
         Гарчиг

      
  
    
      	
        Удирдагч, ажилчдын үүрэг хариуцлага (1)
      
        	
          Яагаад хуурамч удирдагчдыг ялган таних шаардлагатай вэ
        

        	
          Удирдагч, ажилчдын арван таван хариуцлагын тойм
        

        	
          Нэгдүгээр зүйл: Бурханы үгийг идэж, ууж, ойлгож, Бурханы үгийн бодит байдал руу ороход хүмүүсийг хөтлөх
        
          	
            Хуурамч удирдагчдад Бурханы үгийг ухамсарлах хэв чанар, чадвар байдаггүй
          

          	
            Хуурамч удирдагчид хүмүүсийг үнэн-бодит байдал руу хөтөлж чадахгүй
          

        

        

        	
          Хоёрдугаар зүйл: Төрөл бүрийн хүний байдлыг мэддэг болж, бодит амьдралд нь тулгарч байгаа амь-оролттой холбоотой төрөл бүрийн бэрхшээлийг шийдвэрлэх (Нэгдүгээр хэсэг)
        
          	
            Хуурамч удирдагчид төрөл бүрийн хүний байдлыг нэвт харж чадахгүй
          

          	
            Хуурамч удирдагчид хүмүүсийн амь-оролтод тулгардаг бэрхшээл, асуудлыг шийдвэрлэж чаддаггүй
          

        

        

      

      

      	
        Удирдагч, ажилчдын үүрэг хариуцлага (2)
      
        	
          2-р зүйл: Төрөл бүрийн хүний байдлыг мэддэг болж, бодит амьдралд нь тулгарч байгаа амь-оролттой холбоотой төрөл бүрийн бэрхшээлийг шийдвэрлэх (II хэсэг)
        
          	
            Амь-оролтын найман бэрхшээл
          
            	
              I. Үүргээ гүйцэтгэхтэй холбоотой бэрхшээлүүд
            

            	
              II. Хүн хэтийн ирээдүй, хувь заяандаа хэрхэн ханддагтай холбоотой асуудлууд
            

            	
              III. Хүн хоорондын харилцаатай холбоотой бэрхшээлүүд
            

            	
              IV. Хүний сэтгэл татагдалттай холбоотой асуудлууд
            

            	
              V. Махан биеийн тав тухад шунахтай холбоотой асуудлууд
            

            	
              VI. Өөрийгөө танин мэдэхтэй холбоотой бэрхшээлүүд
            

            	
              VII. Хүмүүсийн Бурханд хандах хандлагын янз бүрийн илрэл
            

            	
              VIII. Үнэнд хандах хүмүүсийн хандлага болон янз бүрийн илрэлүүд
            

          

          

          	
            Хуурамч удирдагчдын ажлын сөрөг нөлөө ба үр дагавар
          

        

        

        	
          3-р зүйл: Үүрэг тус бүрийг сайн гүйцэтгэхийн тулд ойлгох ёстой үнэн-зарчмыг нөхөрлөх (I хэсэг)
        
          	
            Хуурамч удирдагчид хүмүүсийг ятгахын тулд бичиг үсэг, хоосон сургаал ярьж л чадна
          

          	
            Хуурамч удирдагчид бодитой ажил хийдэггүй, хийвэл зохих ажлаа хийдэггүй
          

        

        

      

      

      	
        Удирдагч, ажилчдын үүрэг хариуцлага (3)
      
        	
          3-р зүйл: Үүрэг тус бүрийг сайн гүйцэтгэхийн тулд ойлгох ёстой үнэн-зарчмыг нөхөрлөх (II хэсэг)
        
          	
            Хуурамч удирдагчид ажил гүйцэтгэх зарчмуудыг нөхөрлөж чаддаггүй
          

        

        

        	
          4-р зүйл: Төрөл бүрийн чухал ажлыг хариуцаж байгаа ажилтнууд болон янз бүрийн ажлын зааварлагч нарын нөхцөл байдалтай байнга танилцаж, тохиромжгүй хүмүүсийг ашигласнаас үүдэн гарах хохирлоос сэргийлж, хохирлыг багасгаж, ажлын үр бүтээлтэй, жигд ахиц дэвшлийг хангахын тулд шаардлагатай үед үүргийг нь даруй солих юм уу халах
        
          	
            Удирдагч, ажилчид өөр өөр ажлын зааварлагчдын нөхцөл байдлыг ойлгох ёстой
          

          	
            Янз бүрийн ажлын зааварлагчдыг сонгох стандарт
          

          	
            Янз бүрийн ажлын зааварлагчдын талаарх хуурамч удирдагчдын илрэлүүд
          
            	
              I. Бодитой ажил хийдэггүй зааварлагчдад хуурамч удирдагчид хэрхэн ханддаг вэ
            

            	
              II. Хэв чанар муутай, ажлын чадваргүй зааварлагчдад хуурамч удирдагчид хэрхэн ханддаг вэ
            

            	
              III. Хуурамч удирдагчид, бусдыг зовоож, чуулганы ажлыг үймүүлдэг зааварлагчдад хэрхэн ханддаг тухай
            

            	
              IV. Ажлын зохицуулалтыг зөрчиж, юмыг өөрийнхөөрөө хийдэг зааварлагчдад хуурамч удирдагчид хэрхэн ханддаг тухай
            

            	
              V. Бие даасан хаанчлал байгуулдаг антихрист зааварлагчдад хуурамч удирдагчид хэрхэн ханддаг тухай
            

          

          

        

        

      

      

      	
        Удирдагч, ажилчдын үүрэг хариуцлага (4)
      
        	
          5-р зүйл: Ажлыг саадгүй явуулахын тулд төрөл бүрийн ажлын байдал болон ахиц дэвшлийг байнга цаг тухайд нь ойлгож мэдэх, ажил дээрх асуудлыг даруй шийдвэрлэж, гажуудлыг засаж, дутагдлыг залруулж чаддаг байх
        
          	
            Хуурамч удирдагчид тав тухтай байдалд ташуурдаг бөгөөд ажлыг ойлгохын тулд жирийн гишүүдтэй гүнзгий харилцдаггүй
          

          	
            Хуурамч удирдагчид ажлыг хянан дагадаггүй, чиглэл өгдөггүй
          

          	
            Хуурамч удирдагчид бодитой ажил хийдэггүй нь ажлын явцыг удаашруулдаг
          

        

        

      

      

      	
        Удирдагч, ажилчдын үүрэг хариуцлага (5)
      
        	
          6-р зүйл: Үнэнийг эрэлхийлдэг хүн бүхэнд сургалтад хамрагдаж, аль болох хурдан үнэн-бодит байдалд орох боломж бүрдүүлэхийн тулд бүх төрлийн мэргэшсэн чадварлаг хүмүүсийг дэвшүүлж, хөгжүүлэх
        
          	
            Бурханы гэр төрөл бүрийн чадварлаг хүмүүсийг дэвшүүлж, хөгжүүлэхийн ач холбогдол
          

          	
            Бурханы гэрийн дэвшүүлж, хөгжүүлдэгг төрөл бүрийн чадварлаг хүмүүст тавигдах шалгуур
          
            	
              I. Удирдагч, ажилчид болон төрөл бүрийн ажлын зааварлагч нарт тавигдах шалгуур
            

            	
              II. Тусгай чадвар, авьяастай төрөл бүрийн мэргэжлийн чадварлаг хүмүүст тавигдах шалгуур
            

            	
              III. Ерөнхий хэргийн боловсон хүчинд тавигдах шалгуур
            

          

          

          	
            Төрөл бүрийн чадварлаг хүмүүсийг дэвшүүлж, хөгжүүлэх Бурханы гэрийн зорилго
          

          	
            Бурханы гэр хүмүүсийг дэвшүүлж, хөгжүүлж буй талаар хүнд байх ёстой ойлголт, хандлага
          

          	
            Төрөл бүрийн чадварлаг хүмүүсийг дэвшүүлж, хөгжүүлэхтэй холбоотой хуурамч удирдагчдын хандлага ба илрэлүүд
          

        

        

      

      

      	
        Удирдагч, ажилчдын үүрэг хариуцлага (6)
      
        	
          7-р зүйл: Өөр өөр төрлийн хүмүүсийг хүн чанар, давуу талд нь үндэслэн оновчтой хуваарилж, ашигласнаар хүн бүрийг хамгийн хэрэгтэй газар нь тавих (I хэсэг)
        
          	
            Хүн чанарт нь үндэслэн өөр өөр төрлийн хүмүүсийг оновчтой ашиглах нь
          

          	
            Төрөл бүрийн хүмүүсийг давуу талд нь үндэслэн оновчтой ашиглах нь
          

          	
            Зарим онцгой төрлийн хүмүүстэй хэрхэн харьцах вэ
          
            	
              Хийвэл зохих ажлаа хийдэггүй хүмүүст хэрхэн хандах вэ
            

            	
              II. Иудас шиг хүмүүст хэрхэн хандах вэ
            

            	
              III. Чуулганы найзуудад хэрхэн хандах вэ
            

            	
              IV. Чөлөөлөгдсөн хүмүүст хэрхэн хандах вэ
            

          

          

        

        

      

      

      	
        Удирдагч, ажилчдын үүрэг хариуцлага (7)
      
        	
          7-р зүйл: Өөр өөр төрлийн хүмүүсийг хүн чанар, давуу талд нь үндэслэн оновчтой хуваарилж, ашигласнаар хүн бүрийг хамгийн хэрэгтэй газар нь тавих (II хэсэг)
        

        	
          8-р зүйл: Ажил дээр тулгарсан төөрөгдөл, бэрхшээлийн талаар даруй мэдээлж, шийдвэрлэхээр эрж хайх (II хэсэг)
        
          	
            Удирдагч, ажилчид бэрхшээлийг цаг тухайд нь олж илрүүлж, шийдвэрлэх ёстой
          

          	
            Удирдагч, ажилчдын ажилд байнга тулгардаг төөрөгдөл, бэрхшээл
          
            	
              I. Төөрөгдөл
            

            	
              II. Бэрхшээл
            
              	
                А. Бэрхшээл гэж юу вэ
              

              	
                Б. Бэрхшээлтэй тулгарах үед байх ёстой зөв үзэл бодол, хандлага
              

              	
                В. Бэрхшээл тулгарах үед удирдагч, ажилчдын хэрэгжүүлэх ёстой зарчмууд
              

            

            

          

          

        

        

      

      

      	
        Удирдагч, ажилчдын үүрэг хариуцлага (8)
      
        	
          8. Ажил дээр тулгарсан төөрөгдөл, бэрхшээлийн талаар даруй мэдээлж, шийдвэрлэхээр эрж хайх (II хэсэг)
        
          	
            Удирдагч, ажилчид ажил дээр тулгарсан төөрөгдөл, бэрхшээлийг даруй мэдээлж, шийдвэрлэх ёстой
          
            	
              I. “Даруй” гэдгийн тодорхойлолт
            

            	
              II. Асуудлыг даруй шийдвэрлээгүйн үр дагавар
            

          

          

          	
            Найм дахь үүрэг хариуцлагад үндэслэн хэдэн төрлийн хуурамч удирдагчийг задлан шинжлэх
          
            	
              I. Сүнслэг дүр эсгэдэг хуурамч удирдагчид
            

            	
              2. Хэв чанар муутай хуурамч удирдагчид
            

            	
              III. Залхуу, тав тухад ташуурдаг хуурамч удирдагчид
            

          

          

        

        

      

      

      	
        Удирдагч, ажилчдын үүрэг хариуцлага (9)
      
        	
          Удирдагч, ажилчид стандартад нийцсэн эсэхийг хэмжих хоёр шалгуур
        

        	
          9-р зүйл: Бурханы гэрийн янз бүрийн ажлын зохицуулалтыг шаардлагынх нь дагуу үнэн зөв дамжуулж, тарааж, хэрэгжүүлж, хэрэгжилтийнх нь төлөв байдлыг зааварчлан чиглүүлж, хянаж, шавдуулж, шалгаж, хянан дагах (I хэсэг)
        
          	
            Ажлын зохицуулалтын тодорхойлолт, тодорхой зүйлс
          
            	
              1. Захиргааны ажил
            

            	
              II. Боловсон хүчний ажил
            

            	
              III. Сайн мэдээний ажил
            

            	
              IV. Янз бүрийн мэргэжлийн ажил
            

            	
              V. Чуулганы амьдрал
            

            	
              VI. Хөрөнгийн удирдлага
            

            	
              VII. Цэвэрлэгээний ажил
            

            	
              VIII. Гадаад хэрэг явдал
            

            	
              IX. Чуулганы халамж
            

            	
              X. Онц байдлын төлөвлөгөө
            

          

          

          	
            Ажлын зохицуулалтыг хэрхэн зөв дамжуулж, хэрэгжүүлэх тухай
          
            	
              I. Ажлын зохицуулалтыг хэрхэн дамжуулах тухай
            

            	
              II. Ажлын зохицуулалтыг хэрхэн хэрэгжүүлэх вэ
            

          

          

        

        

      

      

      	
        Удирдагч, ажилчдын үүрэг хариуцлага (10)
      
        	
          9-р зүйл: Бурханы гэрийн янз бүрийн ажлын зохицуулалтыг шаардлагынх нь дагуу үнэн зөв дамжуулж, тарааж, хэрэгжүүлж, удирдамж, хяналт, удирдлагаар хангаж, хэрэгжилтийн төлөв байдлыг хянаж, шавдуулж, шалгаж, үргэлжлүүлэн мөрдөх (II хэсэг)
        
          	
            Ажлын зохицуулалтын хэрэгжилтийг удирдамж, хяналтаар хангаж, шавдуулж, хэрэгжилтийн төлөв байдлыг шалгаж, хянан дагах
          
            	
              I. Удирдамжаар хангах
            

            	
              II. Хяналт тавьж, шавдуулах
            

            	
              III. Шалгах болон хянан дагах
            

          

          

          	
            Ажлын зохицуулалтыг хэрхэн хэрэгжүүлэх талаар жишээ татан нөхөрлөх нь
          

          	
            Ажлын зохицуулалтад хандах хуурамч удирдагчдын хандлага ба илрэл
          

          	
            Удирдагч, ажилчид стандартад нийцсэн эсэхийг шалгах шалгуур
          

        

        

      

      

      	
        Удирдагч, ажилчдын үүрэг хариуцлага (11)
      
        	
          10-р зүйл: Бурханы гэрийн төрөл бүрийн эд зүйлсийг (ном, төрөл бүрийн хэрэгсэл, үр тариа гэх мэт) зүй ёсоор хамгаалж, ухаалгаар хуваарилж, эвдрэл гэмтэл, үргүй зардлыг бууруулахын тулд тогтмол үзлэг шалгалт, техник үйлчилгээ, засвар хийх; түүнчлэн ёрын муу хүмүүс тэдгээрийг эзэмшихээс сэргийлэх
        
          	
            Зүй зохистой хамгаалалт
          

          	
            Оновчтой хуваарилалт
          
            	
              I. Бурханы үгийн номуудыг оновчтой хуваарилах
            

            	
              II. Янз бүрийн тоног төхөөрөмжийг оновчтой хуваарилах
            

            	
              III. Өдөр тутмын хэрэгцээт зүйлс болон хоол хүнсийг оновчтой хуваарилах
            

          

          

          	
            Бурханы гэрийн материаллаг зүйлсийг сайн удирдах нь Бурханы сонгосон бүх хүний үүрэг хариуцлага юм
          

          	
            Бурханы гэрийн материаллаг зүйлсийн талаарх хуурамч удирдагчдын хандлага, илрэл
          

        

        

      

      

      	
        Удирдагч, ажилчдын үүрэг хариуцлага (12)
      
        	
          11-р зүйл: Ялангуяа тахилыг системтэйгээр бүртгэж, тоолж, хамгаалах ажилд стандартад нийцсэн хүн чанартай, найдвартай хүмүүсийг сонгох; үрэлгэн байдал, үргүй зардал, мөн үндэслэлгүй зардлын тохиолдлуудыг даруй илрүүлж чаддаг байхын тулд орлого, зарлагыг тогтмол нягталж, шалгах—иймэрхүү зүйлийг эцэс болгож, үндэслэлтэй нөхөн төлбөр шаардах; дээр нь нэмээд, тахил муу хүмүүсийн гарт орж, тэдний эзэмшилд очихоос бүхий л аргаар сэргийлэх
        
          	
            Тахил гэж юу вэ
          

          	
            Тахилыг хамгаалахтай холбоотой удирдагч, ажилчдын үүрэг хариуцлага
          
            	
              I. Тахилыг зүй ёсоор хамгаалах
            

            	
              II. Данс тооцоог шалгах
            

            	
              III. Бүх төрлийн зардлыг хянан дагаж, судалж, шалгаж, хатуу хяналт тавих
            

            	
              IV. Тахил хаана байгаа болон хадгалж буй хүмүүсийн янз бүрийн нөхцөл байдлын талаар даруй олж мэдэх нь
            

          

          

          	
            Тахилд хандах хуурамч удирдагчдын хандлага ба илрэл
          
            	
              I. Тахилыг нийтийн өмч гэж үзэх
            

            	
              II. Тахилын зарлагыг тоохгүй, асуухгүй байх
            

            	
              III. Зохистой зарцуулалтыг хязгаарлах
            

            	
              IV. Тахилыг булаан авч, эдлэх
            

          

          

        

        

      

      

      	
        Удирдагч, ажилчдын үүрэг хариуцлага (13)
      
        	
          12-р зүйл: Бурханы ажил болон чуулганы хэвийн дэг журмыг үймүүлж, саад болдог янз бүрийн хүмүүс, үйл явдал, юмсыг даруй, үнэн зөв олж илрүүлэх; тэдгээрийг зогсоож, хязгаарлаж, нөхцөл байдлыг эргүүлэх; түүнчлэн, Бурханы сонгосон хүмүүсийг тийм зүйлсийг ялган таних чадвартай, тэдгээрээс сургамж авдаг болгохын тулд үнэнийг нөхөрлөх. (I хэсэг)
        
          	
            Чуулганы амьдралыг үймүүлж, саад болдог янз бүрийн хүмүүс, үйл явдал, зүйлс
          
            	
              I. Үнэнийг нөхөрлөх үед үргэлж сэдвээс халих
            

            	
              II. Хүмүүсийг төөрөлдүүлж, хүндлэлийг нь хүлээхийн тулд бичиг үсэг, хоосон сургаал ярих
            

            	
              III. Гэр бүлийн явдлаа чалчих, хувийн харилцаа үүсгэх, хувийн хэрэг явдлаа зохицуулах
            

            	
              IV. Бүлэглэл үүсгэх
            

          

          

        

        

      

      

      	
        Удирдагч, ажилчдын үүрэг хариуцлага (14)
      
        	
          12-р зүйл: Бурханы ажил болон чуулганы хэвийн дэг журмыг үймүүлж, саад болдог янз бүрийн хүмүүс, үйл явдал, юмсыг даруй, үнэн зөв олж илрүүлэх; тэдгээрийг зогсоож, хязгаарлаж, нөхцөл байдлыг эргүүлэх; түүнчлэн, Бурханы сонгосон хүмүүсийг тийм зүйлсийг ялган таних чадвартай, тэдгээрээс суралцдаг болгохын тулд үнэнийг нөхөрлөх (II хэсэг)
        
          	
            Чуулганы амьдралыг үймүүлж, саад болдог янз бүрийн хүмүүс, үйл явдал, зүйлс
          
            	
              V. Байр суурийн төлөө өрсөлдөх
            

            	
              VI. Зохисгүй харилцаа үүсгэх
            
              	
                A. Эрэгтэй, эмэгтэй хүмүүсийн хоорондох зохисгүй харилцаа
              

              	
                Б. Ижил хүйстний харилцаа
              

              	
                В. Ашиг сонирхлын зохисгүй харилцаа
              

              	
                Г. Хувь хүмүүсийн хоорондох үзэн ядалт
              

            

            

          

          

        

        

      

      

      	
        Удирдагч, ажилчдын үүрэг хариуцлага (15)
      
        	
          12-р зүйл: Бурханы ажил болон чуулганы хэвийн дэг журмыг үймүүлж, саад болдог янз бүрийн хүмүүс, үйл явдал, зүйлсийг даруй, үнэн зөв олж илрүүлэх; тэдгээрийг зогсоож, хязгаарлаж, нөхцөл байдлыг эргүүлэх; түүнчлэн, Бурханы сонгосон хүмүүсийг тийм зүйлсийг ялган таних чадвартай, тэдгээрээс сургамж авдаг болгохын тулд үнэнийг нөхөрлөх (III хэсэг)
        
          	
            Чуулганы амьдралд саад болж, үймүүлдэг янз бүрийн хүмүүс, үйл явдал, зүйлс
          
            	
              VII. Бие бие рүүгээ дайрч, хэл амаар тулалдах
            
              	
                A. Бие бие рүүгээ дайрч, хэл амаар тулалдахын хэд хэдэн илрэл
              
                	
                  1. Бие биеийнхээ дутагдлыг ил болгох
                

                	
                  2. Бие биеэ ил болгож, дайрах
                

                	
                  3. Аман тулаан
                

                	
                  4. Хүмүүсийг дур зоргоороо яллах
                

              

              

              	
                Б. Бусад руу байнга дайрдаг хүмүүсийн хүн чанарын онцлог
              

            

            

          

          

        

        

      

      

      	
        Удирдагч, ажилчдын үүрэг хариуцлага (16)
      
        	
          12-р зүйл: Бурханы ажил болон чуулганы хэвийн дэг журмыг үймүүлж, саад болдог янз бүрийн хүмүүс, үйл явдал, зүйлсийг даруй, үнэн зөв олж илрүүлэх; тэдгээрийг зогсоож, хязгаарлаж, нөхцөл байдлыг эргүүлэх; түүнчлэн, Бурханы сонгосон хүмүүсийг тийм зүйлсийг ялган таних чадвартай, тэдгээрээс сургамж авдаг болгохын тулд үнэнийг нөхөрлөх (IV хэсэг)
        
          	
            Чуулганы амьдралд саад болж, үймүүлдэг янз бүрийн хүмүүс, үйл явдал, зүйлс
          
            	
              VIII. Үзэл тараах
            
              	
                A. Үзэл тараахын илрэлүүд
              
                	
                  1. Бурханы талаар үзэл тараах
                

                	
                  2. Бурханы үг, Бурханы ажлын талаар үзэл тараах
                

              

              

              	
                Б. Үзэл тараадаг хүмүүст хэрхэн хандах вэ
              

              	
                В. Үзлийг шийдвэрлэх зарчим ба зам
              

            

            

          

          

        

        

      

      

      	
        Удирдагч, ажилчдын үүрэг хариуцлага (17)
      
        	
          12-р зүйл: Бурханы ажил болон чуулганы хэвийн дэг журмыг үймүүлж, саад болдог янз бүрийн хүмүүс, үйл явдал, зүйлсийг даруй, үнэн зөв олж илрүүлэх; тэдгээрийг зогсоож, хязгаарлаж, нөхцөл байдлыг эргүүлэх; түүнчлэн, Бурханы сонгосон хүмүүсийг тийм зүйлсийг ялган таних чадвартай, тэдгээрээс сургамж авдаг болгохын тулд үнэнийг нөхөрлөх (V хэсэг)
        
          	
            Чуулганы амьдралд саад болж, үймүүлдэг янз бүрийн хүмүүс, үйл явдал, зүйлс
          
            	
              IX. Сөрөг байдал гаргах
            
              	
                A. Сөрөг байдал гаргах гэж юу вэ
              

              	
                Б. Сөрөг байдал гаргадаг хүмүүсийн янз бүрийн байдал ба илрэл
              
                	
                  1. Чөлөөлөгдсөндөө сэтгэл дундуур байх явцдаа сөрөг байдал гаргах
                

                	
                  2. Засалтыг хүлээн авахаас татгалзах явцдаа сөрөг байдал гаргах
                

                	
                  3. Нэр хүнд, байр суурь, ашиг сонирхол нь хохирох үед сөрөг байдал гаргах
                

                	
                  4. Ерөөл хүртэх хүсэл нь нурах үед сөрөг байдал гаргах
                

              

              

              	
                В. Сөрөг байдлыг шийдвэрлэх зарчим ба зам
              

            

            

          

          

        

        

      

      

      	
        Удирдагч, ажилчдын үүрэг хариуцлага (18)
      
        	
          12-р зүйл: Бурханы ажил болон чуулганы хэвийн дэг журмыг үймүүлж, саад болдог янз бүрийн хүмүүс, үйл явдал, юмсыг даруй, үнэн зөв олж илрүүлэх; тэдгээрийг зогсоож, хязгаарлаж, нөхцөл байдлыг эргүүлэх; түүнчлэн, Бурханы сонгосон хүмүүсийг тийм зүйлсийг ялган таних чадвартай, тэдгээрээс сургамж авдаг болгохын тулд үнэнийг нөхөрлөх (VI хэсэг)
        
          	
            Чуулганы амьдралд саад болж, үймүүлдэг янз бүрийн хүмүүс, үйл явдал, зүйлс
          
            	
              X. Үндэслэлгүй цуу яриа тараах
            
              	
                A. Үндэслэлгүй цуу яриа тараахын илрэлүүд
              

              	
                Б. Үндэслэлгүй цуу яриа тараахын мөн чанар нь Сатаны зарцын үүрэг гүйцэтгэх явдал мөн
              

              	
                В. Бурханыг гүтгэж, дайрдаг ХКН-ын засгийн газар, шашны ертөнцийн үндэслэлгүй цуу ярианд хэрхэн хандах вэ
              

              	
                Г. Бурханы үгийг буруу тайлбарлаж, Бурханы ажлыг шүүдэг хэд хэдэн төрлийн үндэслэлгүй цуу яриаг ялган таних
              

              	
                Д. Үндэслэлгүй цуу ярианы хор хөнөөл
              

              	
                Е. Үндэслэлгүй цуу яриа тараадаг хүмүүсийг ялган таних, тэднийг зохицуулах зарчим
              

            

            

          

          

        

        

      

      

      	
        Удирдагч, ажилчдын үүрэг хариуцлага (19)
      
        	
          12-р зүйл: Бурханы ажил болон чуулганы хэвийн дэг журмыг үймүүлж, саад болдог янз бүрийн хүмүүс, үйл явдал, зүйлсийг даруй, үнэн зөв олж илрүүлэх; тэдгээрийг зогсоож, хязгаарлаж, нөхцөл байдлыг эргүүлэх; түүнчлэн, Бурханы сонгосон хүмүүсийг тийм зүйлсийг ялган таних чадвартай, тэдгээрээс сургамж авдаг болгохын тулд үнэнийг нөхөрлөх (VII хэсэг)
        
          	
            Чуулганы амьдралд саад болж, үймүүлдэг янз бүрийн хүмүүс, үйл явдал, зүйлс
          
            	
              Зохисгүй харилцаа үүсгэдэг хүмүүсийг зохицуулах зарчим
            

            	
              XI. Сонгуульд овжноор нөлөөлж, үймүүлэх
            
              	
                A. Сонгуульд овжноор нөлөөлж, үймүүлэхийн илрэлүүд
              

              	
                Б. Чуулганы сонгуульд овжиноор нөлөөлдөг ёрын муу хүмүүсийг зохицуулах зарчим
              

            

            

            	
              Саад болж, үймүүлдэг янз бүрийн хүмүүс, үйл явдал, зүйлсийн хураангуй
            

            	
              XII. Улс төр ярих
            

          

          

        

        

      

      

      	
        Удирдагч, ажилчдын үүрэг хариуцлага (20)
      
        	
          12-р зүйл: Бурханы ажил болон чуулганы хэвийн дэг журмыг үймүүлж, саад болдог янз бүрийн хүмүүс, үйл явдал, юмсыг даруй, үнэн зөв олж илрүүлэх; тэдгээрийг зогсоож, хязгаарлаж, нөхцөл байдлыг эргүүлэх; түүнчлэн, Бурханы сонгосон хүмүүсийг тийм зүйлсийг ялган таних чадвартай, тэдгээрээс сургамж авдаг болгохын тулд үнэнийг нөхөрлөх (VIII хэсэг)
        
          	
            Арван хоёр дахь үүрэг хариуцлагын хүрээнд удирдагч, ажилчдын гүйцэтгэх ёстой гурван ажил
          
            	
              I. Саад болж, үймүүлдэг янз бүрийн хүмүүс, үйл явдал, зүйлсийг даруй, үнэн зөв олж илрүүлэх
            

            	
              II. Ёрын муу хүмүүсийг даруй зогсоож, хязгаарлах
            

            	
              III. Бурханы сонгосон хүмүүсийг ялган таних чадвартай болгож, сургамж авхуулахын тулд ёрын муу хүмүүсийн муу үйлийг ил болгох
            

          

          

          	
            Арван хоёр дахь үүрэг хариуцлагын тухайд хуурамч удирдагчдын илрэлийг задлан шинжлэх
          
            	
              I. Хуурамч удирдагчид хэв чанар муутай бөгөөд саад болж, үймүүлдэг асуудлыг олж илрүүлж чаддаггүй
            

            	
              II. Хуурамч удирдагчид чуулганы ажилд саад болж, үймүүлдэг хүмүүст зарчмын дагуу ханддаггүй
            

            	
              III. Хуурамч удирдагчид ёрын муу хүмүүсийг ил болгодоггүй, зогсоодоггүй
            

          

          

        

        

      

      

      	
        Удирдагч, ажилчдын үүрэг хариуцлага (21)
      
        	
          Антихристүүдийг антихрист зан чанартай хүмүүсээс хэрхэн ялгах вэ
        
          	
            Үнэнд хандах хандлагад нь үндэслэн ялгах
          

          	
            Хүн чанарт нь үндэслэн ялгах
          

          	
            Үнэхээр гэмшдэг эсэхэд нь үндэслэн ялгах
          

          	
            Антихристүүд болон антихрист зан чанартай хүмүүсийн хоорондох ялгааны хураангуй
          

        

        

        	
          13-р зүйл: Бурханы сонгосон хүмүүсийг антихристийн үймээн, төөрөгдөл, хяналт, хор хөнөөлөөс хамгаалж, тэднийг антихристийг ялган таньж, зүрх сэтгэлээсээ авч хаядаг болгох
        
          	
            Антихристүүд чуулганыг үймүүлж байгааг олж мэдсэний дараа удирдагч, ажилчдын заавал гүйцэтгэх ёстой хэдэн ажил
          
            	
              I. Ил болгох
            

            	
              II. Засах
            

            	
              III. Задлан шинжлэх
            

            	
              IV. Хязгаарлах
            

            	
              V. Хяналт тавих
            

            	
              VI. Хөөх
            

          

          

          	
            Антихристүүд үймээн дэгдээж байх үед хуурамч удирдагчдын гаргадаг илрэлүүд
          
            	
              I. Антихристүүдийг уурлуулахаас айсандаа тэднийг ил болгож, зохицуулдаггүй
            

            	
              II. Антихристүүдийг ялган таньж чаддаггүй байх нь
            

            	
              III. Антихристүүдийн хамгаалалтын шүхэр болох
            

            	
              IV. Антихристүүдэд төөрөлдсөн хүмүүсийг тоодоггүй, асуудаггүй
            

          

          

        

        

        	
          Хавсралт: Асуултуудын хариулт
        

      

      

      	
        Удирдагч, ажилчдын үүрэг хариуцлага (22)
      
        	
          14-р зүйл: Бүх төрлийн ёрын муу хүмүүс болон антихристүүдийг даруй ялган таньж, дараа нь зайлуулах юм уу хөөх (I хэсэг)
        
          	
            Чуулган гэж юу вэ
          
            	
              I. Чуулганы талаарх хэд хэдэн ойлголт
            

            	
              II. Чуулганы оршин тогтнолын үнэ цэн ба хийдэг ажил
            

            	
              III. Чуулганы тодорхойлолт
            

            	
              IV. Чуулганы талаар хүмүүсийн тээдэг үзэл ба үзэл бодол
            

          

          

          	
            Янз бүрийн ёрын муу хүмүүсийг ялган таних стандарт ба үндэслэл
          
            	
              I. Бурханд итгэх зорилгод нь үндэслэх
            
              	
                A. Албан тушаалтан болох хүслээ хангах
              

              	
                Б. Эсрэг хүйстнээ хайх
              

              	
                В. Гамшгаас зайлсхийх
              

            

            

          

          

        

        

      

      

      	
        Удирдагч, ажилчдын үүрэг хариуцлага (23)
      
        	
          14-р зүйл: Бүх төрлийн ёрын муу хүмүүс болон антихристүүдийг даруй ялган таньж, дараа нь зайлуулах юм уу хөөх (II хэсэг)
        
          	
            Янз бүрийн ёрын муу хүмүүсийг ялган таних стандарт ба үндэслэл
          
            	
              I. Бурханд итгэх зорилгод нь үндэслэх
            
              	
                Г. Завшааныг ашиглах
              

              	
                Д. Чуулганыг шулж амьдрах
              

              	
                Е. Хоргодох
              

              	
                Ё. Хүчирхэг ар тал олох
              

              	
                Ж. Улс төрийн зорилгоор хөөцөлдөх
              

            

            

          

          

        

        

      

      

      	
        Удирдагч, ажилчдын үүрэг хариуцлага (24)
      
        	
          14-р зүйл: Бүх төрлийн ёрын муу хүмүүс болон антихристүүдийг даруй ялган таньж, дараа нь зайлуулах юм уу хөөх (III хэсэг)
        
          	
            Янз бүрийн ёрын муу хүмүүсийг ялган таних стандарт ба үндэслэл
          
            	
              I. Бурханд итгэх зорилгод нь үндэслэх
            
              	
                З. Чуулганыг хянах
              

            

            

            	
              II. Хүн чанарт нь үндэслэх
            
              	
                A. Хов жив ярих дуртай
              

              	
                Б. Завшааныг далимдуулах дуртай
              

            

            

          

          

        

        

      

      

      	
        Удирдагч, ажилчдын үүрэг хариуцлага (25)
      
        	
          14-р зүйл: Бүх төрлийн ёрын муу хүмүүс болон антихристүүдийг даруй ялган таньж, дараа нь зайлуулж, хөөх (IV хэсэг)
        
          	
            Янз бүрийн ёрын муу хүмүүсийг ялган таних стандарт ба үндэслэл
          
            	
              II. Хүн чанарт нь үндэслэх
            
              	
                В. Цадиггүй, биеэ барьдаггүй байх
              

              	
                Г. Өшөө авах хандлагатай байх
              

              	
                Д. Хэл амаа захирч чадахгүй байх
              

            

            

          

          

        

        

      

      

      	
        Удирдагч, ажилчдын үүрэг хариуцлага (26)
      
        	
          14-р зүйл: Бүх төрлийн ёрын муу хүмүүс болон антихристүүдийг даруй ялган таньж, дараа нь зайлуулж, хөөх (V хэсэг)
        
          	
            Чуулганыг цэвэрлэх ажилд удирдагч, ажилчдын баримтлах ёстой хандлага
          

          	
            Бурханд итгэдэг гурван төрлийн хүний илрэл ба төгсгөл
          
            	
              I. Хөдөлмөрчид
            

            	
              II. Бурханы хүмүүс
            

            	
              III. Хөлсний ажилчид
            

            	
              IV. Энэ гурван төрлийн хүний өөр өөр төгсгөл
            

          

          

          	
            Янз бүрийн ёрын муу хүмүүсийг ялган таних стандарт ба үндэслэл
          
            	
              II. Хүн чанарт нь үндэслэх
            
              	
                Е. Муйхар, зориуд төвөг уддаг, хэн ч дургүйг нь хүргэж зүрхэлдэггүй байх
              

              	
                Ё. Байнга садар самуун үйлдэх
              

            

            

          

          

        

        

      

      

      	
        Удирдагч, ажилчдын үүрэг хариуцлага (27)
      
        	
          14-р зүйл: Бүх төрлийн ёрын муу хүмүүс болон антихристүүдийг даруй ялган таньж, дараа нь зайлуулж, хөөх (VI хэсэг)
        
          	
            Янз бүрийн ёрын муу хүмүүсийг ялган таних стандарт ба үндэслэл
          
            	
              II. Хүн чанарт нь үндэслэх
            
              	
                Ж. Хэдийд ч урваж чаддаг байх
              

              	
                З. Хэдийд ч орхин явж чаддаг байх
              

              	
                И. Гуйвамтгай байх
              

            

            

          

          

        

        

      

      

      	
        Удирдагч, ажилчдын үүрэг хариуцлага (28)
      
        	
          14-р зүйл:Бүх төрлийн ёрын муу хүмүүс болон антихристүүдийг даруй ялган таньж, дараа нь зайлуулж, хөөх (VII хэсэг)
        
          	
            Янз бүрийн ёрын муу хүмүүсийг ялган таних стандарт ба үндэслэл
          
            	
              II. Хүн чанарт нь үндэслэх
            
              	
                И. Гуйвж дайвах
              

              	
                Й. Хулчгар, сэжигч байх
              

              	
                К. Асуудал тарих хандлагатай байх
              

              	
                Л. Төвөгтэй нөхцөл байдалтай байх
              

            

            

            	
              III. Үүргээ гүйцэтгэх үеийн хандлагад нь үндэслэх
            

          

          

        

        

      

      

      	
        Удирдагч, ажилчдын үүрэг хариуцлага (29)
      
        	
          15-р зүйл: Бүх төрлийн чухал ажилтнуудыг хамгаалж, гадаад ертөнцийн хөндлөнгийн нөлөөнөөс халхавчлан, ажлын янз бүрийн чухал зүйлсийг эмх цэгцтэй байдлаар явуулж чаддаг байлгахын тулд аюулгүй байдлыг нь хангах
        
          	
            Чухал ажилтнуудын цар хүрээ
          

          	
            Чухал ажилтнуудыг гадаад ертөнцийн хөндлөнгийн нөлөөнөөс халхавчлах
          
            	
              I. Зочин хүлээн авагч гэр бүлд тавигдах аюулгүй байдлын шаардлага
            

            	
              II. Оршин суугаа газрын орчинд тавигдах шаардлага
            

            	
              III. Удирдагч, ажилчид ажилтнуудыг байршуулах ажлыг хэрхэн хийх ёстой вэ
            

          

          

          	
            Чухал ажлын боловсон хүчний аюулгүй байдлыг хангах
          
            	
              I. Итгэл үнэмшлийг хавчдаг улс орнуудад Бурханы сонгосон хүмүүсийн аюулгүй байдлыг хэрхэн хангах вэ
            

            	
              II. Гадаадын янз бүрийн улс оронд байгаа Бурханы сонгосон хүмүүсийн аюулгүй байдлыг хэрхэн хангах вэ
            
              	
                A. Бурханы сонгосон хүмүүсийн хууль ёсны статусыг хөөцөлдөх
              

              	
                Б. Бүх ах, эгч нарт хуулийн анхан шатны мэдлэг олгох
              

              	
                В. Сайн мэдээ номлуулахаар хүмүүсийг илгээхдээ мөрдөх зарчмууд
              

            

            

            	
              III. Аюулгүй байдлыг хангах ажилд анхаарал хандуулдаггүй удирдагч, ажилчидтай хэрхэн харьцах вэ
            

          

          

        

        

      

      

    

  


Удирдагч, ажилчдын үүрэг хариуцлага (1)

Яагаад хуурамч удирдагчдыг ялган таних шаардлагатай вэ

Антихристүүдийн янз бүрийн илрэлийн талаарх нөхөрлөлөө бид дууссан болохоор өнөөдөр шинэ сэдвээр—хуурамч удирдагчдын янз бүрийн илрэлийн талаар нөхөрлөе. Бурханд итгэсэн энэ жилүүдэд та нар хуурамч удирдагчдын бүх төрлийн илрэл болон дадал зуршилтай тулгарсан. Бурханы гэр бүх түвшинд хуурамч удирдагчдыг халах явцад ихэнх хүн хуурамч удирдагчдыг тодорхой хэмжээнд ялган таних чадвартай болдог; өөрөөр хэлбэл, ихэнх хүн хуурамч удирдагчдын зарим нэг тодорхой илрэлийн талаар багахан ойлголттой болдог. Гэхдээ хэдий ухамсарлаж, хэчнээн ихийг ойлголоо ч, эцсийн дүндээ энэ нь хангалттай системтэй биш, тодорхой биш байдаг. Чуулганы сонгуулийн үеэр, удирдагчдыг сонгох зарчим, ямар хүнийг удирдагчаар сонгох, ямархуу хүн удирдагчийн хувиар ах, эгч нарыг Бурханы үгийн бодит байдал руу аваачиж чадах, удирдагч болох стандартад нийцэх эсэхийг олон хүн ойлгож чаддаггүй. Тэд эдгээр зүйлийг төдийлөн сайн мэддэггүй, тодорхой ойлгодоггүй. Тэр ч бүү хэл, сонгуулийн үеэр хуурамч удирдагчдыг тусгайлан сонгодог, үнэхээр удирдагч байх шаардлагыг хангасан, тийм чадвартай, удирдагчийн хэв чанар, хүн чанартай хүнийг хардаггүй мөртөө хуурамч удирдагч шиг хэнийг ч бай сонгодог мунгинасан, ялган таних чадваргүй зарим нэг хүн байдаг. Үндсэндээ удирдагч байх хэв чанар, хүн чанаргүй хүмүүс гаднах урам зориг юм уу зарим сайн зан авираасаа болоод, хүмүүсийн үзэл дэх “сайн” гэдэгт нийцдэгээсээ болоод сонгогддог байхад удирдах бүх нөхцөлийг үнэндээ эзэмшсэн хүмүүс хэзээ ч сонгогдохгүй. Анхаарлын төвд орохоор чармайдаг, өөрсдийгөө урам зоригтойгоор зарлагаддаг ч ажлын ямар ч чадамжгүй хүмүүс бүхий л газарт үргэлж гарч ирж, тун идэвхтэй харагддаг бөгөөд ийм төрлийн хүн шаардлага хангасан, сонгогдох ёстой гэж ихэнх хүн бодно. Үр дүнд нь, тийм хүмүүс сонгогдсоныхоо дараа ямар ч ажлыг үүрч чаддаггүй. Тэд Дээрхийн ажлын зохицуулалтыг ч хэрэгжүүлж чаддаггүй, яаж хэрэгжүүлэхээ ч мэддэггүй. Хэдий тэд маш урам зоригтойгоор өөрсдийгөө үргэлж завгүй байлгадаг ч хэсэг хугацаанд удирдсаны дараа чуулганы ажил огтхон ч сайжирдагүй, багахан ч ахиц дэвшил гардаггүй бөгөөд ёрын муу хүмүүс үймүүлж, эрх мэдлийг булаан авсны улмаас чуулганы ажил эмх замбараагүй болох юм уу хүмүүс хагаралдах нөхцөл байдал ихэвчлэн үүсдэг. Энэ нь хуурамч удирдагчдын ажлаас бий болсон үр дагавар юм. Хуурамч удирдагч нь сонгогдсоныхоо дараа ах, эгч нарын амь-оролтод нөлөөлж, хохирол учруулахын зэрэгцээ чуулганы янз бүрийн ажилд сөргөөр нөлөөлнө, ингэснээр сайн мэдээ түгээх ажил саадгүй, үр дүнтэй явагдаж чадахгүй. Энэ нь нэг талаар хуурамч удирдагчаас өөрөөс нь болсон асуудал боловч нөгөө талаар бас түүнийг сонгосон хүмүүстэй холбоотой. Хэрвээ чи үнэн-зарчмыг ойлгодоггүй, ялган таних чадваргүй, харалган, хүмүүсийг нэвт харж чаддаггүйгээсээ болоод эцэст нь хуурамч удирдагчийг сонговол өөрийгөө болон бусдыг хорлоод зогсохгүй, чуулганы ажлыг ч бас хохироодог. Энэ нь Бурханы сонгосон хүмүүсийн амь-оролт болон чуулганы ажилд хуурамч удирдагчдын учруулдаг үр нөлөө, хор хохирол юм. Тиймээс бид хуурамч удирдагчдын янз бүрийн илрэлийг ялган таньж, тоочих ёстой бөгөөд үүний үндсэн дээр Би та нарт стандартад нийцсэн удирдагч ямар зан авир гаргах ёстой, ямар ажил хийх ёстой, хариуцлагынх нь цар хүрээ яг юу болохыг ойлгуулна. Хуурамч удирдагчдыг ялган таних сэдэв нь чуулганы ажил, Бурханы сонгосон хүн нэг бүрийн амь-оролт, ялангуяа үүрэг болгоны ахиц дэвшлийг хөнддөг учраас асар чухал юм. Зарим хүн: “Сонгуульд нэр дэвших санаа надад байхгүй, удирдагч юм уу ажилчин болох амбиц, хүсэл ч надад байхгүй. Би өөрийгөө мэднэ, жирийн итгэгч байх л надад хангалттай тул үнэн-зарчмын энэ тал надад ямар ч хамаагүй. Хэрвээ би сонсохыг хүсвэл өөрийнхөө амь-оролт болон авралын тухай зүйл сонсоно. Хуурамч удирдагчдын янз бүрийн илрэл болон үүнтэй холбоотой үнэн нь миний өөрийн амь-оролтод хамаагүй учраас би сонсох шаардлагагүй, эсвэл хайхрамжгүй, хэнэггүй сонсоод, нухацтай хандахгүйгээр зүгээр л хэлбэрдээд өнгөрөөж болно” гэж хэлж магадгүй. Ингэх нь сайн хандлага мөн үү? (Үгүй, биш.) Зарим нь: “Би ямар ч амбицгүй, удирдагч болохыг хүсдэггүй. Хүүхэд байхаас л албан тушаалтан болох юм уу бусдаас онцгойрох санаа надад хэзээ ч байгаагүй, зүгээр л ердийн, эгэл жирийн нэгэн байх дуртай. Би Бурханд итгэж эхэлсэн мөчөөсөө л дагагч байхыг хүссэн. Би бусдын тушаалыг дагах дуртай, тэдний хий гэсэн болгоныг хийдэг. Ийм хүн байх хэчнээн энгийн гээч! Би зүгээр л санаа зовж, ачаа үүрэхийг хүсдэггүй эгэл хүн, тиймээс ийм зүйлийг сонсох шаардлагагүй, сонсохыг ч хүсэхгүй байна” гэж хэлдэг. Ийм үзэл бодол зөв үү, буруу юу? (Буруу.) Юу нь буруу вэ? (Хэдий тэд удирдагч байхыг хүсдэггүй ч үнэний энэ талыг ойлгохгүй, хуурамч удирдагчдыг ялган таньж чадахгүй бол сонгуулийн үеэр хуурамч удирдагчийг сонгох магадлалтай, тэр нь чуулганы ажил, Бурханы сонгосон хүмүүсийн амь-оролтод нөлөөлнө.) Энэ бол нэг тал нь. Өөр байна уу? (Хуурамч удирдагчдын асуудал хүн нэг бүрд байдаг бөгөөд бид өөрсдийгөө шалгаж, эргэцүүлж, ойлгох ёстой.) (Хэрвээ бид хуурамч удирдагчдыг ялган таньж чадахгүй бол тэднээс болж төөрөлдөх үедээ ч тэрийгээ мэдэхгүй бөгөөд бидний амь хохирно.) (Иймэрхүү үзэл бодол нь үнэнийг эрэлхийлдэггүйн илрэл. Бурханы гэрт удирдагч байх нь дэлхий ертөнцөд амбицтай байж, албан тушаалтан байхыг хүсэхтэй адилгүй. Удирдагч байх нь үнэнийг илүү сайн эрэлхийлж, чуулганы ажлын төлөө ачаа үүрч, Бурханы санаа зорилгыг харгалзан үзэх явдал юм. Энэ нь үнэний төлөө чармайж буй хэрэг.) (Бурханы сонгосон хүмүүсийн нэг болохын хувьд бид хуурамч удирдагчдыг мэдээлэх үүрэг, хариуцлагатай. Хэрвээ бид хуурамч удирдагчдыг ялган таньж чадахгүй бол хуурамч удирдагчид эрх мэдэл өгч, чуулганы ажилд нөлөөлж болзошгүй.) Хэдэн талыг ярив? (Таван тал.) Энэ таван тал дор бүрнээ зөв, нэлээд оновчтой байна. Миний сая дурдсан төрлийн хүмүүсийн үзэл бодолд үндэслэн энэ асуудлын мөн чанарыг задлан шинжилбэл үндсэндээ ийм таван тал бий. Удирдагч байхыг хүсэх эсэхээс үл хамааран Бурханы сонгосон хүний хувиар чи удирдагч, ажилчдыг хянах чиг үүрэг гүйцэтгэх ёстой. Бурханы гэр бол чиний ч гэр бөгөөд удирдагч бол жижигхэн гэрийн үйлчлэгчтэй адилхан. Хэрвээ тэд сайн удирдаж чадахгүй бол чамд ч бас нөлөөлж, чамайг татан оролцуулах учраас тэдний бүх ажлыг хянах хүлээсэн үүрэг, хариуцлагатай.

Удирдагч, ажилчдын арван таван хариуцлагын тойм

Хуурамч удирдагчдыг ялган таних хэцүү биш, учир нь ийм төрлийн хүн чуулганд цөөнгүй бий; тэд чуулганы удирдагчид, чуулганы ажил оршин тогтносон цагаас хойш л оршсоор ирсэн. Тэдний хэв чанар, ухамсарлах чадвар, ёс жудаг, сонгосон зам нь бүгд олон тодорхой илрэлтэй байдаг. Эдгээр тодорхой илрэлийг задлан шинжлэхээсээ өмнө бид эхлээд удирдагч, ажилчдын хариуцлага юу болох, үүнд голчлон ямар тодорхой ажлууд багтдаг болохыг ойлгох ёстой. Яг энэ ажлыг сайн хийж чаддаг хүмүүс л удирдагч, ажилчдын стандартад нийцдэг; энэ ажлыг хийж чадахгүй хүмүүс бол хуурамч удирдагчид юм. Магадгүй ихэнх хүн хуурамч удирдагчдыг ялган таних арга замгүй хэвээр, үндсэн зарчмуудыг ухан ойлгож чадахгүй, ямар талуудыг ялган таних нь хамгийн чухал болохыг мэдэхгүй байгаа байх. Өнөөдөр хэдүүлээ эхлээд удирдагч, ажилчдын хариуцлага яг юу болох талаар системтэйгээр нөхөрлөж, нэг нэгээр нь жагсаая, тэгвэл хүн бүр тодорхой мэдэж авна. Тэгээд эдгээр зарчмыг ойлгосны дараа удирдагч, ажилчдыг дахин сонгох үедээ яг яаж сонгох, сонгогдоход тохирсон хүн нь яг хэн болохыг хэмжих оновчтой стандарттай болно. Тиймээс эхлээд удирдагч, ажилчдын хариуцлагуудыг жагсаацгаая.

Удирдагч, ажилчдын хариуцлага:

1. Бурханы үгийг идэж, ууж, ойлгож, Бурханы үгийн бодит байдал руу ороход хүмүүсийг хөтлөх.

2. Төрөл бүрийн хүний байдлыг танин мэдэж, бодит амьдралд нь тулгарч байгаа амь-оролттой холбоотой төрөл бүрийн бэрхшээлийг шийдвэрлэх.

3. Үүрэг тус бүрийг сайн гүйцэтгэхийн тулд ойлгох ёстой үнэн-зарчмыг нөхөрлөх.

4. Төрөл бүрийн чухал ажлыг хариуцаж байгаа ажилтнууд болон янз бүрийн ажлын зааварлагч нарын нөхцөл байдалтай байнга танилцаж, тохиромжгүй хүмүүсийг ашигласнаас үүдэн гарах хохирлоос сэргийлж, хохирлыг багасгаж, ажлын үр бүтээлтэй, жигд ахиц дэвшлийг хангахын тулд шаардлагатай үед үүргийнх нь хуваарилалтыг даруй тохируулах юм уу чөлөөлөх.

5. Ажлыг саадгүй явуулахын тулд төрөл бүрийн ажлын байдал болон ахиц дэвшлийг байнга цаг тухайд нь ойлгож мэдэх, ажил дээрх асуудлыг даруй шийдвэрлэж, гажуудлыг засаж, дутагдлыг залруулж чаддаг байх.

6. Үнэнийг эрэлхийлдэг хүн бүхэнд сургалтад хамрагдаж, аль болох хурдан үнэн-бодит байдалд орох боломж бүрдүүлэхийн тулд бүх төрлийн мэргэшсэн чадварлаг хүмүүсийг дэвшүүлж, хөгжүүлэх.

7. Өөр өөр төрлийн хүмүүсийг хүн чанар, давуу талд нь үндэслэн оновчтой хуваарилж, ашигласнаар хүн бүрийг хамгийн хэрэгтэй газар нь тавих.

8. Ажил дээр тулгарсан төөрөгдөл, бэрхшээлийн талаар даруй мэдээлж, шийдвэрлэхээр эрж хайх.

9. Бурханы гэрийн янз бүрийн ажлын зохицуулалтыг шаардлагынх нь дагуу үнэн зөв дамжуулж, тарааж, хэрэгжүүлж, хэрэгжилтийнх нь төлөв байдлыг зааварчлан чиглүүлж, хянаж, шавдуулж, шалгаж, хянан дагах.

10. Бурханы гэрийн төрөл бүрийн эд зүйлсийг (ном, төрөл бүрийн хэрэгсэл, үр тариа гэх мэт) зүй ёсоор хамгаалж, ухаалаг хуваарилж, эвдрэл гэмтэл, үргүй зардлыг бууруулахын тулд тогтмол үзлэг шалгалт, техник үйлчилгээ, засвар хийх; түүнчлэн ёрын муу хүмүүс тэдгээрийг эзэмшихээс сэргийлэх.

11. Ялангуяа тахилыг системтэйгээр бүртгэж, тоолж, хамгаалах ажилд стандартад нийцсэн хүн чанартай, найдвартай хүмүүсийг сонгох; үрэлгэн байдал, үргүй зардал, мөн үндэслэлгүй зардлын тохиолдлуудыг даруй илрүүлж чаддаг байхын тулд орлого, зарлагыг тогтмол нягталж, шалгах—иймэрхүү зүйлийг эцэс болгож, үндэслэлтэй нөхөн төлбөр шаардах; дээр нь нэмээд, тахил муу хүмүүсийн гарт орж, тэдний эзэмшилд очихоос бүхий л аргаар сэргийлэх.

12. Бурханы ажил болон чуулганы хэвийн дэг журмыг үймүүлж, саад болдог янз бүрийн хүмүүс, үйл явдал, юмсыг даруй, үнэн зөв олж илрүүлэх; тэдгээрийг зогсоож, хязгаарлаж, нөхцөл байдлыг эргүүлэх; түүнчлэн, Бурханы сонгосон хүмүүсийг тийм зүйлсийг ялган таних чадвартай, тэдгээрээс сургамж авдаг болгохын тулд үнэнийг нөхөрлөх.

13. Бурханы сонгосон хүмүүсийг антихристийн үймээн, төөрөгдөл, хяналт, хор хөнөөлөөс хамгаалж, тэднийг антихристийг ялган таньж, зүрх сэтгэлээсээ авч хаядаг болгох.

14. Бүх төрлийн ёрын муу хүмүүс болон антихристүүдийг даруй ялган таньж, дараа нь цэвэрлэж, хөөх.

15. Бүх төрлийн чухал ажилтнуудыг хамгаалж, гадаад ертөнцийн хөндлөнгийн нөлөөнөөс халхавчлан, ажлын янз бүрийн чухал зүйлсийг эмх цэгцтэй байдлаар явуулж чаддаг байлгахын тулд аюулгүй байдлыг нь хангах.

Удирдагч, ажилчдын хариуцлагуудыг нийт арван таван зүйл болгон нэгтгэн дүгнэсэн бөгөөд эдгээрт үндэслэн нөхөрлөе. Эхлээд энэ арван таван зүйл дэх даалгавар тус бүрийг харцгаая. Эхний гурав нь хүмүүс үнэнийг ойлгох болон амь-оролтын асуудлыг хөнддөг. Энэ бол удирдагч, ажилчдын хийх ёстой хамгийн үндсэн ажил бөгөөд гол ангиллуудын нэг юм. Удирдагч, ажилчны хувиар хамгийн наад зах нь чи эдгээр ажлыг хийж чаддаг, иймэрхүү хэв чанартай, ийм ачаа үүрдэг, ийм хариуцлагыг үүрч чаддаг байх ёстой. Эдгээр нь чамд байх ёстой хамгийн үндсэн зүйлс юм. Удирдагч, ажилчид Бурханы үгийг нөхөрлөж чаддаг, тэндээс хэрэгжүүлэлтийн замыг олж, Бурханы үгийг ойлгоход нь хүмүүсийг залж чиглүүлж, бодит амьдралд Бурханы үгийг туулж, Бурханы үгэнд ороход нь хүмүүсийг залж чиглүүлж чаддаг байх ёстой, мөн Бурханы үгийг бодит амьдралд авчирч, тэдгээрийг ашиглан бодит амьдрал дээр болон үүргээ гүйцэтгэх явцад тулгарсан элдэв янзын асуудал, бэрхшээлийг шийдвэрлэж чаддаг байх ёстой. Хэрвээ Бурханы сонгосон хүмүүст удирдагч юм уу ажилчны шийдвэрлэх шаардлагатай асуудал тулгарсан ч удирдагч юм уу ажилчин үнэнийг ашиглан асуудлыг шийдвэрлэж чадахгүй бол тэрхүү удирдагч, ажилчин ямар ч хэрэггүй, хамгийн наад захын ажлыг ч хийж чадахгүй. Ийм удирдагч, ажилчин стандартад нийцдэггүй. Дөрөв, тав дахь зүйлс нь чуулганы ажлын янз бүрийн зүйлс, тэр ажлын зааварлагчидтай холбоотой. Хэрвээ удирдагч, ажилчид зааварлагчдад зохих ёсоор хяналт тавихгүй бол чуулганы ажил эмх замбараагүй болж, ёрын муу хүмүүс үймүүлж, энэ нь ажлын үр дүн, ахиц дэвшилд нөлөөлж, ажил саатахад ч хүрч магадгүй. Тиймээс дөрөв, тав дахь даалгавар нь стандартад нийцсэн удирдагчийн сайн хийх ёстой даалгавар юм. Зургаа, долоо дахь зүйлс нь бүх төрлийн хүмүүсийг дэвшүүлж, боловсруулж, ашиглах талаар хөнддөг. Хүмүүсийг ашиглах зарчим нь хүн бүрийг хамгийн сайн ашиглах явдал бөгөөд хүн чанар нь стандартад нийцэж, Бурханы гэрийн шаардсан стандартыг хангаж чадаж л байгаа бол төрөл бүрийн хүмүүс үүргээ гүйцэтгэж чадна. Өөрөөр хэлбэл, бүх төрлийн хүмүүст тохирсон үүргээ гүйцэтгэж чаддаг байх боломж олгох явдал; загасыг хуурай газарт амьдруулах гэж, эсвэл гахайг нисгэх гэж оролдох шаардлагагүй, хүн уг даалгаварт тохирсон, сайн хийж чаддаг, чадамгай байхад л хангалттай. Үүнээс гадна зарим даалгавар техникийн, мэргэжлийн талуудыг хамардаг бөгөөд зарим хүн үүнийг сайн хийдэг байж болох ч үнэндээ энэ чиглэлээр ямар ч ажил хийж байгаагүй, холбогдох зарчмыг ч ойлгодоггүй. Ийм хүмүүсийн хувьд хэрвээ тэд Бурханы гэрт дэвшүүлж, боловсруулах стандартыг хангаж байвал тэдэнд боломж олгож, дэвшүүлж, боловсруулах ёстой, ингэснээр тэд суралцаж чадна. Ийм маягаар Бурханы гэрийн янз бүрийн даалгаврыг гүйцэтгэхэд тохирсон бүр ч олон хүн байх бөгөөд чуулганд янз бүрийн даалгавар гүйцэтгэх хүмүүс хэрэгтэй болоход хэзээ ч сул орон тоо гарахгүй. Эдгээр нь хүмүүсийг дэвшүүлж, боловсруулах болон хүмүүсийг ашиглах хоёр талын асуудал юм. Найм, есийг харцгаая: Энэ хоёр зүйл нь удирдагч, ажилчдын ажилд хандах хандлагыг хөнддөг, өөрөөр хэлбэл, тэд Бурханы шаардлага болон Бурханы гэрийн зохицуулалтад хандахдаа, ажилд нь хүндрэл бэрхшээл тулгарах явцад хариуцлагаа биелүүлж, үнэнч байж, сайн ажиллах чадвартай эсэхийг хөнддөг. Арав, арван нэг дэх зүйл нь тахил болон Бурханы гэрийн бүх төрлийн эзэмшилд хандах зарчмыг хөнддөг. Нэг талаар энэ хоёр зүйл нь хүмүүсийн хэв чанар, ажлын чадамж, нөгөө талаар хүн чанарын асуудал, хүн үнэнч зантай эсэх, үүргээ гүйцэтгэж чадах эсэхийг хөнддөг. Дараа нь, чуулганд тохиолддог зарим онцгой нөхцөл байдал—жишээлбэл, чуулганы хэвийн амьдралд хэн нэгэн саад болж, үймүүлж, тасалдуулахтай холбоотой арван хоёр, арван гурав, арван дөрөв дэх зүйлийг харцгаая. Мэдээж, хамгийн ноцтой нь цэвэрлэгдэж, хөөгдөх ёстой антихристүүд юм уу бусад төрлийн хүмүүс гарч ирдэг явдал юм. Иймэрхүү хүмүүст яаж хандах, ямар зарчмаар хандах нь ч бас удирдагч, ажилчдын хариуцлагын цар хүрээнд багтдаг ажил билээ. Асуудлыг даруй олж илрүүлж чаддаг байх, хэн нэгэн саад учруулж, үймүүлж байгааг олж мэдээд даруйхан зогсоож, зохицуулж, шийдвэрлэж чаддаг байх, чуулганы ажил болон чуулганы амьдралыг тасалдуулахгүй байх—эдгээр нь энэ гурван зүйлийн хөнддөг асуудлууд юм. Сүүлийн зүйл нь бүх төрлийн чухал ажилтны хувийн аюулгүй байдлын асуудал, түүнчлэн бүх төрлийн чухал ажилд баталгаа гаргаж болох эсэх асуудлыг хөнддөг. Ажилтан аюулгүй байх үед ажилд ахиц гарч чадна, харин ажилтны аюулгүй байдалд асуудал, далд аюул учирвал ажил явагдаж чадах эсэх нь асуудалтай болно. Нийт хэдэн гол ангилал байгааг эргээд харцгаая. Нэг, хоёр, гурав дахь зүйл нь хүний амь-оролт хэмээх эхний ангилалд хамаарна. Дөрөв, тав дахь нь чуулганы ажлын янз бүрийн зүйлс болон ажлын тэдгээр зүйлсийн зааварлагчид гэсэн хоёр дахь ангилалд хамаарна. Зургаа, долоо дахь нь бүх төрлийн хүмүүсийг ашиглаж, боловсруулж, дэвшүүлэх гэсэн гурав дахь ангилалд хамаарна. Найм, ес дэх нь Бурханы гэрийн ажлын зохицуулалт болон ажлын хүндрэл бэрхшээл хэмээх дөрөв дэх ангилалд хамаарна. Арав, арван нэг дэх нь тахил болон Бурханы гэрийн эзэмшил хэмээх тав дахь ангилалд хамаарна. Арван хоёр, арван гурав, арван дөрөв дэх нь чуулганд тохиолддог онцгой орчин нөхцөл хэмээх зургаа дахь ангилалд хамаарна. Арван тав дахь нь чуулганы чухал ажил болон ажилтны аюулгүй байдал гэх долоо дахь ангилалд хамаарна. Нийтдээ арван таван зүйлийг агуулсан долоон ангилал бий. Энэ долоон ангилал нь удирдагч, ажилчдын хариуцлагын цар хүрээнд байдаг, ажлынх нь нэг хэсэг юм. Удирдагч, ажилчны хувиар чиний ажлын хамгийн үндсэн даалгавар бол энэ долоон ангилал бөгөөд энэ долоон ангилал нь удирдагч, ажилчинд тавьдаг Бурханы гэрийн шаардлагын цар хүрээ билээ. Хэрвээ бид удирдагч сайн ажил хийж чадах эсэх, ажлын чадамжтай эсэх, удирдагчийн хэв чанартай эсэх, удирдагчийн стандартад нийцэх эсэхийг хэмжихийг хүсвэл энэ долоон ангиллыг ашиглах ёстой. Үүнийг ойлгосны дараа энэ долоон гол ангилалд үндэслэн бид хуурамч удирдагчдын илрэл болон тодорхой дадал зуршлууд, мөн удирдагчаар ажиллах хугацаандаа тэдний хийсэн ямар зүйл стандартад нийцдэг нэгэн биш, харин хуурамч удирдагч мөн гэдгийг нь нотолдгийг нэг нэгээр нь нөхөрлөж, задлан шинжилнэ. Энэ долоон ангиллын дагуу хэмжих үед тэнд шийдвэрлэх нотолгоонууд байдаг бөгөөд энэ нь харьцангуй шударга, үндэслэлтэй юм. Надад хэл дээ, бид энэ долоон ангиллыг нэг нэгээр нь нөхөрлөх үү, эсвэл арван таван зүйлийг нөхөрлөх үү? Аль нь дээр вэ? (Арван таван зүйлийн талаар нэг нэгээр нь нөхөрлөх.) Ингэвэл та нарын дур сонирхолд тохирно—илүү дэлгэрэнгүй байх тусмаа сайн, тийм үү? Одоо тэгвэл хуурамч удирдагчдын янз бүрийн илрэлийн талаарх нөхөрлөлөө албан ёсоор эхлүүлцгээе.

Нэгдүгээр зүйл: Бурханы үгийг идэж, ууж, ойлгож, Бурханы үгийн бодит байдал руу ороход хүмүүсийг хөтлөх

Хуурамч удирдагчдад Бурханы үгийг ухамсарлах хэв чанар, чадвар байдаггүй

Хуурамч удирдагч гэж юу вэ? Мэдээж энэ нь бодитой ажил хийж чаддаггүй, удирдагчийн хувиар үүргээ биелүүлдэггүй хүн. Тэд ямар нэг жинхэнэ, нэн чухал ажил хийдэггүй; зарим нэг ерөнхий хэрэг явдал, өнгөц түвшний зарим даалгавар, амь-оролт юм уу үнэнтэй ямар ч хамаагүй зүйлд л санаа тавьдаг. Тэд ийм ажил хэчнээн их хийлээ гээд, энэ нь ямар ч ач холбогдолгүй. Тийм учраас ийм удирдагчдыг хуурамч гэж тодорхойлдог. Тэгвэл хуурамч удирдагчийг яг яаж ялган таних вэ? Одоо задлан шинжилж эхэлцгээе. Удирдагч юм уу ажилчны эхний хариуцлага нь бусдыг Бурханы үгийг идэж, уухад нь хөтөлж, үнэнийг нөхөрлөн бусдад үнэнийг ойлгуулж, үнэн-бодит байдалд оруулах явдал гэдгийг юун түрүүнд тодорхой болгох ёстой. Энэ нь удирдагчийг жинхэнэ үү, хуурамч уу гэдгийг шалгах хамгийн чухал шалгуур юм. Тэд Бурханы үгийг идэж, уухад бусдыг хөтөлж чадах эсэхийг, мөн асуудлыг шийдвэрлэхдээ үнэнийг ашиглаж чадах эсэхийг нь хар. Удирдагч, ажилчны хэв чанарыг, Бурханы үгийг ухамсарлах чадварыг нь шалгах, Бурханы сонгосон хүмүүсийг үнэн-бодит байдалд ороход нь хөтөлж чадах эсэхийг нь шалгах цорын ганц шалгуур энэ юм. Хэрвээ удирдагч юм уу ажилчин Бурханы үгийг хольцгүйгээр ухамсарлаж, үнэнийг ойлгож чаддаг бол Бурханд итгэх итгэлийн талаар хүмүүст байдаг үзэл, төсөөллийг Бурханы үгийн дагуу шийдвэрлэж, Бурханы ажлын бодит байдлыг ойлгоход нь хүмүүст туслах ёстой. Тэд бас Бурханы сонгосон хүмүүст тулгарсан бодитой бэрхшээлийг, ялангуяа итгэлдээ баримталдаг эндүү ташаа үзэл бодол, аль эсвэл үүргээ гүйцэтгэх талаарх буруу ойлголтыг нь Бурханы үгийн дагуу шийдвэрлэх ёстой. Тэд бас хүмүүст өөр өөр шалгалт, зовлон тулгарах үед гарч ирдэг асуудлуудыг шийдвэрлэхэд Бурханы үгийг ашиглан, Бурханы сонгосон хүмүүсийг үнэнийг ойлгож, хэрэгжүүлэх, Бурханы үгийн бодит байдалд ороход нь удирдан чиглүүлж чаддаг байх ёстой. Үүний зэрэгцээ тэд Бурханы үгэнд илчилсэн завхарсан байдлуудад үндэслэн хүмүүсийн янз бүрийн завхарсан зан чанарыг задлан шинжлэх ёстой, ингэснээр Бурханы сонгосон хүмүүс эдгээрийн аль нь өөрсдөд нь хамаатайг харж, өөрсдийгөө мэддэг болж, Сатаныг үзэн ядаж, Сатанаас урваж, улмаар энэ нь Бурханы сонгосон хүмүүст гэрчлэлдээ бат зогсох, Сатаныг ялах, элдэв янзын шалгалт дунд Бурханд алдрыг өгөх боломж олгоно. Энэ нь удирдагч, ажилчдын хийх ёстой ажил юм. Энэ бол чуулганы хамгийн үндсэн, шийдвэрлэх, мөн чанарын ажил билээ. Удирдагчаар ажиллаж буй хүмүүс Бурханы үгийг ухамсарлах чадвартай, үнэнийг ойлгох хэв чанартай бол Бурханы үгийг ойлгож, Бурханы үгийн бодит байдалд орж чадахаар үл барам, бас удирдаж буй хүмүүсээ Бурханы үгийг ойлгох, Бурханы үгийн бодит байдалд ороход нь залж чиглүүлж, удирдаж, тусалж чадна. Гэхдээ Бурханы үгийг ухамсарлах, үнэнийг ойлгох хэв чанар нь яг нарийндаа хуурамч удирдагчдад байдаггүй зүйл юм. Тэд Бурханы үгийг ойлгодоггүй, Бурханы үгээр ил болсон, өөр өөр орчин нөхцөлд хүмүүсийн гаргадаг завхарсан зан чанарыг мэддэггүй, ямар байдлаас Бурханыг эсэргүүцэх эсэргүүцэл, гомдол, урвалт урган гардаг гэх мэтийг мэддэггүй. Хуурамч удирдагчид өөрсдийгөө эргэцүүлж, Бурханы үгийг өөрсөдтэйгөө холбож чаддаггүй, зүгээр л Бурханы үгийн шууд утгаас багахан хоосон сургаал, цөөн хэдэн дүрэм журмыг л ойлгодог. Тэд бусадтай нөхөрлөх үедээ ердөө Бурханы зарим үгийг л цээжээр яриад, дараа нь шууд утгыг нь тайлбарладаг. Ингэснийгээ тэд үнэнийг нөхөрлөж, бодитой ажил хийж байна гэж боддог. Хэрвээ хэн нэгэн Бурханы үгийг өөрсөд шиг нь уншиж, цээжээр ярьж чаддаг бол тэд түүнийг үнэнийг хайрлаж, ойлгодог хүн гэж бодно. Хуурамч удирдагч Бурханы үгийн шууд утгыг л ойлгодог; тэд үндсэндээ Бурханы үгийн үнэнийг ойлгодоггүй, тиймээс Бурханы үгийн талаарх туршлагын мэдлэгийнхээ талаар ярьж чаддаггүй. Хуурамч удирдагчдад Бурханы үгийг ухамсарлах чадвар байхгүй; тэд Бурханы үгийн өнгөц утгыг л ойлгож чаддаг мөртөө энийгээ Бурханы үгийг ухамсарлаж, үнэнийг ойлгож байгаа хэрэг гэж боддог. Өдөр тутмын амьдралдаа бусдад зөвлөгөө өгч, туслахдаа тэд үргэлж Бурханы үгийг шууд утгаар нь тайлбарлаж, ингэх нь ажил хийж байгаа хэрэг, Бурханы үгийг идэж, ууж, Бурханы үгийн бодит байдалд ороход нь хүмүүсийг хөтөлж байгаа хэрэг гэж боддог. Үнэндээ хуурамч удирдагчид ийм маягаар Бурханы үгийн талаар үргэлж бусадтай нөхөрлөдөг хэдий ч өчүүхэн төдий ч бодитой асуудлыг шийдвэрлэж чаддаггүй бөгөөд Бурханы сонгосон хүмүүс Бурханы үгийг хэрэгжүүлж, туулж чадалгүй үлддэг. Тэд цуглаанд хэчнээн их оролцож, Бурханы үгийг идэж, уулаа ч гэсэн үнэнийг ойлгодоггүй, амь-оролтгүй хэвээр байдаг, тэдний хэн нь ч туршлагын мэдлэгийнхээ талаар ярьж чаддаггүй. Чуулганд ёрын муу хүмүүс, үл итгэгчид үймээн тарьж байсан ч гэсэн, хэн ч тэднийг ялган таньж чаддаггүй. Хуурамч удирдагч үл итгэгч юм уу ёрын муу хүн үймээн үүсгэж байгааг хараад ялган таньж чаддаггүй, харин тэднийг хайрлаж, сургамжилж, тэдэнд хүлээцтэй, тэвчээртэй хандахыг бусдаас шаардаж, чуулганд үймээн тарьсаар байхад нь энэ хүмүүсийг өөгшүүлдэг. Энэ нь чуулганы ажлын зүйл бүрийг нэлээд үр дүнгүй болоход хүргэдэг. Энэ бол хуурамч удирдагч бодитой ажил хийж чадаагүйн үр дагавар юм. Хуурамч удирдагчид үнэнийг ашиглан асуудлыг шийдвэрлэж чаддаггүй нь тэдэнд үнэн-бодит байдал байдаггүй гэдгийг харуулахад хангалттай. Тэд ярихдаа зүгээр л бичиг үсэг, хоосон сургаал чалчдаг бөгөөд хүмүүсийг хэрэгжүүл гэж хэлдэг бүхэн нь хоосон сургаал, дүрэм журам л байдаг. Жишээлбэл, хүн Бурханы талаар буруу ойлголттой болох үед хуурамч удирдагч түүнд “Бурханы үг энэ бүхнийг аль эрт хамарсан: Бурхан юу ч хийлээ гэсэн, хүнийг аврахын төлөө байдаг, энэ бол хайр. Бурханы үг хэчнээн тодорхой, хэчнээн ойлгомжтой болохыг хар. Чи яаж Бурханыг буруугаар ойлгосоор байж чаддаг байна аа?” гэж хэлнэ. Хуурамч удирдагчид хүмүүст иймэрхүү заавар өгдөг. Тэд хүмүүсийг ятгахын тулд бичиг үсэг, хоосон сургаал чалчиж, тэднийг хазаарлаж, дүрэм журам мөрдүүлдэг. Ингэх нь өчүүхэн төдий ч үр дүнгүй, ямар ч асуудлыг шийдвэрлэж чадахгүй. Хуурамч удирдагчид хүмүүсийг залж чиглүүлэхдээ бичиг үсэг, хоосон сургаал ярьж л чадах бөгөөд хоосон сургаал ярьж чадна гэдэг нь үнэн-бодит байдалд орсон гэсэн үг гэж бодоход хүмүүсийг хүргэдэг. Гэсэн ч бэрхшээл тохиолдох үед тэд хэрхэн хэрэгжүүлэхээ мэддэггүй, ямар ч замгүй байдаг ба ойлгосон бүх бичиг үсэг, хоосон сургаал нь мартагддаг. Энэ нь юуг харуулдаг вэ? Хоосон сургаалыг ойлгох ямар ч хэрэггүй, үнэ цэнгүй гэдгийг харуулдаг. Хуурамч удирдагчид зөвхөн хоосон сургаалыг л ойлгодог. Тэд асуудлыг шийдвэрлэхийн тулд үнэний талаар нөхөрлөж чадахгүй; үйлдэл нь зарчимгүй байдаг ба амьдралдаа тэд өөрсдийнхөө сайн гэж үздэг зарим дүрэм журмыг л дагадаг. Тийм хүмүүст үнэн-бодит байдал байдаггүй. Тийм учраас хуурамч удирдагчид хүмүүсийг Бурханы үгийг идэж, уухад нь хөтлөх үед жинхэнэ үр нөлөө гардаггүй. Тэд хүмүүст Бурханы үгийг шууд утгаар нь ойлгуулж л чадах бөгөөд Бурханы үгээс гэгээрэл олж авах, эсвэл ямар завхарсан зан чанартайгаа ойлгоход нь хүмүүст тусалж чадахгүй. Хуурамч удирдагчид ямар нэгэн нөхцөл байдалтай тулгараад хүмүүсийн байдал ямар байдгийг, хүмүүс ямар зан чанар-мөн чанар харуулдгийг, энэ эндүү ташаа байдал, завхарсан зан чанарыг шийдвэрлэхийн тулд Бурханы аль үгийг ашиглах ёстойг, тэдгээрийн талаар Бурханы үгэнд юу гэж хэлсэн байдгийг, Бурханы үгийн шаардлага, зарчим, дотор нь байгаа үнэнийг ойлгодоггүй. Хуурамч удирдагчид энэ үнэн-бодит байдлаас юу ч ойлгодоггүй. Тэд зүгээр л хүмүүст зөвлөж, “Бурханы үгийг илүү их идэж, уу. Бурханы үгэнд үнэн бий. Бурханы үгийг илүү их уншихаараа чи ойлгоно. Заримыг нь ойлгохгүй бол чи зүгээр л илүү их залбирч, илүү их эрж хайж, илүү их тунгаан бодох ёстой” гэж хэлдэг. Тэд хүмүүст ингэж зөвлөдөг ба ингэснээрээ асуудал шийдвэрлэж чаддаггүй. Хэнд асуудал тулгараад, тэднийг хайж ирэх нь хамаагүй, тэд адилхан зүйл хэлдэг. Дараа нь, тэр хүн өөрийгөө мэдэхгүй хэвээр, үнэнийг ойлгохгүй хэвээр байдаг. Тэд өөрсдийнхөө бодитой асуудлыг шийдвэрлэж чадахгүй, Бурханы үгийг хэрхэн хэрэгжүүлэх ёстойгоо ойлгохгүй, Бурханы үгийн шууд утга, дүрэм журмыг л баримтална. Бурханы үгийг хэрэгжүүлэх үнэн-зарчим, ямар бодит байдалд орох ёстой тухайд тэд ойлгохгүй хэвээр байдаг. Хуурамч удирдагчдын ажлаас ийм л зүйл гардаг: ганц ч бодитой үр дүн байдаггүй.

Ариун хүний ёс зүйгээр даруухан, аятайхан хувцаслахыг Бурхан хүмүүсээс шаарддаг. “Ариун хүний ёс зүйтэйгээр даруухан, аятайхан”—нийт зургаан үг байгаа ч ямар утгатайг нь та нар ойлгож байна уу? (Хоосон сургаалын үүднээс Бурхан хүмүүсээс ариун хүний ёс зүйтэйгээр даруухан, аятайхан хувцаслахыг шаарддаг гэдгийг бид бүгдээрээ мэдэж байгаа ч хувцас өмсөхдөө юуг даруухан эсвэл аятайхан гэж хэмжихээ мэддэггүй.) Энэ нь үнэнийг ойлгосон эсэх асуудлыг хөнддөг. Хэрвээ үүнийг хэмжиж мэдэхгүй бол Бурханы үгийг ойлгодоггүй гэдгийг чинь энэ нь нотолж байна. Тэгвэл Бурханы үгийг ойлгох гэдэг нь юу гэсэн үг вэ? Энэ нь Бурханы ярьдаг даруухан, аятайхан байдлын шалгуурыг, нэн ялангуяа хувцасны өнгө, хэв маягийг ойлгоно гэсэн үг. Ямар өнгө болон хэв маяг нь даруухан, аятайхан бэ? Үнэнийг ухамсарлах чадвартай хүмүүс бол юу нь даруухан, аятайхан, юу нь этгээд хачин бэ гэдгийг мэддэг. Хэдийгээр зарим хувцас даруухан, аятайхан боловч хуучинсаг загвартай байдаг. Бурхан хуучинсаг загвартай зүйлд дургүй, хуучны хэв загварыг дуурайхыг, эсвэл хоёр нүүрт фарисай бол гэж хүмүүсээс Тэр шаарддаггүй. Бурханы хэлдэг “даруухан, аятайхан” гэдэг нь хэвийн хүний төрхтэй, эрхэмсэг, цэмцгэр, дэгжин харагдахыг хэлдэг. Бурхан хүмүүсээс этгээд хачин хувцас өмсөхийг шаарддаггүй, гуйлгачин шиг ноорхой хувцаслахыг ч шаарддаггүй, харин ариун хүний ёс зүйтэйгээр даруухан, аятайхан хувцаслахыг шаарддаг. Хэвийн хүмүүс ингэж ухамсарладаг. Гэхдээ үүнийг сонсоод хуурамч удирдагч баярлан догдолж, “Бурханы үг бидэнд яаж хувцаслах хэм хэмжээг өглөө. ‘Ариун хүний ёс зүйтэйгээр даруухан, аятайхан’—бид энэ зургаан үгийг л баримтлах юм бол Бурханыг алдаршуулна, Бурханыг шившиглэхгүй бөгөөд шүтлэггүй хүмүүсийн дунд өндрөөр үнэлэгдсэн хүмүүс болно. Тэгвэл даруухан, аятайхан гэж юу вэ? Хүний төрхтэйгөөр ярьж, үйлдэх ёстой, ариун хүний ёс жаягтай байх ёстой гэсэн үг. Ариун хүмүүсийн тухай ярихдаа бид ерөнхийдөө эртний ариун хүмүүсийг хэлдэг. Бид ариун хүний ёс жаягтай байхыг хүсвэл эртний ариун хүмүүсийн хэв маягийг дуурайх ёстой, гэхдээ эртний хувцас өмсөөд явбал хүмүүс чамайг солиотой гэж бодно. Ингэх нь Бурханыг алдаршуулах зарчимтай нийцдэггүй, гэхдээ сүүлийн үед ариун хүмүүсийн өмсөж байсан хувцасны талаар зарим нэг нотлох баримт байх л ёстой, тэрийг бид хайж олж болно. Хэдэн арван жилийн өмнө нийгмийн орчин илүү дээр байсан. Хүмүүс илүү энгийн байж, илүү хуучинсаг байдлаар, зөв зохистой хувцасладаг байлаа. Чи энэ стандартын дагуу хувцаславал даруухан, аятайхан, ариун хүний ёс жаягтай байна. Энэ бол хэрэгжүүлэлтийн зам юм” гэж хэлдэг. 1970, 1980-аад оны хүмүүс цагаан цамц, хөх өмд өмсдөг байсныг олж мэдээд тэрээр ах эгч нарт “Би Бурханы үгээс гэрэл харлаа. 70, 80-аад оны хүмүүс нэлээд зохистой, энгийн хувцас өмсдөг байж. Тэднийг намбалаг гэж хэлж болохгүй ч Бурханы үгийн шаардлагатай илүү нийцэж байх шиг байна, тиймээс хэдүүлээ энэ стандартын дагуу хувцаслацгаая” гэв. Тэр удирдагч манлайлан тийм хувцас өмсөж, хүн бүр үүнийг сайхан харагдаж байна, нэлээд аятайхан, энгийн юм гэж бодно. Удирдагч: “Бурхан этгээд хачин хувцас өмсөж болохгүй гэсэн. Юун түрүүнд цамцныхаа товчийг хоолойгоо хүртэл зөв товчлох ёстой, ханцуйн бүх товчийг ч бас товчлох ёстой. Бугуйгаа гаргаж болохгүй, цамцаа өмдөн дотроо хийх ёстой, нүцгэн цээж, нуруугаа гаргахгүйгээр бүх юмаа сайн халхлах ёстой. Энэ хэчнээн даруухан, аятайхан болохыг харж байна уу! Энэ нь Бурханы шаардсанчлан даруухан, аятайхан биш гэж үү, ариун хүний ёс жаягтай нийцэж байгаа бус уу?” гэж хэлнэ. Удирдагч яг тэр мөчид өмсөж байгаа хувцсаа ихэд таашаахын сацуу бусдаас “Та нарын хувцас хэтэрхий орчин үеийн, дэндүү загварлаг юм. Энэ чинь Бурханыг шившиглэж байна, Бурханд таалагдахгүй. Бүгд хурдхан над шиг хувцасла, яг л над шиг бай!” хэмээн шаардана. Ялган таних чадваргүй хүмүүс даган дуурайж, ариун хүний ёс жаягт таарах даруухан, аятайхан гэгддэг хувцас олж өмсөх бөгөөд ихэнх хүн үүнийг сайн зүйл гэж хүртэл бодно. Гэхдээ зарим хүн эдгээр хуучинсаг зүйлийг зүрх сэтгэлдээ жигшиж, ингэх нь зохисгүй, Бурханы үгийг ингэж ойлгох нь гажуудал гэж үзэж байв. Энэ хүмүүс удирдагчийн үгэнд орох нь зөв, буруу гэдгийг тодорхой хэлж чадахгүй, дүгнэлт хийж зүрхлэхгүй байсан хэр нь олон нийтийг сохроор дагахгүй байхыг уриалж байв. Тэд удирдагчийн хэлсэн зүйл бүхэлдээ зөв биш гэж үзээд, дагаагүй. Бурханы үгийг ухамсарлах чадваргүй, Бурханы үгийг өөрсдөө уншаагүй, тэнэг мангуу хүмүүс л хуурамч удирдагчийн хэлсэн юм бүхнийг дагаж, хий гэж хэлсэн болгоныг, яаж хий гэснээр нь хийжээ. Тэд хуурамч удирдагчийг дагаж, түүнийг дуурайж, гадагш гарахдаа адилхан хувцаслаж байлаа. Тэд гадагш гарч олны дунд орох бүрдээ нэлээд баярлан хөөрч, “Бид Төгс Хүчит Бурханд итгэдэг, миний хувцаслалтад ариун хүний ёс жаяг ихээхэн бий. Та нар юу өмсөө вэ? Хэчнээн эрээн мяраан, ямар орчин үеийн, ямар муухай юм бэ! Биднийг хар, бид юугаа ч ил гаргаагүй!” хэмээн боддог байв. Тэд өөрсдийгөө гайхалтай гэж бодно. Хуурамч удирдагч Бурханы үгийг буруу тайлбарласнаа ухаарч чадаагүйгээр үл барам үнэндээ өөрийгөө Бурханы үгийг хэрэгжүүлж, Бурханы үгийн бодит байдалд орж байна гэж бодсон. Хуурамч удирдагчид ингэдэг. Хүмүүсийн хувьд ойлгоход хамгийн энгийн, хамгийн амархан Бурханы шаардлагын хувьд ч гэсэн хуурамч удирдагчид Бурханы үг юуг хэлж байгааг, Бурханы үгийн шаарддаг стандарт юм уу зарчмыг үнэндээ ойлгож чаддаггүй. Тэгвэл тэд хүн төрөлхтний завхарсан зан чанарын талаар, хүний бүх төрлийн байдлын талаар Бурханы хэлсэн зүйлийг ойлгож чадах уу? Энд ямар үнэн байгааг тэд яг мэдэж чадах уу? Мэдээж үгүй.

Хуурамч удирдагчид Бурханы үгийг ухамсарлах чадваргүй; тэд ердөө л Бурханы үгийн шууд утгаас Бурхан юу хэлснийг мэддэг боловч Бурханы үг ямар үнэнийг илэрхийлдэг, Бурхан хүмүүсээс юу шаарддаг, эсвэл хүмүүс ямар үнэн-зарчмыг ойлгох ёстойг ойлгодоггүй. Тиймээс тэд Бурханы үгийн талаар нөхөрлөх үедээ зүгээр л жаахан үгчилсэн тайлбар хийж, хүмүүст дагаж мөрдөх зарим нэг дүрэм журам, хэм хэмжээг өгч, өөрсдөө ч бас Бурханы үгийг ойлгодог, ажил хийсэн гэдгээ нотлохын тулд тэрийгээ ашигладаг. Зарим хуурамч удирдагч Бурханы үг хэдийнээсээ тодорхой, хүмүүс л Бурханы үгийг идэж, ууж, хүчин чармайлт гаргаж чаддаггүй гэж хүртэл боддог. Хүн бүрийн гарт Бурханы үгийн ном байгааг хараад Бурханы үгийг идэж уухад хүмүүсийг удирдан чиглүүлэх нь илүүц хэрэг гэж үздэг. Тиймээс тэд цуглааны явцад юм уу үүргээ гүйцэтгэж байхдаа асуудал олж илрүүлбэл хүмүүст Бурханы үгийн зарим хэсгийг сонгож илгээгээд л “Бурханы үгийн энэ хэсгийг унш”; “Бурханы үгийн тэр хэсгийг унш”; эсвэл “Бурханы үгэнд энэ талын тухайд ингэж хэлсэн, тэр талын тухайд тэгж хэлсэн байдаг” гэх мэтийн юм хэлдэг. Тэд хүмүүст Бурханы үгээс сонгосон хэсгүүдийг л илгээгээд, ятгалгын арга ашиглан Бурханы үгийг уншихад хүмүүсийг урамшуулж, ингэх нь Бурханы үгийг идэж, уухад хүмүүсийг хөтөлж, удирдагчийн хариуцлагаа биелүүлж байгаа хэрэг гэж боддог. Эдгээр үгийг хараад хүмүүс “Би ч бас Бурханы энэ үгийг уншсан; энэ үгийг надад зориулж олж өгөх чинь илүүц биш үү?” гэдэг. Харин хуурамч удирдагч “Би энэ үгийг чамд явуулаагүй бол энэ үг аль бүлэгт, аль хуудсан дээр байдгийг чи олж чадахгүй. Бурхан энэ үгийг ямар нөхцөл байдалд хэлснийг ч чи мэдэхгүй. Удирдагчийн хувиар би энэ хариуцлагыг үүрч, хэдийд ч, хаана ч чамд Бурханы үгийг илгээх ёстой” гэж боддог. Зарим хуурамч удирдагч, ажилдаа үнэнч зангаа болон хүмүүсийг Бурханы үгийн бодит байдал руу хөтлөх шийдэмгий байдлаа харуулахын тулд бялхсан хайрандаа хэн нэгэнд Бурханы үгийн арваас хорин хэсгийг ч нэг өдөрт илгээдэг. Бурханы эдгээр үгийг хүмүүст илгээсэн ч тэдний асуудал шийдвэрлэгддэг үү? Тэд удирдагчийн үүрэг ролийг гүйцэтгэдэг үү? Ихэнхдээ тэд энэ үүрэг ролийг гүйцэтгэдэггүй, учир нь хэрвээ хүмүүс эдгээр үгийг өөрсдөө ойлгож чаддаг бол тэдэнд удирдагч хэрэггүй байх болно. Үнэндээ Бурханы үгийг үргэлж уншдаг хүмүүс хуурамч удирдагчдын илгээсэн Бурханы үгийн хэсгүүдийг сайн мэддэг, гэхдээ хүмүүст юу дутаж байдаг вэ? Тэдний бэрхшээл, асуудал юу вэ? Эдгээр үнэнтэй хамаатай асуудлуудын тухайд бол, хүндрэл бэрхшээлтэй тулгараад хүмүүс эдгээр асуудлын мөн чанарыг нэвт харж чаддаггүй, тэдгээрийг шийдвэрлэхийн тулд хаанаас эхлэхээ мэддэггүй, эдгээр үнэнд хэрхэн орохоо мэддэггүй—хуурамч удирдагчид ч бас мэддэггүй. Тэгвэл тэд энэ асуудал дээр хариуцлагаа биелүүлсэн үү? Тэд удирдлагын ажилдаа чадварлаг уу? Мэдээж, тэд энэ хариуцлагаа биелүүлээгүй. Жишээ нь, хүмүүс Бурханы үгээс үнэнч шударга хүн байх тухай унших үед хуурамч удирдагч Бурханы үгийг яаж идэж, уухаа мэдэхгүй, үнэнийг ухамсарлаж, ойлгох хэв чанаргүй учраас “Бурханы шаардлага өндөр биш. Бурхан биднээс үнэнч шударга хүмүүс байхыг шаарддаг, үнэнч шударга байх гэдэг нь үнэнийг хэлнэ гэсэн утгатай. Бурханы үгэнд ‘Үг чинь за бол за, үгүй бол үгүй байг’ (Матай 5:37) гээд бүгдийг нь хэлчихсэн биш үү? Бурханы үг хэчнээн тодорхой гээч! Зүгээр л зүрх сэтгэлдээ бодож байгаа бүхнийг хэл; энэ хэчнээн энгийн гээч! Яагаад чи үүнийг хийж чаддаггүй юм бэ? Бурханы үг бол үнэн, бид үүнийг хэрэгжүүлэх ёстой. Хэрэгжүүлэхгүй байх нь тэрсэлж буй хэрэг, Өөрийнх нь эсрэг тэрсэлдэг хүмүүсийг Бурхан авардаг уу? Авардаггүй” гэж хэлнэ. Энийг сонсоод хүмүүс: “Таны хэлдэг бүхэн үнэн боловч бид яаж үнэнч шударга хүмүүс байхаа мэдэхгүй л байна. Учир нь санаандгүйгээр, эсвэл өөр ямар ч сонголтгүй болох үедээ хүн худлаа хэлэх нь олонтаа, тэгэх нь ардаа шалтгаантай байдаг. Үүнийг яаж шийдвэрлэх ёстой вэ?” гэж хариулдаг. Хуурамч удирдагч юу гэх бол? “Энийг зохицуулахад амархан биш үү? Бурханы үгэнд тодорхой хэлээгүй гэж үү? Үнэнч шударга хүн байх гэдэг нь зүгээр л хүүхэд байхтай адилхан; хэчнээн энгийн гээч! Чи хэдэн ч настай байсан яг л хүүхэд шиг байж чадахгүй гэж үү? Хүүхдүүд яаж авирладгийг л хар.” Тэгэхэд нь үүнийг сонссон хүн: “Хүүхдийн үндсэн зан авир нь гэнэн цайлган, сэргэлэн цовоо байж, ийш тийш үсчиж, томоогүй авирлаж, олон зүйлийг ойлгохгүй байх явдал. Удирдагч ингэж хэлсэн юм чинь би ингэх ёстой юм байна” гэж бодлогоширдог. Маргааш нь, гуч дөчөөд настай энэ хүн үсээ хоёр хувааж сүлжээд, ягаан тууз, үсний хавчаар зүүж, ягаан цамц, гутал, оймс өмсөөд, тэр чигтээ ягаан өнгөөр хувцаслажээ. Үүнийг хараад уг удирдагч “Зөв шүү! Хүүхэд шиг алхаж, үсэрч харай. Хүүхэд шиг хорон санаагүй нүдээр, нүүрэндээ инээмсэглэл тодруулан илүү гэнэн цайлган ярь—ингэх нь хүүхдийн төрх байдалд буцаж орж байгаа хэрэг биш гэж үү? Энэ бол үнэнч шударга хүний биеэ авч явах байдал!” гэж хэлдэг. Удирдагч тун сэтгэл хангалуун байхад бусад нь үүнийг мунхаг, хэвийн бус зан авир гэж үздэг. Энэ хуурамч удирдагч асуудлыг шийдвэрлэж чадаагүйгээр үл барам бас үнэн-зарчмыг яаж эрж хайхаа огт мэдэлгүй, хүмүүсийг утгагүй зам руу хөтөлсөн. Үнэнч шударга хүн байх тухай хамгийн энгийн үнэнийг ч хуурамч удирдагч яаж зөв, цэвэр ухамсарлахаа мэддэггүй, дүрэм журмыг сохроор хэрэглэж, сонссон хүмүүсийн дургүйцлийг төрүүлэхүйц байдлаар ихэд мушгин гуйвуулж ухамсарладаг. Хуурамч удирдагчдын хийдэг зүйл энэ.

Хуурамч удирдагчид Бурханы үгийг элдэв янзын байдлаар ухамсарлаж, янз бүрийн этгээд, жигтэй сонин үзэл бодол гаргаж ирдэг. Тэд бас Бурханы үгийг хэрэгжүүлж, дагаж буй далбаа намируулж, өөрсдийнх нь ойлголтыг хүлээн авч, даган мөрдөхийг бусдаас шаарддаг. Товчхондоо, энэ хуурамч удирдагчид шиг хүмүүс Бурханы үгийн талаар үргэлж өнгөцхөн, гажууд ойлголттой байдаг. Сүнслэг нэр томьёо ашиглан үүнийг тодорхойлбол бид тэднийг “сүнслэг ойлголтгүй” гэж хэлнэ. Бурханы үгийн талаарх тэдний ойлголт гажууд байдгаар үл барам бас эдгээр гажууд хоосон сургаал, дүрэм журмыг яг л өөрсөд шиг нь дагахыг бусдаас үргэлж шаарддаг. Үүний зэрэгцээ тэд үнэнийг цэврээр ухамсарладаг хүмүүсийг яллахад өөрсдийн гажууд ойлголтыг ашигладаг. Сүнслэг ойлголтгүй энэ хуурамч удирдагчид антихристүүд шиг Бурханы үгийг шинжиж, нягталдаггүй. Гаднаас нь харахад тэд идэж, ууж, хүлээн авах хүлцэнгүй хандлагаар Бурханы үгэнд ханддаг юм шиг байдаг. Гэхдээ дорд хэв чанартай, Бурханы үгийг ухамсарлах чадваргүйн улмаас тэд Бурханы үгийг сурах бичиг мэт үзэж, Бурханы үг нь “нэг дээр нэгийг нэмбэл хоёр, хоёр дээр хоёрыг нэмбэл дөрөв” гэх логикыг дагадаг гэж боддог. Тэд Бурханы үг бол үнэн гэдгийг мэддэггүй бөгөөд Бурханы үгийн бодит байдалд орохын тулд хүн Бурханы үгэнд хэлсэн үнэн юуг хэлж байгааг, эдгээр үнэнд ямар янз бүрийн байдал, агуулга багтдагийг ойлгох ёстой. Бусад хүн Бурханы үгийг маш тодорхой, бодит байдлаар ухамсарлах үед тэд үүнийг өнгөцхөн, сонсох хэрэггүй гэж үзээд, “Би бүгдийг нь ойлгодог, бүхнийг мэддэг. Чиний ярьж байгаа зүйлийг Бурханы үгэнд аль хэдийн тодорхой тайлбарласан, чи энийг хэлэх ямар хэрэгтэй юм бэ?” гэдэг. Үнэндээ бусад хүмүүсийн ярьж байгаа зүйл Бурханы үгэн дэх үнэнтэй холбоотой тодорхой агуулгыг хамардгийг тэд мэддэггүй. Энэ хуурамч удирдагчид сүнслэг ойлголтгүй, Бурханы үгийг ухамсарлах чадваргүй учраас бүх үнэн бараг адилхан, үнэний хөнддөг асуудлуудын хооронд тодорхой ялгаа байхгүй гэж боддог; эдгээр зүйлийн талаар эцэс төгсгөлгүй ярьдаг ч гэсэн тэдгээр нь бүгд үндсэндээ адилхан асуудал гэж тэд үздэг. Ийм санаа бодол нь ноцтой асуудлыг илтгэдэг бөгөөд ийм хүмүүс үнэнийг хэзээ ч ойлгохгүй байх тавилантай.

Хуурамч удирдагчид хүмүүсийг үнэн-бодит байдал руу хөтөлж чадахгүй

Тэгвэл Бурханы үндсэн гол үгийн талаар аль хэдийн тодорхой туршлагатай болж, тэдгээрт орсон, зарим нэг үнэн-бодит байдалтай, сайн хэв чанартай, ухамсарлах чадвартай хүмүүс байдаг ч тэдэнд илүү нарийн удирдамж, удирдлага хэрэгтэй байдаг, ингэснээр тэдний оролт илүү сайн, илүү дэлгэрэнгүй болж чадна. Зөвхөн хуурамч удирдагчид л үнэний тодорхой нарийн ширийн нь юуг хэлж байгааг, эсвэл яагаад ингэж хэлснийг ойлгож чаддаггүй бөгөөд юмыг дэмий л төвөгтэй болгож, үгээр тоглож буй хэрэг гэж боддог. Тэд үнэнд хамаатай янз бүрийн талыг хэрхэн ухамсарлаж, туулж мэдрэхээ ойлгодоггүй, мэддэггүй. Тиймээс удирдагч болсныхоо дараа тэдний хийж чадах зүйл нь ердөө л нийтлэг нөхөрлөдөг Бурханы үгийг идэж, уухад хүмүүсийг хөтөлж, дараа нь зарим нэг хоосон сургаалын талаар ярьж, дүрэм журмыг баримтлах хэрэгжүүлэлтийн зарим аргыг нэгтгэн дүгнэх явдал бөгөөд тэдгээрээс хүмүүсийн олж авдаг зүйл нь ердөө л зарим нэг өнгөцхөн сүнслэг нэр томьёо, нийтлэг яригддаг бичиг үсэг, хоосон сургаал, дүрэм журам, уриа лоозон юм. Шинэ итгэгчдийн хувьд бол хуурамч удирдагчдын номлол нь ганц хоёр жилдээ бараг хангалттай байж болох ч нэг юм уу хоёр жилийн дараа зарим үнэнийг ойлгож авсан хүмүүс хуурамч удирдагчдын цогц үг яриа, арга замыг ялган таньж эхэлнэ. Үндсэндээ ухамсарлах чадваргүй хүмүүсийн тухайд бол, хуурамч удирдагчид яаж ч номлолоо гэсэн юу ч мэдэрдэггүй, ямар ч мэдрэлгүй бөгөөд энэ удирдагчдын номлож буй зүйл ердөө л бичиг үсэг, хоосон сургаал, ойлгодог зүйл нь зүгээр л хоосон онол, уриа лоозон, дүрэм журам болохоос үнэн огтхон ч биш гэдгийг ухаарч чаддаггүй. Эдгээр илрэлд үндэслэвэл хуурамч удирдагчид “Бурханы үгийг идэж, ууж, ойлгож, Бурханы үгийн бодит байдал руу ороход хүмүүсийг хөтлөх” хариуцлагыг биелүүлж чадах уу? Тэд энэ үүрэг ролийг гүйцэтгэж чадах уу? Тэд хариуцлагаа биелүүлж чадах уу? (Үгүй.) Яагаад чадахгүй гэж? Гол асуудал нь юу вэ? (Тийм хүмүүс сүнслэг ойлголтгүй, үнэнийг ухамсарлаж чаддаггүй.) Тэд сүнслэг ойлголтгүй, үнэнийг ухамсарлаж чадахгүй хэр нь бусдыг удирдахыг хүссээр байдаг—энэ нь туйлын боломжгүй! Хуурамч удирдагчид, Бурханы үгийг ойлгож, Бурханы үгийн бодит байдалд ороход нь хүмүүсийг хөтөлж чадна гэж бодох нь харганын ноос түүж эсгий хийхээр оролдохтой адилхан—энэ бүтэхгүй! Жишээ нь, үнэнч шударга хүн байхыг аваад үзье: Энэ талаарх Бурханы үг нэлээд энгийн, төвөгтэй биш хэдхэн өгүүлбэр л байдаг. Багахан боловсролтой хэн боловч эдгээр үг ямар утгатайг мэднэ. Гэхдээ хуурамч удирдагчид өөрсдийгөө ажил хийх чадвартай, хүмүүсийг удирдаж чадна гэдгээ нотлохын тулд Бурханы үгэнд үндэслэн тайлбарлаж, “Хүмүүсийг үнэнч шударга бай гэдэг Бурханы шаардлагын ач холбогдол юу вэ? Үнэнч шударга хүн байх нь Бурханы хайрладаг зүйл. Шүтлэггүй хүмүүс үнэнч шударга биш, тэд үнэнийг хэлдэггүй, хэлдэг юм нь бүхэлдээ худал яриа, хуурамч үг; хорвоо ертөнц тэр чигтээ худал хуурмагийн том орон. Тиймээс өнөөдөр ирээд Бурханы хүмүүсээс шаарддаг хамгийн эхний зүйл бол үнэнч шударга байх явдал юм. Хэрвээ чи үнэнч шударга хүн биш бол Бурхан чамайг хайрлахгүй; хэрвээ чи үнэнч шударга хүн биш бол аврагдаж чадахгүй, хаанчлалд ч орж чадахгүй; хэрвээ чи үнэнч шударга хүн биш бол үнэнийг хэрэгжүүлж чадахгүй, гарцаагүй ов мэхтэй хүн юм; хэрвээ чи үнэнч шударга хүн биш бол бүтээгдсэн зүйлийн стандартад нийцэхгүй” гэдэг. Одоо та нар хэрхэн үнэнч шударга хүн байхаа ойлгов уу? (Үгүй.) Энэ бүхний дараа ч ойлгомжгүй хэвээр байна. Энийг сонсоод шинээр итгэгчид эдгээр үг нь гойд сайн, шашинд байх хорь гучин жилийн хугацаандаа сонсож байгаагүй зүйл байна гэж санадаг. Зарим нь бүр “Энэ үг хүчтэй, өгүүлбэр бүрд нь ‘Амен’ гэж хэлүүштэй. Энэ номлол үнэхээр сайн, үнэхээр Хаанчлалын эрин үеийн номлол юм аа!” гэж хэлнэ. Тэгэхэд нь хуурамч удирдагчид үргэлжлүүлэн “Бурхан биднээс үнэнч шударга хүмүүс байхыг шаарддаг, тэгвэл бид үнэнч шударга хүмүүс мөн үү?” гэдэг. Зарим нь үүнийг тунгаан бодож, “Бурхан биднээс үнэнч шударга хүмүүс байхыг шаарддаг юм чинь бид хараахан үнэнч шударга хүмүүс биш” гэдэг. Зарим нь чимээгүй дотроо, “Би өөрийгөө нэлээд гэнэн цайлган гэж боддог. Би бусадтай хэзээ ч хэрэлддэггүй, бизнес хийхдээ хэнийг ч хуурч зүрхэлдэггүй. Заримдаа би завшааныг жаахан л ашиглах юм бол шөнө ч унтаж чаддаггүй. Би үнэнч шударга хүн мөн үү? Би өөрийгөө гэнэн цайлган хүн гэж боддог, энэ нь үнэнч шударга хүн байхтай утга нэг биш гэж үү?” хэмээн боддог. Бусад нь “Би угаасаа худлаа хэлж чаддаггүй. Худлаа хэлэх л юм бол миний нүүр улайдаг болохоор би үнэнч шударга хүн байж таарна, тийм үү?” гэдэг. Тэгэхэд хуурамч удирдагчид: “Чи үнэнч шударга хүн мөн эсэхээс үл хамааран, Бурханы үг биднээс үнэнч шударга байхыг шаарддаг тул чи үнэнч шударга хүн байх шаардлагатай. Чи Бурханы үгийн дагуу үйлддэг бол үнэнч шударга хүн мөн. Тэгвэл чи ов мэхтэй байдлаас ангижирч, Сатаны харанхуйн нөлөөний хүлээсээс ангижирна. Үнэнч шударга хүн болмогцоо чи үнэн-бодит байдалд орж, үүргээ сайн гүйцэтгэж чадна, Бурханыг дуулгавартай дагаж чадна” хэмээн нэмж хэлдэг. Одоо та нар яаж үнэнч шударга хүн байхыг ойлгов уу? (Үгүй.) Гэсэн ч зарим хүн баярлаж, “Энэ үг хүчтэй юм. Амен! Өгүүлбэр бүр нь зөв байна. Эдгээрийн аль нь ч Бурханы үгээс шууд гараагүй, харин бүгдийг нь Бурханы үгээс ухамсарласан. Ингэж ухамсарлах нь гайхалтай! Би яагаад энийг ингэж ухамсарлаж чаддаггүй юм бэ? Энэ удирдагч цолондоо үнэхээр тохирсон, үнэхээр удирдагч байхаар бүтээгдсэн юм аа!” гэдэг. Хэв чанартай, ухаантай хүмүүс энийг сонсоод, тунгаан бодож, “Та үнэнч шударга хүн гэж юу болохыг тайлбарлаагүй. Хүн яг яаж үнэнч шударга хүн байх юм бэ?” гэдэг. Хуурамч удирдагчид үргэлжлүүлэн, “Үнэнч шударга хүн байх гэдэг нь худал хэлэхгүй байх гэсэн үг. Жишээ нь, хэрвээ чи өмнө нь садар самуун үйлдсэн бол Бурханд залбирч, хэдэн удаа, хэнтэй тийм юм хийснээ улай. Хэрвээ чамд Бурханыг харж, Бурханд хүрч чадахгүй гэж санагддаг бол удирдагчид үнэнээ улайж, бүхнийг тодруул. Шулуухан үнэнээ улайх нь үнэнч шударга хүн байхын хамгийн үндсэн шаардлага. Үүнээс гадна, энэ нь зүрх сэтгэлээ уудалж, юунд ч худал хуурмагийг холихгүй байх явдал. Чи аливаа зүйлийн талаар юу бодож байгаа, ямар санаархал тээж байгаа, ямар завхрал илчилдэг, зүрх сэтгэлдээ хэнийг үзэн ядаж, харааж зүхсэн, хэнд хор хөнөөл учруулж, хэний эсрэг явуулга хийхийг хүсдэг—бүгдийг нь тэр хүмүүст улайх ёстой. Ингэснээрээ чи нээлттэй, илэн далангүй болж, гэрэлд амьдарна. Үнэнч шударга хүн байх гэж үүнийг хэлнэ. Үнэнч шударга хүн эгогоо орхих ёстой; тэд зүрх сэтгэлийнхээ хамгийн ёрын муу, хамгийн харанхуй хэсгүүдийг харуулж, задлан шинжилж чаддаг байх ёстой” гэж хэлдэг. Энийг сонсоод одоо та нар яаж үнэнч шударга хүн байхаа ойлгов уу? (Ойлгоогүй л байна.) Сонссоны дараа ч гэсэн хүн тодорхой хэрэгжүүлэлтийг биш, зөвхөн хоосон сургаалыг л ойлгодог. Бурханы үгийг ингэж ухамсарласан хуурамч удирдагчид ийм маягаар Бурханы үгийг идэж, уухад хүмүүсийг хөтөлж, бас ийм маягаар нөхөрлөн, өөрсдийгөө Бурханы үгийг хамгийн их ойлгодог, Бурханы үгийг ухамсарлах чадвартай, хүмүүсийг Бурханы үгийн бодит байдал руу хөтөлж чадна гэж боддог. Үнэн хэрэгтээ тэдний ухан ойлгож, нөхөрлөдөг зүйл бүгд ердөө л хоосон сургаал, уриа лоозон бөгөөд үнэн-бодит байдлыг эрж хайж, үнэн-зарчмыг ойлгохыг хүсдэг хүмүүст ямар ч тус дэм болдоггүй. Гэсэн ч хуурамч удирдагчид өөрсдийгөө асар их ухамсарлах чадвартай, Бурханы үгийн талаар өвөрмөц мэдлэг ухаантай, жирийн хүмүүсээс илүү гоц гойд гэж бодсоор байдаг. Тэгээд эдгээр хоосон сургаал, уриа лоозонг хаа сайгүй номлож, тэр ч бүү хэл бусадтай харьцуулж, эдгээр хоосон сургаал, уриа лоозонг үргэлж ашиглан хэл амаар маргалдаж, бүр хүмүүст сургамжилж, хүмүүсийг засаж, шүүж, яллахдаа эдгээрийг байнга ашигладаг. Ингэснээрээ тэд өөрсдийгөө ажил хийж, Бурханы үгийг бодит амьдралд авчирч, Бурханы үгийг хэрэглэж байна гэж боддог. Энэ нь төвөгтэй асуудал биш гэж үү? Хуурамч удирдагчид Бурханы үгийг ойлгож чадахгүй, хүмүүсийг Бурханы үгийн бодит байдал руу хөтөлж чадахгүй. Бурханы үгийг уншаад тэд зарим бичиг үсэг, хоосон сургаалыг л нөхөрлөж чадна, тэгсэн хэр нь хаа сайгүй номлож, өөрсдийгөө гайхуулж явдаг. Гэвч үнэндээ тэд Бурханы үгэн дэх ямар ч үнэнийг ойлгодоггүй. Жишээ нь, тэд зарим нэг төстэй сүнслэг нэр томьёо, ижил төстэй хэллэгийг ойлгодоггүй, тэдгээрийн хоорондох ялгааг, эсвэл бодит нөхцөл байдалд хэрхэн тохируулахыг ч мэддэггүй. Дүрэм журмыг мөрдөж, бичиг үсэг, хоосон сургаал чалчихыг эс тооцвол тэд Бурханы үгийг жинхэнээсээ ойлгодоггүй, үнэхээр хэрэгжүүлдэггүй. Тиймээс хуурамч удирдагчид өөрсдөө үнэнийг ойлгодоггүй, Бурханы үгийг ойлгох, үнэн-бодит байдалд ороход нь хүмүүсийг хөтөлж ч чадахгүй нь тодорхой байна. Бид үүнийг үнэнч шударга хүн байх тухай жишээн дээр тайлбарлан харууллаа. Хуурамч удирдагчид үнэнч шударга хүн байх тухай үнэнийг хэрхэн ойлгохоо мэддэггүй тул бичиг үсэг, хоосон сургаал чалчиж, уриа лоозон номлоход хүрч, сүнслэг ойлголтгүй мулгуу, мунгинуу хүмүүсийг төөрөлдүүлж, толгойг нь эргүүлж орхидог. Эдгээр үг, хоосон сургаалыг сонсоод тэд хуурамч удирдагчдыг ихэд шүтдэг бөгөөд тэднийг хэдэн жил дагасныхаа дараа эцэст нь хамгийн үндсэн үнэнийг ч ойлгоогүй, ямар ч оролтгүй байдаг. Энэ зүйлийн талаарх нөхөрлөлөө ингээд дуусгая.

Хоёрдугаар зүйл: Төрөл бүрийн хүний байдлыг мэддэг болж, бодит амьдралд нь тулгарч байгаа амь-оролттой холбоотой төрөл бүрийн бэрхшээлийг шийдвэрлэх (Нэгдүгээр хэсэг)

Хуурамч удирдагчид төрөл бүрийн хүний байдлыг нэвт харж чадахгүй

Удирдагч, ажилчдын хоёр дахь хариуцлага нь төрөл бүрийн хүний байдлыг мэддэг болж, бодит амьдралд нь тулгарч байгаа амь-оролттой холбоотой төрөл бүрийн бэрхшээлийг шийдвэрлэх явдал юм. Хуурамч удирдагчид энэ ажлыг яаж хийдэг вэ? Тэд энэ даалгаврыг гүйцэтгэх чадвартай юу? Үүнийг задлан шинжилцгээе. Төрөл бүрийн хүний байдлыг мэддэг болох—юунд үндэслэн үүнд хүрэх вэ? Янз бүрийн хүмүүсийн завхарсан зан чанар, мөн чанарыг ил болгодог Бурханы үгийг ойлгосны үндсэн дээр үүнд хүрдэг. Янз бүрийн хүмүүсийн байдлыг бүрэн ухамсарлахын тулд хүн эхлээд хүмүүсийн янз бүрийн байдал, завхарсан зан чанар, завхарсан мөн чанарыг ил болгосон Бурханы үгийг ойлгож, өөрсдийгөө тэдгээртэй харьцуулж чаддаг байх ёстой. Бурханы ил болгосон нэг төрлийн зан чанар нь ямар төрлийн хүмүүсийг хэлж байгаа, тэдний хүн чанар ямархуу байдаг, тэд ямар илрэл, илчлэлтэй байдаг, Бурхан, Бурханы үг болон өөрсдийн үүрэгт хандах хандлага нь ямар байдаг; хүн эдгээр байдлыг Бурханы үгтэй харьцуулж, ингэснээрээ янз бүрийн хүмүүсийн байдлыг бүрэн ухамсарлаж чадна. Тиймээс янз бүрийн хүмүүсийн байдлыг мэддэг байх нь Бурханы үгийг ойлгож, Бурханы үгийг ухамсарлах чадвартай байсны үндсэн дээр эхлээд хэрэгждэг. Хуурамч удирдагчид Бурханы үгийг ухамсарлах чадваргүй тул Бурханы үгээр ил болсон янз бүрийн төрлийн хүмүүс болон янз бүрийн байдал, завхарсан мөн чанарын талаарх нарийн төвөгтэй үнэнийг ойлгож чадах уу? (Чадахгүй.) Тэд энд хамаарах харилцааг ойлгодоггүй, мэддэггүй, холбогдох үнэнийг мэддэггүй. Тэд Бурханы үгийг ухамсарлах чадваргүй учраас энэ маш шийдвэрлэх, чухал асуудлыг буюу янз бүрийн хүмүүсийн байдлыг ойлгох нь хуурамч удирдагчдын хувьд маш төвөгтэй, хэцүү даалгавар байдаг.

Хуурамч удирдагчид янз бүрийн хүмүүсийн байдлыг хэрхэн ойлгодог вэ? “Энэ хүн урам зоригтой, тэр хүн шалихгүй, энэ хүн гоё хувцаслах дуртай, тэр хүн итгэл багатай…” гэж тэд боддог. Тэд зөвхөн эдгээр өнгөц үзэгдлийг л хардаг, харин Бурханы үг болон үнэн-бодит байдалд хандах хүний хандлага үнэндээ юу болох, уг чанар-мөн чанар нь үнэндээ ямар болохыг мэддэггүй. Жишээ нь, хэн нэгэн хүн жинхэнэ итгэлтэй, үүргээ гүйцэтгэхдээ эрч хүчтэй ч гэр бүлийн бэрхшээл, татлаа түтлээ нь үүргийнх нь үр дүнд нөлөөлдөг; үүнийг хараад хуурамч удирдагч түүнд буруу нэр хаяг зүүж, “Энэ хүн үл итгэгч. Тэр гэр бүлээсээ салж чадахгүй. Үргэлж хүүхдүүдийнхээ талаар бодож байгаа. Тэр гэртээ хадгаламжтай ч хандив өргөдөггүй. Тиймээс энэ хүн маш ярвигтай, ирээдүйд чухал даалгаварт ашиглаж болохооргүй” гэж хэлдэг. Үнэндээ энэ хүний асуудал ноцтой биш; тэр хүн ердөө л Бурханд богинохон хугацаанд итгэсэн, үнэний талаар өнгөц ойлголттой болохоор олон зүйлийг нэвт харж чаддаггүй. Тэр хүн гэр бүлийнхэн, үр хүүхдүүддээ хэрхэн хандах, өмч хөрөнгөө хэрхэн зохицуулахаа мэддэггүй. Тэр залбирах, эрж хайх үе шатандаа байсаар байгаа бөгөөд хэрэгжүүлэлтийн зөв зарчим, арга барилыг хараахан олоогүй байгаа. Тэрээр үнэнийг хэрэгжүүлэх хүсэлтэй ч гэр бүлийн татлаа түтлээ, хүндрэл бэрхшээлтэй тулгарах үедээ түр зуур бага зэрэг сул дорой болж, үүргээ гүйцэтгэхдээ төдийлөн идэвхтэй биш байдаг. Гэхдээ өөрт нь чуулганы даалгасан ажлыг үнэн сэтгэлээсээ гүйцэлдүүлж чаддаг нь ихэнх хүний хийж чаддаггүй зүйл юм. Хэв чанар, хүн чанар, үнэнд хандах хандлагаас нь харвал тэр сайн хүн мөн. Гэвч хуурамч удирдагчид үүнийг ингэж хардаггүй, учир нь тэд Бурханы үгийг ойлгодоггүй, хэн нэгний уг чанар-мөн чанар ямар болох, хүний байгаа байдал нь уг чанар-мөн чанараасаа болсон уу, түр зуурын сул дорой байдал уу, эсвэл биеийн хэмжээний асуудал уу гэдгийг хэмжих стандарт болгож Бурханы үгийг хэрхэн ашиглахаа мэддэггүй; тэд эдгээр зүйлийг хэмжиж чаддаггүй. Иймэрхүү хүнд тулгардаг хүндрэл бэрхшээл нь бодит амьдралд тохиолддог бөгөөд амь-оролттой хамаатай байдаг—хуурамч удирдагчид иймэрхүү асуудлуудыг зохицуулж чадах уу? Тэд энэ хүмүүсийн бэрхшээлийг шийдвэрлэж чадах уу? (Чадахгүй.) Хуурамч удирдагчид янз бүрийн хүмүүсийн байдлыг үнэн зөв ойлгож чаддаггүй, янз бүрийн хүмүүсийн уг чанар-мөн чанарын сайн, мууг үнэн зөв ялган таньж чаддаггүй учраас янз бүрийн хүмүүсийн бэрхшээл, асуудлуудыг ч бас нарийн зөв шийдвэрлэж чадахгүй. Эсрэгээрээ тэд гагцхүү урам зоригт түшиглэдэг, ийш тийш гүйж өөрсдийгөө зарлагадаж, бэрхшээл зовлонг тэсвэрлэж, төлөөс төлж чаддаг ч хэв чанар муутай, ухамсарлах чадваргүй хүмүүсийг хөгжүүлж боловсруулах гол бай гэж үздэг бөгөөд ийм хүмүүст бэрхшээл тулгарах үед бэрхшээлийг нь шийдвэрлэх гэж нөхөрлөдөг. Гэвч үнэхээр хэв чанартай, хүн чанар сайтай хүмүүсийн хувьд, бэрхшээл тулгарч, бага зэрэг сул дорой болох үед нь хуурамч удирдагчид бэрхшээлийг нь хэрхэн шийдвэрлэж, тэдэнд яаж ханддаг вэ? Энэ хүмүүс бэрхшээлтэй тулгарч, үнэндээ бага зэрэг л сул дорой болох үед нөхцөл байдлынх нь дагуу тэднийг дэмжиж, тэдэнд туслах ёстой; тэдэнд Бурханы санаа зорилгыг нөхөрлөх ёстой—тэднийг бүрмөсөн үл тоож болохгүй, нэр хаяг зүүж бүр ч болохгүй. Гэхдээ хуурамч удирдагчид ийм хүмүүсийн бэрхшээлийг яаж шийдвэрлэдэг вэ? Тэд: “Бурханы ажил аль хэдийн ийм үе шатанд хүрчихсэн байхад чи нөхөр, хүүхдүүдтэйгээ зууралдсаар байдаг; бүр хүүхдүүдээ их сургуульд явуулж, хэтийн ирээдүйнх нь араас хөөцөлддөг. Гамшиг улам ноцтой болж байхад энэ дэлхийд ер нь хэтийн ирээдүй байна гэж үү? Чи өөрийнхөө аминд ч санаа тавьж чадахгүй байж яаж тийм юманд санаа тавьж чадаж байна аа? Бурханы ажил бараг дуусаж байна, хугацаа хэчнээн давчуу байгаа билээ дээ! Чи өөрийгөө бүрэн зориулахгүй юм бол чамайг бүтээгдсэн зүйл гэж нэрлэж болно гэж үү? Чи хүн хэвээрээ гэж үү?” гэдэг. Энэ хүмүүсийн бэрхшээл үнэхээр энэ мөн үү? (Үгүй.) Энэ хүмүүс бэрхшээл тулгарахад бага зэрэг сул дорой болсны шалтгаан нь үнэнийг хайрладаггүй, эсвэл үүргээ гүйцэтгэхийг хүсдэггүйгээс биш, харин ердөө л биеийн хэмжээ багатайгаас нь болж байгаа юм. Тиймээс хуурамч удирдагчдын хэлдэг зүйл тэдний байдалтай нийцдэггүй; энэ нь түүний байдлын гол зангилаа, эсвэл гол талыг ойлгоогүй, үнэндээ юу бодож байгаа, ямар төрлийн хүн болох, бэрхшээлийг нь шийдвэрлэхийн тулд түүнийг хэрхэн залж чиглүүлж, туслах ёстойг ойлголгүйгээр илт буруу нэр хаяг зүүсэн хэрэг гэдэг нь илэрхий байна. Хуурамч удирдагчид эдгээр асуудлыг хэрхэн шийдвэрлэхээ мэддэггүй. Тэгвэл ийм асуудал гарах үед хүн үүнийг хэрхэн шийдвэрлэх ёстой вэ? Чи ингэж хэлж болно: “Чамд тулгараад байгаа асуудал бол олон хүнд тулгардаг асуудал. Гэр бүлийнхнээ үнэхээр орхиж, өөрсдийгөө Бурханы төлөө үнэн сэтгэлээсээ зарлагадаж чаддаг хүмүүс түргэн зангаар үйлддэггүй, харин удаан хугацаанд бэлдсэн байдаг. Нэг талаар, тэд хангалттай үнэнийг ойлгосон, жинхэнээсээ гэр бүлээ орхиж, Бурханы гэрт өөрийгөө үнэн сэтгэлээсээ зарлагадах хүсэл эрмэлзэлтэй байдаг, хожим нь үүндээ харамсахгүй гэсэн баталгаа өгч чаддаг—тэд бүгдийг нь нэгд нэггүй бодсон байдаг. Үүнээс гадна, энэ хугацаанд тэд бас урагшлах замыг бэлдэж, нээж өгөөч гэж Бурханд залбирахын сацуу үргэлжлүүлэн өөрсдийгөө үнэнээр зэвсэглэж, илүү их үнэнийг ойлгож, Бурханы төлөө өөрсдийгөө үнэн сэтгэлээсээ зарлагадахын тулд бүхнийг хойш тавих илүү их итгэлтэй болдог. Үүнд цаг хугацаа, залбирал, мэдээж Бурханы удирдлага болон зохицуулалт шаардлагатай. Хэрвээ чамд ийм хүсэл эрмэлзэл байгаа бол битгий сэтгэл түгш. Бурханд залбирч, чимээгүйхэн хүлээ, Бурхан чамд зориулсан зохицуулалтыг хийнэ. Хэрвээ чиний залбирал болон хүсэл эрмэлзэл Бурханы санаа зорилготой нийцэж, Бурханы сайшаалыг хүртвэл, хэрвээ чи бэлэн байж, Бурхан юу ч хийлээ гэсэн дуулгавартай дагаж, харамсахгүй бол Бурхан гарцаагүй чамд зам гаргаж өгнө. Энэ хугацаанд хүмүүсийн хийх ёстой зүйл бол бэлдээд хүлээх явдал; тэдний хийж чадах цорын ганц зүйл нь өөрсдийгөө үнэнээр зэвсэглэж, Бурханы санаа зорилгыг ойлгож, биеийн хэмжээгээ аажмаар өсгөх явдал юм. Бурхан янз бүрийн орчныг зохицуулах үед чи ямар ч гомдолгүйгээр Бурханы дээд эрх, зохицуулалтыг дуулгавартай дагахаар сонговол чи биеийн хэмжээтэй байгаа хэрэг—Бурхан юу ч хийлээ гэсэн, яаж ч зохицууллаа гэсэн чи дуулгавартай дагаж чадна.” Иймэрхүү удирдамжийг юу гэж бодож байна? (Сайн.) Нэг талаар, хариуцлагаа биелүүлж, Бурханы санаа зорилгыг ойлгоход нь хүмүүст тусалж байна; нөгөө талаар, тэднийг чадвараас нь давсан зүйл хийлгэхээр хүчлэхгүй, харин бодит нөхцөл байдалд нь тааруулан тэдэнд хандаж байна. Ингэх нь Бурханы үгээр асуудлыг шийдвэрлэж буй хэрэг биш гэж үү? Бодит амьдралд хүмүүст тулгардаг бэрхшээлийг хүмүүсийн байдалд тулгуурлан шийдвэрлэж байгаа хэрэг энэ биш гэж үү?

Үүргээ гүйцэтгэхдээ зарим хүн үргэлж хааш яаш, хариуцлагагүй хандаж, үргэлж чухал царайлж, биеэ тоосон, өөрийгөө зөвтгөдөг, бусадтай хамтран ажиллах чадваргүй байдаг бөгөөд чуулганы ажилд хохирол учруулж өчүүхэн ч буруугаа мэдэрдэггүй. Тийм нөхцөл байдлыг хараад хуурамч удирдагч уг асуудлыг зохицуулж, шийдвэрлэж эхлэн, “Энэ хүн энэ ажилд маш чухал үүрэг роль гүйцэтгэдэг. Түүнийг орлоход төдийлөн тохирох хүн байхгүй юм шиг байна, тиймээс бид бэрхшээлийг нь шийдвэрлэхийн тулд түүнтэй нөхөрлөх хэрэгтэй” гэж хэлдэг. Нөхөрлөлийн үеэр хуурамч удирдагч энэ хүн үүргээ гүйцэтгэхийг огт хүсэхгүй байгааг олж мэддэг. Тэр хүн хорвоогийн зүйлсээр хөөцөлдөж, ажил мэргэжлээрээ мөнгө олж, сайхан амьдралаар амьдрахыг хүсдэг бөгөөд өөрөөр нь үүрэг гүйцэтгүүлэх гээд байгаа нь өөрөөс нь хэт ихийг шаардаж буй хэрэг гэж үздэг. Бурханы гэрт үүргээ гүйцэтгэнэ гэдэг нь өдөр бүр завгүй байж, гэр бүлийн амьдралаа сүйтгээд зогсохгүй бас гэр бүлийнхэнтэйгээ харилцаагаа хадгалах боломжгүй болно гэсэн үг, мөн үүргээ гүйцэтгэж байхдаа зарчмыг зөрчвөл засалт туулах ёстой болно гэж түүнд санагддаг. Тийм амьдрал дэндүү зовлонтой гэж тэр үздэг бөгөөд тэгж амьдрахыг хүсдэггүй. Асуудал нь тодорхой байна: Тэдний зан авир үл итгэгч гэдгийг нь илтгэж байна. Гэхдээ хуурамч удирдагч үүнийг хэрхэн зохицуулдаг вэ? Хуурамч удирдагч: “Энэ хүн шүтлэггүй хүмүүсийн дундаас авьяастай нь; түүн шиг хүнийг олоход амаргүй. Түүний байдал асуудалтай болж; би өөрт байгаа хамгийн завгүй ажлаа даруй хойш тавьж, түүнтэй нөхөрлөж, үүнийг шийдвэрлэхэд нь туслах хэрэгтэй. Үүнийг яаж шийдвэрлэх вэ? Бурханы үг хамгийн хүчтэй; үүргээ гүйцэтгэхийг хүсэхгүй байгааг нь шийдвэрлэхийн тулд эхлээд би түүнд Бурханы үгийн хэдэн хэсгийг уншиж өгье” гэж боддог. Хуурамч удирдагч түүнд “Одоо гамшиг ирсэн болохоор хүмүүс цаашид сайхан амьдралаар амьдарч чадахгүй. Чи ажил мэргэжлээрээ мөнгө олж, энгийн гэр бүлийн амьдралаар амьдрахыг хүсээд байгаа ч удалгүй бүхий л дэлхий ертөнц эмх замбараагүй болж, энгийн гэр бүлүүд байхаа болино. Чи ийм зүйлийг нэвт харж чадахгүй байна уу? Чи Бурханд илүү их залбирах хэрэгтэй. Бурханд залбирах нь чамд итгэл өгнө. Чи бас Бурханы үгийг илүү их идэж, уух хэрэгтэй. Бурханы үгийг хэдэн удаа идэж, уусны дараа асуудал чинь шийдвэрлэгдэнэ” гэдэг. Дараа нь Бурханы үгээс тав юм уу арван хэсгийг олоод түүнд уншиж өгч, түүнтэй нөхөрлөдөг. Нөгөө хүн нь “Хангалттай нөхөрлөлөө. Би Бурханы энэ бүх үгийг ойлгодог; би чамаас илүү боловсролтой. Битгий онгироод бай” гэж хариулна. Бүтэн өдөр нөхөрлөөд юу ч шийдвэрлэгдэхгүй. Хуурамч удирдагч: “Би маш олон жил чуулганы ажлыг хийсэн; асуудлыг чинь шийдвэрлэж чадахгүй гэж би бодохгүй байна” гэж дотроо боддог. Орой нь нөхөрлөлөө даруй үргэлжлүүлж, “Чи Бурханыг хайрлаж, шүтэн мөргөх хэрэгтэй! Чамд стандартад нийцсэн бүтээгдсэн зүйл болох найдвар байна. Энэ үүргийг олж авахад амаргүй; чи энэ боломжийг нандигнах ёстой, учир нь хэрвээ үүнийг алдах юм бол өөр боломж хэзээ ч олдохгүй. Чиний хэв чанар, нөхцөл байдал маш сайн байхад үүргээ гүйцэтгэхгүй байх чинь харамсалтай биш үү? Чам шиг авьяастай хүнийг Бурханы гэрт дэвшүүлж, ашиглах ёстой; энд чи маш ирээдүйтэй!” гэдэг. Нөгөө хүн “Больж үз. Хэрвээ чи надаар үүргийг минь гүйцэтгүүлбэл миний хандлага хэвээрээ л байна. Надаар хийлгэхгүй гэвэл би даруйхан явлаа. Би энд үлдэх гэж гуйгаад байгаа юм биш!” гэж хэлдэг. Хуурамч удирдагч хэлэх үгээ барсан ч энэ хүнийг ятгаж, асуудлыг нь шийдвэрлэж чадахгүй. Яагаад тэр вэ? Учир нь тэд энэ хүний мөн чанарын асуудал юу болохыг нэвт харж чаддаггүй. Энэ хүн үүргээ гүйцэтгэхдээ дуртай үедээ хааш яаш хандаж, хүссэн үедээ хууран мэхэлж, аргацаамаар байвал зүгээр л аргацаадаг; ямар ч ажил хийсэн хариуцлагагүй ханддаг. Тэрээр зарим асуудлыг шийдвэрлэхийн тулд жаахан илүү хичээл чармайлт гаргаж, хэдэн үг илүү хэлэхийг хүсдэггүй, үүнийг төвөгтэй, яршигтай гэж үздэг. Үүргээ хэрхэн стандартын дагуу гүйцэтгэхээ, хэрхэн зүй зохистой авирлахаа сайн мэддэг ч тийм маягаар хэрэгжүүлэхийг хүсдэггүй. Тэгсэн хэр нь Бурханы гэрт үүргээ гүйцэтгэсээр байдаг. Ийм нөхцөл байдлын шинж чанар юу вэ? Асуудал юунд байна вэ? (Тэд ерөөл олж авч, наймаа хийх санаатай ирсэн.) Тэд ийм найдвар тээж ирсэн; тийм хүмүүсийг ашиг хонжоо хайгчид гэдэг. Тэд: “Дэлхий удахгүй сүйрэх гэж байгаа, ертөнцийн төгсгөл ирж байгаа гэж би сонссон, тиймээс би цаашид ажилдаа явах шаардлагагүй; би угаасаа хангалттай их мөнгө олчихсон. Би үнэгүй хоол идэж, өөрийн байрыг хадгалахын тулд Бурханы гэрт ирье байз, тэгвэл хожим нь ерөөл хүртэх итгэл найдвартай байж чадна” гэдэг. Үүргээ гүйцэтгэх хандлага, санаархлыг нь харвал тэдний Бурханд итгэх итгэл ашиг хонжоо хайсан шинжтэй байна; тэд үнэгүй хоол идэх гэж Бурханы гэрт ирсэн болохоос жинхэнэ итгэлээр ирээгүй. Үүргээ гүйцэтгэх үеийн хандлага нь тун хайнга байдаг. Тэднийг ашиглахын тул чуулган тэднийг аргадаж, тэдэнтэй хэлэлцээр хийх ёстой болдог, гэсэн ч тэд сайн ажилладаггүй. Мөс чанар ч байхгүй хүн үүргээ үнэхээр гүйцэтгэж чадах уу? Тэд зүгээр л боломжийг ашиглаж, үнэгүй хооллож байгаа, тэд бол үл итгэгчид. Энэ асуудлын хоёр талын шинж чанараас харвал, хуурамч удирдагч үүнийг шийдвэрлэх гэж оролдохдоо мөн чанарыг нь ойлгосон уу? (Үгүй.) Асуудлын мөн чанарыг нэвт харж чадаагүй тэрээр энэ хүнийг жинхэнэ итгэгч, ердөө л үнэнийг ойлгоогүй, биеийн хэмжээ багатай, түр зуур сул дорой байгаа, дэмжлэг хэрэгтэй хүн гэж үзсээр байсан. Ийм өнцгөөс тэр нөхөрлөж, туслах гэж оролдсон ч “Больж үз. Чиний ярьж байгаа энэ хоосон сургаалууд чинь хэрэггүй. Би бүгдийг нь мэднэ, би чамаас ихийг ойлгодог. Чи үнэндээ хэр олон хоосон сургаал ойлгодог вэ? Хэр боловсролтой вэ? Би чиний идсэн хоолноос ч илүү олон ном уншсан шүү!” гэж л хэлүүлсэн. Тэдний уг чанар нь илэрч байгаа биз, тийм үү? Хуурамч удирдагч энэ хүн үнэн хэрэгтээ үл итгэгч гэдгийг ухааралгүй, өөрийгөө ажил хийж байна гэж бодсоор байдаг. Үл итгэгчид Бурханы гэрт үүрэг гүйцэтгэх үед тэдний хөдөлмөр нь ч стандартад нийцдэггүй. Тийм хүмүүсийг байлгаад байх ёстой юу? (Үгүй.) Тиймээс Бурханы гэрт ийм төрлийн хүмүүстэй харьцах зарчим бол энэ: Хэрвээ тэд хөдөлмөрлөж чаддаг, хөдөлмөрлөхийг хүсдэг бол тэднийг үлдээ; хэрвээ тэд хөдөлмөрлөхийг хүсэхгүй бол тэднийг үлдээх гэж шавдуулалгүй, ятгалгүй даруйхан цэвэрлэ. Хуурамч удирдагч энэ зарчмыг мэддэг үү? Мэддэггүй. Тэд үхсэн хүнийг амьд мэт үзэж, тэднийг хооллож, ундалдаг; ингэх нь тэнэг хэрэг биш үү? Хуурамч удирдагчид л ийм тэнэг юм хийдэг.

Хуурамч удирдагчид хүмүүсийн амь-оролтод тулгардаг бэрхшээл, асуудлыг шийдвэрлэж чаддаггүй

Янз бүрийн нөхцөл байдалд, өөр өөр хүмүүс янз бүрийн байдал, илрэл илчлэх үед хуурамч удирдагчид эдгээр илчлэлийн мөн чанарыг ойлгож үргэлж чаддаггүй, үүнээс урган гардаг асуудлуудыг шийдвэрлэж чаддаггүй. Тэд үнэнийг ойлгодоггүй учраас эндүү ташаа нэр хаяг зүүж, бодлогогүй авирлан, түр зуур сул дорой байгаа, эсвэл хааяа сөрөг байгаа хүмүүсийг үл итгэгчид болон Бурханаас урвадаг хүмүүстэй андуурдаг. Харин өнгөн дээрээ жаахан авьяастай, энгийн ажил хийж, бага зэрэг хүчин чармайлт гаргаж чаддаг үл итгэгчдийг дэмжих ёстой гол байнууд хэмээн үздэг. Энэ хүмүүс үүргээ гүйцэтгэх хүсэлгүй байгаагаа шууд хэлэхээс ичдэг ч хуурамч удирдагчид үүнийг нь нэвт харж чадалгүй, тэднийг үлдээхээр цөхрөлтгүй ятгадаг. Хуурамч удирдагчид тэнэг үйлдэл л хийдэг; ёрын муу хүмүүс чуулганыг үймүүлж байхад тэд үүнийг харахгүй хэвээр байж, энэ асуудлыг зохицуулдаггүй. Энэ нь бодлогогүй авирлаж байгаа хэрэг биш үү? Хуурамч удирдагчдын энэ бодлогогүй ааш авир яаж гардаг вэ? Тэд Бурханы үгийг ухамсарлах чадваргүй, үнэнийг ойлгодоггүй учраас янз бүрийн нөхцөл байдалтай тулгарах үедээ өөрсдийн ойлгодог хамгийн өнгөц хоосон сургаалд найдаж, саад тотгор, үймээн үүсгэхүйц байдлаар ахин дахин хэрэгжүүлдэг. Ихэнхдээ тэд хүмүүсийн амь-оролтод тулгардаг бэрхшээлийг шийдвэрлэж чаддаггүй, хүмүүсийг сул дорой байдлаас хүчтэй болтол нь дэмжиж чаддаггүйгээр үл барам, бас хүмүүсийг Бурханы талаар үзэл, буруу ойлголт өвөрлөхөд хүргэж, Бурханы гэрт авьяастай хүмүүс дутагддаг, тохиромжтой хүмүүсийг олж чаддаггүй мэт чуулган өөрсдийнх нь үйлчлэлийг ашиглахын тулд өөрсдийг нь элсүүлэхээр оролдож байна гэж бодоход тэднийг хүргэдэг. Энэ нь хуурамч удирдагчдын ажлаас үүдэн гардаг сөрөг нөлөө юм. Яаж ийм юм болдог вэ? (Хуурамч удирдагчид үнэнийг ухамсарлаж чаддаггүй, үнэнийг ойлгодоггүй бөгөөд нөхцөл байдалтай тулгарах үедээ зүгээр л дүрэм журмыг хэрэгжүүлдэг.) Тэд үнэнийг ухамсарладаггүй, зарим мугуйд үг, хэллэгийг л цээжилж чаддаг. Тэдэнд жинхэнэ туршлагаас олсон үнэний талаарх ойлголт, ухамсар байдаггүй. Тиймээс эцэст нь асуудал гарах үед тэд хэдхэн хуурай хөндий үг л хэлж чадна: “Бурханыг хайрла”; “Үнэнч шударга бай”; “Нөхцөл байдалтай тулгарах үедээ дуулгавартай, хүлцэнгүй бай”; “Үүргээ сайн гүйцэтгэ”; “Чи үнэнч байх хэрэгтэй”; “Чи махан биеэс урвах ёстой”; “Чи өөрийгөө Бурханы төлөө зарлагадах хэрэгтэй”. Тэд өөрсдийгөө чимэглэхийн тулд эдгээр хоосон сургаал, уриа лоозон, бичиг үсгийг ашигладаг бөгөөд бас тэрийгээ бусдад зааж, хүмүүст нөлөөлж, эерэг нөлөө үзүүлнэ гэж найддаг—гэхдээ энэ нь ямар ч үр нөлөө үзүүлдэггүй, юуг ч өөрчилдөггүй. Тиймээс хуурамч удирдагчид ямар ч ажил хийж чадахгүй. Тэд Бурханы сонгосон хүмүүсийн амь-оролтод тулгарсан бэрхшээлийг ч шийдвэрлэж чадахгүй байж чуулганыг удирдах ажлыг яаж сайн хийж чадах юм бэ?

Хүмүүс бодит амьдрал дээр янз бүрийн бэрхшээлтэй тулгарч, тэдгээртэй хэрхэн нүүр тулахаа мэдэхгүй, үнэнийг хэрхэн хэрэгжүүлэхээ мэдэхгүй байх үедээ энэ асуудлуудыг шийдвэрлэхийн тулд Бурханы үгээс үнэнийг эрж хайх шаардлагатай. Биеийн хэмжээ багатай хүн Бурханы үгээс үнэнийг хэрхэн эрж хайхаа мэдэхгүй, холбогдох Бурханы үгийг хэрхэн олохоо ч мэдэхгүй бол асуудлыг шийдвэрлэхийн тулд үнэнийг ойлгодог хүн дээр очиж нөхөрлөхийн зэрэгцээ бас Бурханы холбогдох үгийг хэрхэн олж, үнэнийг хэрхэн ухамсарлах дадлага хийх ёстой. Энэ нь зарчим болон Бурханы шаарддаг стандарт юу болох, Бурхан энэ хэргийг хэрхэн тодорхойлдог, үүнтэй холбогдуулан юу шаарддагийг болон ямар нэг тодорхой нарийн ширийн зүйлийг тайлбарласан эсэхийг Бурханы үгээс олж мэднэ гэсэн үг юм. Хэрвээ энэ сэдвийн талаарх Бурханы үг бага зэрэг энгийн бөгөөд дэлгэрэнгүй жишээ авалгүйгээр зүгээр л зарчмыг тодорхойлсон байвал чи тунгаан бодож сурах ёстой. Тунгаан бодоод ухан ойлгож чадахгүй бол хамт нөхөрлөх илүү олон хүнийг хайж олж, цуглааны үеэр нөхөрлөж, үүргээ гүйцэтгэх явцдаа тэмтчиж, эрж хайж, гэгээрэл, гэрэлтүүлэлт олж авч, тэгснээрээ уг асуудлын мөн чанар юу болохыг аажмаар ойлгож ав. Эцэст нь эдгээр бэрхшээлд шийдэл олохын тулд Бурханы үгийн зарчмын дагуу ор. Жишээ нь, зарим хүн залхуу байдаг бөгөөд үүргээ гүйцэтгэхдээ хэзээ ч хүчээ дайчилдаггүй; харин идэх, уух, зугаацах талаар дурдмагц царай нь гэрэлтэж, гэнэт амилсан мэт эрч хүчээр дүүрдэг. Хуурамч удирдагчид ийм хэргийг хэрхэн шийдвэрлэдэг вэ? Тэдэнд ч бас арга барил бий: ийм хүмүүст илүү их ажил хуваарилж, дэмий сэлгүүцэх цаг үлдээдэггүй. Ийм арга барил асуудлыг шийдвэрлэж чадах уу? Зарим хүн өөрт нь хуваарилж өгсөн багахан хэмжээний ажлыг ч хийх дургүй байдаг; тэд зүгээр л үнэгүй хооллохыг хүсэн, огт ажил хийхгүй байсан нь дээр гэж боддог! Хэтэрхий залхуу хүмүүст байдаг асуудал юу вэ? Энэ нь тэдний уг чанар-мөн чанартай, эерэг зүйлсийг хайрладаг эсэхтэй, бас дур сонирхол, эрэлхийлэлтэй нь холбоотой. Зарим хүн жаахан хэв чанартай; ямар ч ачаа үүрээгүй ердийн дагагчид бол ажлаа хийх эрч хүчгүй, ажилдаа ямар ч сонирхолгүй байдаг. Гэхдээ тэдний хэв чанар болон хийж чадах үүргийнх нь дагуу тэдэнд зааварлагч байх ачаа өгч, зарим нэг цол хэргэм өгч, зарим үүрэг хариуцлагыг хариуцуулбал ажилдаа сонирхолтой болдог. Заримдаа ажилдаа хариуцлагагүй хандах юм уу залхуурвал тэднийг засаж болно; заримдаа тэднийг урамшуулж, магтаж болно. Тийнхүү нэр нүүрээ боддог, байр сууринд дуртай, зусардуулах дуртай энэ хүмүүс үүргээ гүйцэтгэх эрч хүчийг олж авдаг. Тэд хойрголох тухай бодох үедээ “Байр суурийн төлөө, үүрч буй ачааныхаа төлөө би үүнийг сайн хийх ёстой” гэж тунгаан боддог. Ийм маягаар тийм хүмүүсийн залхуурлыг хэсэгчлэн шийдвэрлэж болно. Хүн чанартай холбоотой ийм асуудал, эсвэл үүргээ гүйцэтгэх явцад үүсдэг амь-оролттой холбоотой байдалтай тулгарах үед хуурамч удирдагчдад үүнийг шийдвэрлэхэд маш хэцүү, төвөгтэй санагддаг. Тэд эдгээр байдал, асуудлыг хэрхэн шийдвэрлэхээ мэддэггүй, эсвэл шийдэл олохын тулд Бурханы аль үгийг ашиглахаа мэддэггүй. Ихэнхдээ тэдний арга барил нь хүмүүсийг сайн хийлгэхийн тулд ятгах эсвэл аргадах явдал; ятгаж, аргадаад болохгүй бол тэд уурлах, засах арга хэрэглэдэг. Хэрвээ хүмүүсийг засах нь нэмэр болохгүй бол Бурханы хатуу үгээс хоёр хэсгийг анхааруулга болгон уншиж, өөрсдийгөө сайжруулах ёстой гэдгийг нь хүмүүст мэдэгддэг. Тэгээд ч үр дүнгүй хэвээр байвал эцсийн арга нь хэн нэгнийг тэдний хянагч, харгалзагчаар тавьдаг. Тэдэнд ийм хэдхэн арга л байдаг бөгөөд энэ аргууд нь бүтэхгүй бол өөр сонголт үлддэггүй.

Товчхондоо, хуурамч удирдагчид ажилд нь ямар асуудал тулгарахаас үл хамааран асуудлын мөн чанарыг нэвт харж чаддаггүй, янз бүрийн хүмүүсийн жинхэнэ байдал, цаад шалтгааныг ухаарахад хэцүү байдаг, асуудлын уг үндэс хаана оршиж байгааг, эсвэл хамгийн зохистой байдлаар шийдвэрлэхийн тулд хаанаас эхлэх ёстойг нэвт харж бүр ч чаддаггүй. Тэдэнд асуудлыг шийдвэрлэх ийм зарчим, арга барил байдаггүй тул хуурамч удирдагчдын ажил янз бүрийн бодитой асуудлыг шийдвэрлэж чадахгүй. Тэд зарим нэг хоосон сургаал номлож, хэдэн уриа лоозон хашхирч, зарим дүрэм журмыг дагаж, хэлбэрдэж л чадна. Тийм хүмүүс чуулганы удирдлагын ажилд яаж тэнцэх юм бэ? Тэд хэчнээн их дадлага хийж, хэчнээн олон жил итгэсэн ч чуулганы удирдлагын ажилд тэнцэхүйц байж чадахгүй. Та нар ийм жишээтэй таарч байсан уу? (Манай чуулганд зочлох үүрэг гүйцэтгэдэг нэг хүн байсан ба тэр үргэлж шүүмжилсэн, дайрч давшилсан үг хэлж, бидний үүргийн гүйцэтгэлд нөлөөлж, саад тотгор, үймээн учруулдаг байсан. Үүнийг удирдагчид мэдээлсний дараа удирдагч бодитой асуудлыг шийдвэрлэлгүйгээр биднээс өөрсдийгөө мэдэж авч, Бурханы зохицуулсан орчин нөхцлийг дуулгавартай дага гэж л шаардсан, энэ нь чуулганы ажилд нөлөөлсөн. Удирдагч өөрчлөгдсөний дараа л тэр асуудал шийдвэрлэгдсэн.) Энэ бол хуурамч удирдагчдын ердийн илрэл мөн. Ёрын муу хүн юм уу антихристтэй таарах үедээ ялган салгаж чадахгүй, бусдад тэвчээртэй, хүлээцтэй бай, туршлагаас суралц, ёрын муу хүн юм уу антихристийг дуулгавартай дага гэж хэлдэг хүн бол түгээмэл байдаг хуурамч удирдагч юм. Тэд антихристүүд, ёрын муу хүмүүсийг ялган таньдаггүй, тэдний талаар юу ч хийдэггүй. Антихристүүдийн янз бүрийн илрэлийн талаар маш их нөхөрлөсний дараа үнэнийг ойлгодог хүн болгон одоо тэдний заримыг таньж чаддаг болсон байх ёстой. Харин хуурамч удирдагчид шиг хүмүүс тэрхүү нөхөрлөл антихристийн зан авиртай хэрхэн тохирч байгааг харж чадах уу? Тэд антихристүүдийг ялгаж таньж чадах уу? (Үгүй.) Антихристүүдийг ялган таньж чаддаггүйн улмаас юу болдог вэ? Антихрист тэдний эрх мэдлийг булаан авч, антихристүүд чуулганыг хянахад хүрч, эцэст нь антихристийг бие даасан хаанчлалаа байгуулж байхад юу ч хийхгүй байх магадлалтай. Хэрвээ тэд антихристийг ялган таньж чадахгүй бол антихристийг дайсан мэт үзэж, ил болгож, ялган таньж, голох ямар ч аргагүй; хэрвээ тэд антихристийг ялган таньж чадахгүй бол антихристийг ах, эгч мэт үзэж, тэвчээртэй, хүлээцтэй хандаж, үр дүнд нь антихрист чуулганд эрх мэдэлд хүрч, чуулганыг хянадаг. Тиймээс антихристүүдийг ялган таньж чаддаггүй байхын үр дагавар нь ноцтой, тааварлахын аргагүй аймшигтай юм. Хуурамч удирдагчид үнэнийг ойлгодоггүй; тэд өөр өөр төрлийн хүмүүсийн мөн чанарыг ялган таньж чаддаггүй. Тэд зөвхөн бичиг үсэг, хоосон сургаал номлож, дүрэм журмыг хэрэгжүүлж, бүхнийг хайрлаж, хүн бүрийг гэмшүүлж, хэн ч байлаа гэсэн хүн бүрд боломж олгодог. Энэ нь шашны санваартнуудын хэв маяг биш гэж үү? Фарисайчуудын хэв маяг биш гэж үү? Хуурамч удирдагчид антихристүүдтэй тулгарах үедээ ихэвчлэн буулт хийж, найр тавих сонголт хийдэг, тэр ч бүү хэл ингэх нь бусдад хайраар хандаж буй хэрэг гэж хэлэх шалтаг, шалтгаан олдог. Хэн нэгэн хүнийг асуудалтай, антихрист мөн гэж мэдэж байсан ч нүүр тулж зүрхэлдэггүй, тэднийг ялган таньж, ил болгох зориг зүрх ч байдаггүй; энэ нь чухамдаа хуурамч удирдагчдын хийдэг зүйл юм. Зарим ах, эгч нар тэр хүн бол ёрын муу, эсвэл антихрист гэдгийг аль хэдийн ялган таньсан байхад ч хуурамч удирдагчид: “Бид хүмүүсийг хөнгөн хуумгай шүүж, эсвэл яллаж болохгүй. Тэр хүн өөрийгөө зарлагадах маш их урам зоригтой, төлөөс төлөхийг маш их хүсдэг—тэр бол антихрист эсвэл ёрын муу хүн биш. Хэдэн хатуу үг хэллээ гээд тэр хүн ёрын муу болохгүй биз дээ?” гэж хэлнэ. Хуурамч удирдагч хүмүүсийн мөн чанарыг харж чадахгүй, антихристүүдийн үйлдлийн үр дагаврыг ч харж чадахгүй, антихристүүдэд хайр, хүлээцтэй байдал, тэвчээр харуулсаар, тэр ч бүү хэл антихристүүдийг өөрийгөө эргэцүүлж, мэдэж авч, үнэхээр гэмш гэж зоригжуулдаг. Антихрист өөрийгөө мэдэж авахаар хэчнээн их оролдсон ч уг чанар нь өөрчлөгдөж чадах уу? Тэд өөрсдийгөө үнэхээр мэдэж авч чадах уу? Яавч үгүй. Хэдийгээр антихристүүд өнгөн дээрээ зарим зүйлийг хаяж, өөрсдийгөө бага зэрэг зарлагаддаг мэт харагдаж болох ч дотроо тэд амбиц, томоохон явуулга өвөрлөж байдаг. Хуурамч удирдагчид тийм хүмүүсийг нэвт харж чаддаггүйн шалтгаан нь хуурамч удирдагчид үнэнийг ойлгодоггүй, өөр өөр төрлийн хүмүүсийг ялган таньж ч чаддаггүй. Тэд янз бүрийн хүмүүсийн уг чанар-мөн чанарыг нэвт харж чаддаггүй, өөр өөр төрлийн хүмүүст хэрхэн хандаж, тэдэнтэй хэрхэн харьцахаа ч мэддэггүй. Бусад хүн антихристүүдийг ил болгохыг хараад тэд нэгдэж зүрхэлдэггүй, антихристүүдийн эсрэг арга хэмжээ авахаас бүр ч их айж, антихристүүдийг гомдоовол хариугаа авна хэмээн эмээдэг. Антихристүүдэд хандах хандлага нь хоосон сургаал, ятгалгаар хязгаарлагддаг. Хуурамч удирдагчид ёрын муу хүмүүс болон антихристүүдийг ялган таньж чадахгүй байхаас гадна бас Бурханы сонгосон хүмүүсийн дунд оршдог янз бүрийн асуудлыг шийдвэрлэж чадахгүй. Хуурамч удирдагчид үнэнийг огт ойлгодоггүй гэдгийг энэ нь нотолдог; тэд бодитой асуудлыг шийдвэрлэж чадахгүй, Бурханы сонгосон хүмүүсийг үнэн-бодит байдал руу хөтөлж яавч чадахгүй. Хуурамч удирдагчид юу ч хэллээ, хийлээ гэсэн Ариун Сүнсний гэгээрлээс үүдсэн гэрэлтэй үгийг чи сонсохгүй, ямар нэг үнэн-бодит байдалтай байхыг нь бүр ч харахгүй. Тиймээс хуурамч удирдагчид хүмүүсийн амь-оролтод ямар ч ашиг тус, тусламж үзүүлдэггүй; тэдний хийдэг жаахан ажил нь бичиг үсэг, хоосон сургаал номлох, уриа лоозон хашхирах, хэлбэрдэх явдлыг л агуулдаг. Тэд удирдагчийн гүйцэтгэх ёстой үүрэг ролийг гүйцэтгэж огт чаддаггүй.

Өнөөдрийн нөхөрлөл ингээд дууслаа. Баяртай!

Удирдагч, ажилчдын үүрэг хариуцлага (2)

Эхлээд сүүлийн цуглаан дээр хийсэн нөхөрлөлийнхөө гол агуулгыг авч үзье. (Өнгөрсөн удаа Та удирдагч, ажилчдын арван таван хариуцлагыг жагсааж, эхний хоёрынх нь талаар голчлон нөхөрлөсөн: Эхнийх нь Бурханы үгийг идэж, ууж, ойлгож, Бурханы үгийн бодит байдал руу ороход хүмүүсийг хөтлөх; хоёр дахь нь төрөл бүрийн хүний байдлыг мэддэг болж, бодит амьдралд нь тулгарч байгаа амь-оролттой холбоотой төрөл бүрийн бэрхшээлийг шийдвэрлэх. Энэ хоёр зүйлд үндэслэн Та хуурамч удирдагчдын холбогдох илрэлүүдийг задлан шинжилсэн.) Та нар удирдагч байсан бол энэ хоёр хариуцлагын алийг нь гүйцэтгэж чадах тухайгаа ер нь бодож үзэж байсан уу? Олон хүн өөрийгөө жаахан хэв чанартай, оюуны чадамжтай, ачаагаа ухамсарладаг гэж үргэлж бодон, улмаар удирдагч болохоор өрсөлдөхийг хүсдэг, эгэл жирийн дагагч байхыг хүсдэггүй. Тиймээс, юун түрүүнд чи энэ хоёр хариуцлагыг гүйцэтгэж чадах эсэхээ, алийг нь илүү сайн хийж чадахаа, алийг нь хариуцаж чадахаа хар. Удирдагч болох хэв чанартай эсэх, ийм ажлыг хийх чадвартай, ачаагаа ухамсарласан эсэхийн чинь талаар одоохондоо ярилгүй, энэ хоёр хариуцлагыг сайн гүйцэтгэж чадах эсэхийг чинь эхлээд харъя. Та нар энэ асуултыг ер нь бодож үзэж байсан уу? Зарим хүн: “Би удирдагч болохоор төлөвлөөгүй байж яагаад энийг бодож үзэх ёстой юм бэ? Би зүгээр л өөрийнхөө ажлыг сайн хийх хэрэгтэй—энэ асуулт надад ямар ч хамаагүй. Энэ амьдралдаа би удирдагч байхыг хэзээ ч хүсэхгүй, удирдагч юм уу ажилчны хариуцлагыг үүрэхийг хэзээ ч хүсэхгүй, тиймээс ийм асуултыг бодож үзэх ямар ч шаардлагагүй” гэж хэлж магадгүй. Ингэж хэлэх нь зөв үү? (Үгүй.) Чи удирдагч болохыг хүсэхгүй байлаа ч гэсэн, чамайг удирдаж байгаа хүн энэ хоёр хариуцлагыг хэр сайн гүйцэтгэж байгааг, хариуцлагаа биелүүлсэн эсэхийг, шаардлагатай хэв чанар, чадвартай, ачаагаа ухамсарласан эсэхийг, энэ хоёр шаардлагад нийцэж байгаа эсэхийг мэдэж байх хэрэгтэй биш гэж үү? Чи эдгээр зүйлийг ойлгодоггүй, нэвт харж чаддаггүй бол тэр чамайг нүх рүү хөтлөхөд чи мэдэх үү? Хэрвээ чи будилсан байдлаар л түүнийг дагадаг, ердөө л нэг мулгуу амьтан бол, тэр бол хуурамч удирдагч гэдгийг, тэр чамайг буруу замаар оруулж байгааг, эсвэл чамайг хааш нь хөтөлж байгааг мэддэггүй бол чи аюулд орно. Чи удирдагч, ажилчдын хариуцлагын цар хүрээг ойлгодоггүй, хуурамч удирдагчдыг ялган таньдаггүй учраас тэдний чамд нөхөрлөж буй зүйл Бурханы үгийн үнэнтэй нийцэж байгаа эсэхийг, энэ нь бодит байдал мөн эсэхийг мэдэхгүйгээр будилсан байдлаар тэднийг дагаж, тэдний хий гэж шаардсан болгоныг хийнэ. Тэд урам зоригтой учраас, үүрийн гэгээнээс үдшийн бүрий болтол яаран гүйж, шаргуу ажилладаг, төлөөс төлж чаддаг учраас, мөн хэн нэгэнд бэрхшээл тулгарахад тусламжийн гараа сунган тусалдаг, тэр хүнийг үл тоодоггүй учраас тэд бол удирдагчийн стандартад нийцдэг гэж чи бодно. Чиний мэдэхгүй зүйл гэвэл, хуурамч удирдагчид Бурханы үгийг ухамсарлах чадваргүй, хэчнээн удаан ажиллалаа ч гэсэн Бурханы санаа зорилгыг ойлгохгүй, Бурханы шаардлага юу болохыг мэдэхгүй, тэр ч байтугай хоосон сургаал гэж юу болох, үнэн-бодит байдал гэж юу болохыг ялган таньж чадахгүй, Бурханы үг болон үнэнийг цэвэр байдлаар хэрхэн ухамсарлахаа мэдэхгүй, Бурханы үгийг хэрхэн идэж, уухаа ч мэдэхгүй—тэд бол хуурамч удирдагчид мөн гэдэг нь эндээс илэрхий байна. Хуурамч удирдагчид хийж байгаа ажилдаа ямар ч үр дүнд хүрдэггүй. Тэд чамтай нөхөрлөж, оромдох боловч чамайг ямар байдалд байгааг, чамд ямар бэрхшээл тулгарч байгааг, бэрхшээл чинь үнэндээ шийдвэрлэгдсэн эсэхийг мэдэхгүй, чи өөрөө ч ийм зүйлийг мэдэхгүй. Гаднаа тэд чамд Бурханы үгийг уншиж өгч, үнэний талаар нөхөрлөх боловч чи ямар ч өөрчлөлтгүйгээр буруу байдалдаа амьдарсаар байх болно. Чамд ямар ч бэрхшээл тулгарсан бай, тэд хариуцлагаа гүйцэтгэж буй мэт харагдах ч ямар ч бэрхшээл чинь тэдний нөхөрлөл, тусламж дэмжлэгээр шийдвэрлэгдэхгүй, асуудал байсаар байх болно. Ийм удирдагч стандартад нийцэх үү? (Үгүй.) Тэгвэл эдгээр асуудлыг ялган танихын тулд чи ямар үнэнийг ойлгох хэрэгтэй вэ? Чи удирдагч, ажилчид Бурханы үгийн шаардлагад нийцүүлэн ажил бүрийг гүйцэтгэж, асуудал болгоныг авч үзэж байгаа эсэхийг, тэдний хэлдэг үг болгон бодит бөгөөд Бурханы үгэн дэх үнэнтэй нийцдэг эсэхийг чи ойлгох хэрэгтэй. Дээр нь нэмээд, янз бүрийн бэрхшээлтэй тулгарах үед чинь тэд чамайг Бурханы үгийг ойлгож, хэрэгжүүлэлтийн замыг олж авахад хүргэх замаар асуудлыг шийдвэрлэж байна уу, эсвэл зөвхөн бичиг үсэг, хоосон сургаал л хэлж, уриа лоозон хашхирч, чамайг зэмлэж байна уу гэдгийг чи ойлгох хэрэгтэй. Зарим удирдагч, ажилчин ятгах замаар, зарим нь зоригжуулж, зарим нь ил болгож, буруутгаж, засах замаар хүмүүст туслах дуртай байдаг. Ямар арга барил ашигладаг нь хамаагүй, хэрвээ тэр нь үнэхээр чамайг үнэн-бодит байдалд ороход хөтөлж, бодитой бэрхшээлийг чинь шийдвэрлэж, Бурханы санаа зорилго юу болохыг чамд ойлгуулж, улмаар өөрийгөө мэдэж, хэрэгжүүлэлтийн замыг олох боломжийг чамд олгодог бол ирээдүйд үүнтэй адилхан нөхцөл байдалтай тулгарах үедээ чи дагах замтай байх болно. Тиймээс удирдагч, ажилчин стандартад нийцэх эсэхийг хэмжих хамгийн үндсэн стандарт бол тэд үнэнийг ашиглан хүмүүсийн асуудал, бэрхшээлийг шийдвэрлэж, хүмүүст үнэнийг ойлгох, хэрэгжүүлэлтийн замыг олж авах боломж олгож чадах эсэх юм.

Өнгөрсөн удаад бид удирдагч, ажилчдын нэг болон хоёр дахь хариуцлагын талаар тодорхой хэмжээнд нөхөрлөж, энэ хоёр хариуцлагатай холбоотойгоор хуурамч удирдагчдын тодорхой илрэлүүдийг задлан шинжилсэн. Тэдний гол илрэл нь Бурханы үгийг гүехэн, өнгөцхөн ухамсарлаж, үнэнийг ойлгож чаддаггүй явдал юм. Иймээс тэд Бурханы үгийг ойлгож, Бурханы санаа зорилгыг ухаарахад бусдыг хөтөлж чадахгүй нь илэрхий юм. Хүмүүст бэрхшээл тулгарахад хуурамч удирдагчид тэднийг дагах замтай болгохын тулд туршлагаар олж авсан мэдлэгтээ тулгуурлан тэр хүмүүсийг үнэнийг ойлгож, бодит байдалд ороход хөтөлж чадахгүй, мөн тэднийг янз бүрийн бэрхшээл дунд өөрсдийгөө эргэцүүлж, мэдэж авахын зэрэгцээ эдгээр бэрхшээлийг шийдвэрлэдэг болгож ч чадахгүй. Тиймээс өнөөдөр, амь-оролтын бэрхшээлүүд юу болох, хүмүүсийн өдөр тутмын амьдралд амь-оролттой холбоотой ямар янз бүрийн нийтлэг бэрхшээл ихэвчлэн тулгардаг тухай эхлээд нөхөрлөе. Эдгээр зүйлийн талаар тодорхой дүгнэлт хийцгээе. Энэ талаар нөхөрлөх хэрэгтэй юу? (Хэрэгтэй.) Та нар одоо амь-оролттой холбоотой эдгээр сэдвийг бага зэрэг сонирхож байна, тийм үү? Намайг анх та нартай харилцаж, та нартай ярилцах үед юу ч хэлсэн та нар хөшүүн, маанаг, хойрго, удаан хариу үйлдэлтэй байсан. Та нар юу ч ойлгохгүй, амь-оролт бүү хэл, ямар ч биеийн хэмжээгүй мэт санагддаг байлаа. Одоо амь зан чанараа өөрчлөхтэй холбоотой асуудлын талаар ярих үед та нарын ихэнх нь энэ сэдвийг харьцангуй сонирхож, бага зэрэг хариу үйлдэл үзүүлж байна. Энэ бол эерэг үзэгдэл. Хэрвээ та нар үүргээ гүйцэтгээгүй бол ийм зүйлд хүрч чадах байсан уу? (Үгүй, чадахгүй байсан.) Энэ бол Бурханы нигүүлсэл; бүгд Бурханы ивээлийн ач.

2-р зүйл: Төрөл бүрийн хүний байдлыг мэддэг болж, бодит амьдралд нь тулгарч байгаа амь-оролттой холбоотой төрөл бүрийн бэрхшээлийг шийдвэрлэх (II хэсэг)

Амь-оролтын найман бэрхшээл

I. Үүргээ гүйцэтгэхтэй холбоотой бэрхшээлүүд

Амь-оролтын бэрхшээлийн тухайд, эхлээд үүргээ гүйцэтгэхтэй холбоотой бэрхшээлүүдийг илүү өргөн хүрээнд харцгаая. Үүргээ гүйцэтгэхэд чинь үнэнийг хэрэгжүүлэхтэй холбоотой асуудал тулгарахад чи аливааг зарчмын дагуу зохицуулж чадахгүй байвал энэ нь амь-оролтын бэрхшээл биш гэж үү? (Тийм ээ, мөн.) Шулуухан хэлэхэд, энэ нь үүргээ гүйцэтгэх үед гарч ирдэг янз бүрийн байдал, санаа, үзэл бодол, зарим буруу сэтгэлгээ юм. Тэгвэл энэ тал дээр ямар тодорхой бэрхшээлүүд байдаг вэ? Жишээ нь, үүргээ гүйцэтгэх үедээ байнга хааш яаш, барьцгүй байж, хойрголохоор оролдох нь үүргээ гүйцэтгэх явцад түгээмэл илэрч, харагддаг байдал биш гэж үү? Түүнчлэн үүргээ гүйцэтгэж байхдаа ажлаа зүй ёсоор хийхгүй, өөрийгөө байнга бусадтай харьцуулж, үүрэг гүйцэтгэдэг газраа тоглоомын талбай юм уу тулааны талбар мэт үзэж, үүргээ гүйцэтгэх бүрдээ “харьцуулах жишиг” олох тухай бодож, дотроо “Үүргээ гүйцэтгэхдээ хэн нь илүү дээр үр дүнд хүрч, илүү өндөр бүтээмжтэй байж, бусдын зүрх сэтгэлийг татахдаа хэн нь илүү дээр болохыг харахын тулд хэн надаас илүү болохыг, өрсөлдөх сэдлийг минь хэн өдөөж чадахыг хараад, дараа нь түүнтэй өрсөлдөж, тэмцэлдэж, өөрийгөө түүнтэй харьцуулъя” гэж хэлэх. Цаашлаад, үүргээ гүйцэтгэх зарчмуудыг ойлгодог ч мөрдөхийг хүсэхгүй, эсвэл Бурханы үгэн дэх үнэн юм уу Бурханы гэрийн шаардлагын дагуу үйлдэхийг хүсэхгүй байх, үүргийнхээ гүйцэтгэлд хувийн дур сонирхлоо холихыг үргэлж илүүд үзэж, “Би энийг ингэж хийх дуртай, тэгж хийх дуртай; би энийг ингэж хийхийг хүсэж байна, тэгж хийхийг хүсэж байна” гэж хэлэх. Энэ нь үргэлж өөрийнхөө хүслийг дагахыг хүсэж, өөрийнхөө дур сонирхлын дагуу хүссэнээрээ авирлаж, Бурханы гэрийн бүх шаардлагыг чихнийхээ хажуугаар өнгөрөөж, зөв замаас гарахыг илүүд үздэг дур зоргоороо байдал юм. Эдгээр нь үүргээ гүйцэтгэхдээ ихэнх хүний харуулдаг бодитой илрэлүүд биш үү? Мэдээж энэ бүх асуудал үүргээ гүйцэтгэхэд гардаг бэрхшээлүүдийг хамардаг. Дээр нь нэмээрэй. (Үүргээ гүйцэтгэхдээ бусадтай эв найртай хамтран ажиллаж чадахгүй байх, үргэлж дураараа дургих.) Энэ ч бас бэрхшээлд тооцогдоно. Үүргээ гүйцэтгэхдээ бусадтай эв найртай хамтран ажиллаж чадахгүй байх, үргэлж дураараа дургиж, эцсийн шийдвэр гаргахыг хүсэх; асуудалтай тулгарах үедээ зөвлөгөө авах болон бусдын санал бодлыг сонсохын тулд өөрийгөө даруухан болгохыг хүсдэг ч хэрэгжүүлж чадахгүй байх, хэрэгжүүлэхээр оролдох үедээ тавгүйтэх нь асуудал юм. (Үүргээ гүйцэтгэхдээ үргэлж өөрийнхөө ашиг сонирхлыг хамгаалах, аминч, өөдгүй байх, асуудал гарах үед үнэндээ яаж шийдвэрлэхийг мэдэж байгаа ч өөрт нь ямар ч хамаагүй гэж бодох, аливаа юм буруугаар эргэвэл хариуцлага үүрэхээс эмээдгийн улмаас урагш алхаж зүрхлэхгүй байх.) Асуудал олж хараад шийдвэрлэхгүй, өөрт нь хамаагүй гэж үзэх, үл тоох—үүнийг ч бас үнэнч бусаар үүргээ гүйцэтгэх гэж тооцдог. Ажлыг хариуцаж буй эсэхээс үл хамааран, хэрвээ чи асуудлыг нэвт харж, шийдвэрлэж чадах бол энэ хариуцлагыг биелүүлэх ёстой. Энэ бол чиний үүрэг, чамд оногдсон ажил юм. Хэрвээ зааварлагч үүнийг шийдвэрлэж чадахаар байвал чи зүгээр орхиж болно, харин зааварлагч шийдвэрлэж чадахгүй бол чи урагш гарч, үүнийг шийдвэрлэх ёстой. Хэний хариуцлагын цар хүрээнд хамаарахад нь үндэслэн асуудлыг хувааж болохгүй—энэ бол Бурханд үнэнч бус байгаа хэрэг. Өөр байна уу? (Үүргээ гүйцэтгэхдээ ажил хийх оюуны чадамж, билиг авьяастаа найдах, үнэнийг эрж хайхгүй байх.) Иймэрхүү олон хүн байдаг. Тэд өөрсдийгөө оюуны чадамжтай, хэв чанартай гэж үргэлж боддог бөгөөд өөрсдөд нь тохиолдсон бүх зүйлд хайхрамжгүй ханддаг; тэд үнэнийг огт эрж хайдаггүй, гагцхүү өөрсдийнхөө хүслээр үйлддэг ба үр дүнд нь тэд ямар ч үүргийг сайн гүйцэтгэж чаддаггүй. Эдгээр нь бүгд үүргээ гүйцэтгэхэд нь хүмүүст тулгардаг бэрхшээлүүд юм.

II. Хүн хэтийн ирээдүй, хувь заяандаа хэрхэн ханддагтай холбоотой асуудлууд

Хүн хэтийн ирээдүй, хувь заяандаа хэрхэн ханддаг нь ч бас амь-оролттой холбоотой томоохон асуудал юм. Зарим хүн өөрт нь аврагдах найдвар байгаа гэж үзвэл төлөөс төлөхөд бэлэн байдаг бөгөөд найдвар байхгүй гэж бодвол сөрөг болдог. Бурханы гэр өөрсдийг нь дэвшүүлж, хөгжүүлэхгүй бол төлөөс төлөхийг хүсдэггүй, хариуцлага үүрэхгүйгээр зүгээр л аргацааж үүргээ гүйцэтгэдэг. Юу хийхээс үл хамааран тэд үргэлж хэтийн ирээдүй, хувь заяагаа бодолцон үзэж, “Би үнэндээ сайн хүрэх газартай байх уу? Над шиг хүний хэтийн ирээдүй, хүрэх газар ямар байхыг Бурханы амлалтад дурдсан уу?” гэж өөрсдөөсөө асуудаг. Хэрвээ тэд үнэн зөв хариулт олохгүй бол ямар нэг юм хийх урам зориггүй болдог. Бурханы гэр тэднийг дэвшүүлж, хөгжүүлбэл тэд эрч хүчээр дүүрэн болж, хийж буй юм бүхэндээ тун идэвх санаачилгатай байдаг. Харин үүргээ сайн гүйцэтгэж чадалгүй, чөлөөлөгдвөл тэд нэн даруй сөрөг болж, үүргээ хаяж, бүх итгэл найдвараа алддаг. Засалттай нүүр тулах үедээ тэд “Бурхан надад дургүй болж байгаа хэрэг үү? Хэрвээ тийм бол, дэлхий ертөнцийг эрэлхийлэхэд минь саад болохын оронд Бурхан арай эртхэн тэгж хэлэх ёстой байсан юм!” гэж боддог. Үүргээсээ чөлөөлөгдвөл “Тэд намайг дорд үзэж байгаа юм биш үү? Хэн намайг мэдээлсэн юм бол? Би таягдан хаягдаж байгаа хэрэг үү? Хэрвээ тийм бол тэд эртхэн тэгж хэлэх ёстой байсан юм!” гэж боддог. Түүнчлэн тэдний зүрх сэтгэл Бурханд хандсан наймаа, шаардлага, үндэслэлгүй хүсэлтээр дүүрэн байдаг. Чуулган тэднээр юу хийлгэхээр зохицуулах нь хамаагүй, Бурханы ерөөлийн хамт сайн хэтийн ирээдүй, сайн хувь заяатай байх нь үүнийг хийх урьдач нөхцөл гэж тэд үздэг. Хамгийн наад зах нь өөрсдөд нь эелдэг царай, хандлагаар хандаж, сайшаах нь тэдний хувьд хүлээж авах, дуулгавартай дагах урьдач нөхцөл болдог. Энэ нь хэтийн ирээдүй, хувь заяандаа хэрхэн ханддагийнх нь илрэл биш гэж үү? Дээр нь нэмээд хэлээрэй. (Үүргээ гүйцэтгэж байхад нь гажуудал, асуудал гарч, засалт туулах юм бол тэд Бурханы талаар гомдоллож, Бурханаас сэрэмжилдэг; тэд илчлэгдэж, таягдан хаягдахаас айж, өөрсдөдөө үргэлж гарах гарц үлдээдэг.) Илчлэгдэж, таягдан хаягдахаас айж, өөрсдөдөө үргэлж гарах гарц үлдээх нь ч бас хэтийн ирээдүй, хувь заяандаа хэрхэн ханддагийн илрэл мөн. (Бурханы ил болгож, тодорхойлсон үг өөртэй нь таарч байгааг олж хараад, эсвэл засалттай тулгарч, ичих үедээ өөрийгөө мунхаг, диавол, Сатан, үнэнийг хүлээн авч чадахгүй гэж дүгнэдэг. Тэд өөрийгөө аврагдах найдваргүй гэж тодорхойлоод, сөрөг болдог.) Хэтийн ирээдүй, хувь заяаны тухайд хүмүүс санаархал, хүсэл эрмэлзлээ бүрэн орхиж чаддаггүй. Тэдгээрийг үргэлж хамгийн чухал зүйл хэмээн үзэж, үүнийхээ дагуу эрэлхийлж, өөрсдийнх нь эрэлхийлдэг бүх зүйлийн хөдөлгөгч хүч, урьдач нөхцөл гэж үздэг. Тэд шүүлт, гэсгээлт, шалгалт, цэвэршүүлэлттэй тулгарах үедээ, илчлэгдэх үедээ эсвэл аюултай нөхцөл байдалтай тулгарах үедээ “Бурхан намайг хүсэхээ больсон хэрэг үү? Намайг жигшин голж байгаа хэрэг үү? Бурханы надтай ярих дууны өнгө маш ширүүн байна; Тэр намайг аврахыг хүсэхгүй байгаа юм болов уу? Намайг таягдан хаяхыг хүсэж байгаа юм болов уу? Хэрвээ Тэр намайг таягдан хаяхыг хүсэж байгаа бол дэлхий ертөнцийг эрэлхийлэхэд минь саад болохгүйн тулд намайг залуу байгаа дээр аль болох хурдан тэрийгээ хэлэх ёстой шүү дээ” хэмээн нэн даруй боддог. Ингэх нь тэдний сөрөг байдал, эсэргүүцэл, сөргөлдөөн, хойрго байдлыг бий болгодог. Хүмүүс хэтийн ирээдүй, хувь заяандаа хэрхэн ханддагтай холбоотой зарим байдал, илрэл энэ юм. Энэ бол амь-оролттой холбоотой томоохон бэрхшээл мөн.

III. Хүн хоорондын харилцаатай холбоотой бэрхшээлүүд

Өөр нэг тал болох хүн хоорондын харилцааг авч үзэцгээе. Энэ нь ч бас амь-оролттой холбоотой томоохон бэрхшээл юм. Чи өөрийнхөө дургүй хүмүүст, чамаас өөр санал бодолтой хүмүүст, өөрийнхөө таньдаг хүмүүст, чамтай гэр бүлийн харилцаатай, эсвэл чамд тусалсан хүмүүст, чамд үргэлж шуурхай анхааруулга өгч, үнэн үг хэлж, чамд тусалдаг хүмүүст хэрхэн хандах, хүн бүрд шударга хандаж чадах эсэх, мөн бусад хүнтэй маргалдах үедээ хэрхэн хэрэгжүүлэх, түүнчлэн та нарын дунд атаархал, зөрчилдөөн үүсэж, эв найртай харилцаж чадахгүй байх, эсвэл бүр үүргээ гүйцэтгэх явцдаа эв найртай хамтран ажиллаж чадахгүй байх—эдгээр нь хүн хоорондын харилцаатай холбоотой зарим байдал, илрэл юм. Өөр байна уу? (Бялдууч байх, өөр хүний асуудлыг олж мэдээд түүнийг гомдоох вий гэж айсандаа хэлж зүрхлэхгүй байх.) Энэ бол бусдыг гомдоохоос айх үед үүсдэг байдал. (Бас удирдагч, ажилчид болон эрх мэдэл, байр суурьтай хүмүүст хэрхэн хандах.) Удирдагч, ажилчид юм уу эрх мэдэл, байр суурьтай хүмүүст хэрхэн ханддаг вэ, долигонож, зусарддаг уу, эсвэл тэдэнд зөв ханддаг уу гэдэг нь эрх мэдэл, нэр нөлөөтэй хүмүүст хэрхэн ханддагийн чинь тодорхой илрэл юм. Эдгээр нь ерөнхийдөө хүн хоорондын харилцааны бэрхшээл мөн.

IV. Хүний сэтгэл татагдалттай холбоотой асуудлууд

Хүний сэтгэл татагдалтын талаар бага зэрэг ярьцгаая. Ямар асуудлууд сэтгэл татагдалттай холбоотой вэ? Эхнийх нь, гэр бүлийнхээ гишүүдийг хэрхэн үнэлж, тэдний хийдэг зүйлд хэрхэн ханддаг явдал. Энд буй “тэдний хийдэг зүйл” гэдэг нь чуулганы ажилд саад болж, үймүүлэх, ар хударгаар нь хүмүүсийг шүүх, үл итгэгчдийн зарим зан үйлийг үйлдэх гэх мэтийг мэдээж багтаадаг. Чи ийм зүйлд алагчлалгүй хандаж чадах уу? Гэр бүлийнхээ гишүүдийн талаар үнэлгээ бичих шаардлагатай болох үед чи бодитоор, шударгаар үнэлж, өөрийнхөө сэтгэл татагдалтыг хойш тавьж чадах уу? Энэ нь гэр бүлийнхээ гишүүдэд хэрхэн хандахтай чинь холбоотой. Үүнээс гадна, чамтай таарамжтай харилцаатай, эсвэл өмнө нь чамд тусалж байсан хүмүүст чи сэтгэл татагддаг уу? Чи тэдний үйлдэл, биеэ авч явах байдлыг бодитой, шударга, үнэн зөв байдлаар харж чаддаг уу? Хэрвээ тэд чуулганы ажилд саад болж, үймүүлбэл үүнийг олж мэдсэнийхээ дараа чи тэднийг цаг тухайд нь мэдээлж, ил болгож чадах уу? Түүнчлэн, чамтай харьцангуй ойр дотно, эсвэл чамтай адилхан юм сонирхдог хүмүүст чи сэтгэл татагддаг уу? Тэдний үйлдэл, зан авирын талаарх шударга, бодитой үнэлгээ, тодорхойлолт, харьцах арга зам чамд бий юу? Чамтай уян сэтгэлийн холбоотой энэ хүмүүсийг чуулган зарчмын дагуу зохицуулж, үр дүн нь чиний үзэлтэй нийцэхгүй байлаа гэж бодъё—чи үүнд хэрхэн хандах вэ? Чи дуулгавартай дагаж чадах уу? Чи нууцаар тэдэнтэй орооцолдсон хэвээр, тэднээс болж төөрөлдөн, тэр ч бүү хэл өдөөн хатгалгад нь автан тэдний төлөө шалтаг тоочиж, тэднийг зөвтгөж, хамгаалах уу? Чи үнэн-зарчмыг үл ойшоож, Бурханы гэрийн ашиг сонирхлыг үл тоон чамд тусалсан хүмүүст дэмжлэг үзүүлж, тэдний төлөө өөрийгөө золиослох уу? Эдгээр янз бүрийн асуудал нь сэтгэл татагдалттай хамаатай биш гэж үү? Зарим хүн: “Сэтгэл татагдалт нь зөвхөн хамаатан садан, гэр бүлийн гишүүдтэй холбоотой байдаг биш үү? Сэтгэл татагдах нь ердөө эцэг эх, ах эгч дүүс болон гэр бүлийн бусад гишүүдийн хүрээнд байдаг биш үү?” гэдэг. Үгүй ээ, сэтгэл татагдалт нь өргөн хүрээний хүмүүсийг хамардаг. Зарим хүн гэр бүлийнхээ гишүүдийг шударгаар үнэлэх нь байтугай сайн найз, анд нөхдөө ч шударгаар үнэлж чаддаггүй бөгөөд энэ хүмүүсийн тухай ярих үедээ баримтыг мушгин гуйвуулдаг. Жишээ нь, хэрвээ найз нь ажлаа сайн хийдэггүй, үүргээ үргэлж зальжин, хорон байдлаар гүйцэтгэдэг бол тэд найзыгаа нэлээд тоглоом тоглодог хэмээн дүрсэлж, хүн чанар нь төлөвшөөгүй, хараахан тогтвортой болоогүй байгаа гэж хэлнэ. Ийм үгэнд сэтгэл татагдалт агуулагдаж байгаа бус уу? Энэ нь сэтгэл татагдалт агуулсан үг хэлж буй хэрэг юм. Өөрсөдтэй нь ямар ч холбоогүй хүн ажлаа сайн хийхгүй, зальжин, хорон муу үйл хийсэн бол тэд түүний талаар илүү хатуу үг хэлж, тэр ч бүү хэл түүнийг яллана. Энэ нь сэтгэл татагдалтад үндэслэн үг хэлж, үйлдэж байгаагийн илрэл биш гэж үү? Сэтгэл татагдалтаараа амьдардаг хүмүүс шударга байдаг уу? Тэд шулуун шударга зантай юу? (Үгүй.) Сэтгэл татагдалтаараа ярьдаг хүмүүст ямар асуудал байдаг вэ? Тэд яагаад бусдад шударгаар хандаж чаддаггүй вэ? Яагаад үнэн-зарчимд тулгуурлан ярьж чаддаггүй вэ? Хоёр нүүр гаргадаг, хэзээ ч баримтад үндэслэн ярьдаггүй хүмүүс хорон муу юм. Юм ярихдаа шударга биш байж, үнэн-зарчмын дагуу биш, үргэлж өөрийнхөө сэтгэл татагдалтын дагуу, өөрийнхөө төлөө ярьж, Бурханы гэрийн ажлыг бодохгүй, өөрийн сэтгэл татагдалт, алдар нэр, ашиг хонжоо, байр сууриа л хамгаалах нь антихристүүдийн шинж чанар юм. Антихристүүд ингэж ярьдаг; тэдний хэлдэг юм бүхэн хорон муу бөгөөд саад болж, үймүүлдэг. Махан биеийн дур сонирхол, ашиг сонирхол дунд амьдардаг хүмүүс сэтгэл татагдалт дотроо амьдарч байдаг. Сэтгэл татагдалтаараа амьдардаг хүмүүс бол үнэнийг огт хүлээн авдаггүй, хэрэгжүүлдэггүй хүмүүс юм. Сэтгэл татагдалтдаа тулгуурлан үг хэлж, үйлддэг хүмүүст үнэн-бодит байдал огт байдаггүй. Хэрвээ тийм хүмүүс удирдагч болбол хуурамч удирдагчид юм уу антихристүүд болох нь эргэлзээгүй. Тэд бодитой ажил хийж чадахгүйгээр үл барам бас янз бүрийн ёрын муу үйл үйлдэнэ. Тэд таягдан хаягдаж, шийтгүүлэх нь гарцаагүй.

V. Махан биеийн тав тухад шунахтай холбоотой асуудлууд

Махан биеийн тав тухад шунах нь ч бас ноцтой асуудал. Махан биеийн тав тухад шунахын зарим илрэл нь юу гэж та нар бодож байна? Туршлагаар харсан зүйлээсээ та нар ямар жишээ хэлж чадах вэ? Байр суурийн ашиг тусыг эдлэх тооцогдох уу? (Тэгнэ.) Өөр байна уу? (Үүргээ гүйцэтгэхдээ амар хялбар ажлыг хэцүү ажлаас илүүд үзэж, үргэлж хөнгөн ажил сонгохыг хүсэх.) Үүргээ гүйцэтгэх үедээ хүмүүс хөнгөн ажил буюу зүдэргээтэй биш, гадаа гандаж, хөдөө хөхөрдөггүй ажлыг үргэлж сонгодог. Энэ нь амар хялбар ажлыг сонгож, хүнд хэцүү ажлаас зугтах явдал бөгөөд махан биеийн тав тухад шунаж буйн илрэл юм. Өөр юу байна? (Үүрэг нь бага зэрэг хүнд, бага зэрэг зүдэргээтэй байх үед, төлөөс төлдөг байх үед үргэлж гомдоллох.) (Хоол хүнс, хувцас хунар, махан биеийн таашаалд автах.) Эдгээр нь бүгд махан биеийн тав тухад шунаж буйн илрэл юм. Тийм хүн ажил нь дэндүү хүнд хүчир, эрсдэлтэй гэдгийг хараад үүнийг өөр хүнд тулгадаг; өөрсдөө зөвхөн тааваараа ажил хийж, шалтаг тоочиж, өөрсдийгөө хэв чанар муутай, ажлын чадваргүй, энэ ажлыг хариуцаж чадахгүй гэж хэлдэг—үнэн хэрэгтээ энэ нь махан биеийн тав тухад шунаснаас болж байгаа юм. Ямар ажил хийх, ямар үүрэг гүйцэтгэхээс үл хамааран тэд зовохыг хүсдэггүй. Ажлаа дуусгамагцаа жигнэсэн гахайн мах идэж болно гэж хэлбэл тэд маш хурдан, үр дүнтэйгээр ажлаа хийх бөгөөд тэднийг яаруулж, шахаж, цагдах шаардлагагүй; харин идэх жигнэсэн гахайн мах байхгүй, мөн илүү цагаар үүргээ гүйцэтгэх шаардлагатай бол тэд алгуурлаж, үүргээсээ булзах элдэв янзын шалтаг, шалтгаан бодож олох ба хэсэг хугацаанд ажилласныхаа дараа тэд “Толгой эргэж, хөл мэдээгүй болж, би ядарч туйлдаж байна! Хамаг мөч янгинаж байна, би жаахан амарч болох уу?” гэж хэлнэ. Энд ямар асуудал байна вэ? Тэд махан биеийн тав тухад шунадаг. Бас хүмүүс үүргээ гүйцэтгэх явцдаа үргэлж бэрхшээлийн талаар гомдоллох, ямар ч хичээл чармайлт гаргахыг хүсэхгүй байх, жаахан л чөлөөт цаг гарвал амарч, дэмий чалчиж, зугаацаж цэнгэлдэх үе бий. Ажил нь ихсэж, амьдралынх нь хэмнэл, хэв маягийг эвдэх үед тэд урвагар, сэтгэл хангалуун бус болдог. Тэд гонгинож, гомдоллон, үүргээ гүйцэтгэхдээ хааш яаш болдог. Ингэх нь махан биеийн тав тухад шунаж буй хэрэг биш гэж үү? Жишээ нь, зарим эмэгтэйчүүд биеийн галбираа хадгалахын тулд өдөр бүр тогтсон цагт дасгал хийж, унтаж гоо сайхнаа хадгалдаг. Харин ажил нь завгүй болж, эдгээр хэвшил нь алдагдах үед тэд урвайж, “Энэ сайн хэрэг биш; энэ ажлыг хийх нь хэтэрхий их цаг авч байна. Би үүнийг хувийн хэрэгт минь нөлөөлөхийг зөвшөөрч чадахгүй. Намайг яаруулах гэж оролдсон хэнд ч би анхаарал хандуулахгүй; би өөрийнхөө хэмнэлээр л явна. Иогийн цаг болбол би иог хийнэ. Унтаж гоо сайхнаа хадгалах ёстой бол унтаж гоо сайхнаа хадгална. Би эдгээр зүйлийг урьдын адил хийсээр л байна. Би та нар шиг мангар, бас хөдөлмөрч биш. Хэдхэн жилийн дотор та нар бүгд хөгшин, нүдэнд тусахааргүй эмэгтэй болж, бие чинь хэлбэрээ алдаж, гоолиг байхаа болино. Хэн ч чамайг харахыг хүсэхгүй, чи амьдралд итгэх итгэлгүй болох болно” гэдэг. Үүргээ гүйцэтгээд хэчнээн завгүй байсан ч тэд махан биеийн таашаалаа хангахын төлөө, гоо сайхны төлөө, бусдад таалагдаж, илүү их өөртөө итгэх итгэлтэй амьдрахын төлөө махан биеийн таашаал, дур сонирхлыг орхихоос татгалздаг. Үүнийг махан биеийн тав тухад шунах гэдэг. Зарим хүн: “Бурхан санаа зовж байгаа, бид Бурханы санаа зорилгыг харгалзан үзэх ёстой” гэж хэлдэг. Харин ийм эмэгтэйчүүд: “Бурхан санаа зовж байгааг би хараагүй; би өөрөө л санаа зовоогүй бол зүгээр. Хэрвээ би Бурханы санаа зорилгыг бодолцон үзэх юм бол хэн минийхийг бодолцож үзэх юм бэ?” гэдэг. Ийм эмэгтэйчүүдэд хүн чанар байна уу? Тэд диаволууд биш үү? Түүнчлэн ажил нь хэчнээн завгүй, яаралтай байсан ч энэ нь хэрхэн хувцаслах, юу өмсөхөд нь нөлөөлдөггүй зарим хүн бий. Тэд өдөр бүр олон цаг зарцуулан нүүрээ буддаг ба гуталтайгаа хослуулахын тулд өдөр бүр ямар хувцас өмсөх, хэзээ гоо сайхны эмчилгээ, массаж хийлгэхийг өөрийнхөө хаяг мэт тодорхой санаж, ийм зүйл дээр огтхон ч будилдаггүй. Гэвч хэр их үнэнийг ойлгодог, ямар үнэнийг ойлгоогүй, ямар үнэнд ороогүй хэвээр байгаа, ямар зүйлийг хааш яаш, үнэнч бус байдлаар зохицуулсаар байгаа, ямар завхарсан зан чанар илчилсэн болон амь-оролтын талаарх үнэнтэй холбоотой иймэрхүү асуудлын тухайд бол тэд юу ч мэддэггүй. Энэ талаар асуувал тэд огтхон ч мэдэхгүй. Тэгсэн хэр нь махан биеийн таашаал буюу идэж, уух, зугаа цэнгэлтэй холбоотой сэдвийн тухайд бол тэд эцэс төгсгөлгүй чалчиж чадна, тэднийг зогсоох боломжгүй. Чуулганы ажил хэчнээн завгүй байх, эсвэл үүрэг нь хэчнээн завгүй байх нь хамаагүй, тэдний амьдралын хэвшил, хэвийн байдал хэзээ ч эвдэгдэхгүй. Тэд махан биеийн амьдралынхаа жижиг сажиг зүйлд хэзээ ч хайхрамжгүй хандалгүй, тэдгээрийг бүрэн хянаж, тун хатуу чанд, нухацтай байдаг. Харин Бурханы гэрийн ажилд хандахдаа хэрэг явдал хэчнээн том байх нь хамаагүй, бүр ах эгч нарын аюулгүй байдалтай холбоотой байсан ч гэсэн хайнга ханддаг. Тэр ч бүү хэл, Бурханы даалгавартай холбоотой зүйлсийг ч, эсвэл өөрсдийнхөө гүйцэтгэх ёстой үүргийг ч тоодоггүй. Тэд ямар ч хариуцлага хүлээдэггүй. Ингэх нь махан биеийн тав тухыг эдэлж байгаа хэрэг, тийм үү? Махан биеийн тав тухыг эдэлдэг хүмүүс үүрэг гүйцэтгэхэд тохиромжтой юу? Үүрэг гүйцэтгэх тухай сэдвийг хэн нэгэн хөндөх юм уу төлөөс төлж, зовлон бэрхшээл туулах тухай яримагц тэд толгой сэгсэрсээр байдаг. Тэд хэтэрхий олон бэрхшээлтэй, гомдлоор дүүрэн, сөрөг байдлаар дүүрэн байдаг. Тийм хүмүүс хэрэггүй, үүргээ гүйцэтгэхэд тэнцэхгүй бөгөөд таягдан хаягдах ёстой. Махан биеийн тав тухад шунах тухайд хэдүүлээ ингээд дуусгая.

VI. Өөрийгөө танин мэдэхтэй холбоотой бэрхшээлүүд

Өөрийгөө танин мэдэх нь амь-оролтын хамгийн чухал тал юм. Гэхдээ ихэнх хүмүүсийн хувьд үнэнийг хайрладаггүй, эрэлхийлдэггүй учраас өөрийгөө танин мэдэх нь хамгийн том бэрхшээл болдог. Тиймээс үнэнийг хайрладаггүй хүмүүс өөрсдийгөө жинхэнээсээ танин мэдэж чадахгүй нь лавтай. Өөрийгөө танин мэдэхэд ямар талууд байдаг вэ? Эхнийх нь, үг яриа, үйлдлээр нь ямар завхарсан зан чанар илчлэгдэж байгааг мэдэх. Заримдаа биеэ тоосон зан, заримдаа ов мэхтэй байдал, эсвэл магадгүй хорон муу байдал, гөжүүд зан, урвалт гэх мэт илчлэгддэг. Үүнээс гадна, өөрт нь ямар нэг зүйл тохиолдох үед хүн үнэнд нийцэхгүй ямар нэг санаархал, сэдэл өөрт нь байгаа эсэхийг харахын тулд өөрийгөө шинжлэх ёстой. Түүнчлэн, үг яриа, үйлдэл нь ямар нэг байдлаар Бурханыг эсэргүүцэж, Бурханы эсрэг тэрсэлж байгаа эсэхийг шинжлэх ёстой. Ялангуяа, үүргийнхээ тухайд ачаагаа ухамсарладаг, үнэнч эсэхээ, Бурханы төлөө өөрсдийгөө чин сэтгэлээсээ зарлагадаж байгаа эсэхээ, наймаацах сэтгэлтэй, хааш яаш байгаа эсэхээ шинжлэх ёстой. Өөрийгөө танин мэднэ гэдэг нь бас Бурханы талаарх үзэл, төсөөлөл, хэрээс хэтэрсэн шаардлага, буруу ойлголт, гомдол өөрт нь байгаа эсэхийг, дуулгавартай дагах санаатай эсэхээ мэднэ гэсэн үг. Энэ нь хүн Бурханы зохион байгуулдаг орчин нөхцөл, хүмүүс, үйл явдал, зүйлстэй тулгарах үедээ үнэнийг эрж хайж, Бурханаас хүлээн авч, Бурханыг дуулгавартай дагах зүрх сэтгэлтэй эсэхээ мэднэ гэсэн үг. Мөс чанартай, эрүүл ухаантай эсэхээ, үнэнийг хайрладаг эсэхээ мэднэ гэсэн үг. Өөрт нь ямар нэг зүйл тохиолдох үед дуулгавартай дагадаг уу, эсвэл маргалдах гэж оролддог уу гэдгээ, эдгээр хэрэг явдалд хандахдаа үзэл, төсөөлөлд түшиглэдэг үү, үнэнийг эрж хайхад түшиглэдэг үү гэдгээ мэднэ гэсэн үг. Энэ бүхэн нь өөрийгөө танин мэдэх цар хүрээ юм. Хүн янз бүрийн орчин байдал, хүмүүс, үйл явдал, зүйлд хандах хандлагаа харгалзан үзээд үнэнийг хайрладаг эсэхээ, Бурханд жинхэнээсээ итгэдэг эсэхээ эргэцүүлэх ёстой. Хэрвээ хүн завхарсан зан чанараа мэдэж авч, Бурханы эсрэг тэрслүү байдал нь хэчнээн их болохыг харж чадвал ахиц гаргасан байх болно. Цаашлаад Бурханд хандах хандлагатай холбоотой хэрэг явдлын тухайд гэвэл хүн Бурханы нэр болон бие махбодтой болсон Бурханд хандахдаа үзэл тээж, эмээдэг, эсвэл дуулгавартай дагадаг эсэхээ, ялангуяа үнэнд хандах хандлага нь ямар болохыг эргэцүүлэх ёстой. Хүн бас өөрийн дутагдал, биеийн хэмжээг, үнэн-бодит байдалтай эсэхээ, түүнчлэн эрэлхийлэл болон явдаг зам нь зөв зүйтэй, Бурханы санаа зорилгод нийцдэг эсэхийг ч бас мэдэх ёстой. Эдгээр нь хүмүүсийн мэдэх ёстой бүх зүйл юм. Товчхондоо өөрийгөө танин мэдэхийн янз бүрийн талууд нь үндсэндээ дараахаас бүрддэг: хэв чанар нь өндөр үү, дорд уу гэдгийг мэдэх, ёс жудгаа мэдэх, үйлдлийнхээ санаархал, сэдлийг мэдэх, өөрийнхөө илчилдэг завхарсан зан чанар, уг чанар-мөн чанарыг мэдэх, дур сонирхол, эрэлхийллээ мэдэх, өөрийнхөө алхаж буй замыг мэдэх, аливаа зүйлийн талаарх үзэл бодлоо мэдэх, амьдралыг үзэх үзэл, үнэ цэнээ мэдэх, Бурхан болон үнэнд хандах хандлагаа мэдэх. Өөрийгөө танин мэдэх нь голчлон эдгээр талаас бүрддэг.

VII. Хүмүүсийн Бурханд хандах хандлагын янз бүрийн илрэл

Амь-оролтын тухай дараагийн багахан хэсэг нь хүмүүсийн Бурханд хандах хандлагын янз бүрийн илрэлийн тухай юм. Жишээ нь, Бурханы талаар үзэлтэй байх, Бурханы талаар буруу ойлголттой болох, Бурханаас сэрэмжлэх, Бурханд үндэслэлгүй шаардлага тавих, Бурханаас зайлсхийхийг үргэлж хүсэх, Бурханы хэлдэг үгэнд дургүй байх, байнга Бурханыг шинжихээр эрж хайх. Түүнчлэн, Бурханы төгс хүчнийг нэвт харж, танин мэдэж чадахгүй байх, мөн үргэлж Бурханы дээд эрх, зохицуулалт, эрх мэдэлд эргэлзсэн хандлага өвөрлөх, эдгээр зүйлийг огт мэдэхгүй байх. Цаашилбал, шүтлэггүй хүмүүс болон дэлхий ертөнцийн Бурханы эсрэг гүтгэлэг, доромжлолоос зайлсхийж, үгүйсгэж чаддаггүйгээр үл барам, эсрэгээрээ тэр нь үнэн, баримттай эсэхийг асуухыг хүсдэг. Ингэх нь Бурханд эргэлзэж буй хэрэг биш үү? Эдгээр илрэлээс гадна өөр юу байдаг вэ? (Бурханыг сэжиглэж, Бурханыг сорих.) (Бурханд ая тал засах гэж оролдох.) (Бурханы шинжилтийг хүлээн авахыг хүсэхгүй байх.) Бурханы шинжилтийг хүлээн авахыг хүсэхгүй байхын зэрэгцээ Бурхан хүмүүсийн зүрх сэтгэлийн гүнийг шинжиж чадна гэдэгт эргэлзэх явдал байдаг. (Бас Бурханыг эсэргүүцэх.) Бурханыг эсэргүүцэж, Бурханы эсрэг хашхиралдах ч бас илрэл мөн. Бурханд хандах, Бурхантай ярих, Бурхантай харилцахдаа үл тоомсорлосон, басамжилсан хандлага гаргах. Өөр байна уу? (Бурханд хааш яаш хандаж, Бурханыг хуурах.) (Бурханы талаар гомдоллох.) Асуудалтай тулгарах үедээ хэзээ ч дуулгавартай дагахгүй, үнэнийг эрж хайхгүй байх, үргэлж өөрийгөө өмөөрөн маргаж, гомдоллох явдал байдаг. (Бас Бурханыг шүүж, доромжилдог.) (Байр суурийн төлөө Бурхантай өрсөлдөх.) (Бурхантай наймаацаж, Бурханыг мөлжих.) (Бурханыг үгүйсгэж, голж, Бурханаас урвах.) Эдгээр нь бүгд мөн чанарын асуудал; хүмүүсийн Бурханд хандах хандлагад гардаг янз бүрийн байдал, завхарсан зан чанар юм. Эдгээр нь үндсэндээ хүмүүсийн Бурханд ханддаг янз бүрийн илрэл мөн.

VIII. Үнэнд хандах хүмүүсийн хандлага болон янз бүрийн илрэлүүд

Амь-оролтын талаарх агуулгын өөр нэг тал бол хүмүүсийн үнэнд хандах хандлага юм. Энэ талд ямар илрэлүүд байдаг вэ? Үнэнийг онол, уриа лоозон, дүрэм журам, эсвэл чуулганыг шулж амьдрах, байр суурийн ашиг тусыг эдлэх хөрөнгө гэж үзэх явдал байдаг. Нэмээд хэлээрэй. (Үнэнийг сүнслэг тэжээл гэж үзэх.) Үнэнийг өөрийнхөө сүнслэг хэрэгцээг хангах сүнслэг тэжээл гэж үзэх. (Үнэнийг хүлээн авахгүй байж, үнэнд зэвүүцэх.) Энэ нь үнэнд хандах хандлага юм. (Бурханы үг бусдыг ил болгодог, өөрт нь хамаагүй гэж бодох, өөрийгөө үнэний эзэн гэж үзэх.) Та нар энэ илрэлийг нэлээд тохиромжтой дүрсэллээ. Ийм илрэлтэй хүмүүс өөрсдийгөө Бурханы ярьсан бүх үнэнийг ойлгодог, Бурханы ил болгосон, хүний завхарсан зан чанар, мөн чанар өөрсдийг нь биш, бусдыг хэлж байгаа гэж боддог. Тэд өөрсдийгөө үнэний эзэд гэж үзээд, Бурханы үгийг ашиглан үргэлж бусдад сургамжилж, өөрсдөө завхарсан зан чанаргүй, аль хэдийн үнэний биелэл, үнэний төлөөлөгч болсон мэт байдаг. Энэ юу вэ? Тэд үнэний биелэл байхыг хүсдэг—тэд яг л Паултай адилхан биш үү? Эзэн Есүс бол Христ, Бурхан гэдгийг Паул үгүйсгэсэн; тэр өөрөө Христ, Бурханы Хүү байхыг хүссэн. Энэ хүмүүс Паул шиг, Паултай адил төрлийнх бөгөөд антихристүүд юм. Өөр байна уу? (Бурханы үгийг хэрэгжүүлэх ёстой үнэн биш, эгэл хүний үг мэт үзэж, Бурханы үгэнд хайнга, өнгөц хандах.) Бурханы үгийг хүлээн авч, хэрэгжүүлэх үнэн гэж үзэхгүй, харин хүний үг мэт үзэх—энэ бол нэг нь. (Бурханы үгийг шүтлэггүй хүмүүсийн гүн ухаан, онолтой холбох.) Бурханы үгийг гүн ухаантай холбож, Бурханы үгийг гоёл чимэглэл, хоосон үг гэж үзэх мөртөө нэрд гарсан, агуу хүмүүсийн алдартай үгийг үнэнд тооцож, мэдлэг, уламжлалт соёл, ёс заншлыг үнэн хэмээн үзэж, Бурханы үгийг тэдгээрээр орлуулах. Ийм илрэл харуулдаг хүмүүс нөхцөл байдалтай тулгарах үедээ үнэнийг хэрэгжүүлж, Бурханы үгийг гэрчилж, дэлгэрүүлэхийг хүсэж байгаа тухайгаа тасралтгүй ярьдаг ч зүрх сэтгэлдээ тэд хорвоо ертөнцийн алдартай, агуу хүмүүсийг биширч, тэр ч бүү хэл эртний Сүн Гүрний Бао Гүнг шүтэж, “Тэр үнэхээр хатуу чанд, шударга шүүгч байсан. Тэр хэзээ ч шударга бус шийдвэр гаргаагүй, түүний гарт шударга ёс хэзээ ч алдагдаагүй, түүний цаазын илдэнд ямар ч амь хэлмэгдээгүй!” гэдэг. Ингэж байгаа нь алдартай хүн, мэргэн ухаантныг шүтэж, биширч буй хэрэг биш үү? Алдартай хүмүүсийн үг яриа, үйл хэргийг үнэн болгох гэж оролдох нь үнэнийг гүжирдэж, доромжилж буй хэрэг! Чуулганд иймэрхүү хүмүүс үнэнийг хэрэгжүүлж, Бурханы үгийг дэлгэрүүлэхийг хүсэж байгаа тухайгаа их ярьдаг ч оюун санаандаа тэдний боддог зүйл, үргэлж ярьдаг зүйл нь зүгээр л хууч үг, зүйр цэцэн үг бөгөөд үүнийгээ тэд тун дадамгай, уран цэцэн байдлаар илэрхийлдэг. Иймэрхүү зүйл үргэлж аман дээр нь байдаг, амнаас нь урсан гарахад бэлэн байдаг. Тэд Бурханы үгийн талаарх туршлагын ойлголтоосоо ганц ч үг хэзээ ч хэлж байгаагүй, Бурханы ямар үг өөрсдийнх нь үйлдэл, биеэ авч явах байдлын шалгуур юм уу үндэс болдог талаар бүр ч ярьж байгаагүй. Тэдний хэлдэг зүйл нь “Хүн явсан газар бүрдээ нэрээ үлдээдэг, галуу ниссэн газар бүрдээ ганганадаг”, “Цаазлах нь хүний толгойг өнхрүүлэхээс цаашгүй”, “Өрөвдөлтэй хүмүүст жигшүүртэй зүйл дандаа байдаг”, “Өөртөө үргэлж гарах гарц үлдээ”, “Ямар ч ололт амжилт гаргаагүй байлаа ч би бэрхшээл туулсан; бэрхшээл биш юм аа гэхэд ядарч зүдэрсэн”, “Гол гаталсныхаа дараа гүүрээ бүү шатаа; хайргаа буулгасныхаа дараа илжгээ бүү ал”, “Бусдад үлгэр жишээ үзүүлж, бусдад анхааруулга өгөхийн тулд нэг хүнийг хатуу шийтгэ”, “Шинэ баян цээж өвчтэй” гэх мэтийн төөрөгдлүүд байдаг—тэдний хэлдэг юу ч үнэн биш. Зарим хүн орчин үеийн яруу найрагчдын үгийг цээжилж, тэрийгээ бүр Бурханы гэрийн видеоны сэтгэгдэл хэсэгт бичдэг. Энэ нь сүнслэг ойлголтгүйн илрэл биш гэж үү? Тэдгээр үг үнэн үү? Үнэнтэй холбоотой юу? Зарим хүн үргэлж “Бурхан чамаас гурван тохой өндөрт байдаг”, “Сайн, муу зүйл эцэст нь хариугаа хүртэнэ; зүгээр л цаг хугацааны асуудал” гэх мэтийн зүйл хэлдэг. Эдгээр үг нь үнэн мөн үү? (Биш.) Ийм үг хаанаас гардаг вэ? Бурханы үгэнд байдаг уу? Тэдгээр нь Буддын шашны соёлоос гаралтай бөгөөд Бурханд итгэхтэй ямар ч хамаагүй. Гэхдээ л хүмүүс тэрийг үргэлж үнэний түвшинд аваачих гэж оролддог; энэ нь сүнслэг ойлголтгүйн илрэл юм. Зарим хүн өөрийгөө Бурханы төлөө зарлагадах багахан шийдвэртэй байдаг ба “Бурханы гэр намайг дэвшүүлж, Бурхан намайг өргөсөн тул би ‘Эр хүн өөрийг нь ойлгодог хүмүүсийн төлөө амиа золиосолно’ гэх үгийг биелүүлэх ёстой” гэж хэлдэг. Чи бол эр хүн биш, Бурхан чамаас амиа золиосол гэж шаардаагүй. Үүргээ гүйцэтгэхдээ баатарлаг явдлын ийм өндөр мэдрэмжтэй байх шаардлагатай юу? Амьд байхдаа ч үүргээ гүйцэтгэж чадахгүй байж үхсэн хойноо үүргээ гүйцэтгэж чадна гэсэн найдвар байгаа гэж үү? Тэр үед яаж үүргээ гүйцэтгэх юм бэ? Зарим нь: “Би угаасаа шударга журамтай, уян сэтгэлтэй хүн. Би найзуудынхаа төлөө бүх зүйлээр дэнчин тавих дуртай. Бурханд ч адилхан: Бурхан намайг сонгож, дэвшүүлж, өргөсөн юм чинь би Бурханы нигүүлслийг хариулах ёстой. Би бүр үхэх хүртлээ Бурханы төлөө гарцаагүй бүхнийг дэнчинд тавина!” гэж хэлдэг. Энэ үнэн үү? (Үгүй.) Бурхан маш олон үг хэлсэн, тэд яагаад ганцыг нь ч санахгүй байгаа юм бэ? Тэдний цаг ямагт нөхөрлөдөг зүйл ердөө л энэ: “Өөр юу ч ярих шаардлагагүй. Эр хүн өөрийг нь ойлгодог хүмүүсийн төлөө амиа золиосолно, хүн найзуудынхаа төлөө бүх зүйлээ дэнчинд тавьж, үнэнч байх ёстой.” Тэд “Бурханы хайрыг хариулах” гэх үгийг ч хэлж чадахгүй. Маш олон жил номлол сонсож, Бурханы үгийг уншсаныхаа дараа тэд ганц ч үнэнийг мэдэхгүй, хэдэн сүнслэг нэр томьёо ч хэлж чадахгүй байгаа нь тэдний зүрх сэтгэл дэх үнэний талаарх ойлголт, тодорхойлолт юм. Надад хэл дээ, энэ нь өрөвдөлтэй биш үү? Инээдтэй биш үү? Сүнслэг ойлголтгүйн илрэл энэ биш гэж үү? Маш олон номлол сонссоныхоо дараа тэд үнэнийг ойлгодоггүй, үнэн гэж юу болохыг мэддэггүй, тэгсэн хэр нь үнэний оронд тэдгээр диаволын, хөгийн, утгагүй, туйлын инээдтэй үгийг улайм цайм ашигладаг. Тэдний дотоод бодол, ойлгоц иймэрхүү байдгаар үл барам, бас үүнийг байнга бусдад түгээж, зааж, бусдыг өөртэйгөө адилхан ойлгоцтой болгодог. Энэ нь зарим талаар үймээн, саад учруулах уг чанартай байдаг биш үү? Үнэнийг ойлгодоггүй, сүнслэг ойлголтгүй энэ хүмүүс аюултай юм шиг санагддаг, тэд хэдийд ч, хаана ч үймээн, саад тотгор учруулж, хөгийн, утгагүй зүйл хийх чадвартай. Хүмүүс үнэнд хэрхэн ханддагийн өөр бусад илрэл юу вэ? (Үнэнийг үл тоомсорлох, өөрийнх нь үзэлтэй нийцэж байгаа үнэнийг л хүлээн авч, нийцэхгүйг нь голж, хэрэгжүүлэхээс татгалзах.) Өөрийнх нь үзэлтэй нийцэж байгааг нь л хүлээн авч, хэрэгжүүлэх, нийцэхгүй байгааг нь бүгдийг нь эсэргүүцэж, яллах бол нэг хандлага. (Үнэн завхарсан зан чанарыг нь шийдвэрлэж, эсвэл өөрийг нь өөрчилж чадна гэдэгт итгэхгүй байх.) Үнэнийг хүлээн зөвшөөрөхгүй, эсвэл үнэнд итгэхгүй байх нь ч бас нэг төрлийн хандлага. Өөр нэг илрэл нь сэтгэл санааны байдал, орчин нөхцөл, сэтгэл хөдлөлөөс нь болж үнэнд хандах хандлага, үзэл бодол нь өөрчлөгдөх явдал. Энэ хүмүүсийн хувьд нэг өдөр баяр хөөртэй, сэтгэл санаа нь өөдрөг байх үед “Үнэн бол гойд сайн! Үнэн бол бүх эерэг зүйлийн бодит байдал, хүмүүсийн хувьд хэрэгжүүлж, дэлгэрүүлэхэд хамгийн үнэ цэнтэй зүйл” гэж боддог. Сэтгэл санаа нь онцгүй байх үедээ тэд “Үнэн гэж юу юм бэ? Үнэнийг хэрэгжүүлээд ямар ашиг тус байна? Энэ нь мөнгө олж өгч чадах уу? Үнэн юу өөрчилж чадах юм бэ? Үнэнийг хэрэгжүүллээ гээд юу тохиолдох юм бэ? Би үнэнийг хэрэгжүүлэхгүй—ямар ялгаа байна?” гэж боддог. Тэдний чөтгөрлөг уг чанар нь гарч ирдэг. Эдгээр илрэл нь үнэнд хандахдаа хүмүүсийн илчилдэг зан чанар, янз бүрийн байдал юм. Өөр ямар тодорхой илрэл байдаг вэ? (Бурханы үгийг үнэн, амь гэж үзэхгүй, харин тэдгээрийг задлан шинжилж, шинжих.) Бурханы үгэнд эрдэм шинжилгээний хандлагаар хандаж, дандаа өөрийнхөө мэдлэгт үндэслэн үнэнийг задлан шинжилж, судалдаг, хүлээн авч, дуулгавартай дагах ямар ч хандлага байхгүй. Эдгээр нь ерөнхийдөө хүмүүсийн үнэнд хандах хандлагад гардаг бэрхшээлүүд бөгөөд эдгээрийг ерөнхий гарчиг дор нэгтгэн, тодорхойлж болно.

Амь-оролтын бэрхшээлүүдийн талаарх бидний агуулгад нийт найман тал байдаг бөгөөд тэдгээр нь амь-оролт болон авралд хүрэхтэй холбоотой гол бэрхшээлүүд юм. Энэ найман тал дотроос хүмүүсийн илчилдэг байдал, зан чанарууд нь бүгд Бурханы үгээр ил болсон; Бурхан хүмүүст шаардлага тавьж, хэрэгжүүлэх замыг нь зааж өгсөн. Хэрвээ хүмүүс Бурханы үгэнд хичээл чармайлт гаргаж, нухацтай хандлага буюу хүсэн эрмэлзсэн хандлагаар хандаж, өөрсдийнхөө амь-оролтын төлөө ачаа үүрч чадвал энэ найман төрлийн асуудлыг шийдвэрлэхтэй холбоотой үнэнийг Бурханы үгээс олж чадах бөгөөд тус бүрд нь хэрэгжүүлэлтийн зам бий. Тэдгээрийн аль нь ч шийдвэрлэгдэшгүй бэрхшээл, ямар нэг төрлийн нууц биш. Гэвч хэрвээ чи амь-оролтынхоо төлөө огт ачаа үүрдэггүй, үнэнийг, эсвэл зан чанараа өөрчлөхийг ердөө ч сонирхдоггүй бол Бурханы үг хэчнээн тодорхой, үнэн зөв байлаа гээд чиний хувьд бичиг үсэг, хоосон сургаал төдий хэвээр үлдэнэ. Хэрвээ чи үнэнийг эрэлхийлдэггүй, хэрэгжүүлдэггүй бол ямар ч асуудал тулгарсан шийдэл олж чадахгүй, улмаар чиний хувьд авралд хүрэхэд маш хэцүү болно. Магадгүй чи хөдөлмөрчин байх үе шатанд үүрд үлдэнэ; магадгүй чи авралд хүрэх боломжгүй, Бурханд жигшигдэн гологдож, таягдан хаягдах үе шатанд үүрд үлдэнэ.

Хуурамч удирдагчдын ажлын сөрөг нөлөө ба үр дагавар

Хүмүүсийн амь-оролтод тулгардаг бүх бэрхшээлийн тухайд хуурамч удирдагчид юу хийдэг вэ? Хүмүүс энэ найман төрлийн бэрхшээлийн аль нэгд хамаарах ямар нэг байдалтай тулгарах үед хуурамч удирдагчид үүнийг ялган таньж, энэ хүмүүсийн асуудлыг шийдвэрлэхийн тулд Бурханы үг болон өөрсдийнхөө туршлагын мэдлэгийг ашиглаж чадах уу? Харамсалтай нь хүмүүст бэрхшээл тулгарах үед энэ хуурамч удирдагчид зөвхөн өнгөцхөн хичээл чармайлт гаргаж, тэдний асуудлыг шийдвэрлэхийн тулд зан чанар болон бодитой бэрхшээлтэй нь ямар ч хамаагүй өнгөцхөн, байнд ч үгүй, банзанд ч үгүй, хамааралгүй үгсийг л хэлдэг. Жишээ нь, хуурамч удирдагчид ихэвчлэн “Чи зүгээр л үнэнийг хайрладаггүй!” гэж хэлдэг. Ингэж тэд хүмүүсийн бодитой бэрхшээлийг шийдвэрлэж, мөн чанарыг нь тодорхойлох гэж оролддог. Тэд ялихгүй жаахан асуудал юм уу байдал дээр ч хүмүүст Бурханы үгээс хариулт олоход нь тусалж чадахгүй, үнэнийг нөхөрлөснөөр үүнийг шийдвэрлэж бас чадахгүй. Харин ч тэд зарим нэг хоосон сургаалын үг болон хамааралгүй үг хэлдэг, эсвэл уг асуудлыг барьж аваад, гэмших боломж өгөхгүйгээр хүмүүсийг ганц далайлтаар няцаахын тулд туулайн чинээ харыг уулын чинээ болгодог. Үнэн хэрэгтээ, хэрвээ хүн Бурханы үгийг ухамсарлах чадвартай, сүнслэг ойлголттой бол ийм байдлын найман талыг Бурхан ил болгосныг Бурханы үгээс олж чадна, энэ хэцүү биш. Гэхдээ хуурамч удирдагчид сүнслэг ойлголтгүй, дорд хэв чанартай, ухамсарлах чадваргүй байдгийн зэрэгцээ зарим нь зүгээр л урам зоригтой, үйлдэл хийх эрмэлзэлтэй, хоёр нүүртэй, сүнслэг хүний дүр эсгэдэг учраас бусад хүний асуудлыг огт шийдвэрлэж чаддаггүй. Хүмүүст тулгардаг янз бүрийн асуудлын тухайд гэвэл хуурамч удирдагчид тэдэнд зөвлөж, ингэж хэлнэ: “Бурханы ажил өдий зэрэгтэй ахисан; чи яагаад бусдад атаархаж, бусадтай маргалдсаар байгаа юм бэ? Тэгэх цаг зав байна гэж үү? Тэгж тэмцэлдээд ямар хэрэг байна? Ингэж тэмцэлдэхгүй байж чадахгүй нь уу?” “Бурханы ажил өдий хүрсэн, гэтэл чи ийм уян сэтгэлтэй хэвээр, орхиж чадахгүй байна. Эрт орой хэзээ нэгэн цагт чи энэ сэтгэл татагдалтаасаа болж үхнэ дээ!” “Бурханы ажил өдий хүрсэн байхад чи яагаад хоол хүнс, хувцас хунарт санаа зовсоор байгаа юм бэ? Нэг даашинз өмсөхгүй байж чадахгүй нь уу? Арьсан гутал авахгүйгээр амьдарч чадахгүй юу? Чи Бурханы үг болон өөрийнхөө үүрэгт илүү их санаа тавих ёстой!” “Чамд ямар нэг зүйл тохиолдвол Бурханд илүү их залбир. Чамд юу ч тохиолдлоо гэсэн ганц л сургамж бий: Бурханыг дуулгавартай дагаж, Бурханы дээд эрх, зохицуулалтыг ойлгож сурах.” Ийм зөвлөгөө бодитой асуудлуудыг шийдвэрлэж чадах уу? Огт чадахгүй. Эс бөгөөс тэд: “Хүмүүсийг Сатан гүн гүнзгий завхруулсан. Уян сэтгэлтэй байснаараа чи Бурханы эсрэг тэрсэлж байгаа биш үү? Өөрийгөө мэдэхгүй байснаараа чи Бурханы эсрэг тэрсэлж байгаа биш үү?” гэдэг. Ямар асуудал тулгарснаас үл хамааран, хуурамч удирдагчид хүний мөн чанар юм уу байдлыг задлан шинжлэхийн тулд үнэнийг хэрхэн нөхөрлөхөө мэддэггүй, хүмүүсийн байдал хэрхэн үүссэнийг нэвт харж, дараа нь тэдний байдалд үндэслэн үнэнийг нөхөрлөснөөр асуудлыг нь шийдвэрлэж, тохиромжтой дэмжлэг, хангалтаар хангаж чаддаггүй. Оронд нь тэд үргэлж нөгөө л зүйлээ хэлдэг: “Бурханыг хайрла! Үүргээ сайн гүйцэтгэхийн тулд шаргуу ажилла, чи Бурханд үнэнч байж, асуудал тулгарах үед илүү их залбирах ёстой!” “Бүх зүйл Бурханы дээд эрх, зохицуулалт дотор байдаг. Бүх зүйл Бурханы гарт байдаг!” “Чи үнэнийг эрж хайхгүй байж болохгүй. Чи Бурханы үгийг илүү их унших ёстой. Бурханы үг бүхнийг тодорхой болгодог ч хүмүүс ер үнэнийг хайрладаггүй!” “Гамшиг дөтөлж, бүх зүйлийн төгсгөл ойртож, Бурханы ажил төгсгөлдөө очиж байгаа ч чи санаа зовохгүй юм. Хүнд хэдэн өдөр үлдсэн бэ? Бурханы хаанчлал ирчихсэн!” Хуурамч удирдагчид эдгээр байнд ч үгүй, банзанд ч үгүй үгийг л хэлдэг бөгөөд хэзээ ч янз бүрийн асуудлыг бодитоор шинжлэн судалж, задлан шинжилдэггүй, эсвэл хүмүүсийг бодитой хангалт, тусламж дэмжлэгээр хангадаггүй. Нэг бол тэд Бурханы үгээс хоёр хэсгийг олоод хүмүүст уншиж өгдөг, эсвэл үүнийг зохицуулахад хамааралгүй зөвлөгөө өгдөг. Эцэст нь юу болдог вэ? Хуурамч удирдагчдын хор хөнөөл дор хүмүүс завхарсан зан чанараа мэддэггүйгээр үл барам, бас өөрсдийнх нь ёс жудаг ямар болохыг, ямархуу хүмүүс гэдгээ, ямар уг чанар-мөн чанартайгаа мэддэггүй; өөрсдийнх нь хэв чанар ямархуу болохыг, ухамсарлах чадвартай эсэхээ, эсвэл ямар замаар явж байгаагаа тодорхой мэддэггүй. Тэд өөрсдийнхөө хайрлаж, үнэлдэг дэлхий ертөнцийн, сүүлийн үеийн чиг хандлага бүхий зүйлсийг зүрх сэтгэлдээ тээсээр байдаг бөгөөд эдгээр зүйлийг ойлгож, задлан шинжилж, дэнслэхэд нь хэн ч тэдэнд тусалдаггүй. Энэ нь хуурамч удирдагчдын ажлын үр дагавар юм. Асуудал гарах үед тэд нэг бол хүмүүс рүү дайрч давшилж, дур зоргоороо яллаж, хилсээр буруутгадаг, эсвэл хүмүүст байнд ч үгүй, банзанд ч үгүй зөвлөгөө, сургамж өгч, Бурханы үгийг ашиглан албадмал, алдаатай харьцуулалт хийдэг. Тэдний үгийг сонссон хүмүүс “Би ойлгож байгаа ч юм шиг, гэхдээ бас ойлгохгүй байгаа ч юм шиг, хэлсэн зүйлийг нь ухаарсан ч байж магадгүй, бас ухаараагүй ч байж магадгүй юм шиг байх юм. Яагаад тэр вэ? Удирдагчийн хэлсэн бүхэн зөв атал би яагаад зүрх сэтгэлдээ байгаа энэ асуудлаас салж чадахгүй байна вэ? Би яагаад энэ бэрхшээлд шийдэл олж чадахгүй байна вэ? Яагаад би ингэж бодож, ийм зүйлийг хийхийг хүссэн хэвээр байгаа юм бол? Асуудлын мөн чанар, уг үндэс хаана оршиж байгааг би яагаад ойлгож чадахгүй байна вэ? Удирдагч намайг үнэнийг хайрладаггүй гэсэн, би хайрладаггүй гэдгээ хүлээн зөвшөөрч байгаа ч яагаад энэ байдлаас салж чадахгүй байгаа юм бэ?” гэж боддог. Эдгээр удирдагч ямар нэг нөлөө үзүүлсэн үү? Хэдий тэд үг хэлж, ажилласан ч энэ бүхэн нь асар том будилаан бөгөөд үзүүлэх учиртай үр нөлөөгөө үзүүлээгүй. Тэд хүмүүст Бурханы санаа зорилгыг ойлгох, өөрсдийгөө Бурханы үгтэй харьцуулах, байдлаа зөв ойлгох, бэрхшээлээ шийдвэрлэх боломж олгоогүй. Үнэнийг огт хүлээн авдаггүй тэр засаршгүй, ичгүүр сонжуургүй хүмүүсийн тухайд бол эдгээр удирдагч өөрсдөд нь үнэн сэтгэлээсээ, тэвчээртэйгээр ятган сануулж байгааг сонсох үедээ тэд туйлын ихээр зэвүүцдэг. Үүний зэрэгцээ тэд эдгээр удирдагчийн хэлсэн үгийг тоть шиг давтаж, удирдагчдыг эхний хэсгийг ярьж дууссаны дараа энэ хүмүүс дараагийн хэсгийг нь таамаглан ярьж чадах бөгөөд удалгүй тэвчээр алдан, “Ярихаа боль. Би таны хэлж байгаа бүхнийг аль хэдийн ойлгосон. Хэрвээ үргэлжлүүлээд байвал дотор муухайрч, бөөлжих нь байна!” гэж хэлдэг. Удирдагч үргэлжлүүлэн “Чи ердөө л үнэнийг хайрладаггүй хэрэг. Хэрвээ үнэнийг хайрладаг байсан бол миний хэлж байгаа бүхнийг ойлгох байсан” гэдэг. Тэд “Би үнэнийг ойлгодог эсэхээс үл хамааран та энэ үгийг маш олон удаа давтсан, ямар ч шинэ юмгүй, би сонсохоос залхаж байна!” гэж хариулдаг. Хуурамч удирдагчид ийм маягаар ажиллаж, дүрэм журмыг чанд мөрдөж, тодорхой үг хэллэгт анхаараад, хүмүүсийн бодитой бэрхшээлийг шийдвэрлэж огт чаддаггүй. Хэрвээ хүн Бурханы талаар үзэлтэй бол хуурамч удирдагчид тэр хүн өөрийгөө мэддэггүй гэж хэлдэг. Хэрвээ хэн нэгэн хүн чанар муутай, бусадтай эвтэй байж чаддаггүй, хүн хоорондын хэвийн харилцаагүй бол хуурамч удирдагчид тэр хүн болон нөгөө хүн хоёрыг хоёуланг нь буруутай гээд, хоёуланд нь сургамжилж, хоёуланг нь буруушааж, “За, одоо та хоёр тэнцүү боллоо. Бид үйлдэлдээ шударга, үндэслэлтэй байж, хүн бүрийг ялгаварлахгүйгээр эрх тэгш хандах ёстой. Үндэслэлтэй ярьдаг хэн боловч үнэнийг хайрладаг, харин үндэслэлгүй ярьдаг хүмүүс ирээдүйд амаа хамхиж, бага ярьж, илүү ихийг хийх ёстой. Ямар нэг зөв зүйл хэлсэн хэнийг ч бай илүү их сонсох ёстой” гэж хэлдэг. Ингэх нь асуудлыг шийдвэрлэж байгаа хэрэг мөн үү? Ажил хийж байгаа хэрэг мөн үү? Ингэх нь зүгээр л хүүхдүүдийг аргалж, хүмүүсийг хуурч байгаа хэрэг биш үү? Хуурамч удирдагчид завгүй байгаа мэт харагдаж болох ч хэний ч асуудлыг шийдвэрлэж чадахгүй. Тэдний ажил хэр үр нөлөөтэй вэ? Ямар ч үнэ цэнгүй, утгагүй! Эдгээр нь шүтлэггүй хүмүүсийн үйлдэл юм.

Хүмүүс Бурханд итгэх туршлагынхаа явцад зарим бэрхшээлтэй үргэлж тулгардаг бөгөөд хуурамч удирдагчид алийг нь ч шийдвэрлэж чадахгүй. Хуурамч удирдагчид хэдхэн үгээр засаж болох зарим илэрхий бэрхшээлийг ч шийдвэрлэж чадахгүй, бас тэдгээрийн талаар ихээхэн сүр бадруулж, жижиг асуудал бүрийг том хэрэг болгон хувиргадаг. Зарим хүн ёрын муу биш, зүгээр л хүн чанарынхаа хувьд ялимгүй хүмүүжилгүй, наад захын ёс жаягийг ойлгодоггүй, бага зэрэг өөдгүй байдаг. Хуурамч удирдагчид тэр хүмүүст гүн сэтгэгдэл төрүүлэх гэсэн ганцхан зорилгоор ийм жижиг асуудал дээр томоохон сүр бадруулж, ах эгч нараар тэрийг хэлэлцүүлж, тэднийг шүүмжилж, ялладаг, ингэснээр тэд тийм маягаар авирлаад байж зүрхлэхгүй. Ингэх шаардлагатай юу? Энэ нь асуудлыг шийдвэрлэх арга зам мөн үү? Энэ нь үнэнийг ашиглан асуудлыг шийдвэрлэж буй хэрэг мөн үү? (Биш.) Хүн чанарт нь томоохон асуудал байхгүй, ёрын муу биш, өөрийгөө чин сэтгэлээсээ зарлагадаж чаддаг л бол тэр хүн хүлээж авч байгаа нөхцөлд тэдэн дээр үргэлжлүүлэн ажиллаж, тэдэнд сануулга, тусламж, нөхөрлөл, дэмжлэг үзүүлсээр байхад хангалттай. Хэрвээ хүмүүс байнга ийм маягаар авирладаг бол ёс жудаг нь асуудалтай, эсвэл харгис зан чанартай бөгөөд тэдэнд хатуу засалт, сахилгажуулалт шаардлагатай. Хэрвээ үүнийг хүлээн авахаас татгалзвал, түүнийг үүргээс нь чөлөөлөх юм уу цэвэрлэх ёстой. Хуурамч удирдагчид үүнийг нэвт харж чаддаггүй, ийм маягаар ч үйлдэхгүй; тэд тийм ёрын муу хүмүүстэй уулзах үедээ тэднийг ах, эгч мэт үзэж, тэдэнд тусламж, дэмжлэг үзүүлдэг. Ажил хийж байгаа хэрэг энэ мөн үү? Ингэх нь үнэнийг ашиглан асуудлыг шийдвэрлэж буй хэрэг мөн үү? (Биш.) Хуурамч удирдагчдын ажил утгагүй, гэнэн, инээдтэй байдаг бөгөөд ажлынх нь юу ч Бурханы санаа зорилготой нийцдэггүй. Тэд бол мэргэжлийн бус, сүнслэг ойлголтгүй, зарчимгүйгээр хөнгөн хуумгай авирладаг гэдгийг тэдний хийдэг юм бүхнээс харж болно. Үүний адилаар тэд хүмүүсийн амь-оролтод тулгардаг янз бүрийн бэрхшээлийг нэвт харж, үнэн зөв ухаарч чаддаггүй. Тиймээс тэдний шийдэл олох оролдлого нь ер бусын болхи, мунхаг, мэргэжлийн бус хүнийх шиг байдаг. Тэдний тусламжийг хүлээн авдаг хүмүүст ч бас эвгүй, дарамттай санагддаг. Цаг хугацаа өнгөрөхийн хэрээр зарим нь бүр итгэлээ алдаж, “Удирдагч надтай маш олон удаа нөхөрлөсөн байхад би яагаад өөрчлөгдсөнгүй вэ? Би яагаад хуучнаа давтсаар байна вэ? Миний хүн чанар тун дорд, би аврагдах боломжгүй юм болов уу?” гэдэг. Зарим нь бүр эргэлзэх сэтгэл өвөрлөж, “Миний сүнсэнд ямар нэг юм буруу байна уу? Муу ёрын сүнс над дээр ажиллаж байгаа юм болов уу? Бурхан намайг аврахгүй юм болов уу? Би найдваргүй гэсэн үг үү?” гэдэг. Хуурамч удирдагчдын ажлын үр дагавар энэ юм. Ажлаа хийхдээ тэд нэг зүйлийг нөгөөтэй эндүүрч, хөгийн, утгагүй, тэнэг, болхи байдлаар үйлдэж, эцэст нь үнэнийг жинхэнээсээ эрэлхийлдэг зарим хүнд тулгарсан янз бүрийн бэрхшээлийг цаг тухайд нь шийдвэрлэхгүй байхад хүрдэг. Энэ нь эргээд тэр хүмүүст сөрөг, сул дорой байдлаас гадна Бурхан болон Бурханы ажлын талаарх зарим үзэл, буруу ойлголт үүсэхэд хүргэдэг. Тэд “Би маш олон Бурханы үгийг уншсан байхад яагаад миний асуудал шийдвэрлэгдэхгүй байна вэ? Бурханы үг үнэхээр хүмүүсийг аварч, өөрчилж чадах уу?” гэдэг. Тэдний зүрх сэтгэлд эргэлзээ төрж, тэд будилсан мэдрэмжид автдаг. Тиймээс хуурамч удирдагчид ажиллах үедээ олон эерэг үр дүн гаргадаггүй, харин нэлээд их сөрөг, таагүй зүйлсийг бий болгодог. Тэдний ажил Бурханы талаарх хүмүүсийн үзэл, эргэлзээ, шүүлтийг арилгаж чаддаггүйгээр үл барам, эсрэгээрээ Бурханы талаарх буруу ойлголт, болгоомжлолыг нэмэгдүүлдэг. Олон жил итгэсний дараа ч гэсэн энэ хүмүүсийн асуудал шийдвэрлэгдээгүй хэвээр үлддэг. Хуурамч удирдагчид тэднийг төөрөлдүүлж, буруу чиглүүлэх зуур Бурханы талаарх буруу ойлголт, болгоомжлол нь гүнзгийрдэг. Энэ тохиолдолд тэд амь-оролтод хүрч чадах уу?

Үнэн болон хүний зан чанарын өөрчлөлт гэх мэт эерэг зүйлсийн талаарх хуурамч удирдагчдын ойлголт нь эерэг зүйлд хандах олон хүний үзэл бодол, хандлагад нөлөөлж чадна. Хуурамч удирдагчид ямар ч ажил хийхгүй байх нь нэг хэрэг—тэднийг ажиллаж эхэлмэгц гажуудал үүсэж, таагүй үр дагаврууд гардаг. Эдгээр чуулганд зохисгүй уур амьсгал бий болдог, өөрөөр хэлбэл, зарим нэг эндүү ташаа, утгагүй үг ихэвчлэн бий болдог ба тэнд буй хүмүүс Бурханы үгэнд байнга дурдагддаг сүнслэг нэр томьёог ойлгодоггүй, тэдгээрийг хэрхэн хэрэглэхээ мэддэггүй, харин хуурамч удирдагчдын үргэлж хэлдэг сүнслэг нэр томьёо, үг гэгч нь эдгээр чуулган даяар өргөн тархсан байдаг. Эдгээр зүйлийн хүмүүст үзүүлэх нөлөө бага биш: Тэр нь Бурханы үг болон үнэний талаар илүү бодит, үнэн зөв мэдлэгтэй болоход нь хүмүүст тусалж чадахгүй, эсвэл Бурханы үгээс хэрэгжүүлэлтийн зөв замыг олох боломжийг хүмүүст олгож чадахгүй төдийгүй, эсрэгээрээ хүмүүсийг үнэний талаар илүү гажууд, онолын, хоосон сургаалын мэдлэгтэй болгохын зэрэгцээ хэрэгжүүлэлтийн замын талаарх ойлголтыг нь илүү бүрхэг болгодог. Ингэснээрээ хуурамч удирдагчид хүмүүсийн хараанд саад болж, үнэнийг цэврээр ухамсарлахад нь нөлөөлдөг. Ингэснээрээ хуурамч удирдагчид ямар үр нөлөө үзүүлдэг вэ? Тэд ямар чиг үүрэг гүйцэтгэдэг вэ? Тэднийг саад болж, үймүүлдэг хэмээн тодорхойлох нь арай хэтэрхий байж болох ч хаа сайгүй яаран гүйлддэг алиа салбадай нар гэж нэрлэх нь хэтрүүлэг огтхон ч биш. Би ажлын энэ үе шатыг дөнгөж эхэлж байхдаа зарим хүнтэй уулзаж, яриаг нь сонсож байх явцад тэдний нэг нь нэг хүний нөхцөл байдлын талаар асуухад хэн нэгэн “Тэр үнс болтлоо шатсан” хэмээн гэнэт пал хийтэл хэлсэн юм. “Үнс болтлоо шатах аа? Юу гэсэн үг вэ?” гэж Намайг асуухад тэрээр “Үнс болтлоо шатна гэдэг нь хүн үүргээсээ чөлөөлөгдсөн, магадгүй итгэхээ больсон гэсэн үг” гэж хариулсан. Би: “Энэ нэлээд харгис үг юм—энэ нь хүнд ямар ч гарах гарц өгөхгүй байна. Би тийм зүйл ер нь хэлсэн гэж үү? Би яахаараа энэ нэр томьёоны талаар мэддэггүй билээ? Би хэнийг ч, хэзээ ч ийм маягаар тодорхойлж байгаагүй, хэн нэгэн үүргээ гүйцэтгэхээ больж, Бурханаас холдон явбал тэр хүн ‘үнс болтлоо шатсан’ гэж хэлж байгаагүй. Ийм үг яаж бий болсон бэ?” гэсэн. Хожим нь Би энэ үг хэллэг нэгэн ахмад итгэгч буюу хөгшин номчирхогчоос үүссэн болохыг олж мэдсэн юм. Тэрээр маш эрдэмтэй, Бурханд удаан итгэсэн, удаан ажилласан хүн байлаа. Түүнийг энэ үгийг хэлэх үед тэр мунгинасан бүлэг хүмүүс ялган танилгүй, энэ үгийг сурсан бөгөөд энэ нь алдартай үг болсон байв. Энэ үг зөв гэж та нар бодож байна уу? Энэ нь үндэслэлтэй юу? Үнэн зөв үү? (Үгүй ээ, буруу.) Бид үүнд хэрхэн хандах ёстой вэ? Чуулганд үлдэхийг нь зөвшөөрөх ёстой юу? (Үгүй, тэгэх ёсгүй.) Үүнийг ил болгож, шүүмжилж, үндсээр нь шийдвэрлэх ёстой. Дараа нь шүүмжилж, задлан шинжилснээр дамжуулан энэ мунгинасан хүмүүс тэр үгийг хэлж зүрхлэхээ больсон боловч энийг мэдээгүй цөөн хэдэн хүн далдуур, нууцаар ашигласаар байж магадгүй. Тэр хүмүүс үүнийг “алдартай хүнээс” гарсан маш сүнслэг үг хэмээн бодож, үүнийг үргэлжлүүлэн ашиглах ёстой гэж үзэж байж магад. Танай удирдагчид үүнтэй төстэй юм хийсэн үү? Тэд та нарын амь-оролт, зан чанарын өөрчлөлт, эсвэл явж буй замд сөргөөр нөлөөлсөн үү? (Өмнө нь сайн мэдээг номлож байхад хуурамч удирдагч нэг удаа “Бурхан биднийг шүүлт, гэсгээлтээр байлдан дагуулдаг тул шашны хүмүүст сайн мэдээг номлох үедээ бид хатуу ширүүн өнгөөр ярьж, тэдэнд сургамжлах ёстой; тэгсэн цагт л тэднийг байлдан дагуулж чадна” гэж хэлсэн.) Энэ үг үндэслэлтэй сонсогдож магадгүй боловч үнэн-зарчимд нийцэж байна уу? Бурхан хүмүүст ингэ гэж зааварласан уу? Бурханы үгэнд “Сайн мэдээг өргөнөөр номлох үедээ чи өндийн босоод, хүмүүсийг төмөр саваагаар захирч, шүүлт, гэсгээлт ашиглан сайн мэдээг өргөнөөр номлох ёстой” гэж байдаг уу? (Үгүй.) Тэгвэл энэ үг хаанаас гарсан бэ? Мэдээж энэ нь сүнслэг ойлголтгүй хуурамч удирдагчийн толгойд төсөөлөгдсөн онол юм. Өнгөц харахад энэ үг асуудалгүй санагдаж магадгүй: “Бүх хүн төрөлхтөн Бурханы шүүлт, гэсгээлтийг туулах ёстой. Хэрвээ тэд үүнийг Бурханы үгээс шууд хүлээн авч чадахгүй бол шууд бусаар хүлээн авч болохгүй гэж үү? Ямар ч гэсэн, бүх хүн төрөлхтнийг байлдан дагуулах нь Бурханы үгийн хүрэх учиртай үр нөлөө. Тэд хожимдсоны оронд үүнийг эртхэн хүлээн авсан нь дээр биш үү? Бурханыг үйлдэл хийхээс өмнө бид ийм урьдчилан сэргийлэх арга хэмжээ авъя, ингэснээр хүмүүс нэг төрлийн дархлаатай болж чадна. Тэгээд Бурхан өөрсдийг нь үнэхээр шүүж, гэсгээх үед тэр хүмүүс Бурханы эсрэг тэрслэхгүй, Бурханыг эсэргүүцэж, Бурханаас урвахгүй. Ингэвэл Бурханы сэтгэлийг шархлуулахаас сэргийлнэ. Энэ нь сайн зүйл биш үү?” Өнгөц харахад өгүүлбэр бүр нь зөв бөгөөд хар ухаанаар бодоход логиктой санагддаг. Гэсэн хэдий ч энэ нь үнэн-зарчим мөн үү? Сайн мэдээг номлохтой холбоотой ямар заалтууд Бурханы гэрт байдаг вэ? Энэ нь хүмүүсээс ийм зүйл хийхийг шаарддаг уу? (Үгүй.) Тиймээс энэ онол хүчин төгөлдөр бус бөгөөд ийм онол дэвшүүлсэн хүн бол хуурамч удирдагч юм.

Хуурамч удирдагчид ихэвчлэн сүнслэг дүр эсгэж, хүмүүсийг төөрөлдүүлж, буруу чиглүүлэхийн тулд өнгөн дээрээ үнэмшилтэй зарим нэг гажууд онол ярьдаг. Эдгээр гажууд онол нь өнгөн дээрээ асуудалгүй мэт сонсогдож магадгүй ч хүмүүсийн амь-оролтод сөрөг нөлөө үзүүлж, үнэнийг эрэлхийлэх замаар явахад нь хүмүүсийг үймүүлж, төөрөлдүүлж, саад болдог. Эдгээр хуурамч-сүнслэг үгээс болоод зарим хүн Бурханы үгэнд эргэлзэж, эсэргүүцдэг болж, Бурханы талаар үзэл, тэр ч бүү хэл буруу ойлголт төрж, Бурханаас сэрэмжилж эхэлдэг ба дараа нь Бурханаас холдон оддог. Энэ бол хуурамч удирдагчдын хуурамч-сүнслэг үгийн хүмүүст үзүүлдэг үр нөлөө юм. Чуулганы гишүүд хуурамч удирдагчдын төөрөгдөл, нөлөөнд автаж байх зуур тухайн чуулган яг л Христийн шашин, Католик шашинтай адил шашин болж, тэнд хүмүүс ердөө хүний үг, сургаалыг л мөрддөг. Тэд бүгд Паулын сургаалыг шүтэн, Бурханы замыг дагахын оронд Паулын үгийг Эзэн Есүсийн үгийн оронд ашигладаг. Үүний үр дүнд тэд бүгд хоёр нүүрт фарисайчууд, антихристүүд болдог. Тийнхүү тэд Бурханд хараагдаж, яллагддаг. Яг л Паулын адилаар хуурамч удирдагчид өөрсдийгөө өргөмжилж, гэрчилж, хүмүүсийг төөрөлдүүлж, үймүүлдэг. Тэд хүмүүсийг буруу замаар оруулж, шашны зан үйл рүү хөтөлдөг бөгөөд энэ хүмүүсийн Бурханд итгэдэг арга зам зүгээр л шашны хүмүүсийнхтэй адилхан болж, энэ нь Бурханд итгэл итгэлийн зөв замд орохыг нь хойшлуулдаг. Хуурамч удирдагчид хүмүүсийг байнга төөрөлдүүлж, үймүүлж байдаг бөгөөд тэр хүмүүс дараа нь үй олон хуурамч-сүнслэг онол, үг хэллэг бий болгодог. Эдгээр онол, үг хэллэг, хэрэгжүүлэлт нь үнэний яг эсрэг байдаг бөгөөд үнэнтэй ямар ч хамаагүй. Гэсэн ч хуурамч удирдагчид хүмүүсийг төөрөлдүүлж, буруу залж чиглүүлж байхдаа эдгээр зүйлийг эерэг зүйл, үнэн гэж авч үздэг. Тэд эдгээр зүйлийг үнэн гэж эндүүрч, зүрх сэтгэлдээ эдгээр зүйлд итгэж, тэдгээрийг уран яруу ярьж чадаж л байх юм бол, мөн эдгээр зүйлийг хүн бүр зөвшөөрч байх л юм бол үнэнийг олж авсан хэрэг гэж боддог. Ийм бодол, үзэл санаанд төөрөлдсөн хүмүүс үнэнийг ойлгож чаддаггүйгээр үл барам, Бурханы үгийг хэрэгжүүлж, туулж чаддаггүй, үнэн-бодит байдалд орж бүр ч чаддаггүй. Харин ч тэд Бурханы үгээс улам бүр холдож, үнэн-бодит байдалд орох оролтоос бүр ч их холддог. Шууд утгаараа бол, хуурамч удирдагчдын хэлдэг үг, хашхирдаг уриа лоозон ямар ч буруу юмгүй, бүгд зөв байдаг. Тэгвэл яагаад тэр нь юунд ч хүрдэггүй юм бэ? Яагаад гэвэл, хуурамч удирдагчдын ойлгож, ухамсарладаг зүйл зүгээр л хэтэрхий нимгэн. Энэ нь бүгд хоосон сургаалын зүйлс бөгөөд Бурханы үгэн дэх үнэн-бодит байдал, Бурханы шаардлага, эсвэл Бурханы санаа зорилготой ямар ч холбоогүй. Үнэндээ хуурамч удирдагчдын номлодог бүх хоосон сургаал нь үнэн-бодит байдлаас хол дутдаг—нарийн яривал энэ нь үнэнтэй ямар ч хамаагүй, Бурханы үгтэй ямар ч хамаагүй. Тэгвэл хуурамч удирдагчид эдгээр бичиг үсэг, хоосон сургаалыг үргэлж чалчих нь юутай холбоотой байдаг вэ? Яагаад тэд үргэлж үнэн-бодит байдалд орж чаддаггүй вэ? Энэ нь хуурамч удирдагчдын хэв чанартай шууд холбоотой. Хуурамч удирдагчид хэв чанар муутай, үнэнийг ухамсарлах чадваргүй гэдгийг бүрэн баталж болно. Тэд Бурханд хэчнээн олон жил итгэсэн нь хамаагүй, үнэнийг ойлгохгүй, амь-оролтгүй байх бөгөөд тэд Бурханд хэчнээн олон жил итгэсэн байх нь хамаагүй, тэдний хувьд үнэн-бодит байдалд ороход амаргүй гэж бас хэлж болно. Хэрвээ хуурамч удирдагчийг үүргээс нь чөлөөлөхгүй, байр сууринд нь байлгаад байвал ямархуу үр дагавар гарах вэ? Тэдний манлайлал нь бүр ч олон хүнийг шашны зан үйл, дүрэм журам руу, бичиг үсэг, хоосон сургаал руу, мөн тодорхойгүй үзэл, төсөөлөл рүү аваачна. Антихристүүдтэй харьцуулахад хуурамч удирдагчид нь хүмүүсийг өөрсдийнхөө өмнө юм уу Сатаны өмнө авчирдаггүй боловч хэрвээ тэд Бурханы сонгосон хүмүүсийг Бурханы үгийн үнэн-бодит байдал руу хөтөлж чадахгүй бол Бурханы сонгосон хүмүүс Бурханы авралыг хүртэж чадах уу? Бурханаар төгс болгуулж чадах уу? Яавч үгүй. Хэрвээ Бурханы сонгосон хүмүүс үнэн-бодит байдалд орж чадахгүй бол Сатаны эрхшээл дор амьдарсаар байх биш үү? Тэд Сатаны эрхшээл дор байгаа адгийн шаарнууд хэвээр байх биш гэж үү? Тэд хуурамч удирдагчдын гарт сүйрнэ гэсэн үг биш үү? Тийм учраас хуурамч удирдагчид болон антихристүүдийн ажлын үр дагавар үндсэндээ адилхан байдаг. Аль аль нь Бурханы сонгосон хүмүүст үнэнийг ойлгуулж, тэднийг бодит байдалд оруулж, авралд хүргэж чадахгүй. Хоёулаа Бурханы сонгосон хүмүүсийг хорлож, тэднийг сүйрүүлдэг. Үр дагавар нь яг адилхан байдаг.

Хуурамч удирдагчдын зарим тэрс үзэл, төөрөгдөл юу вэ? Тэрийг өөрсдөө дараа нь нэгтгэн дүгнээрэй. Тэрийг ялган таньж чадах эсэхийг чинь харахын тулд Би энэ даалгаврыг та нарт үлдээе. Эргэн тойрны чинь удирдагчид сүнслэг, хүний сэтгэлд нийцдэг, гаднаа зөв зүйтэй, үнэнд нийцэлтэй мэт харагддаг зарим үгийг хэлж байсан ч чамайг амь-оролтоор хангаж, бодитой асуудлыг чинь шийдвэрлэж чадахгүй байсан уу? Хэрвээ чи эдгээр үгийг ялган таних чадваргүй, тэр ч бүү хэл тэдгээрийг нандигнаж, нухацтай авч үзэн, цаг ямагт тэдгээрт захирагдаж, удирдуулж, бодол, зан авир чинь цаг үргэлж тэдгээрийн нөлөөнд автдаг бол үүний үр дагавар нэлээд ноцтой биш гэж үү? (Тийм ээ.) Тэгвэл та нарын хувьд эдгээр асуудлын уг үндсийг ухаж төнхөж, ямар зүйлс нь хүмүүсийн Бурханд итгэх итгэлийг шашны итгэл үнэмшил болтол доройтуулж, улмаар тэднийг Бурханыг эсэргүүцэж, Бурханд гологдоход хүргэж чадах тэрс үзэл, төөрөгдөл болохыг олж мэдэх нь чухал. Жишээ нь, нэг хүн “Удирдагч болохоор бүү чармай. Хэрвээ чи удирдагч болсныхоо дараа чөлөөлөгдөж, таягдан хаягдвал эгэл жирийн итгэгч байх ч боломж чамд олдохгүй” гэж хэллээ гэж бодъё. Ийм төрлийн яриа нь хуурамч удирдагчдын тэрс үзэл, төөрөгдөл мөн үү? (Мөн.) Мөн гэж үү? Хуурамч удирдагчдын тэрс үзэл, төөрөгдлийг антихристүүдийнхээс ялгах ёстой; хооронд нь хольж болохгүй. Тэр хүн ийм зүйлээр юуг хэлээд байна вэ? Эдгээр үгэнд ямар сэдэл нуугдаж байна вэ? Тэдгээрт ямар нэгэн ичгүүртэй зүйл байна уу? Мэдээж энэ нь хүмүүсийг төөрөлдүүлэх зорилготой заль мэх агуулдаг бөгөөд бусад хүн удирдагч болохоор чармайхаас зайлсхийх ёстой, удирдагч болох нь сайнаар төгсөхгүй гэж тэд хэлж байна. Тэд ингэж хэлдэг нь хүмүүсийн удирдагч болох гэсэн санаа бодлыг орхиулах зорилготой, ингэснээр нэр хүнд, байр суурийн төлөө хэн ч тэдэнтэй өрсөлдөхгүй, тийнхүү тэд үүрд сэтгэл амар удирдагч байна. Үүний зэрэгцээ тэд хүмүүст “Бурханы гэр удирдагч, ажилчдад ингэж ханддаг, хэрэгтэй үедээ чамайг дэвшүүлээд, хэрэггүй үедээ чамайг хамгийн доод талын шатны гишгүүр лүү өшиглөж, чамд бүр жирийн итгэгч байх ч боломж олгохгүй” гэж хэлж байгаа. Эдгээр үгийн уг чанар юу вэ? (Бурханы эсрэг доромжлол.) Ямар төрлийн хүн Бурханыг доромжилсон үг хэлдэг вэ? (Антихрист.) Эдгээр үгэн дотор хоёр үр дагаварт хөтөлж чадах ёрын муу хоёр санаархал бий: Нэг нь, байр суурийн төлөө яасан ч битгий өрсөлд гэж бусдад хэлснээр өөрсдийнхөө байр суурийг аюулгүй байлгах; нөгөө нь чамайг Бурханыг буруу ойлгож, Бурханд итгэхээ больж, оронд нь өөрсдөд нь итгэж эхлэхэд хүргэх. Энэ нь хамгийн илэрхий антихрист юм. Та нар ухамсарлах чадваргүй юм шиг байна; Би өмнө нь үүний жишээг хэлж байсан. Та нар хайнга, ой санамж муутай төдийгүй ухамсарлах чадвараар ч бас дутмаг юм. Та нар ийм илэрхий антихристийг ч ялган таньж чадахгүй. Хуурамч удирдагчид ийм зүйл хэлэх үү? Тэд ухамсартайгаар, ил тодоор хүмүүсийг төөрөлдүүлж, Бурханыг эсэргүүцэх үү? (Үгүй.) Хэдийгээр хуурамч удирдагчдын хэлдэг, хийдэг зүйл гаднаа асуудалгүй мэт харагддаг ч ажил нь зарчимгүй байдаг бөгөөд үр дүнд хүрч чаддаггүй. Хуурамч удирдагчид хүмүүсийн ямар ч асуудлыг шийдвэрлэж чадахгүй, тэднийг Бурханд итгэх итгэлийн зөв замд оруулж, Бурханы өмнө аваачиж чадахгүй. Тэдний хэлдэг юм бүхэн нь зөв зүйтэй, ажлаа халтуурдаагүй, зүтгэлтэй, урам зоригтой байдаг, гаднаас нь харахад итгэлтэй, шийдэмгий, бэрхшээл туулж, төлөөс төлөхөд бэлэн байдаг. Үүнээс гадна тэд асар тэсвэртэй, бүхий л төрлийн зүдэргээ, бэрхшээлийг даван туулж чаддаг мэт харагддаг. Тэд зүгээр л хэв чанар, ухамсарлах чадвар муутай, үнэнийг үнэн зөв ухамсарлаагүй байдаг. Ийм ухамсарлах чадваргүй байдлынхаа талаар тэд юу хийдэг вэ? Тэд энэ асуудлыг шийдвэрлэхдээ дүрэм журам, хоосон сургаал, түүнчлэн өөрсдийнхөө байнга ярьдаг сүнслэг онолыг ашигладаг. Тэдний удирдлага дор хэдэн жил болсны дараа хүмүүсийн дунд элдэв янзын хоосон сургаал, дүрэм журам, өнгөц хэрэгжүүлэлтүүд бий болдог. Хүмүүс эдгээр хоосон сургаал, дүрэм журам, хэрэгжүүлэлтийг баримталж, өөрсдийгөө үнэнийг хэрэгжүүлж, үнэн-бодит байдалд орж байна гэж боддог ч үнэн хэрэгтээ үнэн-бодит байдлаас маш хол хэвээр байдаг! Эдгээр зүйл хүмүүсийн зүрх сэтгэлийг дүүргэж, ноёрхож, залж чиглүүлмэгц үүнийг шийдвэрлэхэд төвөгтэй болдог. Хүмүүст тэдгээрийг ойлгуулахын тулд нэг бүрийг нь задлан шинжилж, нэг бүрчлэн дүн шинжилгээ хийх ёстой. Тэгээд үнэн, хоосон сургаал, уриа лоозон, дүрэм журам гэж юу болох, үнэнийг зөвөөр ухамсарлах, оновчтой үг хэллэг, үнэн-зарчим гэж юу болохыг хүмүүст хэлж өгөх ёстой. Энэ бүхнийг нэг бүрчлэн шийдвэрлэх хэрэгтэй; эс бөгөөс, харьцангуй гүдэсхэн, дэг журамтай, сүнслэг байдлыг эрэлхийлдэг хүмүүсийг хуурамч удирдагчид төөрөлдүүлж, сүйрүүлнэ. Энэ хүмүүс үнэн сүсэгтэй, бэрхшээл туулж, төлөөс төлөх чадвартай, өөрсдөд нь ямар нэг зүйл тохиолдох үед залбирч чаддаг мэт харагдаж магадгүй. Гэвч яг л шашны хүмүүсийн адилаар Бурханыг буцаж ирэхэд хэн нь ч таньдаггүй, Бурхан дахиад шинэ ажил хийж байгааг хэн ч хүлээн зөвшөөрдөггүй, бүгд Бурханыг эсэргүүцдэг. Яагаад тэр вэ? Яагаад гэвэл, хуурамч удирдагчид, антихристүүд тэднийг төөрөлдүүлсэн—Бурханд чин сэтгэлээсээ итгэдэг олон хүнийг тэд хорлож, сүйтгэсэн.

Хуурамч удирдагчид зөвхөн бичиг үсэг, хоосон сургаал л ярьдаг—хүмүүст тэдний ойлгуулдаг зүйл нь үнэн биш, ердөө л хоосон сургаал бөгөөд хүмүүст тэдний харуулдаг зүйл нь зүгээр л хуурамч сүнслэг байдал юм. Бичиг үсэг, хоосон сургаал ярихын үр дагавар юу вэ? Хуурамч сүнслэг байдал, хуурамч ойлголт, хуурамч мэдлэг, хуурамч хэрэгжүүлэлт, хуурамчаар дагаж мөрдөх явдал—бүгд худал. Энэ “хуурамч байдал” хэрхэн бий болдог вэ? Энэ нь хуурамч удирдагчид үнэнийг гажууд, өрөөсгөл, өнгөц байдлаар ухамсарлаж, үнэний мөн чанарыг ухамсарлаж огт чаддаггүйгээс үүдэлтэй. Хуурамч удирдагчид хүмүүст олон дүрэм журам, бичиг үсэг, хоосон сургаалын хамтаар зарим нэг уриа лоозон, онол авчирдаг. Тэр хүмүүс Бурханы жинхэнэ санаа зорилгыг огт ойлгодоггүй бөгөөд янз бүрийн төвөгтэй нөхцөл байдал тулгарах үед тэдгээрийг хэрхэн зохицуулж, тэдгээрт хэрхэн хандахаа мэддэггүй, эсвэл Бурханы санаа зорилгыг хэрхэн ухамсарлахаа мэддэггүй. Тийм хүмүүс Бурханы өмнө очиж чадах уу? Тэд Бурханыг хүлээн авч, Бурханыг эсэргүүцэхээ больж чадах уу? Үгүй, чадахгүй. Тиймээс та нар хуурамч удирдагчдын тэрс үзэл, төөрөгдлийг нэгтгэн дүгнэж, ялган таньдаг болох нь нэн чухал, зайлшгүй шаардлагатай юм. Үүнийг нэгтгэн дүгнэхдээ, хүмүүсийг төөрөлдүүлэхдээ антихристүүдийн ашигладаг төөрөгдлөөс ялгаж салгах нь нэн чухал. Удирдагч, ажилчдын хоёр дахь үүрэг хариуцлага—төрөл бүрийн хүний байдлыг мэддэг болж, бодит амьдралд нь тулгарч байгаа амь-оролттой холбоотой төрөл бүрийн бэрхшээлийг шийдвэрлэх тухайд бид хуурамч удирдагчдын янз бүрийн хэрэгжүүлэлт болон хуурамч удирдагчидтай холбоотой асуудлын мөн чанарыг задлан шинжилсэн нөхөрлөлөө ингээд дуусгая.

3-р зүйл: Үүрэг тус бүрийг сайн гүйцэтгэхийн тулд ойлгох ёстой үнэн-зарчмыг нөхөрлөх (I хэсэг)

Хуурамч удирдагчид хүмүүсийг ятгахын тулд бичиг үсэг, хоосон сургаал ярьж л чадна

Дараа нь удирдагч, ажилчдын гурав дахь үүрэг хариуцлага—үүрэг тус бүрийг сайн гүйцэтгэхийн тулд ойлгох ёстой үнэн-зарчмыг нөхөрлөх талаар нөхөрлөцгөөе. Энэ бол удирдагч, ажилчдын чухал, үндсэн ажил бөгөөд бид энэ үүрэг хариуцлагад үндэслэн хуурамч удирдагчдын илрэлүүдийг нөхөрлөж, задлан шинжилнэ. Удирдагч юм уу ажилтны хувьд, үүргээ сайн гүйцэтгэхийн тулд хүмүүсийн ойлгох ёстой үнэн-зарчмыг тодорхой нөхөрлөх чадвар бол үнэн-бодит байдалтай эсэхийг нь илтгэх хамгийн сайн үзүүлэлт бөгөөд бодитой ажлыг сайн хийж чадах эсэхийг нь тодорхойлох гол түлхүүр юм. Одоо хуурамч удирдагчид энэ ажлыг хэрхэн хийдгийг харцгаая. Хуурамч удирдагчдын нэг онцлог шинж нь үнэн-зарчимтай холбоотой аливаа асуудлыг нэгд нэггүй тайлбарлаж, тодруулж чаддаггүй явдал юм. Хэрвээ хэн нэгэн тэднээс эрж хайвал тэд дэмий бичиг үсэг, хоосон сургаал хэлж өгч л чадна. Шийдэх шаардлагатай асуудалтай тулгарах үед тэд ихэвчлэн “Та нар энэ үүргийг гүйцэтгэхдээ бүгд мэргэжилтэн. Хэрвээ та нарт асуудал гарвал өөрсдөө учрыг нь олох ёстой. Надаас битгий асуу; би мэргэжилтэн биш, би ойлгохгүй байна. Үүнийг өөрөө шийд” гэх мэтээр хариулдаг. Зарим хүн: “Бид асуудлыг шийдвэрлэж чадахгүй байгаа учраас танаас асууж байна; чадах байсан бол танаас асуухгүй. Бид үнэн-зарчимтай холбоотой энэ асуудлыг ойлгохгүй байна” хэмээн хариулдаг. Хуурамч удирдагчид: “Би чамд зарчмуудыг аль хэдийн хэлж өгөөгүй гэж үү? Өөрийнхөө үүргийг сайн гүйцэтгэ, үймээн, саад тотгор битгий үүсгэ. Чи юу асуугаад байгаа юм бэ? Зөв гэж үзсэнээрээ л зохицуул! Бурханы гэрийн ашиг сонирхлыг эн тэргүүнд тавь гээд Бурханы үгэнд аль хэдийн хэлчихсэн” гэж хариулна. Тэр хүмүүс “Энэ бол асуудлын шийдэл биш!” хэмээн бодож, бүрмөсөн будилж хоцорно. Хуурамч удирдагчид ажилд ингэж ханддаг; тэд ажлыг хальт шалгаж, оромддог ба асуудлыг хэзээ ч шийддэггүй. Хүмүүс ямар асуудал дэвшүүлэхээс үл хамааран хуурамч удирдагчид тэдэнд үнэнийг өөрсдөө эрж хай гэж хэлдэг. Тэд хүмүүсээс “Ямар нэгэн асуудал байна уу? Амь-оролт чинь ямархуу байна? Чи үүргээ хааш яаш байдлаар гүйцэтгэж байна уу?” гэж үргэлж асуудаг. Тэр хүмүүс: “Хааяа би хааш яаш байдалтай байгаагаа ухаарч, залбирлаар дамжуулан тэрийгээ шийдвэрлэж, эргэж буцдаг ч үүргээ гүйцэтгэх үнэн-зарчмыг ойлгохгүй хэвээр байна” гэж хариулна. Хуурамч удирдагчид: “Сүүлийн цуглаан дээр би чамтай тодорхой зарчмуудыг нөхөрлөөгүй бил үү? Би бүр чамд Бурханы үгийн хэдэн хэсгийг өгсөн. Чи одоо ойлгосон байх ёстой биш үү?” гэдэг. Үнэндээ тэд бүх хоосон сургаалыг ойлгодог ч асуудлаа шийдвэрлэж чадахгүй хэвээр байдаг. Хуурамч удирдагчид тэр ч бүү хэл сүртэй сонсогддог үг урсгаж, “Чи яагаад шийдвэрлэж чадахгүй байгаа юм бэ? Чи зүгээр л Бурханы үгийг хангалттай нэгд нэггүй уншаагүй байна. Хэрвээ чи илүү их залбирч, Бурханы үгийг илүү их унших юм бол бүх асуудал чинь шийдвэрлэгдэнэ. Та нар хамтдаа хэлэлцэж, арга зам олж сурах шаардлагатай, тэгвэл асуудлууд чинь эцэстээ шийдвэрлэгдэнэ. Мэргэжлийн асуудлуудын тухайд надаас битгий асуу; миний үүрэг хариуцлага бол ажил шалгах. Би ажлаа дуусгасан, үлдсэн нь миний ойлгодоггүй мэргэжлийн асуудалтай холбоотой” гэдэг. Хуурамч удирдагчид үргэлж “Би ойлгохгүй байна, би энийг хэзээ ч сурч байгаагүй, би мэргэжилтэн биш” гэх мэтийн шалтаг, шалтгаан ашиглан хүмүүсийг хуурч, асуултаас бултдаг. Тэд нэлээд даруухан харагддаг байж магадгүй; гэхдээ энэ нь хуурамч удирдагчдын нэг ноцтой асуудлыг ил болгодог—тэд зарим ажлын хувьд мэргэжлийн мэдлэгтэй холбоотой асуудлын талаар ямар ч ойлголт байхгүй, хүчин мөхөстсөнөө мэдэрч, тун эвгүй, ичсэн мэт харагддаг. Тэд тэгээд юу хийдэг вэ? Тэд цуглааны үеэр хүн бүртэй нөхөрлөхөөр Бурханы үгийн хэдэн хэсгийг олж, хүмүүсийг ятгахын тулд хэдэн хоосон сургаалын талаар ярьж л чадна. Бага зэргийн сайхан сэтгэлтэй удирдагчид хүмүүст санаа тавьж, хааяа хааяа “Сүүлийн үед амьдралд чинь ямар нэг бэрхшээл тулгарсан уу? Өмсөх хувцас хангалттай байгаа юу? Та нарын дунд зохисгүй авирлаж байгаа хүн байсан уу?” хэмээн асуудаг. Тийм асуудал байхгүй гэж хүн бүр хэлбэл тэд “Тэгвэл асуудалгүй. Ажлаа үргэлжлүүл; надад өөр хийх юм байна” гэж хариулчхаад, хэн нэгэн асуулт тавьж, зохицуулж өгөхийг гуйгаад, өөрсдийг нь ичгэвтэр нөхцөл байдалд оруулах вий гэж эмээгээд яаран явдаг. Хуурамч удирдагчид ингэж ажилладаг—тэд ямар ч бодитой асуудлыг шийдвэрлэж чадахгүй. Тэд чуулганы ажлыг үр дүнтэй явуулж яаж чадах юм бэ? Үр дүнд нь шийдвэрлэгдээгүй асуудлууд хуримтлагдаж эцэстээ чуулганы ажилд саад болдог. Энэ нь хуурамч удирдагчдын ажлын тод онцлог шинж болон илрэл юм.

Хуурамч удирдагчид ажлаа хийхдээ урам зоригтойгоор номлож, бичиг үсэг, хоосон сургаал ярих хамгийн дуртай байдаг бөгөөд хүмүүсийг ятгах, тайтгаруулах үг хэлж, хүмүүсийг үүргээ гүйцэтгэхдээ эрч хүчтэй, завгүй байдаг болгох л юм бол энэ нь сайн ажил хийсэнтэй адил гэж боддог. Үүнээс гадна хуурамч удирдагчид хүн бүрийн өдөр тутмын амьдралын байдалд санаа тавих оргилсон хүсэлтэй байдаг. Тэд хүмүүсээс энэ тал дээр ямар нэг бэрхшээл тулгарч байгаа эсэхийг байнга асууж, хэн нэгэнд үнэхээр бэрхшээл тулгарвал эдгээр бэрхшээлийг шийдвэрлэхэд нь туслахад бэлэн байдаг. Тэд эдгээр ерөнхий ажил хэргээр өөрсдийгөө үнэхээр завгүй байлгаж, заримдаа бүр хоол ундаа хойш тавьж, үргэлж оройтож унтаж, өглөө эрт сэрдэг. Ийм завгүй, шаргуу ажиллаж байхад чуулганы ажил дахь асуудлууд болон үүргээ гүйцэтгэх явцад нь Бурханы сонгосон хүмүүст тулгардаг бэрхшээлүүд яагаад шийдвэрлэгдэлгүй үлддэг вэ? Учир нь хуурамч удирдагчид үүргээ гүйцэтгэхтэй холбоотой үнэн-зарчмыг тодорхой тайлбарлаж хэзээ ч чадахгүй. Тэдний ярьдаг бичиг үсэг, хоосон сургаал, ятгалга нь огт үр дүнгүй бөгөөд бодитой асуудлыг огт шийдвэрлэж чадахгүй. Тэд хэчнээн их ярьж, хэчнээн завгүй, ядарч туйлдаж байсан ч чуулганы ажил хэзээ ч ахидаггүй. Хэдийгээр гаднаа хүн бүр үүргээ гүйцэтгэж байгаа мэт харагддаг ч олон бодитой үр дүнд хүрдэггүй, учир нь хуурамч удирдагчид үүргээ гүйцэтгэхтэй холбоотой үнэн-зарчмыг нөхөрлөж, эсвэл бодитой асуудлуудыг шийдвэрлэхийн тулд үнэнийг ашиглаж чаддаггүй—тиймээс тэд үүрэг гүйцэтгэх явцад гардаг олон асуудлыг шийдвэрлэж чаддаггүй. Жишээ нь, Бурханы гэр нэг удаа Бурханы үгийн номыг хэвлэх хэрэгтэй болж, удирдагч хоёр хүнийг сонгон энэ ажлыг хариуцуулах ёстой болсон. Хүмүүсийг сонгох стандарт юу вэ? Хүн чанар нь харьцангуй сайн, найдвартай, эрсдэл хүлээж чаддаг байх ёстой. Хоёр хүнийг сонгосныхоо дараа энэ удирдагч тэдэнд “Өнөөдөр би нэг хэрэг даалгахаар та хоёрыг дуудсан юм: Бурханы гэр нэг ном хэвлэх хэрэгтэй байна, та хоёр хэвлэх үйлдвэр олоод, номыг бүгдийг нь хэвлэж дууссаны дараа Бурханы сонгосон хүмүүсийн гарт нэн даруй тараах ёстой, ингэснээр тэд Бурханы үгийг цаг алдалгүй идэж, ууж чадна. Та нар энэ ажлыг хийхээр шийдсэн үү? Энэ ачааг үүрч, ийм эрсдэл даахад бэлэн байна уу?” гэж хэлсэн. Энэ бол Бурхан өөрсдийг нь өргөж байгаа хэрэг гэж бодсон тул тэр хоёр хүн зөвшөөрчээ. Тэгэхэд нь удирдагч тэднээс “Та нар Бурханы даалгаврыг биелүүлэх шийдвэр байна уу? Та хоёр тангараг өргөхөд бэлэн үү?” гэж асуув. Тэр хоёр хүн тэгээд тангараг өргөж, “Хэрвээ бид Бурханы даалгаврыг биелүүлж чадахгүй, энэ ажлыг нурааж, Бурханы гэрийн ажилд хохирол учруулбал тэнгэрээс аянга цахилгаан биднийг ниргэг. Амен!” гэжээ. Удирдагчийг “Бас бид үнэний талаар нөхөрлөх хэрэгтэй. Одоо энэ ажлыг хийснээрээ та нар бизнес эрхэлж байгаа юу? Та нараас ажилтны хувиар ажилла гэж шаардаж байна уу?” гэхэд тэр хоёр хүн “Үгүй ээ, энэ бол бидний үүрэг” гэж хариулсан юм. Удирдагч: “Нэгэнт энэ та хоёрын үүрэг тул Бурханы хайрыг хариулах ёстой. Бурханыг гонсойлгож, санааг нь зовоож болохгүй. Эрсдэл үүрэхэд бэлэн байна гэдэг хангалтгүй; та хоёр үүргээ үнэнчээр гүйцэтгэх хэрэгтэй. Асуудалтай тулгарах үедээ илүү их залбирч, нэг нэгэнтэйгээ зөвлөлдөх ёстой. Дур зоргоороо байж, хүссэнээрээ авирлаж болохгүй. Яагаад би та хоёрыг хослуулсан бэ? Асуудал гарахад хоорондоо хэлэлцэж, арга хэмжээ авахад амархан болгох гэснийх. Хэрвээ та хоёр тохиролцоонд хүрч чадахгүй бол залбир. Дор бүрнээ өөрийн гэсэн санал бодлыг орхиж, зөвшилцөлд хүрсэн үедээ л үйлдэл хий. Та хоёр энэ ажлыг амжилттай дуусгаж чадна гэж би найдаж байна!” гэсэн. Эцэст нь энэ удирдагч үүргээ хэрхэн сайн гүйцэтгэх тухай Бурханы үгийн нэг хэсгийг олоод, гурвуулаа үүнийг хэд хэдэн удаа залбиран-уншжээ. Ингээд тэр хэргийг тэдэнд даалгасанд тооцож, удирдагчийн үүрэг хариуцлага биелсэнд тооцогдсон юм. Удирдагч энэ ажлыг хэр хийсэн бэ? Тухайн удирдагч нэлээд сэтгэл хангалуун байсан, нөгөө хоёр хүн ч мөн адил. Хөндлөнгийн хүмүүс: “Энэ удирдагч үнэхээр ажил хийж мэддэг юм байна; яриа нь маш эмх цэгцтэй, үндэслэлтэй, бас юмыг алхам алхмаар хийж байна. Эхлээд тэр хоёр хүнд ажил оноож өгсөн, дараа нь бодол санаа, үзэл бодолтой холбоотой асуудлуудыг нь шийдвэрлэж, эцэст нь хэдэн хатуу үг хэлж, тэр хоёроор тангараг өргүүлж, амлалт өгүүллээ. Удирдагч энэ ажлыг үнэхээр зохион байгуулалттайгаар хийсэн, үнэхээр удирдагч цолыг хүртвээс зохилтой—туршлагатай, ачаа үүрдэг юм байна” гэцгээв. Эцэст нь удирдагч тэдэнд “Санаж яв: Ном хэвлэх нь амар ажил биш, эгэл жирийн хүмүүсийн хариуцаж чадах зүйл биш. Та хоёрт энэ ажлыг би юм уу Бурханы гэр даалгаагүй; энэ бол Бурханаас ирсэн даалгавар. Та нар Бурханы урмыг хугалж болохгүй. Энэ ажлыг сайн хийж дуусгах л юм бол амь чинь өсөж, та хоёр бодит байдалтай болно” гэж хэлсэн. Онолын хувьд энэ үгэнд ямар нэг зарчмын асуудал байгаагүй; энийг зарим талаар зөв гэж үзэж болно. Тэгвэл энэ явдлыг задлан шинжилж, энэ хуурамч удирдагчийн “хуурамч” нь хаана харагдаж байгааг үзэцгээе. Тус удирдагч энэ ажилтай холбоотой мэргэжлийн болон техникийн талууд гэх мэт янз бүрийн нарийн ширийн асуудлын талаар ямар нэг заавар өгсөн үү? Ямар нэг тодорхой үнэн-зарчим, эсвэл шаардагдах стандартын талаар нөхөрлөсөн үү? (Үгүй.) Тэр зүгээр л хэдэн хоосон, утгагүй үг—ихэнх хүний үргэлж хэлдэг, ямар ч жингүй үг хэлсэн. Удирдагч өөрийн биеэр ярьж, заавар өгч байсан учраас хүмүүс энэ үгийг ердийнхөөс илүү жинтэй үг гэж үзсэн ч үнэн хэрэгтээ энэ нь ямар ч хамааралгүй яриа байсан бөгөөд ном хэвлэхтэй холбоотой аливаа бодитой асуудлыг шийдвэрлэхэд огт үр дүнгүй байсан юм. Тэгвэл ном хэвлэхтэй холбоотой зарим тодорхой асуудал юу вэ? Хэдүүлээ тэрийг ярилцаж, энэ удирдагчийн хийсэн ажил хуурамч удирдагчийн ажил мөн эсэхийг харцгаая.

Ном хэвлэхэд эхлээд үсэг өрөлт, дараа нь бичвэрийг хянах, гарчиг болон үндсэн бичвэрийг форматад оруулах, мөн түүнчлэн цаасны жин, өнгө, чанар гэх мэт багтдаг. Бас хавтасны материал, зөөлөн юм уу хатуу хавтастай байх эсэх, хавтасны дизайн, өнгө, загвар, фонт гэж бий. Эцэст нь номыг үдэх буюу цавуудаж наах уу эсвэл утсаар оёж үдэх үү гэдэг байна. Энэ нь бүгд ном хэвлэх хүрээнд багтдаг асуудлууд юм. Удирдагч энэ талаар ярилцсан уу? (Үгүй.) Өөр нэг асуудал нь хэвлэх үйлдвэр хайх явдал: хэвлэгч, үдэгч машинууд нь сүүлийн үеийнх үү, хэвлэх болон үдэх чанар нь ямархуу болох, үнэ өртөг—тэдэнд энэ бүх зүйлийн талаарх заавар, мөн зарчим, цар хүрээг нь хэлж өгөх ёстой биш үү? Хэрвээ удирдагч: “Би эдгээр зүйлийг ойлгохгүй байна; ямартай ч зүгээр л хай” гэж хэлсэн бол хэрэгтэй удирдагч байх байсан уу? Тэдний хэлсэн хамаагүй үгс ном хэвлэхтэй холбоотой янз бүрийн нарийн ширийн асуудлыг орлож чадах уу? (Үгүй.) Гэтэл энэ хуурамч удирдагч орлож чадна гэж бодсон. Тэр “Би аль хэдийн маш олон үнэнийг нөхөрлөж, тэдэнд бүх зарчмыг хэлж өгсөн. Тэд эдгээр зүйлийг ойлгох ёстой!” гэж бодсон. Энэ “ёстой” гэдэг нь уг хуурамч удирдагчийн логик, асуудлыг шийдвэрлэх арга барил юм. Эцэст нь ном хэвлэгдэх үед цаас нь үнэхээр чанар муутай, хэтэрхий нимгэн, бичвэр цаасны хоёр талд нэвт харагдаж байсан учраас хөгшин хүмүүс болон хараа муутай хүмүүсийн хувьд тэр номыг уншихад маш бэрх, хэцүү байлаа. Түүнчлэн эцсийн шат буюу үдэх үйл явцад бас нэг асуудал гарсан—үдэлт стандартад нийцэж байгаа эсэх нь номын ерөнхий чанар, ашиглалтын хугацаанд нөлөөлдөг. Удирдагч заавар өгөөгүй, энэ ажлыг хийсэн хүмүүс зарчимгүй, туршлагагүй бөгөөд хариуцлагагүй наймаа хийсэн учраас хэвлэх үйлдвэр алдагдалгүй ажиллахын тулд чанаргүй ажил хийж, муу материал ашиглаад, эцэст нь номыг ах, эгч нарт тарааж өгөхөд хоёр сарын дотор салаад уначихсан. Хавтас, хуудаснууд нь салж унаад, хэвлэх ажил бүхэлдээ талаар болсон. Энэ хэний хариуцлага байсан бэ? Хэн нэгэнд хариуцлага тооцох бол шууд хариуцлага нь ном хэвлэлтийг хариуцаж байсан хоёр хүнийх бөгөөд шууд бус хариуцлага нь хуурамч удирдагчид очно. Хуурамч удирдагч бүр шалтаг тоочиж, “Энэ ажил муу хийгдсэнд намайг буруутгаж болохгүй шүү дээ; би ч энийг ойлгохгүй байна! Би хэзээ ч ном хэвлэж байгаагүй, хэвлэх үйлдвэр эзэмшдэггүй. Би яаж ийм зүйлийн талаар мэдэх юм бэ?” гэсэн. Энэ шалтаг үндэслэлтэй юу? Удирдагчийн хувьд энэ ажил чиний үүрэг хариуцлагын цар хүрээнд багтдаг. Энэ нь мэргэжил, ур чадвар, нэг төрлийн мэдлэг, эсвэл үнэнтэй холбоотой ажил уу гэдгээс үл хамааран чи үүний хэсэг бүрийг ойлгох шаардлагагүй, харин чи мэдэхгүй зүйлээ сурч авахын тулд хичээл чармайлт гаргасан уу? Нухацтай, ухамсартай байдлаар үүрэг хариуцлагаа биелүүлсэн үү? Зарим хүн: “Би хариуцлагаа биелүүлэхийг хүсдэг ч ойлгодоггүй. Хэчнээн их хичээсэн ч ерөөсөө ойлгож чаддаггүй!” гэж хэлж магадгүй. Энэ нь удирдагчийн хувьд чи стандартад нийцэхгүй байна гэсэн үг; чи бол жинхэнэ утгаараа хуурамч удирдагч. Номын чанар муугаас болоод ах, эгч нар бага зэрэг дургүйцэж, “Хэдийгээр энэ ном бидний хувьд үнэ төлбөргүй ч чанар нь дэндүү муу юм! Энэ удирдагч ажлаа яаж хийсэн юм бэ? Тэд энэ ажлыг яаж хийгээ вэ?” гэцгээсэн. Удирдагч энийг сонсоод, “Намайг үүнд буруутгаж болох уу? Би хэвлэх үйлдвэрийг эзэмшдэггүй, бас эцсийн шийдвэрийг гаргадаггүй. Үүнээс гадна, энэ чинь Бурханы гэрийн мөнгийг хэмнэсэн хэрэг биш үү? Бурханы гэрийн мөнгийг хэмнэх нь буруу юм уу?” гэж хариулсан юм. Удирдагчийн үг зөв байсан, буруу байгаагүй; удирдагч хуулийн хариуцлага хүлээх шаардлагагүй. Гэсэн хэдий ч нэг асуудал байсан нь ном хэвлэхэд зарцуулсан мөнгө дэмий үрэгдсэн. Ах, эгч нарт тараасан ном хоёр сарын дотор салж, хуудаснууд нь хаягдсан. Үр дагаврыг нь хэн үүрэх ёстой вэ? Энэ нь удирдагчийн хариуцлага байсан биш үү? Энэ нь чиний ажлын цар хүрээнд, чамайг удирдагчаар ажиллаж байх хугацаанд тохиолдсон тул чи хариуцлага хүлээх ёстой биш үү? Чи бурууг хүлээх ёстой; үүрэг хариуцлагаасаа зугтаж болохгүй! Зарим хүн үндэслэлгүй байдлаар ярьж, “Би энэ ажлыг өмнө нь хийж байгаагүй. Хэзээ ч хийж байгаагүй ажил дээр алдаа гаргаж болохгүй гэж үү?” хэмээн хэлж магадгүй. Энэ үгэнд чинь л үндэслэн үзэхэд чи ажилдаа тохирохгүй бөгөөд чамайг чөлөөлөх ёстой. Чи удирдагч байхад тэнцэхгүй; жинхэнээсээ хуурамч удирдагч юм. Өчнөөн сайхан юм ярьдаг ч ямар ч бодитой ажил хийдэггүй—энэ бол хуурамч удирдагчийн хамгийн илэрхий илрэл юм.

Зарим хуурамч удирдагч бодитой ажлын зүйл бүрийг ул суурьтайгаар зүй зохистойгоор, бодитойгоор хийж чаддаггүй. Тэд зарим нэг ерөнхий хэрэг явдлыг л зохицуулж чадна, тэгээд өөрсдийгөө удирдагчийн хувьд стандартад нийцсэн, гайхалтай гэж бодон, үргэлж сайрхаж, “Би чуулганы бүх зүйлд санаа зовж, асуудал бүрийг зохицуулах ёстой болдог. Чуулган надгүйгээр байж чадах уу? Би та нарт цуглаан хийж өгөөгүй бол та нар овоолсон сул элс шиг л болох биш үү? Хэрвээ би кино хийх ажилд анхаарал хандуулж, дэмжиж туслаагүй бол хүмүүс байнга үймүүлэх байсан биш үү? Кино бүтээх ажил саадгүй явагдаж чадах байсан уу? Би магтан дууны ажилд мэргэжлийн бус хүн хэдий ч ажлыг чинь шалгахаар байнга ирж, та нарын баттай ар тал болж, цуглаан зохион байгуулаагүй бол та нар тэр магтан дуунуудыг зохиож чадах байсан уу? Учрыг нь олоход та нарт хэр их хугацаа шаардагдах байсан бэ?” гэдэг. Энэ үг нь үндэслэлтэй, зөв мэт санагдаж болох ч сайтар нягтлан харвал энэ хуурамч удирдагчдын хариуцсан мэргэжлийн ажлын янз бүрийн зүйл хэрхэн явагдаж байна вэ? Тэд үнэн-зарчмыг тодорхой нөхөрлөж чадах уу? (Үгүй.) Нэг удаа кино бүтээх баг хувцасны өнгөний асуудлаар эрж хайлаа. Тэд хэд хэдэн хөдөлгөөнгүй зураг авсан ба зургийн арын дэвсгэр болон хүмүүс нь өөр байсан ч хувцасны өнгө үндсэндээ нэг өнгөний хослол бүхий бүгд шороон саарал, шар өнгөтэй байв. “Юу болоод байна аа? Яагаад тэд ийм өнгөөр хувцаслаж багаа юм бэ?” гэж Намайг асуухад ийм өнгийг зориуд сонгосон, асах их хөдөлмөр, хүчин чармайлт гаргаж байж захаас авсан гэж тэд хэлсэн юм. Би: “Яагаад ийм өнгө сонгосон юм бэ? Энэ талаар Дээрх та нарт заавар өгсөн үү? Дээрх та нарт янз бүрийн өнгө ашигла, өнгө нь даруухан, аятайхан байх ёстой гэж зааварлаагүй гэж үү? Яагаад ийм үр дүн гардаг билээ?” гэв. Асууж лавласны эцэст зарим хүн: “Бусад өнгө хангалттай даруухан, аятайхан, Бурханд итгэгчид юм уу ариун хүмүүсийн өмсдөгтэй адилхан харагдахгүй байна. Зөвхөн энэ өнгөний хослол л итгэгчдийн өмсөх ёстой зүйлтэй илүү төстэй харагдаж байна. Тиймээс иймэрхүү өнгийн хувцас өмсөх нь Бурханыг хамгийн их алдаршуулж, Бурханы гэрийн дүр төрхийг хамгийн сайн төлөөлнө гэдэг дээр хүн бүр санал нийлсэн” гэж хэлсэн юм. “Би та нарт ийм өнгийн хувцас өмс гэж хэзээ ч хэлээгүй. Даруухан, аятайхан өнгө өчнөөн байгаа. Хүн төрөлхтөнтэй хийсэн гэрээнийхээ тэмдэг болгон Бурханы тогтоосон солонго хэчнээн үзэсгэлэнтэй сайхан болохыг бодоод үз. Улаан, улбар шар, шар, ногоон, цэнхэр, хөх, ягаан гээд—та нарын өмсөж байгаагаас бусад өнгө болгон байдаг. Яагаад та нар тийм өнгө сонгосон юм бэ?” гэсэн. Тэдний удирдагч энэ хэрэг явдалтай холбогдуулан үзлэг шалгалт явуулах бодитой ажил хийсэн үү? Яавч хийгээгүй гэж Би хэлнэ. Хэрвээ удирдагч үнэн болон Бурханы шаардлагыг цэврээр ухамсарлаж, үнэхээр ойлгосон бол кино бүтээх багийн гишүүд тийм хувцас сонгож, энэ талаар Дээрхтэй зөвлөлдөхгүй байх байсан. Хувцасны асуудлыг доод түвшинд шийдвэрлэж болох байсан ч хуурамч удирдагч үүнд анхаарлаа хандуулж чадаагүй. Харин тэд ичгүүр сонжуургүйгээр Дээрхээс асуусан. Ийм хүнийг засах ёстой биш үү? Энэ хуурамч удирдагч ийм хамгийн энгийн асуудлыг ч шийдвэрлэж чадаагүй—тэд ямар хэрэгтэй юм бэ? Чи бол зүгээр л хог новш! Чамаас Бурханыг алдаршуулж, Бурханд гэрчлэл хий гэж шаардсан ч чи эцэст нь Бурханыг гутаалаа. Чи нэлээд их юм ойлгодоггүй гэж үү? Арвин мэдлэг, хоосон сургаалыг ярьж чаддаггүй гэж үү? Тэгвэл тэр бүх хоосон сургаал, тэр бүх мэдлэг чинь энэ нөхцөл байдалд яагаад үр дүнгээ өгсөнгүй вэ? Яахаараа бүр хувцасны асуудлыг ч шийдвэрлэж, үзлэг шалгалт хийж чаддаггүй байна аа? Чи удирдагчийн хувьд хүрэх учиртай үр дүндээ хүрсэн үү? Удирдагчийн хувиар биелүүлэх учиртай үүрэг хариуцлагаа биелүүлсэн үү? Энэ бол хуурамч удирдагчийн илрэл юм. Ямар нэг тодорхой ажил дээр хуурамч удирдагчид зарчмын ойлголтгүй байдаг. Тэд үнэнийг гажуудуулж ухамсарласан аливаа асуудлыг цаг тухайд нь засаж, шийдвэрлэж, үүгээр дамжуулан зүг чиг, замаа олох боломжийг хүмүүст олгож чаддаггүй. Хуурамч удирдагчид зүгээр л бичиг үсэг, хоосон сургаал ярьж, уриа лоозон хашхирдаг; тэд ямар нэг бодитой ажил хийж чадахгүй.

Хуурамч удирдагчид бодитой ажил хийдэггүй, хийвэл зохих ажлаа хийдэггүй

Зарим хуурамч удирдагч ямар ч бодитой ажил хийх чадваргүй байдаг ч зарим нэг шалихгүй ерөнхий хэрэг явдлыг зохицуулдаг бөгөөд үүнийгээ бодитой ажил хийж байна, энэ нь өөрсдийнх нь хариуцсан цар хүрээнд багтдаг гэж боддог. Цаашилбал, тэд эдгээр хэрэг явдалд маш нухацтай хандаж, үнэхээр их хүчин чармайлт гаргаж, нэлээд зөв зохистой байдлаар гүйцэтгэдэг. Жишээлбэл, чуулганд өмнө нь нарийн боовчноор ажиллаж байсан нэг хүн байв. Нэгэн өдөр тэрээр сайхан сэтгэл гаргаад Надад заавал нарийн боов хийж өгөхөөр шийдэж, Надад мэдэгдэлгүйгээр үүнийг хийхээр бэлджээ. Тэр удирдагчдаасаа ингэж болох эсэхийг асуухад, тэд “Тэг тэг. Сайхан амттай болбол бид Бурханд өргөнө. Үгүй бол бид бүгдээрээ идэж болно шүү дээ” гэжээ. Тэрээр удирдагчдын зөвшөөрлийг авсан нь энэ ажлыг хууль ёсны, зүй зохистой болгосон тул тэрээр хурдхан орц найрлагыг нь цуглуулж, нэг ээлж хийгээд, “Амттай байх эсэхийг, эсвэл Бурханы сэтгэлд хүрч чадах эсэхийг, Түүний дуршилд нийцэх эсэхийг би мэдэхгүй байна” гэв. Удирдагчид хариуд нь “Зүгээр дээ. Бид цаг хугацаа, эрүүл мэндээсээ бага зэрэг золиосолж, Бурханы төлөө багахан эрсдэл үүрье. Бид эхлээд амталж үзээд, Бурханы өмнөөс шалгая. Хэрвээ үнэхээр амт муутай байгаад бид Бурханыг ид гэвэл Тэр бухимдаж, бидэнд маш их урам хугарах болно. Тиймээс удирдагчдын хувьд бид энэ асуудлыг шалгах үүрэг, хариуцлагатай. Энэ бол бодитой ажил хийж байгаа хэрэг юм” гэжээ. Дараа нь, бага зэрэг “хариуцлагын мэдрэмжтэй” бүлгийн толгойлогч болгон нарийн боовноос амталж үзэв. Амталж үзсэнийхээ дараа тэд “Энэ ээлжийн хувьд шарах шүүгээ хэтэрхий халуун байсан байна, температур нь хэт өндөр байж, дотор халууцуулах бололтой—бас бага зэрэг гашуун байна. Болохгүй нь ээ! Бид хариуцлагатай хандлагатай байж, өөр нэг хэсгийг зууханд жигнээд, дахин амталж үзэх хэрэгтэй!” гэсэн шүүмж хэлэв. Энэ ээлжийн нарийн боовыг амталж үзсэнийхээ дараа тэд “Энэ болж байна. Цөцгийн тосны амттай, өндөгний амттай, гүнждийн үртэй юм байна. Үнэхээр нарийн боовчны хийсэн нарийн боов байна! Ийм олон байгаа, Бурхан энэ бүгдийг ганцаараа идэж дуусгаж чадахгүй тул жижиг шилэн саванд 10 эсвэл 20-ийг хийж, дээж болгон Бурханд амтлуулахаар өргөе. Хэрвээ Бурхан амттай гэж үзвэл бид үргэлжлүүлэн их хэмжээгээр хийж болно” гэжээ. Тэд Надад нэг шилэн савтайг өгөхөд Би хоёрыг амталсан. Би тэрийг шинэлэг зүйлийн хувьд боломжийн ч үндсэн хоол болгоход тохиромжгүй гэж бодсон тул идэхээ больсон. Зарим хүн тэрийг Бурханы гэрийн гишүүн гэртээ хийсэн, хэдий зүгээр амтагдаж байсан ч хайр, үнэнч байдал, эмээх сэтгэлээр дүүрэн, их утга учир агуулсан гэж ч бодож байв. Дараа нь Би тэр шилэн савтай нарийн боовыг буцааж өгсөн. Би ийм зүйл сонирхдоггүй, Надад тэрийг идэх дуршил байдаггүй. Түүнчлэн, хэрвээ Би нарийн боов идэхийг хүсвэл зах дээрээс өөр өөр улсын, төрөл бүрийн амттайг нэг их мөнгө зарцуулахгүйгээр худалдаж авч чадна. Дараа нь Би тэдэнд “Сэтгэлд чинь талархаж байна, гэхдээ Надад дахиж битгий хийгээрэй. Би идэхгүй, хэрвээ идмээр санагдвал Өөрөө худалдаад авчихна. Хэрэв үнэхээр хэрэгцээ гарвал Намайг чамаас хийгээд өг гэж гуйхад л хийгээрэй; Би чамайг хий гэхгүй бол дахиж хийх шаардлагагүй” гэж хэлсэн. Энэ үг ойлгоход хангалттай хялбар байсан биз дээ? Хэрвээ тэд зөв хүмүүжилтэй, дуулгавартай бол Миний үгийг санаж, дахин хийхгүй байх байсан. Бурхан ярих үед тийм бол тийм, үгүй бол үгүй, “битгий хий” гэсэн бол “битгий хий” гэсэн утгатай байдаг. Гэсэн хэдий ч хэсэг хугацаа өнгөрсний дараа тэд Надад дахин хоёр шилэн савтай нарийн боов явуулсан. Би тэдэнд: “Би та нарт дахиж битгий хий гэж хэлээгүй бил үү?” гэхэд тэд: “Энэ өмнөхөөсөө өөр” гэж хариулсан юм. Би: “Өөр байсан ч гэсэн нарийн боов хэвээр шүү дээ. Ямар ч нарийн боов хийх шаардлагагүй. Би эелдэг зан гаргаж байгаа юм биш—хэрвээ идмээр санагдвал Би та нарт мэдэгдэнэ. Чи хүний хэл ойлгодоггүй юм уу? Дахиж битгий хийгээрэй” гэж хариулсан. Энэ үг ойлгомжтой байна уу? (Тийм.) Гэтэл яагаад тэр хийж байгаа хүн нь үргэлж мартчихдаг юм шиг байсан бэ? Хэрвээ удирдагчид нь түүнд хяналт тавьж, түүнтэй идэвхтэй хамтран ажиллалгүй, үүнийг хийхийг нь урамшуулалгүй, түүнийг цаг тухайд нь хязгаарлаж чадсан бол нарийн боов хийж буй хүн үүнийг хийж зүрхлэх байсан уу? Ядаж л тэр ийм зоригтойгоор, увайгүйгээр хийхгүй байсан. Тэгвэл энэ нөхцөл байдалд тэр удирдагчид ямар үр нөлөө үзүүлсэн бэ? Тэд нарийн ширийн зүйл бүрийг хянаж, бүх зүйлд хошуу дүрж, Миний өмнөөс шалгалт хийх ажлыг хариуцсан. Тэдэнд үгээр илэрхийлэхийн аргагүй тийм их “хайр” байлаа. Энэ нь тэдний хийх учиртай ажил мөн үү? Бурханы гэрийн ажлын зарчмуудад үүнийг хийх заавар байгаагүй, Би тэдэнд энэ ажлыг даалгаагүй; энэ бол хүмүүсийн санаачилсан зүйл, Би хүсэлт тавиагүй. Тэгвэл яагаад энэ удирдагчид энэ ажлыг ийм идэвх санаачилгатайгаар хийсэн бэ? Энэ бол хуурамч удирдагчдын илрэл: хийвэл зохих ажлаа хийдэггүй. Чуулганд тэдний хянаж, шалгаж, шавдуулах ёстой маш олон ажил, үнэнийг нөхөрлөснөөр шийдвэрлэх хэрэгтэй олон бодитой асуудал байсан ч тэд тэр ажлын алиныг нь ч хийгээгүй. Оронд нь тэд гал тогоонд Миний өмнөөс нарийн боов амтлахуйц цаг завтай байсан. Энэ явдалд тэд нэлээд нухацтай хандаж, ихээхэн хүчин чармайлт гаргасан. Энэ нь хуурамч удирдагчдын хийдэг зүйл биш гэж үү? Угаасаа маш жигшүүртэй биш гэж үү? Хэсэг хугацаа өнгөрсний дараа энэ асуудал дахин сөхөгдөнө гэж Би огт төсөөлөөгүй. Нарийн боов хийсэн хүн дахиад Надад зориулан хийж эхлэхийг хүссэн. Би нэг удирдагчид “Чи очоод үүнийг шийдвэрлэ. Чи түүнд үүнийг тодорхой тайлбарлаж өгөх хэрэгтэй. Хэрвээ тэр дахиад хийвэл Би чамаас хариуцлага нэхнэ!” гэж тусгайлан хэлсэн. Чуулганд хийх ажил маш их байхад, ямар ч ажил тэднийг хэсэг хугацаанд завгүй байлгах байсан. Тэд яагаад тийм цаг завтай байсан юм бэ? Тэд өөрсдийгөө бордож, эсвэл дэмий чалчих гэж энд ирсэн гэж үү? Энэ бол тийм зүйл хийдэг газар биш. Дараа нь ийм явдлын талаар дахин сураг гараагүй. Намайг тэр зааврыг өгмөгц удирдагч ямар ч тайлан өгөөгүй. Ямартай ч, хэн ч Надад дахин тэр жижиг нарийн боовыг явуулаагүй нь нэлээд сэтгэл амраасан зүйл байсан. Энэ явдлаас харахад, энэ удирдагчид хийвэл зохих ажлаа хийхгүй байсан гэж хэлж болох уу? (Болно.) Энэ явдал тийм ч ноцтой биш; үүнээс ч илүү ноцтой зүйлс бий.

Би зарим чуулганд байнга очиж, эргэн тойрныг нь харж, удирдагчидтай нь уулзан, зарим ажилд зааварчилгаа өгч, зарим асуудлыг шийдвэрлэдэг. Заримдаа Би эдгээр чуулганд үдийн хоол идэх шаардлагатай болж, хэн хоол бэлтгэх вэ гэдэг асуулт гарч ирдэг. Удирдагчид хариуцлагатай гэгч нь хандаж, өөрийгөө тогооч гэсэн нэг хүнийг сонгосон байв. Би: “Тогооч мөн эсэх нь чухал биш; хамгийн гол нь Би энгийн хоолыг илүүд үздэг. Би орц найрлагынх нь анхдагч амтыг амтлах дуртай. Хоол хэт шорвог, тостой, эсвэл хурц амттай байж болохгүй. Өвлийн улиралд Би халуун бүлээн юм идэх хэрэгтэй. Бас хоол түүхий биш, бүрэн гүйцэд болсон, шингэц сайтай байх ёстой” гэж хэлсэн. Эдгээр зарчмыг Би тодорхой хэлсэн биш үү? Биелүүлэхэд амархан байсан уу? Санахад ч, хийхэд ч амархан байсан. Гурваас таван жил хоол хийсэн гэрийн эзэгтэй эдгээр зарчмыг ойлгоод биелүүлж чадна. Тиймээс Надад хоол хийхийн тулд заавал тогооч олох гэж зүтгэх шаардлагагүй; гэрийн хоол хийж чаддаг хүн байхад л хангалттай. Гэвч эдгээр удирдагч их “хайртай” учраас Намайг зочлоход заавал “тогооч” олж, хоол бэлтгэнэ гэж зүтгэсэн. Тогоочийг Надад албан ёсоор хоол хийж эхлэхээс өмнө удирдагчид нь шалгах ёстой байв. Тэд яаж шалгасан бэ? Тэд тогоочоор нэг жигнүүр банш, сүмстэй гоймон хийлгэж, хэд хэдэн төрлийн хуурга хийлгэжээ. Удирдагчид, янз бүрийн бүлгүүдийн тэргүүлэгчид нь бүгд амталж, бүх хоолыг нэлээд дажгүй гэж үзсэн байна. Эцэст нь тэд энэ тогоочоос Надад хоол хийхийг хүссэн байлаа. Удирдагчдын амталгааны үр дүн болон энэ хэрэгт холбогдох асуудлын шинж чанарыг түр орхиод, эхлээд энэ тогоочийн хийсэн хоол ямар байсныг ярья. Анх удаа Намайг очиход тогооч хэдэн төрлийн хуурга хийсэн бөгөөд бүгд нэлээд сэтгэл хангалуун байсан. Хоёр дахь удаа очиход тогооч нэг жигнүүр банш хийсэн байв. Эхний баншийг идээд Би нэг л биш байгааг мэдэрсэн—бага зэрэг халуун ногоотой байв. Миний хажууд байсан бусад хүмүүс ч банш бага зэрэг халуун ногоотой байна, хэл нь хавдаж эхэлж байгааг мэдэрлээ гэцгээж байсан. Гэвч үндсэн хоолонд зөвхөн банш л байсан тул халуун ногоотой байсан ч Би идэж дуусгахаас өөр аргагүй болсон юм. Шанзанд нь ил харагдах улаан чинжүү байхгүй байсан тул Би тэр халуун ногооны амт юунаас болсныг үл тоон хоолыг идээд дуусгасан. Үр дүнд нь тэр оройдоо Миний биед харшлын урвал илэрч эхэлсэн. Миний биеийн энд тэндгүй зогсолтгүй загатнаж эхлэн, Би зогсоо зайгүй маажих шаардлагатай болж, Өөрийгөө цус гартал нь маажиж байж л жаахан дээрдсэн. Ингэж гурав хоног загатнасны эцэст аажмаар намдсан юм. Энэ харшлын дараа, баншинд яах аргагүй перец хийсэн байсныг Би ойлгосон; эс бөгөөс тийм их халуун ногоотой байхгүй байх байсан. Надад таардаггүй тул перец мэтийн халуун ногоотой орцыг хоолонд хийхгүй байхыг Би тэдэнд хэлсэн байсан. Гэвч тэд өөрсдийнхөө амтанд нийцүүлэхийн тулд ихээхэн хэмжээгээр нэмсэн нь ердийн хэмжээнээс давсан байв; тэр баншийг идэхэд бүр халуун ногооны амт мэдрэгдэж байлаа. Тогооч хоол хийхдээ харьцааг нь ч зөв тааруулж чадаагүй, хүнд харшил үүсгэх хэмжээний перец нэмсэн байлаа. Дараа нь Би түүнд “Дахиж хэзээ ч тэр халуун ногоотой орцыг нэмж болохгүй. Би идэж чадахгүй. Хэрвээ чи үнэхээр хүн чанартай бол дахиж битгий тэгээрэй. Чи өөртөө хоол хийвэл идэж байгаа зүйлд чинь Би оролцохгүй. Гэхдээ хэрвээ чи Надад хоол хийж байгаа бол юу ч битгий нэм. Миний шаардсан стандартыг дагаарай” гэж хэлсэн. Тэр тэгж чадсан уу? Удирдагчид энэ ажлыг зохицуулах ёстой байсан биш үү? Харамсалтай нь, хэн ч үүнд анхаарал хандуулаагүй, тэд хийх ёстой ажлынхаа алийг нь ч хийгээгүй. Нэг удаа өнөөх тогооч дахиад хоол хийх гэж байхдаа хоолонд нэмэх гэж перец авахыг хажууд нь байсан хэн нэгэн хараад болиулжээ. Түүний хатуу хяналтан дор, тэр тогоочид перец нэмэх боломж олдоогүй. Удирдагчид ийм жижиг асуудлыг ч шийдвэрлэж чадаагүй—тэгвэл тэд юу хийж чадах юм бэ? Тогоочийг хоол хийх үед тэд амтлахдаа нэлээд идэвх санаачилгатай байсан. Хэд хэдэн хүн амтлахаар очсон. Энэ нь ердийн л гэрийн хоол; юу нь тийм амтлууштай байсан юм бэ? Та нар бүгдээрээ хоолны мэргэжилтнүүд үү? Та нар удирдагч болсныхоо дараа гэнэт бүхнийг ойлгодог юм уу? Та нар эрүүл мэндийн зарчмуудыг ойлгодог уу? Бурханы гэр та нараар үүнийг хийлгэхээр зохицуулсан уу? Миний өмнөөс хоол амтлахыг Би та нарт хэзээ даалгаж, хариуцуулсан юм бэ? Та нар дэндүү эрүүл ухаангүй, ямар ч ичгүүр сонжуургүй юм! Бага ч болов ичих булчирхайтай хүн ийм улайм цайм, ийм жигшүүртэй, ийм эрүүл ухаангүй зүйл хийхгүй. Энэ хүмүүс ямар ч ичгүүр сонжуургүй гэдгийг энэ нь харуулж байна—тэд Миний өмнөөс хоол амталсан! Миний та нарт хэлсэн зарчмуудаас та нар алийг нь ч дагадаггүй, биелүүлдэггүй. Та нарт амттай санагддаг, сонирхолд чинь нийцдэг хоолыг л та нар тогоочоор хийлгэдэг. Энэ нь Надад хоол хийж байгаа хэрэг үү? Энэ чинь өөрсдөдөө хоол хийж байгаа хэрэг биш үү? Та нар удирдагчийн хувиар ингэж ажилладаг уу? Боломж бүрийг ашиглан давуу тал олж, сиймхийг ашиглан, Надад тал засахыг хичээдэг—хэрвээ та нар Надад тал засахыг хүсвэл Надад бүү хор хүргэ! Энэ нь ёс зүйгүй явдал биш гэж үү? Энэ нь зохисгүй санаа зорилго өвөрлөж буй хэрэг биш гэж үү? Тэд ичгүүргүй, зохисгүй санаа зорилго өвөрлөдөг хэр нь өөрсдийгөө маш үнэнч гэж бодсоор байдаг! Тэдний хийсэн эдгээр зүйлд удирдагчдын үнэхээр хийх учиртай зүйл ганц байсан уу? (Байхгүй.) Тэдний хийдэг юунд ч ямар ч стандарт байгаагүй. Тэд бүр ямар хоол эрүүл, ямар хоол эрүүл бус болохыг ч мэддэггүй атлаа энд ирж, Миний төлөө эрүүл мэнд, хоолны мэргэжилтний дүрд тоглох гэж бодсон! Хэн та нарт Надад хоол хийхдээ заавал шалгаж байх ёстой гэж заасан юм бэ? Чуулганд ийм заалт байдаг юм уу? Бурханы гэр ийм зохицуулалт хийсэн үү? Чуулганы ажлын янз бүрийн зүйлд өчнөөн олон цоорхой гарч, маш олон хүн Бурханыг буруугаар ойлгож, үнэнийг огт ойлгохгүй байхад та нар тэр зүйлсийг шийддэггүй. Оронд нь гал тогоо мэтийн тийм жаахан газарт хүчин чармайлтаа гаргаж, “хариуцлагаа” биелүүлдэг. Та нар бол тэр чигтээ хуурамч удирдагчид, хоёр нүүртнүүд! Та нар Миний яг өмнө юм шалгаж байхдаа юу ойлгосон бэ? Та нар Надтай зөвлөлдсөн үү? Та нар өөрсдийнхөө санааг хэлж байсан уу, эсвэл Минийхийг үү? Хэрвээ та нар Миний санааг илэрхийлж, Би та нараас үүнийг дамжуулаач гэж хүссэн бол та нарын хийж байсан зүйл зөв байх байсан. Энэ нь та нарын үүрэг хариуцлага байх байлаа. Хэрвээ та нар Минийхийг биш, өөрсдийнхөө санааг илэрхийлж, бусдыг сонсож, хүлээж ав гэж тулгаж шаардсан бол энэ ямар шинж чанартай вэ? Надад хэлээч, Би үүнд зэвүүцэхгүй гэж үү? Би яг тэнд байсан, тэд Надаас юу идэхийг, Миний шаардлага юу болохыг ганц ч үгээр асуугаагүй атлаа зүгээр л Миний зөвшөөрөлгүйгээр шийдвэр гаргаж, Миний ардуур дур мэдэн тушаал өгсөн. Тэд Намайг төлөөлөх гэж оролдож байсан уу? Энэ бол хуурамч удирдагчид дураараа дургиж, муу юм хийн, сүнслэг дүр эсгэж, Бурханы ачааг бодолцож буй дүр эсгэн, үнэнийг ойлгодог мэт царайлж, зүгээр л хоёр нүүр гаргаж байгаа хэрэг. Энэ дэндүү хэтэрсэн хэрэг биш гэж үү? Энэ аль хэдийн тун жигшмээр, зэвүүцмээр биш гэж үү? (Тийм.) Та нар ямар нэг ухаарал олж авсан уу? Үүнээс та нар ямар нэг сургамж авсан уу? Эдгээр хэрэг явдал болгон өмнөхөөсөө илүү жигшмээр бөгөөд бүр ч жигшмээр өөр нэг зүйл бий.

Энэ өвөл, сайхан сэтгэлт нэг хүн Надад нэг “сайхан” галууны сөдөн хүрэм худалдаж авч өгсөн. Үүний гоё сайхан нь хүрмийн өнгө, загвар биш, харин өндөр үнэ, дээд зэргийн чанар байв; энэ бол үнэтэй эд байлаа. Шүтлэггүй хүмүүсийн дунд “Мянган бээрийн газраас илгээсэн галууны өд: бэлэг нь жаахан байж болох ч сэтгэл нь гүн” гэсэн үг байдаг. Энэ хүрмэнд сэтгэл шингэсэн байгаад зогсохгүй, үнэхээр тун үнэтэй байсан. Хүрмийг харахаасаа өмнө Би, сайхан харагддаг, улаан өнгөтэй, загвар сайтай, бас хүрэхэд нэлээд зузаан гэж аль хэдийн сонссон байлаа. Би энэ тухай сонссон болохоор зарим хүн уг эдийг аль хэдийн үзчихсэн байсан нь гарцаагүй—өөрөөр хэлбэл, нэлээд олон хүн хүрмийг аль хэдийн харж, барагцаалан хэмжиж, нягтлан шалгаад, “Би энэ брэндийг мэднэ”, “Өнгө нь сайхан, нэлээд гоё юм аа!” “Чи харсныхаа дараа надад авчирч үзүүлээрэй” гэх мэтийн юм хэлсэн ба яг ингээд л мэдээ тархсан байв. Энэ мэдээ Миний чихэнд хүрч, Би энэ тухай бага сага мэдэж авах хүртэл хэр их хугацаа орсныг бүү мэд. Та нар энд байгаа асуудлыг харж байна уу? Намайг хүрмийг хараагүй байхад өчнөөн олон хүн үүнийг аль хэдийн харж, хоорондоо дамжуулж, үзүүлчихсэн байсан. Энэ нь асуудал биш гэж үү? Хүмүүс Миний эд зүйлийг хамаа намаагүй харж, хүрч, үзүүлж болох уу? (Үгүй.) Хүмүүс хэний эд зүйлд хамаа намаагүй хүрч, харж болох вэ? (Хэн ч ийм юм болоосой гэж хүсэхгүй, хэн ч ингэх ёсгүй.) Тэгвэл Минийх бүр ч хориотой байх ёстой биш үү? Зарим хүн “Яагаад хориотой байх ёстой гэж? Та бол олны танил хүн. Алдартан, одуудын хувийн амьдрал үргэлж ил байдаггүй бил үү? Хаана спортоор хичээллэж, хаана гоо сайханд орж, хэнтэй харилцаж, ямар брэнд өмсдөг—эдгээр зүйл бүгд ил болдоггүй гэж үү? Таных яагаад ил болж болохгүй гэж?” хэмээн хэлдэг. Би алдартан уу? Би алдартан биш, чи Миний шүтэн бишрэгч биш. Чи хэн бэ? Чи бол жирийн нэг хүн, бүтээгдсэн зүйл, завхарсан хүн. Би хэн бэ? (Бурхан.) Би олны танил биш; Би бүх юмаа чамд ил болгож, бүх юмаа чамд мэдээлж, бүх юмаа чамд мэдэгдэх үүрэггүй. Тэгвэл чи яагаад Миний юманд хүрч байгаа юм бэ? Ингэх нь жигшмээр биш гэж үү? Миний энэ эд зүйлийг харж, хянаж шалгахыг Би чамд даалгасан уу? Үгүй. Гэтэл зарим хүн тийм увайгүй байдлаар үүнийг авч, хамаа намаагүй харж, тэр ч бүү хэл бусдад дамжуулж зүрхэлсэн. Хэн чамд үүнийг бусдад дамжуулах эрхийг өгсөн юм бэ? Энэ чиний үүрэг даалгавар уу? Хэрвээ чи Бурханд итгэдэггүй бол бид бие биедээ танихгүй хүмүүс. Чи Бурханд итгэдэг учраас л Би хэн болохыг чинь мэднэ, гэхдээ чиний гэр бүл, өдөр тутмын амьдрал, санхүүгийн байдал ямар болохыг Би мэдэхгүй, мэдэхийг ч хүсэхгүй. Бид дотно уу? Би чиний сайн найз, анд, эсвэл нөхөр чинь биш. Бид танил биш, Миний бүх зүйлийг чи чөлөөтэй харж болох түвшинд бид хүрээгүй. Чиний бүх эд зүйлийг Би нэг бүрчлэн гүйлгэн харж, бусдад үзүүлж, бусдад бариулахыг чи Надад зөвшөөрөх үү? Захаас ямар нэг юм худалдаж аваад гэртээ авчрахдаа ч хэд хэдэн удаа угааж ариутгах хэрэгтэй байдаг! Бусад хүний хамаа намаагүй хүрсэн зүйлс жигшмээр биш гэж үү? Чи өөрийгөө гаднын хүн гэж үзээгүй юм уу? Хэн чамд Миний хүрмийг шалгахыг даалгасан юм бэ? Би чамд итгэдэг үү? Миний хүрмэнд бодлогогүйгээр хүрэхээсээ өмнө гараа угааж цэвэрлэсэн үү? Би чамаас жигшихгүй гэж үү? Чи энэ талаар тодорхой мэдэж байна уу? Яагаад ийм ичгүүр сонжуургүй байдаг юм бэ? Үнэхээр эрүүл ухаангүй! Чи хэдэн жил Бурханд итгэж, маш олон номлол сонссон; яахаараа өчүүхэн ч эрүүл ухаангүй байдаг юм бэ? Бурханд хамаарах тахилыг хамаа намаагүй нээж, Түүний хувцас, Түүнд хамаарах зүйлсэд дур мэдэн хүрнэ гэдэг ямар асуудал вэ? Эдгээр зүйлийн сав баглаа боодлыг онгойлгож, хаясныг хараад Би яаж уурлахгүй байж чадах юм бэ? Би эдгээр зүйлийг жигшиж, энэ хүмүүсийг зэвүүцдэг. Би тэднийг дахин харахыг хүсэхгүй, гахай нохойноос ч дор энэ хүмүүстэй харилцахыг мэдээж хүсэхгүй! Хүн бүр нэр төртэй, Би бүр ч илүү нэр төртэй гэдгийг санаж яв. Надад хамаарах зүйлд бүү орооцолд; эс бөгөөс Би чамайг жигшиж, үзэн ядна!

Гаднаас нь харахад хуурамч удирдагчид томоохон муу юм хийдэггүй, эсвэл илт урвагч хорон санаатнууд биш байж болох юм. Гэвч тэдний хамгийн жигшмээр зүйл гэвэл, хийх ёстой бодитой ажил байгааг харлаа ч хийдэггүй, асуудлыг шийдвэрлэж чадахгүйгээ сайн мэдэж байсан ч үнэнийг эрэлхийлдэггүй, ёрын муу хүмүүс үймээн тарьж байгааг харсан ч тэднийг зохицуулдаггүй, харин оронд нь зүгээр л гадна талын ерөнхий хэрэг явдлыг зохицуулдаг. Хоёрдогч асуудал, аар саархан зүйлд тэд их анхаарал тавьж, хатуу чанга ханддаг ч Бурханы сонгосон хүмүүсийн амь-оролттой холбоотой ямар ч ажлыг хийдэггүй, үнэн-зарчмыг зөрчсөн янз бүрийн асуудлыг тоодоггүй. Харин үнэнтэй ямар ч хамаагүй ажил л хийдэг. Тэд бол жинхэнэ утгаараа хуурамч удирдагчид юм. Хуурамч удирдагчид чуулганы ажлын янз бүрийн зүйлд хамаатай үнэн-зарчмыг огт мэддэггүй. Хэрвээ удирдагч, ажилчдын зарчим, стандартаар хэмжвэл хуурамч удирдагчид бол тэнэгүүд, мунхгууд юм. Чуулганы ажилд хэчнээн ноцтой асуудал гарсан ч бай хамаагүй, бүр хамар дор нь болж байсан ч хуурамч удирдагчид харж, шийдвэрлэж чадахгүй бөгөөд Дээрх ирж, тэр асуудлуудыг биечлэн шийдвэрлэх ёстой болдог. Энэ хүмүүс хуурамч удирдагчид биш гэж үү? (Мөн.) Тэд үнэхээр хуурамч удирдагчид мөн. Жишээлбэл, чуулганы бичвэрт суурилсан ажилд аль номыг хянан засварлаж, аль номыг орчуулах ёстой вэ гэдэг нь чуулганы хувьд нэн чухал ажил юм. Номыг хэрхэн хянан засварлаж, орчуулах талаар ямар нэг зарчим байдаг уу? Энэ ажил гарцаагүй зарчимтай, маш зарчимд суурилсан бөгөөд үнэхээр тодорхой нөхөрлөж, залж чиглүүлэх шаардлагатай байдаг; гэхдээ хуурамч удирдагчид энэ ажлыг хийж чаддаггүй. Тэд ах, эгч нар үүргээ гүйцэтгээд завгүй байгааг харах үедээ “Бичвэрт суурилсан ажил, орчуулгын ажил онцгой чухал. Та нар энэ ажлыг сайн хийхэд зүрх сэтгэлээ зориулах ёстой, та нарт ямар ч асуудал байсан би шийдвэрлэж өгнө” гэж худлаагаасаа хэлдэг. Хэн нэгэн үнэхээр асуудал дэвшүүлэх үед энэ хуурамч удирдагчид: “Би энэ хэргийг ойлгохгүй байна. Би гадаад хэл орчуулахдаа мэргэжлийн бус хүн. Бурханд залбирч, Түүнээс эрж хай” гэдэг. Хэн нэгэн өөр асуудал дэвшүүлж, “Бид зарим хэлээр орчуулах тохиромжтой хүн олж чадахгүй байна, энэ талаар яах ёстой вэ?” гэж асуухад хуурамч удирдагчид: “Энэ хэрэг дээр бол би мэргэжлийн бус хүн. Та нар өөрсдөө зохицуул” гэж хариулдаг. Ингэж хэлэх нь асуудлыг шийдвэрлэж чадах уу? Тэд шалтаг олж, ажлаа хийхгүй байгаа баримтаа нуун дарагдуулж, “Би мэргэжлийн бус хүн; би энэ мэргэжлийг ойлгодоггүй” хэмээж, шийдвэрлэх учиртай асуудлаасаа бултдаг. Хуурамч удирдагчид ингэж ажилладаг. Хэн нэгэн асуулт асуухад хуурамч удирдагчид: “Бурханд залбирч, Түүнээс эрж хай; би энэ мэргэжлийг ойлгодоггүй, харин та нар ойлгодог” гэдэг. Энэ нь даруухан харагдаж, чадваргүй, уг мэргэжлийг ойлгодоггүй гэдгээ хүлээн зөвшөөрч байгаа мэт байж болох ч үнэн хэрэгтээ тэд удирдлагын ажлыг огт хийж чаддаггүй. Мэдээж, удирдагч байна гэдэг нь бүх төрлийн мэргэжлийг ойлгох хэрэгтэй гэсэн үг биш, гэхдээ тэдгээр асуудал ямар мэргэжилтэй холбоотой байхаас үл хамааран, асуудлыг шийдвэрлэхэд шаардлагатай үнэн-зарчмыг тодорхой нөхөрлөх ёстой. Хүмүүс үнэн-зарчмыг ойлгож л байвал асуудлыг зохих ёсоор шийдвэрлэж болно. Хуурамч удирдагчид асуудлыг шийдвэрлэх үнэн-зарчмыг нөхөрлөхөөс зайлсхийхийн тулд “Би энэ тухайд мэргэжлийн бус; би энэ мэргэжлийг ойлгодоггүй” гэдгээр шалтагладаг. Энэ нь бодитой ажил хийхгүй байгаа хэрэг юм. Хэрвээ хуурамч удирдагчид асуудлыг шийдвэрлэхээс зайлсхийхийн тулд “Би үүнд мэргэжлийн бус; би энэ мэргэжлийг ойлгодоггүй” гэдгээр байнга шалтагладаг бол тэд удирдлагын ажилд тохирохгүй. Тэдний хийх ёстой хамгийн сайн зүйл бол огцорч, өөр хүнд байраа тавьж өгөх явдал юм. Гэхдээ хуурамч удирдагчдад ийм эрүүл ухаан байдаг уу? Тэд огцорч чадах уу? Чадахгүй. Тэд бүр, “Яагаад тэд намайг ямар ч ажил хийхгүй байна гэдэг юм бэ? Би өдөр бүр цуглаан хийдэг, маш завгүй байдаг болохоор хоолоо ч цагт нь идэж чаддаггүй, нойр багатай явдаг. Асуудал шийдвэрлэгдэхгүй байна гэж хэн хэлж байгаа юм бэ? Би тэдэнтэй цуглаан хийж, нөхөрлөдөг, тэдэнд Бурханы үгийн хэсгүүдийг олж өгдөг” гэж боддог. Чи тэднээс “Зарим хэлэнд тохирох орчуулагч олж чадахгүй байна гэж хэн нэгэн хэллээ. Энэ тодорхой асуудлыг чи яаж шийдвэрлэсэн бэ?” гэж асуулаа гэе. Тэд: “Би тэдэнд тэр мэргэжлийг ойлгодоггүй гэдгээ хэлээд, өөрсдөөр нь хэлэлцүүлж, зохицуулуулсан” гэж хэлнэ. Тэгэхэд нь тэднээс “Энэ асуудал тахилын зарцуулалт, чуулганы ажлын ахицтай холбоотой. Тэд өөрсдөө шийдвэр гаргаж чадахгүй, чи шийдвэр гаргаж, үүнийг шийдвэрлэх үнэн-зарчмыг олж өгөх хэрэгтэй. Чи ингэсэн үү?” гэж асуувал тэд: “Би яаж тэгээгүй байх юм бэ? Би ямар ч ажлыг хойшлуулаагүй. Хэрвээ тэр хэлийг орчуулах хүн байхгүй бол тэд зүгээр л өөр хэлээр орчуулах ёстой!” гэж хариулна. Хуурамч удирдагчид бодитой ажил хийж чаддаггүй атлаа өчнөөн олон шалтаг тоочдогийг харж байна уу. Үнэхээр ичгүүр сонжуургүй, жигшмээр! Чи маш дорд хэв чанартай, ямар ч мэргэжлийг ойлгодоггүй, мэргэжлийн ажлын зүйл бүрд хамаатай үнэн-зарчмын талаарх ойлголтгүй—чамаар удирдагч хийлгэх ямар хэрэг байна вэ? Чи зүгээр л тэнэг, ямар ч хэрэгцээгүй амьтан! Чи ямар ч бодитой ажил хийж чадахгүй юм байж яагаад чуулганы удирдагчаар ажилласаар байгаа юм бэ? Чи зүгээр л эрүүл ухаангүй. Нэгэнт чи өөрийгөө мэддэггүй тул Бурханы сонгосон хүмүүсийн санал хүсэлтийг сонсож, удирдагч байх стандартад нийцэж байгаа эсэхээ үнэлэх ёстой. Гэсэн ч хуурамч удирдагчид эдгээр зүйлийг хэзээ ч бодолцон үздэггүй. Удирдагчаар ажилласан олон жилийн хугацаанд нь чуулганы ажил хэчнээн их хойшилж, Бурханы сонгосон хүмүүсийн амь-оролтод хэчнээн их хохирол учирсныг тэд тоодоггүй. Энэ бол жинхэнэ утгаараа хуурамч удирдагчдын муухай нүүр царай юм.

Удирдагч, ажилчид ажлаа хэрхэн зохицуулдгийг бодоод үз—Миний дөнгөж сая хэлсэнтэй таарч байна уу? Бодитой ажил хийдэггүй хүмүүс байна уу, тэднийг хуурамч удирдагчид гэж чи ялган таньж чадах уу? Хэрвээ чи тэднийг хуурамч удирдагчид гэж ялган таньдаг бол өнөөдрөөс эхлэн тэднийг удирдагч гэж үзэхээ болих ёстой; тэднийг жирийн хүн гэж үзэх ёстой. Энэ бол хэрэгжүүлэлтийн зөв зарчим юм. Зарим хүн “Хуурамч удирдагчид болохоор нь тэднийг ялгаварлаж, дорд үзэж, эсвэл гадуурхаж байна гэсэн үг үү?” хэмээн бодож магадгүй. Үгүй, тийм биш. Тэд бодитой ажил хийж чаддаггүй, зүгээр л булзааруулж, чамаас зайлсхийхийн тулд зарим нэг бичиг үсэг, хоосон сургаал, хэдэн хоосон үг хэлж чадна. Энэ нь тэд чиний удирдагчид биш гэсэн нэг баримтыг чамд хэлж байна. Ажилд чинь ямар ч асуудал, бэрхшээл тулгарсан тэднээс зааварчилгаа хүсэх шаардлагагүй. Шаардлагатай бол та нар тэднийг алгасаж, Дээрхэд мэдээлээд, хэрхэн зохицуулж, шийдвэрлэх талаар Дээрхээс зөвлөгөө авч болно. Би та нарт хэрэгжүүлэлтийн замыг зааж өгсөн, харин яаж хийх нь та нараас хамаарна. Бүх удирдагчийг Бурхан урьдаас тогтоосон, чи тэднийг сонсож, дуулгавартай дагах ёстой, тэднийг хуурамч удирдагчид гэж ялган таньсан ч гэсэн үгэнд нь орох ёстой гэж Би хэзээ ч хэлээгүй. Би чамд хэзээ ч тэгж хэлээгүй. Би одоо хуурамч удирдагчдыг хэрхэн ялган таних талаар нөхөрлөж байна. Хэн нэгнийг хуурамч удирдагч гэж ялган таних үедээ, хэрвээ түүний хэлсэн зүйл зөв бөгөөд үнэнтэй нийцэж байвал чи хүлээн авч, дуулгавартай дагаж болно. Гэхдээ хэрвээ тэрээр асуудлыг шийдвэрлэж чадахгүй, булзааруулж, чамаас зайлсхийж, ажлын ахицад нөлөөлж байвал түүний удирдлагыг хүлээн авахгүй байж болно. Хэрвээ та нар зарчмуудыг өөрсдөө ухамсарлаж чадвал тэдгээрийн дагуу үйлдэх ёстой. Зарчмуудыг ухамсарлаж чадахгүй, эргэлзэж, эсвэл сайн мэдэхгүй байвал та нар үнэнийг эрж хайж, асуудлыг зохицуулахын тулд бие биетэйгээ хэлэлцэх ёстой. Хэрвээ хэлэлцсэний дараа ч шийдвэр гаргаж чадахгүй бол уг асуудлыг Дээрхэд мэдээлж, зөвлөгөө ав. Эдгээр нь бүгд асуудлыг шийдвэрлэх сайн арга замууд юм—шийдвэрлэж болохгүй бэрхшээл гэж үгүй.

Өнөөдрийн нөхөрлөлөө ингээд дуусгая. Баяртай!

Удирдагч, ажилчдын үүрэг хариуцлага (3)

3-р зүйл: Үүрэг тус бүрийг сайн гүйцэтгэхийн тулд ойлгох ёстой үнэн-зарчмыг нөхөрлөх (II хэсэг)

Сүүлийн цуглаан дээр бид удирдагч, ажилчдын хоёр дахь үүрэг хариуцлагын талаар нэмэлт нөхөрлөл хийж, амь-оролтын ямар бэрхшээл байдаг тухай ярьж, хуурамч удирдагчдын тодорхой хэрэгжүүлэлт болон илрэлүүдийг ил болгосон. Дараа нь бид удирдагч, ажилчдын гурав дахь үүрэг хариуцлага—үүрэг тус бүрийг сайн гүйцэтгэхийн тулд ойлгох ёстой үнэн-зарчмыг нөхөрлөхтэй холбоотой хэд хэдэн явдлыг хэлэлцэж, эдгээр явдалд хандах хуурамч удирдагчдын хандлага, хэрэгжүүлэлт, илрэлүүдээр дамжуулан хуурамч удирдагчдын “хуурамч байдал” хаана харагдсаныг, өөрөөр хэлбэл, хуурамч удирдагчид удирдагчийн хувиар үүрэг хариуцлагаа биелүүлж чадахгүй байгаагийн илрэлийг ил болгож, задлан шинжилсэн. Энэ явдлуудыг хэл дээ. (Нэг нь Бурханы үгийн номуудыг хэвлэх тухай байсан. Тэр хуурамч удирдагч бодитой ажил хийгээгүй, зүгээр л хий дэмий хоосон сургаал ярьж байсан. Бас үнэн-зарчмын талаар тусгайлан нөхөрлөөгүй, өчүүхэн төдий ч бодитой ажил хийгээгүй.) Энэ хэрэг дээр тэр хуурамч удирдагч бодитой ажил хийгээгүй, удирдагч болон ажилчны хувиар үүрэг хариуцлагаа хэрэгжүүлж чадаагүй, уг ажилд хамаатай мэргэжлийн шаардлага, тодорхой зарчмууд, анхааран үзэх зүйлсийг тодорхой нөхөрлөөгүй. Тэд зүгээр л хэдэн уриа лоозон хашхирч, хэдэн хоосон үг хэлчхээд өөрсдийгөө сайн ажил хийлээ гэж бодсон. Бид өөр юу ярилцсан билээ? (Бурханд зориулж сөдөн хүрэм худалдаж авсан тохиолдол бас байсан.) Энэ явдал хуурамч удирдагчдын ямар асуудлыг ил болгосон бэ? (Хуурамч удирдагчид бодитой ажил хийдэггүй, ямар ч хүн чанар, эрүүл ухаангүй байдгийг ил болгосон.) Хэн нэгэн хүн Надад хувцас худалдаж авах үед тэдгээр удирдагч хувцсыг шалгаж өгч тусалсан—энэ нь удирдагч, ажилчдын хийх ёстой ажлын нэг хэсэг мөн үү? (Үгүй, биш.) Тэд өөрсдийнхөө хийх ёсгүй ажлыг хийсэн—энд ямар асуудал байна вэ? (Тэд хийвэл зохих ажлаа хийхгүй байсан.) Энэ нь хуурамч удирдагчдын нэг илрэл юм. Нэгдүгээрт, хуурамч удирдагчид хийвэл зохих ажлаа хийдэггүй гэдгийг энэ нь ил болгосон, хоёрдугаарт, тэд эрүүл ухаангүй бөгөөд эрүүл ухаан, хүн чанаргүй жигшүүртэй зүйлсийг л хийдэг гэдгийг ил болгосон. Та нар ердөө жишээнүүдийг л санаж байгаа ч эдгээр жишээгээр харуулах гэсэн асуудлыг, эсвэл задлан шинжлэх гэсэн эдгээр асуудлын мөн чанарыг нэвт хараагүй. Хуурамч удирдагчид хийвэл зохих ажлаа хийхгүй байгаа талаар Би өөр ямар жишээ ярьсан бэ? (Бурханд зориулан нарийн боов хийсээр байсан нэг нарийн боовчин байсан. Бурхан түүнд битгий хий гэж хэлсэн ч удирдагч, ажилчид түүгээр үргэлжлүүлэн хийлгэж, тэр ч байтугай өөрсдөө нарийн боовыг амталсан.) Хуурамч удирдагчдын ямар асуудлыг энэ жишээ ил болгосон бэ? (Тэд хийвэл зохих ажлаа хийхгүй, эсвэл хийх ёстой ажлаа хийхгүй, хийх ёсгүй ажлаа хийхээр зүтгэдгийг.) Гол нь хуурамч удирдагчид хийвэл зохих ажлаа хийдэггүй, ажлынхаа төв, гол цөмийг ухамсарлаж чаддаггүйг ил болгосон. Үүнээс гадна, хуурамч удирдагчдад нэг ноцтой асуудал байдаг. Тэр нь юу вэ? (Тэд Бурханы үгийг сонсдоггүй, эсвэл Бурханы шаардлагын дагуу ажлыг хэрэгжүүлдэггүй.) Өөр нэмэх хүн байна уу? (Тэд сүнслэг дүр эсгэж, Бурханы ачааг харгалзан үздэг мэт дүр эсгэдэг ч үнэндээ зүгээр л цадиггүй авирлан мууг үйлддэг.) Энэ бол тэдний өөр нэг асуудал мөн. Өөр байна уу? (Тэд үйлдэхээсээ өмнө Бурханы шаардлагыг ойлгохоор оролддоггүй; харин ч өөрсдийнхөө төсөөллийг ашиглан Бурханы хүслийг орлуулдаг.) Энэ нь эрүүл ухаангүй гэх ангилалд багтдаг. Өөр хүн байна уу? (Бурханд зориулан хэн нэгэн хувцас авах явдалд хуурамч удирдагчдын хандаж байгаа байдал нь хэвийн хүн чанаргүй гэдгийг нь илчилсэн.) Хэвийн хүн чанарын ямар тал тэдэнд байдаггүй вэ? Тэд биеэ авч явах дүрмийг ойлгодоггүй, хүмүүжилгүй байдаг. Тийм биш гэж үү? (Тийм.) Үнэндээ та нарын дурдсан эдгээр зүйл бол хоёрдогч асуудал; гол асуудал нь юу вэ? Энэ хүмүүс удирдагчид болмогцоо байр суурийнхаа ашиг тус, онцгой хангамжийг эдлэхийг хүсэж, тав тухад шунадаг. Жишээ нь, тэд нарийн боов идэхийг хүсдэг ба хоол хийхдээ сайн хүн харвал хоолыг нь амталж, хорхойгоо дарах талаар боддог. Хийвэл зохих ажлаа хийхгүй, бодитой ажил хийхгүй байгааг нь харахад угаасаа дотор муухайрмаар байдаг байхад дээр нь нэмээд тэд тав тух, сувдаг сэтгэлийн таашаалд шунадаг. Тэд Бурханы төлөө амталж, шалгаж байгаа нэрийдлээр сувдаг хүслээ хангаж, байр суурийнхаа ашиг тусад ташуурдаг. Эдгээр нь бүгд хуурамч удирдагчдын илрэл юм. Антихристүүдийн зан чанар-мөн чанартай харьцуулах үед энэ илрэлүүдийг харгис, хорон муу гэж хэлж болохгүй ч хуурамч удирдагчдын хүн чанар нь хүмүүсийн дургүйг хангалттай хүргэхүйц. Ёс жудгийн тухайд тэд мөс чанар, эрүүл ухаантай байх өдий; хүн чанар нь нэлээд өөдгүй, булай бөгөөд ёс жудаг муутай. Хуурамч удирдагчид бодитой ажил хийж чаддаггүйг эдгээр жишээнээс ажиглаж болно. Энэ бол баримт.

Хуурамч удирдагчид ажил гүйцэтгэх зарчмуудыг нөхөрлөж чаддаггүй

Өнөөдөр бид удирдагч, ажилчдын үүрэг хариуцлагад үндэслэн хуурамч удирдагчдын янз бүрийн илрэлийг үргэлжлүүлэн ил болгоно. Хуурамч удирдагчид үндсэндээ чуулганы чухал, голлох ажлыг хийх чадваргүй. Тэд зүгээр л хэдэн энгийн, ерөнхий хэрэг явдлыг зохицуулдаг; тэдний ажил чуулганы ажилд нийтэд нь шийдвэрлэх, чухал үүрэг роль гүйцэтгэдэггүй, бодитой үр дүнд хүрдэггүй. Тэдний нөхөрлөл үндсэндээ хэдэн улиг болсон, нэгэн хэвийн сэдвүүдийг л хамардаг, бүхэлдээ байнга давтан ярьдаг бичиг үсэг, хоосон сургаал бөгөөд тун хоосон, ерөнхий, ямар ч нарийн ширийн юмгүй байдаг. Тэдний нөхөрлөл, хүмүүс уншаад шууд утгаар нь ойлгож болох зүйлсийг л агуулдаг. Энэ хуурамч удирдагчид Бурханы сонгосон хүмүүсийн амь-оролтод тулгардаг бодитой асуудлуудыг шийдвэрлэж огт чадахгүй; ялангуяа хүмүүсийн үзэл, төсөөлөл, завхарсан зан чанарын илчлэлийг шийдвэрлэж бүр ч чадахгүй. Гол зүйл нь хуурамч удирдагчид сайн мэдээний ажил, кино хийх ажил, эсвэл бичвэрт суурилсан ажил гэх мэт Бурханы гэрийн зохицуулсан амин чухал ажлыг хариуцаж ер чадахгүй. Ялангуяа мэргэжлийн мэдлэгтэй холбоотой ажлын тухайд хуурамч удирдагчид энэ салбарт мэргэжлийн бус хүн гэдгээ нэлээд тодорхой мэдэж байлаа ч суралцдаггүй, судалдаг ч үгүй, бусдад тодорхой зааварчилгаа өгч, тэдгээр ажилтай холбоотой аливаа асуудлыг шийдвэрлэж бүр ч чадахгүй. Тэгсэн хэр нь тэд ичгүүргүйгээр цуглаан хийж, хоосон онолын талаар эцэс төгсгөлгүй ярьж, бичиг үсэг, хоосон сургаал хэлдэг. Хуурамч удирдагчид ийм төрлийн ажил хийж чадахгүй гэдгээ маш сайн мэдэж байдаг ч мэргэжилтний дүр эсгэж, ихэрхүү авирлаж, бусдыг зэмлэхдээ үргэлж сүртэй хоосон сургаал ашигладаг. Тэд хэний ч асуултад хариулж чаддаггүй мөртөө далим, шалтаг олоод бусдыг зэмлэж, яагаад тэр мэргэжлийг сурахгүй байгаа, яагаад үнэнийг эрж хайхгүй байгаа, яагаад асуудлаа шийдвэрлэж чадахгүй байгааг нь асуудаг. Энэ салбаруудад мэргэжлийн бус хүн бөгөөд ямар ч асуудлыг шийдвэрлэж чадахгүй энэ хуурамч удирдагчид өндрөөс бусдад сургамжилсаар байдаг. Гаднаа тэд бусад хүнд маш завгүй харагдаж, маш их ажил хийж чаддаг, тун чадварлаг мэт байдаг ч үнэн хэрэгтээ тэд бол юу ч биш. Хуурамч удирдагчид мэдээж бодитой ажил хийж чадахгүй, тэгсэн хэр нь урам зоригтойгоор өөрсдийгөө завгүй байлгаж, цуглаан дээр ганц ч бодитой асуудал шийдвэрлэж чадалгүйгээр, өнөөх улиг болсон үгээ үргэлж хэлж, ахин дахин давтдаг. Хүмүүс үүнээс нь маш их залхдаг бөгөөд үүнээс ямар ч босгон байгуулалт авч чаддаггүй. Ийм төрлийн ажил нь хэтэрхий үр ашиггүй, ямар ч үр дүнд хүрдэггүй. Хуурамч удирдагчид ингэж ажилладаг бөгөөд үүнээс болж чуулганы ажил хойшилдог. Гэсэн ч хуурамч удирдагчид өөрсдийгөө асар их ажил хийж байгаа ба маш чадварлаг гэж боддог, үнэн хэрэгтээ тэд чуулганы ажлын ганц ч талыг сайн хийгээгүй байдаг. Өөрсдийнх нь хариуцлагын цар хүрээнд багтдаг удирдагч, ажилчид стандартад нийцэх эсэхийг тэд мэддэггүй, янз бүрийн багийн удирдагч, зааварлагч нар ажлаа хариуцаж чадах эсэхийг ч мэддэггүй, мөн үүргээ гүйцэтгэх явцад нь ах, эгч нарт асуудал гарсан эсэхийг тоодог ч үгүй, асуудаг ч үгүй. Товчхондоо, хуурамч удирдагчид ажил дээр нь гарсан ямар ч асуудлыг шийдвэрлэж чадахгүй хэр нь эрчимтэйгээр завгүй байсаар байдаг. Бусад хүмүүсийн өнцгөөс бол хуурамч удирдагчид бэрхшээл туулж чаддаг, төлөөс төлөхөд бэлэн, өдөр бүрийг ийш тийш гүйж өнгөрүүлдэг. Хоолны цаг болоход тэднийг ширээ рүү дуудаж ирүүлэх хэрэгтэй болдог, мөн тэд маш их оройтож орондоо ордог. Гэсэн ч тэдний ажлын үр дүн ер сайнгүй байдаг. Хянуур харахгүй бол өнгөн дээрээ ажлын бүх зүйл хийгдэж, хүн бүр үүргээ гүйцэтгээд завгүй байгаа мэт харагдах ч анхааралтай ажиглаж, нягт нямбай байж, ажлыг нухацтай шалгавал жинхэнэ нөхцөл байдал илчлэгдэнэ. Тэдний хариуцлагын цар хүрээнд багтдаг ажлын зүйл бүр замбараагүй, ямар ч зохион байгуулалтгүй, эмх цэгцгүй байдаг. Ажлын зүйл бүрд асуудал, тэр ч бүү хэл цоорхой бий. Ийм асуудал гардаг нь хуурамч удирдагчид үнэн-зарчмыг ойлгодоггүй, өөрсдийн үзэл, төсөөлөл, урам зоригт үндэслэн үйлддэгтэй холбоотой. Хуурамч удирдагчид үнэн-зарчмын талаар хэзээ ч нөхөрлөдөггүй, асуудлыг шийдвэрлэхийн тулд үнэнийг хэзээ ч эрж хайдаггүй. Тэд мэдээж сүнслэг ойлголтгүй, удирдлагын ажлыг хийж чадахгүй, зөвхөн бичиг үсэг, хоосон сургаал л чалчиж чаддаг, үнэнийг огт ойлгодоггүй хэр нь мэдэхгүй юмаа мэддэг мэт дүр эсгэж, өөрсдийгөө мэргэжилтэн гэж харуулахыг оролддог. Тэдний хийдэг ажил бол зүгээр л оромдсон болох. Асуудал гарахад тэд дүрэм журмыг сохроор хэрэгжүүлдэг. Тэд зүгээр л сохроор үймэн бужигнаж, ямар ч бодитой үр дүн гаргадаггүй. Энэ хуурамч удирдагчид үнэн-зарчмыг ойлгодоггүй, зүгээр л бичиг үсэг, хоосон сургаал чалчиж, дүрэм журмыг мөрд гэж бусдад зөвлөдөг учраас чуулганы ажлын зүйл бүрийн ахиц удааширч, ямар ч тодорхой үр дүнд хүрдэггүй. Хуурамч удирдагч хэсэг хугацаанд ажилласны хамгийн илэрхий үр дагавар бол ихэнх хүн үнэнийг ойлгож чаддаггүй, хэн нэгэн завхрал харуулах юм уу үзэлтэй болох үед хэрхэн ялган танихаа мэддэггүй, үүргээ гүйцэтгэхдээ баримтлах ёстой үнэн-зарчмыг яавч ойлгодоггүй. Үүргээ гүйцэтгэдэг болон гүйцэтгэдэггүй хүмүүс бүгд хойрго, цадиггүй, сахилга батгүй, тараан хаясан элс мэт эмх замбараагүй байдаг. Тэдний ихэнх нь хэдхэн бичиг үсэг, хоосон сургаал ярьж чадах ч үүргээ гүйцэтгэхдээ дүрэм журмыг л мөрддөг; асуудлыг шийдвэрлэхийн тулд үнэнийг хэрхэн эрж хайхаа мэддэггүй. Хуурамч удирдагчид өөрсдөө асуудлыг шийдвэрлэхийн тулд үнэнийг хэрхэн эрж хайхаа мэдэхгүй тул үүнийг хийхэд бусдыг удирдаж яаж чадах юм бэ? Бусад хүнд юу ч тохиолдсон бай, хуурамч удирдагчид ингэж хэлж, тэднийг ятгаж л чадна: “Бид Бурханы санаа зорилгыг харгалзан үзэх ёстой!” “Бид үүргээ гүйцэтгэхдээ үнэнч байх ёстой!” “Бидэнд ямар нэг зүйл тохиолдох үед бид хэрхэн залбирахаа мэддэг байх ёстой, үнэн-зарчмыг эрж хайх ёстой!” Хуурамч удирдагчид эдгээр уриа лоозон, хоосон сургаалыг үргэлж хашхирдаг, энэ нь ямар ч үр дүнд хүрдэггүй. Хүмүүс тэднийг сонссоныхоо дараа үнэн-зарчим гэж юу болохыг ойлгохгүй хэвээр, хэрэгжүүлэлтийн замгүй байдаг. Өнгөц түвшинд харвал, өөрсдөд нь ямар нэг зүйл тохиолдоход хүмүүс залбирдаг, үүргээ гүйцэтгэхдээ үнэнч байхыг хүсдэг ч үнэнч байхын тулд юу хийх ёстой, Бурханы санаа зорилгыг ойлгохын тулд хэрхэн залбирах ёстой, асуудалтай тулгарах үедээ үнэн-зарчмыг ойлгож авахын тулд хэрхэн эрж хайх ёстой гэх мэтийн асуудлыг бүгд ойлгодоггүй. Хүмүүс хуурамч удирдагчдаас асуух үед тэд “Чамд ямар нэг зүйл тохиолдвол Бурханы үгийг илүү их унш, илүү их залбир, үнэний талаар илүү их нөхөрлө” гэж хэлдэг. Хүмүүс тэднээс “Энэ ажил ямар зарчмыг хөнддөг вэ?” гэж асуухад тэд “Бурханы үг мэргэжлийн ажлын хэрэг явдлын талаар юу ч хэлдэггүй, ажлын тэр салбарыг би ч бас ойлгодоггүй. Ойлгохыг хүсэж байгаа бол өөрөө судлаад үз, надаас битгий асуу. Би мэргэжлийн ажлын хэрэг явдал дээр биш, үнэнийг ойлгоход чинь та нарыг хөтөлнө” гэж хэлдэг. Хуурамч удирдагчид асуултаас бултахын тулд ийм үг ашигладаг. Үр дүнд нь, ихэнх хүн үүргээ гүйцэтгэх оргилуун хүсэл эрмэлзэлтэй байдаг ч үнэн-зарчимд үндэслэн хэрхэн үйлдэхээ мэддэггүй, үүргээ гүйцэтгэхдээ зарчмыг хэрхэн баримтлахаа ч мэддэггүй. Хуурамч удирдагчдын үүрэг хариуцлагын цар хүрээн дэх ажлын зүйл бүрийн үр дүнг харвал ихэнх хүн өөрсдийн мэдлэг, сурсан зүйл, билиг авьяаст найдан ажлаа хийдэг ба Бурханы тодорхой шаардлагууд юу болох, үүрэг гүйцэтгэх зарчмууд юу болох, Бурханд гэрчлэл хийх үр дүнд хүрэхийн тулд хэрхэн үйлдэх, Бурханы илрэлтийг хүсэн хүлээж байгаа хүмүүст Бурханы дуу хоолойг сонсгож, тэднээр үнэн замыг судлуулж, тэднийг Бурхан руу аль болох хурдан авчрахын тулд сайн мэдээг яаж илүү үр дүнтэйгээр дэлгэрүүлэх гэх мэтийн асуудлыг мэддэггүй. Тэд яагаад эдгээр зүйлийг мэддэггүй вэ? Энэ нь хуурамч удирдагчид бодитой ажил хийж чадаагүйтэй шууд холбоотой. Үүний гол шалтгаан нь хуурамч удирдагчид өөрсдөө үнэн-зарчим гэж юу болохыг мэддэггүй, эсвэл хүмүүс ямар зарчмуудыг ойлгож, дагах ёстойг мэддэггүй. Тэд зарчимгүй үйлддэг ба үүргээ гүйцэтгэхдээ хэрэгжүүлэлтийн зарчим, замыг хайхад нь хүмүүсийг хэзээ ч хөтөлдөггүй. Хуурамч удирдагч асуудал олох үедээ өөрөө шийдвэрлэж чаддаггүй, бусадтай хамт нөхөрлөж, эрж хайдаггүй, ингэснээр ажлын зүйл бүрийг ихэнхдээ дахин хийх шаардлагатай болоход хүрдэг. Энэ нь санхүүгийн болон материаллаг нөөцийг дэмий үрээд зогсохгүй, мөн хүмүүсийн эрч хүч, цагийг үрдэг. Ийм үр дагавар нь хуурамч удирдагчдын маш тааруу хэв чанар болон хариуцлагагүй байдалтай шууд холбоотой. Хуурамч удирдагчид зориуд ёрын мууг үйлдэж, үймээн учруулдаг гэж хэлж болохгүй ч тэд ажлаа хийхдээ үнэн-зарчмыг огт эрж хайдаггүй, үргэлж өөрсдийнхөө дур зоргоор үйлддэг гэж хэлж болно. Энэ бол гарцаагүй. Хуурамч удирдагчид үнэн-зарчмыг ойлгодоггүй, энэ талаар бусдад тодорхой нөхөрлөж ч чаддаггүй; харин оронд нь тэд зүгээр л хүмүүсийг зөнгөөр нь орхиж дураар нь авирлуулдаг. Энэ нь аяндаа, тодорхой ажлыг хариуцсан зарим хүн дураараа дургиж, хүссэнээрээ авирлаж, дуртай бүхнээ хийхэд хүргэдэг. Үүний улмаас бодитой үр дүн цөөхөн гардгаар үл барам чуулганы ажил эмх замбараагүй болдог. Хуурамч удирдагч халагдах үедээ өөрийгөө эргэцүүлж, мэдэж авдаггүй төдийгүй бас үг мушгин маргаж, өөрийгөө өмөөрдөг, үнэнийг өчүүхэн төдий ч хүлээн авдаггүй, гэмших бодол огт байдаггүй. Тэр ч байтугай өөрт нь дахиад нэг боломж олгохыг Бурханы гэрээс гуйж, уг ажлыг гарцаагүй сайн хийж чадна гэж хэлдэг. Та нар түүнд итгэж байна уу? Тэр өөрийгөө огт мэддэггүй, үнэнийг ч хүлээн авдаггүй. Тэгэхээр тэр арга замаа өөрчилж чадах уу? Тэр үнэн-бодит байдалгүй байж ажлыг сайн хийж чадах уу? Тэгэх боломжтой юу? Тэрээр энэ удаа ажлыг сайн хийж чадаагүй—дахиад нэг боломж олговол ажлаа сайн хийж чадах уу? Тэгэх боломжгүй. Хуурамч удирдагчид ажлын чадамжгүй байдаг гэж баттай хэлж болно; заримдаа тэд маш шаргуу хөдөлмөрлөж, нэлээд завгүй байж болох ч энэ нь хий дэмий завгүй байдал бөгөөд ямар ч үр дүнд хүрэхгүй. Хуурамч удирдагчид маш тааруу хэв чанартай, үнэнийг огт ойлгодоггүй, бодитой ажил хийж чадахгүй гэдгийг энэ нь хангалттай харуулдаг. Энэ нь ажилд олон асуудал гарахад хүргэдэг боловч тэд үнэний талаар нөхөрлөөд асуудлыг шийдвэрлэж чаддаггүй, ердөө цөөн хэдэн хоосон сургаал ашиглан хүмүүсийг ятгаж дүрэм журмыг мөрдүүлдэг бөгөөд үр дүнд нь ажлыг замбараагүй болгож, эх захыг нь алдагдуулж орхидог. Хуурамч удирдагчид ингэж ажиллаж, бий болгодог үр дагавар юм. Бүх удирдагч, ажилчин үүнийг анхааруулга болгон авч үзэх ёстой.

Чуулганд гардаг янз бүрийн таагүй асуудал нь хуурамч удирдагчидтай шууд холбоотой байдаг—энэ бол зайлсхийх аргагүй асуудал юм. Энэ хуурамч удирдагчид үнэнийг ухамсарлах чадваргүй хэр нь өөрсдийгөө бүхнийг ойлгож, мэддэг гэж боддог, тэгээд өөрсдийн үзэл, төсөөлөлд үндэслэн үйлддэг. Тэд үнэн-зарчим юм уу Бурханы шаарддаг стандартыг ойлгодоггүй байдлаа шийдвэрлэх гэж үнэнийг хэзээ ч эрж хайдаггүй. Би олон удирдагч, ажилчидтай харилцаж, тэдэнтэй байнга уулздаг. Уулзах үедээ Би тэднээс “Та нарт ямар нэгэн асуудал байна уу? Та нар ажилд гарсан асуудлуудын талаар тэмдэглэл хийсэн үү? Өөрсдөө шийдвэрлэж чадахгүй асуудал байна уу?” гэж асуудаг. Намайг асууж дууссаны дараа тэд гөлөрч, “Бид удирдагч шүү дээ; бидэнд ямар нэг асуудал байж болно гэж үү? Хэрвээ байсан бол чуулганы ажил аль эрт зогсонги байдалд орох байсан биш үү? Энэ ямар гээчийн асуулт вэ? Бид номлол сонсож, нөхөрлөж, Бурханы үгийг гартаа барьдаг. Чуулганыг бид маш олуулаа удирдаж байгаа, Та яахаараа санаа зовсоор байдаг билээ? Ийм асуулт асууснаараа Та биднийг илт дутуу үнэлж байна. Бидэнд яалаа гэж асуудал байх юм бэ? Асуудал байсан бол бид удирдагч биш байх байсан. Таны асуулт үнэхээр зохисгүй юм!” хэмээн зүрх сэтгэлдээ эргэлздэг. Намайг тэднээс ямар нэг асуудал байгаа эсэхийг асуух бүрд тэд ийм байдалтай байдаг—тэд дор бүрнээ хөшүүн, мулгуу байдалтай харагддаг. Чуулганы ажлын янз бүрийн зүйлд маш олон асуудал байдаг ч энэ хүмүүс тэдгээрийг харж, олж илрүүлж ер чаддаггүй. Тэд хувийн амь-оролттой холбоотой асуудал, эсвэл үнэн-зарчимтай холбоотой ажилд оршдог асуудлуудыг гаргаж тавьж чаддаггүй. Тэд эдгээр асуудлыг гаргаж тавьж чаддаггүй тул Би тэднээс “Бурханы үгийг орчуулах ажил хэр явагдаж байна вэ? Одоо хэдэн хэлээр орчуулах ёстойг мэдэх үү? Аль хэлийг эхлээд орчуулж, алийг нь дараа нь орчуулах ёстой вэ? Бурханы үгийг тодорхой хэлүүд дээр хэдэн хувь хэвлэх ёстой вэ?” гэж асуудаг. Тэд: “Аан, тэрийг орчуулж байгаа” гэж хариулдаг. “Орчуулга хэр хэмжээнд явагдсан бэ? Ямар нэг асуудал байгаа юу?” гэж Намайг асуухад тэд: “Би мэдэхгүй; очиж асуух хэрэгтэй” гэж хариулдаг. Би тэднээс эдгээр зүйлийн талаар асуух ёстой байдаг бөгөөд тэд хариултыг нь мэдэхгүй л байдаг. Тэгэхээр энэ бүх хугацаанд тэд ямар ажил хийж байсан бэ? Би тэднээс “Чи өнгөрсөн удаа ах, эгч нарын асуугаад байсан асуудлыг шийдвэрлэсэн үү?” гэж асуухад тэд “Би тэдэнтэй цуглаан хийсэн, бүтэн өдөржин цуглаан хийсэн” гэж хариулдаг. “Цуглааны дараа асуудал шийдвэрлэгдсэн үү?” гэж Намайг асуухад тэд: “Асуудал байсаар байгаа бол бид дахиад цуглаан хийх ёстой гэж Та хэлэх гээд байна уу?” гэж хариулдаг. “Би чамаас цуглаан хийсэн үү, үгүй юу гэж асуугаагүй. Мэргэжлийн асуудал шийдвэрлэгдсэн үү гэж Би асууж байна. Энэ хүмүүс зарчмыг ойлгодог уу? Үүргээ гүйцэтгэхдээ тэд ямар нэг зарчмыг зөрчсөн үү? Чи ямар нэг асуудал олж илрүүлсэн үү?” гэж Намайг хэлэхэд тэд: “Өө асуудал уу? Би шийдвэрлэсэн. Би ах, эгч нарт зориулж цуглаан хийсэн” гэж хариулдаг. Энэ яриа үргэлжлэх боломжтой юу? (Үгүй, боломжгүй.) Энэ яриаг сонсохоор уур чинь хүрч байгаа биз дээ? (Тийм.) Энэ удирдагчид ямар байна вэ? Тэд зүгээр л хуурамч-сүнслэг мангуу хүмүүс биш гэж үү? Тэд удирдагч, ажилчдын хэв чанаргүй; харалган, ажлыг яаж хийхээ ойлгодоггүй, асуулт болгонд “би мэдэхгүй” гэж хариулдаг бөгөөд тэднээс үргэлжлүүлэн асуулт асуугаад байх үед “Ямартай ч би цуглаан хийсэн; зүгээр л хүссэнээ хий!” гэж хариулдаг. Энэ удирдагчид бодитой ажил хийсэн үү? Удирдагчдын хувьд стандартад нийцэх үү? (Үгүй.) Тэд бол хуурамч удирдагчид. Та нарт иймэрхүү удирдагч нар таалагддаг уу? Ийм удирдагчидтай таарвал та нар юу хийх ёстой вэ? Зарим удирдагч ах, эгч нартай уулзаад “Өнөөдөр та нар ямар ч асуудалтай байсан, эхлээд үүргээ хэрхэн сайн гүйцэтгэх талаар нөхөрлөцгөөе” гэж хэлдэг. Тэгэхэд нь зарим хүн “Бид үүргээ гүйцэтгэхдээ мэргэжлийн аргачлалтай холбоотой асуудалтай тулгарлаа. Бид шүтлэггүй хүмүүсийн түгээмэл хэрэглэдэг мэргэжлийн арга барилыг ашиглах ёстой юу?” гэдэг. Удирдагчдын шийдвэрлэх шаардлагатай асуудал энэ биш гэж үү? Хэрвээ ах, эгч нар хоорондоо нөхөрлөөд зарим асуудлыг шийдвэрлэж чадахгүй бол удирдагчид хөндлөнгөөс оролцож шийдвэрлэх ёстой—энэ нь удирдагчдын үүрэг хариуцлагатай холбоотой. Эдгээр асуудалтай тулгараад хуурамч удирдагчид юу хийдэг вэ? Тэд: “Энэ бол мэргэжлийн асуудал; энэ та нарын асуудал, надад ямар хамаатай юм бэ? Энэ асуудлын талаар өөрсдөө нөхөрлө, гэхдээ эхлээд би та нарт цуглаан хийж өгнө. Өнөөдрийн цуглаанаар бид эв зохицолтой хамтын ажиллагааны талаар нөхөрлөнө. Та нарын дөнгөж сая асуусан асуулт эв зохицолтой хамтын ажиллагаатай холбоотой. Та нар аливааг хэлэлцэж, хамтдаа нөхөрлөж, илүү их судалгаа хийж чаддаг байх ёстой; хэн ч өөрийгөө зөвтгөдөг байх ёсгүй, олонхын дэмжиж байгаа аливаа шийдвэрийг хүн бүр батлах ёстой—энэ нь эв зохицолтой хамтын ажиллагааны асуулт биш гэж үү? Та нар хэрхэн эв зохицолтой хамтран ажиллахаа, эсвэл асуудал гарах үед хэрхэн хэлэлцэхээ мэддэггүй бололтой. Асуудал болгоноо надаас асуух юм. Надаас юу асуугаад байгаа юм бэ? Би эдгээр зүйлийг ойлгодог уу? Ойлгодог байсан бол та нарт хийх юм үлдэхгүй байх биш үү? Та нар юм болгоныг надаас асуух юм. Энэ миний зохицуулах учиртай асуудал мөн үү? Би зөвхөн үнэний талаар нөхөрлөх үүрэгтэй; мэргэжлийн асуудлаа өөрсдөө шийдвэрлэ. Надад ямар хамаатай юм бэ? Ямартай ч би та нартай аль хэдийн нөхөрлөж, эв зохицолтой хамтран ажилла гэж хэлсэн—хэрвээ та нар тэгж чадахгүй бол энэ үүргийг битгий гүйцэтгэ. Миний нөхөрлөл дууслаа; явж өөрсдөө асуудлаа шийдвэрлэ” гэж хэлдэг. Энэ удирдагчид асуудлыг хэрхэн шийдвэрлэхийг мэдэх үү? (Үгүй, мэдэхгүй.) Үүнийг яаж хийхээ мэдэхгүй хэр нь тэд өөрсдийгөө маш үндэслэлтэй гэж боддог ба хариуцлагаас бултахдаа чадамгай. Өнгөн дээрээ тэд ажлаа хийсэн, газар дээр нь очиж үзлэг шалгалт хийсэн, хойрголж залхуураагүй. Гэсэн хэдий ч тэд бодитой ажил хийж, бодитой асуудлыг шийдвэрлэж чадахгүй байгаа нь хуурамч удирдагчид мөн гэсэн үг юм. Та нар ийм хуурамч удирдагчдыг ялган таньж чадах уу? Ямар нэг асуудалтай тулгарах үедээ тэд холбогдох үнэний талаар нөхөрлөж чадахгүй: тэд хэдхэн хоосон сургаал, онол л ярьж, тэр нь нэлээд сүртэй, гүн гүнзгий сонсогддог бөгөөд хүмүүс тэрийг нь сонссоныхоо дараа үнэнийг ойлгодоггүй төдийгүй, будилж, толгой нь эргэдэг. Энэ бол хуурамч удирдагчдын хийдэг ажил юм.

Үүрэг тус бүрийг сайн гүйцэтгэхийн тулд ойлгох ёстой үнэн-зарчмыг нөхөрлөх ажил дээр хуурамч удирдагчид бүрэн илчлэгддэг. Тэд үнэн-зарчмын талаар нөхөрлөж чадахгүй, үүргээ гүйцэтгэхдээ үнэн-зарчмыг мөрдөж, хэрэгжүүлэхэд нь хүмүүсийг хөтөлж чадахгүй, үнэн-бодит байдлыг ойлгож, үүнд ороход нь хүмүүсийг хөтөлж чадахгүй—тэд удирдагчдын биелүүлэх ёстой хариуцлагыг биелүүлж чадахгүй. Тэгээд ч зогсохгүй тэд бас янз бүрийн ажлын зааварлагчид болон төрөл бүрийн чухал ажил хариуцсан ажилтнуудын нөхцөл байдлыг байнга хянаж чаддаггүй, энэ талаар бага зэрэг ойлголоо ч гэсэн тэр нь үнэн зөв байдаггүй. Энэ нь ажлын янз бүрийн зүйлд ихээхэн үймээн, хор хохирол учруулдаг. Энэ бол удирдагч, ажилчдын дөрөв дэх үүрэг хариуцлагатай холбоотойгоор өнөөдөр бидний ил болгох хуурамч удирдагчдын янз бүрийн илрэл юм.

4-р зүйл: Төрөл бүрийн чухал ажлыг хариуцаж байгаа ажилтнууд болон янз бүрийн ажлын зааварлагч нарын нөхцөл байдалтай байнга танилцаж, тохиромжгүй хүмүүсийг ашигласнаас үүдэн гарах хохирлоос сэргийлж, хохирлыг багасгаж, ажлын үр бүтээлтэй, жигд ахиц дэвшлийг хангахын тулд шаардлагатай үед үүргийг нь даруй солих юм уу халах

Удирдагч, ажилчид өөр өөр ажлын зааварлагчдын нөхцөл байдлыг ойлгох ёстой

Удирдагч, ажилчдын дөрөв дэх үүрэг хариуцлага юу вэ? (“Төрөл бүрийн чухал ажлыг хариуцаж байгаа ажилтнууд болон янз бүрийн ажлын зааварлагч нарын нөхцөл байдалтай байнга танилцаж, тохиромжгүй хүмүүсийг ашигласнаас үүдэн гарах хохирлоос сэргийлж, хохирлыг багасгаж, ажлын үр бүтээлтэй, жигд ахиц дэвшлийг хангахын тулд шаардлагатай үед үүргийг нь даруй солих юм уу халах.”) Зөв, энэ бол ажлаа хийж байхдаа удирдагч, ажилчдын хүрч чаддаг байх ёстой хамгийн наад захын стандарт юм. Та бүхэнд энэ дөрөв дэх зүйлтэй холбоотой удирдагч, ажилчдын үндсэн үүрэг хариуцлага тодорхой байна уу? Удирдагч, ажилчид янз бүрийн ажлын зааварлагчид болон төрөл бүрийн чухал ажлыг хариуцаж байгаа ажилтнуудын талаар тодорхой ойлголттой байх ёстой. Янз бүрийн ажлын зааварлагчид болон төрөл бүрийн чухал ажлыг хариуцаж байгаа ажилтнуудын нөхцөл байдлыг ойлгох нь удирдагч, ажилчдын үүрэг хариуцлагын хүрээнд байдаг. Тэгвэл энэ ажилтнууд хэн бэ? Голчлон чуулганы удирдагчид, дараа нь багийн зааварлагчид, янз бүрийн бүлгийн удирдагчид байдаг. Янз бүрийн ажлын зааварлагч болон төрөл бүрийн чухал ажлыг хариуцаж байгаа ажилтнууд үнэн-бодит байдалтай эсэх, үйлдэл нь зарчимтай эсэх, чуулганы ажлыг сайн хийж чадах эсэх гэх мэт нөхцөл байдлыг ойлгож, ухамсарлах нь нэн чухал, асар их ач холбогдолтой биш гэж үү? Хэрвээ удирдагч, ажилчид янз бүрийн ажлын үндсэн зааварлагчдын нөхцөл байдлыг бүрэн ухамсарлаж, ажилтнуудад таарсан зохицуулалтыг хийдэг бол тэр нь ажлын зүйл бүрд зүй зохистой хяналт тавихтай адилхан бөгөөд хариуцлага болон үүргээ сайн биелүүлэхтэй тэнцэнэ. Энэ ажилтнуудын талаар зөв зохицуулалт хийлгүй, асуудал үүсвэл чуулганы ажилд асар их нөлөөлнө. Хэрвээ энэ ажилтнууд сайн хүн чанартай, Бурханд итгэх итгэлдээ ул суурьтай, хэрэг явдлыг зохицуулахдаа хариуцлагатай, асуудлыг шийдвэрлэхдээ үнэнийг эрж хайж чаддаг бол тэдэнд ажил хариуцуулах нь олон бэрхшээлээс сэргийлж, хамгийн чухал нь чуулганы ажлыг саадгүй явуулна. Харин янз бүрийн багийн зааварлагч нар найдваргүй, хүн чанар муутай, зан авир тааруу, үнэнийг хэрэгжүүлдэггүй, цаашлаад үймээн, саад учруулах магадлалтай бол энэ нь тэдний хариуцсан ажил болон тэдний удирддаг ах, эгч нарын амь-оролтод нөлөөлнө. Мэдээж тэр нөлөө нь том, жижиг байж болно. Хэрвээ зааварлагч нар зүгээр л үүргээ цалгардуулж, хийвэл зохих ажлаа хийхгүй байх юм бол энэ нь зүгээр л ажлыг жаахан удаашруулж магадгүй; ахиц жаахан удаан, ажил үр дүн багатай байх болно. Харин тэд антихристүүд бол асуудал ноцтой байна: Энэ нь ажил бага зэрэг үр дүн муутай, үр ашиггүй байх асуудал биш—тэд өөрсдийн хариуцсан чуулганы ажлыг үймүүлж, сүйтгэж, ноцтой хохирол учруулна. Иймээс янз бүрийн ажлын зааварлагчид болон төрөл бүрийн чухал ажил хариуцсан ажилтнуудын нөхцөл байдлыг байнга хянаж, хэн нэгэн бодитой ажил хийхгүй байгааг олж мэдвэл цаг тухайд нь дахин хуваарилж, чөлөөлж байх нь удирдагч, ажилчдын зайлсхийж болохгүй үүрэг хариуцлага—маш ноцтой, маш чухал ажил юм. Хэрвээ удирдагч, ажилчид янз бүрийн ажлын зааварлагчид болон төрөл бүрийн чухал ажил хариуцсан ажилтнуудын ёс жудаг, үнэнд болон үүрэгтээ хандах хандлага, түүнчлэн цаг хугацаа, үе шат бүрийн үеэрх байр байдал, гүйцэтгэлийг нь даруйхан мэдэж авч, нөхцөл байдлын дагуу тэр хүмүүсийг цаг алдалгүй тохируулж, зохицуулж чаддаг бол ажил жигд явагдаж чадна. Эсрэгээрээ хэрвээ тэр хүмүүс чуулганд увайгүй авирлан муу зүйл хийж, бодитой ажил хийдэггүй бөгөөд удирдагч, ажилчид үүнийг цаг тухайд нь олж тогтоож чаддаггүй, цаг алдалгүй дахин хуваарилалт хийдэггүй, харин элдэв янзын ноцтой асуудал гарч, чуулганы ажилд нэлээд их хохирол учруулсны дараа л тэдгээрийг зохицуулж, дахин хуваарилалт хийж, нөхцөл байдлыг засаж залруулахаар хааш яаш оролддог бол тэр удирдагч, ажилчид хог шаар юм. Тэд бол халагдаж, таягдан хаягдах шаардлагатай жинхэнэ хуурамч удирдагчид мөн.

Дөнгөж сая бид янз бүрийн ажлын зааварлагчдын бодитой байдал, ажлынх нь үр дүнтэй байдлыг ойлгож, ухамсарлахын ач холбогдлыг өргөн хүрээнд нөхөрлөж, эдгээр бодитой нөхцөл байдлыг ашиглан удирдагч, ажилчид үүрэг хариуцлагаа биелүүлсэн эсэхийг үнэлж, тэд хуурамч удирдагчид мөн гэдгээ нотлох ямар илрэлийг харуулж байгааг ил болгож, улмаар хуурамч удирдагчдын мөн чанарыг задлан шинжиллээ. Чуулганы ажилд ноцтой асуудал гарах үед хуурамч удирдагчид хариуцлагаа биелүүлж чаддаггүй. Тэд эдгээр асуудлыг цаг тухайд нь олж илрүүлж чаддаггүй, тэдгээрийг цаг алдалгүй зохицуулж, шийдвэрлэж бүр ч чаддаггүй. Энэ нь уг асуудлыг сунжрахад хүргэж, эргээд чуулганы ажлыг саатуулж, хор хохирол учруулж, тэр ч байтугай чуулганы ажил зогсонги байдалд орж, эмх замбараагүй болоход хүргэдэг. Ийм зүйл тохиолдох үед л хуурамч удирдагчид чуулганы ажлын талбар луу дурамжхан очиж ажигладаг ч асуудлыг шийдвэрлэх таарсан, тохиромжтой шийдлийг олж тогтоож чадахгүй хэвээр байдаг бөгөөд эцэст нь зүгээр л шийдвэрлэлгүй орхидог. Энэ бол хуурамч удирдагчдын гол илрэл юм.

Янз бүрийн ажлын зааварлагчдыг сонгох стандарт

Янз бүрийн ажлын зааварлагчид болон төрөл бүрийн чухал ажлыг хариуцсан ажилтнуудыг сонгох стандартыг ихэнх хүн тодорхой хэмжээнд ойлгож байна уу? Жишээ нь, урлагийн ажлын зааварлагч голчлон юу эзэмшсэн байх ёстой вэ? (Тэд энэ салбарт мэргэжлийн ур чадвартай, уг ажлыг хариуцаж чаддаг байх ёстой.) Мэргэжлийн ур чадвартай байх нь нэг онол. Тэгвэл энэ мэргэжлийн ур чадвар гэж яг юуг хэлдэг вэ? Энийг тайлбарлацгаая. Хэрвээ хүн зураг зурах дуртай, бүтээл хийх сонирхолтой ч ийм мэргэжилтэй биш, энэ салбарын талаар мэдлэггүй, зүгээр л үүнд дуртай бол тийм хүнийг урлагийн багийн зааварлагчаар сонгох нь тохиромжтой юу? (Үгүй, тохиромжгүй.) Зарим хүн: “Хэрвээ тэд урлагт дуртай бол энэ ажлыг хийж, аажмаар сурч авч болно” гэдэг. Энэ үг зөв үү? (Үгүй.) Үүнд үл хамаарах нэг зүйл бол урлагийн багийн бусад хүмүүс ч бас уг мэргэжлийг мэдэхгүй, энэ хүн арай илүү мэддэг, бусдаас хурдан сурдаг байх явдал. Тэгвэл түүнийг сонгох нь харьцангуй тохиромжтой байх уу? (Тэгнэ.) Энэ нөхцөл байдлыг эс тооцвол, урлаг бүтээхэд оролцсон бүх хүний дундаас зөвхөн энэ хүн л уг мэргэжлийг мэдэхгүй боловч үнэнийг ойлгодог, бүтээл хийх дуртай учраас сонгогдсон бол тэр нь тохиромжтой юу? (Үгүй, тохиромжгүй.) Яагаад тохиромжтой биш вэ? Учир нь тэр хүн эхний юм уу цорын ганц сонголт биш. Тэгвэл ийм төрлийн зааварлагчийг хэрхэн сонгох ёстой вэ? Тэднийг уг мэргэжилдээ хамгийн чадварлаг, туршлагатай хүмүүсийн дундаас сонгох ёстой; өөрөөр хэлбэл, тэд мэргэжлийн ур чадвар, ажлын чадамжийг хоёуланг нь эзэмшсэн мэргэжилтэн байх ёстой—мэргэжлийн бус хүнийг бүү сонго. Энэ бол нэг тал нь. Үүнээс гадна, тэд ачаа үүрдэг, сүнслэг ойлголттой, үнэнийг ойлгож чаддаг байх ёстой. Түүнчлэн тэд Бурханд итгэх итгэлдээ ядаж суурь тавьсан байх ёстой. Үндсэн зарчмууд нь: Нэгдүгээрт, тэд ажлын чадамжтай байх ёстой; хоёрдугаарт, тэд энэ мэргэжлийг ойлгодог байх ёстой; гуравдугаарт, тэд сүнслэг ойлголттой, үнэнийг ойлгож чаддаг байх ёстой. Янз бүрийн ажлын зааварлагчдыг сонгохдоо энэ гурван шалгуурыг ашигла.

Янз бүрийн ажлын зааварлагчдын талаарх хуурамч удирдагчдын илрэлүүд

Ажлын янз бүрийн тодорхой зүйлсийн зааварлагчдыг сонгосныхоо дараа удирдагч, ажилчид зүгээр л хойш суугаад, юу ч хийхгүй байж болохгүй; тэд бас энэ зааварлагчдыг хэсэг хугацаанд сургаж, хөгжүүлж, өөрсдийнх нь сонгосон хүмүүс үнэхээр энэ ажлыг хариуцаж, зөв замд нь оруулж чадах эсэхийг харах ёстой. Үүрэг хариуцлагаа биелүүлэх гэж үүнийг хэлдэг. Сонголт хийх үедээ чи нэр дэвшигчид чинь мэргэжлээ ойлгодог, ажлын чадамжтай, бага зэрэг ачаа үүрдэг, сүнслэг ойлголттой, үнэнийг ойлгох чадвартай байгааг харж, энэ тал дээр шаардлага хангаж байгаа юм чинь бүх зүйл сайхан болно гэж бодоод, “Та нар ажлаа эхэлж болно; би та нарт бүх зарчмыг хэлж өгсөн. Одоогоос эхлээд Бурханы гэрээс хий гэж та нарт даалгасан зүйлийг л өөрсдөө хий” гэж хэллээ гэж бодъё. Энэ нь уг ажлыг явуулах боломжийн арга зам мөн үү? Чи зааварлагчдыг зохицуулмагцаа зүгээр зөнд нь орхиж болно гэсэн үг үү? (Үгүй.) Тэгвэл юу хийх ёстой вэ? Удирдагч зааварлагчидтай долоо хоногт хоёр удаа цуглаан хийж, тэдэнтэй үнэнийг нөхөрлөөд л болчихдог, тэдгээр зааварлагч бүгд ухамсартай, найдвартай, бусад хүмүүсийн хэлж байгаа зүйлийг ойлгож чаддаг учраас үнэний дагуу хэрэгжүүлж чадна гэж боддог гэе. Энэ зааварлагчид ажлаа онцгойлон яаж хийж байгааг, бусадтай эв зохицолтой хамтран ажиллаж байгаа эсэх, энэ хугацаанд мэргэжлийн ур чадвартай болсон эсэх, Бурханы гэрээс даалгасан ажлын хэр ихийг хийж дуусгасан болохыг шалгаж, хянан дагах шаардлагагүй гэж тэр удирдагч боддог. Удирдагч, ажилчид ажлыг ийм маягаар зохицуулах ёстой юу? (Үгүй.) Хуурамч удирдагчид ажлаа ингэж хийдэг. Тэд бүх ажлыг нэгмөсөн хийхээр оролдож, зааварлагчдыг зохицуулж, цөөхөн гишүүнтэй баг бүрдүүлээд “Ажлаа эхэл. Хэрвээ та нарт ямар нэгэн тоног төхөөрөмж хэрэгтэй бол надад мэдэгдээрэй, Бурханы гэр та нарт худалдаж авч өгнө. Өдөр тутмын амьдралдаа ямар нэг бэрхшээл, асуудалтай тулгарвал зүгээр л чөлөөтэй хэл, Бурханы гэр үргэлж та нарт шийдвэрлэж өгнө. Ямар ч бэрхшээл байхгүй бол ажилдаа анхаарлаа төвлөрүүл. Битгий үймүүлж, саад учруул, сүртэй сүржин санаа бүү хэл” гэж хэлдэг. Хуурамч удирдагчид энэ хүмүүсийг хамт ажиллуулахаар зохицуулж, тэдэнд хоол унд, орон байр байхад л хангалттай, цаашид анхаарал тавих шаардлагагүй гэж боддог. “Энэ ажлын зааварлагчдыг сонгоод хэр удаж байна вэ? Ажил хэр явагдаж байна?” гэж Дээрхийг асуух үед тэд “Зургаан сар болсон. Бид тэдэнтэй 10 орчим цуглаан хийсэн, тэдний сэтгэл санаа дажгүй байх шиг харагдсан, бас ажил хийгдэж байгаа” гэж хариулдаг. Дээрхийг “Тэгвэл зааварлагчдын ажлын чадвар хэр байна вэ?” гэж асуухад тэд “Зүгээр ээ; тэднийг сонгох үед тэд шилдгүүд нь байсан” гэдэг. Дээрх тэднээс “Тэд одоо ямархуу байна? Тэд бодитой ажил хийж чадах уу?” гэж асуухад “Би тэдэнд зориулж цуглаан хийсэн” гэж хариулдаг. “Би чамаас цуглаан хийсэн үү гэж асуугаагүй; тэдний ажил хэр явагдаж байна гэж асуусан” гэхэд тэд “Сайн байгаа байх аа; тэдний талаар хэн ч муу юм мэдээлээгүй” гэдэг. “Тэдний талаар хэн ч муу юм мэдээлэхгүй байна гэдэг бол стандарт биш. Чи тэдний ажлын чадвар, мэргэжлийн ур чадвар хэр байгааг шалгаж, сүнслэг ойлголттой эсэхийг нь, бодитой ажил хийдэг эсэхийг нь харах хэрэгтэй” гэж Дээрхийг хариулахад тэд “Сонгох үед тэд зүгээр санагдсан. Би хэсэгтээ энэ нарийн ширийнийг асууж лавлаагүй. Хэрвээ Та мэдмээр байвал би дахиад асууя” гэдэг. Хуурамч удирдагчид ажлыг ингэж хийдэг. Тэд өөрсдийнхөө дор байгаа хүмүүстэй эцэс төгсгөлгүй цуглаан хийж, нөхөрлөдөг ч Дээрхийн тухайд гэвэл тэд булзааруулж, хааш яаш хариулт өгдөг. “Би тэдэнд зориулж цуглаан хийсэн. Өнгөрсөн удаад би ажлын талаар нэлээд дэлгэрэнгүй асуусан” гэж хэлдэг нь тэдний хамгийн шилдэг хааш яаш хариулт юм. Тэд Дээрхэд ингэж хариулдаг. Энэ хуурамч удирдагчид бодитой ажил хийж байна уу? Тэд бодитой асуудлуудыг олж тогтоосон уу? Тэр асуудлуудыг шийдвэрлэсэн үү? Зааварлагчдыг зохицуулсныхаа дараа хуурамч удирдагчид зааварлагчид үүрэг хариуцлагаа биелүүлсэн эсэх, үнэнч байсан эсэхийг, ажлыг яаж хийж байгааг, үр дүн нь сайн муу эсэхийг, ах эгч нар тэдний талаар хэрхэн мэдээлж байгааг, эсвэл уг ажилд илүү сайн тохирсон хүмүүс байгаа эсэхийг огт мэддэггүй. Тэд яагаад эдгээр зүйлийг мэддэггүй вэ? Учир нь тэд ийм бодитой ажил хийдэггүй; зүгээр л хэрэггүй зүйл хийгээд өөрийгөө завгүй байлгадаг. Тэд иймэрхүү ажлыг байнга хянаж, шалгаж байх шаардлагагүй, ингэх нь уг зааварлагчдад итгэхгүй байна гэсэн үг болно гэж боддог. Тэдний бодлоор бол цуглаан хийх нь хариуцлага хүлээж, үнэнч байдлаа харуулж байгаа хэрэг юм. Энэ нь хуурамч удирдагчид бодитой ажил хийхгүй байгаагийн үндсэн илрэл билээ.

I. Бодитой ажил хийдэггүй зааварлагчдад хуурамч удирдагчид хэрхэн ханддаг вэ

Хуурамч удирдагчид чуулган дахь төрөл бүрийн ажлын зааварлагчдын янз бүрийн нөхцөл байдлыг үл тоомсорлодог; тэд эдгээр нөхцөл байдлыг ухамсарладаггүй, шалгадаггүй, зохицуулж, шийдвэрлэдэггүй. Зааварлагчдын ямар тодорхой нөхцөл байдал байдаг вэ? Эхнийх нь, зааварлагчид ачаа үүрдэггүй, идэж ууж, зугаа цэнгэл хайж, хийх ёстой ажлаа хийдэггүй, эсвэл бодитой ажил хийдэггүй. Энэ нь ноцтой асуудал биш гэж үү? (Мөн.) Зарим хүн ажлын чадвартай, мэргэжилдээ чадварлаг, хамгийн шилдэг нь байдаг; мөн цэгцтэй ярьдаг, хурц ухаантай бөгөөд хэрвээ тэднээс зааврыг давтан хэлэхийг хүсвэл ганц ч үг гээлгүй давтаж чаддаг, хангалттай ухаалаг; хүн бүрээс нэлээд сайн үнэлгээ авдаг, нэлээд удаан хугацаанд Бурханд итгэсэн байдаг. Үүний үр дүнд тэд зааварлагчаар сонгогддог. Гэхдээ энэ хүмүүс прагматик уу, төлөөс төлж чадах уу, бодитой ажил хийх чадвартай юу гэдгийг хэн ч мэдэхгүй. Хүмүүс тэднийг сонгосон тул эхэндээ тэднийг хөгжүүлж, туршилтын журмаар ашиглахаар дэвшүүлсэн. Гэсэн ч хэсэг хугацаанд ажилласны дараа, тэд мэргэжлийн ур чадвар, туршлагатай хэр нь шунахай, залхуу, төлөөс төлөхийг хүсдэггүй гэдэг нь ил болдог. Тэд бага зэрэг ядармагцаа ажиллахаа больдог, өөрсдийнх нь удирдамж шаардлагатай байгаа, асуудал, бэрхшээл тулгарсан хэнд ч анхаарал хандуулахыг хүсдэггүй. Өглөө нүдээ нээмэгцээ тэд “Өнөөдөр юу идэх билээ? Гал тогооныхон шарсан гахайн мах хийснээс хойш олон хонолоо шүү” гэж боддог. Ихэнхдээ тэд бусдад “Манай төрөлх хотын хөнгөн зууш үнэхээр амттай; бид баяр бүрээр гарч явж, авч иддэг байсан. Сургуульд байхдаа би амралтын өдрүүдээр өөрөө аяндаа сэрэх хүртлээ унтаад, дараа нь нүүрээ угааж, үсээ ч самналгүйгээр явж юм иддэг байсан. Үдээс хойш би гэртээ унтлагын хувцастайгаа видео тоглоом тоглож, заримдаа үүрийн 5 цаг хүртэл тоглодог байсан. Одоо Бурханы гэрийн ажил намайг өдий хэмжээнд хүртэл хүчилсэн, зааварлагчийн хувиар би тодорхой зүйлсийг хийх ёстой. Та бүхэнд ямар сайхан байгааг хар даа; та нар төлөөс төлөх хэрэггүй. Зааварлагчийн хувиар би бэрхшээл туулж чаддаг байх ёстой” гэж үргэлж хэлдэг. Тэд ингэж хэлдэг ч махан биеэс урвадаг уу? Төлөөс төлдөг үү? Тэд гомдлоор дүүрэн байдаг, ямар ч бодитой ажил хийхийг хүсдэггүй. Тэд зүгээр л шахаж шаардах үед хөдөлдөг, хянаж байхгүй бол хааш яаш авирладаг. Үүргээ гүйцэтгэхдээ тэд назгай, сахилга батгүй, ихэвчлэн атгаг санаа гаргаж, хойрголдог, өчүүхэн төдий ч хариуцлагатай биш. Тэдний анзаардаг мэргэжлийн асуудлуудын тухайд гэвэл, тэд бусад хүнд тэр асуудлыг засаж залруулж өгдөггүй, бусад бүх хүн өөр шиг нь хааш яаш авирлахыг хараад баярладаг. Хүн ажилдаа нухацтай хандахыг тэд хүсдэггүй. Зарим зааварлагч гар доорх хэдхэн ажлаа хайнга, хааш яаш хийж дуусгаад, дараа нь телевизийн олон ангит кинонуудыг угсруулан үзэж эхэлдэг. Олон ангит киног угсруулан үзэх шалтгаан нь юу вэ? “Би ажлаа хийж дуусгасан; би Бурханы гэрт үнэгүй хоол идээгүй. Зүгээр л толгойгоо сэргээх гэж амарч байна. Тэгэхгүй бол хэтэрхий их ядраад, ажлын бүтээмж муудна. Ажлын бүтээмжээ сайжруулахын тулд би хэсэг зуур алжаалаа тайлъя.” Тэд шөнийн хоёр, гурван цаг хүртэл кино үзсээр байдаг. Маргааш нь бүх хүн 8 цаг гэхэд өглөөний цайгаа ууж дуусаад, үүргээ гүйцэтгэж эхлэхэд эдгээр зааварлагч унтсаар байдаг ба нар өндөрт хөөрчхөөд байхад ч орноосоо босдоггүй. Дараа нь тэд дурамжхан босож, залхуу биеэ чирэн, суниаж эвшээлгээд, бусад бүх хүн ажлаа эхлүүлснийг хараад залхуу байдлыг нь бусад нь анзаарна гэж айсандаа “Би урьд шөнө хэтэрхий оройтож унтсан, хийх юм маш их, ажлын ачаалал дэндүү их байна. Би жаахан ядарч байна. Урд шөнө бүр ажлын зарим хэсэгт асуудал гарч гэж зүүдэллээ. Өнөө өглөө сэрэхэд хоёр гар минь компьютер дээр юм бичиж байгаа байрлалтай байсан. Миний оюун ухаан үнэхээр бүдэг бадаг байгаа тул үдээс хойш ч бас дугхийх хэрэгтэй байна” хэмээн шалтаг хайж эхэлдэг. Тэд ийм орой босчхоод үдээс хойш ч бас дугхийх хэрэгтэй байдаг—тэд гахай болсон биш үү? Тэд илт хойрголж байгаа хэр нь өөрсдийгөө зөвтгөж, өмөөрөхийн тулд шалтаг тоочиж, шөнө орой болтол үүргээ гүйцэтгээд ядарлаа гэдэг. Тэд олон ангит кино угсруулан үзэж, махан биеийн тав тухад ташуурч, өөрийгөө өөгшүүлсэн байдалтай амьдардаг нь илэрхий атал эцэстээ бүр бусдыг хууран мэхлэхийн тулд сайхан сонсогдохуйц шалтаг тоочдог. Энэ нь хийвэл зохих ажлаа хийхгүй байгаа хэрэг биш үү? (Тийм ээ, мөн.) Иймэрхүү хүмүүс ажлын чадамжтай, мэргэжлийн ур чадвартай байж болох ч зааварлагчдын хувьд стандартад нийцэх үү? Мэдээж үгүй. Тэд хэтэрхий залхуу, махан биеийн тав тухад ташуурдаг, хоол, нойр, зугаа цэнгэлд шунаж, зааварлагчийн үүрэг хариуцлагыг үүрч, биелүүлж чадахгүй учраас зааварлагч байхад тохирохгүй.

Зарим эмэгтэйчүүд үргэлж хувцас, гутал, оо энгэсэг, хоол хүнс онлайнаар үздэг бөгөөд үзэж дууссаныхаа дараа олон ангит киног угсруулан үзэж эхэлдэг. Хүмүүс: “Чи ажлаа дуусгаагүй байж яагаад олон ангит кино үзээд байгаа юм бэ? Үүнээс гадна, бусад хүнд маш олон асуудал байсаар байгаа. Зааварлагчийн хувиар чи тэдэнд удирдамж өгөх ёстой. Яагаад чи хариуцлагаа хүлээхгүй байгаа юм бэ?” гэдэг. Энэ эмэгтэйчүүд: “Олон ангит кино үзэх нь ч бас миний ажлын нэг хэсэг. Бурханы гэрийн видео болон киног хөгжүүлэх шаардлагатай, би энэ олон ангит кинонуудаас урам зориг олох хэрэгтэй!” гэж хэлдэг. Энэ нь хуурч мэхэлсэн үг биш гэж үү? Хэрвээ чи энэ мэргэжлийг эрхэлдэг бол урам зориг авахын тулд олон ангит кино хааяа үзэх нь боломжийн боловч өдөржин шөнөжин үргэлжлүүлэн үзэх нь урам зориг хайж байгаа хэрэг үү? Ингэх нь ов мэхтэй байгаа хэрэг биш үү? (Тийм ээ, мөн.) Юу болж байгааг хүн бүр мэдэж байгаа тул ийм зүйл хэлэх нь нэр төр, ёс жудгаа худалдаж буй хэрэг. Зарим хүн аль хэдийн видео тоглоом тоглох зуршилтай болсон, амьдралынх нь ердийн нэг хэсэг болсон байдаг. Гэхдээ зааварлагчаар сонгогдсоныхоо дараа тэд энэ муу зуршил, дутагдлуудаа өөрчлөх ёстой биш үү? (Тийм.) Хэрвээ чи тэдгээрээс урваж чадахгүй бол зааварлагчаар сонгогдох үедээ “Би энэ ажлыг хариуцаж чадахгүй. Би видео тоглоом тоглоход донтсон. Тоглоом тоглох үедээ би ухаанаа алддаг, хэн ч надад саад болж, намайг ятгаж чадахгүй. Хэрвээ та нар намайг сонговол энэ нь ажлыг гарцаагүй саатуулна. Тиймээс хурдал, намайг битгий зааварлагч болго” гэж хэлэх ёстой. Хэрвээ чи энийг урьдчилан мэдэгдэхгүй, сонгогдох үедээ баярлаж, бардамнаж, энэ байр суурийг нандигнадаг ч зааварлагч байх үедээ урьдын адил хүссэнээрээ видео тоглоом тоглосоор байвал энэ нь зохисгүй бөгөөд ажлыг саатуулах нь гарцаагүй.

Зарим зааварлагч зарим нэг муу зуршилтай байдаг. Ах эгч нар тэднийг сонгох үед зарим нь тэдний нөхцөл байдлыг ойлгодоггүй, харин зарим нь энэ хүмүүс өөрсдийгөө Бурханы төлөө бүтэн цагаар зарлагадаж чадна гэж үзээд, нас ахиж, үнэнийг үргэлжлүүлэн ойлгохын хэрээр залуусын муу зуршил, дутагдал аажмаар өөрчлөгдөж магадгүй гэж боддог. Энэ хүмүүсийг зааварлагчаар сонгохдоо олон хүн ийм хандлага, үзэл бодол өвөрлөдөг. Энэ хүмүүс сонгогдсоныхоо дараа жаахан ажил хийдэг ч төд удалгүй сөрөг болж, “Зааварлагч байх амаргүй юм. Би өглөө эрт босож, оройтож унтах ёстой, алхам тутамдаа бусад хүнээс илүү ихийг хийж, илүү ихийг ажиглах ёстой. Би бас илүү их санаа зовж, илүү их цаг хугацаа, эрч хүчээ зарцуулах ёстой. Энэ ажил хэцүү; дэндүү ядаргаатай юм!” гэж боддог. Үр дүнд нь тэд болих тухай боддог. Хэрвээ чи ачаа үүрдэггүй бол зааварлагчийн ажил хийж чадахгүй. Чи зүрх сэтгэлдээ ачаа үүрдэг бол ажлын талаар санаа зовоход бэлэн байж, бусдаас арай илүү ядарлаа ч гэсэн зовж байгаа юм шиг санагдахгүй. Амрах цаг боллоо ч гэсэн чи “Өнөөдрийн ажил яаж явагдсан бэ?” гэж бодсоор байх болно. Хэрвээ чи шийдвэрлэгдэлгүй үлдсэн нэг асуудлыг гэнэт санавал унтаж чадахгүй. Зүрх сэтгэлдээ ачаа үүрдэг бол чи үргэлж ажлын талаар бодох бөгөөд хэр сайн идэж, амарч байгаагаа хүртэл тоохгүй. Хэрвээ хүмүүс зааварлагчийн хувиар хэтэрхий бага ачаа үүрдэг бол өчүүхэн жаахан урам зориг нь хэдхэн өдөр л үргэлжлэх ба цаг хугацаа өнгөрөхийн хэрээр зарим нь цаашид тэвчиж чадахаа болино. Тэд “Энэ ажил маш ядаргаатай юм. Өөрийгөө жаахан зугаацуулж, алжаалаа тайлах арга юу билээ? Жаахан видео тоглоом тоглоё” гэж боддог. Тэд богинохон хугацаанд сайн ажилладаг ч гэнэтхэн видео тоглоом тоглох хүсэл төрдөг. Тоглож эхэлмэгцээ тэд больж чадахгүй; нэгэнтээ үүрч байсан жаахан ачаа нь тоглохын хэрээр үгүй болж, үүргээ гүйцэтгэхдээ өөрсдийгөө зарлагадах урам зориг, шийдэмгий байдал, эерэг хандлага нь ч бас замхардаг. Хэн нэгэн хүн тэднээс ямар нэг зүйл асуухад тэд тэвчээр алддаг. Тэд нэг бол хүмүүсийг засаж, сургамжилж, тохуурхдаг, аль эсвэл юмыг хааш яаш хийж, ажлаа орхидог. Энэ зааварлагчдад асуудал байгаа биш үү? (Тийм.) Өдрийн цагаар тэд будилуу байдлаар ажлаа арай ядан амжуулж, шөнө нь хэн ч хараагүй байх үед нууцаар видео тоглоом тоглож, шөнөжин цурам хийдэггүй. Эхэндээ тэд “Би өдрийн цагаар ажлаа хойшлуулаагүй. Хийх ёстой бүх ажлаа хийсэн. Би бусдын асуусан бүх асуудлыг шийдвэрлэсэн. Би шөнө унталгүй видео тоглоом тоглох цаг гаргалаа ч энэ бүхэн нь үнэнч байдалд тооцогдохгүй гэж үү?” гэж бодоод сэтгэл амар байдаг. Үр дүнд нь тэд видео тоглоом тоглож эхэлмэгцээ больж чаддаггүй, хэний ч үгийг сонсдоггүй. Хэдийгээр энэ нь бусад хүний амралт юм уу ажлын орчинд нөлөөлдөггүй ч ийм зааварлагчид ажлаа хариуцсан хэвээр байж чадах уу? Ажлаа сайн хийж чадах уу? (Үгүй.) Яагаад үгүй гэж? Тэд үргэлж шөнөжингөө унталгүй видео тоглоом тоглож, өдрийн цагаар ажиллах ёстой болдог—нэг хүн хэр их эрч хүчтэй байж чадах вэ? Тэд ингэж видео тоглоом тоглохтой зууралдаад байвал ажлын үр ашиг нь өндөр байх уу? Яавч үгүй. Тиймээс тийм зааварлагчид үүргээ гүйцэтгэж, эсвэл ажлаа хариуцаж огт чадахгүй. Хэдийгээр тэд мэргэжлийн ур чадвартай, жаахан хэв чанартай ч тоглох дуртай бөгөөд хийвэл зохих ажлаа хийдэггүй. Ийм зааварлагчдыг халах ёстой биш үү? Хэрвээ тэднийг халахгүй бол ажил саатна. Зарим хүн: “Хэрвээ тэднийг халбал бид тэдэн шиг мэргэжлийн ур чадвартай өөр хүн олж чадахгүй. Тэднээр энэ ажлыг хийлгэх ёстой—тэд видео тоглоом тоглодог ч гэсэн энэ ажлыг хариуцаж чадна” гэдэг. Ингэж хэлэх нь зөв үү? (Үгүй, буруу.) Хүн нэг дор хоёр зүйлд анхаарлаа төвлөрүүлж чадахгүй; хүмүүс хязгаарлагдмал эрч хүчтэй байдаг. Хэрвээ чи ихэнх эрч хүчээ тоглоход төвлөрүүлбэл үүргээ үнэнчээр гүйцэтгэхэд чинь нөлөөлж, үүргээ үр ашигтай гүйцэтгэх нь эрс багасна. Энэ бол үүргээ гүйцэтгэхдээ хариуцлагагүй хандаж буй хэрэг юм. Хүн бүхий л зүрх сэтгэл, хамаг эрч хүчээ үүрэгтээ зориулсан ч гэсэн үр дүн нь зуун хувь стандартад нийцэх албагүй. Чи зүрх сэтгэл болон ихэнх эрч хүчээ тоглоом тоглоход төвлөрүүлбэл бүр ч долоон дор юм болно, чамд үүргээ гүйцэтгэхдээ зарцуулах эрч хүч, бодол санаа төдийлөн их үлдэхгүй бөгөөд үүргээ үр ашигтай гүйцэтгэхэд чинь нөлөөлнө. Нөлөөлнө гэж хэлэх нь болгоомжтой хэлж буй хэрэг; үнэн хэрэгтээ үүргээ гүйцэтгэх үр нөлөө чинь ноцтой хохирол амсана. Тийм зааварлагчдыг олж тогтоовол цаг алдалгүй дахин хуваарилж, халах ёстой, учир нь тэд аль хэдийн засал авахааргүй болсон. Тэдний үүргийн гүйцэтгэл л стандартад нийцэхгүй байгаа юм биш—тэд угаасаа энэ ажлыг хариуцах чадваргүй, ажилдаа ямар ч эерэг үр нөлөө үзүүлж чадахгүй. Тиймээс мэргэжлийн ур чадвар арай багатай ч нухацтай, хариуцлагатай хүнийг олж тэдний ажлыг хариуцуулах нь тэднээс илүү дээр сонголт байх болно.

Дөнгөж сая Би хоол, нойр, зугаа цэнгэлд шунадаг янз бүрийн хүмүүсийн тухай нөхөрлөлөө. Дахиад өөр нэг төрлийн хүн бий. Анх зааварлагчдыг сонгох үед ийм төрлийн хүн уг үүрэг рольд бүх талаар тохиромжтой мэт харагддаг бөгөөд ах, эгч нар түүнийг сонгоход бэлэн байдаг. Тэд энэ хүн сайн хүн чанартай, урам зоригтой, мэргэжилдээ чадварлаг, бас баг дотроо бүх талаар шилдэг, хамгийн хүчтэй нь гэж бодож, түүнийг зааварлагчийн байр сууринд тохирох мэдээжийн сонголт болгодог. Гэсэн хэдий ч сонгосноос хойш хэсэг хугацааны дараа энэ хүн байнга нойрмог байх болж, бүр цуглааны үеэр ч нойрмоглож эхэлдэг. Бусад нь түүнтэй ярих үед тэр үргэлж будилж, асуултад хамааралгүй хариулт өгдөг. Тэр урьд нь ийм байгаагүй байж яагаад гэнэт өөр хүн болчихсон юм шиг санагддаг билээ? Хожим нь нэг хүн, энэ зааварлагчийн нэг хүнтэй ярилцаж байгаа нь хайр дурлалын харилцаатай мэт сонсогдож байгааг санаандгүй олж мэдээд, тэд үнэхээр хайр сэтгэлийн харилцаатай эсэх талаар таамаглал гарч ирдэг. Энэ хэрэг явдал илэрхий болох тусам энэ зааварлагч улам бүр будилдаг. Түүнээс асуулт асуух юм уу ямар нэг зүйлийн талаар ярилцахад хариулт нь урьдынх шигээ хурдан биш, өмнөх шигээ тодорхой, ойлгомжтой сонсогддоггүй. Тэрээр зааварлагчийн хийх ёстой ажлыг улам бага хийж эхэлдэг бөгөөд үүргээ гүйцэтгэх урам зориг нь улам бүр багасдаг. Тэр яг л өөр хүн болчихсон мэт байдаг; хувцас хунар, хувийн арчилгаандаа урьдынхаас илүү анхаарал тавьдаг. Энд нэг асуудал бий. Өмнө нь завгүй ажилтай байх хугацаандаа тэд усанд бараг ордоггүй байсан ч одоо нүүрээ өдөрт хоёр удаа угааж, боломж гарах бүрд үсээ самнаж, толинд харж, бусдаас байнга “Сүүлийн үед миний арьс илүү цайвар болсон гэж чи бодож байна уу, эсвэл илүү бараан болсон гэж бодож байна уу? Яагаад би илүү бараан болсон юм шиг харагдаж байна вэ?” хэмээн асуудаг. Хүмүүс “Зааварлагч та ийм юм ярих чинь маш хөнгөмсөг хэрэг—илүү цайвар юм уу бараан болох нь юунд нөлөөлнө гэж?” гэж хариулдаг. Тэд эдгээр ялихгүй сэдвийн талаар байнга ярьж, ажлаа хийх бодолгүй байдаг. Тэд боломж олдох бүрд хувцас хунар, эмэгтэйчүүд, эрчүүд, хайр дурлал, хүмүүс ямархуу хань ижил сонгох талаар ярилцдаг ч үүргээ гүйцэтгэхэд нь гарсан асуудлыг юм уу тэдгээрийг хэрхэн шийдвэрлэх талаар хэзээ ч ярьдаггүй. Энд асуудал байгаа биш үү? Тэд ажлаа хийсэн хэвээр байж чадах уу? (Үгүй, чадахгүй.) Тэдний сэтгэлгээ өөрчлөгдсөн, үүргээ гүйцэтгэх явдал тэдний бодол санаанд байхаа больсон. Оронд нь тэдний оюун санаанд хэрхэн хайр дурлалын харилцаа үүсгэх, хэрхэн хувцаслах, эсрэг хүйстнээ хэрхэн өөртөө татах тухай бодол өдөржин эргэлддэг. Шүтлэггүй хүмүүсийн дунд “дурлах” гэх хэллэг байдаг. Энэ хайр мөн үү? Үгүй, энэ бол гүнзгий нүх! Нэг л орсон бол чи буцаж гарч чадахгүй. Үүргээ гүйцэтгэж байгаа ажилтнуудын дунд иймэрхүү хүмүүс байдаг уу? (Байдаг.) Бурханы гэр үерхэх хүн хайж байгаа хүмүүст саад болдоггүй ч хэрвээ тэд ингэснээрээ чуулганы амьдралыг үймүүлж, чуулганы ажилд нөлөөлбөл тэр хүмүүсийг цэвэрлэх шаардлагатай. Тэр хосууд өөрсдөө болзоонд явж, бусад хүнд нөлөөлөхгүй байх ёстой. Хэрвээ чи бүх амьдралаа Бурханы төлөө зарлагадахад өөрийгөө зориулсан хүн бөгөөд хайр дурлалын харилцаанд орохгүй гэж шийдсэн бол өөрийгөө Бурханы төлөө зарлагадахад анхаар. Хэрвээ чи хайр дурлалын харилцаанд ороод, ажлаа цаашид хиймээргүй санагдаж байгаа бол зааварлагчийн үүргийг гүйцэтгэх ёсгүй, Бурханы гэр өөр хүнийг энэ байр сууринд сонгоно. Чиний хайр дурлалын харилцаа Бурханы гэрийн ажлыг саатуулж, нөлөөлөх ёсгүй. Ажил үргэлжлэх ёстой. Яаж үргэлжлэх боломжтой вэ? Хайр дурлалын харилцаагүй, мэргэжлийн өндөр ур чадвартай, ажлыг хариуцаж чадах өөр зааварлагчийг сонгоод, чиний ажлыг шилжүүлж өгснөөр. Бурханы гэр үргэлж ийм маягаар ажилладаг бөгөөд энэ зарчим өөрчлөгдөлгүй байсаар байдаг. Зарим зааварлагч: “Миний хайр дурлалын харилцаа ажилд минь нөлөөлдөггүй; би үргэлжлүүлэн хариуцъя” гэдэг. Бид энэ үгэнд итгэж болох уу? (Үгүй, болохгүй.) Яагаад итгэж болохгүй вэ? Учир нь баримтууд бүгдэд илэрхий байгаа! Хүн хайр дурлалын харилцаатай байх үедээ хайр сэтгэлийн хамтрагчаа л бодож, зүрх сэтгэлийг нь ийм зүйл эзэмддэг тул цуглааны үеэр байнга нойрмоглоод, үүргээ гүйцэтгэж чаддаггүй. Тиймээс Бурханы гэрийн ийм хүмүүстэй харьцах арга зам зөв зүйтэй бөгөөд зарчимд нийцдэг. Бурханы гэр хайр дурлалын харилцаанд чинь саад болдоггүй, болзох эрх чөлөөг чинь ч хасдаггүй. Чи сэтгэлээ ханатал хэн нэгэнтэй хайр дурлалын харилцаанд орж болно: хожим нь харамсахгүй, уйлахгүй л бол тэр нь өөрийн чинь шийдвэр. Зарим зааварлагч хайр сэтгэлийн харилцаанаас болж халагдсан. Зарим хүн: “Хүн хайр дурлалын харилцаанд ормогц Бурханд итгэж болдоггүй юм уу?” гэж асуудаг. Бурханы гэр хэзээ ч тэгж хэлээгүй. Хайр дурлалын харилцаатай бүх хүнийг Бурханы гэр голж, хөөх тохиолдол байдаг уу? (Үгүй.) Хэрвээ чи хайр дурлалын харилцаатай бол зааварлагч, удирдагч, эсвэл ажилчин байж болохгүй бөгөөд хэрвээ чи үүргээ гүйцэтгэхдээ өөрийгөө зориулахгүй бол бүтэн цагийн үүрэгтэй чуулганаас явах ёстой. Чамайг цаашид Бурханд итгэж болохгүй, эсвэл хөөгдөнө гэж хэн нэгэн хэлсэн үү? Чамайг аврагдаж чадахгүй, хараагдах болно гэж хэн нэгэн шийдвэр гаргасан уу? (Үгүй.) Бурханы гэр хэзээ ч тийм зүйл хэлээгүй. Бурханы гэр чиний хувийн сонголт, эрх чөлөөнд огтхон ч саад болдоггүй; чиний ямар ч эрх чөлөөг огт хасдаггүй, чамд эрх чөлөө өгдөг. Гэхдээ иймэрхүү зааварлагчийн тухайд гэвэл түүнтэй харьцах Бурханы гэрийн зарчим нь түүнийг чөлөөлөөд, түүнийг орлох тохиромжтой хүнийг олох явдал. Хэрвээ тэр үүргээ үргэлжлүүлэн гүйцэтгэхэд тохиромжтой бол түүнийг авч үлдэж болно. Тохирохгүй бол түүнийг явуулна. Тэднийг зодохгүй, загнахгүй, доромжлохгүй. Энэ бол ичгүүртэй явдал биш; тун хэвийн зүйл. Тиймээс хүмүүс хайр дурлалын харилцаанаасаа болоод байр сууринаасаа халагдаж, энгийн чуулганууд руу шилжих нь ичмээр хэрэг үү? Тэд үүргээ гүйцэтгэхдээ үнэнч байгаагүй, үнэнийг сонирхоогүй, өөрсдийн амь-оролтын төлөө огт ачаа үүрээгүй гэдгийг л энэ нь илтгэдэг. Иймэрхүү зааварлагч хийвэл зохих ажлаа хийдэггүй, зөвхөн хайр дурлалын харилцаанд анхаардгийн улмаас чуулганы ажил саатаж, чуулганы ажлын ахиц дэвшилд аль хэдийн нөлөөлсөн нь ноцтой асуудал биш гэж үү? (Мөн.) Тиймээс иймэрхүү зааварлагчийг авч үлдэхэд тохиромжгүй бөгөөд байр сууринаас нь халах ёстой. Зарим хүн: “Түүнийг халах нь арай дэндүү яарсан хэрэг биш үү?” гэдэг. Хайр сэтгэлийн харилцаа эхэлсэн цагаас халагдах хугацаа хүртэл ганц, хоёрхон өдөр өнгөрсөн бол тэрийг яарсанд тооцож болох юм. Харин гурваас таван сар өнгөрсөн бол тэрийг яарсан гэж үзэх үү? (Үгүй.) Хангалттай удаж байж арга хэмжээ авсан, ажил аль хэдийн маш их саатсан—чи яаж түгшихгүй байж чадаж байна вэ? Энэ асуудал биш гэж үү? (Тийм ээ, асуудал мөн.)

Бодитой ажил хийхгүй байгаа, хийвэл зохих ажлаа хийхгүй байгаа зааварлагчдын талаар хуурамч удирдагчид хэзээ ч асууж лавладаггүй. Тэд өөрсдийгөө зүгээр л нэг зааварлагч сонгох хэрэгтэй, тэгээд л болно, дараа нь зааварлагч ажлын бүх хэрэг явдлыг өөрөө зохицуулж чадна гэж боддог. Тиймээс хуурамч удирдагчид ердөө л хааяа нэг цуглаан хийдэг ба ажлыг хянадаггүй, хэр явагдаж байгааг нь асуудаггүй, хөндлөнгөөс оролцдоггүй дарга шиг авирладаг. Зааварлагч асуудалтай байгааг хэн нэгэн хүн мэдээлбэл хуурамч удирдагч: “Энэ зүгээр л жижиг асуудал, зүгээр ээ. Та нар өөрсдөө зохицуулж чадна. Надаас битгий асуу” гэж хэлнэ. Уг асуудлыг мэдээлсэн хүн: “Тэр зааварлагч бол залхуу хоолны тулам. Тэр зөвхөн хоол унд, зугаа цэнгэлд л анхаардаг, бас туйлын залхуу. Үүрэгтээ өчүүхэн төдий бэрхшээл туулахыг ч хүсдэггүй, үргэлж ов мэх гарган хойрголж, ажлаасаа зайлсхийж, үүрэг хариуцлагаасаа бултахын тулд шалтаг тоочдог. Зааварлагч байхад тохирохгүй” гэж хэлбэл хуурамч удирдагч: “Зааварлагчаар сонгогдох үедээ тэр маш сайн байсан. Чиний хэлж байгаа худлаа, үнэн байсан ч гэсэн энэ бол зүгээр л түр зуурын илрэл” гэж хариулна. Хуурамч удирдагч зааварлагчийн нөхцөл байдлын талаар илүү ихийг олж мэдэх гэж оролдохгүй, харин ч уг зааварлагчийн талаарх урьдын сэтгэгдэлдээ үндэслэн хэрэг явдлыг шүүж, шийдвэр гаргадаг. Зааварлагчийн асуудлыг хэн мэдээлснээс үл хамааран, хуурамч удирдагч үүнийг үл тооно. Зааварлагч бодитой ажил хийхгүй, чуулганы ажил бараг зогссон ч хуурамч удирдагч тоохгүй, өөрт нь огт хамаагүй юм шиг байдаг. Хэн нэгэн хүн зааварлагчийн асуудлыг мэдээлэхэд тэд хараагүй царайлдаг нь хангалттай зэвүүцмээр хэрэг. Гэхдээ хамгийн жигшүүртэй нь юу гээч? Хүмүүс зааварлагчтай холбоотой үнэхээр ноцтой асуудлыг мэдээлэх үед тэд эдгээрийг зохицуулах гэж оролдохгүй, тэр ч байтугай элдэв янзын шалтаг тоочиж, “Би энэ зааварлагчийг мэднэ, тэр Бурханд үнэхээр итгэдэг, хэзээ ч, ямар ч асуудал гаргахгүй. Түүнд үнэхээр жаахан асуудал байлаа ч гэсэн Бурхан түүнийг хамгаалж, сахилгажуулна. Тэр ямар нэг алдаа гаргавал тэр нь Бурхан тэр хоёрын л хэрэг—бид үүнд санаа зовох шаардлагагүй” гэж хэлнэ. Хуурамч удирдагчид ийм маягаар өөрсдийн үзэл, төсөөллийн дагуу ажилладаг. Тэд үнэнийг ойлгодог, итгэлтэй мэт дүр эсгэдэг ч чуулганы ажлыг бусниулдаг—тэр ч бүү хэл чуулганы ажил зогсонги байдалд орж, тэд үүнийг мэдээгүй юм шиг царайлсаар байх болно. Хуурамч удирдагчид хэтэрхий хүнд сурталтай байгаа биш үү? Тэд өөрсдөө бодитой ажил хийж чадахгүй, багийн удирдагчид, зааварлагчдын ажилд ч нягт нямбай ханддаггүй—тэд үүнийг хянан дагаж, асууж лавладаггүй. Хүмүүсийн талаарх үзэл бодол нь зөвхөн өөрсдийнх нь сэтгэгдэл, төсөөлөлд үндэслэдэг. Хэн нэгэн хүн хэсэг хугацаанд сайн ажиллаж буйг харах үедээ тэд энэ хүн үүрд сайн байна, өөрчлөгдөхгүй гэж боддог; энэ хүнд асуудал байна гэж хэлсэн хэнд ч итгэдэггүй, тэр хүний талаар хэн нэгэн анхааруулахад үл тоомсорлодог. Та нарын бодлоор хуурамч удирдагчид тэнэг үү? Тэд тэнэг, мунхаг. Юу тэднийг тэнэг болгодог вэ? Тэд нэг хүнд хөнгөн хуумгайгаар итгэл тавьж, энэ хүн сонгогдох үедээ тангараг өргөж, шийдвэр гаргаж, нулимс урсган залбирсан учраас найдвартай гэсэн үг, энэ хүнд ажил хариуцуулахад хэзээ ч, ямар ч асуудал гарахгүй гэж үздэг. Хуурамч удирдагчид хүмүүсийн уг чанарыг огт ойлгодоггүй; завхарсан хүн төрөлхтний жинхэнэ нөхцөл байдлыг мэддэггүй. Тэд: “Хүн зааварлагчаар сонгогдсон байтал яахаараа муу тал руугаа өөрчлөгдөж болох юм бэ? Маш нухацтай, найдвартай санагддаг хүн яаж ажлаасаа зайлсхийж чадах юм бэ? Тэгэхгүй, тийм биз дээ? Тэд маш ёс жудагтай” гэж хэлдэг. Хуурамч удирдагчид өөрсдийн төсөөлөл, мэдрэмжид хэтэрхий их итгэдэг учраас энэ нь эцэстээ чуулганы ажилд гардаг олон асуудлыг цаг тухайд нь шийдвэрлэж чадахгүй байхад хүргэж, тухайн зааварлагчийг цаг алдалгүй чөлөөлж, дахин хуваарилахад нь саад болдог. Тэд бол жинхэнэ хуурамч удирдагчид. Энд яг ямар асуудал байна вэ? Хуурамч удирдагчдын ажилдаа хандах арга зам нь хааш яаш байдалтай холбоотой юу? Нэг талаар, тэд агуу улаан луу Бурханы сонгосон хүмүүсийг улайран баривчилж байгааг харсан тул өөрсдийгөө аюулгүй байлгахын тулд хэн нэгэнд ажил хариуцуулахаар санаан зоргоор зохицуулж, ингэх нь асуудлыг шийдвэрлэнэ, үүнд цаашид анхаарал хандуулах шаардлагагүй гэж боддог. Тэд зүрх сэтгэлдээ юу боддог вэ? “Ийм дайсагнасан орчинд би нэг хэсэгтээ нуугдах ёстой.” Энэ нь махан биеийн тав тухад шунаж буй хэрэг мөн биз дээ? Нөгөө талаар хуурамч удирдагчдад нэг хөнөөлт сул тал байдаг: Тэд өөрсдийн төсөөлөлд үндэслэн хүмүүст хурдан итгэдэг. Энэ нь үнэнийг ойлгоогүйгээс болж байгаа, тийм биз дээ? Бурханы үг завхарсан хүн төрөлхтний мөн чанарыг хэрхэн илчилдэг вэ? Бурхан итгэхгүй байхад тэд яагаад хүмүүст итгэх ёстой гэж? Хуурамч удирдагчид дэндүү биеэ тоосон, өөрийгөө зөвтгөдөг, тийм биз дээ? Тэд “Би энэ хүнийг буруу үнэлсэн байж таарахгүй, миний тохиромжтой гэж үзсэн энэ хүнд ямар ч асуудал байх ёсгүй; тэр бол идэж, ууж, зугаа цэнгэлд ташуурдаг, эсвэл тав тухад дурлаж, шаргуу ажлыг үзэн яддаг хүн лавтайяа биш. Тэр туйлын найдвартай, итгэл даахуйц хүн. Тэр өөрчлөгдөхгүй; хэрвээ өөрчлөгдвөл би түүнийг буруу бодсон гэсэн үг болох биш үү?” гэж боддог. Энэ ямар гээч логик вэ? Чи нэг төрлийн мэргэжилтэн юм уу? Чи рентген нүдтэй юм уу? Тийм онцгой ур чадвартай юм уу? Чи нэг, хоёр жил нэг хүнтэй хамт амьдарч болох ч уг чанар-мөн чанарыг нь бүрэн ил болгох тохиромжтой орчин байхгүй бол тэр хүн үнэхээр хэн болохыг харж чадах уу? Хэрвээ Бурхан түүнийг илчлээгүй бол чи гурав, эсвэл бүр таван жил түүнтэй зэрэгцэн амьдарсан байлаа ч яг ямархуу уг чанар-мөн чанартай болохыг нь харахад амаргүй л байх байсан. Чи түүнтэй бараг уулздаггүй, бараг хамт байдаггүй бол энэ нь бүр ч үнэн байх биш үү? Хуурамч удирдагчид түр зуурын сэтгэгдэл юм уу тэр хүний талаарх өөр нэгний эерэг үнэлгээнд үндэслэн хүнд хөнгөн хуумгай итгэж, тийм хүнд чуулганы ажлыг даатгаж зүрхэлдэг. Ингэснээрээ тэд хэтэрхий харалган байгаа юм биш үү? Тэд болчимгүй авирлаж байгаа юм биш үү? Ингэж ажиллах үедээ хуурамч удирдагчид дэндүү хариуцлагагүй байгаа биш үү? Дээд шатны удирдагч, ажилчид тэднээс “Чи тэр зааварлагчийн ажлыг шалгасан уу? Түүний ёс жудаг, хэв чанар ямархуу вэ? Ажилдаа хариуцлагатай ханддаг уу? Ажил хариуцаж чадах уу?” гэж асуухад хуурамч удирдагчид: “Тэр гарцаагүй чадна! Сонгогдох үедээ тэр тангараглаж, шийдвэр гаргасан. Бичгээр үйлдсэн тангараг нь надад одоо ч байгаа. Тэр ажлыг хариуцаж чадах ёстой” гэж хариулдаг. Хуурамч удирдагчдын үгийг юу гэж бодож байна? Энэ хүн амлалтаа илэрхийлж тангараг өргөсөн юм чинь гарцаагүй хэлсэндээ хүрч чадна гэж тэд боддог. Энэ үг хүчинтэй юу? Өнөө үед амласнаа биелүүлж чаддаг хүн хэд байна вэ? Шийдсэн зүйлээ хэрэгжүүлдэг үнэнч шударга хүн хэр олон бэ? Хүн тангараг өргөлөө гээд тэрийгээ биелүүлнэ гэсэн үг биш. Чи тэднээс “Зааварлагч өөрчлөгдөхгүй гэсэн баталгаа өгч чадах уу? Насан туршдаа үнэнч байна гэсэн баталгаа гаргаж чадах уу? Бурхан хүмүүсийг илчлэхийг хүсэх үедээ тэднийг шалгах янз бүрийн орчныг бүрдүүлдэг. Чи ямар үндэслэлээр түүнийг найдвартай гэж хэлж байгаа юм бэ? Түүнийг шалгаж судалсан юм уу?” гэж асуулаа гэж бодъё. Хуурамч удирдагчид “Тэгэх шаардлагагүй. Ах, эгч нар бүгд түүнийг найдвартай гэж хэлсэн” хэмээн хариулдаг. Энэ үг ч бас буруу. Ах, эгч нар түүнийг сайн гэж хэллээ гээд хүн үнэхээр сайн байх уу? Ах, эгч нар бүгд үнэнтэй гэж үү? Тэд бүгд юмыг нэвт харж чадах уу? Ах, эгч нар бүгд энэ хүнтэй танил уу? Энэ тайлбар бүр ч жигшмээр! Үнэн хэрэгтээ тэр хүн аль эрт илчлэгдсэн. Тэрээр Ариун Сүнсний ажлыг алдсан бөгөөд амар хялбарыг хайрлаж, шаргуу ажлыг үзэн яддаг, ховдоглож, залхуурдаг, хийвэл зохих ажлаа хийдэггүй өөдгүй араншин нь аль хэдийн ил болсон. Үүнийг огт мэдэхгүй хэвээр байгаа хуурамч удирдагчдыг эс тооцвол бусад бүх хүн тэднийг аль хэдийн нэвт харсан—зөвхөн хуурамч удирдагчид л тэр хүнд ингэж их итгэсэн хэвээр байгаа. Энэ хуурамч удирдагчид ямар хэрэгтэй юм бэ? Тэд ямар ч хэрэггүй хүмүүс биш үү? Дээрх газар дээр нь очиж судалж, асууж лавлаад тодорхой зааварлагчдын янз бүрийн илрэлийн талаар мэдэж авсан зарим тохиолдол хүртэл байдаг байхад удирдагчид огт мэдэхгүй хэвээр байдаг. Энэ асуудал биш гэж үү? Энэ удирдагчид бол жинхэнэ хуурамч удирдагчид юм. Тэд бодитой ажил хийдэггүй, зүгээр л хүнд сурталтнууд, мөн хөндлөнгөөс оролцдоггүй дарга нартай адилхан, багахан ажил хийгээд, түүгээрээ амь зууж, өөрсдийгөө зугаацуулах эрхтэй гэж боддог, ямар нэг асуудал гарахад гар сунган тусалдаггүй. Чи байр суурийн ашиг тусыг эдлэх ямар эрхтэй юм бэ? Үнэхээр ичгүүр сонжуургүй! Хуурамч удирдагчид ажиллах үедээ хэзээ ч, ямар ч ажлыг шалгадаггүй, ажлын ахицын талаар асууж лавладаггүй, янз бүрийн багийн зааварлагчдын нөхцөл байдлыг лавтайяа судалдаггүй. Тэд зөвхөн ажил хуваарилж, зааварлагчдыг зохицуулаад, дараа нь хийх юмаа хийчихсэн, ажлаа нэг дор, бүрмөсөн хийж дуусгасан гэж боддог. Тэд “Энэ ажлыг нэг хүн хариуцаж байгаа тул энэ миний хэрэг биш болсон. Би өөрийгөө зугаацуулж болно” гэж үздэг. Энэ нь ажил хийж байгаа хэрэг мөн үү? Ингэж ажилладаг хэн боловч эргэлзээгүй хуурамч удирдагч—чуулганы ажлыг саатуулж, Бурханы сонгосон хүмүүсийг хорлодог хуурамч удирдагч юм.

Хуурамч удирдагчид янз бүрийн багийн зааварлагчдын ажлын нөхцөл байдлыг хэзээ ч асууж лавладаггүй, хянан дагадаггүй. Тэд бас янз бүрийн багийн зааварлагчид болон төрөл бүрийн чухал ажил хариуцсан ажилтнуудын амь-оролт, мөн чуулганы ажил болон үүрэгтээ хандах хандлага, Бурханд итгэх итгэл, үнэн болон Бурханд Өөрт нь хандах хандлагыг асууж лавладаггүй, хянан дагадаггүй, ухамсарладаггүй. Энэ хүмүүс өөрчлөгдсөн үү, өссөн үү гэдгийг мэддэггүй, тэдний ажилд байж болох янз бүрийн асуудлын талаар ч мэддэггүй; ялангуяа ажлын янз бүрийн үе шатанд гарч буй алдаа, гажуудал чуулганы ажил болон Бурханы сонгосон хүмүүсийн амь-оролтод нөлөөлсөн эсэхийг, эдгээр алдаа, гажуудлыг ер нь зассан эсэхийг мэддэггүй. Тэд энэ бүх зүйлийн талаар огт мэддэггүй. Хэрвээ тэд эдгээр нарийн ширийн нөхцөл байдлын талаар юу ч мэдэхгүй бол асуудал гарах бүрд идэвхгүй болдог. Гэхдээ хуурамч удирдагчид ажлаа хийж байхдаа эдгээр нарийн ширийн асуудлыг огт анхаардаггүй. Янз бүрийн багийн зааварлагчдыг зохицуулж, ажлыг хуваарилж өгсний дараа өөрсдийнх нь ажил дуусна гэж тэд боддог—ингэх нь ажлаа сайн хийсэнд тооцогдох бөгөөд өөр асуудал гарах юм бол тэдэнд ямар ч хамаагүй байдаг. Хуурамч удирдагчид янз бүрийн багийн зааварлагчдыг хянаж, чиглүүлж, хянан дагаж чаддаггүй, эдгээр талбарт хариуцлагаа биелүүлдэггүй учраас чуулганы ажлыг эмх замбараагүй болгоход хүрдэг. Энэ бол удирдагч, ажилчид үүрэг хариуцлагаа цалгардуулж буй хэрэг юм. Бурхан хүний зүрх сэтгэлийн гүнийг шинжиж чадна; хүмүүст ийм чадвар байдаггүй. Тиймээс ажиллах үедээ хүмүүс илүү хичээнгүй, анхааралтай байж, чуулганы ажлын хэвийн ахиц дэвшлийг хангахын тулд ажлын талбар дээр тогтмол очиж, ажлыг хянан дагаж, хяналт тавьж, чиглүүлж байх хэрэгтэй. Мэдээж хуурамч удирдагчид ажилдаа огт хариуцлагагүй ханддаг, янз бүрийн ажлыг хэзээ ч зааварлаж, хянан дагаж, чиглүүлдэггүй. Үүний үр дүнд зарим зааварлагч ажилд гардаг янз бүрийн асуудлыг хэрхэн шийдвэрлэхээ мэддэггүй, ажил хийх хангалттай чадваргүй хэр нь зааварлагчийн үүрэгт ажилдаа үлддэг. Эцэст нь ажил ахин дахин хойшилж, тэд ажлыг ямар ч замбараагүй болгодог. Энэ бол хуурамч удирдагчид зааварлагчдын нөхцөл байдлын талаар асууж лавлаж, хяналт тавьж, хянан дагаагүйн үр дагавар, энэ нь бүхэлдээ хуурамч удирдагчид үүрэг хариуцлагаа цалгардуулснаас үүдэлтэй үр дүн юм. Хуурамч удирдагчид ажлыг шалгадаггүй, хянан дагадаггүй, эсвэл асууж лавладаггүй, нөхцөл байдлыг цаг алдалгүй ухамсарлаж чаддаггүй учраас зааварлагчид бодитой ажил хийж байна уу, ажил хэр явагдаж байна, бодитой үр дүн гаргасан уу гэх мэт зүйлийн талаар мэдэхгүй хэвээр үлддэг. Зааварлагчид юу хийгээд завгүй байгаа, эсвэл ямар тодорхой ажил хийж байгаа талаар асуух үед хуурамч удирдагчид: “Би мэдэхгүй, гэхдээ тэд цуглаан болгонд оролцдог, ажлын талаар тэдэнтэй ярилцах бүрд ямар нэг асуудал, бэрхшээлийн талаар ерөөсөө дурддаггүй” гэж хариулдаг. Зааварлагчид ажлаа орхиогүй, хайх бүрд үргэлж тэр хавьд байж л байх юм бол тэдэнд ямар ч асуудал алга гэж хуурамч удирдагчид боддог. Хуурамч удирдагчид ингэж ажилладаг. Энэ нь “хуурамч байдлын” илрэл биш гэж үү? Хариуцлагаа биелүүлж чадаагүй хэрэг биш гэж үү? Энэ бол үүрэг хариуцлагаа ноцтой цалгардуулсан хэрэг! Ажлаа хийхдээ хуурамч удирдагчид зөвхөн хэлбэрдэхэд л анхаарлаа төвлөрүүлдэг бөгөөд бодитой үр дүнг эрж хайдаггүй. Гаднаа тэд байнга цуглаан хийж, жирийн хүнээс илүү завгүй харагддаг. Гэвч тэд ямар асуудлыг үнэхээр шийдвэрлэсэн, ямар тодорхой ажлыг сайн зохицуулсан, ямар үр дүнд хүрсэн гэдэг нь мэдэгдэхгүй хэвээр байдаг. Хуурамч удирдагчдыг өөрсдийг нь оролцуулаад хэн ч эдгээр зүйлийн талаар тодорхой хариулт өгч чадахгүй. Гэхдээ нэг зүйл тодорхой байх боломжтой: Хүмүүс ажил дээрээ ямар ч асуудалтай байсан, энэ хуурамч удирдагчид хаанаас ч олддоггүй; газар дээр нь очиж хүмүүсийн асуудлыг шийдвэрлэж байхыг нь хэн ч, хэзээ ч хараагүй. Тэгвэл хуурамч удирдагчид өдөржингөө ямар ажил хийж байна вэ? Тэдний цуглаан ямар асуудлуудыг шийдвэрлэдэг вэ? Хэн ч лавтай мэдэхгүй бөгөөд тэдний ажлыг шалгах үед хуримтлагдсан, шийдвэрлэгдээгүй өч төчнөөн асуудлууд эцэст нь илэрдэг. Гаднаа хуурамч удирдагчид үнэхээр нэлээд завгүй харагддаг—тэд “үй олон хэрэг явдлыг зохицуулж байгаа.” Гэвч тэдний ажлыг шалгах үед үнэхээр замбараагүй байдаг; энэ нь эх захгүй, ямар ч үнэ цэнгүй байдаг бөгөөд энэ хуурамч удирдагчид жаахан ч болов бодитой ажил хийгээгүй нь илэрхий байдаг. Шийдвэрлээгүй орхисон өчнөөн олон бодитой асуудал байсаар байхад хуурамч удирдагчид ямар ч мөс чанарын ухамсаргүй, өөрийгөө огт буруутгадаггүй мэт байдаг. Түүгээр ч үл барам, тэд өөрсдөдөө ихэд сэтгэл хангалуун байх бөгөөд өөрсдийгөө нэлээд сайн гэж боддог; тэд үнэхээр эрүүл ухаангүй. Ийм хүмүүс чуулганд удирдагч, ажилчид байхад зохихгүй.

Бидний дөнгөж сая нөхөрлөсөн төрлийн зааварлагч нь мэргэжлээ мэддэг, ажлын чадвартай ч ачаа үүрдэггүй, хийвэл зохих ажлаа хийлгүй, ямар ч бодитой ажил хийлгүйгээр бүхэл өдөржингөө хоол, унд, зугаа цэнгэлд ташуурдаг. Хуурамч удирдагчид иймэрхүү зааварлагчийг цаг алдалгүй дахин хуваарилж, халж чаддаггүй бөгөөд энэ нь ажилд саад болж, үймүүлж, ажил амжилттай явагдахад саад хийдэг. Энэ нь хуурамч удирдагчдаас болдог биш үү? Хэдийгээр хуурамч удирдагчид үүнд шууд хариуцлага хүлээхгүй ч үүрэг хариуцлагаа цалгардуулж, хяналт тавих үүрэг ролио хэрэгжүүлж чадаагүйнх нь улмаас ажилд учирсан хохирлыг тэд шууд бусаар хариуцна. Энэ хуурамч удирдагчид хяналт тавих үүргээ биелүүлдэггүй, үүрэг хариуцлагаа цалгардуулдаг, эцэст нь чуулганы ажилд хохирол учруулдаг. Ажлыг хариуцах, үзлэг шалгалт хийх, хяналт тавих, түлхэц өгөх тохиромжтой зааварлагч байхгүйн улмаас зарим ажил бүр зогсонги байдалд орж, замбараагүй болдог. Ажилтнуудыг зүй бусаар ашиглах нь ажилд иймэрхүү хохирол учруулна. Хэдийгээр иймэрхүү зааварлагч жаахан хэв чанартай, уг мэргэжлийг бага зэрэг ойлгодог ч хийвэл зохих ажлаа хийдэггүй, ихэвчлэн өөрийнхөө замаар явдаг, зөв замыг дагадаггүй. Иймэрхүү зааварлагчийн асуудлыг хэн нэгэн мэдээлэхийг хуурамч удирдагчид сонслоо ч гэсэн цаг алдалгүй шалгаж, зохицуулдаггүй бөгөөд энэ нь эцэстээ чуулганы ажлыг царцаадаг. Энэ нь хуурамч удирдагчдын хариуцлагагүй байдлаас болдог биш үү? Тэр ч бүү хэл тэд хариуцлагаас бултахаар оролдож, өөрийгөө зааварлагчийн нөхцөл байдлыг ойлгоогүй, мунхаг, мэдлэггүй байсан хэмээн хэлж, ингэж хэлбэл асуудал дуусна, тэгвэл хариуцлага хүлээх шаардлагагүй гэж боддог. Ажлаа хийхдээ хуурамч удирдагчид үргэлж хааш яаш үйлддэг. Хүмүүс асуудал мэдээлэх үед ч гэсэн тэд асууж лавладаг ч үгүй, зохицуулдаг ч үгүй, юмс буруугаар эргэвэл хариуцлагаас бултах гэж оролддог. Энэ нь хуурамч удирдагчдын нэг илрэл юм.

II. Хэв чанар муутай, ажлын чадваргүй зааварлагчдад хуурамч удирдагчид хэрхэн ханддаг вэ

Хуурамч удирдагчдыг ажиллаж байхад тулгардаг асуудлууд зөвхөн энэ нөхцөл байдлаар хязгаарлагдахгүй—зааварлагчид хэв чанар муутай, ажлын чадваргүй, ажил хариуцаж чадахгүй өөр нэг тохиолдол байдаг. Ийм тохиолдолд хуурамч удирдагчид цаг алдалгүй уг асуудлыг асууж лавлаж, зохицуулж бас чаддаггүй. Яагаад тэр вэ? Хуурамч удирдагчид ажлын чадваргүй, хэв чанар муутай, сүнслэг ойлголтгүй байдаг. Тэд янз бүрийн багийн зааварлагчдын хэв чанар, ажил хариуцах чадвар, эсвэл ажлынх нь нөхцөл байдалд хэзээ ч санаа тавьдаггүй, идэвх санаачилга гарган асууж лавладаггүй. Тэд хэв чанар муутай, ажлаа хариуцаж чаддаггүй зааварлагчдыг нэвт харж чаддаггүй, ийм зүйлийн талаар ч мэддэггүй. Тэд оюун ухаандаа, хүн зааварлагчийн үүрэг рольтой болмогцоо төрөл бүрийн ёрын мууг үйлдэж, олны уур бухимдлыг хүргэж, ах эгч нарт хөөгдөхгүй л бол, эсвэл түүний асуудлыг хэн нэгэн Дээрхэд мэдээлж, Дээрх тэр хүнийг шууд халчихгүй л бол байр сууриндаа удаан хугацаанд байна гэж боддог. Эс бөгөөс хуурамч удирдагчид тэр хүнийг хэзээ ч халахгүй. Нэгэнт ах, эгч нар тэр хүнийг сайн гээд сонгосон юм чинь тэр хүн хамгийн шилдэг сонголт байж таарна гэж тэд боддог. Хэн нэгэн хүн ажил хийж чадах эсэх, зааварлагчаар ажиллахад тохирох эсэхийг тогтоохдоо хуурамч удирдагчид үргэлж төсөөлөл болон дүгнэлтэд түшиглэдэг. Жишээ нь, бүжиглэж мэддэггүй, бүжиг сонгох зарчмыг ойлгодоггүй бүжгийн багийн зааварлагч байсан. Бүжиг дэглэхдээ тэрээр орчин үеийн хэв маягийг сонгох уу, эсвэл сонгодог хэв маягийг сонгох уу гэдгээ мэдэхгүй байв. Шулуухан хэлэхэд түүнд бүжгийн талаар ямар ч мэдлэг байгаагүй. Гэсэн хэдий ч хуурамч удирдагч үүнийг харж чадаагүй. Тэр хүн урам зоригтой, анхаарлын төвд орохыг хүсэж байсан учраас хуурамч удирдагч түүнийг зааварлагчаар сонгож, тэр бүх зүйлийг ойлгодог гэж бодоод, ах, эгч нарыг залж чиглүүлэхийг түүнд зөвшөөрсөн. Сүүлд нь хуурамч удирдагч түүний ажлыг хянан дагаж, ажиглаагүй, эсвэл ах, эгч нарыг хэр сайн залж чиглүүлж байгааг, мэргэжилтэн үү, эсвэл мэргэжлийн бус хүн үү гэдгийг, түүний заасан зүйл тохиромжтой эсэхийг, Бурханы гэрийн шаардлагуудад нийцэж байгаа эсэхийг хараагүй. Хуурамч удирдагч ийм зүйлийг хэлж мэдэхгүй байсан, очиж тэр талаар асууж лавлаагүй. Үүний үр дүнд, бүх хүн удаан хугацаанд ажиллаад ямар ч үр дүн гаргаагүй, эцэст нь хуурамч удирдагчийн сонгосон зааварлагч огтхон ч бүжиглэж чаддаггүй хэр нь мэргэжилтэн мэт дүр эсгэж, бусдад зааварчилгаа өгч байсан нь илэрсэн. Энэ нь ажлыг саатуулсан биш үү? Гэхдээ хуурамч удирдагч энэ асуудлыг олж тогтоож чадаагүй, зааварлагч сайн ажиллаж байгаа гэж бодсоор байсан. Хуурамч удирдагчдын бодлоор бол, хүн хэн байх нь хамаагүй, зоригтой бөгөөд үг хэлж, үйлдэл хийж, ажил хариуцаж зүрхэлдэг л бол хэв чанартай, ажил хариуцаж чадна гэдгийг энэ нь нотолно, харин ийм зүйлийг хийж зүрхэлдэггүй бол уг ажлыг хийхэд хэв чанар нь хангалтгүй гэдгийг энэ нь нотолно. Зарим хүн юу ч хийхээр зоригтой маанаг, болчимгүй түргэн зантай хүмүүс байдаг. Энэ хүмүүс ийм хэв чанартай эсэхээ мэдэхгүй, ажлыг хариуцаж чадах эсэхээ мэдэхгүй ч зааварлагч болж мөн л зүрхэлдэг. Тэднийг уг үүрэгт ажилд орсны дараа ямар ч ажилд ахиц гардаггүй, тэд ямар ч ажил хийлээ гэсэн, хаашаа явах, ямар алхам хийх, ямар зөв санаа гаргахаа сайн мэддэггүй болж таардаг. Хэн ч, ямар ч санал дэвшүүлж болох бөгөөд тэд зөв, буруу эсэхийг нь мэдэхгүй. Хэрвээ нэг хүн юмыг нэг аргаар хийе гэвэл зааварлагч тэрийг зүгээр гэнэ, харин өөр нэг хүн юмыг өөр аргаар хийнэ гэвэл зааварлагч тэрийг ч бас зүгээр гэж хэлнэ. Тэгээд үнэндээ ямар арга барил баримтлах тухайд тэрээр хүн бүрээр санааг нь хэлүүлээд хэн чанга ярьсан нь санаагаа хэрэгжүүлдэг байв. Иймэрхүү хүмүүс ямар ч хэв чанаргүй, юуг ч нэвт харж чадахгүй, ажил нь зүгээр л замбараагүй байдаг ч хуурамч удирдагчид иймэрхүү зааварлагчдыг нэвт харж чадахгүй хэвээр байдаг. Зарим хүн: “Тэр зааварлагч үнэхээр хэв чанар муутай; түүнийг даруйхан халах хэрэгтэй!” гэж хэлдэг. Гэвч хуурамч удирдагчид: “Би түүнтэй ярьсан, тэр үүрэг хариуцлагаа биелүүлэхэд бэлэн байна гэсэн. Түүнд дахиад нэг боломж олгоцгооё” гэж хариулдаг. Та нар энэ үгийг юу гэж бодож байна вэ? Энэ нь тэнэг хүний хэлэх зүйл биш гэж үү? Энэ үгийн юу нь буруу байна вэ? (Энэ нь үүрэг хариуцлагаа биелүүлэхэд бэлэн эсэх тухай асуудал биш; тэр хүн хэв чанаргүй, ажлыг зүгээр л огт хариуцаж чадахгүй.) Тийм ээ, энэ нь тэр хүн хийхэд бэлэн байгаа эсэхийн асуудал биш; харин тэр хэтэрхий хэв чанар муутай, яаж хийхээ мэдэхгүй байгаа явдал—асуудлын гол нь энэ. Тийм учраас хуурамч удирдагчид жаахан уураг тархитай байж, хүмүүсийг үнэлж, энэ зааварлагчид шаардлагатай хэв чанартай эсэхийг харж чаддаг байх хэрэгтэй. Энэ удирдагчид үг яриа, нөхөрлөлд нь үндэслэн, ихэвчлэн зүй зохистой хүрээнд, дэг журамтай арга зам, алхмаар ажилладаг эсэхийг нь ажиглаж, ах эгч нарын санал хүсэлтэд үндэслэн тэдний талаар иж бүрэн үнэлгээ хийх шаардлагатай. Хэрвээ тэд дэндүү хэв чанар муутай, шаардлагатай ажлын чадваргүй бол, хийсэн бүхнээ эмх замбараагүй болгодог бол, ямар ч нэмэргүй хүмүүс бол энэ зааварлагчдыг цаг тухайд нь халах хэрэгтэй.

Газар тариалангийн ажлыг эмх замбараагүй болгосон, фермийн нэг зааварлагч байсан. Тэрээр аль газарт ямар үр суулгахыг мэдэхгүй, аль газар нь хүнсний ногоо ургуулахад тохиромжтойг мэдэхгүй байсан бөгөөд хүн бүртэй хамт эрж хайж, нөхөрлөөгүй—ийм зүйлийн талаар хэрхэн нөхөрлөхөө мэдэхгүй байсан тул зүгээр л нөхөрлөөгүй. Тэрээр хүссэнээрээ тариа тарьж, Бурханы гэрийн зарчмуудыг сэтгэлийнхээ мухарт шидсэн. Үүний үр дүнд тэрээр бүх тариалангийн талбайд замбараагүй тариа тарьж, бага хэмжээгээр тарих ёстой тариаг их хэмжээгээр, их хэмжээгээр суулгах ёстой тариаг бага хэмжээгээр тарьсан. Дээрх түүнийг засах үед тэрээр үл зөвшөөрсөн хэвээр, үр тариаг ингэж тарьсанд ямар ч буруу юм байхгүй гэж бодсон. Надад хэл дээ, иймэрхүү зааварлагчид маш хэцүү байдаг биш үү? Тэрээр Бурханы гэрийн тогтоосон зарчмуудад үндэслэн хэрэг явдлыг хэрхэн зохицуулахаа мэдээгүй, бүтэн цагийн үүрэгтэй чуулганд үүргээ гүйцэтгэж буй хүмүүсийн тоонд үндэслэн хэр их талбайд тариа тарьж, хэр их талбайд хүнсний ногоо тариалах учиртайг тодорхойлох ёстой гэдгээ мэдээгүй. Харин оронд нь тэрээр өөрийнхөө дур сонирхолд үндэслэн тодорхой үр тариаг их, бага тарихаа шийдэж, ингэж хийх нь тун зөв зүйтэй гэж бодсон. Эцэст нь тэрээр мунгинасан байдлаар үр тариа тариалсан. Хожим нь суулгац соёолоод зарим нь шарлаж, бордоо шаардлагатай болсон ч тэрээр хэр ихийг хэрэглэх, хэзээ хэрэглэхээ мэдээгүй. Зарим үр тариа шавжинд идэгдэхэд тэрээр пестицид цацах ёстой юу, үгүй юу гэдгийг мэдээгүй. Зарим хүн пестицид хэрэглэхийг дэмжиж, зарим нь хэрэглэхгүй байхыг дэмжихэд тэрээр будилж, пестицидийн талаар юу хийхээ мэдээгүй. Ийм маягаар ургац хураах улирал болтол тэр мунгинасан. Бас тэрээр үр тариа бүрийн ургалтын улирал хэр удаан үргэлжилдэг, үр тариа тус бүр хэзээ боловсорч гүйцэхийг мэдээгүй. Үүний үр дүнд эрт хураасан тариа нь бага зэрэг ногоон, харин хожуу хураасан тариа нь газар уначихсан. Эцсийн дүндээ, энэ бүхнийг үл харгалзан, ургацаа хурааж, үр тариаг эцэст нь агуулахад хадгалж, тухайн жилийн газар тариалангийн үйл ажиллагаа үндсэндээ дууссан. Фермийн зааварлагч ажлаа хэрхэн хийсэн бэ? (Тэр замбараагүйтүүлсэн.) Яагаад ийм замбараагүй байсан бэ? Энэ асуудлын үндсэн шалтгааныг ол доо. (Түүний хэв чанар туйлын муу.) Энэ зааварлагч туйлын муу хэв чанартай! Хэрэг явдалтай нүүр тулах үедээ үнэн зөв дүгнэлт хийгээгүй, зарчмыг олж чадаагүй, аливааг зохицуулах арга зам, арга барил байгаагүй. Энэ нь үр тариа тарих мэтийн тийм энгийн ажлыг асар эмх цэгцгүй байдлаар зохицуулж, ажлыг ихэд замбараагүй болгосон. Хэв чанар муутайн гол илрэлүүд юу вэ? (Үнэн зөв дүгнэлт байхгүй, зарчмуудыг олж чадахгүй байх.) Энэ үг чухал биш гэж үү? Та нар энийг санаж явах уу? Хүн ямар нэг зүйлтэй тулгарах үедээ үнэн зөв дүгнэлтгүй, зарчмыг олж чадахгүй байх нь туйлын муу хэв чанартайг илтгэдэг. Бусад хүн саналаа хэлж, сэжүүр өгөх тусам энэ зааварлагч улам бүр будилсан. Тэрээр ердөө ганцхан санал байсан бол сайхан байхгүй юу гэж бодсон, тэгсэн бол тэрийг дүрэм журам мэт үзэж, сахин мөрдөж чадах байсан, ингэвэл юм маш энгийн болж, бодох, дүгнэлт хийх шаардлагагүй байх байлаа. Тэрээр олон хүн санал зөвлөгөө өгөхөөс айж байсан, учир нь тэрийг сонсоод хэрхэн зохицуулахаа мэдэхгүй байсан юм. Үнэндээ ухаалаг, хэв чанар сайтай хүмүүс бусад хүмүүс санал гаргахаас айдаггүй. Илүү олон хүн саналаа хэлэх үед өөрсдийнх нь дүгнэлт төдий чинээ оновчтой болж, алдаа гарах нь улам багасдаг гэж тэд боддог. Ухаан муутай, хэв чанаргүй хүмүүс олон хүний янз бүрийн санаа бодол, санал зөвлөгөөнөөс айдаг; олон эх сурвалжаас гарсан зөвлөгөөтэй нүүр тулаад тэд самгарддаг. Миний дөнгөж сая дурдсан фермийн зааварлагч туйлын муу хэв чанартай байсан биш үү—энэ ажлыг хариуцахад хангалтгүй байсан биш үү? (Тийм.) Зарим хүн: “Магадгүй тэр өмнө нь тариа тарьж байгаагүй байх. Та түүгээр фермийн ажил хийлгэх гэж зүтгэсэн—ингэх нь загасыг хуурай газар амьдруулахаар албадахтай адилхан биш үү?” гэж маргадаг. Урьд нь газар тариалан эрхэлж байсан туршлагагүй гэдэг нь тэр хүн тариа тарьж чадахгүй гэсэн үг үү? Тариа тарих төрөлхийн чадвартай хэн байна вэ? Тариаланчид ийм чадвартай төрдөг юм гэж үү? (Үгүй.) Газар тариалангийн туршлагагүй, яаж тариа тарихаа мэддэггүй, анх тариа тариад ургац авалгүй, идэх үр тариагүй, бүтэн жил өлсөхөд хүрсэн тариаланч ер нь байсан уу? Ийм зүйл тохиолддог уу? (Үгүй.) Хэрвээ үнэхээр тийм юм болсон бол энэ нь хүний үйлдлийн үр дүн биш, байгалийн гамшиг байх байсан. Тийм нөхцөл байдал туйлын ховор! Тариаланчид тариа тарьж амь зуудаг, ганц хоёрхон жил тариа тарьсан хүмүүс ч үүнийг хийж сурдаг. Сайн хэв чанартай хүмүүс газар тариалан эрхлээд арай их ургац хурааж чадна, харин хэв чанар муутай хүмүүс илүү бага ургац хурааж магадгүй. Үүнээс гадна, өнөөгийн дэвшилтэт, арвин их мэдээлэлтэй үед хэрвээ хүн хэв чанартай бол үнэн зөв дүгнэлт, шийдвэр гаргахад энэ мэдээллийг лавлагаа болгон ашиглахад хангалттай. Мэдээлэл хэдий чинээ дэлгэрэнгүй, үнэн зөв байна, дүгнэлт болон шийдвэр нь төдий чинээ оновчтой болж, улам цөөхөн алдаа гаргана. Харин хэв чанар муутай хүмүүс эсрэгээрээ; мэдээлэл их байх тусам улам бүр будилдаг. Эцэст нь тэдний хувьд алхам бүр нь төвөгтэй, асар хэцүү байдаг. Газар тариалан бол цаг хугацаатай уралдах явдал; хэт эртдэх юм уу хэт оройтох юм бол бүтэхгүй. Хэрвээ чи оройтож, зөв цагийг алдах юм бол эцсийн ургацад чинь нөлөөлнө. Газар тариалан эрхлэх явцдаа энэ зааварлагч сандарч, цаг хугацаа өнгөрөхийн хэрээр яарч, алхам бүрдээ шахалтад орж байсан. Тэрээр алхам бүрийг хийж дөнгөсөн ч түүний хувьд маш хэцүү байсан бөгөөд эцэст нь уг ажлыг замбараагүй болгоход хүрсэн. Ийм хүмүүс туйлын муу хэв чанартай байдаг!

Туйлын муу хэв чанартай хүмүүс ганцхан ажлыг ч сайн хийж чаддаггүй; ямар ч ажил хийсэн бай, эмх замбараагүй болгодог. Хэрвээ эдгээр зааварлагчийн удирдагчид нь хэв чанар сайтай, хариуцлагаа биелүүлж чаддаг бол ийм зүйлийг харж чаддаг байх ёстой. Тэд хэв чанар муутай зааварлагчдад тусалж, удирдан чиглүүлж, стандарт тогтоож, хяналт тавих ёстой. Гэвч хуурамч удирдагчид ингэж чаддаггүй; зааварлагчдын хийж чадахгүй зүйлсийг тэд ч бас хийж чадахгүй бөгөөд зааварлагчдад ажил нь хэцүү санагдах юм уу, ажилдаа эргэлзэж, тээнэгэлзэх үед хуурамч удирдагчид тэдэнтэй хамт тээнэгэлздэг. Тэд зааварлагчид ажлаа хэрхэн хийж байгаа, хаа хүрсэн, ямар бэрхшээл тулгарсан, эсвэл ямар төөрөгдөлтэй байгааг ч мэддэггүй. Хэн нэгэн тэр удирдагчаас газар тариалангийн талаар асуухад тэрээр: “Би удирдагч болохоос газар тариалан хариуцдаггүй” гэж хэлсэн. Нөгөө хүн хариуд нь, “Чи удирдагч юм чинь чамаас газар тариалангийн талаар асуухад юу нь болохгүй гэж? Энэ ажил чиний үүрэг хариуцлагын хүрээнд багтдаг шүү дээ” гэхэд тэр удирдагч: “Би чамд асуугаад өгье” гэв. Асуусныхаа дараа тэр: “Бид одоогоор төмс тарьж байгаа” гэж хариулсан. Тэр хүн: “Хэр их төмс тарьж байгаа вэ?” гэж асуухад тэр: “Би тэрийг асуугаагүй, очоод шалгаад өгье” гэж хариулав. Дахин асуусныхаа дараа тэрээр: “Бид хоёр акр газарт тарьсан” гэж хариулжээ. Нөгөө хүн: “Ямар сорт тарьсан бэ? Тэр газар төмс тарихад тохиромжтой юу? Тарихдаа бордоо хэрэглэсэн үү? Төмсний үрийг хэр гүн суулгасан бэ?” гэж асуухад тэр энэ бүхнийг мэдэхгүй байв. Чи эдгээр зүйлийг мэдэхгүй мөртөө асууж лавладаггүй, асуух хүн олдоггүй—ингэх нь юмыг саатуулахгүй юу? Чи бүр удирдагч мөн гэж үү? Удирдагчийн хувиар чи ямар ажил хийж байгаа вэ? Хэрвээ чи гадна талын ийм өчүүхэн жаахан ажлыг хийхэд хүмүүсийг удирдаж ч чадахгүй юм бол удирдагч байхын хэрэг юу байна? Зааварлагчийн хэв чанар ийм муу байхад энэ хуурамч удирдагч үүнийг олж илрүүлж чадаагүй бөгөөд зааварлагчийн хэв чанар ямархуу болох, тариа хэр ургаж байгаа, ургац хураах баталгаатай эсэхийг асуухад тэр: “Чи ийм зүйлийг асууж лавлах шаардлагагүй; газар тариалан бол маш энгийн ажил! Бид талбайд аль хэдийн тарьчихсан биз дээ? Яаж ургац хураахгүй байх юм бэ?” гэж бодож байв. Тэр юу ч бодоогүй, юу ч асууж лавлаагүй, ямар ч ухаангүй байсан. Энэ ямар удирдагч вэ? (Хуурамч удирдагч.) Зааварлагч ямар нэг зүйлтэй тулгарах болгондоо яах учраа олохгүй, толгойгоо тастуулсан тахиа шиг л байдаг. Тэр хэнээс асуухаа, яаж мэдээлэл олохоо, эсвэл өөр өөр мэдээллийн эх сурвалжаас олон янзын санаа олох үедээ алийг нь сонгохоо мэддэггүй байв. Энэ удирдагч эдгээр нөхцөл байдлыг судалж үзээгүй. Тэрээр ажлыг энэ хүнд даалгасан гэж бодоод, огтхон ч санаа тавиагүй. Зааварлагч ийм муу хэв чанартай байх нь ажлын үр дүнд нөлөөлнө гэж та нар бодож байна уу? (Тийм.) Тэгвэл удирдагч энэ асуудлыг шийдвэрлэхийн тулд юу хийх ёстой байсан бэ? Үүнийг судалж, тойруугаар асууж лавлаж, эргэн тойронд нь болсон үйл явдлуудаар, мөн тэр улирлын тариа тариалалтаар дамжуулан уг зааварлагч туйлын муу хэв чанартай, юу ч хийж чаддаггүй гэдгийг олж мэдэх ёстой байсан. Тэр зааварлагч олон жил газар тариалан эрхэлснийхээ дараа ч туршлагаасаа дүгнэлт хийж чадаагүй—тухайн үед яаж тариа тарихаа ч сайн мэдэхгүй байсан—хэв чанар муутай, уг ажилд тэнцэхгүй гэдэг нь удирдагчид тодорхой байх ёстой байсан бөгөөд ийм хүнийг чөлөөлөх ёстой байв! Тэр удирдагч хэн зааварлагч болоход тохиромжтой, хэн энэ ажлыг хариуцаж, сайн хийж, улмаар Бурханы гэрийн ажилд хохирол учруулахгүй байж чадахыг асууж лавлах ёстой байсан. Хуурамч удирдагчид ийм сэтгэлгээ байсан уу? Тэр эдгээр асуудлыг харж чадсан уу? (Үгүй.) Түүний сэтгэл, нүд нь харалган; таг сохор байв. Энэ бол хуурамч удирдагчдын илрэл юм. Хэв чанар муутай хүмүүсийн тухайд гэвэл, тэднийг ажилд нь хэрхэн удирдан чиглүүлэхээ тэд мэддэггүй, тэдэнд тусалж хэрхэн үзлэг шалгалт хийхээ, бэрхшээлийг нь хэрхэн цаг тухайд нь шийдвэрлэхээ мэддэггүй, мөн хэв чанар муутай хүн ажил хариуцаж чадахгүй, тохиромжтой хүнээр хурдан солих ёстойг бүр ч мэддэггүй. Хуурамч удирдагчид эдгээр ажлын алийг нь ч хийдэггүй; тэд үүнд тэнцэхгүй, энэ бүхний алийг нь ч харж чадахгүй. Тэд харалган хүмүүс биш гэж үү? Зарим хүн: “Магадгүй тэд өөр ажил хийгээд завгүй байгаа байх. Та яагаад тэднээс ийм ач холбогдолгүй, есөн жорын ажил хариуцахыг шаардаад байдаг юм бэ?” гэж хэлдэг. Эдгээр нь удирдагчдын хийх ёстой ажил, яаж есөн жорын ажил гэж үзэж болох юм бэ? Эдгээр хэрэг явдал нь удирдагчдын үүрэг хариуцлагын хүрээнд багтдаг—тэд үүнийг үл тоомсорловол зүгээр үү? Тэгвэл энэ нь үүрэг хариуцлагаа цалгардуулсан хэрэг болно. Ажил дээр удирдагчдын хамар доор өдөр бүр бэрхшээл, асуудал гарч, хүмүүс өдөр бүр тэдгээрийг хөндөж гаргаж ирдэг. Гэвч хуурамч удирдагчдын нүд, сэтгэлийн аль аль нь харалган байдаг. Тэд эдгээрийг асуудал гэж харж, мэдэрч, ухамсарлаж чаддаггүй тул мэдээж үүнийг шийдвэрлэж чадахгүй. Тэрхүү хуурамч удирдагч зааварлагчийн хэв чанар туйлын муу гэдгийг олж мэдэж чадаагүй. Тэр бас зааварлагчийн ажилд гарсан янз бүрийн асуудлыг олж тогтоож чадаагүй. Энэ зааварлагч асуудлыг зохицуулж чадаагүй бөгөөд ямар нэг юм тохиолдоход халуун тогоон дээрх шоргоолж шиг эмх замбараагүй аашилж, зарчимгүй болж, ажлыг эмх замбараагүй болгосон ч тэр хуурамч удирдагч энэ бүхнийг харж, олж илрүүлж чадаагүй. Хуурамч удирдагчдын ажлаа хийдэг нэг л зарчим бий: Ажил бүрийг хариуцах хүнийг томилсон л бол боллоо гэж үздэг бөгөөд зааварлагчийн хэв чанар сайн, муу эсэх, ажлыг сайн хийж чадах эсэх, эсвэл ажилд хэчнээн олон асуудал гарах зэрэг нь өөрсдөд нь ямар ч хамаагүй гэж үздэг. Ийм удирдагч ажил хийж чадах уу? Тэд яаж ажиллахаа ойлгодог уу? (Үгүй.) Чи яаж ажиллахаа ойлгодоггүй юм бол яах гэж удирдагч хийж байгаа юм бэ? Ийм байж удирдагчаар ажиллавал чи хуурамч удирдагч юм. Хуурамч удирдагчид хэв чанар муутай хүмүүсийн янз бүрийн илрэл, эсвэл үүргээ гүйцэтгэх явцад нь гардаг янз бүрийн асуудлыг харж, олж илрүүлж чаддаггүй. Тэдний зүрх сэтгэл туйлын хөшүүн байдаг. Тэдний нүд, сэтгэл хоёулаа харалган биш гэж үү? Зарим хүн: “Тэд харалган биш. Та үргэлж тэднийг гүтгэж, гүжирдэх юм” гэж хэлж магадгүй. Газар тариалангийн энэ зааварлагчтай холбоотой асуудал маш ноцтой байсан; тэр хуурамч удирдагч түүнтэй өдөр бүр хамт амьдарч, тохиолдсон юм бүхнийг сонсож, харж чадаж байсан. Тэгвэл тэр яагаад эдгээр нь асуудал гэдгийг олж илрүүлж, ухаарч чадаагүй юм бэ? Яагаад эдгээр асуудлыг зохицуулж, шийдвэрлээгүй юм бэ? Түүний нүд, сэтгэл харалган байсан бус уу? Энэ асуудал ноцтой байсан уу? (Тийм ээ, ноцтой байсан.) Энэ бол хуурамч удирдагчдын өөр нэг илрэл—сэтгэл, нүд харалган байх явдал юм.

Хэв чанар муутай хүнд ажил даалгахдаа түүний ердийн яриа, ажлын талаар ярилцах үеийн хандлага, үзэл бодол, ажлыг зохицуулах арга барилыг хараад л хэв чанар нь дэндүү муу, сэтгэлгээ нь замбараагүй, юм бүхэнд бага зэрэг харалган, бодлогогүй ханддаг, ямар ч зорилгогүй байдгийг нь мэдэж болно. Юм хийх арга барилыг нь хараад л энэ хүний хэв чанар туйлын муу гэдгийг тодорхойлж болно, тиймээс түүнийг тийм удаан ажиглах ч шаардлагатай гэж үү? Үгүй, шаардлагагүй. Гэвч хуурамч удирдагчдад нэг хөнөөлт асуудал бий; тэр нь юу гэвэл хүн энэ бүх хугацаанд ажлаа орхилгүй хийсээр ирсэн бол, мөн түүнийг муу зүйл хийсэн, саад болж, үймүүлсэн, эсвэл сөрөг, залхуу байсан гэж хэн нэгэн мэдээлж сонсогдоогүй л бол тухайн хүн ажлаа хийж болно гэсэн үг гэж тэд үздэг. Тэд хүний яриа, аливаа хэрэг явдалд хандах хандлага, үзэл бодол, аливааг хийдэг арга барилаар нь хүний хэв чанар, ажил сайн хийх чадварыг нь дүгнэж мэддэггүй. Тэдэнд ийм ухамсар байдаггүй; ийм явдлын тухайд хөшүүн, ямар ч ойлголтгүй байдаг. Тэд хүн зүгээр суухгүй л байвал болно, ажил урагшилж чадна гэсэн ганцхан үзэл бодолтой. Ийм үзэл бодол баримталдаг удирдагч ажлаа сайн хийж чадна гэж та нар бодож байна уу? Тэд ажилдаа шалгуур хангах уу? (Үгүй.) Ийм хүнийг удирдагч болговол ажлыг баллана, тийм биз дээ? Хүн хоол, унд, зугаа цэнгэлд донтон үүрэгтээ хайнга хандаж байхад хуурамч удирдагчид үүнийг шалгаж, шийдвэрлэх гэж зүдэрдэггүй, хүнтэй хэчнээн удаан харилцлаа ч хэв чанар, ёс жудаг нь сайн, муу эсэхийг таньж чаддаггүй. Ийм удирдагчдад удирдагчийн ажлын чадамж байна уу? (Үгүй.) Тэд бол хуурамч удирдагчид юм. Хуурамч удирдагчид хүний хэв чанар сайн, муу эсэхийг ялган таньж чаддаггүй, ийм тодорхой ажлуудыг хийх чадваргүй байдаг. Тэд үүнийг өөрсдийнх нь ажлын нэг хэсэг биш гэж боддог. Энэ нь үүрэг хариуцлагаа цалгардуулсан хэрэг биш гэж үү? Та нар юу гэж бодож байна, хэв чанар муутай хүн ажил хариуцаж чадах уу, эсвэл бага зэрэг хэв чанартай хүн хариуцаж чадах уу? (Бага зэрэг хэв чанартай хүн.) Тиймээс хүний хэв чанар, ажилд тэнцэх эсэхийг нь үнэлэх нь удирдагч, ажилчдын анхаарч, ухаарах ёстой асуудал бөгөөд энэ нь бас удирдагч, ажилчдын гүйцэтгэх ёстой ажил юм. Гэвч хуурамч удирдагчид энэ нь ажлынх нь нэг хэсэг гэдгийг ойлгодоггүй, тэдэнд ийм ухамсар байдаггүй бөгөөд хариуцлагынхаа энэ хэсгийг биелүүлж чаддаггүй. Энд л хуурамч удирдагчид үүрэг хариуцлагаа цалгардуулдаг бөгөөд энэ нь бас хуурамч удирдагчид ажилдаа тэнцэхгүй байгаагийн нэг илрэл юм. Энэ бол хоёр дахь нөхцөл байдал: зааварлагч нар хэв чанар муутай, ажлын чадамжгүй, ажлаа хариуцаж чадахгүй байх нь тэдний хэв чанартай холбоотой асуудал юм. Энэ нөхцөл байдалд хуурамч удирдагчид мөн л удирдагчийн үүрэг ролийг гүйцэтгэж чаддаггүй, муу хэв чанартай зааварлагч нарыг цаг тухайд нь чөлөөлж чаддаггүй.

III. Хуурамч удирдагчид, бусдыг зовоож, чуулганы ажлыг үймүүлдэг зааварлагчдад хэрхэн ханддаг тухай

Гурав дахь нөхцөл байдал нь зааварлагч нар бусдыг зовоож, хазаарлаж, чуулганы ажлыг үймүүлэхтэй холбоотой. Өмнө нь бидний ярилцсан нэг дэх нөхцөл байдал гэвэл зарим зааварлагч харьцангуй сайн хэв чанартай, ажлаа хариуцаж чаддаг хэр нь ажлаа нухацтай авч үздэггүй, зүгээр л хааш яаш авирладаг байхад хуурамч удирдагчид үүнийг нь мэддэггүй, тэднийг цаг тухайд нь чөлөөлдөггүй. Хоёр дахь нөхцөл байдал нь зарим зааварлагч муу хэв чанартай, ажил хариуцаж чаддаггүй ч хуурамч удирдагчид үүнийг нь анзаарч чаддаггүй, эсвэл тэднийг цаг тухайд нь сольдоггүй байхтай холбоотой. Энэ гурав дахь нөхцөл байдал бол өөрсдийнх нь хэв чанар сайн муу байхаас үл хамааран зааварлагчид хийвэл зохих ажлаа хийдэггүй, зүгээр л бусдыг зовоож, хазаарлаж, чуулганы ажлыг үймүүлдэг явдал юм. Тэд зааварлагчаар сонгогдсон цагаасаа хойш мэргэжлийн талбараа мэдэж авч, суралцдаггүй, үнэн-зарчмыг ч эрж хайдаггүй, мэдээж бусдыг үүргээ сайн гүйцэтгэхэд нь залж чиглүүлдэггүй. Харин оронд нь боломж олдох бүрд нэгийг нь өөлж гоочилж, нөгөөг нь тохуурхаж дооглодог; боломж л гарвал өөрсдийгөө гайхуулж, юу ч хийсэн хэзээ ч ул суурьтай ханддаггүй. Өнөөдөр хүмүүст ингэж хий гэж хэлээд, маргааш нь өөрөөр хий гэж хэлдэг; дандаа шинэ заль мэх сэдэн, үргэлж онцгойрохыг хүсдэг. Энэ бүхэн нь хүмүүсийг түгшээдэг. Тэднийг ярихад л зарим хүний зүрх нь дэлсдэг. Тэд хүн бүрийг дарж номхруулж, бүгдийг өөрөөсөө айлгаж, үгэндээ оруулмагцаа ихэд баярлан хөөрдөг. Ийм хүмүүс хуурамч удирдагч ч бай, антихрист ч бай, эрх мэдэлтэй ч бай, үгүй ч бай, чуулганы амар тайвныг алдагдуулдаг. Тэд бодитой ажил хийж, үүргээ хэвийн гүйцэтгэж чаддаггүйгээс гадна, хор хутган хүмүүсийн хооронд зөрчилдөөн үүсгэж, чуулганы амьдралыг үймүүлдэг. Тэд үнэнийг ойлгоход нь хүмүүст тусалж чаддаггүйгээс гадна, хүмүүсийг байнга шүүж, ялладаг бөгөөд хүмүүсийг бүх зүйл дээр үгэндээ оруулж, хэрхэн зөв зохистой авирлахаа мэдэхгүй болтол нь хазаарладаг. Ялангуяа амьдралын тал дээр хүмүүс жаахан эрт, эсвэл жаахан орой унтаж болдоггүй. Юу ч хийсэн тэр хүмүүсийн нүүр царайн илэрхийллийг харах хэрэгтэй байдаг тул амьдрал нь туйлын ядаргаатай болдог. Ийм хүмүүс зааварлагч болбол бусад бүх хүнд хэцүү байх болно. Хэрвээ чи тэдэнтэй үнэнч шударгаар ярьж, асуудлыг нь ил болговол тэд чамайг өөрсдийг нь зориуд онилж, ил болгож байна гэж хэлнэ; хэрвээ чи асуудлынх нь талаар тэдэнтэй ярихгүй бол тэд чамайг өөрсдийг нь дорд үзэж байна гэж хэлнэ; хэрвээ чи ажилдаа нухацтай, хариуцлагатай хандаж, тэдэнд зөвлөгөө өгвөл тэд эсэргүүцэн, чамайг өөрсдийнх нь эсрэг дайрч давшилж байна гээд, чамайг биеэ тоосон гэж дуудна. Ямар ч тохиолдолд, чи юу ч хийсэн бай, тэдэнд тааламжгүй санагдана. Тэд үргэлж бусдыг зовоох тухай л бодож, хүмүүсийг хазаарладаг болохоор хүмүүсийн гар хөл хүлээтэй мэт болж, өөрсдийнх нь хийсэн юм бүхэн буруу мэт санагддаг. Ийм зааварлагчид чуулганы ажлыг үймүүлдэг.

Хуурамч удирдагчид өнгөц ажил хийхдээ сайн боловч хэзээ ч бодитой ажил хийдэггүй. Тэд янз бүрийн мэргэжлийн ажилд шалгаж, хяналт тавьж, чиглүүлдэггүй, эсвэл өөр өөр багт цаг тухайд нь очиж нөхцөл байдлыг нь олж мэддэггүй, ажлын ахиц ямар байгаа, ямар асуудал байгаа, багийн зааварлагчид ажилдаа чадварлаг эсэх, ах, эгч нар зааварлагчдын талаар хэрхэн мэдээлж, үнэлдгийг шалгадаггүй. Хэн нэгэн хүн багийн удирдагч, зааварлагчдад хазаарлагдаж байгаа эсэх, хүмүүсийн гаргасан зөв саналыг хүлээн авч байгаа эсэх, авьяастай юм уу үнэнийг эрэлхийлдэг хэн нэгэн дарагдаж, гадуурхагдаж байгаа эсэх, заль мэхгүй хүмүүс дээрэлхүүлж байгаа эсэх, хуурамч удирдагчдыг ил болгож, мэдээлсэн хүмүүс дайралтад өртөж, өшөө авалтад өртөж, цэвэрлэгдэж, хөөгдөж байгаа эсэх, багийн удирдагч, зааварлагчид ёрын муу хүмүүс эсэх, хэн нэгэн тамлагдаж байгаа эсэхийг тэд шалгадаггүй. Хэрвээ хуурамч удирдагчид энэ бодитой ажлын алийг нь ч хийдэггүй бол тэднийг чөлөөлөх ёстой. Жишээ нь, байнга хүмүүсийг хазаарлаж, дарладаг нэг зааварлагч байгаа талаар хэн нэгэн хүн хуурамч удирдагчид мэдээллээ гэе. Зааварлагч зарим зүйлийг буруу хийсэн ч ах, эгч нарыг ямар ч санал гаргахыг зөвшөөрдөггүй, тэр ч бүү хэл өөрийгөө зөвтгөж, хамгаалахын тулд шалтаг хайж, алдаагаа хэзээ ч хүлээн зөвшөөрдөггүй. Ийм зааварлагчийг даруй чөлөөлөх ёстой биш үү? Энэ нь удирдагчдын цаг тухайд нь засах ёстой асуудал юм. Зарим хуурамч удирдагч өөрсдийнх нь томилсон зааварлагчдын ажилд ямар ч асуудал гарсан, тэднийг хэн нэгэн ил болгохыг зөвшөөрдөггүй, дээд шатны удирдагчдад лавтайяа мэдээлдэггүй—тэр ч бүү хэл хүмүүст дуулгавартай дагаж сур гэж хэлдэг. Хэрэв хэн нэгэн хүн зааварлагчийн асуудлыг ил болговол энэ хуурамч удирдагчид зааварлагчдыг хамгаалж, эсвэл үнэн баримтыг нуун дарагдуулахаар хичээж, “Энэ бол зааварлагчийн амь-оролтын асуудал. Түүнд биеэ тоосон зан чанар байх нь хэвийн зүйл—бага зэрэг хэв чанартай хүн бүр биеэ тоосон байдаг. Энэ бол том асуудал биш, би түүнтэй жаахан нөхөрлөхөд л болно” гэдэг. Нөхөрлөлөөр дамжуулан зааварлагч байр сууриа илэрхийлж, “Би биеэ тоосон гэдгээ хүлээн зөвшөөрч байна. Заримдаа би нэрэлхүү зан, нэр нүүр, байр сууриндаа анхаараад, бусад хүний саналыг хүлээж авдаггүйгээ хүлээн зөвшөөрч байна. Гэхдээ бусад хүн энэ мэргэжилд сайн биш, тэд ихэвчлэн дэмий санал гаргадаг болохоор тэднийг сонсдоггүй минь шалтгаантай” гэж хэлдэг. Хуурамч удирдагчид нөхцөл байдлыг бүрэн дүүрэн ойлгохыг хичээдэггүй, зааварлагчийн ажлын үр дүнг хардаггүй, хүн чанар, зан чанар, эрэлхийлэл нь ямар болохыг бүр ч хардаггүй. Тэдний хийдэг бүхэн нь юмыг зөөлрүүлж, “Энэ талаар надад мэдээлсэн болохоор би чамайг ажиглаж байгаа. Би чамд дахиад нэг боломж олгож байна” гэдэг. Ярилцсаны дараа зааварлагч гэмшихэд бэлэн гэж хэлдэг ч дараа нь үнэхээр гэмшсэн эсэх, эсвэл зүгээр л худал хэлж, хуурсан эсэхийг хуурамч удирдагчид үл тоодог. Хэрэв хэн нэгэн энэ явдлын талаар асуулт тавивал хуурамч удирдагчид: “Би түүнтэй аль хэдийн ярилцсан, тэр ч бүү хэл Бурханы үгийн олон хэсгийг нөхөрлөсөн. Тэр гэмшихэд бэлэн байгаа, асуудал аль хэдийн шийдвэрлэгдсэн” гэж хэлдэг. Тэр хүн: “Тэр зааварлагчийн хүн чанар ямар вэ? Үнэнийг хүлээн авдаг хүн мөн үү? Чи түүнд боломж олгосон, гэхдээ тэр үнэхээр гэмшиж, өөрчлөгдөж чадах уу?” гэж асуухад хуурамч удирдагчид үүнийг нэвт харж чадалгүй, “Би түүнийг ажигласаар л байна” гэж хариулдаг. Тэр хүн: “Чи түүнийг хэр удаан ажиглаж байна вэ? Ямар нэг дүгнэлтэд хүрсэн үү?” гэхэд хуурамч удирдагчид: “Зургаан сар гаруй болсон ч би одоо хүртэл ямар ч дүгнэлтэд хүрээгүй байна” гэдэг. Зургаан сар гаруй ажиглаад ямар ч үр дүнд хүрээгүй бол энэ ямар гээч ажлын бүтээмж вэ? Хуурамч удирдагчид зааварлагчтай нэг удаа ярилцах нь үр дүнтэй бөгөөд асуудлыг шийдвэрлэнэ гэж үздэг. Энэ санаа үндэслэлтэй юу? Тэд хэн нэгэнтэй ярьж дуусмагц тэр хүн өөрчлөгдөж чадна гэж боддог бөгөөд хэрэв хүн дахиж тэгэхгүй гэсэн шийдэмгий байдлаа илэрхийлбэл цаашид нөхцөл байдлыг дахин асууж лавлаж, мэдэж авалгүйгээр тэр хүнд бүрэн итгэдэг. Хэрэв хэн ч энэ асуудлыг хөөцөлдөхгүй бол тэд хагас жилийн хугацаанд ажлыг судалж, хянан дагах гэж зүдрэхгүй байж ч магадгүй. Тэр зааварлагч ажлыг баллаж орхисон байхад ч хуурамч удирдагчид мэдээгүй хэвээр байдаг. Зааварлагч тэднийг хэрхэн хуурч, тохуурхаж байгааг тэд ялган таньж чаддаггүй. Бүр ч жигшүүртэй нь, хэн нэгэн хүн зааварлагчийн асуудлыг мэдээлэхэд хуурамч удирдагчид үл тоомсорлож, асуудал үнэхээр байгаа эсэх, эсвэл тэр хүний мэдээлсэн асуудал үнэн эсэхийг бодитоор судалдаггүй. Тэд эдгээр асуудлыг бодолцон үздэггүй—өөрсдөдөө үнэхээр дэндүү их итгэдэг! Чуулганы ажилд ямар ч нөхцөл байдал үүссэн хуурамч удирдагчид үүнийг зохицуулах гэж яардаггүй; ямар ч байсан өөрсдийнх нь санаа зовох зүйл биш гэж боддог. Хуурамч удирдагчид энэ асуудлуудад туйлын удаан хариу үйлдэл үзүүлж, маш удаан арга хэмжээ авч, хөдөлдөг, цааргалсаар, хүмүүст гэмших боломж өгсөөр байдаг ба яг л өөрсдийнх нь өгсөн боломж хүмүүст маш үнэ цэнтэй, чухал мэт, хувь заяаг нь өөрчилж чадах мэт байдаг. Хуурамч удирдагчид хүний илэрхийлсэн зүйлээр дамжуулан уг чанар-мөн чанарыг нь харах, уг чанар-мөн чанарт нь үндэслэн ямар замаар алхаж байгааг нь дүгнэх, эсвэл алхаж буй замд нь үндэслэн уг хүн зааварлагч юм уу удирдагчийн ажил хийхэд тохирох эсэхийг харж мэддэггүй. Тэд юмыг тийм маягаар харж чаддаггүй. Хуурамч удирдагчид ажилдаа хоёрхон зүйл хийж чаддаг: нэгдүгээрт, хүмүүсийг дуудаж ярилцаад, хэлбэрдэх; хоёрдугаарт, хүмүүст боломж олгож, бусдад бялдуучилж, хэнийг ч гомдоохгүй байх. Тэд бодитой ажил хийж байна уу? Мэдээж үгүй. Гэвч хуурамч удирдагчид хэн нэгнийг дуудаж ярилцах нь бодитой ажил гэж үздэг. Тэд ийм яриаг маш үнэ цэнтэй, чухал гэж үздэг бөгөөд өөрсдийнхөө чалчдаг хий хоосон үг, хоосон сургаалыг ер бусын ач холбогдолтой гэж үздэг. Тэд ийм яриагаар дамжуулан томоохон асуудлыг шийдвэрлэж, бодитой ажил хийсэн гэж боддог. Тэд Бурхан яагаад хүмүүсийг шүүж, гэсгээж, засаж, шалгаж, цэвэршүүлдгийг мэддэггүй. Зөвхөн Бурханы үг болон үнэн л хүний завхарсан зан чанарыг шийдвэрлэж чадна гэдгийг тэд мэддэггүй. Тэд Бурханы ажил, Бурханы хүн төрөлхтнийг аврах авралыг хэт хялбарчилдаг! Тэд хэдэн бичиг үсэг, хоосон сургаал ярих нь Бурханы ажлыг орлож, хүний завхралын асуудлыг шийдвэрлэж чадна гэж үздэг. Энэ нь хуурамч удирдагчдын мунхаг, мэдлэггүй байдал биш гэж үү? Хуурамч удирдагчдад өчүүхэн ч үнэн-бодит байдал байдаггүй, тэгвэл тэд яагаад ийм өөртөө итгэлтэй байдаг юм бэ? Хэдэн хоосон сургаал чалчих нь хүмүүсийг өөрсдийгөө мэддэг болгох уу? Энэ нь тэднийг завхарсан зан чанараас нь салгах уу? Эдгээр хуурамч удирдагч яаж ийм мэдлэггүй, гэнэн байж чаддаг байна аа? Хүний эндүү ташаа дадал, завхарсан зан авирыг шийдвэрлэх үнэхээр тийм энгийн гэж үү? Хүний завхарсан зан чанарын асуудлыг шийдвэрлэхэд тийм амархан гэж үү? Хуурамч удирдагчид үнэхээр мунхаг, өнгөцхөн! Бурхан хүний завхралын асуудлыг шийдвэрлэхийн тулд ердөө ганцхан арга хэрэглэдэггүй. Тэрээр хүмүүсийг илчилж, цэвэрлэж, төгс болгохын тулд олон арга хэрэглэж, өөр өөр орчныг зохион байгуулдаг. Эсрэгээрээ, хуурамч удирдагчид ажлыг тун нэгэн хэвийн, өнгөцхөн байдлаар хийдэг: Тэд хүмүүсийг дуудаж ярилцаад, бодол сэтгэлгээнийх нь талаар жаахан зөвлөгөө өгч, хүмүүсийг бага зэрэг ятгаад, үүнийгээ бодитой ажил хийж байна гэж үздэг. Энэ нь өнгөцхөн биш гэж үү? Энэ өнгөцхөн байдлын цаана ямар асуудал нуугдаж байна вэ? Гэнэн байдал биш гэж үү? Хуурамч удирдагчид туйлын гэнэн бөгөөд хүмүүс, зүйлсийг ч үнэхээр гэнэн байдлаар хардаг. Хүмүүсийн завхарсан зан чанараас илүү шийдвэрлэхэд хэцүү зүйл үгүй—тэнгэрийн муухай арилдаг, хүний муухай арилдаггүй. Хуурамч удирдагчид энэ асуудлыг огтхон ч нэвт харж чадахгүй. Тиймээс чуулганд байнга үймээн дэгдээж, хүмүүсийг байнга хазаарлаж, зовоодог тийм зааварлагчдын тухайд хуурамч удирдагчид тэдэнтэй ярилцаж, хэдэн үгээр засахаас өөр юу ч хийдэггүй, тэгээд л боллоо. Хуурамч удирдагчид тэднийг цаг тухайд нь дахин хуваарилж, ажлаас нь чөлөөлдөггүй. Хуурамч удирдагчдын энэ арга зам нь чуулганы ажилд асар их хор хөнөөл учруулдаг бөгөөд ихэвчлэн зарим ёрын муу хүний үймээнээс болж чуулганы ажил хойшилж, саатаж, сүйдэж, хэвийн, саадгүй, үр дүнтэй явагдахгүй байхад хүргэдэг—энэ бүхэн нь хуурамч удирдагчид сэтгэл хөдлөлдөө тулгуурлан үйлдэж, үнэн-зарчмыг зөрчиж, буруу хүмүүсийг ашигласны ноцтой үр дагавар юм. Гаднаас нь харахад хуурамч удирдагчид антихристүүд шиг зориуд үй олон ёрын мууг үйлдэж, эсвэл өөрсдийнхөөрөө аливааг хийж, бие даасан хаанчлалаа байгуулдаггүй. Гэхдээ хуурамч удирдагчид чуулганы ажилд гардаг янз бүрийн асуудлыг цаг тухайд нь шийдвэрлэж чаддаггүй бөгөөд янз бүрийн багийн зааварлагчдад асуудал гарч, тэдгээр зааварлагч ажлаа хариуцаж чадахгүй болох үед хуурамч удирдагчид тэдний үүргийг цаг тухайд нь өөрчилж, эсвэл тэднийг чөлөөлж чаддаггүй нь чуулганы ажилд ноцтой хохирол учруулдаг. Энэ бүхэн нь хуурамч удирдагчид үүрэг хариуцлагаа цалгардуулснаас болдог. Хуурамч удирдагчид үнэхээр жигшүүртэй биш үү? (Тийм.)

IV. Ажлын зохицуулалтыг зөрчиж, юмыг өөрийнхөөрөө хийдэг зааварлагчдад хуурамч удирдагчид хэрхэн ханддаг тухай

Зааварлагчид бусдыг тарчлааж, хязгаарлаж, чуулганы ажлыг үймүүлэх гэх мэт чуулганд гардаг ёрын муу үйлдлийг хуурамч удирдагчид цаг тухайд нь зохицуулж чаддаггүй. Үүнтэй адилаар, зарим зааварлагч Бурханы гэрийн ажлын зохицуулалтыг зөрчиж, юмыг өөрийнхөөрөө хийх үед хуурамч удирдагчид эдгээр асуудлыг цаг тухайд нь шийдвэрлэх зохистой шийдэл олж чаддаггүй. Энэ нь чуулганы ажил болон Бурханы гэрийн эд материал, санхүүгийн нөөцөд хохирол учруулдаг. Хуурамч удирдагчид гэнэн, өнгөцхөн, үнэн-зарчмыг ойлгож чаддаггүй, ялангуяа хүмүүсийн уг чанар-мөн чанарыг нэвт харж чаддаггүй. Үүний үр дүнд тэд ажлаа ихэвчлэн өнгөцхөн байдлаар хийж, хэлбэрдэж, дүрэм журам мөрдөж, уриа лоозон хашхирдаг ч ажлын байран дээр нь очиж ажлыг шалгах, зааварлагч бүрийг ажиглаж, асуух, эсвэл эдгээр зааварлагч юу хийсэн, тэдний үйлдлийг чиглүүлдэг зарчим ямархуу болох, дараагийн үр нөлөө нь юу болох талаар цаг тухайд нь асууж лавладаггүй. Үүний үр дүнд тэд ашиглаж буй хүмүүс нь үнэндээ хэн болохыг, юу хийснийг огт мэддэггүй. Иймээс эдгээр зааварлагч Бурханы гэрийн ажлын зохицуулалтыг нууцаар зөрчиж, юмыг өөрийнхөөрөө хийхэд хуурамч удирдагчид энэ талаар мэддэггүйгээр үл барам, бүр зааварлагчдыг өмөөрөхийг оролддог. Тэд энэ талаар сонссон ч гэсэн цаг тухайд нь шалгаж, зохицуулдаггүй. Хуурамч удирдагчид нэг талаар ажилдаа чадваргүй, нөгөө талаар үүргээ цалгардуулдаг. Нэг жишээ авъя. Нэг удирдагч өөр багаас хасагдсан хүнийг тариалангийн техникчээр сонгожээ. Тэрээр энэ хүн холбогдох туршлага, мэргэшилтэй эсэх, ажлыг сайн хийж чадах эсэх, эсвэл нухацтай, хариуцлагатай хандлагатай эсэхийг шалгалгүйгээр түүнийг тэр үүрэгт ажилд томилсныхоо дараа огт хяналгүй орхиж, “Явж, ногоо тарьж эхэл. Чи үр сонгож болно, ямар ч хэмжээний мөнгө зарцуулсан би батална. Зүгээр л энэ ажлыг өөрөө мэдээд хий!” гэжээ. Удирдагч ингэж хэлсэн тул энэ зааварлагч ажлыг өөрөө мэдээд хийж эхэлсэн. Түүний эхний даалгавар нь үр сонгох явдал байв. Тэр онлайнаар шалгах үедээ “Хүнсний ногооны дэндүү олон төрөл байдаг юм байна—энэ асар уудам дэлхий ер бусын зүйлсээр дүүрэн юм аа! Үр сонгох нь нэлээд хөгжилтэй юм. Би энэ ажлыг өмнө нь хэзээ ч хийж үзээгүй, үүнийг ингэтлээ сонирхоно гэдгээ мэдсэнгүй. Нэгэнт би үүнийг ингэж их сонирхож байгаа болохоор нэг сайн үзээд алдъя!” гэж боджээ. Тэр эхлээд улаан лоолийн үрийн тасгийг нээгээд үнэхээр гайхсан. Төрөл бүрийн сорт, бүх төрлийн хэмжээтэй байсан бөгөөд өнгөний хувьд улаан, шар, ногоон өнгөтэй байв. Нэг төрөл нь бүр алаг өнгөтэй байсан—тэр урьд өмнө хэзээ ч ийм юм харж байгаагүй бөгөөд энэ нь түүний нүдийг үнэхээр нээжээ! Гэхдээ тэр зөв үрийг яаж сонгох вэ? Тэр сорт бүрээс, ялангуяа маш өвөрмөц харагддаг алагласан өнгөтэй төрлөөс бага зэрэг тарихаар шийдсэн. Зааварлагч өөр өөр хэмжээ, өнгө, хэлбэртэй 10 гаруй сортын улаан лооль сонгожээ. Улаан лоолийн үрийг сонгосны дараа хаш сонгох цаг болсон. Ихэвчлэн хүмүүсийн иддэг хашийн төрөл нь урт, нил ягаан өнгийн хаш, эсвэл цагаан хаш байдаг ч тэрээр “Хаш зөвхөн энэ хоёр төрлөөр хязгаарлагдах ёсгүй. Ногоон, хээтэй, урт, дугуй, зууван сортууд бий. Би төрөл бүрээс нь цөөхнийг сонгоё, ингэвэл хүн бүр оюунаа тэлж, бүх төрлийн өөр өөр хаш иднэ. Зааварлагчийн хувьд би үр сонгохдоо ямар чадварлаг, зоригтой, ах, эгч нарт хэрхэн анхаарал тавьж, хүн бүрийн амтыг хангаж байгааг хар даа” гэж боджээ. Дараа нь тэр сонгинын үр сонгов. Нутагт нь нийт 14 төрлийн сонгино байсан бөгөөд бүгдийг нь сонгож дуусмагцаа тэр нэлээд сэтгэл хангалуун байв. Энэ зааварлагч “зоригтой” юу? Хэн ийм олон сорт сонгож зүрхлэх вэ? Дараа нь Намайг энэ явдлыг задлан шинжилсээр байхад нэг хүн бүр: “Орон нутгийн хэмжээнд ердөө 14 сорт байдаггүй; түүний сонгоогүй хэд хэдэн сорт байсаар байгаа!” гэж хэлсэн. Түүний хэлэх гэсэн зүйл бол 14 сорт тийм ч олон биш, зааварлагчийн сонгоогүй өөр сортууд байсаар байгаа тул зааварлагч буруу юм хийгээгүй гэсэн үг байв. Ингэж хэлсэн хүн мулгуу биш гэж үү? Энэ бол мулгуу, хүний хэл ойлгодоггүй, яагаад энэ асуудлыг задлан шинжилж байгааг минь мэдэхгүй байгаа хэрэг юм. Сонгинын үрийг сонгосны дараа зааварлагч дор хаяж найман сортын төмс бас сонгожээ. Ийм олон сорт сонгох зорилго нь юу байсан бэ? Хүн бүрийн оюуныг тэлж, янз бүрийн өөр амтыг амтлуулах явдал байв. Зааварлагч үр сонгох нь ах, эгч нарт ашиг тустай байх зарчимд үндэслэх ёстой гэж үзжээ. Түүний сэдлийг юу гэж бодож байна вэ? Хүн бүрийн өмнөөс бодож, хүн бүрд үйлчлэх хандлагад үндэслэн үйлдэх нь Бурханы гэрийн шаарддаг зарчим мөн үү? (Биш.) Тэгвэл үр сонгох Бурханы гэрийн зарчим юу вэ? Бидний байнга иддэггүй зарим хачин, ховор сортыг бүү тарь. Байнга иддэг сортуудын тухайд гэвэл, хэрвээ бид тэдгээрийг өмнө нь тарьж үзээгүй, нутгийн хөрс, уур амьсгалд тохирох эсэхийг мэдэхгүй бол нэг, хоёр сорт, хамгийн ихдээ гурав, дөрвийг сонго. Нэгдүгээрт, тэдгээр нь нутгийн хөрс, уур амьсгалд тохиромжтой байх ёстой; хоёрдугаарт, ургуулахад амархан, өвчин, хортон шавжид өртөмтгий биш байх ёстой; гуравдугаарт, дараа жилийнхээ үрийг өгөх ёстой; эцэст нь, ургац сайн өгөх ёстой. Хэрвээ амттай ч ургац муутай бол тохиромжгүй. Үр сонгох явдлаас харахад энэ зааварлагч зарчмын дагуу ажилласан уу? Тэр эрж хайсан уу? Дуулгавартай байсан уу? Бурханы гэрийг бодолцсон уу? Үүрэг гүйцэтгэхэд байх ёстой хандлагаар ажилласан уу? (Үгүй.) Тэр цадиггүй авирлаж, муу юм хийж, Бурханы гэрийн ажлын зохицуулалтыг илт зөрчиж, юмыг өөрийнхөөрөө хийж байсан нь тодорхой байна! Тэрээр хувийн сониуч зан, зугаацах хүслээ хангахын тулд Бурханы тахилыг ийм маягаар үрэн таран хийж, ийм чухал даалгаврыг тоглоом мэт үзсэн ч түүний хуурамч удирдагч асууж лавлаж, хөндлөнгөөс оролцолгүйгээр түүнийг хүссэнээр нь авирлуулсан. Түүнээс, “Чиний сонгосон зааварлагч үнэхээр ямар нэг ажил хийсэн үү? Үр дүн нь ямар байсан бэ? Үр сонгох тухайд чи түүнд шалгаж өгч тусалсан уу?” гэж асуухад тэр энэ явдалд анхаарал хандуулаагүй бөгөөд зөвхөн “Үрийг тарьчихсан; тарих үед бид талбай дээр очсон” гэж л хэлсэн. Тэр өөр ямар ч асуудлыг тоогоогүй. Эцэст нь энэ зааварлагчийн асуудлыг хэрхэн олж илрүүлсэн бэ? Тэр бага зэрэг гүзээлзгэнэ тарьсан бөгөөд холбогдох техникийн тодорхойлолтын дагуу гүзээлзгэнийн ургамлыг эхний жилдээ хучих ёсгүй, эсвэл жимс ургуулж болохгүй, бүх цэцгийг нь тайрч авах ёстой; эс бөгөөс хоёр дахь жилдээ ямар ч жимс гарахгүй, эхний жилдээ жимс гарсан ч маш жижигхэн байна. Мэргэжилтнүүд үүнийг зааварлагчид хэлсэн ч тэр сонсоогүй. Түүний тайлбар нь эхний жилдээ гүзээлзгэнийн ургамлыг гялгар уутаар хучиж, жимс ургуулж болно гэсэн онлайн мэдээлэлд үндэслэсэн байв. Үүний үр дүнд үрээр бүрхэгдсэн янз бүрийн хачин хэлбэртэй жижиг гүзээлзгэнэ ургасан—зарим нь исгэлэн, зарим нь чихэрлэг, зарим нь амтгүй—бүх төрлийнх байсан. Асуудал ийм ноцтой болсон байхад тэнд байсан хуурамч удирдагчид үүнийг бүрэн үл тоосон. Яагаад? Учир нь тэд угаасаа тэр гүзээлзгэнийг идэж чадахгүй гэж бодсон тул асуудлыг үл тоомсорлохоор шийдсэн. Ямар нэг зүйлийг идэж чадахгүй байна гэдэг нь үүнийг тоох ёсгүй гэсэн үг үү? Тэдний идэх төмс, сонгинын тухайд гэвэл—тэд тэдгээрийг тоосон уу? Энэ хуурамч удирдагчдын хэн нь ч тоогоогүй; тэд зүгээр л зааварлагчийн хүссэнээрээ авирлахыг харж байсан. Нэг өдөр Намайг тэдэн дээр очиход нэг хүн шанцай хуучирсан, удахгүй хураахгүй бол хэн ч идэж чадахгүй, дэмий үрэгдэнэ гэж мэдээлсэн. Гэвч зааварлагч шанцайг хураалгүй орхихоор зүтгэж, хэрвээ хураавал өөр ногоо тарих хэрэгтэй болно, тэгэх нь төвөгтэй гэж хэлсэн. Энэ талаар мэдэж байсан хэр нь хуурамч удирдагчид юу ч хийгээгүй. Эцэст нь Дээрх тэдэнд шанцайг хурдан хурааж, нөхцөл байдлыг зохицуул гэж тушаасан; эс бөгөөс шанцай газар эзэлж, зуны ногоо тарихад саад болох байв. Ажилд ийм ноцтой асуудал гарсан хэр нь хуурамч удирдагчдын хэн нь ч энэ талаар юу ч хийгээгүй, тэд хүмүүсийг гомдоохоос дэндүү их айсан. Учир нь зааварлагчийг хуурамч удирдагч дэвшүүлсэн бөгөөд түүнийг дэвшүүлснийхээ дараа ажлыг нь хэзээ ч шалгаагүй, хүссэнээрээ авирлахыг нь зөвшөөрч, дэмжлэг үзүүлж, арыг нь даасан, бусад удирдагчид хөндлөнгөөс оролцож зүрхлээгүй, тэдэнтэй гар нийлж мууг үйлдсэн тул эцэст нь маш олон бэрхшээл үүссэн. Энэ бол удирдагчдын хийсэн ажил юм. Тэднийг удирдагчид гэж нэрлэсэн хэвээр байж болох уу? Ийм ноцтой асуудал яг хамар дор нь болж байхад тэд үүнийг шийдвэрлэх нь бүү хэл, асуудал гэж таньж ч чадаагүй. Тэд хуурамч удирдагчид биш гэж үү? (Мөн.) Нэг талаар тэд бялдууч байсан бөгөөд бусдыг гомдоохоос айж байсан. Нөгөө талаар тэд асуудал хэр ноцтой болохыг мэдээгүй, үнэн зөв дүгнэлт хийгээгүй, энэ бол асуудал гэдгийг мэдээгүй, энэ ажил өөрсдийнх нь үүрэг хариуцлагын цар хүрээнд багтдагийг мэдээгүй. Тэд ямар ч нэмэргүй, үрэн таран хийгчид биш гэж үү? Энэ нь үүрэг хариуцлагаа цалгардуулсан хэрэг биш гэж үү? (Мөн.) Энэ бол дөрөв дэх нөхцөл байдал: зааварлагчид Бурханы гэрийн ажлын зохицуулалтыг зөрчиж, юмыг өөрийнхөөрөө хийх. Бид нэг жишээ татсан бөгөөд энэ хэрэг дээр хуурамч удирдагчид үүрэг хариуцлагаа цалгардуулж байсныг ил болгож, хуурамч удирдагчдын уг чанар-мөн чанарыг илчилсэн.

V. Бие даасан хаанчлал байгуулдаг антихрист зааварлагчдад хуурамч удирдагчид хэрхэн ханддаг тухай

Бас нэг нөхцөл байдал бол зааварлагч дээд тушаалтныхаа эсрэг тэрсэлж, бие даасан хаанчлал байгуулдаг—эдгээр зааварлагч бол антихрист юм. Зааварлагч дорд хэв чанартай, хүн чанар муутай, муу юм хийж цадиггүй авирладаг гэх мэт асуудлын тухайд хуурамч удирдагчид хяналт тавих үүргээ гүйцэтгэж чаддаггүй. Мөн уг хүн ажилд тохирох эсэхийг тодорхойлохын тулд ийм зааварлагчдын хийж буй ажил болон тэдний асуудлуудыг цаг тухайд нь шалгаж, асууж лавлаж чаддаггүй. Үүний нэгэн адилаар, хуурамч удирдагчид хорлонтой, харгис хүмүүс болох антихристүүдийн уг чанар-мөн чанарыг нэвт харж бүр ч чаддаггүй. Нэвт харж чаддаггүйгээр үл барам, үүний зэрэгцээ энэ хүмүүсээс жаахан айж, бага зэрэг аргагүйдэж, хүчин мөхөстөж, ихэвчлэн антихристүүдэд дөрлүүлэхдээ тулдаг. Энэ нь хэр ноцтой болох боломжтой вэ? Антихристүүд хуурамч удирдагчдын ажлын хүрээнд бүлэглэл байгуулж, өөрсдийн хүчийг цуглуулж, бие даасан хаанчлал байгуулж, эцэст нь эрх мэдлийг гартаа авч, шийдвэр гаргаж эхэлдэг ба хуурамч удирдагчдыг нэр төдий удирдагч болгон хувиргадаг. Энэ хуурамч удирдагчид антихристүүдийн шийддэг, мэддэг зүйлсийг ер мэдэхгүй үлдэж, тэдний талаар ямар ч мэдээлэлгүй байдаг. Ямар нэг зүйл тохиолдож, хэн нэгэн түүнд мэдээлсний дараа л эдгээр зүйлийг мэддэг боловч тэр үед аль хэдийн оройтсон байдаг. Хуурамч удирдагчид бүр антихристүүдээс яагаад өөрт нь мэдэгдээгүйг асуудаг ба тэд: “Чамд хэлээд ямар хэрэгтэй юм бэ? Чи юуны ч талаар шийдвэр гаргаж чадахгүй тул үүнийг чамтай ярилцах шаардлагагүй байсан, бид өөрсдөө шийдвэр гаргасан. Бид чамд мэдэгдсэн ч гэсэн чи гарцаагүй зөвшөөрөх байсан. Чи ямар санал хэлж чадах байсан юм бэ?” гэдэг. Хуурамч удирдагчид ийм хэрэг дээр аргагүйддэг. Хэрвээ чи эдгээр антихристийг ялган таньж, шийдвэрлэж, зохицуулж чадахгүй бол Дээрхэд мэдээлэх ёстой, гэтэл чи тэгж зүрхэлдэг ч үгүй—чи ямар ч нэмэргүй амьтан биш гэж үү? (Тийм.) Ийм хэрэг явдалтай тулгарах үедээ ямар ч нэмэргүй энэ том амьтад Над дээр ирж нулимс унаган гомдоллож, “Энэ миний буруу биш; би тэр шийдвэрийг гаргаагүй. Тэдний гаргасан шийдвэр зөв, буруу байсан нь надтай холбоогүй, учир нь тэд үүнийг хийхдээ надад мэдэгдээгүй, надад хэлээгүй” хэмээн гонгинодог. Тэд үүгээрээ юу гэж хэлж байна вэ? (Тэд хариуцлагаас зайлсхийж байна.) Удирдагчийн хувьд чи эдгээр асуудлыг мэдэж, ухамсарлаж байх ёстой; хэрвээ антихристүүд чамд юм хэлэхгүй бол чи яагаад өөрөө идэвх санаачилга гарган очиж асуудаггүй юм бэ? Удирдагчийн хувьд чи хэрэг явдал бүрийг зохион байгуулж, удирдаж, шийдвэр гаргаж байх ёстой; хэрвээ тэд чамд юу ч мэдэгдэхгүй, өөрсдөө шийдвэр гаргаж, дараа нь чамаар гарын үсэг зуруулахаар нэхэмжлэл илгээж байвал тэд чиний эрх мэдлийг булааж байгаа биш гэж үү? Антихристүүд чуулганы ажлыг үймүүлэхтэй тулгармагцаа хуурамч удирдагчид балмагддаг; тэд чонотой тулгарсан тэнэг хүн мэт арга мухардан, нэр төдий удирдагч болон хувирч, эрх мэдлээ булаалгах зуураа хүчин мөхөстөн зогсдог. Тэд энэ талаар ганц ч зүйл хийж чаддаггүй—ямар арчаагүй амьтад вэ! Тэд асуудал шийдвэрлэж чаддаггүй, антихристүүдийг ялган таньж, ил болгож чаддаггүй, ямар нэг муу үйл хийхийг нь хязгаарлаж лавтайяа чадахгүй. Үүний зэрэгцээ тэд эдгээр асуудлыг Дээрхэд мэдээлдэггүй. Тэд ямар ч нэмэргүй амьтад биш гэж үү? Чамайг удирдагчаар сонгох ямар хэрэгтэй юм бэ? Антихристүүд муу юм хийн цадиггүй авирлаж, тахилыг ил тод үрэн таран хийж, чуулган дотор өөрсдийн толгойлдог хүчийг бүрдүүлж, бие даасан хаанчлал байгуулдаг; харин чи тэднийг хянаж, ил болгож, хязгаарлаж, зохицуулж огт чаддаггүй атлаа Над дээр ирж гомдоллодог. Чи ямар гээчийн удирдагч вэ? Чи үнэхээр ямар ч нэмэргүй амьтан! Антихристүүдийн толгойлсон энэ бүлэглэлүүд юу ч хийж байлаа гэсэн өөр хоорондоо нууцаар ярилцаж, зөвшөөрөлгүйгээр шийдвэр гаргадаг. Тэд удирдагчдад шийдвэр гаргах эрхийг байтугай, юу болж байгааг мэдэх эрхийг ч өгдөггүй. Тэд удирдагчдыг шууд үгүйсгэж, бүх эрх мэдлийг өөрсдөө атгаж, бүхнийг шийддэг. Тэднийг удирдах үүрэгтэй удирдагчид энэ бүхний дунд юу хийж байна вэ? Тэд энэ ажлыг шалгаж, хянаж, удирдаж, шийдвэр гаргаж огт чаддаггүй. Эцэст нь тэд антихристүүдэд эрх мэдлээ алдаж, антихристүүд өөрсдийг нь дээрээс удирдахад хүргэдэг. Энэ асуудал хуурамч удирдагчдын ажлаас үүдэлтэй биш гэж үү? Энэ асуудлын мөн чанар юу вэ? Энэ хаанаас үүдэлтэй вэ? Энэ нь хуурамч удирдагчид хэв чанар муутай, ажлын чадваргүй, антихристүүд тэднийг огт тоодоггүйгээс үүдэлтэй. Антихристүүд “Чи удирдагчийн хувьд юу хийж чадах юм бэ? Би чамайг сонсохгүй хэвээр байна, чамайг алгасаж юм хийсээр байх болно. Хэрвээ чи үүнийг Дээрхэд мэдээлбэл бид чамайг тарчлаана!” гэж боддог. Хуурамч удирдагчид ийм асуудлыг мэдээлж зүрхэлдэггүй. Хуурамч удирдагчид ажлын чадваргүйгээс гадна зарчмыг баримтлах зориггүй, хүмүүсийг гомдоохоос айдаг, үнэнч байдал огт байхгүй—энэ ноцтой асуудал биш гэж үү? Хэрвээ тэдэнд үнэхээр бага зэрэг хэв чанартай бөгөөд үнэнийг ойлгодог байсан бол эдгээр нөхөд муу гэдгийг хараад, “Би ганцаараа тэднийг ил болгож зүрхлэхгүй, тиймээс эдгээр асуудлыг шийдвэрлэхийн тулд үнэнийг илүү их эрэлхийлж, ойлгодог хэдэн ах, эгчтэй нөхөрлөнө. Тэдэнтэй нөхөрлөсний дараа ч антихристүүдийг зохицуулж чадахгүй бол би асуудлыг Дээрхэд мэдээлж, тэднээр шийдвэрлүүлнэ. Би өөр юу ч хийж чадахгүй, гэхдээ би эхлээд Бурханы гэрийн ашиг сонирхлыг хамгаалах ёстой; нэвт харсан асуудал, олж илрүүлсэн асуудлуудаа үргэлжлүүлэн өрнүүлж яавч болохгүй” гэх байсан. Энэ нь асуудлыг шийдвэрлэх арга зам биш гэж үү? Үүнийг бас хариуцлагаа биелүүлсэн гэж үзэж болохгүй гэж үү? Хэрвээ чи ингэж чаддаг бол Дээрх чамайг хэв чанар муутай, ажлын чадамжгүй гэж хэлэхгүй. Гэхдээ чи Дээрхэд асуудал мэдээлж ч чадахгүй тул чамайг ямар ч нэмэргүй амьтан, хуурамч удирдагч гэж тодорхойлдог. Чи хэв чанар муутай, ажлын чадамжгүйгээс гадна антихристүүдийг ил болгож, тэдэнтэй тэмцэхийн тулд Бурханд найдах итгэл, зориг ч чамд байхгүй. Чи ямар ч нэмэргүй амьтан биш гэж үү? Антихристүүдэд эрх мэдлээ булаалгасан хүмүүс өрөвдөлтэй юу? Тэд өрөвдөлтэй сонсогдож магадгүй; тэд ямар нэг муу юм хийгээгүй, ажилдаа маш болгоомжтой, алдаа гаргахаас, засалт туулахаас, ах, эгч нарт басамжлагдахаас ихэд айдаг. Гэсэн ч тэд эцэст нь яг нүднийхээ өмнө антихристүүдэд эрх мэдлээ бүрмөсөн булаалгаж, хэлсэн юм нь үр дүнгүй болж, байсан ч, байгаагүй ч ялгаагүй болдог. Тэд өнгөн дээрээ өрөвдөлтэй харагдаж болох ч үнэндээ нэлээд жигшмээр. Надад хэлээч, хүмүүсийн шийдвэрлэж чадахгүй асуудлыг Бурханы гэр шийдвэрлэж чадах уу? Хүмүүс асуудлыг Дээрхэд мэдээлэх ёстой юу? (Тийм, тэгэх ёстой.) Бурханы гэрт шийдвэрлэх боломжгүй асуудал гэж үгүй, Бурханы үг ямар ч асуудлыг шийдвэрлэж чадна. Чамд Бурханд итгэх жинхэнэ итгэл бий юу? Хэрвээ чамд ийм өчүүхэн итгэл ч байхгүй бол чи яаж удирдагч байх шаардлагыг хангаж чадах юм бэ? Чи арчаагүй амьтан биш гэж үү? Энэ зөвхөн хуурамч удирдагч байх тухай биш; чамд Бурханд итгэх хамгийн наад захын итгэл ч байхгүй. Чи бол үл итгэгч, удирдагч байхад зохисгүй!

Удирдагч, ажилчдын дөрөв дэх хариуцлагын тухайд бид хуурамч удирдагчид ажлын янз бүрийн зүйл болон зааварлагчдад хэрхэн ханддагийг ил болгохын тулд таван нөхцөл байдлыг жагсаалаа. Энэ таван нөхцөл байдалд үндэслэн бид хуурамч удирдагчдын хэтэрхий муу хэв чанар, чадамжгүй байдал, бодитой ажил хийх чадваргүй байдлын янз бүрийн илрэлийг задлан шинжилсэн. Ийм маягаар нөхөрлөснөөр хуурамч удирдагчдыг ялган таних талаар арай илүү ойлгож авав уу? (Тийм.) За тэгвэл, өнөөдрийн нөхөрлөлөө ингээд дуусгая. Баяртай!

Удирдагч, ажилчдын үүрэг хариуцлага (4)

5-р зүйл: Ажлыг саадгүй явуулахын тулд төрөл бүрийн ажлын байдал болон ахиц дэвшлийг байнга цаг тухайд нь ойлгож мэдэх, ажил дээрх асуудлыг даруй шийдвэрлэж, гажуудлыг засаж, дутагдлыг залруулж чаддаг байх

Өнөөдрийн нөхөрлөл бол удирдагчид болон ажилчдын тав дахь үүрэг хариуцлагын тухай юм: “Ажлыг саадгүй явуулахын тулд төрөл бүрийн ажлын байдал болон ахиц дэвшлийг байнга цаг тухайд нь ойлгож мэдэх, ажил дээрх асуудлыг даруй шийдвэрлэж, гажуудлыг засаж, дутагдлыг залруулж чаддаг байх.” Бид хуурамч удирдагчдын янз бүрийн илрэлийг задлан шинжилж, хуурамч удирдагчид энэ ажилд хариуцлагаа биелүүлдэг эсэх, үүргээ чанд баримталж, ажлыг сайн гүйцэтгэдэг эсэхийг харахын тулд энэ хариуцлага дээр төвлөрөх болно.

Хуурамч удирдагчид тав тухтай байдалд ташуурдаг бөгөөд ажлыг ойлгохын тулд жирийн гишүүдтэй гүнзгий харилцдаггүй

Удирдагч, ажилчдын тав дахь үүрэг хариуцлага нь эхлээд “төрөл бүрийн ажлын байдал болон ахиц дэвшлийг байнга цаг тухайд нь ойлгож мэдэх” тухай дурдсан байдаг. “Төрөл бүрийн ажлын байдал” гэдэг нь юуг хэлдэг вэ? Энэ нь ажлын тодорхой нэг зүйлийн одоогийн төлөв байдал ямар байгааг хэлдэг. Энд удирдагч, ажилчид юу ойлгох ёстой вэ? Тухайлбал: Боловсон хүчин яг ямар ажил хийж байгаа, юу хийгээд завгүй байгаа, эдгээр үйл ажиллагаа зайлшгүй шаардлагатай эсэх, гол, чухал ажил мөн эсэх, эдгээр боловсон хүчин хэр үр бүтээлтэй байгаа, ажил саадгүй урагшилж байгаа эсэх, боловсон хүчний тоо ажлын ачаалалтай таарч байгаа эсэх, хүн бүрд хангалттай их ажил өгөгдсөн эсэх, тодорхой нэг ажил дээр хэтэрхий олон боловсон хүчин байгаа эсэх—хэтэрхий бага ажил дээр хэт олон хүн хуваарилагдаж, ихэнх нь сул зогсож байгаа эсэх—эсвэл ажлын ачаалал хэтэрхий их байхад боловсон хүчин хэтэрхий цөөхөн байгаа, зааварлагч нь үр дүнтэй зааварчилж чадахгүй, улмаар ажлын бүтээмж буурч, явц удааширсан тохиолдол байгаа эсэх. Эдгээр нь удирдагчид, ажилчдын ойлгох ёстой бүх нөхцөл байдал юм. Түүнчлэн ажлын зүйл тус бүрийг гүйцэтгэх явцад хэн нэгэн үймүүлж эсвэл хорлон сүйтгэж байгаа эсэх, хэн нэгэн ахиц дэвшлийг хойш татаж, хорлож байгаа эсэх, аливаа төрлийн хөндлөнгийн нөлөө юм уу хааш яаш байдал байгаа эсэхийг ч гэсэн удирдагч, ажилчид ойлгох ёстой. Тэгвэл тэд яаж эдгээр асуудлын талаар ойлголттой болох вэ? Зарим удирдагч хааяа нэг утсаар ярьж, “Та нар яг одоо завгүй байна уу?” гэж асуудаг. Тэгээд нөгөө тал нь маш их завгүй байна гэж хэлэхийг сонсоод, “Сайн байна, та нар завгүй л байгаа бол миний санаа амарлаа” гэж хариулж болох юм. Ийм маягаар ажиллахыг та нар юу гэж бодож байна? Энэ асуултын талаар юу гэж бодож байна вэ? Энэ үнэхээр чухал, зайлшгүй асуух ёстой асуулт мөн үү? Энэ бол хуурамч удирдагчдын ажлын онцлог шинжюм—тэд зүгээр л оромдож байгаа. Мөс чанараа жаахан амраахын тулд багахан өнгөц ажил хийснээрээ сэтгэл нь ханадаг ч тэд бодит ажил хийхэд анхаарлаа төвлөрүүлдэггүй, ажлын одоогийн төлөв байдлыг ойлгохын тулд жирийн гишүүд, баг тус бүр лүү бүр ч очдоггүй. Тухайлбал, боловсон хүчний зохицуулалт тохиромжтой эсэх, ажил хэрхэн хийгдэж байгаа, ямар нэг асуудал гарсан эсэх—эдгээр нь хуурамч удирдагчдын асууж лавладаггүй бодитой асуудал юм. Оронд нь тэд нар салхинд цохиулахгүйгээр үл анзаарагдах газар олж идэж, ууж, зугаацдаг. Тэд хааяа нэг захиа явуулах юм уу өөрсдийнхөө өмнөөс хэн нэгнээр асуулгасан төдийхнөөр ажлаа хийсэн гэж үздэг. Тэр бүү хэл, ах эгч нар тэднийг арав хоног эсвэл хагас сар харахгүй байх боломжтой. Ах эгч нараас “Танай удирдагч юу хийгээд завгүй байгаа юм бэ? Тэр бодитой ажил хийж байна уу? Та нарт удирдамж өгч, асуудлуудыг шийдвэрлэж байна уу?” гэж асуухад тэд “Ярихын ч хэрэггүй, бид удирдагчаа нэг сар хараагүй. Сүүлд бидэнд цуглаан хийж өгснөөсөө хойш огт ирээгүй, одоо бидэнд олон асуудал байхад шийдвэрлэхэд маань туслах хэн ч алга. Манай бүлгийн зааварлагч болон манай ах эгч нар хамтдаа залбирч, зарчмуудыг эрж хайж, ажлыг хэлэлцэж, хамтран ажиллаж байгаа, өөр арга байхгүй. Удирдагч энд үр дүнтэй ажиллаж чадахгүй байна; бид одоо удирдагчгүй байгаа” гэж хариулдаг. Энэ удирдагч ажлаа хэр сайн хийж байна вэ? Дээрх тэр удирдагчаас “Сүүлийн кино дууссаны дараа чи ямар нэг шинэ зохиол авсан уу? Одоо ямар зураг авалттай байна? Ажил хэр явагдаж байна?” гэж асуудаг. Удирдагч: “Би мэдэхгүй. Сүүлийн киноны дараа би тэдэнтэй нэг цуглаан хийсэн, тэрний дараа бүгд эрч хүчтэй байсан, сөрөг байгаагүй, ямар ч бэрхшээл байгаагүй. Түүнээс хойш бид дахиж уулзаагүй. Та тэдний одоогийн нөхцөл байдлыг мэдмээр байвал би утсаар яриад асууж өгч чадна шүү” гэж хариулдаг. “Чи нөхцөл байдлыг нь ойлгохын тулд яагаад эртхэн утсаар яриагүй юм бэ?” “Яагаад гэвэл, би хэтэрхий завгүй, хаа сайгүй цуглаанд оролцож байсан юм. Тэдний ээлж хараахан болоогүй. Би дараагийн удаа тэдэнтэй цуглаан хийхдээ л нөхцөл байдлыг нь ойлгож чадна.” Энэ бол чуулганы ажилд хандах түүний хандлага юм. Дээрх тэгэхэд нь ингэж хэлдэг: “Чи кино хийх ажлын одоогийн нөхцөл байдал, асуудлыг мэдэхгүй юм байна. Тэгвэл сайн мэдээний ажлын ахиц дэвшил ямар байгаа вэ? Аль улсын сайн мэдээний ажил хамгийн сайн, хамгийн хүслэнт байдлаар түгж байна вэ? Аль улсын хүмүүс харьцангуй сайн хэв чанартай, хурдан ухамсарладаг вэ? Аль улсын чуулганы амьдрал илүү сайн байгаа вэ?” “Аан, би зөвхөн цуглаанд анхаарлаа төвлөрүүлээд, эдгээр зүйлийг асуухаа мартсан байна.” “Тэгвэл сайн мэдээний багт хэдэн хүн гэрчлэл хийж чаддаг вэ? Хэдэн хүнийг гэрчлэл хийлгүүлэхээр хөгжүүлж байгаа вэ? Аль улсын чуулганы ажил, чуулганы амьдралыг хэн хариуцаж, хянан дагаж байгаа вэ? Хэн усалж, хариулж байна вэ? Янз бүрийн улсын чуулганы шинэ гишүүд чуулганы амьдралаар амьдарч эхэлсэн үү? Тэдний үзэл, төсөөлөл бүрэн шийдвэрлэгдсэн үү? Хэчнээн хүн үнэн замд үндэс сууриа тавьж, шашны хүмүүсийн төөрөгдүүлэлтэд автахаа больсон бэ? Нэг, хоёр жил Бурханд итгэснийхээ дараа хэчнээн хүн үүргээ гүйцэтгэж чадах вэ? Чи эдгээр зүйлийг ойлгож, ухамсарлаж байна уу? Ажилд асуудал гарахад хэн шийдэж чадах вэ? Сайн мэдээний багт аль бүлэг эсвэл хувь хүн ажлыг хариуцаж, бодит үр дүн гаргаж байгаа вэ, чи мэдэх үү?” “Би мэдэхгүй байна. Хэрвээ та мэдмээр байвал би асууж өгч болно шүү. Яаралтай биш бол завтай болохоороо асуучихъя; би одоо ч завгүй байна!” Ийм удирдагч ямар нэг бодит ажил хийсэн үү? (Үгүй.) Тэд бүх зүйлд “Мэдэхгүй” гэж хэлдэг; өөрсдийг нь асууж шалгаах хоромд л тухайн зүйлийн талаар асууж сураглаж эхэлдэг, тэгвэл тэд юу хийгээд завгүй байдаг вэ? Цуглаанд оролцохоор эсвэл ажил шалгахаар ямар ч баг дээр очсон, тэд ажлын асуудлыг олж тогтоож чаддаггүй, хэрхэн шийдэхээ ч мэддэггүй. Хэрвээ чи янз бүрийн хүмүүсийн байдал, ёс жудаг тэр дор нь нэвт харж чадахгүй бол ядаж ажилд байгаа асуудлыг болон одоогоор ямар ажил хийгдэж байгаа, ямар шатанд явааг нь хянан дагаж, ойлгож, ухамсарлах ёстой биш үү? Гэвч хуурамч удирдагчид үүнийг ч хийж чадахгүй; тэд сохор биш гэж үү? Тэд чуулганы янз бүрийн баг дээр очиж ажлыг хянан дагаж, шалгасан ч жинхэнэ нөхцөл байдлыг огт ойлгодоггүй, гол асуудлуудыг тогтоож чаддаггүй, зарим асуудлыг олж харлаа ч гэсэн шийдэж чаддаггүй.

Өмнө нь огт оролдож үзэж байгаагүй, маш хүч сорьсон киноны зураг авалтад бэлтгэж байгаа нэг кино бүтээлийн баг байсан. Тэд энэ кино зохиолыг хариуцаж авахад тохиромжтой байсан эсэх, найруулагч болон багийнхан энэ ажлыг хийж дуусгах чадвартай байсан эсэх—эдгээр нөхцөл байдлыг тэдний удирдагч мэдэхгүй байв. Тэр ердөө л “Та нар шинэ зохиол хариуцаж авчээ. Тиймээс зураг авалтаа эхлүүл. Би та нарыг дэмжиж, хянан дагана. Чадах чинээгээрээ хичээгээрэй, хүндрэл бэрхшээл гарвал Бурханд залбирч, Бурханы үгийн дагуу шийдээрэй” гэж хэлчхээд явсан. Энэ удирдагч оршин байгаа ямар ч бэрхшээлийг олж харж, тогтоож чадаагүй; ийм маягаар ажил сайн хийгдэх боломжтой юу? Кино бүтээлийн баг энэ зохиолыг хүлээж авсны дараа найруулагч болон багийн гишүүд үргэлж үйл явдлыг задлан шинжилж, хувцас, зураг авалтын өнцгийн талаар ярилцдаг байсан ч кино зураг авалтаа хэрхэн хийхээ огт мэдэхгүй; бүтээлээ албан ёсоор эхлүүлж чадахгүй байлаа. Энэ нь одоогийн байдал биш гэж үү? Эдгээр нь байгаа асуудлууд биш үү? Эдгээр нь удирдагчийн шийдвэрлэх ёстой асуудал биш гэж үү? Тэр удирдагч өдөр бүрийг цуглаанд зарцуулсан ч олон өдрийн цуглааны дараа ямар ч бодитой асуудал шийдэгдээгүй, кино зураг авалт хэвийн явагдаж чадахгүй хэвээр байв. Уг удирдагч үр дүнтэй байсан уу? (Үгүй.) Зүгээр л урам зориг өгөхийн тулд уриа лоозон хашхирсан: “Бид зүгээр сууж болохгүй, Бурханы гэрээс үнэгүй хоол унд идэж амьдарч болохгүй!” Бүр хүмүүст ингэж сургамжилсан: “Та нар бол мөс чанаргүй хүмүүс, ямар ч ичиж зовсон шинжгүйгээр Бурханы гэрээс үнэгүй хоол унд идэж амьдардаг—ичихгүй байна уу?” Ингэж хэлснийх нь дараа хүмүүсийн мөс чанар бага зэрэг зэмлэл мэдэрсэн: “Тийм ээ, ажил маш удаан явагдаж байгаа, тэгсэн ч гэсэн бид өдөрт гурван удаа хооллосоор байна—энэ чинь үнэгүй хоол унд идэж байгаа хэрэг биш үү? Бид үнэндээ ямар ч ажил хийгээгүй. Тэгвэл ажилд гарч байгаа эдгээр асуудлыг хэн шийдэх вэ? Бид шийдэж чадахгүй тул удирдагчаас асуусан, гэтэл удирдагч маань эдгээр асуудлыг хэрхэн шийдвэрлэх талаар нөхөрлөлгүйгээр, хичээнгүйлэн залбирч, Бурханы үгийг уншиж, эв найртай хамтран ажилла гэж л бидэнд хэлсэн.” Уг удирдагч өдөр бүр тэнд цуглаан хийдэг байсан ч асуудлуудыг шийдвэрлэж чадаагүй. Цаг хугацаа өнгөрөхөд зарим хүний итгэл буурч, урагшлах арга замыг олж хараагүй, зураг авалтыг хэрхэн үргэлжлүүлэхээ мэдэхгүй байсан тул тэд сэтгэлээр унасан байдалтай болсон. Тэд удирдагчид эцсийн найдвараа тавьж, зарим бодит асуудлыг шийдэж чадна гэж найдсан ч харамсалтай нь энэ удирдагч сохор хүнээс ялгаагүй байсан, уг мэргэжлээр ч суралцаагүй, ажлыг ойлгодог хүмүүстэй нөхөрлөж, ярилцаж, эрж хайгаа ч үгүй байв. Тэр байнга л Бурханы үгийн номыг бариад, “Би сүнслэг үйл ажиллагаанд зориулсан Бурханы үгийг уншиж байна. Би өөрийгөө үнэнээр зэвсэглэж байна. Намайг хэн ч бүү үймүүл, би завгүй байна!” гэдэг. Эцэст нь улам олон асуудал хуримтлагдаж, ажил хагас саажсан байдалд орсон ч хуурамч удирдагч өөрийгөө маш сайн ажиллаж байна гэж бодсоор байв. Яагаад тэр вэ? Цуглаан зохион байгуулж, ажлын нөхцөл байдлын талаар лавлаж, асуудлуудыг тодорхойлж, Бурханы үгийг хуваалцаж, хүмүүсийн байдлыг хэлж өгч, хүн бүр өөрсдийгөө эдгээр байдалтай жишиж, үүргээ сайн биелүүлэхээр шийдсэн, тиймээс удирдагчийн хувьд үүрэг хариуцлагаа биелүүлсэн, өөрөөс нь шаардагдах бүхнийг хийсэн—мэргэжлийн талуудтай холбоотой зарим ажил сайн явагдахгүй байгаа нь удирдагчийн санаа зовох зүйл биш гэж тэр үзсэн. Энэ ямар төрлийн удирдагч вэ? Чуулганы ажил хагас саажсан байдалд орсон байхад тэр огт санаа зовохгүй, сэтгэл түгшихгүй байна. Хэрвээ Дээрх асууж лавлаж, шавдуулаагүй бол тэрээр доор нь юу болж байгааг огт дурдахгүй, ямар ч асуудал шийдэхгүй, ажлыг зүгээр л сунжруулсаар байх байсан. Ийм удирдагч удирдагчийн үүрэг хариуцлагаа биелүүлсэн үү? (Үгүй.) Тэгвэл тэр цуглаан дээр өдөржин юу ярьдаг байсан бэ? Дэмий чалчиж, ердөө л хоосон сургаал номлож, уриа лоозон хашхирсан. Уг удирдагч ажилд байгаа бодитой асуудлуудыг шийдвэрлээгүй, хүмүүсийн хааш яаш, сөрөг байдлыг шийдвэрлээгүй, хүмүүсийн ажилд байгаа асуудлыг үнэн-зарчмын дагуу хэрхэн шийдвэрлэхээ мэдээгүй. Үүний үр дүнд төсөл бүхэлдээ зогсонги байдалд орж, удаан хугацаанд ямар ч ахиц дэвшил харагдаагүй. Гэтэл уг удирдагч огтхон ч түгшээгүй. Энэ нь хуурамч удирдагч бодитой ажил хийхгүй байгаагийн илрэл биш гэж үү? Хуурамч удирдагчдын энэ илрэлийн мөн чанар юу вэ? Энэ нь үүрэг хариуцлагаа ноцтой умартсан хэрэг биш гэж үү? Ажлаа ноцтой умартаж, үүрэг хариуцлагаа биелүүлэхгүй байх—энэ бол яг хуурамч удирдагчдын хийдэг зүйл. Чи зургийн талбайд зүгээр л хэлбэрдээд, бодитой асуудлуудыг шийдвэрлэдэггүй. Чи хүмүүсийг хуурахын тулд л зургийн талбайд байдаг; чи ямар ч бодит ажил хийлгүйгээр цаг үргэлж тэнд байлаа ч гэсэн, энэ нь юунд ч хүргэхгүй. Ажил болон мэргэжлийн талууд дээр олон янзын асуудал гарч ирдэг, заримыг нь чи шийдвэрлэж чадах ч шийдвэрлэдэггүй—энэ бол аль хэдийн үүрэг хариуцлагаа ноцтой умартсан хэрэг юм. Үүнээс гадна чи нүдээрээ ч, оюун санаагаараа ч сохор: Заримдаа асуудлыг үнэхээр олж илрүүлсэн ч мөн чанарыг нь нэвт харж чаддаггүй. Чи асуудлыг шийдвэрлэж чадахгүй ч чаддаг дүр эсгэж, арай ядан торгоох зуураа үнэнийг ойлгодог хүмүүстэй нөхөрлөж, зөвлөлдөхөөс эрс татгалздаг, Дээрхэд тайлагнадаг ч үгүй, Дээрхээс эрж хайдаг ч үгүй. Яагаад энэ вэ? Чи засалт туулахаас айгаа юу? Дээрх чиний талаарх үнэнийг олж мэдээд, чамайг халчих вий гэж айгаа юу? Энэ нь Бурханы гэрийн ажлыг өчүүхэн төдий ч хамгаалахгүйгээр байр сууринд анхаарлаа төвлөрүүлсэн хэрэг биш үү? Ийм сэтгэлгээтэйгээр чи үүргээ яаж сайн биелүүлж чадах юм бэ?

Удирдагч, ажилчин ямар ч чухал ажил хийдэг бай, энэ ажил нь ямар ч шинж чанартай бай хамаагүй, тэдний эн тэргүүнд тавих зүйл гэвэл ажил яаж явагдаж байгааг ойлгож, ухамсарлах явдал юм. Тэд газар дээр нь аливааг хянан дагаж, асуулт асууж, мэдээллээ өөрийн биеэр авах ёстой. Зүгээр л сураг чимээнд найдаж, бусад хүний тайланг сонсох ёсгүй. Үүний оронд боловсон хүчний нөхцөл байдал, ажил яаж явагдаж байгааг хоёр нүдээрээ ажиглаж, ямар бэрхшээл байгаа, ямар нэг тал Дээрхийн тавьсан шаардлагад нийцэхгүй байгаа эсэх, зарчмыг зөрчсөн эсэх, саад тотгор, үймээн байгаа эсэх, мэргэжлийн ажилтай холбоотой шаардлагатай тоног төхөөрөмж, эсвэл зааварчилсан материал дутагдаж байгаа эсэхийг ойлгох ёстой—тэд энэ бүгдэд анхаарал хандуулах ёстой. Хэр олон тайлан сонслоо ч, сураг чимээ дуулж хэр ихийг олж мэдлээ ч гэсэн, эдгээрийн аль нь ч биечлэн очихыг гүйцэхгүй; юмыг өөрийн нүдээр харах нь илүү үнэн зөв, найдвартай байдаг. Тэд нөхцөл байдлын бүх талыг мэддэг болмогцоо юу болоод байгааг сайн ойлгоно. Ялангуяа хэн нь сайн хэв чанартай, хөгжүүлэх үнэ цэнтэй вэ гэдгийг тодорхой, үнэн зөв ухамсарласан байх ёстой, ингэснээр л тэд хүмүүсийг зөв зүйтэй хөгжүүлж, ашигладаг бөгөөд удирдагч, ажилчид ажлаа сайн хийе гэвэл энэ нь амин чухал. Удирдагч, ажилчид хэв чанар сайтай хүмүүсийг хөгжүүлж, сургах зам болон зарчимтай байх ёстой. Үүнээс гадна, чуулганы ажилд оршдог элдэв асуудал, бэрхшээлийг ойлгож, ухамсарладаг, эдгээрийг яаж шийдвэрлэхээ мэддэг, ажил яаж явагдах, эсвэл ажлын хэтийн ирээдүйн талаар өөрийн гэсэн санаа, саналтай байх ёстой. Хэрвээ тэд иймэрхүү зүйлийн талаар ядах юмгүй, ямар ч эргэлзээ, тээнэгэлзэлгүйгээр тодорхой ярьж чаддаг бол ажлыг явуулахад хавьгүй амархан байх болно. Ийм маягаар ажилласнаар удирдагч үүрэг хариуцлагаа биелүүлнэ, тийм биз дээ? Тэд ажилд буй дээр дурдсан асуудлыг хэрхэн шийдвэрлэхээ сайн мэддэг байх ёстой, эдгээр зүйлийг үргэлж тунгаан бодож байх ёстой. Бэрхшээлтэй тулгарах үедээ тэд эдгээр зүйлийг хүн бүртэй нөхөрлөж, хэлэлцэж, асуудлыг шийдвэрлэхийн тулд үнэнийг эрж хайх ёстой. Ийм маягаар ул суурьтайгаар бодитой ажил хийвэл шийдвэрлэж болохооргүй бэрхшээл гэж үгүй. Хуурамч удирдагчид үүнийг хэрхэн хийхээ мэдэх үү? (Үгүй.) Хуурамч удирдагчид зөвхөн дүр эсгэж, хүмүүсийг хуурч мэхлэхээ л мэднэ. Ойлгодоггүй зүйлээ ойлгодог юм шиг аашилж, ямар ч бодитой асуудлыг шийдвэрлэж чаддаггүй бөгөөд хэрэггүй зүйлс хийгээд л завгүй байдаг. Юу хийгээд завгүй байгааг нь асуухад “Манай байранд хэдэн дэр, мөн кино бүтээлийн багт хувцас хийх жаахан бөс даавуу дутаад, би худалдан авахаар явсан. Бас нэг удаа гал тогоонд хүнс дуусаад, тогооч явах боломжгүй байсан болохоор би гарч авахаас өөр аргагүй болсон, замдаа би хэдэн уут гурил бас авсан. Энэ бүх зүйлийг би өөрөө хийх ёстой болсон” гэж тэд хариулдаг. Үнэхээр нэлээд завгүй байжээ. Тэд зүй ёсны ажлаа цалгардуулж байгаа биш үү? Удирдагчийн үүрэг хариуцлагынх нь цар хүрээнд харьяалагдах ажлыг бол тэд огт тоодоггүй, ямар ч ачаа үүрдэггүй, зөвхөн аргацаахыг л эрмэлздэг. Өөрсдийнх нь хэв чанар нэлээд муу, мөн нүд болон оюун санаа нь хоёулаа харалган байгаа асуудал хангалттай ноцтой атал тэд бас ачаа үүрдэггүй, тав тухад ташуурч, хааяа хааяа хэдэн өдрийг аятай газар өнгөрөөдөг. Хэн нэгэнд асуудал гарч, шийдэл олохоор тэднийг хайх үед тэд хаана ч байдаггүй, үнэндээ юу хийж байгааг нь хэн ч мэддэггүй. Тэд цагаа өөрсдөө зохицуулдаг. Энэ долоо хоногт тэд нэг өглөө нэг багт зориулж цуглаан хийнэ, үдээс хойш амарна, тэгээд орой нь хэрэг явдлыг хэлэлцэхээр ерөнхий хэргийг хариуцсан хүмүүсийг цуглуулна. Дараа долоо хоногт нь тэд гадаад хэргийг хариуцсан хүмүүст зориулж цуглаан хийгээд, "Ямар нэг хүндрэл бэрхшээл байна уу? Энэ хугацаанд та нар Бурханы үгийг уншсан уу? Үл итгэгчидтэй харилцахдаа хазаарлагдаж саадтай учирсан уу?” гэж хайнга асуудаг. Энэ хэдэн асуултыг асуусныхаа дараа тэд цуглаанаа дуусгаж, нүд ирмэхийн зуур нэг сар өнгөрдөг. Тэд ямар ажил хийсэн бэ? Хэдийгээр тэд баг бүрд зориулж ээлжлэн цуглаан зохион байгуулсан ч баг бүрийн ажилд оролцож, удирдан чиглүүлэх нь бүү хэл, аль ч багийн ажлын нөхцөл байдлын талаар юу ч мэдэхгүй, энэ тухай судлаагүй, асууж лавлаа ч үгүй. Тэд ажлын талаар оролцож, хяналт тавьж, чиглэл өгөөгүй, гэхдээ цөөн хэдэн зүйлийг цаг тухайд нь хийсэн: цагтаа хооллох, цагтаа унтах, цагтаа цуглаан хийх. Тэдний амьдрал нэлээд нэгэн хэвийн, өөрсдийгөө сайн арчилдаг ч ажлын гүйцэтгэл нь хангалтгүй байдаг.

Зарим удирдагч нь удирдагч, ажилчны үүрэг хариуцлагаа огтхон ч биелүүлдэггүй, чуулганы мөн чанарын ажлыг хийхийн оронд шалихгүй ерөнхий хэрэг дээр л анхаарлаа төвлөрүүлдэг. Тэд гал тогоог удирдахдаа мэргэшиж, “Өнөөдөр бүгдээрээ юу идэх вэ? Бидэнд өндөг байгаа билүү? Мах хэр их үлдсэн бэ? Хэрвээ дууссан бол би аваад ирье” гэж үргэлж асуудаг. Тэд гал тогооны ажлыг туйлын чухалд тооцож, ямар ч шалтгаангүйгээр гал тогоогоор эргэлдэж, илүү их загас, илүү их мах идэж, илүү ихийг таашаах талаар үргэлж бодож, огтхон ч эргэлзэх юмгүйгээр хоол иддэг. Баг бүрийн хүмүүс завгүй ажиллаж, үүргээ сайн биелүүлэхэд анхаарлаа төвлөрүүлж байхад эдгээр удирдагч сайн идэж, тун тав тухтай амьдрахад л анхаардаг. Тэд удирдагч болсноосоо хойш чуулганы ажлыг хайхралгүй, аливаа хүнд хүчир хүчин зүтгэлээс зайлсхийсэн төдийгүй өөрсдийгөө тарган цатгалан, улаа бутарсан хацартай байлгахад анхаарал тавьсаар ирсэн. Тэд өдөр бүр яг юу хийдэг вэ? Нэг ч бодитой ажлыг сайн хийлгүй, ямар ч бодитой асуудлыг шийдэлгүйгээр, зарим нэг ерөнхий ажил, ялихгүй хэрэг явдлаар оролдоод завгүй байдаг. Гэсэн ч тэд зүрх сэтгэлдээ ямар ч харуусал мэдэрдэггүй. Бүх хуурамч удирдагч чуулганы гол ажлыг хийдэггүй, ямар ч бодитой асуудлыг шийддэггүй. Тэд удирдагч болсныхоо дараа “Би тодорхой ажлыг хийх цөөн хэдэн хүн олоход л болно, тэгээд өөрөө хийх шаардлагагүй” гэж боддог. Тэд ажлын зүйл бүрд зааварлагч томилчихвол өөрсдөд нь хийх юм үлдэхгүй гэж үздэг. Үүнийгээ удирдлагын ажлыг хийж байна гэж боддог, тэгээд өөрсдийгөө байр суурийнхаа ашиг тусыг эдлэх эрхтэй гэж боддог. Тэд ямар ч бодитой ажилд оролцдоггүй, хяналт тавьдаггүй, чиглэл өгдөггүй, асуудлуудыг шийдэхийн тулд судалгаа, шинжилгээ хийдэггүй. Тэд удирдагчийн үүрэг хариуцлагаа биелүүлдэг үү? Чуулганы ажил ийм маягаар сайн явагдаж чадах уу? Дээрх тэднээс ажлын явцын талаар асуухад тэд: “Чуулганы ажил бүгд хэвийн байгаа. Ажлын зүйл бүр хариуцсан зааварлагчтай байгаа” гэдэг. Хэрвээ тухайн ажилд ямар нэг асуудал байгаа эсэхийг цааш лавлавал тэд “Мэдэхгүй ээ. Ямар ч асуудал байхгүй байх аа!” гэж хариулдаг. Энэ бол хуурамч удирдагчдын ажилдаа ханддаг хандлага юм. Удирдагчийн хувиар чи өөртөө ноогдсон ажилд ямар ч хариуцлагагүй ханддаг; хянан дагахгүй, асууж лавлахгүй, асуудал шийдвэрлэхэд туслахгүйгээр бүгдийг бусдад даатгасан—хуруу нэмэрлэдэггүй ажил даалгагч шиг зүгээр сууж байдаг. Чи үүрэг хариуцлагаа умартаж байна биш үү? Чи албан тушаалтан шиг аашилж байгаа биш үү? Ямар ч тодорхой ажил хийдэггүй, ажлыг хянан дагадаггүй, бодитой асуудлыг шийддэггүй—ийм удирдагч ердөө чимэглэл төдий биш үү? Хуурамч удирдагч биш гэж үү? Энэ бол хуурамч удирдагчийн нийтлэг дүр. Хуурамч удирдагчийн ажил бол ажилд бодитоор оролцохгүй, хянан дагахгүй, ажил доторх асуудлыг эрж хайх юм уу олж тогтоохгүйгээр ердөө л хошуу нэмэрлэж, тушаал өгөх явдал юм. Асуудлыг олж тогтоолоо ч шийдвэрлэдэггүй. Ердөө хуруу нэмэрлэдэггүй ажил заагч мэт аашилж, үүнийгээ ажил хийж байна гэж боддог. Гэсэн ч ийм маягаар удирдах нь амар тайван байдлыг нь алдагдуулдаггүй; өдөр бүр тухтай амьдарч, цаг үргэлж баясгалантай байдаг. Яаж инээмсэглэсээр байж чаддаг байна аа? Би нэг үнэнийг олж илрүүлсэн: Ийм хүмүүс үнэхээр ичгүүр сонжуургүй. Тэд удирдагчийн хувиар ямар ч бодитой ажил хийдэггүй, зүгээр л хэдэн хүнд даалгавар өгөөд, ажил дууслаа гэж тооцдог. Тэд хэзээ ч ажлын байран дээрээ харагддаггүй; чуулганы ажлын явц, үр дүнгийн талаар юу ч мэдэхгүй хэр нь өөрсдийгөө чадварлаг, стандартад нийцсэн удирдагч гэж бодсоор байдаг. Энэ бол огтхон ч бодитой ажил хийдэггүй хуурамч удирдагчийн нийтлэг дүр юм. Хуурамч удирдагчид чуулганы ажилд ачаа үүрдэггүй, хэчнээн олон асуудал гарсан ч санаа зовж, түгшдэггүй; ердөө хэдэн ерөнхий ажил хийж байгаадаа сэтгэл ханаад, өөрсдийгөө бодитой ажил хийсэн гэж боддог. Хуурамч удирдагчдыг Дээрх яаж ч ил болгосон, тэд дотроо тавгүйтдэггүй, ил болголтоос өөрсдийгөө олж хардаггүй; өөрийгөө эргэцүүлж, гэмшдэггүй. Ийм хүмүүс мөс чанар, эрүүл ухаангүй биш гэж үү? Үнэхээр мөс чанартай, эрүүл ухаантай хүн чуулганы ажилд ийм маягаар хандаж чадах уу? Яавч үгүй.

Ерөнхийдөө, өчүүхэн ч болов мөс чанар, эрүүл ухаантай хүмүүс хуурамч удирдагчдын янз бүрийн илрэлийг ил болгохыг сонсоод, өөрсдийгөө эдгээр дүрслэлтэй харьцуулж үзээд их бага хэмжээгээр өөрт нь ийм шинж чанарууд байгааг харж чадна. Тэдний нүүр улайж, тайван бус болж, зүрх сэтгэл нь тавгүйтэж, Бурханд өртэй мэт санагдаж, дотроо нууцхан шийдвэр гаргана: “Өмнө нь би махан биеийн тав тухад ташуурч, ажлаа сайн хийгээгүй, үүрэг хариуцлагаа биелүүлээгүй, бодитой ажил хийгээгүй, асуулт асуухад юу ч мэдэхгүй, үргэлж зайлсхийхийг хүсэж, байнга дүр эсгэж, бусад хүмүүс миний жинхэнэ төрхийг мэдчихвэл нэр хүнд, байр сууриа алдаж, удирдагчийн албан тушаалаа хадгалах боломжгүй болно гэж айдаг байлаа. Одоо л би ийм зан авир ичгүүртэй, цаашид үргэлжлүүлж болохгүй гэдгийг ухаарч байна. Би үйлдэл хийхдээ илүү чин сэтгэлээсээ хандаж, хичээл зүтгэл гаргах ёстой. Хэрвээ цаашид бас л сайн ажиллаж чадахгүй бол уучилшгүй хэрэг болно—мөс чанар минь намайг буруутгана!” Ийм хуурамч удирдагчид бага зэрэг хүн чанар, мөс чанартай хэвээр байдаг; ядаж л мөс чанар нь үүнийг мэдэж байдаг. Миний ил болгохыг сонссоныхоо дараа тэд өөрсдийгөө эдгээр үгээс олж харан, сэтгэл нь түгшиж, “Би үнэхээр ямар ч бодитой ажил хийгээгүй, ямар ч бодитой асуудлыг шийдээгүй. Би Бурханы даалгавар болон удирдагч цолыг хүртэх эрхгүй. Тэгвэл би яах ёстой вэ? Би алдаагаа залруулах ёстой; одоогоос эхлээд би шамдан ажиллаж, бодитой асуудлуудыг шийдвэрлэж, тодорхой ажил бүрд оролцож, үүрэг хариуцлагаасаа бултах, дүр эсгэхээс зайлсхийж, чадлынхаа хэрээр бүхнийг хийх ёстой. Бурхан хүмүүсийн зүрх сэтгэл, сэтгэлийн гүн дэх бодлыг шинждэг; Бурхан хүн бүрийн жинхэнэ хэмжээг мэддэг; би юмыг сайн хийж байна уу, муу хийж байна уу гэдэг нь бус, чин сэтгэлээсээ хийх нь л хамгийн чухал. Хэрвээ үүнийг ч хийж чадахгүй бол би хүн гэж нэрлэгдсээр байж болох уу?” хэмээн эргэцүүлдэг. Ийм маягаар өөрийгөө эргэцүүлж чаддаг байх нь мөс чанартай байна гэсэн үг. Мөс чанаргүй хүмүүсийг хэчнээн ил болгосон ч тэдний нүүр улайхгүй, зүрх нь дэлсэхгүй; тэд зүгээр л юу хүссэнээ үргэлжлүүлэн хийсээр байдаг. Бурханы ил болгосон зүйлээс өөрсдийгөө олж харсан ч тэд хэнэггүй байдаг: “Намайг ямар нэр цохсон биш дээ. Би яагаад айх ёстой гэж? Миний хэв чанар сайн, би авьяастай; Бурханы гэр надаар дутна! Би ямар ч бодитой ажил хийдэггүй гээд юу гэж? Өөрөө хийхгүй байлаа ч би өөр хүнээр хийлгэдэг, тиймээс ажил ямартай ч хийгддэг л биз дээ? Ямар ч байсан, надаас хий гэж шаардсан ажил бүрийг чинь хэнээр хийлгэхээр зохицуулах нь хамаагүй, би чамд хийж өгдөг. Миний хэв чанар сайн, тиймээс би ухаалаг ажилладаг. Ирээдүйд ч гэсэн би өөрийн хүссэнээр амьдралыг аргацааж, таашаасаар байх болно” гэж тэд боддог. Би хуурамч удирдагчид бодитой ажил хийхгүй байгааг хэчнээн задлан шинжилж, ил болгосон ч энэ яригдаж буй хүмүүс хэвээр үлдэж, бүрмөсөн хайнга байдаг: “Бусад хүмүүс юу хүссэнээ л бодож, намайг хүссэнээрээ л хараг—би л яасан ч хийхгүй!” Ийм хуурамч удирдагчид мөс чанартай юу? (Үгүй.) Бид хуурамч удирдагчдын янз бүрийн илрэлийг ил болгох талаар дөрөв дэх удаагаа нөхөрлөж байгаа нь энэ бөгөөд Намайг ийм хүмүүсийг ил болгох бүрд өчүүхэн ч атугай мөс чанартай хүмүүс байж суух газраа олж ядан, ажлаа сайн хийхгүй байгаадаа сэтгэл зовж, хурдан гэмшиж, эрс өөрчлөгдөхөөр нууцхан шийддэг. Харин мөс чанаргүй хүмүүс бол ер бусын ичгүүргүй; тэд юу ч мэдэрдэггүй. Би яаж ч нөхөрлөсөн, тэд зүгээр л үргэлжлүүлэн урьдын адил амьдарч, хүссэнээрээ амьдралыг таашаадаг. “Зарим хүн сайн мэдээний ажлыг хариуцдаг, зарим нь орчуулгын ажлыг, зарим нь кино хийх ажлыг хариуцдаг—чи ямар тодорхой ажил хариуцдаг вэ?” гэж асуухад тэд: “Хэдийгээр ямар нэг тодорхой ажил хийгээгүй ч би бүх зүйлд хяналт тавьж байдаг. Би тэдэнд зориулж цуглаан хийдэг” гэж хэлдэг. Хэрэв чи тэднээс "Чи сард хэдэн цуглаан хийдэг вэ?" гэж асуувал тэд: "Сард бүр дор хаяж нэг том цуглаан, 14 хоног тутамд нэг жижиг цуглаан" гэж хариулах болно. Чи тэднээс “Цуглаан хийхээс өөр ямар тодорхой ажил хийсэн бэ?” гэж асуухад тэд: “Цуглаан хийгээд завгүй байхад би ямар тодорхой ажил хийж чадах юм бэ? Түүнээс гадна, миний удирддаг цар хүрээ маш өргөн, надад тодорхой ажил хийх цаг байхгүй” гэж хариулна. Эдгээр хуурамч удирдагч өөрсдийнх нь зөв—өөрсдөө бол маш тогтвортой, найдвартай удирдагчид гэж боддог! Тэднийг яаж ч ил болгож, зассан бай, энэ тухайд өчүүхэн ч гонсойдоггүй. Хэрвээ Надаар таван хүний хоол хийх гэх мэт тодорхой ажил хийлгэсэн ч Би ердөө дөрвөн хүнд хүрэлцэх хоол хийсэн бол хангалттай ихийг хийгээгүйдээ сэтгэл минь тавгүйтэж, бүгдийг нь сайн хооллож чадаагүйдээ буруутай санагдах болно. Тэгээд яаж энэ алдаагаа нөхөх тухай бодож, дараагийн удаа хүн бүрд хүрэлцэхүйц хоол хийхийн тулд заавал зөв тооцоолох байсан. Мөн хэрэв хэн нэгэн хоол хэт шорвог байна гэж хэлбэл бас л сэтгэл тавгүйтнэ. Би аль хоолны давс ихэдсэн байсныг асууж, дараа нь бусад хүнээс амталгаа нь таарсан байсан эсэхийг асууна. Хүн бүрд таалагдахад хэцүү ч өөрт ногдсон үүргээ сайн гүйцэтгэхийн тулд Би боломжит бүх аргаар оролдох ёстой. Үүнийг үүрэг хариуцлагаа биелүүлэх гэж нэрлэдэг; энэ бол хүмүүст байх учиртай эрүүл ухаан юм. Чи үүрэг хариуцлагаа үргэлж биелүүлэх ёстой; ямар ч ажил байсан, заавал өөрөө оролцох ёстой. Хэрвээ хэн нэгэн өөр санал хэлбэл, хэн байхаас үл хамааран чи буруутайгаа ухаарч, үүнийг сонсоод сэтгэл тавгүйтэж байвал алдаагаа засаж, цаашид хийж буй зүйлдээ зүрх сэтгэлээ зориулж, бага зэрэг зовлон туулах байсан ч сайн хийх ёстой. Хуурамч удирдагчдад ийм мэдрэмж байхгүй тул тэд ямар ч зовлон бэрхшээлийг огт туулдаггүй. Хуурамч удирдагчдыг ил болгосон эдгээр баримтыг сонссоныхоо дараа тэд ер юу ч мэдрэхгүй, хоолоо амтархан идэж, бөх унтаж, жаргаж амьдарсан хэвээр, өдөр бүр баяр хөөртэй, мөрөн дээрээ ямар ч хүнд ачаа үүрсэн мэдрэмжгүй, зүрх сэтгэлдээ буруутайгаа мэдэрсэн шинжгүй байдаг. Ийм хүмүүс ямар төрлийн хүмүүс вэ? Ийм хүмүүсийн ёс жудаг асуудалтай байдаг: Тэд мөс чанаргүй, эрүүл ухаангүй, ёс жудаг муутай. Хуурамч удирдагчдын янз бүрийн илрэлийг маш удаан хугацаанд болгож—эерэг өнцгөөс хангаж, нөхөрлөж, сөрөг өнцгөөс тэднийг ил болгож, задлан шинжилсэн хэр нь—хуурамч удирдагчдын зарим нь өөрсдийнхөө асуудлыг таньж мэдэж чадахгүй, өөрсдийгөө эргэцүүлж, гэмших ямар ч санаагүй хэвээр байдаг. Хэрвээ Дээрхийн ямар ч хяналт, шахалт байгаагүй бол тэд замналаа огт өөрчлөхгүйгээр чадах чинээгээрээ ажлаа аргацаасаар байх байсан. Би тэднийг хэчнээн ил болгосон ч тэд тэндээ тайван, огт ажиггүй суусаар байдаг. Тэд дэндүү ичгүүр сонжуургүй биш гэж үү? Ийм төрлийн хүмүүс удирдагч, ажилчин байхад тохирохгүй; тэд ичиж зовохыг мэдэхгүй маш дорд ёс жудагтай! Хэвийн хүмүүсийн хувьд тусгайлан ил болгуулах нь бүү хэл, дутагдал, өө сэв, эсвэл хийсэн зүйлтэй нь холбоотой зохисгүй эсвэл зарчимд харш ямар нэг зүйлийг хэн нэгэн дурдахыг сонсох төдийд тэдэнд тэсвэрлэхэд хэцүү байх бөгөөд хямарч, ичиж зовж, өөрийгөө хэрхэн өөрчлөх, засах талаар бодно. Харин энэ хуурамч удирдагчид ажлаа бүхэлд нь холион бантан болгосон мөртөө санаа зовж, түгшилгүй, сэтгэл амар амьдарсаар байдаг ба тэднийг хэчнээн ил болгосон ч огтхон ч ажиггүй хэвээр үлддэг—тэд бүр нуугдах газар олж, зугаа цэнгэл эрж хайдаг, мөн үргэлж хаана ч харагдахгүй байдаг. Тэд үнэхээр ичгүүргүй!

Чуулганы удирдагч ядаж мөс чанар, эрүүл ухаантай, түүнчлэн зарим үнэнийг ойлгодог байх ёстой—зөвхөн тэгж байж тэр ачаа мэдэрч чадна. Ачаа мэдэрч байгаагийн илрэлүүд юу вэ? Хэрэв тэр зарим хүн сөрөг, зарим нь гажууд ойлголттой, зарим нь Бурханы гэрийн хөрөнгийг үрэн таран хийж, зарим нь ажлаа хааш яаж хийж, зарим нь үүргээ гүйцэтгэхдээ ажлаа зохих ёсоор хийхгүй, зарим нь үргэлж сүртэй үг чалчдаг ч бодитой ажил хийхгүй байгааг харвал…, чуулганд хэтэрхий олон асуудал байгаа бөгөөд шийдвэрлэх хэрэгтэйг олж мэдвэл, маш их ажил хийгдээгүйг харвал энэ нь түүнд ачааны мэдрэмжийг бий болгодог. Удирдагч болсноос хойш дотор нь байнга гал дүрэлзэж байгаа мэт мэдрэгддэг; хэрэв тэр асуудал олж илрүүлээд шийдвэрлэж чадахгүй бол санаа зовж, түгшиж, нойр, хоолноос гардаг. Цуглаан дээр зарим хүн ажилд нь гарсан асуудлыг тайлагнах үед удирдагч нэвт харж чадахгүй, даруй шийдвэрлэж чадахгүй байсан ч бууж өгдөггүй; өөрсдийгөө уг асуудлыг шийдвэрлэх ёстой гэж үздэг. Залбирч, эрж хайн, хоёр өдөр бодож үзсэний дараа, асуудлыг яаж шийдвэрлэхээ мэдмэгцээ бушуухан уг асуудлыг шийдвэрлэдэг. Асуудлыг шийдвэрлэсний дараа тэрээр даруйхан өөр ажлуудыг шалгаж, хэт олон хүн оролцсон, хүн хүчийг цөөлөх шаардлагатай өөр нэг асуудлыг олж илрүүлдэг. Дараа нь тэр хурдхан цуглаан зарлаж, нөхцөл байдлыг тодорхой ойлгож, хүн хүчийг цөөлөн, ухаалаг зохицуулалт хийж, ингэснээр асуудал шийдвэрлэгддэг. Ачаа үүрдэг удирдагчид аль ажлыг шалгаж байгаа нь хамаагүй, асуудлыг олж тогтоож үргэлж чадна. Мэргэжлийн мэдлэгтэй холбоотой юм уу зарчимд харшилдаг аливаа асуудлын тухайд тэд олж тогтоож, асууж лавлаж, ойлгож авч чаддаг бөгөөд асуудал олж илрүүлсэн үедээ даруйхан шийдвэрлэдэг. Ухаалаг удирдагч, ажилчид чуулганы ажил, мэргэжлийн мэдлэг, үнэн-зарчимтай холбоотой асуудлыг л шийдвэрлэдэг. Тэд амьдралын өдөр тутмын жижиг сажиг асуудалд анхаарал хандуулдаггүй. Бурханы даалгасан сайн мэдээ түгээх ажлын тал бүрд анхаарал хандуулдаг. Тэд харж олж илрүүлж чадсан аливаа асуудлаа асууж лавлаж, шалгадаг. Хэрвээ тэд тухайн үедээ асуудлыг өөрсдөө шийдвэрлэж чадахгүй бол бусад удирдагч, ажилчидтай цуглаан хийж, нөхөрлөж, үнэн-зарчмыг эрж хайж, шийдвэрлэх арга замыг боддог. Хэрвээ тэд өөрсдөө үнэхээр шийдвэрлэж чадахгүй том асуудалтай тулгарвал даруй Дээрхээс эрж, үүнийг Дээрхээр зохицуулуулж, шийдвэрлүүлдэг. Ийм удирдагч, ажилчид бол зарчимтай үйлдэл хийдэг хүмүүс юм. Ямар асуудал байх нь хамаагүй тэд харсан л бол зүгээр орхидоггүй; эдгээр асуудлыг бүрэн ойлгож, дараа нь нэг бүрчлэн шийдвэрлэхээр зүтгэдэг. Бүрэн дүүрэн шийдвэрлэхгүй байлаа ч гэсэн дахиж тийм асуудал гаргуулахгүй. Энэ бол бүх зүрх сэтгэл, хүч чадал, оюун ухаанаараа үүргээ гүйцэтгэж, үүрэг хариуцлагаа бүрэн биелүүлж байгаа хэрэг юм. Бодитой ажил хийдэггүй, бодитой асуудлыг шийдвэрлэхэд анхаарлаа төвлөрүүлдэггүй хуурамч удирдагч, ажилчид нүднийх нь урд байгаа асуудлуудыг ч олж илрүүлж чаддаггүй, ямар ажил хийх ёстойгоо мэддэггүй. Ах эгч нар үүргээ гүйцэтгээд завгүй байгааг хармагцаа тэд туйлын сэтгэл хангалуун болж, энэ бол өөрсдийнх нь бодитой ажлын үр дүн гэж үздэг; ажлын бүх тал нэлээд сайн байна, өөрсдийнх нь биечлэн хийх зүйл нэг их байхгүй, эсвэл шийдэх ёстой асуудал алга гэж боддог, иймээс тэд байр суурийнхаа ашиг тусыг эдлэхэд анхаарлаа төвлөрүүлдэг. Тэд ах эгч нарын дунд өөрсдийгөө гайхуулж, сайрхахыг үргэлж хүсдэг. Ах эгч нарыг харах болгондоо тэд “Сайн итгэгч бай. Үүргээ сайн гүйцэтгэ. Оромдож болохгүй. Хэрвээ сахилгагүйтэж, асуудал таривал би чамайг хална шүү!” гэдэг. Тэд зөвхөн байр сууриа баталж, хүмүүст сургамжлахаа л мэддэг. Цуглааны үеэр тэд үргэлж ажилд ямар асуудал байгаа, удирдлагад нь байгаа хүмүүст ямар нэг бэрхшээл байгаа эсэхийг асуудаг ч бусад нь асуудал, бэрхшээлээ илэрхийлэхэд шийдвэрлэж чаддаггүй. Тэгсэн хэр нь, тэд баяртай хэвээр байдаг ба гэмших сэтгэлгүй амьдарсаар байдаг. Хэрвээ ах эгч нар ямар нэгэн бэрхшээл, асуудал гаргаж ирэхгүй бол тэд өөрсдийгөө ажлаа маш сайн хийж байна гэж бодож, маадгар болдог. Тэд ажлын талаар асуух нь өөрсдөд нь оноогдсон ажил гэж боддог бөгөөд асуудал гарч, Дээрх өөрсдөөс нь хариуцлага нэхэх үед бантдаг. Бусад хүмүүс ажлын бэрхшээл, асуудлыг өмнө нь дэлгэн тавьсан ч тэд ах эгч нарыг үүнийг шийдвэрлэхийн тулд яагаад үнэнийг эрж хайдаггүй юм бэ гэж гомдоллосоор байдаг. Бодитой асуудлыг өөрсдөө шийдвэрлэхийн оронд тэд доорх зааварлагч нартаа хариуцлагаа нялзааж, тодорхой ажил хийж байгаа нэгнийг ширүүн зэмлэдэг. Ийн зэмлэх нь тэдэнд уураа намжаахад тусалдаг бөгөөд тэд бүр өөрсдийгөө бодитой ажил хийж байна гэж гэмших сэтгэлгүй боддог. Тэд асуудлыг илрүүлж, шийдэж чадахгүй байгаадаа хэзээ ч санаа зовж, түгшиж, эсвэл хоолноос гарч, нойр алдаж байсангүй—тэд ийм зовлонг хэзээ ч амсаж байгаагүй.

Би фермийн чуулганд очих бүрдээ зарим асуудлыг шийддэг. Тухай бүрд, шийдвэрлэх зарим нэг тодорхой асуудал олсон болохоороо тийшээ очдог юм биш; зүгээр л наагуур цаагуур явж, чуулган дахь янз бүрийн багийн ажил хэрхэн явж байгааг, баг болгоны хүмүүсийн байдал ямар байгааг харах жаахан чөлөөт цаг гарсан болохоор очдог. Би зааварлагч нарыг дуудан ярилцаж, энэ хугацаанд ямар ажил хийж байсныг, ямар асуудал байгааг асууж, тэднээр зарим асуудлыг дэвшүүлүүлж, дараа нь тэдгээрийг хэрхэн шийдвэрлэх талаар тэдэнтэй нөхөрлөдөг. Тэдэнтэй нөхөрлөх үедээ Би бас зарим шинэ асуудлыг илрүүлж чаддаг. Нэг төрлийн асуудал нь удирдагч, ажилчид ажлаа хэрхэн хийдэгтэй холбоотой асуудал; нөгөөх нь тэдний үүрэг хариуцлагын цар хүрээн дэх ажлын асуудлууд байдаг. Үүнээс гадна, Би тодорхой нэг ажлыг яаж хийх, ажлыг хэрхэн хэрэгжүүлэх, ямар ажил хийх талаар тусалж, тэднийг залж чиглүүлдэг, тэгээд дараагийн удаа очихдоо өмнө даалгасан ажлыг хэрхэн хийсэн талаар асууж, хяналт тавьдаг. Ийм хяналт, шахалт, шалгалт зайлшгүй шаардлагатай. Хэдий энэ нь сүр дуулиантай, орилж хашхирч, чанга яригчаар зарлаж хийдэг зүйл биш ч гэлээ, эдгээр тодорхой ажил, даалгавар нь бодитой ажил хийж чаддаг зарим удирдагч, ажилчнаар дамжин хүрч, хэрэгждэг. Ингэснээр баг бүрийн ажил эмх цэгцтэй болж, ахиц гарч, ажлын бүтээмж нэмэгдэж, үр дүн нь сайжирдаг. Эцэст нь, баг бүрийн бүх хүн үүргээ чанд сахин биелүүлж, юу хийх, хэрхэн хийх ёстойгоо мэддэг. Ядаж л хүн бүр үүргээ биелүүлж, бүгд хийх ажилтай байж, хийдэг зүйл нь Бурханы гэрийн шаардлагын дагуу хийгддэг, мөн зарчмын дагуу хийгдэж чаддаг. Энэ чинь зарим үр дүнд хүрч байгаа хэрэг биш үү? Хуурамч удирдагчид ийм маягаар хэрхэн ажиллахыг мэддэг үү? Хуурамч удирдагчид: “Тэгэхээр Дээрх ажлыг ингэж гүйцэтгэдэг юм байна: зарим хүнийг цуглуулан ярилцаж, бүгд жижиг дэвтэр дээр тэмдэглэл хөтөлж, тэгээд тэмдэглэж дууссаны дараа Дээрхийн ажил дуусна. Хэрвээ Дээрх ажлыг ингэж гүйцэтгэдэг юм бол бид ч гэсэн ингэж хийе” хэмээн тунгаан боддог. Тийнхүү хуурамч удирдагчид ийм маягаар дуурайдаг. Тэд харагдах байдлыг дуурайдаг ч эцэст нь ямар ч бодитой ажил огт хийдэггүй, хий гэж шаардсан ажлыг хэрэгжүүлдэггүй, зүгээр л хий дэмий юм ярьж цаг нөхцөөдөг. Заримдаа Би бас үрсэлгээ хэрхэн ургаж байгааг харах, эсвэл өвлийн улиралд хүлэмжээс хэдэн удаа ургац авах боломжтойг, ургацыг хэр ойрхон усалдгийг мэдэх гэж ногооны талбай, хүлэмж рүү очдог. Эдгээр ажил нь том жижиг гэлтгүй бүгд ногоо тарьж ургуулахтай холбоотой техникийн асуудлуудыг хамардаг бөгөөд хэрвээ хүн хичээнгүйлэн хийвэл гүйцэтгэж чаддаг. Хуурамч удирдагчид голчлон хаана хуурамч байдлаа харуулдаг вэ? Хамгийн тод илрэл нь бодитой ажил хийдэггүй явдал юм; тэд ердөө өөрсдийгөө сайхан харагдуулах зарим ажлыг хийчхээд боллоо гэж үздэг, тэгээд дараа нь байр суурийнхаа ашиг тусыг эдэлж эхэлдэг. Иймэрхүү ажил хэдий их хийсэн ч, энэ нь тэд бодитой ажил гүйцэтгэж байгаа гэсэн үг мөн үү? Хуурамч удирдагчдын ихэнх нь үнэнийг цэвэр бусаар ухамсарладаг, зөвхөн хэдэн бичиг үсэг, хоосон сургаалыг л ойлгодог, ингэснээр бодитой ажлыг сайн хийхэд маш хэцүү байдаг. Зарим хуурамч удирдагч ерөнхий хэрэг явдалтай холбоотой асуудлуудыг ч шийдвэрлэж чаддаггүй; тэд илт хэв чанар муутай, сүнслэг ойлголтгүй байдаг. Ийм хүмүүсийг хөгжүүлэхэд ямар ч үнэ цэн байхгүй. Зарим хуурамч удирдагч хэв чанар багатай ч бодитой ажил хийдэггүй, махан биеийн тав тухад ташуурдаг. Махан биеийн тав тухад ташуурдаг хүмүүс гахайнаас төдийлөн ялгаагүй. Гахай өдрийг унтаж, идэж өнгөрөөдөг. Тэд юу ч хийдэггүй. Гэсэн хэдий ч гахай тэжээн нэг жил шаргуу ажилласны дараа, оны эцэст бүх гэр бүлээрээ махыг нь иддэг, энэ үед гахайг хэрэг болсон гэж хэлж болох юм. Хэрвээ хуурамч удирдагч гахай шиг тэжээлгэж, өдөрт гурван удаа үнэгүй хооллож, ундалж, таргалж, хүчтэй болсон мөртөө бодитой ажил огт хийдэггүй, зүгээр л нэг ямар ч нэмэргүй хүн бол түүнийг тэжээсэн нь дэмий хэрэг биш үү? Ингэлээ гээд хэрэг болсон уу? Ийм хүн зөвхөн товойлгогч болон үйлчилж чадах бөгөөд таягдан хаягдах ёстой. Үнэндээ хуурамч удирдагчийг тэжээснээс гахай тэжээсэн нь дээр. Хуурамч удирдагчид нь “удирдагч” гэх албан тушаалтай байж, энэ албан тушаалд заларч, өдөрт гурван удаа сайн идэж, Бурханы олон нигүүлслийг эдэлж, жилийн эцэс гэхэд тэр бүх идлэг уулгаасаа болж цулцайж, улаа бутарсан байж болох юм—гэхдээ ажил яадаг вэ? Энэ жил ажилдаа гүйцэтгэсэн бүхнээ хар: Чи энэ жил ажлын аль нэг талбарт үр дүн гаргасан уу? Ямар бодитой ажил хийсэн бэ? Бурханы гэр чамаас ажил бүрийг төгс хийхийг шаарддаггүй, гэхдээ чи гол ажлыг сайн хийх ёстой—жишээ нь, сайн мэдээний ажил, кино продакшны ажил, бичвэрт суурилсан ажил гэх мэт. Эдгээр нь бүгд үр дүнтэй байх ёстой. Хэвийн нөхцөл байдалд ихэнх ажил гурваас таван сарын дараа тодорхой үр дүн, ололт амжилт гаргах ёстой; хэрэв жилийн дараа ч үр дүнгүй байвал энэ нь ноцтой асуудал юм. Чиний хариуцлагын цар хүрээнд аль ажил хамгийн үр дүнтэй байсан бэ? Жилийн туршид чи аль ажилд хамгийн их төлөөс төлж, хамгийн их зовсон бэ? Энэ амжилтаа харуулж, Бурханы нигүүлслийг эдэлсэн жилийн хугацаандаа ямар нэг үнэ цэнтэй амжилтад хүрсэн эсэхээ эргэцүүл; чи үүнийг зүрх сэтгэлдээ тодорхой мэдэж байх ёстой. Энэ бүх хугацаанд Бурханы гэрийн хоол хүнсийг идэж, Бурханы нигүүлслийг эдэлж байх зуураа чи яг юу хийж байсан бэ? Ямар нэгэн үр дүнд хүрсэн үү? Хэрэв юунд ч хүрээгүй бол чи зүгээр л аргацааж байна; чи бол жинхэнэ утгаараа хуурамч удирдагч юм. Ийм удирдагчийг халж, таягдан хаях ёстой юу? (Тийм.) Та нар ийм хуурамч удирдагчидтай таарах үедээ тэднийг ялган таньж чадах уу? Тэд бол зүгээр л хуурамч удирдагч, үнэгүй хоолны тасалбар авахын тулд аргацааж байгаа гэдгийг харж чадах уу? Тэд ам хамраа олохгүй иддэг хэр нь хэзээ ч ажлын талаар санаа зовж, түгшсэн мэт харагддаггүй, ямар нэгэн тодорхой ажилд оролцдоггүй, тэр талаар асууж лавладаг ч үгүй. Хэдий асууж лавласан ч тэр нь шалтгаантай байдаг; Дээрх үр дүнгийн талаар тэднийг шахах үед л тэгдэг, эс бөгөөс тэгж төвөг удахгүй. Тэд үргэлж зугаа цэнгэлд ташуурч, ихэнхдээ кино, телевизийн шоу нэвтрүүлэг үзэж байдаг. Тэд бусдад ажлаа даатгаад, бусад бүх хүн үүргээ биелүүлээд завгүй байхад өөрөө амарч, зугаацаж байдаг. Хэрвээ асуудал гарч, чи уг асуудлыг зохицуулуулахаар удирдагчийг хайхад тэр бараа сураггүй байдаг, тэгсэн мөртөө хоолноос хэзээ ч хоцордоггүй. Хоол идсэний дараа бусад нь бүгд ажилдаа орж байхад тэр дахин амрах гээд явчихдаг. Хэрэв чи түүнээс “Та яагаад гадагшаа гарч, ажлыг шалгахгүй байна вэ? Бүгд таны чиглэл заавар, зохицуулалтыг хүлээгээд байна шүү дээ!” гэж асуувал тэр “Намайг хүлээж яах гэсэн юм бэ? Та нар бүгд ажлаа хийж чадна, бүгд ажлаа яаж хийхээ мэдэж байгаа—намайг байхгүй байсан ч ялгаагүй биз дээ? Би жаахан амарч болохгүй гэж үү?” хэмээн хэлнэ. “Энэ амарч байгаа хэрэг үү? Та зүгээр л кино үзэж байна шүү дээ!” “Би мэргэжлийн ур чадвар сурч байна, кино зураг авалт яаж хийдгийг судалж байна.” Тэр бүр шалтаг ч тоочно. Тэрээр ар араас нь угсруулан кино үздэг ба шөнө хүн бүрийг амрах үед тэр ч бас амардаг. Өдөр бүр зүгээр л ингэж аргацаадаг, гэхдээ хэр хэмжээнд хүртэл вэ? Хүн бүр түүнд дургүйцэж, тэрээр хүмүүст эвгүй мэдрэмж төрүүлж, эцэст нь хэн ч түүнд анхаарал хандуулахаа больдог. Надад хэл дээ, хэрэв ийм удирдагч хариуцахгүй бол ажилд ахиц гарсаар байх боломжтой юу? Түүнгүйгээр дэлхий эргэхээ больчих уу? (Эргэсээр байна.) Тэгэхээр түүнийг ил болгох ёстой, тэгж гэмээ нь хүн бүр түүний зүй ёсны ажлаа хийхгүй байгааг, мөн хэн ч түүгээр хазаарлагдах ёсгүйг харж чадна. Зүй ёсны ажлаа хийдэггүй ийм хуурамч удирдагчдыг ил болгож, задлан шинжилж, бүх хүнд таниулах ёстой, тэгээд тэднийг огцруулж, ажлаас чөлөөлөх учиртай! Та нар ийм хуурамч удирдагчтай таарвал ялгаж таньж чадах уу? Хуурамч удирдагчидгүйгээр та нарт ахмадгүй усан цэргүүд шиг санагдах уу? Та нар бие даан ажлаа дуусгаж, үүргээ биелүүлж чадах уу? Хэрвээ чадахгүй бол та нар аюулд орсон байна. Үүргээ сайн биелүүлдэггүй, үлгэр дуурайл үзүүлж удирдаггүй, онлайнаар чааталж цаг нөхцөөдөг иймэрхүү төрлийн хуурамч удирдагчидтай тулгараад—иймэрхүү нөхцөл байдалд та нар ялган таниж чадах уу? Эсвэл тэдний нөлөөнд автаж, дэмий чалчаад, үүргээ хойш тавих уу? Ийм хуурамч удирдагчдыг дагасаар байж болох уу? (Болохгүй.)

Зарим хуурамч удирдагч ховдог, залхуу бөгөөд шаргуу хөдөлмөрөөс тав тухтай байдлыг илүүд үздэг. Тэр ажил хийхийг ч, санаа зовохыг ч хүсдэггүй, хичээл зүтгэл, хариуцлагаас бултаж, тав тухад ташуурахыг л хүсдэг. Тэд идэх, тоглох дуртай, тун залхуу байдаг. Өглөө хүн бүр идэж дууссаны дараа л босдог, шөнө бусад бүх хүн амарч байхад ТВ-ийн олон ангит кино үзсээр байдаг нэг хуурамч удирдагч байдаг байв. Хоол хийх ажлыг хариуцсан нэгэн ах тэсэлгүй түүнийг шүүмжилжээ. Тэрээр тогоочийн үгийг сонсоно гэж та нар бодож байна уу? (Үгүй.) Нэг удирдагч юм уу ажилтан түүнийг зэмлээд, “Чи илүү хичээнгүй байх хэрэгтэй; хийх хэрэгтэй ажлыг хийх ёстой. Удирдагчийн хувиар, ямар ч ажил байсан хамаагүй үүрэг хариуцлагаа биелүүлэх ёстой; ажилд ямар ч асуудал гаргахгүй байх ёстой. Гэтэл одоо асуудал гарсан байхад чи асуудлыг шийдвэрлэхээр очихгүй байна, энэ нь ажилд нөлөөлж байна. Чи байнга ийм маягаар ажиллавал энэ нь чуулганы ажлыг саатуулах биш үү? Чи энэ хариуцлагыг үүрч чадах уу?” гэж хэлсэн гэж бодъё. Тэр үүнийг сонсох байсан уу? Үгүй л болов уу даа. Ийм хуурамч удирдагчдын тухайд шийдвэр гаргах баг түүнийг шуурхай чөлөөлж, өөр ажлын зохицуулалт хийж, чадах зүйлийг нь түүгээр хийлгэх ёстой. Харин хэнд ч хэрэггүй, хаа ч явсан бусдыг холгохыг хүсдэг, юу ч хийж чаддаггүй бол ямар ч үүрэг өгөхгүйгээр явуулах хэрэгтэй. Тэр үүрэг гүйцэтгэхэд тохирохгүй; тэр бол хүн биш, хэвийн хүн чанарын мөс чанар, эрүүл ухаангүй, ичгүүр сонжуургүй. Ажилгүй сэлгүүцэгчтэй адилхан ийм хуурамч удирдагчдыг нэгэнт нэвт харсан бол шууд чөлөөлөх ёстой; тэднийг ятгах гэж оролдсоны хэрэггүй, ажиглах боломж олгох ч ёсгүй, үнэнийг нөхөрлөх ч шаардлагагүй. Тэд хангалттай үнэнийг сонсоогүй гэж үү? Засалт туулсан бол тэд өөрчлөгдөж чадах байсан уу? Өөрчлөгдөж чадахгүй. Хэрвээ хүн хэв чанар муутай, заримдаа утгагүй үзэл бодол тээдэг, эсвэл мэдлэггүй байдлаасаа болоод юмыг цогцоор нь харж чаддаггүй ч хичээнгүй, ачаа үүрдэг, залхуу биш бол тийм хүн үүргээ гүйцэтгэхдээ гажуудалтай ч засалт туулах үедээ гэмшиж чадна. Тэрээр ядаж л удирдагчийн үүрэг хариуцлагыг мэддэг, юу хийх ёстойгоо мэддэг, мөс чанар, хариуцлагын мэдрэмжтэй, зүрх сэтгэлтэй байдаг. Харин залхуу, тав тухтай байдлыг шаргуу хөдөлмөрөөс илүүд үздэг, ачаа үүрдэггүй хүн бол өөрчлөгдөж чадахгүй. Түүний зүрх сэтгэлд ямар ч ачаа байхгүй; хэн ч түүнийг зассан бай, ямар ч нэмэргүй. “Тэгвэл Бурханы шүүлт, гэсгээлт, шалгалт, цэвэршүүлэлт түүн дээр ирвэл энэ нь түүний ачаа үүрдэггүй асуудлыг өөрчлөх биш үү?” гэж зарим хүн хэлдэг. Энэ өөрчлөгдөх боломжгүй; энэ бол хүний уг чанараар тодорхойлогддог зүйл, яг л нохой хог идэх зуршлаа өөрчилж чадахгүйтэй адил юм. Залхуу, ачаа үүрдэггүй мөртөө удирдагч хийж байгаа хүн харах бүрдээ тэр бол хуурамч удирдагч гэдэгт итгэлтэй байж болно. Зарим хүн: “Та яаж түүнийг хуурамч удирдагч гэж хэлж чадаж байна аа? Тэр чинь хэв чанар сайтай, ажигч гярхай, аливааг нэвт харж, төлөвлөгөө зохиож чаддаг. Дэлхий ертөнцийн амьдралд тэр бизнес эрхэлж, гүйцэтгэх захирлаар ажиллаж байсан; мэдлэгтэй, туршлагатай, амьдрал үзсэн хүн шүү дээ!” гэж хэлж магадгүй. Эдгээр чанар түүний залхуу, ачаа үүрдэггүй асуудлыг шийдэж чадах уу? (Чадахгүй.)

Хэт залхуу хүмүүс ямар илрэл, онцлог шинж чанар харуулдаг вэ? Нэгдүгээрт, юу ч хийж байсан тэд хааш яаш үйлдэж, цаг уяж, удаан хөдөлдөг, аль болох амарч, хойшлуулдаг. Хоёрдугаарт, тэд чуулганы ажилд санаа тавьдаггүй. Тэдний хувьд, ийм зүйлд санаа зовох дуртай нь санаа зовж болно. Тэд лав санаа зовохгүй. Ямар нэг юмны талаар санаа зовох бол тэр нь өөрийнх нь алдар нэр, ашиг хонжоо, байр суурь юм—тэдний хувьд хамгийн чухал зүйл бол байр суурийн ашиг тусаа эдэлж чаддаг байх явдал. Гуравдугаарт, тэд ажлынхаа бэрхшээлээс үргэлж зугтдаг; ажил нь ялихгүй ядаргаатай байхыг хүлээн зөвшөөрч чаддаггүй, хэрэв тийм бол маш эгдүүцдэг, бэрхшээлийг тэвчиж, төлөөс төлж чаддаггүй. Дөрөвдүгээрт, ямар ч ажил хийж байсан цөхрөлтгүй оролдож чаддаггүй—үргэлж замын дундаас бууж өгдөг, эцсийг нь үзэж чаддаггүй. Хэрэв түр зуур сайхан ааштай байвал зугаацахын тулд бага сага ажил хийж магадгүй ч урт хугацааны тууштай байдал шаардсан, өөрийг нь байнга завгүй байлгаж, маш их юм бодохыг шаарддаг, махбодыг нь ядраадаг ямар нэг зүйл байвал удалгүй гонгинож гомдоллож эхэлдэг. Жишээ нь, чуулганы ажлыг хариуцаж буй зарим удирдагчид эхэндээ ажил нь шинэ, сонирхолтой санагддаг. Тэд үнэнийг нөхөрлөхдөө их урам зоригтой байдаг ба ах эгч нар асуудалтай байгааг харвал тусалж, асуудлыг нь шийдвэрлэж чаддаг. Гэвч хэсэг хугацаанд цөхрөлтгүй зүтгэснийхээ дараа удирдагчийн ажил хэтэрхий ядаргаатай санагдаж эхлэн, сөрөг болдог—тэд илүү хялбар ажилд шилжихийг хүсдэг, бэрхийг үүрэхийг хүсдэггүй. Ийм хүмүүс хатуужилгүй байдаг. Тавдугаарт, залхуу хүмүүсийн ялгарах өөр нэг онцлог шинж бол бодитой ажил хийх хүсэлгүй байдал нь юм. Махбод нь зовж эхэлмэгц ажлаасаа зайлсхийх, бултах шалтаг бодож олдог эсвэл ажлаа өөр нэгэнд шилжүүлдэг. Харин нөгөө хүн нь ажлыг дуусгасны дараа ичгүүр сонжуургүйгээр гавьяаг нь өөртөө наадаг. Эдгээр нь залхуу хүний таван гол онцлог шинжюм. Та нар чуулганд удирдагч, ажилчдын дунд ийм залхуу хүн байгаа эсэхийг шалгах учиртай. Хэрвээ ийм хүн олбол түүнийг нэн даруй чөлөөлөх ёстой. Залхуу хүмүүс удирдагчийн хувиар сайн ажил хийж чадах уу? Тэд ямар ч хэв чанартай байсан, эсвэл хүн чанар нь ямар ч байсан, хэрвээ залхуу бол ажлаа сайн хийж чадахгүй, ажлыг болон чухал хэрэг явдлыг саатуулна. Чуулганы ажил олон талтай; тал бүр нь олон нарийн даалгавар дагуулж, ажлыг сайн хийхийн тулд асуудлыг шийдвэрлэхдээ үнэний талаар нөхөрлөхийг шаарддаг. Иймд удирдагч, ажилчид хичээнгүй байх ёстой—ажлыг үр дүнтэй байлагахын тулд өдөр бүр маш их ярьж, маш их ажил хийх ёстой. Хэрвээ тэд хэтэрхий бага ярих юм уу хийвэл үр дүн гарахгүй. Тиймээс, хэрэв аливаа удирдагч эсвэл ажилтан залхуу хүн бол гарцаагүй хуурамч удирдагч бөгөөд бодитой ажил хийж чадахгүй. Залхуу хүмүүс бодитой ажил хийдэггүй, ажлын талбай дээр өөрсдөө бүр ч очдоггүй, мөн асуудал шийдвэрлэхийг ч, аливаа тодорхой ажилд гар бие оролцохыг ч хүсдэггүй. Тэд аливаа ажилд байгаа асуудлыг өчүүхэн төдий ч ойлгодоггүй, ухамсарладаггүй. Толгойд нь зөвхөн бусдын хэлснээс сонссон өнгөцхөн, ерөнхий санаа байдаг бөгөөд тэд зүгээр л багахан хоосон сургаал номлож аргацаадаг. Та нар ийм төрлийн удирдагчийг ялгаж таньж чадах уу? Хуурамч удирдагч гэдгийг нь хэлж чадах уу? (Бага зэрэг.) Залхуу хүмүүс ямар ч үүрэг гүйцэтгэсэн, хааш яаш байдаг. Ямар ч үүрэг байсан цөхрөлтгүй оролдлого байдаггүй, нэг больсноо нэг эхэлж, жаахан бэрхшээл туулбал гомдоллож, эцэс төгсгөлгүй дургүйцлээ гаргаж эхэлдэг. Өөрийг нь шүүмжилж, зассан хэн рүү ч дайрч давшилдаг, яг л гудамжинд хүмүүсийг доромжилдог хэрүүлч авгай шиг, уур бухимдлаа бусдад гаргахыг үргэлж хүсдэг бөгөөд үүргээ биелүүлэхийг хүсдэггүй. Үүргээ биелүүлэхийг хүсэхгүй байна гэдэг нь юуг харуулж байна вэ? Энэ нь тэд ачаа үүрдэггүй, хариуцлага үүрэх хүсэлгүй, залхуу гэдгийг харуулж байна. Тэд бэрхшээл зовлон туулж, төлөөс төлөхийг хүсдэггүй. Энэ нь ялангуяа удирдагч, ажилчдад хамаатай: Хэрвээ тэд ачаа үүрдэггүй бол удирдагч, ажилтны үүрэг хариуцлагыг биелүүлж чадах уу? Яавч үгүй.

Хуурамч удирдагчид ажлыг хянан дагадаггүй, чиглэл өгдөггүй

Бид дөнгөж сая удирдагч, ажилчдын тав дахь үүрэг хариуцлагын нэг тал болох “зүйл бүрийн ажлын байдлыг ойлгож, мэдэж байх” талаар хэлэлцлээ. Энэ талыг хэлэлцсэнээр бид хуурамч удирдагчдын зарим нэг тодорхой илрэл, түүнчлэн тэдний хүн чанар, ёс жудгийг ил болголоо. Одоо “зүйл бүрийн ажлын явцыг ойлгож, мэдэж байх” гэдгийг харцгаая. Мэдээж, ажлын явц нь ажлын байдалтай тодорхой хэмжээгээр холбоотой, харьцангуй нягт холбоотой байдаг. Хэрвээ хүн нэг зүйлийн ажлын байдлыг ойлгож, мэдэж чадахгүй бол ажлын явцыг ч мөн адил ойлгож, мэдэж чадахгүй. Жишээлбэл, ажлын явц ямар байгаа, ямар шатанд хүрсэн, холбогдох хүмүүсийн байдал ямар байгаа, мэргэжлийн талууд дээр ямар нэг бэрхшээл байгаа эсэх, Бурханы гэрийн шаардлагад нийцэхгүй ажлын ямар нэг талбар байгаа эсэх, ямархуу үр дүнд хүрсэн, ажлын мэргэжлийн талууд дээр ажиллаж буй, төдийлөн ур чадваргүй хүмүүс суралцаж байгаа эсэх, хэн сургалтыг зохион байгуулдаг, юу сурч байгаа, яаж сурч байгаа гэх мэт—эдгээр тодорхой асуудал бүгд явцтай холбоотой. Жишээлбэл, магтан дуу зохиох ажил нэлээд чухал биш гэж үү? Нэг магтан дууны хувьд, Бурханы үгийн нэн чухал хэсгүүдийг анхлан сонгохоос эхлээд зохиож дуусгах хүртэл энэ явцад ямар тодорхой ажлуудыг хийх шаардлагатай вэ? Нэгдүгээрт, магтан дуу болоход тохиромжтой Бурханы үгийн нэн чухал хэсгүүдийг сонгох шаардлагатай, мөн урт нь тохиромжтой байх ёстой. Хоёр дахь алхам нь дуулахад эвтэйхэн, тааламжтай болгохын тулд уг хэсэгт ямар хэв маягийн ая тохирохыг тунгаана. Дараа нь, магтан дууг дуулах зөв хүмүүсийг олох ёстой. Эдгээр нь тодорхой ажил биш гэж үү? (Мөн.) Магтан дуу зохиогдсоны дараа хуурамч удирдагч хөгжмийн зохиол нь шаардлага хангасан эсэх, эсвэл хэв маяг нь тохиромжтой эсэх талаар огт асууж лавладаггүй. Хөгжмийн зохиолч хяналт зааварчилгаа дутмаг байгааг анзаараад хувьдаа хангалттай гэж үзэж, дуу бичлэгийг нь хийдэг. Магтан дуу болоосой гэж хүн бүрийн хүсэн хүлээж байсан Бурханы үгийн хэсэг эцэст нь аятай болж, магтан дуу болдог ч дуулах үед алдаа дутагдалтай хэвээр байгаа мэт ихэнх хүнд санагддаг. Ямар асуудал үүсдэг вэ? Зохиосон магтан дуу нь шаардлага хангадаггүй: Аялгуу, сэтгэл татам чанар дутмаг байсан ч бичигдчихсэн байдаг. Хуурамч удирдагч үүнийг сонссоныхоо дараа “Энэ магтан дууг хэн зохиосон юм бэ? Яагаад бичлэг хийчихсэн юм бэ?” гэж асуудаг. Тэднийг энэ асуултыг асуух үед дор хаяж нэг сар аль хэдийн өнгөрчихсөн байдаг. Энэ нэг сарын хугацаанд уг удирдагч тухайн ажлын явцад хянан дагаж, даруйхан ойлгож мэдэх ёстой байсан биш үү? Жишээлбэл, зохиол нь хэрхэн явж байсан бэ? Үндсэн ая нь тодорхой болсон байсан уу? Аялгуутай байсан уу? Тухайн магтан дууны аялгуу, хэв маяг Бурханы үгтэй таарч байсан уу? Холбогдох туршлагатай хүмүүс удирдамжаар тусалсан уу? Зохиосны дараа уг магтан дууг өргөнөөр дуулж болох байсан уу? Ямар үр нөлөөтэй байх байсан бэ? Ая нь сайн гэж тооцогдсон уу? Хуурамч удирдагч ном ёсоор иймэрхүү асуудлуудад хянан дагаж чадаагүй. Мөн хяналт тавиагүй шалтгаан тэдэнд байдаг: “Би магтан дуу зохиохыг ойлгодоггүй. Ойлгохгүй зүйлдээ би яаж хянан дагах юм бэ? Ингэх боломжгүй.” Энэ нь үндэслэлтэй шалтгаан мөн үү? (Биш.) Энэ нь үндэслэлтэй шалтгаан биш; тэгвэл магтан дуу зохиох талаар сайн мэддэггүй хүн байсан ч хянан дагаж чадах уу? (Тийм.) Тэд хэрхэн хянан дагах ёстой вэ? (Ах, эгч нартай хамтран ажиллаж, аялгууг нь зарчмын дагуу шалган тохиромжтой эсэхийг нь харж болно; хариуцлагыг өөрөөсөө түлхэхийн оронд ажилд бодитоор хянан дагаж болно.) Хуурамч удирдагчдын ажлын гол онцлог шинж нь гэвэл, хоосон сургаалын талаар чалчиж, уриа лоозон давтах явдал. Тэд тушаал гаргасныхаа дараа хэрэг явдалд зүгээр л оролцдоггүй. Тэд тухайн ажлын цаашдын явцын талаар огт асуудаггүй; ямар нэг асуудал, гажуудал, бэрхшээл гарсан эсэхийг асуудаггүй. Ажил оноож өгмөгцөө өөрсдийнх нь ажил дууссан гэж үздэг. Үнэндээ, удирдагчийн хувиар чи ажлыг зохицуулсныхаа дараа ажлын явцыг хянан дагаж байх ёстой. Ажлын тэр талбарыг мэдэхгүй байлаа ч гэсэн—энэ талаар ямар ч мэдлэггүй байлаа ч гэсэн—чи ажлаа хийх арга замыг олж болно. Чи үүнийг үнэхээр ухамсарладаг, тухайн мэргэжлийг ойлгодог хүнийг олж, шалгалт хийлгэж, санал зөвлөгөө өгүүлж болно. Түүний саналаас чи тохиромжтой зарчмыг тодорхойлж, улмаар ажлыг хянан дагаж чадна. Тухайн мэргэжлийг сайн мэддэг эсэх, эсвэл ойлгодог эсэх чинь хамаагүй, ядаж л тэрхүү ажлыг даргалж, хянан дагаж, явцынх нь талаар байнга лавлаж, асуулт асууж байх ёстой. Ийм хэрэг явдлын талаар чи ойлголттой байх ёстой; энэ бол чиний хариуцлага, ажлын чинь нэг хэсэг. Ажлыг хянан дагахгүй, хуваарилж өгснийхөө дараа өөр юу ч хийхгүй байж, үүнд оролцохгүй байх нь хуурамч удирдагчдын аливааг хийдэг арга зам юм. Ажилтай холбоотойгоор хянан дагахгүй, чиглэл зааварчилгаа өгөхгүй, гарсан асуудлыг асууж лавлахгүй, шийдвэрлэхгүй, ажлын ахиц, үр ашгийг ухамсарлахгүй байх нь ч бас хуурамч удирдагчдын илрэл билээ.

Хуурамч удирдагчид бодитой ажил хийдэггүй нь ажлын явцыг удаашруулдаг

Хуурамч удирдагчид ажлын явцыг олж мэддэггүй, мөн ажилд гарсан асуудлыг цаг алдалгүй олж тогтоож чаддаггүй—шийдвэрлэж бүр ч чаддаггүй учраас ажил удаа дараа саатахад хүргэдэг. Зарим ажил дээр, хүмүүс зарчмыг нь ойлгодоггүй, тэр ажлыг хариуцах юм уу даргалах тохиромжтой хүн байдаггүй учраас тухайн ажлыг хийж буй хүмүүс байнга сөрөг, идэвхгүй, хүлээсэн байдалтай байдаг бөгөөд энэ нь ажлын явцад ноцтой нөлөөлдөг. Хэрвээ удирдагчид хариуцлагаа биелүүлсэн бол—хэрэв тэд ажлыг даргалж, урагшлуулж, шахаж шаардаж, ажлыг удирдан чиглүүлэхийн тулд тухайн салбарыг ойлгодог хүнийг олсон бол ажил удаа дараа саатахын оронд хурдан ахих байсан. Тэгэхээр удирдагчдын хувьд ажлын төлөв байдлыг ухаарч ойлгож, ухамсарлах нь нэн чухал юм. Мэдээж ахиц дэвшил нь ажлын үр ашиг, хүрэх ёстой үр дүнтэй холбоотой байдаг тул удирдагчид ажил хэрхэн явагдаж байгааг ойлгож, ухамсарлах нь маш чухал. Хэрвээ удирдагч, ажилчид чуулганы ажил хэрхэн явагдаж байгааг ухамсарладаггүй, ажлыг хянан дагаж, хяналт тавьдаггүй бол чуулганы ажлын явц удаашрах нь гарцаагүй. Энэ нь үүрэг гүйцэтгэж буй хүмүүсийн дийлэнх нь үнэхээр увайгүй, ачааны мэдрэмжгүй, ихэнхдээ сөрөг, идэвхгүй, хааш яаш байдаг учраас тэр юм. Хэрвээ ачааны мэдрэмж, ажлын чадамжтай хэн нэгэн ажлыг бодитой байдлаар хариуцаж, ажлын явцыг цаг тухайд нь олж мэдэж, үүрэг гүйцэтгэж буй ажилтнуудыг чиглүүлж, зааварлаж, сахилгажуулж, засдаггүй бол ажлын үр ашгийн түвшин маш доогуур, ажлын үр дүн маш муу байх нь зүйн хэрэг. Хэрвээ удирдагч, ажилчид үүнийг ч тодорхой харж чадахгүй бол тэнэг агаад сохор юм. Иймээс удирдагч, ажилчид ажлын явцыг цаг алдалгүй шалгаж, даган мөрдөж, ухамсарлаж, үүрэг гүйцэтгэж буй хүмүүст шийдвэрлэх шаардлагатай ямар асуудал байгааг судалж, илүү сайн үр дүнд хүрэхийн тулд аль асуудлыг шийдвэрлэх ёстойг ойлгох ёстой. Эдгээр зүйл бүгд нэн чухал бөгөөд удирдагчаар ажиллаж буй хүн эдгээр зүйлийг тодорхой мэдэж байх ёстой. Үүргээ сайн гүйцэтгэхийн тулд чи жаахан өнгөц ажил хийчхээд үүргээ сайн гүйцэтгэлээ гэж боддог хуурамч удирдагч шиг байж болохгүй. Хуурамч удирдагчид ажилдаа хайхрамжгүй, хуумгай ханддаг, хариуцлагын мэдрэмжгүй, асуудал гарахад шийдвэрлэдэггүй, ямар ч ажил хийсэн зөвхөн өнгөцхөн харж, хааш яаш ханддаг; тэд зүгээр л сүржин үг хэлж, хоосон сургаал, дэмий яриа чалчиж, ажилдаа хэлбэрддэг. Ерөнхийдөө хуурамч удирдагчдын ажил хийдэг байдал ийм байдаг. Хэдийгээр антихристүүдтэй харьцуулахад хуурамч удирдагчид илт муу юм хийдэггүй, зориуд муу юм хийдэггүй ч ажлынх нь үр ашгийн үүднээс авч үзвэл тэднийг хааш яаш, ачаа үүрдэггүй, хариуцлагагүй, ажилдаа үнэнч бус ханддаг гэж тодорхойлох нь зүйтэй юм.

Хуурамч удирдагчид бодитой ажил хийдэггүй, зүйл бүрийн ажлын явцыг ойлгож, ухамсарладаггүй тухай бид дөнгөж сая нөхөрлөлөө. Чуулганы ажилд гардаг асуудал, бэрхшээлийн тухайд гэвэл, хуурамч удирдагчид тэдгээрийг ер тоодоггүй, эсвэл зүгээр л жаахан хоосон сургаал чалчиж, хэдэн уриа лоозон давтан хэлээд ам тагладаг. Бүх зүйлийн ажлын хувьд, тэд ажлын байранд биечлэн ирж, ажлыг ойлгож, хянан дагах гэж оролдож байхыг хүн хэзээ ч харахгүй. Тэнд байгаа асуудлыг шийдвэрлэхийн тулд үнэний талаар нөхөрлөж байхыг нь харахгүй, тэнд ажлыг биечлэн чиглүүлж, хяналт тавьж ажилд алдаа, гажуудал гарахаас сэргийлж байхыг нь бүр ч харахгүй. Энэ бол хуурамч удирдагчдын ажилладаг хааш яаш байдлын хамгийн тод илрэл юм. Хэдийгээр хуурамч удирдагчид антихристүүд шиг чуулганы ажилд зориуд саад болж, үймүүлдэггүй, янз бүрийн муу юм хийж, өөрсдийн бие даасан хаанчлалыг байгуулдаггүй ч элдэв янзын хааш яаш зан авир нь чуулганы ажилд асар их саад тотгор учруулж, улмаар янз бүрийн асуудал эцэс төгсгөлгүй гарч, шийдвэрлэгдэхгүй байдаг. Энэ нь чуулганы ажлын зүйл бүрийн явцад ноцтой нөлөөлж, Бурханы сонгосон хүмүүсийн амь-оролтод нөлөөлдөг. Тийм хуурамч удирдагчдыг таягдан хаях ёстой биш гэж үү? Хуурамч удирдагчид бодитой ажил хийж чаддаггүй—тэдний хийдэг юм бүхэн сүр дуулиантай эхэлдэг ч эцэстээ замхарч дуусдаг. Тэдний гүйцэтгэдэг үүрэг роль нь ёслол нээгчийнхтэй адил: Тэд уриа лоозон хашхирч, хоосон сургаал номлодог бөгөөд ажлыг бусдад хуваарилж, хэн хариуцахыг зохицуулаад тэдний хувьд ажил нь дуусдаг. Тэд Хятадын хөдөө нутагт байдаг хангинасан чанга яригчтай адилхан—тэдний гүйцэтгэдэг үүрэг роль энэ хүрээнд л байдаг. Тэд бага зэрэг урьдчилсан ажил л хийдэг; ажлын үлдсэн хэсэгт тэд хаана ч харагддаггүй. Зүйл бүрийн ажил хэрхэн явагдаж байгаа, зарчимтай нийцэж байгаа эсэх, үр ашигтай байгаа эсэх зэрэг тодорхой асуултуудын тухайд гэвэл тэд хариултыг нь мэддэггүй. Тэд хэзээ ч жирийн гишүүдтэй гүнзгий харилцаж, ажлын байранд очиж, зүйл бүрийн ажлын явц, нарийн ширийнийг ойлгож, ухамсарладаггүй. Тиймээс хуурамч удирдагчид удирдагчаар ажиллах хугацаандаа саад учруулж, үймээн тарих, эсвэл янз бүрийн муу юм хийхээр зорьдоггүй байж болох ч үнэн хэрэгтээ тэд ажлыг саатуулж, чуулганы зүйл бүрийн ажлын явцыг удаашруулж, Бурханы сонгосон хүмүүсийг үүргээ сайн гүйцэтгэх, амь-оролт олж авах боломжгүй болгодог. Ийм маягаар ажиллаад тэд Бурханы сонгосон хүмүүсийг Бурханд итгэх зөв зам руу яаж хөтөлж чадах юм бэ? Энэ нь хуурамч удирдагчид ямар ч бодитой ажил хийдэггүйг харуулж байна. Тэд чуулганы ажлыг хэвийн ахиц дэвшлээр хангахын тулд хариуцах ёстой ажлаа даган мөрдөж, удирдамж, хяналт тавьж чаддаггүй; удирдагч, ажилчдын гүйцэтгэх ёстой чиг үүргийг гүйцэтгэж чаддаггүй, үнэнч байж, хариуцлагаа биелүүлж чаддаггүй. Энэ нь хуурамч удирдагчид үүрэг гүйцэтгэхдээ үнэнч бус, зүгээр л хааш яаш ханддаг гэдгийг баталгаажуулдаг; тэд Бурханы сонгосон хүмүүс болон Бурханыг Өөрийг нь хууран мэхэлж, Бурханы хүслийг гүйцэтгэхэд нөлөөлж, саад болдог. Энэ баримт бүгдэд илэрхий юм. Хуурамч удирдагч үнэхээр ажилдаа тэнцэхгүй байж болно; эсвэл ажлаасаа зайлсхийж, зориуд хааш яаш хандаж байж ч болно. Аль нь ч байлаа гэсэн, тэд чуулганы ажлыг будлиантуулдаг гэх баримт хэвээр үлдэнэ. Чуулганы ажлын зүйл бүрд өчүүхэн ч ахиц гардаггүй, хуримтлагдсан олон асуудал удаан хугацаанд шийдвэрлэгдэхгүй үлддэг. Энэ нь сайн мэдээний ажил түгэхэд нөлөөлөөд зогсохгүй, Бурханы сонгосон хүмүүсийн амь-оролтод ч ноцтой саад учруулдаг. Эдгээр баримт нь хуурамч удирдагчид бодитой ажил хийж чаддаггүйгээр үл барам, сайн мэдээ түгээх ажилд саад болж, чуулганд Бурханы хүслийг гүйцэтгэхэд тээг болдгийг харуулахад хангалттай юм.

Хуурамч удирдагчид бодитой ажил хийдэггүй, бодитой асуудлыг шийдвэрлэж чаддаггүй. Энэ нь ажлын явцыг удаашруулж, үр дүнд нь нөлөөлөөд зогсохгүй, чуулганы ажилд ноцтой хохирол учруулж, маш их хүн хүч, эд материалын нөөц, санхүүгийн нөөцийг үрэн таран хийдэг. Иймээс хуурамч удирдагчид эдийн засгийн хохирлыг нөхөн төлөх ёстой. Зарим хүн: “Хэрвээ удирдагч, ажилчид ажлаа сайн хийгээгүйн улмаас учирсан хохирлыг нөхөн төлөх ёстой бол хэн ч удирдагч, ажилчин байхыг хүсэхгүй шүү дээ” гэдэг. Тийм хариуцлагагүй хүмүүс удирдагч, ажилчин байх шаардлагыг хангахгүй. Мөс чанаргүй, эрүүл ухаангүй хүмүүс бол ёрын муу хүмүүс—ёрын муу хүмүүс удирдагч, ажилчин байхыг хүсэх нь төвөгтэй биш үү? Бурханы гэрийн ихэнх ажил эдийн засгийн зардалтай холбоотой байдаг тул тэдгээрийг тооцох шаардлагагүй гэж үү? Бурханы тахил нь хүмүүсийн дураараа үрэн таран хийж, сүйтгэж болох зүйл үү? Удирдагч, ажилчид Бурханы тахилыг үрэн таран хийх ямар эрхтэй юм бэ? Эдийн засгийн хохирол учруулсан бол нөхөн төлөх ёстой; энэ бол тун жам ёсны, үндэслэлтэй зүйл бөгөөд хэн ч үүнийг үгүйсгэж чадахгүй. Жишээлбэл, нэг хүн нэг сард хийж дуусгах боломжтой ажил байлаа гэж бодъё. Хэрвээ энэ ажлыг хийхэд зургаан сар зарцуулсан бол үлдсэн таван сарын зардал нь хохирол болохгүй гэж үү? Би сайн мэдээ номлох тухай нэг жишээ хэлье. Нэг хүн үнэн замыг судлах хүсэлтэй бөгөөд түүнийг ердөө нэг сарын дотор л итгүүлж, дараа нь тэрээр чуулганд орж, үргэлжлүүлэн усалгаа, хангалт хүртэж, зургаан сарын дотор суурь тавьж чадах байлаа гэж бодъё. Гэвч сайн мэдээ номлож буй хүн энэ хэрэг дээр үл ойшоосон, хааш яаш хандлага гаргаж, удирдагч, ажилчид ч бас хариуцлагаа үл тоомсорлож, эцэст нь тэр хүнийг итгүүлэхэд хагас жил зарцуулдаг бол энэ хагас жил түүний аминд хохирол болохгүй гэж үү? Хэрвээ тэр хүн агуу гамшигтай тулгарч, үнэн зам дээр хараахан суурь тавиагүй байвал аюулд орох бөгөөд тэгвэл тэр хүмүүс түүнд өртэй болох биш үү? Тийм хохирлыг мөнгө, материаллаг зүйлсээр хэмжиж болохгүй. Хэрвээ тэр хүний үнэнийг ойлгох явцыг хагас жилээр саатуулж, суурь тавих, үүргээ гүйцэтгэж эхлэхийг нь хагас жилээр хойшлуулсан бол үүний хариуцлагыг хэн хүлээх вэ? Удирдагч, ажилчид үүний хариуцлагыг хүлээж чадах уу? Хэн нэгний амийг саатуулсны хариуцлагыг хэн ч хүлээж чадахгүй. Нэгэнт хэн ч энэ хариуцлагыг хүлээж чадахгүй юм бол удирдагч, ажилчдын хувьд юу хийх нь зохистой вэ? Дөрвөн үг: Бүх хүч чадлаа дайчил. Юу хийхийн тулд бүх хүч чадлаа дайчлах вэ? Өөрийн хариуцлагыг биелүүлж, нүдээрээ харж чадах, оюун ухаандаа бодож чадах, хэв чанараараа хүрч чадах бүхнээ хийхийн тулд. Энэ бол бүх хүч чадлаа дайчилж буй явдал, үнэнч, хариуцлагатай байх явдал, удирдагч, ажилчдын биелүүлэх ёстой хариуцлага юм. Зарим удирдагч, ажилчин сайн мэдээ номлохыг ноцтой хэрэг гэж үздэггүй. Тэд “Бурханы хоньд Бурханы дуу хоолойг сонсоно. Хэн судалж, хүлээн авна, тэр хүн ерөөгдөнө; хэн судалж, хүлээн авахгүй байна, тэр хүн ерөөгдөхгүй бөгөөд гамшигт үхэх нь зүйн хэрэг!” гэж боддог. Хуурамч удирдагчид Бурханы санаа зорилгыг огтхон ч харгалзан үздэггүй, сайн мэдээний ажлын төлөө ачаа үүрдэггүй; бас чуулганд дөнгөж орсон шинэ хүмүүсийн төлөө хариуцлага хүлээдэггүй, Бурханы сонгосон хүмүүсийн амь-оролтыг нухацтай авч үздэггүй—тэд үргэлж байр суурийнхаа ашиг тусад ташуурахад анхаардаг. Хэчнээн олон хүн үнэн замыг судалж байсан ч тэд огт түгшдэггүй, үргэлж зүгээр л аргацаах сэтгэлгээ тээж, чөлөөндөө гарсан эзэн хаан юм уу албан тушаалтан шиг авирладаг. Ажил хэчнээн чухал, яаралтай байсан ч тэд хэзээ ч газар дээр нь очдоггүй, ажлын нөхцөл байдлыг асууж лавлаж, ойлгодоггүй, ажлыг хянан дагаж, асуудлыг шийдвэрлэдэггүй. Тэд зүгээр л ажлыг зохицуулчхаад, өөрсдийнх нь ажил дууссан гэж боддог бөгөөд үүнийгээ ажил хийж байна гэж үздэг. Энэ нь хааш яаш байгаа хэрэг биш гэж үү? Энэ нь дээд, доод хүмүүсээ аль алийг нь хуурч байгаа хэрэг биш гэж үү? Тийм удирдагч, ажилчид Бурханаар ашиглуулахад тохирох уу? Тэд яг л агуу улаан лууны албан тушаалтнууд шиг биш гэж үү? Тэд “Удирдагч, ажилчин байна гэдэг нь албан тушаал хашиж байгаатай адилхан, хүн энэ байр суурийн ашиг тусыг эдлэх ёстой. Албан тушаал хаших нь надад энэ давуу эрхийг олгож, бүх хэрэг явдал дээр биечлэн очихоос чөлөөлдөг. Хэрвээ би үргэлж газар дээр нь очиж, ажлыг хянан дагаж, нөхцөл байдлыг ойлгодог байсан бол ямар ядаргаатай, ямар нэр хүндгүй байх билээ! Би тийм алжаал ядаргааг хүлээн зөвшөөрч чадахгүй!” гэж боддог. Хуурамч удирдагчид, хуурамч ажилчид яг ингэж ажилладаг, ямар ч бодитой ажил хийлгүйгээр зөвхөн тав тухад шунах, байр суурийн ашиг тусыг эдлэхэд л санаа зовдог, мөс чанар, эрүүл ухаан огт байдаггүй. Тийм шимэгчдийг үнэхээр таягдан хаях ёстой, тэд шийтгүүллээ ч гэсэн үүнийг хүртэх нь зүйн хэрэг! Зарим удирдагч, ажилчин олон жил чуулганы ажил хийсэн хэр нь сайн мэдээ номлож мэддэггүй, гэрчлэл хийж бүр ч чаддаггүй. Хэрвээ чи тэднээс Бурханы ажлын үзэгдлүүдтэй холбоотой бүх үнэнийг сайн мэдээний байнуудад нөхөрлөхийг хүсвэл тэд чаддаггүй. “Чи үзэгдлийн үнэнээр өөрийгөө зэвсэглэхийн тулд хүчин чармайлт гаргаж байсан уу?” гэж асуухад хуурамч удирдагчид “Би яагаад тийм хүчин чармайлт гаргах ёстой гэж? Би ийм өндөр байр суурьтай юм чинь тэр ажил надад зориулагдаагүй; үүнийг хийх өөр олон хүн бий” гэж бодолхийлдэг. Надад хэл дээ, тэд ямар гээчийн амьтад вэ? Тэд олон жил чуулганы ажлыг хийсэн хэр нь сайн мэдээ номлож мэддэггүй. Гэрчлэл хийх тухайд гэвэл, тэд өөрсдийнх нь оронд гэрчлэл хийх сайн мэдээний номлогч олох ёстой болдог. Удирдагч, ажилчны хувиар чи сайн мэдээ номлож, гэрчлэл хийж, эсвэл үзэгдлүүдтэй холбоотой үнэний талаар хүмүүстэй нөхөрлөж чадахгүй бол юу хийж чадах вэ? Чиний үүрэг хариуцлага юу вэ? Чи үүрэг хариуцлагаа биелүүлсэн үү? Чи зүгээр л өөрт аль хэдийн байгаа зүйлээрээ амьдарч байна уу? Чамд юу байгаа юм бэ? Өөрт байгаа зүйлээрээ амьдрахыг хэн чамд зөвшөөрсөн юм бэ? Зарим сайн мэдээний багийн зааварлагч хэзээ ч бусдын сайн мэдээ номлож байхыг ажиглаж, сонсож үзээгүй байдаг. Тэд сонсох сонирхолгүй байдаг; тэд залхуурч, энэ нь дэндүү төвөгтэй гэж үздэг, мөн тэвчээргүй байдаг. Тэд чинь нөгөө удирдагчид—албан тушаалтнуудаас өөрцгүй—тиймээс эдгээр тодорхой ажлыг хийдэггүй; ах, эгч нараар хийлгэдэг. Зарим сайн мэдээний ажилтан хэв чанар сайтай, бүх зүйлд хичээнгүйлэн ханддаг, үзэгдлүүдтэй холбоотой зарим тодорхой үнэнийг ойлгохыг хүсдэг хүнтэй таарлаа гэж бодъё. Сайн мэдээний ажилтнууд тов тодорхой нөхөрлөж чадахгүй тул удирдагчдаасаа үүнийг хийхийг хүсдэг. Удирдагчид хэлэх үггүй болж, тэр ч бүү хэл шалтаг тоочиж, “Би энэ ажлыг өөрөө хэзээ ч хийж байгаагүй. Та нар хий; би арыг чинь даана. Ямар нэг асуудал гарвал би засахад чинь тусална; би та нарыг дэмжиж байна. Бүү санаа зов. Бидэнд Бурхан байхад айх юм юу байна? Хэн нэгэн үнэн замыг эрж хайх үед та нар үзэгдлүүдийн үнэний талаар гэрчилж, эсвэл нөхөрлөж болно. Би зөвхөн амь-оролтын үнэний талаар нөхөрлөх үүрэгтэй. Гэрчлэх ажил бол та нарын үүрэх хүнд ачаа, надад бүү найд” гэдэг. Сайн мэдээ номлохдоо гэрчлэл хийх эгзэгтэй мөч ирэх бүрд тэд нуугдчихдаг. Тэд өөрсдөд нь үнэн байхгүйг бүрэн мэдэж байгаа, тэгвэл яагаад үнэнээр өөрсдийгөө зэвсэглэхийн тулд хүчин чармайлт гаргадаггүй юм бэ? Үнэнгүй гэдгээ сайн мэдсээр байж яагаад үргэлж удирдагч болох гэж цөхрөлтгүй чармайдаг юм бэ? Тэд ямар ч авьяасгүй атлаа ямар ч албан тушаалыг хариуцан авах зүрх зоригтой—хэрвээ зөвшөөрвөл тэд эзэн хааны үүрэг ролийг ч хариуцан авах байсан—тэд дэндүү ичгүүргүй! Ямар ч түвшний удирдлагын алба хашсан ч тэд бодитой ажил хийж чадахгүй атлаа ямар ч мөс чанарын буруутгалыг мэдрэхгүйгээр байр суурийн ашиг тусыг эдэлж зүрхэлдэг. Тэд үнэхээр ичгүүргүй хүмүүс биш гэж үү? Хэрвээ чамаас гадаад хэлээр ярихыг хүсэхэд чи чадахгүй бол үүнийг ойлгож болно; гэхдээ үзэгдлүүдийн үнэн болон Бурханы санаа зорилгыг өөрийн эх хэл дээр нөхөрлөх нь боломжтой байх ёстой, тийм үү? Дөнгөж гурваас таван жил итгэсэн хүмүүс үнэнийг нөхөрлөж чадахгүй байхыг хэлтрүүлж болно. Гэтэл зарим нь 20 шахам жил Бурханд итгэсэн атлаа яагаад ч юм үзэгдлүүдийн талаарх үнэнийг нөхөрлөж чаддаггүй—тийм хүмүүс хэрэггүй хүмүүс биш гэж үү? Тэд хэнд ч хэрэггүй амьтад биш гэж үү? Хүн олон жил Бурханд итгэсэн мөртөө үзэгдлүүдийн талаарх үнэнийг хэрхэн нөхөрлөхөө мэддэггүй гэдгийг сонсоод Би гайхдаг. Үүнийг сонсоод та нарт юу гэж санагдаж байна вэ? Энэ санаанд багтамгүй биш гэж үү? Тэд энэ олон жилийн турш ажлаа яаж хийж ирсэн юм бэ? Хөгжим зохиох удирдамж өгөхийг хүсэхэд тэд яаж хийхээ мэддэггүй бөгөөд энэ мэргэжлийн талбар дэндүү хэцүү, жирийн хүн ойлгож чадахгүй зүйл гэж хэлдэг. Урлагийн бүтээл, эсвэл кино бүтээх ажилд удирдамж өгөхийг хүсэхэд тэд эдгээр ажил нь өөрсдийнх нь барахааргүй өндөр түвшний техникийн ур чадвар шаарддаг гэдэг. Туршлагын гэрчлэлийн нийтлэл бичихийг хүсэхэд тэд өөрсдийнх нь боловсролын түвшин хэтэрхий доогуур, яаж бичихээ мэддэггүй, хэзээ ч ийм дадлага хийж байгаагүй гэж хэлдэг. Хэрвээ тэд ийм төрлийн ажил хийж чадахгүй бол уучилж болно, гэхдээ сайн мэдээний ажил бол угаасаа тэдний үүргийн нэг хэсэг юм. Тэд энэ ажлыг дэндүү сайн мэддэг—үүнийг хийхэд тэдэнд амархан байх ёстой биш гэж үү? Үзэгдлүүдийн талаарх үнэнийг нөхөрлөхийн хамгийн чухал тал бол ажлын гурван үе шатны үнэнийг тодорхой нөхөрлөх явдал юм. Эхэндээ хүмүүс үүнийг хийх талаар нэг их туршлагагүй, төдийлөн сайн нөхөрлөж чадахгүй байж болох ч цаг хугацааны явцад дадлага хийснээр, үүнийг хийх тусмаа нөхөрлөхдөө улам сайн болж, цэгцтэй, товч ойлгомжтой, тодорхой хэлээр уран яруу ярьж чаддаг. Энэ нь удирдагчдын эзэмших ёстой мэргэжлийн ажлын тодорхой талбар биш гэж үү? Энэ нь загасыг хуурай газар амьдруулах гэж хүчилж байгаатай адил биш биз дээ? (Үгүй, тийм биш.) Гэхдээ тийм хуурамч удирдагчид энэ багахан ажлыг ч хийх чадваргүй байдаг. Тэгсэн атлаа тэд удирдагчаар ажилласаар л байх уу? Тэд яагаад тэр байр суурийг эзэлсэн хэвээр байгаа юм бэ? Зарим хүн: “Би бол бодол санаа нь мунгинасан, тодорхойгүй, логикгүй, үзэгдлүүдтэй холбоотой үнэний талаар тийм ч сайн ярьдаггүй хүн” гэдэг. Тийм байж чи сайн мэдээний ажилд гардаг янз бүрийн алдаа, гажуудлыг олж илрүүлж, шийдвэрлэж чадах уу? Хэрвээ чи тэдгээрийг олж илрүүлж чадахгүй бол шийдвэрлэж ч чадахгүй нь ойлгомжтой. Хуурамч удирдагчид сайн мэдээний ажлыг хариуцаж байхдаа шалгах, зааварлаж хянах ямар ч үүрэг роль гүйцэтгэдэггүй; тэд зүгээр л өөрсдийн доорх хүмүүсээр хүссэн юмыг нь хийлгэдэг, тэгснээр хэн боловч аливааг өөрийн хүссэнээр хийж, хүссэн хүндээ номлодог—ямар ч зарчим, стандарт баримталдаггүй. Зарим хүн санаан зоргоор үйлдэж, аливааг хийхдээ эрүүл ухаангүй, ялангуяа зарчимгүй байдаг ба бодлогогүйгээр буруу үйлдэл хийдэг. Хуурамч удирдагчид эдгээр асуудлыг олж харж, тодорхойлж огт чаддаггүй.

Өмнөд Америк, Африкт сайн мэдээний ажлаар дамжуулан зарим ядуу хүнийг чуулганд авчирсан гэдэг. Энэ хүмүүст тогтмол орлого байхгүй, хангалттай хоол хүнс олж, амь зуухад ч асуудалтай байдаг. Тэгвэл яах ёстой вэ? “Бурханы санаа зорилго бол хүн төрөлхтнийг аврах, харин аврагдахын тулд хүн эхлээд хангалттай хоол хүнстэй байх ёстой, тийм үү? Тэгвэл Бурханы гэр тусламж үзүүлэх ёстой биш үү? Хэрвээ тэд Бурханд итгэдэг бол бид тэдэнд Бурханы үгийн хэдэн ном тарааж болно. Тэдэнд компьютер, утас байхгүй, тэгвэл тэд үүрэг гүйцэтгэхийг хүсвэл бид яах ёстой вэ? Жаахан асууж лавлаж, үүрэг гүйцэтгэхийг чин сэтгэлээсээ хүсэж байгаа эсэхийг нь хар” гэж хэлсэн удирдагчид байсан. Асууж лавлаад, энэ хүмүүс одоохондоо мөнгөгүй байгаа ч хэрвээ мөнгөтэй, цадталаа идэж чаддаг байсан бол гарч сайн мэдээ номлож, үүргээ гүйцэтгэхэд бэлэн байгааг тогтоожээ. Эдгээр нөхцөл байдлыг ойлгосныхоо дараа удирдагчид тусламжийн мөнгө тарааж эхлэн, сар бүр олгодог болов. Энэ хүмүүсийн хоол, байр, тэр ч байтугай интернэтийн төлбөр, утас, компьютер болон бусад тоног төхөөрөмжийн худалдан авалтыг бүгдийг нь Бурханы гэрийн мөнгөөр төлсөн. Энэ хүмүүст мөнгө тараах нь сайн мэдээний ажлыг түгээхэд чиглээгүй, харин ч тэдний амин зуулгад тусламж үзүүлэхэд чиглэж байв. Энэ нь зарчимтай нийцэж байсан уу? (Үгүй, нийцээгүй.) Сайн мэдээ номлож байгаад амьжиргаагаа залгуулах аргагүй ядуу хүмүүстэй тааралдвал, тэд ажлын энэ үе шатыг хүлээн авч чадаж л байвал тэдэнд тусламж үзүүлэх ёстой гэсэн дүрэм Бурханы гэрт байдаг уу? Тийм зарчим бий юу? (Байхгүй.) Тэгвэл эдгээр удирдагч ямар зарчмаар тэдэнд тусламжийн мөнгө тараасан бэ? Бурханы гэрт мөнгө байгаа ч зарцуулах газар байхгүй гэж бодсон уу, эсвэл энэ хүмүүсийг хэтэрхий өрөвдөлтэй гэж үзсэн үү, эсвэл энэ хүмүүс сайн мэдээ түгээхэд тусална гэж найдсан уу? Тэдний жинхэнэ санаа зорилго яг юу байсан бэ? Тэд юунд хүрэх гэж оролдож байсан бэ? Утас, компьютер, амьжиргааны зардал тараах тухайд тэд асар их дур сонирхолтой байсан; бусдад тэтгэмж өгөх тийм ажилд оролцох нь тэдэнд таалагдсан, учир нь тэд энэ хүмүүст тал засаж, зүрх сэтгэлийг нь татах боломжтой болсон бөгөөд ийм төрлийн ажилд онцгойлон хичээл зүтгэл гаргаж, улам бүр лавшруулж, өчүүхэн ч ичгүүр сонжуургүй аашилсан. Энэ бол Бурханы мөнгийг ашиглан хүмүүст тал засаж, сэтгэлийг нь татаж буй хэрэг юм. Үнэндээ энэ ядуу хүмүүс Бурханд жинхэнээсээ итгээгүй; тэд зүгээр л гэдсээ дүүргэж, амь зуух арга зам олохоор оролдож байсан. Тийм хүмүүс үнэн юм уу авралыг олж авах гэж хайж байгаагүй. Бурхан энэ хүмүүсийг аврах уу? Зарим нь үүрэг гүйцэтгэх хүсэлтэй байсан ч чин сэтгэлээсээ хандаагүй, харин ч утас, компьютер авах, амьдралаа хялбарчлах хүсэлдээ хөтлөгдөж байсан. Гэвч хуурамч удирдагчид үүнийг тоогоогүй; хэн нэгэн үүрэг гүйцэтгэх хүсэлтэй л байх юм бол тэдэнд анхаарал тавьж, орон байр, хоол хүнсний мөнгө өгөөд зогсохгүй, компьютер, утас, янз бүрийн тоног төхөөрөмж худалдаж авч өгсөн. Гэхдээ энэ хүмүүс үүргээ гүйцэтгэхдээ ямар ч үр дүнд хүрээгүй болж таарсан. Хуурамч удирдагчид зүгээр л мөнгө цацаж байсан биш гэж үү? Тэд өгөөмөр зангаа харуулахын тулд Бурханы гэрийн мөнгийг ашиглаж байсан биш үү? (Тийм.) Энэ нь удирдагч, ажилчдын хийх ёстой ажил мөн үү? (Биш.) Тэд хуурамч удирдагчид байсан биш үү? Хуурамч удирдагчид сайн, энэрэнгүй, сайхан сэтгэлтэй дүр эсгэх дуртай байдаг. Хэрвээ чи сайхан сэтгэл гаргахыг хүсвэл болно, зүгээр л өөрийнхөө мөнгийг ашигла! Хэрвээ тэдэнд хувцас байхгүй бол хувцсаа тайлаад өг; Бурханы тахилыг бүү үр! Бурханы тахил нь сайн мэдээ түгээх ажилд зориулагдсан болохоос халамжийн тэтгэмж тараах, мэдээж ядууст тусламж үзүүлэхэд зориулагдаагүй. Бурханы гэр бол халамжийн байгууллага биш. Хуурамч удирдагчид бодитой ажил хийх чадваргүй, үнэн, эсвэл амиар хангаж бүр ч чадахгүй. Тэд хүмүүст тал засаж, өөрсдийн нэр хүнд, байр суурийг хадгалахын тулд Бурханы тахилыг ашиглан халамжийн тэтгэмж тараахад л анхаардаг. Тэд ичгүүргүй үрэн таран хийгчид, тийм биз дээ? Хэрвээ тийм хуурамч удирдагчдыг олж илрүүлбэл тэднийг цаг тухайд нь ил болгож, зогсоож чадах хүн байдаг уу? Хэн ч тэднийг зогсоох гэж босоогүй. Хэрвээ Дээрх олж мэдээд зогсоогоогүй бол Бурханы мөнгийг ашиглан хүмүүст тэтгэмж өгөх зуршил хэзээ ч төгсөхгүй байх байсан. Тэр ядуу хүмүүс гараа улам сунгаж, үргэлж илүү ихийг хүсдэг. Тэд ханаж цаддаггүй; чи хэчнээн ихийг өгсөн ч хэзээ ч хангалттай байдаггүй. Бурханд чин сэтгэлээсээ итгэдэг хүмүүс аврагдахын тулд гэр бүл, ажил мэргэжлээ орхиж, үүргээ гүйцэтгэж чаддаг бөгөөд амьдралд нь бэрхшээл тулгарсан ч гэсэн Бурханы гэрээс байнга юм нэхэлгүйгээр өөрсдөө шийдвэрлэх арга замыг олж чаддаг. Тэд шийдвэрлэж чадах зүйлээ өөрсдөө шийдвэрлэж, шийдвэрлэж чадахгүй зүйлийнхээ төлөө Бурханд залбирч, итгэлдээ найдан туулдаг. Үргэлж Бурханаас гуйлга гуйж, амьжиргааны зардлаа Бурханы гэрээр хангуулж, тэжээлгэхийг хүлээдэг хүмүүс үнэхээр эрүүл ухаангүй! Тэд ямар ч үүрэг гүйцэтгэхийг хүсдэггүй атлаа амьдралаас таашаал авахыг хүсэж, гараа сунган Бурханы гэрээс юм нэхэхээ л мэддэг, тэгсэн ч гэсэн энэ нь хэзээ ч хангалттай байдаггүй. Тэд гуйлгачид биш гэж үү? Харин хуурамч удирдагчид—энэ тэнэгүүд—зүгээр л тэтгэмж өгсөөр байдаг, өгөхөө зогсоодоггүй, хүмүүсийн талархлыг олохын тулд үргэлж тал засаж, ийм үйлдэл Бурханыг алдаршуулдаг гэж хүртэл боддог. Эдгээр нь хуурамч удирдагчдын хийх хамгийн дуртай зүйл юм. Тэгвэл эдгээр асуудлыг тодорхойлж, эдгээр асуудлын мөн чанарыг нэвт харж чадах хүн бий юу? Ихэнх удирдагч хараагүй царайлж, “Ямартай ч би сайн мэдээний ажлыг хариуцдаггүй, би яагаад эдгээр зүйлийг анхаарах ёстой гэж? Миний мөнгө ямар зарцуулагдаж байгаа биш. Өөрийн минь халаасан дахь мөнгө л бүрэн бүтэн байвал болох нь тэр. Та нар өгөхийг хүссэн хүндээ өг, надад ямар хамаатай юм бэ? Тэртэй тэргүй тэр мөнгө ямар миний түрийвчинд орох биш” гэж боддог. Ийм хариуцлагагүй хүмүүс олон байдаг, гэхдээ Бурханы гэрийн ажлыг хамгаалж чаддаг нь хэд байна вэ?

Одоо хилийн чанад дахь сайн мэдээний ажил өргөн хүрээтэй явагдаж байна. Зарим улс оронд үнэнийг хүлээн авч чадах хүн илүү олон байдаг, харин зарим улсын хүн амын хэв чанар доогуур байдаг, үр дүнд нь үнэнийг хүлээн авч чадах хүн цөөн байдаг. Зарим улс орон итгэл үнэмшлийн эрх чөлөөгүй, үнэн зам болон Бурханы ажилд хүчтэй эсэргүүцэл үзүүлдэг ба олон хүн үнэнийг хүлээн авч чаддаггүй. Түүнчлэн, зарим улсын хүн ам хэт хоцрогдсон, тааруухан хэв чанартай тул яаж ч нөхөрлөсөн үнэнийг ойлгож чаддаггүй бөгөөд тэндхийн хүмүүс үнэнд хүрч чадахгүй мэт харагддаг. Ийм газарт сайн мэдээ номлож болохгүй. Гэвч сайн мэдээ номлодог хүмүүс асуудлын мөн чанарыг харж чаддаггүй; тэд үнэнийг хүлээн авч чадах хүмүүст номлодоггүй, харин амар хялбарыг нь үл тоон, хэцүү бэрхийг нь зорьдог. Тэд сайн мэдээний ажил аль хэдийн түгсэн, номлоход амархан газруудад номлодоггүй. Харин ядуу, хоцрогдсон газруудад очиж, хэв чанар хамгийн муутай, үнэнийг ухамсарлаж чадахгүй бүлэг хүмүүст, мөн шашны үзэл хамгийн ихтэй, Бурханыг хамгийн их эсэргүүцдэг угсаатны бүлгүүдэд сайн мэдээ номлох гэж зүтгэсээр байдаг. Энэ нь гажуудал биш гэж үү? Жишээлбэл, Иудаизм болон гүн бат суурилсан зарим үндэстэн ястны шашин Христийн шашныг дайсан гэж үзэж, бүр хяхан хавчдаг. Ийм төрлийн улс орон, угсаатны бүлгийн хувьд сайн мэдээг номлож ер болохгүй. Яагаад болохгүй гэж? Учир нь номлоод нэмэргүй. Чи бүх хүн хүч, санхүүгийн болон материалын нөөцөө зарцуулсан ч гурав, тав, бүр арван жил ч ямар нэг дорвитой үр дүнгүй өнгөрч магадгүй. Ийм нөхцөл байдалд юу хийж болох вэ? Эхэндээ, сайн мэдэхгүй байхдаа оролдож үзэж болно; гэвч нөхцөл байдлыг—тэдэнд сайн мэдээ номлох нь өртөг өндөртэй ч эцэстээ сайн үр дүнд хүрэхгүй байж магадгүй гэдгийг тодорхой харсныхаа дараа өөр замыг буюу үр дүнд хүрч чадах замыг сонгох ёстой. Энэ нь удирдагч, ажилчдын нэвт харах ёстой зүйл биш гэж үү? (Мөн.) Гэвч хуурамч удирдагчид үүнийг ойлгодоггүй. Хилийн чанадад сайн мэдээг хаанаас эхэлж түгээх тухайд зарим нь: “Израилиас эхэл. Израиль Бурханы ажлын эхний хоёр үе шатны суурь байсан, тэнд заавал номлох ёстой. Хэчнээн хэцүү байсан ч бид тэдэнд тууштай номлох ёстой” гэж хэлдэг. Гэвч удаан хугацаанд номлосны дараа дорвитой үр дүн гарахгүй, урам хугарахад хүргэдэг. Энэ үед удирдагчид юу хийх ёстой вэ? Хэрвээ хэв чанартай, ачаа үүрдэг удирдагч байсан бол “Сайн мэдээ номлож байгаа маань ямар ч зарчимгүй байна; бид яаж нөхцөл байдалд дасан зохицохоо мэдэхгүй, харин зүгээр л төсөөлөлдөө үндэслэн аливааг хардаг—бид дэндүү гэнэн байна! Энэ хүмүүсийн тэнэг, гөжүүд, утгагүй байдал бидний бодож байснаас өөр байлаа. Тэд олон мянган жилийн турш Бурханд итгэж ирсэн учраас Бурханы сайн мэдээг хамгийн түрүүнд сонсох ёстой гэж бид бодсон ч буруу боджээ; тэд дэндүү утгагүй юм! Үнэндээ, Бурхан золин авралын ажлыг хийж байхдаа тэднийг аль хэдийн орхисон. Бид одоо буцаж очоод тэдэнд номлох нь дэмий зүтгэл гаргаж байгаа хэрэг; энэ нь хоосон хөдөлмөрлөж, тэнэг үйлдэл хийж байгаа хэрэг болно. Бид Бурханы санаа зорилгыг буруу ойлгожээ. Бурхан энэ хэрэг явдал дээр ажилладаггүй байхад хүмүүс бид ямар аргаар үүнийг хийж чадах юм бэ? Бид оролдоод үзсэн, гэхдээ яаж ч номлоод тэд үнэн замыг хүлээн авахгүй байна. Бид одоохондоо үүнийг орхиж, тэднийг хойш тавиад, түр хугацаанд анхаарал хандуулахгүй байх хэрэгтэй. Хэрвээ эрж хайхад бэлэн хүмүүс байвал бид тэднийг угтан авч, тэдэнд Бурханы ажлыг гэрчилнэ. Хэрвээ эрж хайдаг хүн байхгүй бол бид идэвх санаачилга гарган тэднийг хайх шаардлагагүй” гэж хэлэх байсан. Энэ сайн мэдээ номлох зарчим биш гэж үү? (Мөн.) Тэгвэл хуурамч удирдагч зарчмыг баримталж чадах уу? (Үгүй.) Хуурамч удирдагчид хэв чанар муутай, асуудлын мөн чанарыг нэвт харж чаддаггүй; тэд: “Израильчууд бол Өөрийнх нь сонгосон хүмүүс гэж Бурхан хэлсэн. Бид ямар ч үед тэднийг хэзээ ч орхиж болохгүй. Тэд эн тэргүүнд байх ёстой; бид бусад улс орны хүмүүст номлохоосоо өмнө тэдэнд эхэлж номлох хэрэгтэй. Хэрвээ Бурханы ажил Израильд түгвэл ямар агуу алдар суу байх бол! Бурхан алдрыг Израилаас Зүүн зүгт аваачсан, бид тэр алдрыг Зүүн зүгээс Израильд буцааж аваачиж, Бурхан эргэж ирснийг тэдэнд харуулах ёстой!” гэж хэлнэ. Энэ зүгээр л нэг уриа лоозон биш гэж үү? Энэ нь баримттай нийцэж байна уу? Энэ бол сүнслэг ойлголтгүй хүмүүсийн хэлдэг зүйл юм. Бодитой ажил хийдэггүй тэр хуурамч удирдагчид яадаг вэ? Тэд эдгээр зүйлд анхаарал хандуулдаггүй. Сайн мэдээ номлодог хүмүүс энэ асуудлаас болж удаан хугацаанд зовж, болих, үргэлжлүүлэн номлохын хооронд сэтгэл хоёрдож, яаж хэрэгжүүлэхээ мэдэхгүй байдаг. Хуурамч удирдагчид энэ бол асуудал гэдгийг огт ухамсарладаггүй. Энэ хүмүүс замгүй байгаадаа санаа зовж байгааг хараад тэд: “Юундаа санаа зовсон юм бэ? Бидэнд үнэн, туршлагын гэрчлэл бий; зүгээр л тэдэнд номло!” гэж хэлдэг. Хэн нэгэн: “Та ойлгохгүй байна, энэ хүмүүст номлоход үнэхээр хэцүү” гэдэг. Удирдагчдын шийдвэрлэх шаардлагатай ноцтой асуудал ажил дээр гарахад удирдагчид зүгээр л уриа лоозон хашхирч, хоосон үг ярьсаар байдаг. Энэ нь удирдагчдад байх ёстой зан авир мөн үү? Сайн мэдээний ийм боломжит байнуудад номлох ёстой эсэхийг асуухад тэд: “Хүн бүрд номлох ёстой, ялангуяа израильчуудад заавал номлох ёстой” гэдэг. Та нар энэ үгэнд ямар нэг асуудал байгааг сонсож байна уу? Энэ бол өөрсдийнх нь шийдвэрлэх ёстой, сайн мэдээний ажил дахь гажуудал, доголдол гэдгийг тэд мэддэг үү? Энэ ямар ч нэмэргүй амьтад мэдэхгүй, сүржин үг чалчиж, уриа лоозон хашхирсан хэвээр байдаг, тэд үнэхээр хэрэггүй хог новш! Гэсэн ч тэд өөрсдийгөө сүйхээтэй, хэв чанартай, ухаантай гэж боддог. Ажилд ийм том доголдол, гажилт гарсан гэдгийг тэд мэдээ ч үгүй байж, үүнийг шийдвэрлэж эхэлж чадна гэж үү? Тэгэх бүр ч боломжгүй. Сайн мэдээ номлодог хүмүүс бүгд санаа зовж шаналдаг; сайн мэдээний ажилд нөлөөлж, саад болж, саадгүй явуулж чадахгүй байхад уг хуурамч удирдагчид ажилд гарч буй гажуудлын талаар гайхмаар нь юу ч мэддэггүй. Ихэнх хүн ажилдаа асуудал, гажуудалтай тулгарах үедээ ихэвчлэн тоодоггүй, анзаардаггүй, буруу арга барилаараа дөргүй бух шиг гөжүүдлэн зүтгэсээр байдаг. Хэрвээ удирдагч, ажилчид ч бас нөхцөл байдлыг цаг тухайд нь ойлгож, ухамсарлахгүй бол асуудал ноцтой болж, ажлын ахиц дэвшилд нөлөөлж, ихэнх хүн асуудлыг олж илрүүлж чадах үед удирдагч, ажилчид балмагддаг. Энэ нь удирдагч, ажилчид үүрэг хариуцлагаа цалгардуулснаас болдог. Тэгвэл ийм ноцтой үр дагавраас хэрхэн зайлсхийж болох вэ? Удирдагч, ажилчид ажлыг тогтмол шалгаж, ажлын одоогийн байдал, явцыг цаг тухайд нь ойлгох ёстой. Хэрвээ ажлын үр ашиг өндөр биш байгааг олж мэдвэл аль хэсэгт доголдол, асуудал байгааг харж, “Яг одоо энэ хүмүүс завгүй харагдаж байгаа ч яагаад ямар ч илэрхий үр ашиг алга байна вэ? Жишээ нь сайн мэдээний багийн ажил байна; өдөр бүр маш олон хүн сайн мэдээ номлож, гэрчлэл хийж, зарим хүн энэ ажилд хамтран ажиллаж байхад яагаад сар бүр олон хүн олж авдаггүй юм бэ? Аль хэсэгт асуудал байна вэ? Хэн асуудал үүсгэж байна вэ? Энэ гажуудал яаж үүссэн бэ? Хэзээнээс эхэлсэн бэ? Би баг бүр дээр очиж, хүн бүр одоо юу хийж байгаа, одоогийн сайн мэдээний боломжит байнууд ямар байгаа, сайн мэдээ номлох чиглэл зөв байгаа эсэхийг олж мэдэх хэрэгтэй; би энэ бүгдийг баталгаажуулах шаардлагатай” гэж тунгаан бодох ёстой. Зөвлөлдөж, нөхөрлөж, хэлэлцсэнээр ажил дахь гажуудал, доголдол аажмаар тодорхой болдог. Асуудлыг олж илрүүлмэгцээ зүгээр орхиж болохгүй; шийдвэрлэх ёстой. Тэгвэл ажилд гарч буй зарим асуудал, гажилт, доголдлыг ямар төрлийн удирдагчид олж илрүүлж чадах вэ? Эдгээр удирдагч ачаа үүрч, хичээнгүй байж, тодорхой ажлын нарийн ширийн юм бүхэнд оролцох хэрэгтэй; хэсэг бүрийг хянан дагаж, ойлгож, ухамсарлах; хүн бүр юу хийж байгааг тогтоож, аль ажилд хэдэн хүн тохиромжтой, зааварлагчид нь хэн болох, энэ хүмүүсийн хэв чанар ямар болох, ажлаа сайн хийж байгаа эсэх, тэдний үр ашиг ямар байгаа, ажил хэрхэн урагшилж байгаа гэх мэтчилэн—энэ бүх зүйлийг тодруулах ёстой. Үүнээс гадна, сайн мэдээний ажлын хамгийн чухал хэсэг бол сайн мэдээ номлогчид үнэнтэй эсэх, хүмүүсийн үзэл, асуудлыг шийдвэрлэхийн тулд үзэгдлийн үнэнийг тодорхой нөхөрлөж чадах эсэх, сайн мэдээний боломжит байнуудыг бүрэн үнэмшүүлэхийн тулд дутагдаж буй зүйлээр нь хангаж чадах эсэх, сайн мэдээний боломжит байнуудад Бурханы дуу хоолойг илүү их сонсгохын тулд үнэнийг нөхөрлөхдөө харилцан ярианы хэлбэрийг ашиглаж чадах эсэх юм. Жишээлбэл, хэрэв сайн мэдээний нэг бай Бурхан бие махбодтой болохын ач холбогдлын талаарх үнэнийг мэдэхийг хүссэн ч сайн мэдээний тодорхой нэг номлогч үргэлж Бурханы ажлын ач холбогдлын тухай, шашны үзэл гэж юу болох тухай ярьдаг бол энэ нь асуудал биш гэж үү? Хэрвээ хүн зүгээр л хэрхэн аврагдаж чадах, хүн төрөлхтнийг аврах Бурханы удирдлагын төлөвлөгөөний агуулга юу болохыг мэдэхийг хүсэж байвал энэ нь Бурханы ажлын гурван үе шаттай холбоотой үзэгдлийн үнэнийг нөхөрлөх цаг биш гэж үү? (Тийм.) Гэвч энэ сайн мэдээ номлогч үргэлж Бурханы гэсгээлт, шүүлтийн тухай, хүмүүсийн завхарсан зан чанарт биеэ тоосон зан, ов мэхтэй, хорон муу байдал багтдаг гэж Бурхан ил болгосон тухай болон иймэрхүү өөр сэдвээр ярьсаар байдаг. Нөгөө тал нь Бурханы ажлыг хүлээн авахаас өмнө уг сайн мэдээ номлогч түүнд гэсгээлт, шүүлтийн тухай ярьж, завхарсан зан чанарыг нь ил болгож эхэлдэг. Үүний үр дүнд нөгөө хүн эгдүүцэж, хүссэн зүйлээ авч чадахгүй, шийдвэрлэх шаардлагатай асуудал нь шийдэгдээгүй хэвээр үлддэг; тэд сонирхохоо больж, үргэлжлүүлэн судлахыг хүсдэггүй. Энэ нь сайн мэдээ номлогчийн асуудал биш гэж үү? Сайн мэдээ номлогч үнэнийг ойлгодоггүй, эсвэл сүнслэг ойлголтгүй тул нөгөө хүнд юу хэрэгтэйг огт мэддэггүй, голыг нь олж ярьдаггүй, баахан дэмий ярьж, сайн мэдээний байны асуудлыг огт шийдвэрлэдэггүй—ийм маягаар сайн мэдээ номлоод яаж хүмүүсийг олж авч чадах юм бэ?

Хуурамч удирдагчид ажилд нь ямар ч асуудал тулгарсан, үл тоомсорлодог. Сайн мэдээний ажилд ямар ч асуудал гарсан, ёрын муу хүмүүс энэ ажлыг яаж ч үймүүлж, нөлөөлсөн, тэд өөрсдөд нь ямар ч хамаагүй юм шиг огт анхаарал хандуулдаггүй. Хуурамч удирдагчид ажилдаа мунгинасан байдаг; тодорхой нэг хүн үүргээ гүйцэтгэхдээ үр дүнтэй байгаа эсэх, үнэн-зарчимд нийцэж байгаа эсэхээс үл хамааран тэд хяналт тавьдаггүй, шалгалт хийдэггүй, үр дагаврыг нь үл харгалзан хүмүүсийг дур зоргоор нь авирлуулдаг. Энэ нь сайн мэдээний ажилд гарсан гажуудал, доголдол хэзээ ч шийдвэрлэгдэхгүй байх, үнэн замыг эрж хайдаг тоо томшгүй олон хүн эцэст нь алга болж, аль болох хурдан Бурханы өмнө хүргэгдэх боломжгүй болоход хүргэдэг. Зарим хүн эцсийн өдрүүд дэх Бурханы ажлыг хүлээн авсныхаа дараа, “Үнэндээ, гурван жилийн өмнө хэн нэгэн хүн надад сайн мэдээ номлосон. Би хүлээн авахыг хүсээгүй, эсвэл сөрөг суртал ухуулгад итгэсэн юм биш; надад номлосон хүн зүгээр л маш хариуцлагагүй байсан. Тэр хүн миний асуусан асуултад хариулж чадаагүй, намайг үнэнийг эрж хайхад тэрээр үнэнийг тодорхой нөхөрлөөгүй, зөвхөн хэрэггүй хэдэн үг хэлсэн. Үүний үр дүнд би урам хугаран явахаас өөр аргагүй болсон” гэж хэлдэг. Гурван жилийн дараа онлайнаар судалж, дараа нь ах, эгч нартай хамт эрж хайж, нөхөрлөсний дараа энэ хүмүүс зүрх сэтгэл дэх бүх үзэл, төөрөгдлөө нэг нэгээр нь шийдвэрлэж, энэ бол Бурхан гарч ирж, ажил хийж буй хэрэг гэдгийг бүрэн баталгаажуулж, үүнийг хүлээн авсан. Энэ бол тэд өөрсдөө эрж хайж, судалсны үр дүнд Бурханы ажлыг хүлээн авсан хэрэг юм. Сайн мэдээ номлосон хүн гурван жилийн өмнө үнэнийг тодорхой нөхөрлөж, үзэл, асуултыг нь шийдвэрлэж чадсан бол тэд гурван жилийн өмнө хүлээн авах байсан. Энэ гурван жилийн хугацаанд амийн өсөлт нь хэр их саатсан бол! Үүнийг сайн мэдээ номлодог хүмүүс үүрэг хариуцлагаа цалгардуулсан хэрэг гэж үзэх ёстой бөгөөд энэ нь тэд үнэнийг ойлгодоггүйтэй шууд холбоотой. Зарим сайн мэдээний ажилчин өөрсдийгөө үнэнээр зэвсэглэхэд ер анхаарлаа төвлөрүүлдэггүй, хүмүүсийн үзэл, эсвэл бодит асуудлыг шийдвэрлэж чадахгүйгээр зарим хоосон сургаалыг чалчиж л чаддаг. Үүний үр дүнд олон хүн сайн мэдээг сонсох үедээ цаг тухайд нь хүлээн авдаггүй, амийн өсөлтөө хэдэн жилээр саатуулдаг. Сайн мэдээний ажил хариуцсан удирдагчид хангалтгүй удирдамж, дутуу дулимаг хяналтынхаа улмаас үүнд хариуцлага хүлээнэ гэдгийг хэлэх ёстой. Хэрвээ удирдагч, ажилчид үнэхээр ачаа үүрч, арай илүү зовлонг тэвчиж, үнэнийг илүү их нөхөрлөх дадлага хийж, арай илүү үнэнч байдал харуулж, үнэний бүх талыг тодорхой нөхөрлөж, ингэснээр сайн мэдээний ажилчид хүмүүсийн үзэл, эргэлзээг шийдвэрлэхийн тулд үнэнийг нөхөрлөж чаддаг бол сайн мэдээ номлохын үр дүн улам бүр сайжирна. Энэ нь үнэн замыг судалж буй илүү олон хүнд Бурханы ажлыг арай эрт хүлээн авч, Бурханы өмнө эргэн ирж, Бурханы авралыг илүү хурдан хүртэх боломжийг олгоно. Хуурамч удирдагчид үүрэг хариуцлагаа ноцтой цалгардуулж, бодитой ажил хийдэггүй, эсвэл ажлыг хянан дагаж, хяналт тавьдаггүй, асуудлыг шийдвэрлэхийн тулд үнэнийг нөхөрлөж чаддаггүйгээс болж л чуулганы ажил саатдаг. Мэдээж, эдгээр хуурамч удирдагч байр суурийн ашиг тусад ташуурч, үнэнийг огт эрэлхийлдэггүй, сайн мэдээ түгээх ажлыг хянан дагаж, зааварлаж, удирдан чиглүүлэхийг хүсдэггүйгээс болж ажил удаан явагдаж, хүний бий болгосон олон гажуудал, утгагүй явдал, бодлогогүй буруу үйлдлийг цаг тухайд нь засаж, шийдвэрлэж чаддаггүй бөгөөд энэ нь сайн мэдээ түгээх үр дүнд ноцтой нөлөөлдөг. Эдгээр асуудлыг Дээрх олж мэдээд, удирдагч, ажилчдад эдгээрийг засах ёстойг нь хэлэх үед л эдгээр асуудал засагддаг. Эдгээр хуурамч удирдагч сохор хүмүүсийн адилаар ямар ч асуудлыг олж мэдэж чаддаггүй, юм хийх арга барилд нь ямар ч зарчим байдаггүй атал өөрсдийн алдааг ухамсарлаж чаддаггүй бөгөөд Дээрх тэднийг засах үед л алдаагаа хүлээн зөвшөөрдөг. Тэгвэл эдгээр хуурамч удирдагчийн учруулсан хохирлын хариуцлагыг хэн үүрч чадах вэ? Тэднийг албан тушаалаас нь буулгасан ч тэдний учруулсан хохирлыг хэрхэн нөхөх вэ? Тиймээс ямар ч бодит ажил хийж чадахгүй хуурамч удирдагчид байгааг олж мэдвэл тэднийг цаг алдалгүй халах ёстой. Зарим чуулганд сайн мэдээний ажил онцгой удаан явагддаг бөгөөд энэ нь зүгээр л хуурамч удирдагчид бодитой ажил хийдэггүй, мөн тэдний зүгээс үүрэг хариуцлагаа цалгардуулж, алдаа гаргасан тохиолдол хэт олон байдагтай холбоотой.

Хуурамч удирдагчдын хийдэг янз бүрийн ажилд бүгдэд нь тэдний шийдвэрлэж, засаж, залруулах шаардлагатай олон тооны асуудал, гажуудал, дутагдал үнэндээ байдаг. Гэвч эдгээр хуурамч удирдагч ачааны мэдрэмжгүй, ямар ч бодитой ажил хийлгүйгээр зөвхөн байр суурийнхаа ашиг тусад ташуурдаг учраас эцэст нь ажлыг холион бантан болгодог. Зарим чуулганд хүмүүс нэгдмэл санаатай бус, хүн бүр нэг нэгнээ сэжиглэн, сэрэмжилж, хорлохын хажуугаар бүгд Бурханы гэрээс таягдан хаягдахаас айдаг. Эдгээр нөхцөл байдалтай тулгараад хуурамч удирдагчид тэдгээрийг шийдвэрлэхээр хөдөлдөггүй, ямар ч бодитой, тодорхой ажил хийж чаддаггүй. Чуулганы ажил зогсонги байдалд орсон ч хуурамч удирдагчид үүнд ерөөсөө бухимддаггүй, өөрсдийгөө хангалттай их ажил хийсэн, чуулганы ажлыг саатуулаагүй гэж бодсоор байдаг. Ийм хуурамч удирдагчид үндсэндээ амийг хангах ажил хийж чаддаггүй, бодитой асуудлуудыг үнэний дагуу шийдвэрлэж ч чаддаггүй. Тэд зөвхөн Дээрхээс тусгайлан даалгаж, тодорхойлж өгсөн багахан ерөнхий ажлыг л гүйцэтгэдэг бөгөөд ажлаа ганцхан Дээрхийн төлөө хийж байгаа мэт байдаг. Дээрхийн үргэлж шаардсаар ирсэн чуулганы үндсэн ажил болох амийг хангах ажил, хүмүүсийг хөгжүүлэх ажил, эсвэл Дээрхээс өгсөн зарим нэг тусгай үүрэг даалгаврын тухайд гэвэл тэд яаж хийхээ мэддэггүй, хийж ч чаддаггүй. Тэд эдгээр ажлыг бусдад даалгачхаад л өөрсдийнх нь ажил дууссан гэж үздэг. Тэд яг Дээрхийн зааварчилснаар л хийдэг бөгөөд зөвхөн шахсан үед л бага зэрэг үйлдэл хийдэг; эс бөгөөс идэвхгүй, хааш яаш байдаг—эдгээр нь хуурамч удирдагч юм. Хуурамч удирдагч гэж юу вэ? Товчхондоо, энэ бол бодитой ажил хийдэггүй, удирдагчийн хувиар ажлаа хийдэггүй, нэн чухал, үндсэн ажлаа хийхдээ үүрэг хариуцлагаа ноцтой цалгардуулж, ямар ч арга хэмжээ авдаггүй хүн юм—энэ бол хуурамч удирдагч. Хуурамч удирдагчид зөвхөн өнгөц ерөнхий ажил хэргээр өөрсдийгөө завгүй байлгаж, үүнийгээ бодитой ажил хийж байна гэж андуурдаг бөгөөд үнэн хэрэгтээ удирдагчийн ажил болон Бурханы гэрээс даалгасан нэн чухал ажлын алийг нь ч сайн хийдэггүй. Үүнээс гадна, чуулганы ажлын янз бүрийн зүйлд удирдагчийн шийдвэрлэх ёстой асуудал байнга гардаг ч тэд тэдгээрийг шийдвэрлэж чаддаггүй, ихэвчлэн зайлсхийх хандлага баримталдаг бөгөөд ах эгч нар асуудлыг шийдвэрлэхийг хүссэн үедээ тэднийг олж чаддаггүй. Тэд удирдагчийг олж дөнгөлөө гэхэд, удирдагч нь ажлаа хийгээд хэтэрхий завгүй байна гэж шалтаглан булзааруулж, ах эгч нарт асуудлаа биеэ даан шийдвэрлэхийн тулд Бурханы үгийг өөрсдөө уншиж, үнэнийг эрж хай гэж хэлээд, гар бие оролцохгүй байх хандлага баримталдаг. Энэ нь эцсийн дүндээ хэт олон шийдэгдээгүй асуудал хуримтлагдахад хүргэж, ажлын бүх зүйлийн явцыг зогсоож, чуулганы ажлыг зогсонги байдалд оруулдаг. Энэ бол хуурамч удирдагчид бодитой ажил хийдэггүйн үр дагавар юм. Хуурамч удирдагчид үндсэн үүрэг хариуцлагадаа хэзээ ч нухацтай, хичээнгүйлэн ханддаггүй, янз бүрийн асуудлыг шийдвэрлэхийн тулд үнэнийг ч эрж хайдаггүй. Энэ нь хуурамч удирдагчид бодитой ажил хийж, аливаа асуудлыг шийдвэрлэж чадахгүй нь гарцаагүй гэсэн үг. Хуурамч удирдагчдын сайн хийдэг зүйл бол бичиг үсэг, хоосон сургаал номлож, уриа лоозон хашхирч, бусдыг ятгаж, ерөнхий ажил хэргээр өөрсдийгөө завгүй байлгахад л анхаарах явдал. Бурханы гэрээс тэдэнд даалгасан чуулганы үндсэн ажил болох амийг хангах, асуудлыг шийдвэрлэхийн тулд үнэнийг нөхөрлөх гэх мэт ажлын тухайд тэд яаж хийхээ мэддэггүй, яаж хийхийг сурах гэж дадлага хийдэггүй, ямар ч бодит асуудлыг шийдвэрлэж чаддаггүй—эдгээр нь хуурамч удирдагч юм.

Кино зохиол бичих, туршлагын гэрчлэлийн нийтлэл бичих болон бусад тодорхой үүрэг даалгавар гэх мэт бичвэрт суурилсан ажлыг залж чиглүүлэхийг зарим хуурамч удирдагчаас хүсэхэд тэд энэ нь ердөө л удирдамж юм чинь бид ямар ч бодитой ажил хийх хэрэггүй гэж бодоод оронд нь зүгээр л сэлгүүцдэг. Тэд: “Жан аа, чиний нийтлэл ямар шатандаа явна вэ?’” гэдэг. “Бараг дуусаж байна.” “Ли, тэр кино зохиолыг бичихэд чамд ямар нэг бэрхшээл тулгарч байна уу?” “Тийм ээ, та надад туслаад шийдвэрлэж өгч чадах уу?” “Та нар хоорондоо ярилц. Илүү их залбир.” Эдгээр хуурамч удирдагч ах эгч нарыг залж чиглүүлж, дэмжиж чаддаггүйгээр үл барам өөрсдийнхөө ажлыг сайн хийхэд анхаарлаа төвлөрүүлдэггүй, үргэлж сэлгүүцэн, тав тухтай, амар хялбар амьдардаг. Өнгөн дээрээ тэд ажлыг шалгаж байгаа мэт харагддаг ч үнэн хэрэгтээ ямар ч асуудал шийдвэрлэдэггүй—тэд бол үнэндээ хүнд сурталтнууд юм! Шүтлэггүй ертөнцийн зарим улс орны чадварлаг албан тушаалтнууд адилхан завхарсан хүмүүс хэдий ч энэ хуурамч удирдагчдаас хамаагүй дээр бөгөөд эдгээр хуурамч удирдагч хариуцлагын мэдрэмжгүй байдаг. Жишээлбэл, цар тахал дэгдсэний дараа дэлхийн улс орнууд урьдчилан сэргийлэх арга хэмжээг хэрэгжүүлж эхэлсэн. Эцэст нь эдгээр улс орны ихэнх нь Тайваны урьдчилан сэргийлэх хүчин чармайлт үр дүнтэй байсныг хүлээн зөвшөөрсөн, энэ нь Тайваны засгийн газрын албан тушаалтнууд цар тахлын эсрэг хариу арга хэмжээ авах ажлаа хамгийн өндөр стандартаар, маш нарийн нягт гүйцэтгэснийг харуулж байна. Шашнаас ангид ертөнцийн улс орны хувьд, завхарсан хүн төрөлхтний дундах албан тушаалтан, улс төрчдийн хувьд, ажлыг хамгийн өндөр стандартаар, ийм нарийн нягт гүйцэтгэж байгаа нь үнэхээр биширмээр. Европын олон албан тушаалтан Тайванд очиж, суралцахыг хүсэж байсан; энэ өнцгөөс харвал Тайваны засгийн газрын албан тушаалтнууд бусад улс орныхоос хамаагүй илүү дээр байсан. Ихэнх албан тушаалтан нь бодитой ажил хийх чадвартай, үүрэг хариуцлагаа биелүүлэхдээ зүрх сэтгэлээ зориулж чаддаг байсан нь л эдгээр албан тушаалтан стандартад нийцэж байсныг нотолдог. Чуулганы зарим удирдагч, ажилчид үүргээ гүйцэтгэхдээ үргэлж хааш яаш ханддаг, тэднийг яаж ч зассан үр дүнгүй байдаг. Эдгээр удирдагч, ажилчны ёс жудаг бодитой ажил хийж чаддаг шүтлэггүй ертөнцийн албан тушаалтнуудынхтай ч дүйцэхгүй гэж Надад санагддаг. Тэдний ихэнх нь Бурханд итгэдэг, үнэнийг эрэлхийлдэг гэж хэлдэг ч үнэн хэрэгтээ төлөөс төлөхийг хүсдэггүй. Тэднийг маш их үнэнээр хангаж байхад үүргээ гүйцэтгэхдээ хандах хандлага нь ийм л байдаг. Үр дүнд нь тэд бүгд хуурамч удирдагчид болсон ба шилдэг төрийн албан хаагчидтай харьцуулахад хамаагүй дутуу дулимаг байдаг! Хүмүүст тавьдаг Миний шаардлага үнэндээ өндөр биш; Би хүмүүсээс хэт олон үнэнийг ойлгохыг, эсвэл хэт өндөр хэв чанартай байхыг шаарддаггүй. Хамгийн наад захын стандарт бол мөс чанартай үйлдэж, үүрэг хариуцлагаа биелүүлэх явдал юм. Өөр юу ч хэлэхгүй байсан ч чи ядаж өдөр тутмынхаа хоол хүнс болон Бурханы чамд өгсөн даалгавартай нүүр тулж чаддаг байх ёстой; энэ л хангалттай. Гэвч Бурханы ажил өнөөг хүртэл хийгдсээр ирсэн бөгөөд мөс чанартай үйлдэж чадах хүн олон байна уу? Ардчилсан орнуудын зарим албан тушаалтан чин сэтгэлээсээ ярьж, үйлддэгийг Би хардаг. Тэд хэтрүүлж ярьдаггүй, сүржин онол ярьдаггүй, яриа нь тун нягт нямбай, үнэн сэтгэлийнх байдаг бөгөөд олон бодитой хэрэг явдлыг зохицуулж чаддаг. Тэдний ажил үнэндээ нэлээд сайн, үнэхээр ёс жудаг, хүн чанарыг нь тусгасан байдаг. Одоо чуулган дахь удирдагч, ажилчдын ихэнхийг харахад, тэд ажлаа оромдож, хааш яаш ханддаг, төдийлөн сайн үр дүнд хүрээгүй, үүрэг хариуцлагаа бүрэн биелүүлээгүй. Удирдагч болсныхоо дараа тэд шашны албан тушаалтан болж, ихэмсэглэн сууж, тушаал өгдөг, хүнд сурталтнууд болж хувирдаг. Тэд зөвхөн байр суурийнхаа ашиг тусыг эдлэхэд л анхаарлаа төвлөрүүлж, хүн бүр өөрсдийг нь дагаж, тойрон хүрээлэхэд дуртай байдаг. Тэд бодитой асуудлыг шийдвэрлэхийн тулд чуулганы жирийн гишүүдтэй гүнзгий харилцах нь ховорхон. Зүрх сэтгэлдээ тэд Бурханаас улам бүр холдож байгаа. Ийм төрлийн хуурамч удирдагч, хуурамч ажилчид огтхон ч аврагдашгүй! Би үнэнийг ийм уйгагүй нөхөрлөсөн ч эдгээр удирдагч, ажилчин үүнийг ойлгодоггүй, өөрсдийн эндүү ташаа бодол санаатайгаа зөрүүдлэн зууралдаад сэтгэл нь хөдөлдөггүй. Үүрэгтээ хандах хандлага нь үргэлж хааш яаш байдаг бөгөөд гэмших өчүүхэн ч санаа байдаггүй. Энэ хүмүүс мөс чанаргүй, эрүүл ухаангүй, огт хүн биш гэдгийг Би хардаг! Тэгээд Би тунгаан боддог: Ийм төрлийн хүмүүст эдгээр үнэнийг ахин дахин нөхөрлөх шаардлагатай хэвээр гэж үү? Би ийм тодорхой нөхөрлөх хэрэгтэй юу? Би энэ зовлонг тэвчих хэрэгтэй юу? Эдгээр үг илүүц үү? Жаахан бодсоны эцэст Би мөн л ярих ёстой гэж шийддэг, учир нь эдгээр үг өчүүхэн ч мөс чанар, эрүүл ухаангүй хүмүүст ямар ч нөлөөгүй хэдий ч хэв чанар нь арай дорд хэр нь үнэнийг хүлээн авч, үүргээ чин сэтгэлээсээ гүйцэтгэж чадах хүмүүст хэрэгтэй. Хуурамч удирдагчид бодитой ажил хийдэггүй, хариуцлагаа биелүүлдэггүй ч үнэнийг эрэлхийлдэг хүмүүс эдгээр үг, хэрэг явдлаас сургамж, урам зориг авч, хэрэгжүүлэлтийн замыг олох болно. Амь-оролт тийм ч амар биш; хэн нэгэн дэмжиж, хангахгүй бол, үнэний тал бүрийг задалж, тодруулахгүй бол хүмүүс маш сул дорой болж, ихэвчлэн арга мөхөстсөн, тээнэгэлзсэн, сөрөг, идэвхгүй байдалд ордог. Тиймээс эдгээр хуурамч удирдагчийг харахаараа олон удаа Би тэдэнтэй нөхөрлөхөөс зүрх алддаг. Гэсэн хэдий ч, Бурханд чин сэтгэлээсээ итгэдэг, үүргээ үнэнчээр гүйцэтгэдэг хүмүүсийн туулсан зовлон, төлсөн төлөөсийг бодохоороо Би бодлоо өөрчилдөг. Үүнээс өөр ямар ч шалтгаан байхгүй: 30-50 хүн, эсвэл ядаж 8-10 хүн ч гэсэн үүргээ гүйцэтгэхдээ чин сэтгэлээсээ өөрийгөө зарлагадаж, үнэнч байж, сонсож, дуулгавартай дагах хүсэлтэй байвал эдгээр үгийг ярих нь үнэ цэнтэй. Мөс чанар, эрүүл ухаангүй хүмүүст ярьж, нөхөрлөх ямар ч урам зориг Надад байхгүй; ийм хүмүүстэй ярилцах ядаргаатай, үр дүнгүй санагддаг. Та нарын ихэнх нь үнэнийг эрэлхийлдэггүй, үүрэгтээ төлөөс төлдөггүй—та нарт ачаа, үнэнч байдал байхгүй, үйлдэл хийхдээ зүгээр л оромдож, ерөөл хүртэнэ гэж найдсандаа дурамжхан юм хийдэг. Эдгээр үгийг сонсох нь үнэндээ та нарын хувьд хүртэх эрхгүй ивээл юм. Та нар үүргээ чин сэтгэлээсээ гүйцэтгэдэг, үнэхээр төлөөс төлдөг, үнэнч байдал, ачаатай, үнэнийг хэрэгжүүлэх хүсэлтэй хүмүүсийн ачаар л энэ үгийг сонсож байгаа. Энэ үг тэр хүмүүст зориулагдсан бөгөөд та нар сонссоноороо хүртэх эрхгүй ивээлээ хүртэж байна. Хэрэв энэ өнцгөөс харвал—өөрөөр хэлбэл, та нарын ихэнх нь үүрэгтээ огтхон ч чин сэтгэлээсээ бус, оромдсон хандлагатай байдгаас харвал—та нар энэ үгийг сонсоход зохисгүй. Та нар яагаад зохисгүй гэж? Учир нь та нар сонссон ч гэсэн бүгд талаар болдог; хэчнээн ихийг ярьсан ч, хэчнээн дэлгэрэнгүй байсан ч та нар зүгээр л сонссон царайлдаг, сонссоныхоо дараа хэчнээн их ойлгосон ч эдгээр үгийг хэрэгжүүлдэггүй. Эдгээр үгийг хэнд ярих ёстой вэ? Хэн энийг сонсоход зохистой вэ? Зөвхөн төлөөс төлөх хүсэлтэй, өөрийгөө чин сэтгэлээсээ зарлагадаж чаддаг, үүрэг, даалгавартаа үнэнч хүмүүс л сонсох эрхтэй. Яагаад Би тэднийг сонсох эрхтэй гэж хэлдэг вэ? Учир нь тэд сонссоныхоо дараа багахан үнэнийг ойлгомогцоо хэрэгжүүлж чаддаг, ойлгосноо хэрэгжүүлдэг; тэд зальтай биш, хойрголдоггүй; үнэн болон Бурханы шаардлагад чин сэтгэлийн, эрмэлзсэн хандлагаар хандаж, үнэнийг хайрлаж, хүлээн авч чаддаг. Иймээс сонссоных нь дараа эдгээр үг тэдэнд нөлөөлж, үр дүнд хүрдэг.

Удирдагч, ажилчдын үүрэг хариуцлага (5)

Сүүлийн цуглаан дээр бид удирдагч, ажилчдын үүрэг хариуцлагын тавдугаар зүйлийн талаар нөхөрлөсөн. Тавдугаар зүйлийг нөхөрлөх явцдаа бид хуурамч удирдагчдын зарим илрэл, үйлдлийг задлан шинжилж, энэ зүйлийн талаар нөхөрлөж дуусгасан. Харин одоо удирдагч, ажилчдын үүрэг хариуцлагын 6, 7-р зүйлийн талаар нөхөрлөе. Энэ хоёр зүйл яг ямар агуулгатай вэ? 6-р зүйл: Үнэнийг эрэлхийлдэг хүн бүхэнд сургалтад хамрагдаж, аль болох хурдан үнэн-бодит байдалд орох боломж бүрдүүлэхийн тулд бүх төрлийн мэргэшсэн чадварлаг хүмүүсийг дэвшүүлж, хөгжүүлэх. 7-р зүйл: Өөр өөр төрлийн хүмүүсийг хүн чанар, давуу талд нь үндэслэн ухаалгаар хуваарилж, ашигласнаар хүн бүрийг хамгийн хэрэгтэй газар нь тавих. Тэгвэл одоо энэ хоёр зүйлд холбогдуулан хуурамч удирдагчдын янз бүрийн үйлдэл, илрэлийг задлан шинжилцгээе. Энэ хоёр зүйл нь ижил ангилалд багтдаг, энэ ангилал нь чуулган төрөл бүрийн хүнийг дэвшүүлж, хөгжүүлж, ашиглахтай холбоотой. Эхлээд бүх төрлийн мэргэшсэн чадварлаг хүмүүсийг дэвшүүлэн, хөгжүүлэх тухай Бурханы гэрийн зарчмуудын талаар нөхөрлөцгөөе. Тэгж байж та нар энэ ажлыг хийхдээ удирдагч, ажилчдын баримтлах ёстой зарим зарчмыг үндсэндээ ойлгож чаддаг болох биш үү? Та нар “Удирдагч, ажилчдын хувиар бид ийм хэрэг явдалтай байнга тулгардаг, энэ ажилтай аль хэдийн танил болсон, бас тодорхой туршлага ч бий. Иймээс Та энэ талаар цааш нь ярихгүй байсан ч бидэнд ойлгомжтой, дахин онцгойлон нөхөрлөх шаардлагагүй” гэж бодож болох юм. Тэгэхээр энэ талаар нөхөрлөх шаардлагагүй юу? (Шаардлагатай. Бид энэ талаарх зарчмыг ухамсарлаагүй л байна, бас зарим чадварлаг хүнийг яаж ялган танихаа мэдэхгүй л байгаа.) Ихэнх удирдагч, ажилчид энэ ажлыг хэрхэн хийхээ одоо ч сайн мэдэхгүй, тэмтчиж, яг таг зарчмыг ухамсарлахгүй хэвээр байна. Тиймээс бид энэ талаар дэлгэрэнгүй нөхөрлөх шаардлагатай.

6-р зүйл: Үнэнийг эрэлхийлдэг хүн бүхэнд сургалтад хамрагдаж, аль болох хурдан үнэн-бодит байдалд орох боломж бүрдүүлэхийн тулд бүх төрлийн мэргэшсэн чадварлаг хүмүүсийг дэвшүүлж, хөгжүүлэх

Бурханы гэр төрөл бүрийн чадварлаг хүмүүсийг дэвшүүлж, хөгжүүлэхийн ач холбогдол

Бурханы гэр яагаад төрөл бүрийн чадварлаг хүмүүсийг дэвшүүлэн, хөгжүүлдэг вэ? Төрөл бүрийн чадварлаг хүмүүсийг дэвшүүлэн, хөгжүүлэх нь шинжлэх ухаан, боловсрол, уран зохиолоор хөөцөлдөхийн төлөө юм гэж үү? Бурханы гэр янз бүрийн чадварлаг хүмүүсийг дэвшүүлж, хөгжүүлэхдээ ямар нэг дэвшилтэт технологийн бүтээгдэхүүн үйлдвэрлэж, гайхамшгийг бий болгох, хүний хөгжлийн түүхийг судлах төлөө байдаггүй, хүн төрөлхтний ирээдүйн төлөө ямар нэг төлөвлөгөө гаргахын төлөө бүр ч байдаггүй гэдгийг Бурханы сонгосон хүмүүс бүгд хэдийн мэддэг болсон байх ёстой. Тэгвэл Бурханы гэр яагаад төрөл бүрийн чадварлаг хүмүүсийг дэвшүүлж, хөгжүүлдэг юм бэ? Та нар үүнийг ойлгож байна уу, үгүй юу? (Хаанчлалын сайн мэдээг түгээхийн төлөө.) Хаанчлалын сайн мэдээг түгээхийн төлөө—энэ бол нэг шалтгаан нь. Өөр ямар шалтгаан байна? (Үнэнийг эрэлхийлдэг хүн бүрд сургалтад хамрагдах боломжийг бүрдүүлэхийн тулд.) Тийм ээ, энэ хариулт нэлээд үндэслэлтэй, голыг нь олсон байна. Энэ нь үнэнийг эрэлхийлдэг илүү олон хүнд сургалтад хамрагдах, аль болох хурдан үнэн-бодит байдалд орох боломжийг бүрдүүлэхийн тулд юм. Та нарын сая хэлсэн хоёр хариулт хоёулаа зөв, оновчтой байна. Бурханы гэр төрөл бүрийн чадварлаг хүмүүсийг дэвшүүлж, хөгжүүлдэг нь нэг талаасаа хаанчлалын сайн мэдээг түгээх болон Бурханы ажлын төлөө, нөгөө талаасаа хувь хүний эрэлхийлэл, оролттой холбоотой юм. Эдгээр нь хоёр үндсэн тал юм. Тодруулбал, Бурханы гэр төрөл бүрийн чадварлаг хүмүүсийг дэвшүүлж хөгжүүлэхийн ач холбогдол юу вэ? Энэхүү дэвшүүлж, боловсорсон хүмүүс чуулганд яг ямар ажлыг гүйцэтгэдэг вэ? Бурханы гэр хүнийг багийн удирдагч, зааварлагч, эсвэл чуулганы удирдагч, ажилчин болгон дэвшүүлж, хөгжүүлж байгаа нь түүнийг албан тушаалтан болгож байгаа хэрэг үү? (Үгүй.) Бурханы гэр хүмүүсийг дэвшүүлж, хөгжүүлдэг нь тэднийг чуулганы янз бүрийн ажил, тухайлбал сайн мэдээний ажил, бичвэрт суурилсан ажил, кино бүтээх ажил, усалгааны ажил, түүнчлэн зарим ерөнхий ажил хэрэг зэрэг тодорхой төсөл, ажлыг хариуцаж ажиллаасай гэсэн үүднээс юм. Тэгвэл тэд эдгээр тодорхой ажлыг хэрхэн хийдэг вэ? Чуулганы төрөл бүрийн ажлыг Бурханы шаардлага, Бурханы үгийн үнэн-зарчим, мөн Бурханы гэрийн ажлын зохицуулалтын дагуу хариуцаж гүйцэтгэн, ингэснээрээ Бурханы шаардлагын дагуу үүргээ биелүүлж, үнэн-зарчмын дагуу үйлддэг. Ажил хариуцуулахын тул энэ хүмүүсийг дэвшүүлж, хөгжүүлж буй баримтаас харахад тэд ажлаа сайн хийх эсэх нь албан ёсны цол хэргэм, байр суурьтай холбоогүй юм. Харин тодорхой ажлыг хариуцахын тулд, өөрөөр хэлбэл Бурханы даалгасан зүйлийг буюу хариуцлагатай үүрэг хариуцлагыг үүрэхийн тулд тодорхой хэмжээний хэв чанартай байх ёстой. Энэ бол удирдагч, ажилчдын үүрэг хариуцлагын 6-р зүйлд дурдагддаг төрөл бүрийн чадварлаг хүмүүсийг дэвшүүлж, хөгжүүлэхийн онцгой ач холбогдол, тодорхойлолт юм. Чингэхлээр хүмүүсийг дэвшүүлж, боловсруулах Бурханы гэрийн зорилго нь төрөл бүрийн чадварлаг хүмүүсийг чуулганы янз бүрийн ажлыг Бурханы шаардлага, Бурханы гэрийн ажлын зохицуулалтын дагуу сайн гүйцэтгүүлэхийн тулд хөгжүүлэх явдал юм; энэ бол энэ хүмүүсийг чуулганы төрөл бүрийн тодорхой ажлыг хариуцах чадвартай болгох гэсэн хэрэг юм. Үүний зэрэгцээ, Бурханы үгийг тунгаан бодож, үнэний талаар нөхөрлөж, зарчмын дагуу үйлддэг болгож сургахын тулд Бурханы гэр энэ хүмүүсийг хөгжүүлж, сургалтад хамруулдаг, ингэснээр тэд үнэнийг хэрэгжүүлж, Бурханы үгээр амьдарч, үнэн-бодит байдалд орж, мөн жинхэнэ туршлага, гэрчлэлтэй болох боломжтой болдог, үүнийхээ дараа бусдыг удирдаж, усалж, хангаж, чуулганы төрөл бүрийн ажлыг сайн хийж чаддаг болохын зэрэгцээ Бурханы сонгосон хүмүүс Бурханыг дуулгавартай дагаж, Бурханд гэрчлэл хийж, сайн мэдээ номлох үүргээ биелүүлэх боломжтой болдог. Төрөл бүрийн чадварлаг хүмүүсийг дэвшүүлэн, хөгжүүлэх хэрэгжүүлэлтийн арга барил нь нэг талаараа хүмүүсийг Бурханы үгийг хэрэгжүүлж, туршлагажих, өөрсдийгөө таньж мэдэх, завхарсан зан чанараа хаях, үнэн бодит байдалд ороход нь чиглүүлэх зорилготой юм; нөгөө талаараа энэ нь өөрсдийн үнэнч байдал, дуулгавартай байдлын бодит туршлагаа ашиглан хүмүүсийг үүргээ биелүүлж, Бурханд цангинасан гэрчлэл хийхэд нь чиглүүлж, хөгжүүлдэг удирдагч, ажилчдад зориулагдсан юм. Эдгээр нь төрөл бүрийн чадварлаг хүмүүсийг хөгжүүлэх хоёр гол хэрэгжүүлэлтийн зам юм. Энэ бол төрөл бүрийн чадварлаг хүмүүсийг дэвшүүлж, хөгжүүлэхтэй холбоотой тодорхой ажил бөгөөд мөн тэднийг дэвшүүлж, хөгжүүлэхийн жинхэнэ ач холбогдол юм.

Бурханы гэрийн дэвшүүлж, хөгжүүлдэгг төрөл бүрийн чадварлаг хүмүүст тавигдах шалгуур

I. Удирдагч, ажилчид болон төрөл бүрийн ажлын зааварлагч нарт тавигдах шалгуур

“Чуулган дэвшүүлж, хөгжүүлж буй төрөл бүрийн чадварлаг хүмүүс” гэдэг нь хэнийг хэлж байна вэ? Энэ нь ямар хүрээг хамарч байна вэ? Эхнийх нь төрөл бүрийн ажлын зааварлагч байж чадах төрлийн хүмүүс юм. Тэгвэл төрөл бүрийн ажлын зааварлагч нарт тавигдах стандарт юу вэ? Гурван гол зүйл байдаг. Нэгдүгээрт, үнэнийг ухамсарлах чадвартай байх ёстой. Үнэнийг гажуудуулалгүй цэврээр ухамсарлаж, дүгнэлт хийж чаддаг хүмүүс л хэв чанар сайтай хүмүүс юм. Хэв чанар сайтай хүмүүс дор хаяж сүнслэг ойлголттой байх ёстой бөгөөд Бурханы үгийг бие даан идэж, ууж чаддаг байх ёстой. Бурханы үгийг идэж, уух явцдаа Бурханы үгийн шүүлт, гэсгээлт, засалтыг бие даан хүлээн авч чаддаг, өөрийн үзэл, төсөөлөл, мөн өөрийн хүслийн хольцоо, түүнчлэн завхарсан зан чанараа шийдвэрлэхийн тулд үнэнийг эрж хайж чаддаг байх ёстой—хэрэв энэ стандартад хүрч байвал энэ нь тэд Бурханы ажлыг хэрхэн туулахаа мэддэг гэсэн үг, бас энэ нь сайн хэв чанарын илрэл юм. Хоёрдугаарт, чуулганы ажлын төлөө ачаа үүрэх ёстой. Үнэхээр ачаа үүрдэг хүмүүс зүгээр нэг урам зоригтой байдаггүй, жинхэнэ амийн туршлагатай, зарим үнэнийг ойлгодог, зарим асуудлыг нэвт харж чаддаг. Чуулганы ажил болон Бурханы сонгосон хүмүүст шийдвэрлэх хэрэгтэй олон бэрхшээл, асуудал байгааг тэд хардаг. Үүнийг нүдээрээ харж, энэ талаар зүрх сэтгэлдээ санаа зовдог—чуулганы ажлын төлөө ачаа үүрэх гэж үүнийг хэлнэ. Хэрэв хэн нэгэн ердөө хэв чанар сайтай, үнэнийг ухамсарлах чадвартай төдий хэр нь залхуу, махан биеийн тав тухад шунадаг, бодит ажил хийх хүсэлгүй, харин Дээрх дуусгах эцсийн хугацаа заасан үед, хийлгүй өнгөрч болохгүй үед л бага зэрэг ажил хийдэг бол энэ хүн ачаа үүрдэггүй. Ачаа үүрдэггүй хүн гэдэг бол үнэнийг эрэлхийлдэггүй, шударга ёсны мэдрэмжгүй, юуны талаар ч нухацтай бодолгүйгээр өдөржингөө ховдоглон идэхээс өөр юм хийдэггүй хэнд ч хэрэггүй нэгэн юм. Гуравдугаарт, ажлын чадамжтай байх ёстой. “Ажлын чадамж” гэдэг нь юу гэсэн үг вэ? Энгийнээр хэлбэл энэ нь хүмүүст ажил даалгаж, заавар өгч чаддаг байхаас гадна, асуудлыг олж тогтоож, шийдвэрлэж чаддаг байхыг хэлнэ—ажлын чадамжтай байна гэж үүнийг хэлнэ. Үүнээс гадна, зохион байгуулах ур чадвартай байх шаардлагатай. Зохион байгуулах ур чадвартай хүн хүмүүсийг нэгтгэх, ажлыг зохион байгуулж, зохицуулах, асуудал шийдвэрлэх тал дээр онцгой чадварлаг, бас ажил зохицуулж, асуудал шийдвэрлэх үедээ хүмүүсийг бүрэн үнэмшүүлж, тэднийг дуулгавартай байлгаж чаддаг—зохион байгуулах ур чадвартай байна гэж үүнийг хэлнэ. Жинхэнэ ажлын чадамжтай хүн Бурханы гэрийн зохицуулсан тодорхой ажлыг ямар нэгэн байдлаар хааш яаш хандалгүйгээр маш хурдан шуурхай, эрс шийдэмгий хийж чаддаг, мөн түүнээс гадна төрөл бүрийн ажлыг сайн хийж чаддаг. Эдгээр нь удирдагч, ажилчдыг хөгжүүлэхэд Бурханы гэрийн тавьдаг гурван стандарт юм. Хэрэв хэн нэгэн энэхүү гурван стандартад нийцдэг бол тэр хүн ховор, чадварлаг хувь хүн тул түүнийг тэр даруй дэвшүүлж, хөгжүүлж, сургах хэрэгтэй бөгөөд хэсэг хугацаанд дадлагажсаны дараа тэрээр тухайн ажлыг хариуцаж чаддаг болно. Хэв чанартай, ачаа үүрдэг, ажлын чадамжтай хүнд байнга санаа зовж, хянаж, ажлыг нь шахаж шаардах шаардлагагүй. Тэр өөрийн гэсэн ухамсартай, ямар ажлыг хэзээ хийх ёстойг, ямар ажлыг шалгаж, хянах ёстойг, аль ажлыг нягт нямбай шалгаж, анхаарах шаардлагатайг мэддэг. Тэр эдгээрийг маш сайн мэддэг. Ийм хүн ажилдаа харьцангуй найдвартай, итгэл даахуйц байдаг, иймээс ноцтой асуудал гарахгүй. Асуудал гарлаа ч, тэр нь том зурагт нөлөөлөхгүй жижиг асуудал тул Бурхан ийм хүний хийдэг ажлын талаар санаа зовох шаардлагагүй байдаг. Ажлаа үнэхээр бие даан хийж чаддаг хүн л жинхэнэ ажлын чадамжтай байдаг. Бие дааж чаддаггүй, үргэлж бусад хүн өөрийнх нь талаар санаа зовж, өөрийг нь харж, хянаж, бүр гараас нь хөтлөөд юу хийхийг нь зааж өгөх шаардлагатай байдаг хүн бол хэв чанар туйлын муутай хүн юм. Эгэл хэв чанартай хүмүүсийн хийдэг ажлын үр дүн гарцаагүй энгийн байдаг тул ямар нэг ажил хийхийнх нь өмнө бусад хүн тэднийг харж, хянаж байх шаардлагатай. Эсрэгээрээ, хэв чанар сайтай хүмүүс хэсэг хугацаанд сургасны дараа бие дааж ажиллаж чаддаг бөгөөд Дээрх тэдэнд ажлын заавар өгөх, зарим зарчмыг нөхөрлөх бүрд тэд зарчмуудыг ухамсарлаж, тэдгээрийн дагуу ажлыг гүйцэтгэж, үндсэндээ ноцтой гажуудал эсвэл алдаагүй зөв замыг дагаж, хүрэх ёстой үр дүндээ хүрдэг—ажлын чадамжтай байна гэж үүнийг хэлнэ. Жишээлбэл, Бурханы гэр чуулганыг цэвэрлэж, антихрист болон ёрын муу хүмүүсийг илрүүлж, чуулганаас хөөхийг шаардахад ажлын чадамжтай хүмүүс энэ ажлыг гүйцэтгэхдээ ерөнхийдөө гажуудал гаргадаггүй. Антихрист гарч ирсэн тохиолдолд түүнийг илчилж, зайлуулах хүртэл хамгийн багадаа хагас жил орчмын хугацаа шаарддаг. Энэ хугацаанд ажлын чадамжтай хүмүүс антихристийг олж илрүүлж, түүний илрэлийг задлан шинжлэхийн тулд үнэний талаар нөхөрлөж, ах эгч нар антихристыг ялгаж таньдаг болох, төөрөгдөлд автахгүй байхад нь тусалж, ингэснээрээ тэднийг босож ирээд, антихристийг хамтдаа илчилж, хөөх боломжтой болгодог. Ажлын чадамжтай хүмүүсийн ажлын хүрээнд антихрист, эсвэл муу хүн гарч ирсэн ч ерөнхийдөө ихэнх ах, эгч төөрөгдөл, нөлөөнд автдаггүй. Ердөө цөөн хэдэн мунхаг хүн болоод хэв чанар маш муутай хүмүүс л төөрөлддөг бөгөөд энэ нь хэвийн үзэгдэл юм. Хэв чанар сайтай, ажлын чадамжтай хүмүүс ажилдаа ийм үр дүнд хүрч чаддаг, ийм хүмүүс үнэн-бодит байдалтай байдаг ба удирдагч, ажилчны стандартад нийцдэг.

Дөнгөж сая дурдсан төрөл бүрийн чадварлаг хүмүүсийн дундаас хамгийн эхний төрөл нь төрөл бүрийн ажлын зааварлагч байж чаддаг хүмүүс байсан. Тэдэнд тавигдах эхний шаардлага бол үнэнийг ойлгох чадвар, хэв чанартай байх. Энэ бол хамгийн наад захын шаардлага юм. Хоёр дахь шаардлага бол ачаа үүрдэг байх—энэ бол зайлшгүй шаардлага. Зарим хүмүүс үнэнийг жирийн хүмүүсээс хурдан ухамсарладаг, сүнслэг ойлголттой, хэв чанар сайтай, ажлын чадамжтай байдаг бөгөөд хэсэг хугацаанд хэрэгжүүлсний дараа бүрэн бие дааж чаддаг. Гэвч ийм хүмүүс нэг ноцтой асуудалтай—тэд ачаа үүрдэггүй. Идэх, уух, зугаацах, сэлгүүцэх дуртай. Эдгээр зүйлд маш их сонирхолтой боловч, хэрвээ тэднээс зовлон бэрхшээл үзэж, төлөөс төлөх, өөрийгөө жаахан хазаарлах шаардлагатай зарим нэг тодорхой ажлыг хийхийг хүсэх үед тэд үлбэгэр болж, бие өвдөөд байна, бүх бие нь тавгүй байна хэмээцгээдэг. Тэд цадиггүй, сахилга батгүй, хайнга, дураараа, замбараагүй байдаг. Хүссэн үедээ идэж, унтаж, зугаацаж, дураа хөдөлбөл л жаахан ажил хийдэг. Хэрэв ажил бага зэрэг хэцүү, ядаргаатай байвал сонирхол нь буурч, үүргээ биелүүлэх хүсэлгүй болдог. Ингэх нь ачаа үүрч байгаа хэрэг үү? (Үгүй.) Залхуу, махан биеийн тав тухад шунадаг хүмүүсийг дэвшүүлж, хөгжүүлэх ёсгүй. Мөн хэв чанар нь ажилд бүрэн тэнцэхүйц хүмүүс байдаг ч харамсалтай нь тэд ачаа үүрдэггүй, хариуцлага хүлээх дургүй, асуудалд дургүй, санаа зовох дургүй байдаг. Хийх хэрэгтэй ажлыг хардаггүй, харж чадсан ч гэсэн анхаарч, хариуцаж хийхийг хүсдэггүй. Ийм төрлийн хүмүүсийг дэвшүүлэн, хөгжүүлэхэд нэр дэвшүүлж болох уу? Яасан ч болохгүй; дэвшүүлэгдэн, хөгжүүлэхийн тулд хүн ачаа үүрдэг байх ёстой. Ачаа үүрэхийг мөн хариуцлагаа ухамсарлах хэмээн тодорхойлж болно. Хариуцлагаа ухамсарлах гэдэг нь хүн чанартай илүү холбоотой; ачаа үүрэх гэдэг нь Бурханы гэр хүмүүсийг хэмжихдээ ашигладаг стандартуудын нэгд хамааралтай. Ачаа үүрдэг мөртөө дээр нь үнэнийг ухамсарлах чадвар, хэв чанар болон ажлын чадамж гэсэн өөр хоёр зүйлтэй хүмүүсийг дэвшүүлж, хөгжүүлэх боломжтой бөгөөд энэ төрлийн хүмүүс төрөл бүрийн ажлын зааварлагч байж чадна. Эдгээр нь төрөл бүрийн зааварлагч болох хүмүүсийг дэвшүүлж, хөгжүүлэх шаардлагатай стандартууд бөгөөд эдгээр стандартыг хангасан хүмүүсийг л дэвшүүлж, хөгжүүлэхэд нэр дэвшүүлбэл зохино.

II. Тусгай чадвар, авьяастай төрөл бүрийн мэргэжлийн чадварлаг хүмүүст тавигдах шалгуур

Төрөл бүрийн ажлын зааварлагч байж чадах хүмүүсээс гадна, дэвшүүлж, боловсруулах боломжтой өөр нэг төрлийн хүмүүс бол тусгай чадвар, авьяастай эсвэл зарим нэг мэргэжлийн чадварыг эзэмшсэн хүмүүс юм. Ийм хүмүүсийг багийн удирдагч болгож боловсруулахад Бурханы гэр ямар шалгуур тавьдаг вэ? Нэгдүгээрт, хүн чанарыг нь харна—тэд эерэг зүйлсийг харьцангуй хайрладаг, ёрын муу хүн биш байхад л хангалттай. Зарим хүн “Яагаад тэд үнэнийг эрэлхийлдэг хүн байх шаардлагагүй юм бэ?” гэж асууж магадгүй. Учир нь багийн удирдагч нар нь чуулганы удирдагч, ажилчин биш, мөн услагч ч биш тул тэдэнд үнэнийг эрэлхийлдэг байх стандарт тавих нь хэт өндөр шаардлага бөгөөд ихэнхийнх нь хувьд хүрэх боломжгүй зүйл юм. Ерөнхий ажил хэрэг эсвэл мэргэжлийн ажлын тодорхой зүйлийг гүйцэтгэдэг хүмүүст ийм стандарт тавигддаггүй; хэрвээ тавивал, тэнцэх хүн цөөн тул стандартыг бууруулах шаардлагатай болдог. Хүн мэргэжлээ ойлгодог, тухайн ажлыг хариуцаж чаддаг, мууг хийдэггүй, үймээн үүсгэдэггүй л бол хангалттай. Зарим нэг ур чадвар, мэргэжлээр мэргэшсэн, давуу талтай ийм хүмүүс Бурханы гэрт тухайн ур чадварыг мэддэг байх шаардлагатай, өөрсдийнх нь мэргэжилтэй холбоотой ажил гүйцэтгэх гэж байгаа бол хэрвээ тэд харьцангуй заль мэхгүй, зан араншны хувьд шулуун шударга, ёрын муу биш, ойлголт нь гажуудалгүй, зовлонг тэвчиж чаддаг, төлөөс төлөх хүсэлтэй байвал хангалттай юм. Тиймээс ийм хүмүүсийг багийн удирдагч болгож боловсруулахад тавигдах хамгийн эхний шаардлага бол тэд эерэг зүйлсийг харьцангуй хайрладаг байх, мөн дээр нь зовлонг тэвчиж, төлөөс төлж чаддаг байх ёстой. Өөр ямар шаардлага байдаг вэ? (Ёс жудаг нь шулуун шударга, ёрын муу биш, ойлголт нь гажуудалгүй байх ёстой.) Ёс жудаг нь харьцангуй шулуун шударга, ёрын муу хүн биш, мөн ойлголт нь гажуудалгүй байх ёстой. Зарим хүн “Тэгээд тэдний үнэнийг ухамсарлах чадварыг өндөр гэж тооцож болох уу? Үнэнийг сонсоод, тэд үнэн-бодит байдалд сэрж, үнэн бодит-байдалд орж чаддаг уу?” гэж асууж магадгүй. Энэ бүхнийг шаардах хэрэг байхгүй; ийм хүмүүсийн ойлголт гажуудалгүй байхыг шаардахад хангалттай. Ойлголт нь гажуудалгүй хүмүүс ажил хийх үед, нэг ашигтай тал нь тэд үймээн үүсгэх эсвэл ямар нэг тэнэг зүйл хийх магадлал бага байдаг. Жишээлбэл, жүжигчдийн хувцасны өнгөтэй холбоотой зарчмуудын талаар Бурханы гэр ахин дахин нөхөрлөсөн байдаг, хувцасны өнгө нь нэгэн хэвийнээс илүүтэй төлөв төвшин, аятайхан, өнгөлөг байх ёстой. Гэвч өөрсдөд нь хэлсэн зүйлийн учрыг зүгээр л олдоггүй, сонссон зүйлээ ойлгодоггүй, ойлгох чадваргүй, Бурханы гэрийн эдгээр шаардлага доторх зарчмуудыг ялгаж таних чадамжгүй хүмүүс байсаар байдаг. Тэгээд эцэст нь тэд бүх хувцсан дээр саарал өнгө сонгочихдог—энэ нь гажуудалтай ойлголт биш гэж үү? (Тийм.) Гажуудалтай ойлголттой байна гэж үүнийг хэлнэ. Эерэг зүйлсийг харьцангуй хайрлана гэж ер нь юу гэсэн үг вэ? (Үнэнийг хүлээн авч чаддаг байх.) Зүйтэй. Энэ нь үнэнтэй нийцдэг үг, зүйлийг хүлээн авч чаддаг байх, мөн Бурханы үг, үнэний бүх талыг хүлээн авч, дуулгавартай дагаж чаддаг байхыг хэлдэг. Ийм хүмүүс эдгээр зүйлийг хэрэгжүүлж чаддаг эсэхээс үл хамааран, дор хаяж эдгээр зүйлийг сэтгэлийн гүндээ эсэргүүцэж, зэвүүцдэггүй байх ёстой. Ийм хүмүүс бол сайн хүмүүс бөгөөд энгийн ярианы хэлээр бол олигтой хүн гэж хэлж болно. Олигтой хүний онцлог шинж юу вэ? Тэд шүтлэггүй хүмүүсийн үйлдэх дуртай ёрын муу үйлдлээс гадна шүтлэггүй хүмүүсийн дагадаг ёрын муу чиг хандлагуудыг зэвүүцэж, жигшиж, үзэн яддаг. Жишээлбэл, шүтлэггүй хүмүүсийн ертөнцийн чиг хандлага нь ёрын муу хүчнийг өмгөөлдөг, бас олон эмэгтэй хүн баян хүнтэй суух, эсвэл хэн нэгний нууц амраг болохыг эрмэлздэг. Энэ нь хорон муу хэрэг биш гэж үү? Үнэнийг хайрладаг хүмүүс ийм зүйлийг туйлын жигшмээр гэж үздэг бөгөөд зарим нь “Хэдий гэрлэх хүн олж чадахгүй байсан ч, ядуурлаас болж үхэх байсан ч би хэзээ ч тийм хүн шиг аашлахгүй” гэдэг. Өөрөөр хэлбэл, тэд ийм хүмүүсийг дургүйцэж, жигшдэг. Олигтой хүмүүсийн нэг онцлог шинж нь тэд ёрын муу чиг хандлагыг жигшиж, зэвүүцэж, тийм хандлагад автсан хүмүүст дургүйцдэг. Ийм хүмүүс нэлээн шулуун шударга байдаг; Бурханд итгэх, сайн хүн байх, зөв замаар алхах, Бурханыг шүтэх, ёрын муу, ёрын муу чиг хандлага, энэ ертөнцийн бүх ёрын муу зан авираас зайлсхийх тухай дурдахад сэтгэлийнхээ гүнд үүнийг ямар нэг сайн зүйл гэж мэдэрдэг. Энэ бүхэнд бүрэн хүрэхээр түвшин ахиж чаддаг ч бай, үгүй ч бай, мөн Бурханд итгэж, зөв замаар алхах шийдвэр нь хэр хүчтэй байх нь хамаагүй, эцсийн бүлэгт сэтгэлийн гүндээ тэд гэрэлд амьдрахыг, зөв шударга байдал ноёрхдог газар байхыг хүсэн тэмүүлдэг. Ийм шулуун шударга хүмүүс бол эерэг зүйлсийг нэлээн хайрладаг төрлийн хүмүүс юм. Бурханы гэрийн дэвшүүлж, боловсруулах гэж байгаа хүмүүс ядахдаа л шулуун шударга хүн чанартай, эерэг зүйлсийг хайрладаг ёс жудагтай байх ёстой. Энэ нь мөн мэргэжлийн ур чадвар, давуу талтай чадварлаг хүмүүсийг дэвшүүлэхэд тавигдах эхний стандарт юм. Хоёр дахь стандарт нь ийм хүмүүс зовлонг тэвчиж, төлөөс төлж чаддаг байх ёстой. Өөрөөр хэлбэл, тэд хүсэл сонирхолтой байгаа үйл хэрэг, ажил үүргийн төлөө өөрсдийн хүсэл, махан биеийн таашаал, тав тухтай амьдралын хэв маягийг хойш тавьж, бүр ирээдүйн хэтийн төлөвөө хүртэл хаяж чаддаг. Тэр байтугай жаахан зовлон, багахан ядаргаа мэдрэх нь тэдний хувьд төдийлөн том асуудал биш; өөрсдийн зөв гэж үздэг, утга учиртай ямар нэг зүйлийг хийж байгаа цагт махан биеийн таашаал, ашиг тусыг дуртайяа хаяж чаддаг—ядахдаа л тэгэх хүсэл, шийдвэртэй байдаг. Зарим хүн “Заримдаа тэр хүн махан биеийн тав тухад шунадаг хэвээр байна: Заримдаа тэр илүү унтаж, сайхан хоол идэхийг хүсдэг, заримдаа сэлгүүцэхээр эсвэл цагийг дэмий өнгөрөөхөөр гарахыг хүсдэг—гэхдээ ихэнхдээ тэр зовлонг туулж, төлөөс төлж чаддаг; шалтгаан нь заримдаа сэтгэл санааны байдал нь түүнийг ийм зүйл бодоход хүргэдэг. Үүнийг асуудал гэж үзэх үү?” гэж хэлдэг. Үгүй, энэ бол асуудал биш. Онцгой нөхцөл байдлыг эс тооцвол, тэднээс махан биеийн таашаалыг бүрэн орхихыг шаардах нь хэт өндөр шаардлага тавьсан хэрэг болно. Ерөнхийдөө, чи ийм хүмүүст ажил даалгавал, том ажил ч бай, жижиг ажил ч бай, хийх дуртай зүйл нь ч бай, үгүй ч бай, ажил нь хэчнээн хэцүү, үүрэх зовлон нь хэчнээн их, төлөх төлөөс нь ямар ч байсан хамаагүй, чи ажил даалгасан л бол тэд чиний хараа хяналтын шаардлагагүйгээр тухайн ажлыг бүх чадлаараа хийж гүйцэтгэнэ гэдэгт итгэлтэй байж болно. Ийм хүмүүс зовлонг туулж, төлөөс төлж чаддаг бөгөөд энэ нь олигтой хүмүүсийн өөр нэг илрэл юм. Зовлон туулж, төлөөс төлж чадна гэдэг нь юу гэсэн үг вэ? Энэ нь няхуур нямбай, туйлын чин сэтгэлээсээ, анхааралтай байдаг, мөн аливаа зүйлийг зүй ёсоор хийхдээ ямар ч зовлонг туулж, ямар ч төлөөс төлөхөд бэлэн байдаг гэсэн үг юм. Ийм хүмүүс аливаа ажлыг хийхдээ амласнаа биелүүлж, итгэл даахуйц байдаг. Ховдог, залхуу, амралт зугаалгад дуртай, ажилд дургүй, ашиг хонжоог бүхнээс чухалд үздэг хүмүүстэй адилгүй. Ийм хүмүүс амлалтаасаа буцаж, бусдыг хуурч, мэхлэхийн тулд байнга худал үг хэлдэг, бас зорилгодоо хүрэхийн тулд худал тангараг өргөхөөс буцдаггүй—ийм хүмүүсийг Бурхан аврахгүй. Бурхан үнэнч шударга хүмүүсийг хайрладаг. Зөвхөн үнэнч шударга хүмүүс л хэлсэндээ хүрч, үүрэгтээ үнэнч байдаг бөгөөд Бурханы даалгаврыг биелүүлэхийн тулд зовлон туулж, төлөөс төлж чаддаг хүмүүсийг л Бурхан аврах боломжтой юм. Зовлон туулж, төлөөс төлж чаддаг байх нь Бурханы гэрийн дэвшүүлж, боловсруулах хүнд байх ёстой хоёр дахь хэв шинж, мөн илрэл юм. Харин гурав дахь стандарт нь ойлголтын гажуудалгүй байх. Өөрөөр хэлбэл Бурханы үгийг сонссоны дараа дор хаяж тухайн үг юуг хэлж байгааг мэдэж чаддаг, Бурхан юу хэлж байгааг ойлгож чаддаг, ойлголт нь гажуудалтай эсвэл утгагүй биш байдаг. Жишээ нь, чи цэнхэр өнгөний тухай ярихад тэд үүнийг хар гэж буруу ойлгохгүй, чамайг саарал өнгөний талаар ярихад нил ягаан гэж буруу ойлгохгүй. Энэ бол хамгийн наад захын шаардлага юм. Заримдаа ойлголт нь гажуудсан ч байсан, бусад нь үүнийг нь хэлж өгөхөд хүлээн авч чаддаг, бас хэрэв өөр хэн нэгэн өөрөөс нь илүү цэвэр ойлголттой байгааг хараад, шуудхан хүлээн авч чаддаг бол—ийм төрлийн хүн цэвэр ойлголттой юм. Дөрөвдүгээрт, ёрын муу хүн биш байх ёстой. Үүнийг ойлгоход амархан уу? Ёрын муу хүн биш байна гэдэг нь наад зах нь нэг зүйлийг хийх чадвартай байхыг хэлнэ, тэр нь юу гэвэл Бурханы гэрээс даалгасан зүйлийг биелүүлж чадаагүй, эсвэл зарчмыг зөрчиж, ямар нэг буруу зүйл хийснийхээ дараа, ийм хүн засалтыг эсэргүүцэлгүйгээр, сөрөг байдал эсвэл үзэл тараалгүйгээр хүлээн авч, дуулгавартай дагаж чаддаг байх ёстой. Үүнээс гадна, ямар ч бүлэгт байсан тэд ихэнх хүмүүстэй зохицож, эв найртай харилцаж чаддаг. Хэн нэгэн таагүй юм хэлж өөрсдийг нь гомдоосон ч үүнийг тэвчиж чаддаг, өс санаж, тооцоо боддоггүй, бас хэн нэгэн өөрсдийг нь дээрэлхсэн ч мууг муугаар шийтгэдэггүй, харин зай барих, зайлсхийх ухаалаг арга замыг ашигладаг. Ийм хүмүүс үнэнч шударга хүний хэмжээнд хүрэхгүй ч, ядаж л харьцангуй заль мэхгүй, муу зүйл хийдэггүй, хэрэв өөрийг нь хэн нэгэн гомдоовол хариугаа авдаггүй эсвэл нөгөө хүнээ зовоож, дарамталдаггүй. Түүнээс гадна ийм хүмүүс өөрийн гэсэн бие даасан хаанчлал байгуулах гэж оролддоггүй, Бурханы гэртэй сөргөлддөггүй, Бурханы тухай үзэл тараадаггүй, Түүнийг шүүмжилж, ямар нэг саад болсон зүйл хийх эсвэл үймээн дэгдээх гэж оролддоггүй. Дээр дурдсан эдгээр дөрвөн зүйл бол зарим нэг давуу талтай, зарим нэг мэргэжлийн ур чадварыг ойлгодог чадварлаг хүмүүсийг дэвшүүлэн, боловсруулах үндсэн шалгуур юм. Энэ дөрвөн шалгуурыг хангаж байгаа тохиолдолд тэд ерөнхийдөө тодорхой үүрэг хариуцлага үүрч, тодорхой ажлыг зүй ёсоор гүйцэтгэж чадна.

Зарим хүн “Дэвшүүлэгдэж, хөгжүүлэгдэхийн тулд чадварлаг хүмүүсийн хангах ёстой шалгуурт яагаад үнэнийг ойлгох, үнэн-бодит байдалтай байх, Бурханаас эмээх, мөн муугаас зайлж чаддаг байх ордоггүй юм бол? Яагаад Бурханыг мэдэж, Бурханыг дуулгавартай дагаж, Бурханд үнэнч байж чаддаг байх, бас стандартад тэнцэх бүтээгдсэн зүйл байх шалгуурууд багтдаггүй юм бэ? Эдгээр зүйлийг орхисон хэрэг үү?” гэж асууж магадгүй. Надад хэл дээ, хэрвээ хэн нэгэн үнэнийг ойлгодог, үнэн-бодит байдал рүү орчихсон, Бурханыг дуулгавартай дагаж чаддаг, Бурханд үнэнч, Бурханаас эмээдэг зүрх сэтгэлтэй, цаашлаад Бурханыг мэддэг, Түүнийг эсэргүүцэхгүй, стандартад тэнцэх бүтээгдсэн зүйл бол түүнийг хөгжүүлэх хэрэг байна уу? Хэрвээ тэд үнэхээр энэ бүгдэд хүрчихсэн бол хөгжүүлэлтийн үр дүнд хэдийн амжилттай хүрсэн биш үү? (Тийм.) Ийм учраас дэвшүүлж, хөгжүүлэх чадварлаг хүмүүст тавигдах шаардлагад эдгээр шалгуур багтдаггүй юм. Дэвшигдэж, хөгжүүлэгдэх нэр дэвшигчид үнэнийг ойлгодоггүй, завхарсан зан чанараар дүүрэн хүмүүс дундаас сонгогддог тул дэвшүүлэгдэж, хөгжүүлэгдэж буй тэдгээр нэр дэвшигч аль хэдийн үнэн-бодит байдалтай байх, Бурханыг бүрэн дуулгавартай дагадаг байх, Бурханд туйлын үнэнч байх бүр ч боломжгүй бөгөөд мэдээжийн хэрэг Бурханыг мэдэх, Бурханаас эмээдэг зүрх сэтгэлтэй байх өдий байна. Дэвшигдэж, хөгжүүлэгдэхийн тулд төрөл бүрийн чадварлаг хүмүүсийн юун түрүүнд хангавал зохих шалгуур бол бидний сая дурдсан зүйлс юм—эдгээр нь хамгийн бодитой, тодорхой шалгуур юм. Зарим хуурамч удирдагч “Манайд дэвшүүлж, хөгжүүлэх ямар ч чадварлаг хүн алга. Тэр тэр үнэнийг ойлгодоггүй, тэр тэр Бурханаас эмээх зүрх сэтгэлгүйгээр юмыг хийдэг, тэр болохоор засалт хүлээн авдаггүй, харин тэр үнэнч биш...” гэх мэтээр ярьж, баахан өө сэв эрдэг. Ийм зүйл ярьж буй хуурамч удирдагчдын цаад санаа юу вэ? Үнэнийг ойлгодоггүй, Бурханы ажлыг туулдаггүй, хараахан үнэн-бодит байдалтай болоогүй гэх мэтчилний улмаас энэ хүмүүсийг дэвшүүлж, хөгжүүлж болохгүй, эсрэгээрээ өөрсдийгөө аль хэдийн зарим нэг бодит туршлага хуримтлуулсан, үнэн-бодит байдалтай болсон учраас удирдагч болж чадсан гэж хэлж байгаа мэт. Хуурамч удирдагчдын хэлэх гэсэн санаа энэ биш үү? Нүдэнд нь хэн ч өөрсөд шиг нь сайн биш, өөрсдөөс нь өөр хэн ч удирдагч байхад зохихгүй харагддаг. Энэ бол хуурамч удирдагчдын биеэ тоосон зан чанар юм; Бурханы гэр хүмүүсийг дэвшүүлж, хөгжүүлэх тухайд тэд үзэл, төсөөллөөр дүүрэн байдаг.

III. Ерөнхий хэргийн боловсон хүчинд тавигдах шалгуур

Би сая Бурханы гэрийн хөгжүүлэхэд анхаардаг хоёр төрлийн хүний тухай дурдсан. Нэг нь удирдагч, ажилчид байж чадах хүмүүс; нөгөө нь төрөл бүрийн мэргэжлийн ажлыг хариуцах чадвартай хүмүүс. Мөн өөр нэг төрлийн хүн байдаг. Тэднийг онцгой давуу тал, эсвэл мэргэжлийн ур чадвартай гэж хэлэх боломжгүй; тэдний ажилд ямар нэг дэвшилтэт технологи оролцдоггүй, өөрөөр хэлбэл, энэ хүмүүс чуулган дахь зарим ерөнхий хэргийн ажлыг гүйцэтгэдэг, тэд чуулганы үндсэн ажлуудаас гадуурх зарим хэрэг явдлыг зохицуулдаг. Тэд бол ерөнхий хэргийн ажил гүйцэтгэдэг төрлийн хүмүүс юм. Тэгвэл ийм хүмүүст тавих Бурханы гэрийн гол шаардлага юу вэ? Хамгийн чухал шаардлага нь Бурханы гэрийн ашиг сонирхлыг хамгаалж чаддаг байх, Бурханы гэрийг хохироон гаднын хүнд тусалдаггүй байх, Сатанд ая тал засахын тулд Бурханы гэрийн ашиг сонирхлыг худалдаггүй байх. Ингээд л болоо. Сайн ярьдаг, нийгмийн сор, эсвэл онцгой чадвартан байх нь хамаагүй, гол нь Бурханы гэрийн гадаад хэргийг зохицуулахдаа Бурханы гэрийн ашиг сонирхлыг хамгаалж чаддаг байх ёстой. Бурханы гэрийн ашиг сонирхол гэдэгт юу багтах вэ? Мөнгө санхүү, эд материал, Бурханы гэр болон чуулганы нэр хүнд, ах эгч нарын аюулгүй байдал—эдгээр тал бүр маш чухал. Бурханы гэрийн ашиг сонирхлыг хамгаалж чаддаг хэн ч бай хэвийн хүн чанартай, хангалттай шулуун шударга, мөн үнэнийг хэрэгжүүлэх хүсэлтэй хүн юм. Зарим хүн ямар ч ялган таних чадваргүй байдаг, тэгээд “Тэр хүн ёрын муу хүн чанартай ч Бурханы гэрийн ажлыг хамгаалж чаддаг” гэж хэлдэг. Энэ боломжтой юу? (Үгүй, боломжгүй.) Яаж ёрын муу хүмүүс Бурханы гэрийн ажлыг хамгаалж чадах юм бэ? Тэд зөвхөн өөрийн ашиг сонирхлыг хамгаалж чадна. Тиймээс хэрэв хэн нэгэн Бурханы гэрийн ашиг сонирхлыг үнэхээр хамгаалж чаддаг бол тэр хүн зан араншин, хүн чанар сайтай байж таарна; үүнд эргэлзэх шаардлагагүй. Харин хэн нэгэн Бурханы гэрийн төлөө юм хийх үедээ Бурханы гэрийг хохироон гаднын хүмүүст тусалж, Бурханы гэрийн ашиг сонирхлыг худалдаж, Бурханы гэрт эдийн засаг, эд материалын ихээхэн хэмжээний алдагдал учруулаад зогсохгүй, мөн Бурханы гэр болон чуулганы нэр хүндэд асар их хохирол учруулж байгаа бол тэр хүн сайн хүн мөн үү? Тийм хүн бол сайн зүйл огт биш. Бурханы гэр санхүү, эд материалын хэчнээн их хохирол амсах нь түүнд хамаагүй; хамгийн чухал зүйл нь өөртөө ашиг олох, шүтлэггүй хүмүүст тал засах юм; ийм хүн гаднын хүмүүст тогтмол бэлэг сэлт илгээгээд зогсохгүй, хэлцлийн үеэр байнга тэдэнд буулт хийдэг—Бурханы гэрийн ашиг сонирхлын төлөө тэмцэх санаа толгойд нь орж ирдэггүй. Гэсэн атлаа тэд Бурханы гэрт худлаа ярьж, яаж ажлыг амжилттай гүйцэтгэн, Бурханы гэрийн ашиг сонирхлыг хамгаалснаа ярьдаг—гэтэл үнэн хэрэгтээ, чуулганы ажил аль хэдийн хохирол амссан, шүтлэггүй хүмүүс Бурханы гэрийг асар их шулсан байдаг. Гадаад хэрэг явдлыг шийдэхдээ Бурханы гэрийн ашиг сонирхлыг бүхий л талаар хамгаалж чаддаг бол тэр хүн сайн хүн мөн үү? (Мөн.) Иймээс хэрвээ ийм төрлийн хүн Бурханы гэрийн аливаа бусад ажлыг хийх чадамжгүй, зөвхөн ийм төрлийн ерөнхий хэргийн ажилд тохиромжтой бол Бурханы гэр түүнийг дэвшүүлэх хэрэгтэй юу? (Хэрэгтэй.) Ажлын чадамжтай, ажлаа Бурханы гэрийн шаарддаг зарчмуудын дагуу гүйцэтгэж чаддаг байхаас гадна, тэд Бурханы гэрийн ашиг сонирхлыг хамгаалж чаддаг, иймээс тэд стандартад нийцнэ, ийм хүмүүсийг дэвшүүлэх хэрэгтэй. Эсрэгээрээ Бурханы гэрийн ашиг сонирхолд байнга хохирол учруулдаг, ах эгч нарын аюулгүй байдалд байнга эрсдэл үүсгэдэг, Бурханы гэр болон чуулганы нэр хүндэд үргэлж сөрөг нөлөө, үр дагавар учруулдаг хүмүүсийг бүү дэвшүүлж, хөгжүүл; ийм хүнийг дэвшүүлж, ашигласан бол хурдхан чөлөөлөх ёстой. Мөн жолоо барьж явахдаа осолд ордог, хариуцсан ажлаа холион бантан болгодог, байнгын гомдол дагуулсан зөрчил үүсгэдэг гэх мэт ажлаа хийх явцдаа байнга асуудалд ордог хүн байдаг, ямар нэг алдаа гарвал тэд яаж засахаа мэддэггүй. Ийм хүмүүс ухаан муутай байдаг, бас гай дагуулдаг, үрэн таран хийгч хүмүүс байдаг. Хэрэв ийм төрлийн хүн багийн удирдагч, зааварлагч, удирдагч эсвэл ажилчин болсон бол хурдхан ажлаас нь чөлөөлөөд зогсохгүй бас чуулганаас цэвэрлэх ёстой. Яагаад гэвэл ийм төрлийн хүн бол гамшгийн үүд, гай дагуулагч юм. Ийм хүн чуулганд ганц, хоёр байхад л чуулган тайван амгалан байж чаддаггүй. Ийм хүмүүсийн дотор муу ёрын сүнс, эсвэл тахал байгаа мэт санагддаг. Хэн тэдэнтэй харилцаа тогтооно тэр хүн золгүй явдалд өртөнө, иймээс ийм төрлийн хүнийг нэн даруй үндсээр нь сугалах хэрэгтэй. Ийм хүмүүсийн царай төрх хүртэл ёозгүй, зальхай, диаволлог шинжтэй, эсвэл бүр ой гутмаар царай муутай байдаг бөгөөд тэдэнтэй харилцсан хэнд ч тэр ямар нэг муу юм тохиолдох гэж байгаа мэт мэдрэмж төрдөг. Ийм төрлийн хүмүүсийг ажлаас нь чөлөөлж, чуулганаас цэвэрлэх ёстой, зөвхөн тэгж байж чуулганы хувьд бүх зүйл бүтэмжтэй болж чадна. Зарчмын дагуу үйлдэхийн тулд чуулганд төрөл бүрийн хүмүүсийг дэвшүүлж, хөгжүүлэхдээ зарчмыг баримталж, ялгаж таних чадварыг хэрэгжүүлэх шаардлагатай. Дэвшүүлж, хөгжүүлэгдэж буй төрөл бүрийн хүмүүсийн дунд чуулганы удирдагч, ажилчдаар зүтгэдэг хүмүүс, чуулган дахь янз бүрийн мэргэжлийг хариуцдаг хүмүүс, бас чуулганы ерөнхий хэргийг зохицуулдаг хүмүүс гэж байдаг. Эдгээр хэд хэдэн төрлийн чадварлаг хүмүүсийн хангах ёстой янз бүрийн шалгуурын талаар мөн тодорхой нөхөрлөсөн байгаа. Чамайг удирдагч, ажилчдыг хэрхэн сонгох, хүмүүсийг хэрхэн дэвшүүлж, хөгжүүлэх зарчмыг тодорхой ойлгох үед чуулганы бүхий л ажил зөв замдаа орно.

Зарим хүн “Яагаад Бурханы гэр дэвшүүлж, хөгжүүлдэг энэ хүмүүсийг чадварлаг гэж нэрлэдэг юм бэ?” гэж асууж магадгүй. Бидний ярьж буй чадварлаг хүмүүс гэдэг нь дэвшүүлж, хөгжүүлэхээр нэр дэвшүүлсэн хүмүүсийг хэлж байгаа юм. Өөр өөр үүрэг гүйцэтгэх хүмүүст тавигдах шаардлага өөр өөр байдаг, мөн тэд дэвшүүлэгдэж, хөгжүүлэгдэх үйл явцад буй учраас энэхүү чадварлаг гэгдэх хүмүүс бидний саяхан дурдсан шалгууруудыг хангаж байвал хангалттай юм. Энэ хүмүүсийг угаасаа үнэн-бодит байдалтай, угаасаа дуулгавартай, үнэнч, угаасаа Бурханаас эмээдэг гэж хүлээх нь бодит бус хэрэг. Чингэхлээр бидний ярьж буй чадварлаг хүмүүс гэдэг нь ердөө л хэвийн хүн чанартай хүмүүст байх ёстой зарим нэг чанар, ёс жудаг болоод үнэнийг ухамсарлах хэв чанартай хүмүүсийг хэлж байгаа юм—ийм учраас тэднийг шаардлага хангасан гэж үздэг. Энэ нь тэд аль хэдийн үнэнийг ойлгож, үнэн-бодит байдалд орсон, эсвэл Бурханы шүүлт, гэсгээлтийг хүлээн авсныхаа дараа туйлын дуулгавартай байдалд аль хэдийн хүрсэн гэх мэт зүйл ч биш юм. Мэдээж “чадварлаг хүн” гэх нэр томьёо нь их сургуульд сурсан эсвэл докторын зэрэг хамгаалсан, эсвэл чинээлэг гэр бүлээс гаралтай эсвэл өндөр нийгмийн байр суурьтай, эсвэл онцгой авьяас, чадвартай хүмүүсийг хэлэхгүй—ийм хүмүүсийг хэлэхгүй. Тэднийг дэвшүүлж, хөгжүүлж байгаа учраас мэргэжлийн ажил гүйцэтгэх хүмүүсийн зарим нь тухайн мэргэжлээр өмнө нь огт ажиллаж байгаагүй эсвэл суралцаж байгаагүй байж магадгүй, гэвч тэд дэвшүүлж, хөгжүүлэхэд тавигддаг хэд хэдэн шалгуурыг хангадаг, сурах хүсэл эрмэлзэлтэй, тодорхой нэг мэргэжлийг сурч эзэмшихдээ сайн бол Бурханы гэр тэднийг дэвшүүлж, хөгжүүлж болно. Би үүгээрээ юу хэлж байна вэ? Тодорхой нэг мэргэжил дээр заавал төрөлхийн гаргуун байж гэмээ нь аливаа хүнийг дэвшүүлж, хөгжүүлэх боломжтой гээгүй. Харин суралцах хүсэлтэй, нөхцөл байдалтай, эсвэл уг мэргэжлийн жаахан суурьтай байсан ч хүнийг дэвшүүлж, хөгжүүлж болно гэсэн үг–энэ бол зарчим юм. Бурханы гэр дэвшүүлж, хөгжүүлэхийг хүсэж буй төрөл бүрийн чадварлаг хүмүүсийн хангасан байх ёстой шалгуурын тухай нөхөрлөл маань энд хүрээд өндөрлөж байна.

Төрөл бүрийн чадварлаг хүмүүсийг дэвшүүлж, хөгжүүлэх Бурханы гэрийн зорилго

Одоо бид Бурханы гэр яагаад төрөл бүрийн чадварлаг хүмүүсийг дэвшүүлж, хөгжүүлдэг тухай нөхөрлөнө. Зарим хүн үүнийг сайн ойлгодоггүй, “Бурханы гэр төрөл бүрийн чадварлаг хүмүүсийг шуудхан л дэвшүүлэн, ашиглачихвал л хангалттай биш үү? Тодорхой хугацаанд хөгжүүлж, сургах ямар хэрэгтэй гэж?” гэж боддог. Та нар үүнийг ойлгож байна уу, үгүй юу? Эхлээд удирдагч, ажилчид болдог хүмүүсийн тухай яръя. Бурханы гэр яагаад ухамсарлах чадвартай, чуулганы төлөө ачаа үүрдэг, ажлын чадамжтай хүмүүсийг дэвшүүлж, хөгжүүлдэг вэ? Учир нь хэв чанарын хувьд шаардлага хангаж, шалгуурт нийцэж байгаа ч тэд хараахан бодит туршлагагүй, үнэнийг ойлгоогүй, үнэнийг хэрхэн хэрэгжүүлж, зарчмын дагуу аливааг үйлдэхээ бүр ч мэдэхгүй байдаг. Тэднийг тодорхой хугацаанд сургаж, удирдамж өгч, үүргээ биелүүлэхэд нь шаардагдах зарчмуудыг эзэмшиж, бодит туршлагатай болох үед нь л албан ёсоор ашиглаж болно. Хэрвээ чуулганы ах эгч нар шиг Бурханы үгийг идэж, ууж, номлол сонсож, чуулганы амьдралаар амьдарч, үүрэг гүйцэтгэн дадлагажиж, амь нь өссөн цагт л дэвшүүлэгдэн, хөгжүүлэгддэг байсан бол тэдний ахиц хэтэрхий удаан байх байсан. Тэр тохиолдолд Бурханд ашиглагдахад тэнцэхүйц болоход тэдэнд хэдэн жил шаардагдах вэ? Энэ нь чуулганы ажилд нөлөөлөхгүй гэж үү? Тиймээс хүн үнэнийг ухамсарлах чадвартай, ажлын чадамжтай, ачааны мэдрэмжтэй л бол түүнийг дэвшүүлж, хөгжүүлж, удирдагч эсвэл ажилтны үүргийг гүйцэтгэхэд суралцахыг шаардаж, ачаа өгөх ёстой. Ингэснээр нэг талаар тэдэнд давуу талаа тултал нь ашиглахад хүргэдэг. Нөгөө талаар тэднийг онцгой нөхцөл байдалтай тулгарах үед бэрхшээлийг нь шийдвэрлэхийн тулд үнэний талаар нөхөрлөх зайлшгүй шаардлагатай. Заримдаа мөн тэднийг засах ёстой байдаг ба хэрвээ шаардлагатай бол бас сахилгажуулах ёстой, олон шалгалт, цэвэршүүлэлтийг туулах, ихээхэн зовлонг тэсвэрлэх ёстой. Зөвхөн ийм бодит сургалтыг туулснаар тэд бодитой ахиц гаргаж, алхам алхмаар үнэнийг ойлгож, зарчмуудыг эзэмшиж, удирдагч болон ажилтны ажлыг аль болох хурдан хариуцдаг. Ийм байдлаар удирдагч, ажилчдыг хөгжүүлж, сургах нь илүү үр дүнтэй бөгөөд хурдан байдаг, энэ нь Бурханы гэрийн ажилд ашиг тустай, мөн Бурханы сонгосон хүмүүсийн амь-оролтод илүү ашиг тустай юм, учир нь бодит туршлагатай удирдагч, ажилчид Бурханы сонгосон хүмүүсийг шууд усалж, хангаж чаддаг. Хэн нэгнийг удирдагч болгохоор дэвшүүлж, хөгжүүлэх үедээ сургах, Бурханд найддаг болгох, үнэний төлөө зүтгэдэг болгохын тулд Бурханы гэр түүнд илүү их ачаа үүрүүлдэг; зөвхөн тэгж байж тэдний биеийн хэмжээ аль болох хурдан өсдөг. Тэдэнд үүрүүлэх ачаа их байх тусам тэд илүү их дарамтад орж, улмаар үнэнийг эрж хайх, Бурханд найдах илүү их шаардлагатай болдог. Эцэст нь тэд ажлаа сайн хийж, Бурханы хүслийг дагаж чаддаг болж, ингэснээрээ аврагдаж, төгс болгуулах зөв замд хөл тавьсан байх болно—энэ бол Бурханы гэр хүмүүсийг дэвшүүлж, хөгжүүлэхдээ хүрдэг үр дүн юм. Энэ тодорхой ажлуудыг хийлгүйгээр хүмүүс өөрсдөд нь юу дутагдаж байгааг, юмыг яаж зарчмын дагуу хийхээ, үнэн-бодит байдалтай байна гэдэг юу гэсэн үг болохыг мэдэхгүй байх байсан. Иймээс тодорхой ажил хийх нь тэдэнд өөрсдийн дутагдлыг олж мэдэх, авьяас чадварыг нь эс тооцвол, үнэн-бодит байдал байхгүй гэдгээ олж харахад, өөрсдийгөө ямар ядуу тарчиг, өрөвдөлтэй байгааг мэдрэхэд тусалдаг, Бурханд найдаж, үнэнийг эрж хайхгүй бол ямар ч ажлыг хийж чадахгүй гэдгийг нь ухааруулдаг; үүний ачаар хүмүүс өөрсдийгөө жинхэнэ утгаар нь мэдэж авч, мөн хэрэв үнэнийг эрэлхийлж, зан чанараа өөрчлөхгүй бол Бурханд ашиглуулахад тэнцэхүйц байх нь өөрсдийнх нь хувьд боломжгүй байх болно гэдгээ тодорхой хардаг. Энэ бүхэн бол удирдагч, ажилчдыг хөгжүүлж, сургах явцад заавал хүрэх ёстой үр дүн юм. Эдгээр талыг ойлгосноор л хүмүүс ул суурьтайгаар үнэнийг эрэлхийлж, даруухнаар биеэ авч явж, ажлаа хийхдээ өөрийгөө гайхуулахаа больж, үүргээ гүйцэтгэхдээ үргэлж Бурханыг өргөмжилж, Бурханд гэрчлэл хийж, алхам алхмаар үнэн-бодит байдалд орох нь баталгаатай юм. Удирдагч болохоор дэвшүүлэгдэн, хөгжүүлэгдэх үедээ хүн янз бүрийн хүний байдлыг ялган танихыг сурах боломжтой болж, өөр өөр хүний бэрхшээлийг шийдэхийн төлөө үнэнийг эрж хайх, өөр өөр төрлийн хүнийг дэмжих, хангах, мөн хүмүүсийг үнэн-бодит байдал руу хөтлөхөд суралцдаг. Үүний зэрэгцээ тэд бас ажлын явцад тулгардаг янз бүрийн асуудал, бэрхшээлийг шийдвэрлэхэд суралцах ёстой, мөн олон төрлийн антихрист, ёрын муу хүн, үл итгэгчдийг хэрхэн ялгаж салгаж, зохицуулахыг, чуулганыг цэвэрлэх ажлыг хэрхэн хийхийг суралцах ёстой. Ийм байдлаар бусадтай харьцуулахад тэд илүү олон хүн, үйл явдал, зүйл, Бурханы зохицуулсан илүү олон орчин нөхцөлийг туулж, Бурханы үгийг улам их идэж ууж, үнэн-бодит байдалд улам илүү орж чаддаг. Энэ нь өөрсдөө суралцах боломж биш гэж үү? Сурах боломж их байх тусам хүний туршлага илүү арвин, мэдлэгийн хүрээ нь тэлж, өсөлт нь илүү хурдан явагдана. Харин удирдагчийн ажил хийдэггүй бол хүн зөвхөн өөрийн оршихуй туршлагатай учирч, туулж, зөвхөн өөрийн завхарсан зан чанар, янз бүрийн хувийн байдлаа л таньж мэднэ—энэ бүхэн зөвхөн өөртэй нь холбоотой. Удирдагч болсны дараа тэр илүү олон хүн, үйл явдал, орчин нөхцөлтэй учирдаг нь түүнийг Бурханы өмнө байнга ирж, үнэн-зарчмыг эрж хайхад хүргэдэг. Эдгээр хүн, үйл явдал, зүйл нь тэдэнд аажмаар ачаа болж, мөн мэдээж үнэн-бодит байдалд орох оролтод нь маш таатай нөхцөлийг бүрдүүлдэг, энэ нь сайн хэрэг юм. Иймээс хэв чанартай, ачаа үүрдэг, ажлын чадамжтай хүн энгийн итгэгчийн хувиар илүү удаан орно, харин удирдагч, ажилчны хувиар илүү хурдан орно. Хүмүүсийн хувьд үнэн-бодит байдалд хурдан орсон нь сайн уу, удаан орсон нь сайн уу? (Хурдан орсон нь сайн.) Тиймээс хэв чанартай, ачаа үүрдэг, ажлын чадамжтай хүмүүсийн тал дээр, Бурханы гэр онцгойлон авч үзэж ийм хүмүүсийг дэвшүүлдэг, гэхдээ хэрэв тэд үнэнийг эрэлхийлдэггүй, үнэний төлөө чармайдаггүй хүмүүс бол, энэ тохиолдолд, Бурханы гэр тэднийг хүчлэхгүй. Хүн Бурханд итгэх итгэлийн суурьтай, удирдагч эсвэл ажилчин байх шалгуурыг хангадаг, үнэнийг эрэлхийлж, Бурханд ашиглагдах хүсэлтэй л бол Бурханы гэр түүнийг дэвшүүлж, хөгжүүлж, удирдагч, ажилчин байхад суралцах боломжийг түүнд олгож, чуулганы ажлыг хийх, хүмүүсийг ялган таних, чуулганд гарч буй төрөл бүрийн асуудлуудыг зохицуулах, мөн ажлын зохицуулалтын дагуу янз бүрийн ажлыг гүйцэтгэж сурах боломжтой болгох нь ямар ч эргэлзээгүй юм. Суралцах хугацаандаа хэрвээ хүмүүс үнэнийг, бас засалт хүлээн авч, Бурханы зохион байгуулалт, зохицуулалтыг дуулгавартай дагаж, янз бүрийн асуудлыг шийдвэрлэхийн тулд үнэнийг эрж хайж, төрөл бүрийн хүмүүстэй хэрхэн харьцах, ялгаж салгах, төрөл бүрийн хүмүүсийг Бурханы үгийн дагуу зохицуулахыг сурч чадвал, тэд холбогдох үнэн-зарчмуудыг бүрэн ойлгож эхлэн, үнэнийг ойлгож, бодит байдалд орж чадна—эдгээрийг жирийн итгэгчид туулж, олж авч чаддаггүй. Иймээс энэ харах өнцгөөс бол Бурханы гэр хэн нэгнийг дэвшүүлж, хөгжүүлэх нь сайн зүйл үү, муу зүйл үү? Энэ нь тэдэнд ашиг тустай юу, эсвэл тэдэнд тулгаж буй зовлон бэрхшээл үү? Энэ бол тэдэнд ашиг тустай зүйл. Мэдээж зарим хүн дөнгөж дэвшсэн үедээ ямар ажил хийх, яаж хийх ёстойгоо мэддэггүй, бага зэрэг будилдаг. Энэ бол хэвийн зүйл; хэн ер нь бүхнийг хийж чаддаг төрж байсан юм бэ? Хэрвээ чи бүхнийг хийж чаддаг байсан бол хүмүүсээс хамгийн биеэ тоосон, ихэрхүү байх байсан нь тодорхой бөгөөд хэнд ч буулт хийхгүй байсан–энэ тохиолдолд чи үнэнийг хүлээн авч чадах уу? Хэрвээ чи бүхнийг хийж чаддаг байсан бол Бурханд найдаж, Түүнийг бишрэн харах байсан уу? Өөрийн завхралын асуудлуудыг шийдвэрлэхийн тулд үнэнийг эрж хайх байсан уу? Чи мэдээж тэгэхгүй байсан. Харин ч эсрэгээрээ, чи биеэ тоосон, ихэрхүү байж, антихристийн замаар алхаж, эрх мэдэл, байр суурийн төлөө тэмцэж, хэнд ч буулт хийхгүй байсан, бас хүмүүсийг төөрөгдүүлж, урхиндаа оруулж, чуулганы ажилд саад болж, үймүүлэх байсан—энэ тохиолдолд чи Бурханы гэрт ашиглагдаж чадах байсан уу? Хэрвээ өөрт чинь олон сул тал байгааг мэдэж байгаа бол чи үгэнд орж, дуулгавартай дагаж сурах, мөн янз бүрийн ажлуудыг Бурханы гэрийн шаардлагын дагуу сайн хийх хэрэгтэй; энэ нь чамд өөрийн үүргээ стандартад нийцсэн байдлаар хийж чаддаг болох хэмжээнд аажмаар хүрэх боломжийг олгоно. Гэвч ихэнх хүн үгэнд орох, дуулгавартай дагах зэрэг маш энгийн зүйлийг ч хийж чаддаггүй, иймээс тэд өөрсдийг нь дэвшүүлж, хөгжүүлээгүйд Бурханы гэрийг буруутгах ёсгүй. Нэгэнт чи сонсож чаддаггүйгээс хойш, нэгэнт сонсох чиний хэрээс хэтэрснээс хойш Бурханы гэр чамайг дэвшүүлж, хөгжүүлж зүрхлэх үү? (Үгүй.) Яагаад үгүй гэж? Чамайг ашиглах нь хэтэрхий эрсдэлтэй, хэтэрхий төвөгтэй, хэтэрхий санаа зовоосон хэрэг байх болно! Яагаад гэвэл хэзээ нэгэн цагт Бурханы гэр чамайг ашиглавал чи хүмүүсийг мэдэлдээ авч, хорон муу байдлын зам руу хөтөлж мэднэ—иймээс л энэ нь дэндүү эрсдэлтэй. Хэрвээ чамайг ашиглавал, чи бодлогогүйгээр буруу үйл үйлдэж, ажлыг хөл толгойг нь алдуулж, тэгээд Бурханы гэр чамайг халж, холион бантанг чинь цэвэрлэж янзлах ёстой болж магадгүй юм—иймээс л энэ хэтэрхий төвөгтэй. Чамайг ашиглавал чи аль ч ажлыг яаж хийхээ мэдэхгүй, ажил төрлийнхөө тал дээр огт үр дүнд хүрэхгүй; хийж байгаа бүхий л ажил дээр чинь Дээрх чамайг шавдуулж, хяналт тавьж, хянан дагаж бүх асуудалд хөндлөнгөөс оролцох хэрэгтэй болно—иймээс яагаад чамайг ашиглах ёстой гэж? Чи хэтэрхий их санаа зовоох хүн! Ийм төрлийн хүнийг яавч ашиглаж болохгүй. Хэдий тэднийг хөгжүүллээ ч, ямар ч нэмэргүй байх болно, харин ч бүр олон асуудал үүсгэж, мөн бусдыг хөгжүүлэхэд нөлөөлөх болно; ашиг нь алдагдлаасаа бага байх биш үү? (Тийм.)

Зарим хүн Бурханы гэрт хэзээ ч дэвшүүлэгдэж, ашиглагддаггүйгээсээ болоод дотроо юм бодож эхлэн, “Дээрх яагаад намайг хэзээ ч анзаардаггүй юм бэ? Бурханы гэр яагаад намайг хэзээ ч дэвшүүлж, хөгжүүлдэггүй юм бэ? Энэ шударга биш байна!” гэж хэлдэг. Тэгвэл чи эхлээд үгэнд орж чадах эсэхээ, Бурханы гэрийн зохицуулалтыг дуулгавартай дагаж чаддаг эсэхээ цэгнэх ёстой. Хоёрт удирдагч, ажилчин болгохоор дэвшүүлж, хөгжүүлэхдээ Бурханы гэр хүмүүст тавьдаг үнэнийг ухамсарлаж, ачаа үүрч чаддаг, мөн ажлын чадамжтай байх гэсэн гурван шалгуурыг хангаж байгаа эсэхээ цэгнэж үз. Хэрэв чи эдгээр шалгуурыг хангаж байгаа бол эрт орой хэзээ нэгэн цагт дэвшүүлэгдэж, хөгжүүлэгдэж, ашиглагдах боломж чамд гарч ирнэ. Гэхдээ Бурханы гэр чамайг дэвшүүлсэн юм чинь чамд шаардлага тавина. Тэдгээр шаардлага нь юу вэ? Чи Бурханы гэрийн зарчим, шаардлагын дагуу үйлдэх шаардлагатай; чамаас хүссэн зүйлийг, хүссэн байдлаар нь хийх ёстой, ингэснээр чамайг эхлээд зарчимтай байдлаар үйлдэх, үнэнийг эрж хайх, үнэнийг дуулгавартай дагах, мөн эв найртай хамтран ажиллаж сурахад хөгжүүлдэг. Хөгжүүлж байх хугацаандаа Бурханы гэр заримдаа чамайг засна; заримдаа хатуу донгодно; заримдаа ажлын явцын чинь талаар асууж лавлана; заримдаа ажил яг хэр явж байгааг асууна, мөн ажлыг чинь шалгана; заримдаа тодорхой нэг зүйл дээрх харах өнцгийг чинь сорих болно. Эдгээр шалгалтын зорилго нь чамд бэрхшээл учруулах биш, харин эдгээр асуудлын хувьд Бурханы санаа зорилго юу болохыг, чи ямар хандлага, зарчимтай байх ёстойг чамд ойлгуулах зорилготой юм. Бурханы гэр чамайг сургаж, дадлагжуулахын тулд үүнийг хийдэг. Харин хүмүүсийг сургахын зорилго, зорилт юу вэ? Тэдэнд үнэнийг ойлгох боломж олгохын тулд юм. Үнэнийг ойлгохын зорилго нь хүмүүс үнэнийг дуулгавартай дагаж, зарчмын дагуу үйлдэж, байрандаа байж, үүргээ үнэнчээр биелүүлж, үүргээ биелүүлэх явцдаа өөр өөр үнэн-бодит байдалд орж, зан чанарын өөрчлөлтөд хүрч чаддаг болгох юм. Бурханы гэр удирдагч, ажилчдыг ийм маягаар сургадаг. Үнэнийг ойлгож байгаа цагт удирдагч, ажилчид Бурханы сонгосон хүмүүсийг үнэнийг ойлгоход хөтөлж чадах найдвар бий. Удирдагч, ажилчид хэдий чинээ олон үнэнийг ойлгодог байна төдий чинээ олон үнэнийг тэдний удирддаг хүмүүс ойлгох найдвар бий юм. Удирдагч, ажилчид ажилдаа үнэн-зарчмыг ухамсарласан үед тэдний удирдлага дор байгаа хүмүүс ч мөн адил зарчмыг ухамсарлаж, ажилдаа үнэн-бодит байдалд орж чаддаг. Тиймээс сургалтад хамрагдаж буй удирдагч, ажилчид бусад хүмүүсээс илүү дээр хэв чанартай байх ёстой. Тэд үнэн-зарчмыг түрүүлж ойлгож, түрүүлж үнэн-бодит байдалд орох боломжтой болдог бөгөөд дараа нь илүү олон хүнийг үнэн-бодит байдалд орох, үнэн—зарчмыг ойлгоход хөтөлдөг. Ийм арга барилыг та нар юу гэж бодож байна? (Сайн арга барил байна.) Ийм хүмүүс өндөр боловсролтой, хэл ярианы чадвартай, техник технологи, цаг үеийн нөхцөл байдал, улс төрийн талаар нэг их ойлгодог биш байж магадгүй. Тэд зарим мэргэжилд чадварлаг ч биш байж магадгүй. Гэхдээ тэд үнэнийг ойлгож, Бурханы үгийг сонссоныхоо дараа хэрэгжүүлж, туулж, үнэн-зарчмыг олж, мөн илүү олон хүмүүсийг Бурханы үгийн бодит байдалд ороход, үнэн-зарчмыг баримтлахад хөтөлж чаддаг. Удирдагчаар ажиллахын тулд дэвшигдэн, хөгжүүлэгддэг чадварлаг хүмүүсийн тухай ярихдаа бид ийм л хүмүүсийг хэлдэг юм. Энэ хийсвэр байна уу? (Үгүй, хийсвэр биш байна.) Зарим хүн “Та чадварлаг хүмүүсийн талаар ярьдаг, тэгэхээр тэд нийгмийн сор нь уу? Тэд нийгэмд заавал ямар нэг бизнес удирдаж явсан, эсвэл ямар нэг гүйцэтгэх захирал, бизнес эрхлэгч байсан байх ёстой юу? Тэд улс төрөөс гаралтай улс төрч, бизнесийн авьяастан, эсвэл урлаг, уран зохиолын хүрээний авьяастнууд байдаг уу? Эсвэл онцгой авьяастай хүмүүс байдаг уу?” гэж асууж болох юм. Бурханы гэрт яригддаг чадварлаг хүмүүс бол гадаад ертөнц дэх чадварлаг хүмүүсээс өөр. Бидний ярьдаг “чадварлаг хүн” гэдэг үг яг юу гэсэн утгатай юм бэ? Энэ нь үнэнийг ойлгож, хүмүүсийг үнэн-бодит байдал руу хөтөлж чаддаг, янз бүрийн төрлийн хүмүүсийг хэрхэн ялган танихыг, хүмүүсийн орсон янз бүрийн байдал, хүндрэл бэрхшээлийг шийдвэрлэж мэддэг, асуудалтай тулгарах үедээ зөв үзэл бодол, хандлагатай байдаг, мөн Бурханд итгэж, Түүнийг дагадаг хүнд байх ёстой үзэл бодол, хандлагатай байна гэсэн үг юм. Энэ нь сүнслэг ойлголтгүй, хоёр нүүртэй, эсвэл сүржин юм ярдаг, уран донгоддог хүмүүсийг хэлээгүй болно. Харин үнэн-бодит байдалтай хүмүүсийг хэлдэг. “Чадварлаг хүн” гэж ийм утгатай юм. Энэ худал хоосон зүйл үү? (Үгүй.) Бурханы гэр удирдагч, ажилчид болгон дэвшүүлж, хөгжүүлэхдээ ийм төрлийн чадварлаг хүмүүст тавьж буй эдгээр шалгуур маш бодитой биш гэж үү? (Тийм.) Туйлын бодитой! Ийм нэр дэвшигчдийг өндөр боловсролтой байхыг шаардахгүй, гэхдээ тэд дор хаяж үнэнийг ухамсарлах хэв чанартай байх ёстой. Зарим хүн “Хэрэв өндөр боловсролтой байхыг шаардахгүй юм бол бичиг үсэг мэдэхгүй байж болох уу?” гэж асууж магадгүй. Тодорхой хэмжээний боловсролгүйгээр Бурханы үгийг унших боломжгүй шүү дээ. Тэд бичсэн үгийг ойлгодог байх хэрэгтэй, гэхдээ өндөр боловсролтой байх шаардлагагүй. Бурханы гэрт дэвшдэг хүмүүсийн дунд ахлах сургууль, их дээд сургууль төгссөн, бас докторын зэрэгтэй хүмүүс ч бий, иймээс боловсролын түвшнээр хязгаарласан юм байхгүй. Дээр нь нийгмийн байр сууриар ч гэсэн хязгаарласан юм байхгүй. Тариачин, сэхээтнээс эхлээд бизнес эрхлэгч, гэрийн эзэгтэй нар хүртэл–янз бүрийн л хүмүүс байж болно. Боловсролын түвшин, нийгмийн байр суурь зэргийг үл харгалзан, тавигдах шалгуурууд нь миний ярьсан хэдэн зүйл байгаа. Энэ учир зүйд нийцсэн зүйл үү? (Тийм). Үнэхээр учир зүйд нийцсан зүйл! “Бурханы гэр дэвшүүлж, хөгжүүлдэг чадварлаг хүмүүс” гэдгээр Би юу хэлээд байгааг одоо та нар жаахан ойлгож байна уу? (Тийм ээ.) Үнэнийг ухамсарлаж, ачаа үүрч чаддаг, ажлын чадамжтай байх энэ хэдэн шалгуурыг хангасан хүмүүсийг Бурханы гэр дэвшүүлж, хөгжүүлэхээр нэр дэвшүүлдэг. Эдгээр шалгуурыг хангаж байвал тэд шаардлага хангасан. Боловсрол, гэр бүлийн угсаа гарал, нийгмийн байр суурь, царай зүс зэрэг бусад зүйлийн хувьд тавигдах шаардлага тийм ч өндөр биш. Энэ бол хүмүүсийг удирдагч, ажилчид болгохоор дэвшүүлж, хөгжүүлэхтэй холбоотой асуудал юм.

Бид сая дэвшигдэж, хөгжүүлэгдэхийн тулд ур чадвартай, мэргэжилтэй чадварлаг хүмүүсийн хангах ёстой хэдэн шалгуурын тухай хэлэлцлээ, тэдгээр шалгуур нь эерэг зүйлийг хайрладаг, үнэнийг хүлээн авч чаддаг байх, ойлголт нь гажуудалгүй байх, үүргээ үнэнчээр биелүүлж, зовлон бэрхшээлийг туулж, гомдоллохгүйгээр төлөөс төлж, наад зах нь ёрын мууг хийхгүй байж чаддаг байх юм—энэ хэдэн шалгуур нь энэ хүмүүсийн хувьд зайлшгүй шаардлагатай. Тэгвэл энэ хүмүүсийг дэвшүүлж, хөгжүүлдэг нь ямар зорилготой вэ? Мөн л энэ хүмүүсийг үүргээ биелүүлж, тодорхой ажил хийж байхдаа асуудалтай тулгарах бүрдээ тухайн асуудлыг шийдвэрлэхийн тулд үнэнийг эрж хайж, зарчмын дагуу үйлдэж чаддаг болгох зорилготой юм. Оролтыг хэрэгжүүлэх явцдаа тэд өөрийн мэдэлгүйгээр сургуулилт хийж, зохицуулагдаж, өөрийн санаа зорилгыг орхих, ертөнцийн хүмүүсийн буруу, утгагүй үзлээ залруулах, зарим хүүхдэрхүү бодлоо орхих, Бурханд итгэх итгэлтэй холбоотой өрөөсгөл хандлага, үзэл, төсөөллөө орхих зэргийг хэрэгжүүлдэг. Мэдээж хэрэг, яадаг ч бай, хэрэгжүүлэлтийн энэ үйл явц нь хүмүүст аажмаар үнэнийг ойлгох, дуулгавартай дагаж сурах, янз бүрийн үнэн-бодит байдалд орж сурах боломжийг олгох зорилготой юм. Ийн суралцах явцдаа тэд үнэн-зарчмуудыг аажмаар эзэмшиж, Бурханд итгэнэ, үнэнийг хэрэгжүүлнэ, үүргээ гүйцэтгэнэ гэдэг юу гэсэн үг болохыг мэддэг, ингээд эцэст нь тэд үүргээ хэрхэн стандартад нийцэхүйц байдлаар гүйцэтгэхийн тулд юу хийх ёстой, итгэгч хүний ёсоор аливааг яаж хийх ёстой, гэх мэтийгээ аажмаар ойлгодог—эдгээр нь дэвшүүлж, хөгжүүлсний дараа хүмүүсийн аажмаар ордог зүйлс юм. Хүмүүсийн аажмаар орох энэ үйл явц нь хөгжүүлэгдэж буй үйл явц бөгөөд хөгжүүлэгдэх үйл явц гэдэг нь үнэндээ хүмүүс үнэн-бодит байдалд орохыг хэрэгжүүлж буй үйл явц юм. Харин хэрэв чи дэвшүүлэгдэж, хөгжүүлэгдэж байгаагүй, цуглаанд оролцдог, Бурханы үгийг уншдаг, үнэний талаар нөхөрлөдөг, эсвэл магтан дуу сурдаг зүгээр нэг жирийн итгэгч шиг байдаг бол, Бурханд ийм маягаар итгэснээрээ чи бүтээгдсэн зүйлийн хувиар үүргээ жинхэнэ ёсоор биелүүлэхгүй байна, иймээс чи үүргээ стандартад нийцэхүйц байдлаар биелүүлэх өдий байна. Чи үүргээ гүйцэтгэхдээ ямар зарчмыг ухамсарлах ёстойгоо ч сайн мэдэхгүй, зөвхөн зарим нэгэн хоосон сургаал, уриа лоозон л хэлж чаддаг; иймээс чи үнэн-бодит байдалд хараахан ороогүй байна, бас амь-оролт чинь удаан байна. Үүний нэгэн адилаар мэргэжлийн ажил үүрэг гүйцэтгэдэг энэ хүмүүсийг дэвшүүлж, хөгжүүлж буй зорилго, зорилт нь тэднийг үнэн-бодит байдалд илүү хурдан оруулах, үнэн-зарчмыг илүү сайн, илүү зөв ухамсарлуулах явдал юм. Үнэн-зарчмыг ухамсарлаж, үнэн-бодит байдалд орж чаддаг хүмүүс бол Бурханы гэрийн дэвшүүлж, хөгжүүлж буй чадварлаг хүмүүс юм. Ийм төрлийн чадварлаг хүн гэж ямар хүнийг хэлж байна вэ? Энэ нь эерэг зүйлийг хайрладаг, зовлон туулж, төлөөс төлж чаддаг, гажууд ойлголтгүй, муу хүн биш байх суурин дээр үнэн-зарчмуудыг ойлгож, үнэн-бодит байдалд орсон, Бурханыг болон Бурханы гэрийн зохицуулалтыг дуулгавартай дагаж чаддаг, тодорхой хэмжээнд Бурханаас эмээх зүрх сэтгэлтэй хүнийг хэлж байгаа юм. Энэ бол Миний ярьдаг хоёр дахь төрлийн чадварлаг хүн билээ. Тэдэнд тавигдах шаардлага мөн бодитой, хангалттай тодорхой, хийсвэр биш. Тэгвэл энэ төрлийн чадварлаг хүмүүс нийгмийн сор байх, нийгмийн туршлагатай байх, зарим нэг мэдлэг боловсрол эзэмшсэн байх, зарим нэг нийгмийн байр суурьтай байх шаардлагатай юу? (Шаардлагагүй.) Бурханы гэр хэзээ ч хүмүүсийг нийгмийн байр суурь, алдар нэр, боловсролын зэрэг, өндөр түвшний мэдлэгтэй байхыг шаарддаггүй—ийм зүйлсийг хэзээ ч шаардаж байгаагүй. Хүмүүсийг дэвшүүлж, хөгжүүлэхдээ Бурханы гэр царай төрхийг нь, өөрөөр хэлбэл хэр царай муутай эсвэл дур булаам эсэхийг нь хардаггүй. Шүтлэггүй хүн шиг харагддаг, эсвэл үзэшгүй муухай, хорон муу царай зүстэй хүмүүсийг дэвшүүлдэггүйг эс тооцвол бусад шалгуур нь Миний сая дурдсан зүйлс юм–эд бол хамгийн бодитой шаардлага. Шүтлэггүй хүмүүс хэн нэгнийг дэвшүүлэхдээ юуны өмнө тухайн хүний гадаад төрхийг хардаг; эрэгтэй нь албан тушаалтан шиг царайлаг байх ёстой, харин эмэгтэй нь шидэт дагина шиг үзэсгэлэнтэй байх ёстой. Дээр нь тэд мөн хүмүүсийн боловсролын түвшин, нийгмийн байр суурь, гэр бүлийн гарал, арга залийг нь харьцуулдаг. Хэрвээ чи өндөр боловсролтой хэр нь арга зальгүй бол, тэр бас болохгүй, чамайг хэзээ ч дэвшүүлж, хэн ч чамайг өндрөөр үнэлэхгүй. Хэрвээ чи өндөр боловсролтой, үнэхээр чадвартай ч, тийм ч царайлаг биш, намхан нуруутай, дарга нартаа хэрхэн тал засаж, ойртохоо мэдэхгүй бол амьд ахуй цагтаа хэзээ ч дэвшиж, хөгжүүлэгдэхгүй, хэн ч чамайг олж харахгүй. Иймээс шүтлэггүй хүмүүс “Хурдан хүлэг олон ч, тэднийг таних хүн ховор” гэж хэлдэг. Энэ үг Бурханы гэрт хэрэгждэг үү? (Үгүй, хэрэгждэггүй.) Тэгвэл “Жинхэнэ алт эцэстээ гялалзах заяатай” гэдэг үг Бурханы гэрт хэрэгждэг үү? Үнэн үү? (Үгүй.) Үүнийг ихэнхдээ эрээ цээргүй, хэнд ч бууж өгдөггүй хүмүүс хэлдэг. Байнга гялалзахыг хүсдэг нь хүний амбиц юм. Бурханы гэрийн дэвшүүлж, хөгжүүлж буй төрөл бүрийн чадварлаг хүмүүс бол алт биш, зүгээр л жирийн хүмүүс. Бидний ярьж буй дэвшүүлж, хөгжүүлэх бол зүгээр л нэг ярианы хэлбэр юм, үнэндээ энэ нь Бурханаар өргүүлж буйг хэлж байгаа хэрэг. Бүтээгдсэн зүйл чи Бүтээгчийн өмнө алт мөн үү? Чи ердөө л шороо тоос, бүр зэс, төмөр ч биш. Яагаад Би чамайг алт биш, харин шороо тоос гэж байна вэ? Хүнд магтах зүйл юу ч байдаггүй. Зарим хүн “Таны хэлсэн зүйл зөрчилдөж байгаа юм биш үү? Дөнгөж сая Та хэрвээ эерэг зүйлийг хайрладаг байх гэдэг шалгуурт тэнцвэл хүнийг дэвшүүлж болно гэж хэлсэн шүү дээ?” гэж асууж магадгүй юм. Хүний хувьд чи эерэг зүйлд хайртай байх ёстой биш үү? Чи цөөн хэдэн эерэг зүйлд хайртай байлаа гээд энэ нь чамайг алт болгох уу? Энэ нь чамайг гялалзуулах уу? Чи цөөн хэдэн эерэг зүйлд хайртай байлаа гээд энэ нь чи үнэнтэй гэсэн үг үү? Зөвхөн үнэнтэй болсноороо хүн гялалздаг. Хэрэв чамд үнэн байхгүй бол чамайг гялалзаж байна гэж яаж хэлж болох билээ? Үнэндээ бүтээгдсэн зүйл ямар ч үнэнийг ойлгодоггүй. Багахан хүн чанар, үнэнийг ойлгох жаахан чадвар, хэв чанар байлаа гээд энэ нь төрөлхөөсөө үнэнтэй гэсэн үг биш. Хүмүүст үнэн байдаггүй, мөн хэдий тэдний хүн чанар шулуун шударга, сайхан сэтгэлтэй байлаа ч эдгээр нь үнэн биш бөгөөд зүгээр л хэвийн хүн чанарт байх ёстой шинж чанарууд юм. Тиймээс гялалзах тухай яриад хэрэггүй. Тэгвэл хэзээ хүн багахан гялалзаж чаддаг вэ? “Ехова өгсөн, Ехова буцаан авчихлаа; Еховагийн нэр алдаршиг” (Иов 1:21) гэсэн Иовын үгийг хэлж чадах үедээ, энэ үед л хүнийг бага зэрэг гялалзсан, гэрэлд амьдарсан гэж хэлж болно. Чи өөртөө байгаа үнэн-бодит байдал, ойлгосон үнэнээ бусдыг хангаж, дэмжиж, замчлахад ашиглаж чадсан бол, үүгээр дамжуулан хүмүүс Бурханы өмнө ирж, үнэн-бодит байдал руу орж, Бурханыг дуулгавартай дагаж, Түүнийг шүтэн мөргөж чадсан бол тэр үед л чи багахан гялалзаж чадсан хэрэг.

Бурханы гэрийн хөгжүүлж буй төрөл бүрийн чадварлаг хүмүүс нь ер бусын авьяастай биш, харин жирийн, завхарсан хүмүүс байдаг. Тэд үнэнийг хүлээн авч, үгэнд орж дуулгавартай дагаж чаддаг тодорхой хэмжээний хэв чанартай байхад л Бурханы гэр жишгээс гажин тэднийг дэвшүүлж, хөгжүүлэх болно. Жишгээс гажин хүмүүсийг дэвшүүлж, хөгжүүлэх тухай ярихдаа Би Бурханаар өргүүлэх тухай, Бурханы өмнө очиж, Бурханы удирдлагыг хүлээн авах, Бурхан чамайг хөгжүүлж, сургахыг хүлээн авах боломжийг чамд олгох тухай яриад байна. Тэгснээрээ энэ хугацаанд чи аль болох хурдан үнэн-бодит байдал руу орж чадна, мөн үнэн-зарчмыг илүү зөв зүйтэй ухамсарлаж, үүргээ стандартад нийцэхүйц байдлаар гүйцэтгэж, хүний төрхийг амьдран харуулж чадна. “Чадварлаг хүмүүс” гэдэг хэллэг Бурханы гэрт ийм л утгатай. Ийм хүмүүс өчүүхэн ч сүрлэг, биширмээр биш, тэд зүгээр л үнэнийг ойлгодог, үнэн-бодит байдалтай, үүргээ хичээл зүтгэл гарган, хариуцлагатайгаар гүйцэтгэж чаддаг, мөн жаахан шударга зантай, багахан төлөөс төлж чаддаг, хувийн үзэл, төсөөлөл дээрээ үндэслэн хуумгай аашилдаггүй хүмүүс юм. Эдгээр шалгуурыг хангаж чадаж байгаа хүмүүсийг жишгээс гажин дэвшүүлж, хөгжүүлж, тэднийг сургах, Бурханы гэр үүнийг хийх нь зөв зүйтэй хэрэг үү? Ингэх нь хүмүүст ашиг тустай юу? Хүмүүст маш их ашиг тустай! Дэвшүүлж, хөгжүүлж буй тэр хүмүүс яг л бусад итгэгчийн адилаар Бурханд итгэж, Бурханы үгийг уншиж, номлол сонсож, үүргээ гүйцэтгэж байгаа, гэхдээ бусад итгэгчидтэй харьцуулахад тэд илүү хурдан өсөж, илүү ихийг олж авна. Та нар илүү ихийг олж авахыг хүсэх үү эсвэл зүгээр л багахныг олж авахыг хүсэх үү? (Илүү ихийг олж авахыг хүснэ.) Ихэнх хүн ийм хүсэлтэй байдаг, энэ нь тэд эерэг зүйлийг хайрладаг гэсэн үг юм. Заримдаа Би зарим багтай амь-оролтын талаар нөхөрлөдөг, тэгэхэд нэлээн олон хүн ирж сонсдог нь ихэнх хүн үнэнийг гэх эгээрсэн хүсэлтэй, үнэнийг илүү их ойлгоход, мөн үнэн-бодит байдалд ороход бэлхнийг харуулж байна. Эхэндээ Намайг зарим хүмүүстэй нөхөрлөхөд тэд үнэхээр хөшүүн байв. Би нэлээд удаан ярьсан ч тэд хариу үйлдэл үзүүлээгүй, бүр өчүүхэн төдий ч инээж харагдаагүй. Гэхдээ Би тэдэнтэй нэг, хоёр жил холбоотой байсны дараа тэдний нүүр царайны илэрхийлэл илүү энгийн болж, хариу үйлдэл үзүүлдэг болсон, аажмаар хариу үйлдэл нь арай хурдан болж эхэлсэн. Өөрөөр хэлбэл тэд үхдэлээс амьд хүн болсон бөгөөд сүнс нь сэрсэн. Үүнд яаж хүрсэн бэ? Хэрвээ хүн үнэнийг ойлгодоггүй бол хэчнээн эерэг зүйлд хайртай, ухаантай, толгойтой байлаа ч үхдэл хэвээрээ байдаг. Зарим хүн анхандаа тэнэг, маанаг байдаг, ертөнцөд хэн ч тэднийг үнэлдэггүй, нэг их боловсрол мэдлэггүй, мэдлэгийн хүрээ нь тийм ч өргөн байдаггүй. Гэхдээ тэд Бурханд итгэж эхэлснийхээ дараа олон үнэнийг ойлгож, олон зүйлийг тодорхой харж чаддаг болсноор хүний төрхийг амьдран харуулж, улмаар амьд хүн болдог. “Амьд хүн” гэж юу гэсэн үг вэ? Энэ бол чиний махан бие амьд эсвэл үхсэн эсэх, бие чинь хөдөлж, амьсгалж чадаж байгаа эсэх тухай биш, харин сүнс чинь Бурханы үг, үнэнийг ухамсарлаж, мэдэрч байгаа эсэх тухай юм. Амьд хүн үнэн, мөн Бурханы үгэнд хариу үйлдэл үзүүлдэг. Бурханы үгийг сонссоныхоо дараа тэд ухамсар, зам, төлөвлөгөө, зорилготой болдог. Харин үхсэн хүнд эдгээр илрэл байдаггүй. Тиймээс хэрвээ Бурханы гэр хэн нэгнийг дэвшүүлж, хөгжүүлбэл тэр хүн харьцангуй ихийг олж авна. Тэгвэл эдгээр шалгуурыг хангадаггүй, дэвшүүлэгдэж, хөгжүүлэгддэггүй хүн хэрхэн хангалттай олж авч чадах вэ? Тэд хэрхэн үнэн-бодит байдал руу хурдан орж чадах вэ? Тэд Бурханы үгийг хэрэгжүүлж, туулж, олон үнэнийг ойлгож, мөн үнэнийг ашиглан хүмүүсийг ялган таньж, асуудлыг шийдвэрлэж чаддаг болох ёстой–тэгж байж тэд үнэн-бодит байдалд орж чадна.

Зарим хүн “Бурханы гэр төрөл бүрийн чадварлаг хүмүүсийг дэвшүүлж, хөгжүүлэн үнэн-бодит байдал руу аль болох хурдан орох боломжийг олгодог гэхээр чадварлаг биш хүмүүс үнэн-бодит байдалд орж чадахгүй гэсэн үг биш үү?” гэж хэлдэг. Ингэж хэлэх нь зөв үү? (Үгүй, буруу.) Тэгвэл энэ сэдвээр нөхөрлөсний дараа энэ нь зарим хүнийг баярлуулж, зарим хүнийг сэтгэлээр унагаж, урмыг нь хугалсан юм биш биз? Үүнийг ингэж харах ёстой: дэвшигдэж, хөгжүүлэгдсэн хүмүүс бардамнах ёсгүй. Чамд сайрхаад байх юм байхгүй, энэ бол Бурханы нигүүлсэл, ерөөл юм. Бурхан чамд илүүг өгч байгаа бол Тэр мөн чамаас өөрийгөө илүү зориулахыг шаардана. Хэрэв Бурханы гэр жишгээс гажин чамайг дэвшүүлж, хөгжүүлж байгаа бол энэ нь чи илүү их төлөөс төлөх хэрэгтэй гэсэн үг. Хэрэв чи энэ зовлонг туулж чадвал мэдээж хэрэг илүү ихийг олж авна. Хэрэв чи “Би энэ зовлонг туулах хүсэлгүй байна” гэж хэлбэл чи үнэнийг, Бурханы ерөөлийг ч олж авахгүй. Зарим хүн “Би тэр зүйлсийг олж авмаар байна, гэхдээ чадахгүй байх аа, яагаад гэвэл Бурханы гэр жишгээс гажин намайг дэвшүүлж, хөгжүүлэхгүй. Би шалгуур хангахгүй” гэж хэлдэг. Чи шаардлага хангахгүй байх нь хамаагүй. Чи үнэнийг эрэлхийлж, үнэний төлөө зүтгэж байгаа цагт Бурхан чамд хэзээ ч шударга бус хандахгүй. Дэвшигдэж, хөгжүүлэгдэж буй энэ хүмүүс ердөө л өөрсдийн хэв чанар болон янз бүрийн нөхцөл байдлаасаа болоод л үнэн-бодит байдалд арай эрт орж чаддаг. Гэхдээ ингэж эрт орлоо гээд зөвхөн тэд л үнэн-бодит байдалд орж чадна гэсэн үг биш. Энэ нь зүгээр л тэд арай эрт жаахан илүүг олж авч, үнэн-бодит байдалд арай эрт орж чадна гэсэн үг. Харин дэвшээгүй хүмүүс тэднээс бага зэрэг хоцрох боловч энэ нь тэд үнэн-бодит байдалд орж чадахгүй гэсэн үг биш юм. Хүн үнэн-бодит байдалд орж чадах эсэх нь түүний эрэлхийллээс шалтгаалдаг. Энэ дэвшүүлж, хөгжүүлэгдсэн хүмүүс хөгжүүлэлтийн явцад үнэн-зарчмуудыг илүү хурдан ухамсарлаж, үнэн-бодит байдалд илүү хурдан орж чаддаг нь Бурханы гэрийн ажилд ашиг тустай. Тиймээс хэв чанар сайтай, үнэнийг хайрладаг нь тогтоогдсон хүмүүсийг дэвшүүлж, хөгжүүлэн гэдэг нь зөв юм. Хэрэв хэн нэгэн ийм хүмүүсийг олж, дэвшүүлж, хөгжүүлж, тэдэнд атаархахгүй, тэднийг унагахгүй байж, харин ч тэдэнд анхаарал халамж тавьж чадвал Бурханы санаа зорилгыг бодолцсон хэрэг болно. Эсрэгээрээ, хэрвээ зарим хүн атаархаж, энэ хүмүүс өөрөөс нь илүү, өөрийг нь давж гарна гэж санаа зовсны улмаас тэднийг гадуурхаж, унагадаг бол энэ нь илэрхий ёрын муу үйлдэл бөгөөд антихристүүдийн байнга хийдэг зүйл юм. Зөвхөн ёрын муу хүмүүс, антихристүүд л ах эгч нарыг дайрч давшилж, гадуурхаж чаддаг.

Бурханы гэр хүмүүсийг дэвшүүлж, хөгжүүлж буй талаар хүнд байх ёстой ойлголт, хандлага

Бидний дөнгөж сая нөхөрлөсөн зүйл бол төрөл бүрийн чадварлаг хүмүүсийг дэвшүүлж, хөгжүүлэх Бурханы гэрийн зорилго байлаа. Дэвшүүлж, хөгжүүлэхээр сонгосон хүмүүс ямар төрлийн ажил хийдгээс үл хамааран—техникийн ажил, энгийн ажил, эсвэл чуулганы ерөнхий ажил хэрэг ч бай—товчхондоо, энэ бүхэн нь тэдэнд үнэн-зарчмыг ойлгох, үнэн-бодит байдалд орох боломжийг олгохын төлөө бөгөөд тэгж гэмээ нь тэд Бурханы санаа зорилгыг хангахын тулд үүргээ аль болох хурдан хугацаанд стандартад нийцэхүйц байдлаар гүйцэтгэж чаддаг болно–энэ бол хүмүүсээс Бурханы шаарддаг зүйл бөгөөд мэдээж энэ нь мөн чуулганы ажилд хэрэгтэй юм. Та нар одоо Бурханы гэр төрөл бүрийн чадварлаг хүмүүсийг дэвшүүлж, хөгжүүлэхийн ач холбогдлыг ойлгож байна уу? Буруу ойлгож байгаа зүйл одоо байна уу? (Байхгүй.) Зарим хүн “Одоо энэ хүн удирдагч болон дэвшиж, байр суурьтай болсон юм чинь энгийн хүн байхаа больсон” гэж хэлдэг. Ингэж хэлэх нь зөв үү, буруу юу? (Буруу.) Бусад нь “Удирдагч бологсод байр суурьтай ч гэсэн, оргил дээр ганцаарддаг. Хэдий чинээ өндөрт авирна, төдий чинээ чанга унана!” гэж хэлж магадгүй. Ингэж хэлэх нь зөв үү, буруу юу? Мэдээж буруу. “Хэдий чинээ өндөрт авирна, төдий чинээ чанга унана” гэдэг үг ямар хүмүүсийг хэлж байгаа вэ? Энэ нь амбиц, дур хүсэлтэй хүмүүсийг, антихристүүдийг хэлдэг. Үнэнийг эрэлхийлдэг хүн удирдагч болох нь өндөрт авирч буй хэрэг биш–Бурхан тэднийг онцгойлон харж үзэж өргөж буй хэрэг бөгөөд энэ ачааг тэдэнд үүрүүлж, тэдэнд удирдлагын ажлыг хийх боломж олгож байгаа нь Бурханы ерөөл юм. “Хэдий чинээ өндөрт авирна, төдий чинээ чанга унана” гэдэг нь шүтлэггүй хүмүүсийн хийсэн дүгнэлт бөгөөд шүтлэггүй хүмүүс албан тушаал хөөцөлдсөний үр дагаврыг илэрхийлдэг үг юм. Тэр шүтлэггүй хүмүүс ялгах таних чадваргүй учраас энэ үгийг эерэг хүмүүст хэрэглэдэг нь маш том алдаа юм. Зарим хүн “Тэр хүн хөдөө төрсөн ч одоо чуулганы удирдагч болсон байна—нугасны муухай дэгдээхэй үзэсгэлэнт хун болсон” гэж хэлдэг. Ингэж хэлэх нь зөв үү, буруу юу? Энэ бол шүтлэггүй хүмүүсийн диаволын үг, Бурханы сонгосон хүмүүст ашиглаж таарахгүй. Бурханы гэрт үнэнийг эрэлхийлдэг, үнэнч шударга, нинжин сэтгэлтэй, Бурханы гэрийн ажлыг хамгаалдаг хүмүүсийг Бурхан ерөөдөг. Энэ хүмүүс үнэнийг ойлгож, тодорхой хэмжээний биеийн хэмжээтэй болмогцоо хуурамч удирдагч, антихристүүдийг орлохын тулд хөгжүүлэгдэж, хэрэгжүүлэхээр эрт орой хэзээ нэгэн цагт дэвшдэг. Бурханы гэрт олон шалгалт, сорилтыг туулж, Бурханы гэрийн ажлыг байнга хамгаалж ирсэн эерэг хүмүүс бол Бурханы сайшаалыг хүлээдэг хүмүүс бөгөөд энэ хүмүүсийг шүтлэггүй хүмүүсийн диаволын үгээр тодорхойлох нь зохисгүй хэрэг юм. Иймээс Бурханы гэр дэх асуудлуудыг тодорхойлохдоо, өөрсдийн үзэл бодлыг илэрхийлэхдээ шүтлэггүй хүмүүсийн диаволын үгийг үргэлж хэрэглэдэг хүмүүс бол үнэнийг ойлгодоггүй, аливаа зүйлийн талаар утгагүй үзэл бодолтой хүмүүс юм. Юмсын талаарх тэдний үзэл бодол огт өөрчлөгдөөгүй, одоо ч шүтлэггүй хүмүүсийн үзэл бодол хэвээр байгаа бөгөөд тэд Бурханд хэдэн жил итгэсэн ч гэлээ ямар ч үнэнийг огтхон ч олж аваагүй, аливааг Бурханы үгийн дагуу харж чадахгүй хэвээр байгаа–тэгэхээр энэ хүмүүс бол үл итгэгчид, шүтлэггүй хүмүүс юм. Хэн нэгэн хүнийг удирдагч эсвэл ажилчнаар ажиллуулахаар дэвшүүлэх, эсвэл зарим төрлийн техникийн ажлын зааварлагч болгохоор хөгжүүлэх үед, энэ нь Бурханы гэр тэдэнд ачаа даалгаж байна гэдгээс өөр илүү юу ч биш юм. Энэ бол даалгавар, хариуцлага, мөн мэдээж энэ нь онцгой үүрэг, онцгой боломж, ер бусын өргөлт–тэднийг магтах юм огт биш. Хэн нэгнийг Бурханы гэр дэвшүүлж, хөгжүүлэх үед энэ нь тэд Бурханы гэрт тусгай албан тушаал, байр суурьтай болсон, тиймээс онцгой хангамж, таалал эдлэх учиртай гэсэн үг биш юм. Оронд нь Бурханы гэр тэднийг онцгойлон өргөсний дараа, тэдэнд Бурханы гэрээс сургалт авах, чуулганы үндсэн ажлыг хийхээр хэрэгжүүлэх таатай нөхцөлийг бүрдүүлж, мөн үүнийхээ зэрэгцээ Бурханы гэр тухайн хүнд илүү өндөр шаардлага тавьдаг нь тэдний амь оролтод маш их ашиг тустай. Бурханы гэрт хүнийг дэвшүүлж, хөгжүүлэх үед түүнд чанд шаардлага, хатуу хяналт тавьдаг гэсэн үг юм. Бурханы гэр тэдний хийдэг ажлыг хатуу шалгаж, хянаж, зүтгүүлэхийн зэрэгцээ тэдний амь-оролтыг ойлгож, анхаарах болно. Эдгээр харах өнцгөөс Бурханы гэрийн дэвшүүлж, хөгжүүлсэн хүмүүс онцгой хандлага, онцгой байр суурь, онцгой албан тушаал эдэлдэг үү? Яавч үгүй, ямар нэг онцгой нэр хүндийг бүр ч эдэлдэггүй. Дэвшигдэж, хөгжүүлэгдсэн хүн хэрэв үүргээ тодорхой хэмжээнд үр дүнтэй биелүүлснийхээ үр дүнд өөрийгөө давуу талтай болсон гэж үзэж, улмаар зогсонги байдалд орж, үнэнийг эрэлхийлэхээ боливол шалгалт, гай зовлонтой тулгарах аюулд орно. Хэрэв хүний биеийн хэмжээ хэтэрхий жижиг байвал бат зогсож чадахгүй байх магадлалтай. Зарим хүн “Хэн нэгнийг удирдагч болгож дэвшүүлж, хөгжүүлсэн бол тэр хүн нэр хүндтэй болсон. Хэдий тэр ууган хөвгүүдийн нэг биш ч гэсэн ядаж л түүнд Бурханы хүмүүсийн нэг болох найдвар байна. Намайг хэзээ ч дэвшүүлж, хөгжүүлж байгаагүй учраас Бурханы хүмүүсийн нэг болох найдвар надад байхгүй юм биш үү?” гэж хэлдэг. Ингэж бодох нь буруу. Бурханы хүмүүсийн нэг болохын тулд заавал амийн туршлагатай байх ёстой, мөн Бурханыг дуулгавартай дагадаг хүн байх ёстой. Чи удирдагч ч бай, ажилчин ч бай, жирийн дагагч ч бай хамаагүй—үнэн-бодит байдалтай хэн боловч Бурханы хүмүүсийн нэг юм. Чи удирдагч, ажилчин байсан ч үнэн-бодит байдалгүй бол хөдөлмөрчин хэвээрээ л байна. Үнэн хэрэгтээ, дэвшүүлж, хөгжүүлэгдсэн хүмүүст онцгой юм юу ч байхгүй. Бусдаас ялгарах цорын ганц зүйл бол тэд үнэн-зарчимтай холбоотой тодорхой ажлыг хийхэд илүү таатай орчин, илүү таатай боломж, илүү дээр нөхцөлтэйд л байгаа юм. Хэдий чиний хийдэг ихэнх ажил тодорхой мэргэжилтэй холбоотой байсан ч, хэрэв тухайн ажлыг зохицуулж, хянах үнэн-зарчим байхгүй бол гүйцэтгэдэг үүрэг чинь зарчимтай нийцэхгүй, чи зүгээр л хөдөлмөрлөж байгаа хэрэг бөгөөд Бурханы сайшаалыг яавч хүртэхгүй. Бурханы гэр дэвшүүлж, хөгжүүлж буй төрөл бүрийн чадварлаг хүмүүст ямар шаардлага тавьдаг вэ? Бурханы гэрээр дэвшигдэж, хөгжүүлэгдэхийн тулд наад зах нь мөс чанар, эрүүл ухаантай, үнэнийг хүлээн авч чаддаг, үүргээ үнэнчээр биелүүлдэг, мөн Бурханы зохион байгуулалт, зохицуулалтыг дуулгавартай дагаж чаддаг хүн байх ёстой, мөн ядахдаа засалттай нүүр тулсан үедээ тэрийг хүлээн авч, дуулгавартай дагаж чаддаг байх ёстой. Бурханы гэрийн хөгжүүлж, сургалтад хамруулж буй хүмүүсийн хүрэх үр дүн нь албан тушаалтан, дарга захирал, сүргийн манлайлагч болох биш, бас сэтгэлгээний тал дээр хүмүүст зөвлөгөө өгч чаддаг болох ч биш, мөн мэдээжийн хэрэг, илүү сайн мэргэжлийн ур чадвартай, илүү өндөр боловсролтой, илүү нэр хүндтэй болох, эсвэл мэргэжлийн чадвар, улс төрийн гавьяагаараа дэлхийд алдартай хүмүүсийн зиндаанд хүрэх бол бүр ч биш юм. Харин хүрэх гэж буй үр дүн нь тэд үнэнийг ойлгодог, Бурханы үгийг амьдран харуулдаг, мөн Бурханаас эмээж, муугаас зайлсхийдэг болох явдал юм. Сургалтад хамрагдах явцдаа тэд үнэнийг ойлгож, үнэн-зарчмыг ухамсарлаж, Бурханд итгэнэ гэдэг нь яг юу гэсэн үг болох, Бурханыг хэрхэн дагах ёстойг илүү сайн мэдэж чаддаг—энэ нь төгс болгуулахын тулд үнэнийг эрэлхийлдэг хүмүүст туйлын ашиг тустай. Энэ бол төрөл бүрийн чадварлаг хүмүүсийг дэвшүүлж, хөгжүүлэхдээ Бурханы гэрийн хүрэхийг зорьдог үр дүн, стандарт бөгөөд энэ нь мөн дэвшигдэж, ашиглуулсан хүмүүсийн хураах хамгийн агуу ургац юм.

Зарим хүн үүргээ харьцангуй хариуцлагатай гүйцэтгэдэг бөгөөд Бурханы сонгосон хүмүүст сайшаагддаг тул удирдагч эсвэл ажилчин болгохоор чуулган тэднийг хөгжүүлдэг. Байр суурь олж авсныхаа дараа тэд өөрсдийгөө олны дундаас онцгойрч байна гэж сэтгэж эхэлдэг бөгөөд “Бурханы гэр яагаад намайг сонгов? Би та нараас бүгдээс чинь илүү учраас биш гэж үү?” гэж боддог. Энэ хүүхдийн хэлэх үг шиг сонсогдохгүй байна уу? Энэ бол төлөвшөөгүй, инээдтэй, гэнэн хэрэг. Үнэндээ чи бусдаас өчүүхэн ч илүү биш. Зүгээр л Бурханы гэрийн хөгжүүлэх шалгуурыг хангасан хэрэг. Энэ хариуцлагыг үүрч, энэ үүргийг сайн биелүүлж, энэ даалгаврыг гүйцэтгэж чадах эсэх нь өөр асуудал юм. Ах эгч нар хэн нэгнийг удирдагчаар сонгосон, эсвэл Бурханы гэр түүнийг тодорхой ажил хийлгэх, тодорхой үүрэг гүйцэтгүүлэхээр дэвшүүлсэн нь тухайн хүн онцгой байр суурь, албан тушаалтай болсон эсвэл тэдний ойлгодог үнэн бусад хүнийхээс илүү гүнзгий, олон гэсэн үг биш—тухайн хүн Бурханыг дуулгавартай дагаж чаддаг, Түүнээс урвахгүй гэсэн үг бүр ч биш. Мэдээжийн хэрэг энэ нь тэд бол Бурханыг мэддэг, Бурханаас эмээдэг хүн гэсэн үг яавч биш. Үнэндээ үүний алиныг нь ч тэд олж аваагүй. Дэвшүүлж, хөгжүүлэх гэдэг нь шууд утгаараа ердөө л дэвшүүлж, хөгжүүлэх бөгөөд энэ нь Бурхан урьдчилан тогтоосон, эсвэл сайшаасан гэсэн үг биш юм. Тэднийг дэвшүүлж, хөгжүүлнэ гэдэг нь зүгээр л тэд дэвшигдсэн бөгөөд хөгжүүлэгдэхээр хүлээж байна гэсэн үг. Харин ингэж хөгжүүлэхийн эцсийн үр дүн нь тухайн хүн үнэнийг эрэлхийлдэг эсэх, үнэнийг эрэлхийлэх замыг сонгож чадах эсэхээс хамаарна. Тиймээс чуулганд хэн нэгнийг удирдагч болгохоор дэвшүүлж, хөгжүүлнэ гэдэг нь шууд утгаараа ердөө л тэднийг дэвшүүлж, хөгжүүлсэн гэсэн үг; энэ нь тухайн хүн аль хэдийн удирдагч байх стандартад тэнцсэн, удирдагчийн чадвартай, удирдлагын ажлыг аль хэдийн хариуцаж чадахаар, бодитой ажил хийж чадна гэсэн үг биш–тийм юм ер байхгүй. Гэвч ихэнх хүн ийм зүйлийг нэвт харах чадваргүй байдаг бөгөөд дэвшсэн хүмүүсийг өөрсдийн төсөөлөлд үндэслэн өндрөөр үнэлдэг. Энэ бол алдаа. Дэвшсэн хүмүүс Бурханд хэдэн жил итгэсэн байх нь хамаагүй, үнэхээр үнэн-бодит байдалтай болсон байдаг уу? Заавал тийм биш. Тэд Бурханы гэрийн ажлын зохицуулалтыг хэрэгжүүлж чаддаг уу? Заавал тийм биш. Тэд хариуцлагын мэдрэмжтэй юу? Үнэнч үү? Дуулгавартай дагаж чаддаг уу? Асуудал тулгарахад үнэнийг эрж хайж чаддаг уу? Энэ бүхэн тодорхойгүй юм. Энэ хүмүүс Бурханаас эмээх зүрх сэтгэлтэй юу? Бурханаас эмээх зүрх сэтгэл нь хэр зэрэг их вэ? Аливаа зүйлийг хийхдээ өөрийн хүслийг дагахаас зайлсхийж чаддаг уу? Бурханыг эрж хайж чаддаг уу? Удирдлагын ажил гүйцэтгэж байх хугацаандаа байнга Бурханы өмнө ирж, Түүний санаа зорилгыг эрж хайж чаддаг уу? Хүмүүсийг үнэн-бодит байдал руу хөтөлж чаддаг уу? Тэд мэдээж ийм зүйлсийг хийж чадахгүй. Тэд сургалтад хамрагдаагүй, хангалттай туршлага хуримтлуулаагүй учраас эдгээр зүйлийг хийж чадахгүй. Ийм учраас хэн нэгнийг дэвшүүлж, хөгжүүлэх нь тухайн хүн аль хэдийн үнэнийг ойлгочихсон, үүргээ стандартын дагуу гүйцэтгэж чаддаг болсон гэсэн үг биш юм. Тэгвэл хэн нэгнийг дэвшүүлж, хөгжүүлэхийн зорилго, ач холбогдол нь юу вэ? Тухайн хүнийг хувь хүн талаасаа дадлагажих, тусгайлан услуулж, сургалт аваг гэж дэвшүүлсэн, ингэснээр тэд үнэн-зарчмыг, мөн янз бүрийн юмыг хийх, янз бүрийн асуудлыг шийдэх зарчим, арга зам, арга барилыг, түүнчлэн Бурханы санаа зорилгын дагуу өөрт учрах янз бүрийн орчин, хүмүүсийг хэрхэн Бурханы гэрийн ашиг сонирхлыг хамгаалахуйц байдлаар зохицуулах, шийдвэрлэхийг ойлгох боломжтой болох юм. Эдгээр санаанд үндэслэн тунгаавал Бурханы гэрийн дэвшүүлж, хөгжүүлж буй чадварлаг хүмүүс дэвшүүлж, хөгжүүлэх үеэр юм уу дэвшүүлж, хөгжүүлэхийн өмнө ажлаа хариуцаж, үүргээ сайн гүйцэтгэж хангалттай чаддаг уу? Мэдээж хэрэг, үгүй. Иймээс хөгжүүлэх хугацаанд энэ хүмүүс засалт, шүүлт, гэсгээлт туулж, илчлэгдэж, тэр ч байтугай чөлөөлөгдөх нь зайлшгүй; энэ бол хэвийн зүйл, энэ бол сургаж, хөгжүүлж буй хэрэг. Хүмүүс дэвшүүлж, хөгжүүлж буй хүмүүст хэт өндөр хүлээлт, бүтэшгүй шаардлага тавих ёсгүй; ингэх нь үндэслэлтэй бус бөгөөд шударга бус хэрэг болно. Та нар тэдний ажлыг хянаж болно. Хэрэв тэдний ажлын явцад асуудал илэрвэл, эсвэл зарчмыг зөрчсөн зүйл байвал та нар асуудал дэвшүүлж, эдгээр хэргийг шийдвэрлэхийн тулд үнэнийг эрж хайж болно. Харин та нар тэднийг шүүмжлэх, яллах, дайрч давшлах, эсвэл гадуурхах ёсгүй, учир нь тэд дөнгөж хөгжүүлэлтийн үедээ байгаа бөгөөд тэднийг төгс болчихсон хүмүүс гэж үзэж болохгүй, өө сэвгүй, үнэн-бодит байдалтай болчихсон хүмүүс гэж үзэж бүр ч болохгүй. Та нарын адил тэд дөнгөж сургалтын хугацаандаа яваа. Ялгаа нь тэд жирийн хүмүүсээс илүү ажил, үүрэг хариуцлага хүлээдэг. Тэд илүү их ажил хийх үүрэг, хариуцлагатай байдаг; тэд илүү их төлөөс төлөх, илүү их зовлон туулах, илүү оюуны хүчин чармайлт гаргах, илүү олон асуудал шийдвэрлэх, хүмүүсийн илүү их шүүмжлэлийг тэсвэрлэх, мөн мэдээж илүү их хүчин чармайлт гаргах ёстой–үүргээ гүйцэтгэж байгаа жирийн хүмүүстэй харьцуулахад арай бага унтаж, сайхан зүйлсийг арай бага эдэлж, хов живд нэг их оролцохгүй байх ёстой. Энэ бол тэдний онцлог; үүнээс өөрөөр тэд бусдын адил л юм. Би ингэж ярьснаараа юу хэлэх гэсэн бэ? Бурханы гэрт дэвшүүлж, хөгжүүлж буй төрөл бүрийн чадварлаг хүмүүст зөв хандлагаар хандах ёстой, энэ хүмүүст хэтэрхий хатуу шаардлага тавих ёсгүй, мөн мэдээж тэдний талаар амьдралаас тасарсан бодол санаатай байж болохгүй гэдгийг нь хүн бүхэнд хэлэх гэсэн юм. Тэднийг хэт их бишрэн шүтэх нь мунхаг хэрэг; тэдэнд хэтэрхий хатуу шаардлага тавих нь хүнлэг бус, амьдралаас тасарсан хэрэг юм. Тэгвэл тэдэнд хандах хамгийн боломжийн хандлага юу вэ? Тэднийг жирийн хүмүүсийн нэг гэж үзэх, мөн аливаа асуудлын талаар хэн нэгнийг эрж хайх хэрэгтэй бол тэдэнтэй нөхөрлөж, бие биеийнхээ давуу талаасаа суралцаж, бие биеэ нөхөх. Үүнээс гадна удирдагч, ажилчид бодитой ажил хийж байна уу, асуудал шийдвэрлэхдээ үнэнийг ашиглаж чадаж байна уу гэдэгт нь хяналт тавих нь хүн бүрийн хариуцлага; эдгээр нь удирдагч эсвэл ажилтан стандартад нийцэж байгаа эсэхийг хэмжих стандарт, зарчим юм. Хэрэв удирдагч эсвэл ажилтан ерөнхий асуудлыг зохицуулж, шийдвэрлэж чаддаг бол, тэд чадвартай юм байна. Харин жирийн асуудлыг ч зохицуулж, залруулж чадахгүй байвал тэд удирдагч, ажилчин байхад тохирохгүй, иймээс албан тушаалаас нь хурдхан чөлөөлөх ёстой. Өөр хэн нэгнийг сонгох ёстой, Бурханы гэрийн ажлыг саатуулж болохгүй. Бурханы гэрийн ажлыг саатуулах нь өөрийгөө ч, бусдыг ч хохироож байгаа хэрэг бөгөөд хэнд ч тустай зүйл биш юм.

Чуулган зарим хүнийг дэвшүүлж, хөгжүүлж, дадлагажих аятайхан боломж өгдөг. Энэ бол сайн зүйл. Үүнийг Бурхан тэднийг өргөж, нигүүлссэн гэж хэлж болно. Тэгвэл тэд үүргээ хэрхэн биелүүлэх ёстой вэ? Тэдний баримтлах ёстой эхний зарчим бол үнэнийг ойлгох юм—үнэнийг ойлгохгүй үедээ үнэнийг эрж хайх ёстой бөгөөд хэрэв өөрөө эрж хайгаад ойлгохгүй хэвээр байвал үнэнийг ойлгодог хүнийг олж хамтдаа нөхөрлөж, эрж хайж болно, ингэснээр асуудлыг илүү хурдан, цаг тухайд нь шийднэ. Хэрэв чи үнэний талаар ойлголттой болж, асуудлыг шийдэхийн тулд Бурханы үгийг ганцаараа уншиж, эдгээр үгийг тунгаахад илүү их цаг зарцуулахад зөвхөн анхаардаг бол энэ нь хэтэрхий удаан; яг л “Холын булаг өнөөдрийн цангааг тайлж чадахгүй” гэдэг шиг. Үнэний талаар хурдан ахиц гаргахыг хүсэж байвал хэрхэн бусадтай эв найртай хамтран ажиллаж, илүү их асуулт асууж, илүү их эрж хайхыг сурах ёстой. Ингэж байж л амь чинь хурдан өсөж, чи асуудлыг цаг тухайд нь шийдэж чаддаг болно, алинд нь ч хугацаа алдахгүй. Чи дөнгөж дэвшиж, одоогоор туршилтын хугацаанд байгаа, үнэнийг үнэхээр ойлгоогүй, үнэн-бодит байдалтай болоогүй—ийм биеийн хэмжээ байхгүй учраас дэвшсэн гээд өөрийгөө үнэн-бодит байдалтай гэж бүү бод; тийм биш. Ажилдаа хандахдаа ачаагаа ухамсарладаг бөгөөд удирдагчийн хэв чанартай болохоор чинь л чамайг дэвшүүлж, хөгжүүлэхээр сонгосон юм. Чи ийм эрүүл ухаантай байх учиртай. Хэрэв дэвшигдэж, удирдагч эсвэл ажилчин болсныхоо дараа чи байр сууриа гайхуулж, өөрийгөө үнэнийг эрэлхийлдэг, үнэн-бодит байдалтай хүн гэж итгэж эхэлбэл—ах эгч нар ямар ч асуудалтай байсан ойлгож байгаа мэт, өөрийгөө сүнслэг мэт дүр эсгэвэл—энэ нь тэнэг үйлдэл бөгөөд хоёр нүүрт фарисайчуудынхтай адилхан. Чи үнэн зөв ярьж, үйлдэх ёстой. Ойлгохгүй үедээ бусдаас асууж, эсвэл Дээрхийн нөхөрлөлийг эрж хайж болно—үүнд ямар ч ичгэвтэр зүйл байхгүй. Асуухгүй байсан ч Дээрх чиний жинхэнэ биеийн хэмжээ болон чиний дотор үнэн-бодит байдал байхгүй гэдгийг мэдэх болно. Эрж хайж, нөхөрлөх нь чиний хийх ёстой зүйл; энэ бол хэвийн хүн чанарт байх учиртай эрүүл ухаан, мөн удирдагч, ажилчдын баримтлах ёстой зарчим юм. Энэ бол ичих зүйл биш. Хэрэв удирдагч болсон бол зарчмыг ойлгохгүй, байнга бусдаас эсвэл Дээрхээс асуулт асуух нь ичгэвтэр гэж бодож, бусад хүн өөрийг чинь дорд үзэх вий гэж айж, үүний улмаас дүр эсгэж, бүхнийг ойлгодог, бүхнийг мэддэг, ажлын чадвартай, чуулганы ямар ч ажлыг хийж чаддаг, мөн хэн ч чамд сануулах, чамтай нөхөрлөх, чамайг хангах эсвэл дэмжих хэрэггүй мэт дүр үзүүлдэг бол энэ нь аюултай бөгөөд чи дэндүү биеэ тоосон, өөрийгөө зөвтгөдөг, эрүүл ухаангүй байна. Чи өөрийнхөө хэмжээг ч мэдэхгүй байгаа нь чамайг мунхаг хүн болгож байгаа хэрэг биш үү? Ийм хүмүүс үнэндээ Бурханы гэрийн дэвшүүлж, хөгжүүлэх шалгуурт нийцдэггүй бөгөөд эрт орой хэзээ нэгэн цагт чөлөөлөгдөж, таягдан хаягдана. Иймээс дөнгөж дэвшсэн удирдагч, ажилчин бүр өөрийгөө үнэн-бодит байдалгүй гэдгээ тодорхой ойлгох ёстой, тэд өөрийгөө мэддэг байх ёстой. Чи одоо удирдагч, ажилчин байгаа нь Бурхан чамайг томилсон болохоор бус, харин бусад удирдагч, ажилчин чамайг дэвшүүлсэн эсвэл Бурханы сонгосон хүмүүс чамайг сонгосон учраас юм; энэ нь чи үнэн-бодит байдалтай, жинхэнэ биеийн хэмжээтэй гэсэн үг биш. Үүнийг ойлгосноор чи жаахан эрүүл ухаантай болно, энэ бол удирдагч, ажилчдад байх ёстой эрүүл ухаан юм. Чи одоо ойлгож байна уу? (Тийм ээ.) Тэгвэл та нар яг яаж ажиллах ёстой вэ? Эв найртай хамтран ажиллахыг яаж хэрэгжүүлэх вэ? Асуудалтай тулгарах болгондоо шийдвэрлэхийн тулд үнэнийг яаж эрж хайх ёстой вэ? Эдгээр зүйлийг ойлгох ёстой. Хэрэв завхарсан зан чанар илэрвэл үнэнийг эрж хайж, аль болох хурдан шийдвэрлэ. Хэрэв тэдгээрийг цаг тухайд нь шийдвэрлэхгүй, ажилд чинь нөлөөлөх юм бол энэ асуудал. Хэрэв тухайн нэг мэргэжлийг сайн мэдэхгүй бол чи цаг алдалгүй бас суралцах ёстой. Зарим үүрэг мэргэжлийн мэдлэг шаарддаг учраас хэрэв чи ямар ч мэргэжлийн мэдлэгийг эзэмшихгүйгээр зөвхөн үнэнийг ойлгодог бол энэ бас ажлын үр дүнд чинь нөлөөлнө. Ядаж л тодорхой хэмжээний мэргэжлийн суурь мэдлэгийг ойлгож, мэддэг байх ёстой, тэгж байж хүмүүсийн ажлыг хянан дагах, чиглүүлэхдээ үр дүнтэй байж чадна. Зөвхөн мэргэжилдээ чадварлаг хэрнээ үнэнийг ойлгодоггүй бол ажилд чинь мөн адил дутагдал байх учраас үүргээ сайн гүйцэтгэхийн тулд чи бас үнэнийг эрэлхийлж, үнэнийг ойлгодог хүмүүстэй хамтран ажиллах ёстой. Чи мэргэжлийн ур чадвартай эсвэл тодорхой нэг салбарын мэдлэгтэй байлаа гээд аливааг зарчмын дагуу хийж чадна гэсэн үг биш, тиймээс үнэнийг ойлгодог хүмүүстэй нөхөрлөхийг эрж хайх нь зайлшгүй шаардлагатай—энэ бол чиний баримтлах ёстой зарчим. Юу ч хийж байсан дүр эсгэх ёсгүй. Чи сургагдах, хөгжүүлэгдэх хугацаандаа байгаа, чи завхарсан зан чанартай бөгөөд үнэнийг огт ойлгодоггүй. Надад хэл дээ, Бурхан эдгээр зүйлийн талаар мэддэг үү? (Мэддэг.) Тэгэхээр чи дүр эсгэвэл мунхаг харагдах биш үү? Та нар мунхаг хүн болохыг хүсдэг үү? (Үгүй, хүсдэггүй.) Хэрэв мунхаг хүн болохыг хүсэхгүй байгаа бол ямар хүн байх ёстой вэ? Эрүүл ухаантай хүн, үнэнийг даруухнаар эрж хайж, хүлээн авч чаддаг хүн бай. Бүү дүр эсгэ, хоёр нүүрт фарисай нар шиг бүү бай. Чиний мэдэж байгаа зүйл бол ердөө жаахан мэргэжлийн мэдлэг болохоос үнэн-зарчим биш. Чи үнэн-зарчмыг ойлгосны үндсэн дээр мэргэжлийн давуу талаа зөв ашиглаж, эзэмшсэн мэдлэг, ур чадвараа ашиглах арга замыг олох ёстой. Энэ зарчим биш гэж үү? Энэ хэрэгжүүлэлтийн зам биш гэж үү? Үүнийг хийж сурмагц чи дагах замтай болж, үнэн-бодит байдалд орж чаддаг болно. Юу ч хийсэн бүү зөрүүдэл, бүү дүр эсгэ. Зөрүүдлэх, дүр эсгэх нь аливааг хийх ухаалаг арга биш. Харин ч аливааг хийх хамгийн мунхаг арга. Завхарсан зан чанараараа амьдардаг хүмүүс бол хамгийн мунхаг хүмүүс. Үнэнийг эрж хайж, үнэн-зарчмын дагуу хэрэг явдлыг зохицуулдаг хүмүүс л хамгийн ухаалаг хүмүүс.

Энэ нөхөрлөлөөр дамжуулан одоо та нар Бурханы гэр төрөл бүрийн чадварлаг хүмүүсийг дэвшүүлж, хөгжүүлэхтэй холбоотой зөв ойлголт, үзэл бодолтой болсон уу? (Тийм.) Нэгэнт энэ талаар зөв үзэл бодолтой болсон бол та нар энэ хүмүүст зөв хандаж чадах уу? Та нар тэдний давуу тал болон тэдний хүн чанар, ажил, мэргэжил болон бусад янз бүрийн талд байгаа дутагдал, сул талд нь зөв хандах ёстой—энэ бүх зүйлд зөв хандах ёстой. Түүнчлэн удирдагч эсвэл ажилчин болон дэвшигдэж, хөгжүүлэгдсэн байна уу, эсвэл янз бүрийн мэргэжлийн чадварлаг хүмүүс байх нь хамаагүй, та нар бүгд энгийн хүмүүс, бүгдийг чинь Сатан завхруулсан, хэн чинь ч үнэнийг ойлгодоггүй. Тиймээс хэн нь ч дүр эсгэж, эсвэл өөрийгөө нуун далдлах ёсгүй; харин ч нөхөрлөхдөө өөрийгөө нээж сурах хэрэгтэй. Ойлгохгүй байгаа бол ойлгохгүй байна гэдгээ хүлээн зөвшөөр. Ямар нэг юмыг яаж хийхээ мэдэхгүй бол яаж хийхээ мэдэхгүй байна гэдгээ хүлээн зөвшөөр. Ямар ч асуудал, бэрхшээл гарсан бай шийдэл олохын тулд бүгд хамтдаа нөхөрлөж, үнэнийг эрж хайх ёстой. Үнэний өмнө хүн бүр нялх хүүхэд мэт, ядмаг, хөөрхийлөлтэй, туйлын дутуу дулимаг байдаг. Хүмүүсийн хийх хэрэгтэй зүйл бол үнэний өмнө дуулгавартай, даруухан, хүсэн тэмүүлсэн зүрх сэтгэлтэй байж, үнэнийг эрж хайж, хүлээн авч, дараа нь үнэнийг хэрэгжүүлж, Бурханыг дуулгавартай дагадаг болох явдал юм. Ингэж байж хүмүүс үүргээ биелүүлэх явцдаа болон бодит амьдралдаа Бурханы үгийн үнэн-бодит байдалд орж чадна. Үнэний өмнө хүн бүр эрх тэгш байдаг. Дэвшигдэж, хөгжүүлэгдсэн хүмүүс бусдаасаа тийм их илүү биш. Бүгд Бурханы ажлыг ойролцоо хугацаанд туулсан. Дэвшигдэж, хөгжүүлэгдээгүй хүмүүс ч бас үүргээ биелүүлэх явцдаа үнэнийг эрэлхийлэх ёстой. Хэн ч бусдын үнэнийг эрэлхийлэх эрхийг булааж болохгүй. Зарим хүн үнэнийг эрэлхийлэхдээ илүү идэвхтэй, тодорхой хэмжээний хэв чанартай байдаг учраас дэвшигдэж, хөгжүүлэгддэг. Энэ нь Бурханы гэрийн ажлын хэрэгцээтэй холбоотой. Тэгвэл Бурханы гэр яагаад хүмүүсийг дэвшүүлж, ашиглахдаа ийм зарчимтай байдаг вэ? Учир нь хүмүүсийн хэв чанар, ёс жудаг ялгаатай, хүн болгон өөр өөр зам сонгодог тул энэ нь Бурханд итгэх хүмүүсийн итгэл өөр өөр үр дүнтэй байхад хүргэдэг. Үнэнийг эрэлхийлдэг хүмүүс аврагдаж, хаанчлалын хүмүүс болдог бол харин үнэнийг огт хүлээн авдаггүй, үүргээ үнэнчээр биелүүлдэггүй хүмүүс нь таягдан хаягддаг. Бурханы гэр үнэнийг эрэлхийлдэг эсэх, үүргээ үнэнчээр биелүүлдэг эсэхэд нь үндэслэн хүмүүсийг хөгжүүлж, ашигладаг. Бурханы гэрт янз бүрийн хүмүүсийн зэрэг зиндаанд ялгаа бий юу? Одоохондоо янз бүрийн хүмүүсийн байр суурь, үнэ цэн, статус, зэрэг цолны хувьд шатлал гэж үгүй. Ядаж л Бурхан хүмүүсийг аварч, чиглүүлэхээр ажиллаж байх үед янз бүрийн хүмүүсийн зэрэг зиндаа, байр суурь, үнэ цэн, статусын хооронд ялгаа гэж байхгүй. Ялгаатай цорын ганц зүйл бол ажлын хуваарилалт, гүйцэтгэж буй үүрэг роль юм. Мэдээж хэрэг энэ хугацаанд зарим хүнийг тусгай ажил хийлгэхийн тулд жишгээс гажин дэвшүүлж, хөгжүүлдэг бол зарим нь хэв чанар эсвэл гэр бүлийн орчин гэх мэт янз бүрийн шалтгаанаар ийм боломж хүртдэггүй. Гэвч тэглээ гээд Бурхан ийм боломжийг хүртээгүй хүмүүсийг аврахгүй гэж үү? Тийм биш. Тэдний үнэ цэн, байр суурь бусдаас дорд гэж үү? Үгүй. Үнэний өмнө хүн бүр эн тэнцүү, хүн бүр үнэнийг эрэлхийлж, олж авах боломжтой, Бурхан хүн бүрд шударга, үндэслэлтэй ханддаг. Тэгвэл ямар үед хүмүүсийн байр суурь, үнэ цэн, байр сууринд мэдэгдэхүйц ялгаа гардаг вэ? Хүмүүс замынхаа эцэст хүрч, Бурханы ажил дуусаж, хүн бүр авралыг эрэлхийлэх, үүргээ биелүүлэх явцдаа гаргасан хандлага, үзэл бодлоос гадна Бурханд хандах тэдний янз бүрийн илрэл, хандлагад эцэст нь дүгнэлт гарах тэр үед—өөрөөр хэлбэл, Бурханы дэвтэрт бүрэн бүртгэл хийгдэх үед—тэр үед хүмүүсийн төгсгөл, хүрэх газар өөр өөр байх учраас тэдний үнэ цэн, байр суурь, статус ч ялгаатай болох болно. Тэр үед л эдгээр зүйлийг тодорхой харж эхлэх боломжтой болно, харин одоо бол хүн бүр адилхан. Та нар ойлгосон уу? Та нар тэр өдрийг тэсэн ядан хүлээж байна уу? Та нар үүнийг тэсэн ядан хүлээхийн зэрэгцээ үүнээс мөн эмээж байна уу? Та нарын тэсэн ядан хүлээж байгаа зүйл бол тэр өдөр эцэст нь нэг үр дүн гарч, бүх бэрхшээлийг үл харгалзан та нар эцэст нь нэг юм тэр өдөрт хүрсэн байх болно; харин та нарын эмээж байгаа зүйл бол замаар зохистой алхаж чадаагүй байх вий, мөн замын хаа нэгтээ унаж, бүтэлгүйтсэн байх вий, бас эцсийн төгсгөл хангалтгүй, төсөөлж, хүлээж байснаас чинь ч долоон дор байх вий гэж эмээх явдал—тэгвэл ямар гунигтай, зовлонтой, сэтгэл гонсойм байх бол! Хэт холын зүйлийг бодох хэрэггүй, хэт холын юм бодох нь дэмий зүйл. Эхлээд нүднийхээ өмнө байгаа зүйлийг хар, хөл доорх замаараа зөв алх, хийж буй ажлаа сайн хий, мөн Бурханы чамд даалгасан үүрэг, хариуцлагыг сайн биелүүл. Энэ бол хамгийн шийдвэрлэх, хамгийн чухал зүйл. Яг одоо ойлгох учиртай, үүргээ биелүүлэх үнэн болон зарчмыг ойлгож, тов тодорхой болтол нь тэдгээрийн талаар нөхөрлө–тэгж гэмээ нь чи тэдгээрийг толгойдоо ухаж ойлгон, хийж байгаа юм бүхэндээ ямар зарчим буйг тодорхой, яг таг мэднэ–тэгээд зарчмыг зөрчихгүй, зарчмаас гажихгүй, саад тотгор, үймээн үүсгэхгүй, Бурханы гэрийн ашиг сонирхолд хохирол учруулах ямар нэг зүйл хийхгүй байхыг баталгаажуул–энэ бүхэн та нарын яг одоо орох ёстой зүйл юм. Үүнээс цаадах ямар нэг зүйлийн талаар ярих хэрэг бидэнд байхгүй, та нар ч гэсэн тийм зүйл асуух, бодох хэрэггүй. Тийм холын зүйлийг бодоод хэрэггүй—энэ бол та нарын бодох ёстой зүйл биш. Зарим нь “Яагаад бид тэр тухай бодох ёсгүй гэж? Гамшгийн байдал одоо маш ноцтой болсон, одоо л ийм зүйл бодох цаг нь биш гэж үү?” гэж асууж магадгүй. Цаг нь болсон гэж үү? Гамшиг ноцтой болж буй нь чиний үнэний оролтод нөлөөлөх үү? (Үгүй, нөлөөлөхгүй.) Гамшиг ноцтой байдалд хүрсэн хэдий ч Би ер нь гамшигтай холбоотойгоор цуглаан хийж, номлол номлодог уу? Би гамшгийн асуудал дээр хэзээ ч анхаарал хандуулдаггүй, та нарыг үнэнийг ойлгож, Бурханы санаа зорилгыг ойлгож чаддаг болоосой гэсэндээ, мөн үүргээ хэрхэн сайн биелүүлэх, үнэн-бодит байдалд хэрхэн орохыг ойлгодог болоосой гэсэндээ Би үргэлж зөвхөн үнэний талаар ярьдаг. Өнөө үед зарим хүн үнэн-бодит байдал гэж юу болох, хоосон сургаал гэж юу болохыг ч ойлгодоггүй. Зүгээр л өдөр бүр нөгөө л хэдэн бичиг үсэг, хоосон сургаал, хоосон яриагаа чалчдаг байж өөрсдийгөө үнэн-бодит байдалд орчихсон гэж боддог. Би тэдний төлөө санаа зовдог, харин тэд өөрсдийнхөө талаар санаа зовдоггүй. Тэд ирээдүй дэх алс хэтийн зүйлсийг бодсоор л байдаг—тийм зүйлийн талаар бодох нь бодитой бус хэрэг юм.

Бүх төрлийн чадварлаг хүмүүсийг дэвшүүлж, хөгжүүлэхийн зорилго нь тэднийг идэвхтэй хүмүүс болгох, эсвэл ирээдүйд ямар нэг тулгуур болгохоор төлөвлөх биш, харин харьцангуйгаар үнэнийг илүү их эрэлхийлдэг, дэвшүүлэх, хөгжүүлэх шалгуурт нийцдэг хүмүүсийг тохиромжтой орчинд, илүү таатай нөхцөл дор сургахын тулд байдаг. Хамгийн чухал нь тэд Бурханы үг, үнэнийг ойлгож, үнэн-бодит байдалд орж чаддаг байх явдал юм. Бурханд итгэснээрээ хүмүүсийн хүрэх ёстой зүйл энэ биш гэж үү? Бурханд итгэснээрээ хүмүүсийн олж авах ёстой зүйл энэ биш гэж үү? Үнэн-бодит байдалд орохын тулд яг одоо та нарын эрэлхийлэх ёстой гол зүйл юу вэ? Үүнийг хийх ямар нэг төлөвлөгөө, алхам та нарт байна уу? Би та нарт нэг энгийн, амархан, хурдан мэх хэлж өгье. Энгийнээр хэлбэл үнэн-бодит байдалд орох гэдэг нь үнэндээ үнэнийг хэрэгжүүлэх юм. Үнэнийг хэрэгжүүлэхийн тулд эхлээд өөрийн завхарсан зан чанарыг шийдвэрлэх шаардлагатай. Завхарсан зан чанараа шийдвэрлэхэд хамгийн хурдан гарааны цэг юу вэ? Та нарын хувьд хамгийн энгийн, хурдан, төвөг багатай арга бол үүргээ биелүүлэхдээ хааш яаш байдаг асуудлаа эхлээд шийдвэрлэж, завхарсан зан чанараа алхам алхмаар шийдвэрлэх юм. Харин үүнийг шийдвэрлэхэд хэр удаан хугацаа шаардагдах бол? Та нарт төлөвлөгөө байна уу? Ихэнх хүн төлөвлөгөөгүй байдаг, хэзээнээс албан ёсоор эхлэхээ мэдэлгүйгээр үүнийг толгой дотроо л тооцоолсоор байдаг. Хэдий хааш яаш гэдгээ мэддэг ч тэд зүгээр л үүнийгээ шийдвэрлэж эхэлдэггүй, ямар нэг тодорхой шийдэлгүй байдаг. Үүргээ гүйцэтгэхдээ залхуурах, нягт нямбай биш, хариуцлагагүй байх, нухацтай хандахгүй байх—энэ бүгд хааш яаш байгаагийн илрэл юм. Хамгийн эхний алхам бол хааш яаш байдаг асуудлаа шийдвэрлэх. Хоёр дахь алхам бол өөрийн хүслийн дагуу үйлддэг асуудлаа шийдвэрлэх. Хаа нэг худлаа ярих, ов мэхтэй эсвэл биеэ тоосон зан чанар гаргах зэрэг бусад зүйлсийн тухайд одоохондоо тэр талаар санаа бүү зов. Хааш яаш байх, өөрийн хүслийн дагуу үйлдэх хоёрыг эхлээд шийдвэрлэвэл илүү бодитой, үр дүнтэй биш гэж үү? Энэ хоёр асуудал хамгийн амархан анзаарагддаг, шийдвэрлэхэд амархан биш үү? (Тийм ээ.) Чи хааш яаш байгаагаа өөрөө мэддэг үү? Залхуурах талаар бодож байхдаа тэрийгээ ухаардаг уу? Халтуурдах, заль гаргах, завшааныг ашиглах талаар бодож байхдаа чи тэрийгээ ухаардаг уу? (Тийм.) Хэрэв чи ухаарч байгаа бол шийдвэрлэхэд амархан. Анзаарахад амархан, дотроо мэддэг асуудлуудаасаа эхлэн шийдвэрлэ. Үүргээ хааш яаш биелүүлдэг байдал бол маш нийтлэг, илэрхий асуудал боловч нойтон хамуу мэт, шийдвэрлэхэд маш хэцүү асуудал юм. Үүрэг гүйцэтгэж байхдаа хүн мэрийлттэй, няхуур, нямбай, хариуцлагатай байж, үүргээ ул суурьтайгаар, өөрөөр хэлбэл алхам алхмаар биелүүлж сурах ёстой. Хүн хийсэн ажилдаа сэтгэл хангалуун болох хүртлээ тухайн үүргийг сайн гүйцэтгэхэд бүх хүчээ дайчлах ёстой. Хэрвээ хүн үнэнийг ойлгохгүй байвал, зарчмыг эрж хайж, зарчмын дагуу, Бурханы шаардлагын дагуу үйлдэх ёстой; үүргээ сайн биелүүлэхийн тулд илүү их хичээл зүтгэл дуртайяа гаргаж, хэзээ ч хааш яаш байдлаар хийж болохгүй. Ийм маягаар хэрэгжүүлж байж л хүн мөс чанартаа зэмлүүлэхгүйгээр зүрх сэтгэлдээ тайван амгалан байж чадна. Хааш яаш байдлыг шийдвэрлэх амархан уу? Чамд мөс чанар, эрүүл ухаан байгаа цагт чи үүнийг шийдвэрлэж чадна. Юуны өмнө чи Бурханд ингэж залбирах ёстой: “Бурхан минь, би үүргээ гүйцэтгэж эхэлж байна. Хэрэв би хааш яаш байвал Та намайг сахилгажуулж, зүрх сэтгэлд минь намайг зэмлээч. Мөн Та намайг үүргээ сайн биелүүлж, хааш яаш байхгүй байхад минь хөтлөөч.” Ийм маягаар өдөр бүр хэрэгжүүлээд хааш яаш байдлын асуудал чинь шийдвэрлэгдэхэд, хааш яаш байдал чинь багасахад, үүргийн чинь хольц цөөрөхөд, бодит үр дүн чинь сайжрахад, үүргийн гүйцэтгэлийн үр ашиг чинь нэмэгдэхэд хэр удаан хугацаа орохыг хараарай. Үүргээ хааш яаш биш гүйцэтгэх нь чи өөртөө найдсанаар хүрч чадах зүйл мөн үү? Хааш яаш байх үедээ чи үүнийг хянаж чадах уу? (Тэгэх амаргүй.) Тэгэхээр энэ бол төвөгтэй хэрэг. Хэрэв үүнийг хянахад үнэхээр хэцүү байвал та нарт том асуудал тулгараад байна! Тэгвэл ямар зүйлсийг та нар хааш яаш биш хийж чаддаг вэ? Зарим хүн идэх зүйлдээ онцгой их анхаарал хандуулдаг; хэрэв аливаа нэг хоол өөрт нь таалагдахгүй байвал тэр өдөржин сэтгэл санаа нь тавгүй явдаг. Зарим эмэгтэй гоё гангалах, будаж шунхдахдаа дуртай байдаг; нэг ширхэг үсийг ч анзааралгүй өнгөрнө гэж байдаггүй. Зарим хүн бизнес хийхдээ сайн, нэг цент бүрийг нарийн тооцоолдог. Хэрвээ та нар иймэрхүү мэриймтгий хандлагатай үйлдвээс хааш яаш байхаас зайлсхийж чадна. Юуны өмнө хааш яаш байх асуудлыг шийдвэрлэ, дараа нь өөрийн хүслийн дагуу үйлддэг асуудлыг шийд. Өөрийн хүслийн дагуу үйлдэх гэдэг бол нийтлэг асуудал бөгөөд хүмүүс өөрсдөө амархан анзаарч чаддаг бас нэг асуудал юм. Өөрийгөө жаахан эргэцүүлж үзээд л хүн өөрийн хүслийн дагуу үйлддэг, энэ нь үнэн-зарчимд нийцэхгүй гэдгийг мэдэж чадна. Хүмүүс өөрсдөө таньж чаддаг асуудлуудыг шийдвэрлэхэд амархан байдаг. Эхлээд энэ хоёр асуудлыг шийдвэрлэхийг зорь, нэг нь хааш яаш байх асуудал харин нөгөөх нь өөрийн хүслийн дагуу үйлдэх асуудал. Нэг хоёр жилийн дотор үр дүнд хүрэхийг, ямар ч зүйл хийхдээ хааш яаш байхгүй байхыг, эсвэл өөрийн хүслийн дагуу юм уу хольцтой хүслээр үйлдэхгүй байхыг хичээ. Энэ хоёр асуудал шийдвэрлэгдсэн цагт та нар үүргээ стандартад нийцэхүйц байдлаар биелүүлэхэд ойрхон байна. Харин эдгээрийг ч шийдвэрлэж чадахгүй бол та нар Бурханыг дуулгавартай дагах, Бурханы санаа зорилгыг бодолцон үзэхэд аанай л хол байна—та нар энэ тал дээр гараанаасаа ч гараагүй байна.

Бид сая төрөл бүрийн мэргэшсэн чадварлаг хүмүүсийг дэвшүүлж, хөгжүүлэх шалгуур ба зорилгын талаар, түүнчлэн Бурханы гэр төрөл бүрийн чадварлаг хүмүүсийг дэвшүүлж, хөгжүүлэх тал дээр хүнд байх ёстой ойлголт, үзэл бодлын тухай нөхөрлөлөө. Харин өөр нэг тал нь дэвшүүлж, хөгжүүлж буй төрөл бүрийн чадварлаг хүмүүст хандах хандлага, арга зам юм. Эдгээр нь 6-р зүйл дээр нөхөрлөх ёстой асуудлууд юм. Тэгэхээр одоо, тухайлан 6-р зүйлийн хүрээнд хуурамч удирдагчид төрөл бүрийн чадварлаг хүмүүсийг дэвшүүлж, хөгжүүлэх ажлыг хэрхэн гүйцэтгэдэг талаар илчилж, задлан шинжилцгээе. Энэ бол бидний үргэлжлүүлэн нөхөрлөх гол агуулга юм.

Төрөл бүрийн чадварлаг хүмүүсийг дэвшүүлж, хөгжүүлэхтэй холбоотой хуурамч удирдагчдын хандлага ба илрэлүүд

Хуурамч удирдагчид үнэнийг ойлгодоггүй, мөн үнэнийг эрж хайдаггүй. Тиймээс Бурханы гэрт төрөл бүрийн мэргэшсэн чадварлаг хүмүүсийг дэвшүүлж, хөгжүүлэх чухал ажлын тухайд тэд мөн энэ ажлыг бантагнуулж, эмх замбараагүй болгож, Бурханы гэрийн шаардлагад огт хүрч чаддаггүй. Тэд төрөл бүрийн мэргэшсэн чадварлаг хүмүүсийг дэвшүүлэх, хөгжүүлэх тал дээр шалгуурыг ойлгодоггүй, Бурханы санаа зорилгыг бүр ч ойлгодоггүй, төрөл бүрийн мэргэшсэн чадварлаг хүмүүсийг дэвшүүлж, хөгжүүлэхийн ач холбогдлыг ч бас ойлгодоггүй учраас тэдний хувьд энэ ажлыг стандартад нийцэхүйц байдлаар, зарчимтай хийхэд маш хэцүү байдаг. Ажлаа хийх явцдаа хуурамч удирдагчдын хөгжүүлдэг төрөл бүрийн “чадварлаг” хүмүүс нь зүсэн зүйлийнх байдаг. Хуурамч удирдагчид мэргэшсэн чадварлаг хүмүүсийг дэвшүүлж, хөгжүүлэхийн оронд дэвшүүлж, хөгжүүлж яасан ч болохгүй хүмүүсийг удирдагч, ажилтнаар ажиллуулахаар дэвшүүлж, ингэснээр тэр хүмүүст чуулганаар тэжээлгэх, Бурханы тахилыг үрэн таран хийх боломжийг олгодог. Хуурамч удирдагчид бүгд иймэрхүү зүйл хийж, улмаар үнэнийг эрэлхийлдэг, шударга ёсны мэдрэмжтэй хүмүүс хөл доор гишгэгдэн, дэвшигдэж, ашиглагдахгүйд хүрдэг. Харин ямар ч хэрэггүй хүмүүс хуурамч удирдагчдын нүдэнд чадварлаг гэгддэг хүмүүс болж, тэднийг дэвшүүлж, хөгжүүлдэг. Тэгэхээр энэ ажлыг хийхдээ хуурамч удирдагчид ямар илрэл гаргадаг вэ? Жишээ нь, ажлын шаардлагын улмаас Бурханы гэр гадаад ажил хэргийг зохицуулах зарим хүнийг олох шаардлагатай боллоо гэж бодъё. Тэгвэл Бурханы гэр ямар хүмүүсийг хайх ёстой вэ? Би саяхан хэд хэдэн шалгуур дурдсан, тухайлбал ажлын чадамжтай байх, Бурханы гэрийн шаарддаг зарчмын дагуу үүргээ гүйцэтгэж чаддаг байх, Бурханы гэрийн ашиг сонирхлыг хамгаалж чаддаг байх. Харин хуурамч удирдагчид эдгээр зарчмыг мэддэг үү? Мэдээж мэддэггүй, тэгэхээр тэд гадаад ажил хэргийг хариуцах хүмүүсийг хэрхэн олдог вэ? Тэд дотроо ингэж боддог: “Гадаад ажил хэргийг хэн зохицуулж чадах бол? Гүйлгээ ухаантай, хурдан хөдөлгөөнтэй, яриа хөөрөөтэй, хүмүүст тал засаж мэддэг нэг эгч бий. Ярих үед нүд нь эргэлдэж, жирийн хүн түүний учрыг олж чадахгүй. Чуулганы удирдагч байхад арай тохирохгүй ч, гадаад ажил хэргийг хариуцахад яг тохирох тул би түүнийг сонгоно. Түүний боловсролын түвшин жаахан доогуур тул шүтлэггүй хүмүүс түүнийг дорд үзэх вий гэж би санаа зовж байна, иймээс түүнтэй хамтран ажиллуулахаар их сургууль төгссөн, оюутны холбооныхоо дарга байсан нэгнийг олъё. Энэ хүн нэлээд ухаалаг ч, нийгмийн туршлага харьцангуй багатай, төдийлөн юм үзэж нүд тайлаагүй учраас хамтрагчаасаа суралцаж болно. Энэ хоёр хүний нэг нь боловсрол багатай, нөгөө нь өндөр боловсролтой, нэг нь нийгмийн туршлагатай, нөгөө нь туршлагагүй—тэд хоорондоо хамтран ажиллахад тохирно, тийм биш гэж үү?” Нэг нь уран цэцэн, яруу тод ярьдаг, хурц ухаантай, нийгэмд овсгоотой; шүтлэггүй хүмүүстэй харилцах үед нь түүнийг итгэгч гэж танихын аргагүй байдаг. Нөгөө нь өндөр боловсролтой, нийгэмд байр суурьтай; шүтлэггүй хүмүүстэй харилцах үед нь тэд түүнийг дорд үздэггүй. Хуурамч удирдагчдын хүн сонгодог энэ хоёр зарчмын талаар чи юу гэж бодож байна? Хуурамч удирдагчид хүн яриа хөөрөөтэй, хурц ухаантай, хурдан хариу үйлдэлтэй л бол тэр хүн Бурханы гэрийн ерөнхий ажил хэргийг хариуцаж чадна гэж боддог. Хүн сонгоход тохиромжтой арга энэ мөн үү? (Биш.) Яахаараа тохиромжгүй байдаг билээ? (Ийм хүн ихэвчлэн нэлээд овжин байдаг; бусадтай харьцахдаа ертөнцийн хэрэг явдлын талаарх гүн ухааныг ашиглаж чаддаг, хүмүүст яаж ая тал засахаа мэддэг ч, Бурханы гэрийн ашиг сонирхлыг хамгаалж чадахгүй байж мэднэ.) Тийм ээ. Хамгийн чухал нь хүн Бурханы гэрийн төлөө ямар ч ажил хэрэг хариуцдаг бай, наад зах нь чигч шулуун, Бурханы гэрийн ашиг сонирхлыг хамгаалж чаддаг байх ёстой. Уран цэцэн, үхсэн хүнийг амь ортол нь уран яруу ярьдаг байлаа гээд Бурханы гэрийн эрх ашгийг хамгаалж чадна гэсэн үг үү? Гүйлгээ ухаантай, уран цэцэн, яруу тод ярьдаг байлаа гээд Бурханы гэрийн ашиг сонирхлыг хамгаалж чадна гэсэн үг үү? (Үгүй, тийм биш.) Тэд тангараг өргөсөн байлаа ч нэмэргүй, чи тэдэнд шаардлага тавиад ч хэрэг байхгүй—тэд заавал тийм ёс жудагтай байх ёстой. Гэвч хуурамч удирдагчид эдгээр зүйлийг шалгадаггүй, ердөө л хэн нийгэмд туршлагатай, хэн овжин, гүйлгээ ухаантай, уран цэцэн, яруу тод ярьдаг, хэн тухайн нөхцөл байдалд тааруулан яаж үйлдэхээ мэддэг, мөн хэн хамелеон шиг, нийгэмд овсгоотой вэ гэдгийг л хардаг. Тэд ийм хүмүүс Бурханы гэрийн ерөнхий ажил хэргийг хариуцаж чадна гэж боддог. Энэ нь алдаа биш гэж үү? Энэ бол хүн сонгох зарчим, стандартын алдаа мөн. Үр дүнд нь ийм төрлийн хүн бол туйлын уран үгтэй байдаг: Хэнтэй ч харьцсан, хэлж байгаа бүхэн нь худал, хэдэн ч тангараг өргөсөн өөрчлөгдөж чаддаггүй. Аливаа зүйлийг хийхдээ зөвхөн өөрийнхөө ашиг сонирхлыг хамгаалдаг бөгөөд ялангуяа аюул тулгарахад хамгийн түрүүнд өөрийгөө л хамгаалдаг, Бурханы гэрийн ашиг сонирхлыг нэг ч удаа бодолцож үздэггүй. Шүтлэггүй хүмүүстэй сайн харилцаатай байхад л тэдэнд хангалттай; Бурханы гэрийн ашиг сонирхолд хохирол учрах эсэх нь тэдэнд огт хамаагүй. Ах эгч нарын аюулгүй байдлыг ч тэд хэрэгсдэггүй, Бурханы нэрийг гутааж байгаа эсэх ч тэдэнд хамаагүй; тэд өөрийгөө л хамгаалж явдаг. Хуурамч удирдагчид ийм хүнийг нэвт харж чаддаггүй тул Бурханы гэрийн гадаад ажил хэргийг хариуцуулахад хамгийн тохиромжтой хүн гэж үздэг. Энэ мунхаглал биш гэж үү? Тэд Бурханы гэрийн ашиг сонирхлыг худалддаг, гэвч хуурамч удирдагчид үүнийг ч мэддэггүй байж тэдэнд чухал ажил даалгаж, бүх юман дээр тэдэнд найддаг. Энэ бол мунхаглалын туйл биш гэж үү? Уран үгтэй, яруу тод ярьдаг, гүйлгээ ухаантай хүмүүс чигч шударга санаа зорилготой хүмүүс байдаг уу? Чи тэдэнтэй харьцаж үзээгүй, эсвэл сайтар ажиглаагүй бол мэдэхгүй. Тэдэнтэй харьцаж, хамт ажил хэрэг хариуцах үедээ хэлдэг үг нь хийдэг зүйлтэйгээ нийцэж байгаа эсэхийг ажиглаарай. Үүнийг ганц үйл явдлаар л шалгаж болно. Жишээлбэл, чи юм зөөж байлаа гэж бодъё. Тэд харсан ч чамд туслахгүй. Зөвхөн ажил дууссаны дараа хүрч ирээд “Чи яаж ийм ядармаар ажлыг ганцаараа хийж чадаж байна аа? Чи зүгээр л асуучихсан бол ямар ч завгүй байсан би чамд туслах л байсан шүү дээ. Чи ядарсан харагдаж байна. Би орой чамд хоол хийж өгье, чи өнөөдөр хоол хийх хэрэггүй” гэж хэлдэг. Ингэж хэлснийхээ дараа тэд алга болдог. Чи ясандаа хүртэл ядарсан ч хоол хийх л ёстой болдог. Чамайг хоолоо хийгээд дуусмагц тэд хоол идэхээр хүрч ирээд, бүр “Чи хоолоо хийж эхлэх гэж байхдаа яагаад намайг дуудаагүй юм бэ? Чи ясандаа хүртэл ядарчихсан байтлаа надад хоол хийж өгч байдаг—энэ чинь зөв үү? Чи одоо нэгэнт хийчихсэн болохоор би зүгээр идье дээ. Дараагийн хоолыг би хийнэ ээ, хойшдоо хийх хэрэгтэй ямар нэгэн ажил гарвал надад хэлээрэй” гэж хэлнэ. Тэднийг нэвт харахад ийм ганцхан үйл явдал л хангалттай. Тэд маш уран цэцэн ярьдаг, гүйлгээ ухаантай, юу хэлэхээ мэддэг. Тэд тухайн байдалд тааруулан яаж үйлдэхээ мэддэг, тэдний хийдэг ганц зүйл нь чихэнд чимэгтэй үг хэлэх, гэхдээ хэзээ ч бодитой ажил хийдэггүй. Ийм хүмүүс найдвартай юу? Ийм хүмүүст Бурханы гэрийн ерөнхий ажил хэргийг хариуцуулбал, тэд Бурханы гэрийн ашиг сонирхлыг хамгаалж чадах уу? Тэд чуулганы нэр хүндийг хадгалж, ах эгч нарын аюулгүй байдлыг хамгаалж чадах уу? (Чадахгүй.) Бурханы гэрийн өмч хөрөнгө, ашиг сонирхол нь тэдний хувьд эн тэргүүний зүйл мөн үү? Огтхон ч биш. Хуурамч удирдагчдын нүд, оюун ухаан ийм хялбар илрүүлж болох асуудалд сохор байдаг, эдгээрийг зүгээр л олж харж чаддаггүй. Оронд нь тэд зөвхөн бичиг үсэг, хоосон сургаал л ярьж чадна. Хэн Бурханд хайрлагддаг, хэн Бурханд хайрлагддаггүй, хэн үнэнийг хайрладаг, хэн үнэнийг хайрладаггүй, Бурханд итгэх итгэлийн суурьтай байна гэж юу гэсэн үг вэ, ямар төрлийн хүн суурьгүй байдаг вэ, ямар төрлийн хүн үүргээ биелүүлэхдээ үнэнч байдаг вэ, ямар төрлийн хүн үүргээ гүйцэтгэхдээ үнэнч бус байдаг вэ—тэд эдгээр зүйлийн тухай үндэслэлтэй, логиктой ярьдаг бөгөөд үнэхээр тэдгээрийг ойлгодог юм шиг санагддаг ч энэ бүхэн хоосон яриа, хоосон сургаал юм. Тэднээс хүмүүсийг ялган танихыг хүсэх болгонд тэдний нүд, оюун ухаан харалган болчихдог; тэд зүгээр л хүмүүсийг хэрхэн уншихаа мэддэггүй. Ийм төрлийн хүмүүстэй хэчнээн удаан харилцсан ч тэднийг нэвт харж чадахгүй хэвээр байдаг, бүр тэдэнд чухал ажил даалгадаг.

Хуурамч удирдагчид буруу хүн ашиглаж байгаа нь хэдийнээ жигшүүртэй хэрэг байтал бүр ч илүү жигшүүртэй зүйл хийснээр энэ буруу үйлдэл дээрээ бас нэрмээс болдог. Жишээлбэл, хуурамч удирдагч буруу хүнийг ашигласан гэж бодъё. Тэр хүн зааварлагч байхад огтхон ч тохирохгүй, мөн Бурханы гэрийн дэвшүүлэн хөгжүүлэх шалгуурт тэнцдэггүй. Гэтэл хуурамч удирдагч түүнийг ашиглана гэж зүтгэсээр, ажлыг нь огт шалгадаггүй, “Хүн ашиглаж буй хүндээ эргэлзэх ч хэрэггүй, эргэлзэж буй хүнээ ашиглах ч ёсгүй. Би чамайг сонгож, дэвшүүлсэн учраас чи энэ ажлыг сайн хийж чадна, иймээс зүгээр л урагш тэмүүлж, уг ажлыг өөрийн хүссэнээр хий. Би чамайг юу ч хийсэн дэмжинэ, хэн нэгэн үүнийг эсэргүүцээд ямар ч нэмэргүй!” гэж боддог. Буруу хүн ашигласан боловч тэд эцсээ хүртэл өөрсдийнхөө алдааг давтдаг—ингэтлээ өөртөө итгэдэг. Хуурамч удирдагчид бүгд харалган. Тэд ямар ч асуудлыг олж харж чаддаггүй, аль нь ёрын муу хүмүүс эсвэл үл итгэгч болохыг ялгаж мэддэггүй, чуулганы ажлыг хэн үймүүлж, саад болж байгаа нь хамаагүй, тэд үүнийг огт мэдэрдэггүй, тэр ч байтугай мунхаг хүмүүст чухал ажил даалгадаг. Хуурамч удирдагчид өөрсдийн дэвшүүлсэн хүндээ их итгэдэг бөгөөд чуулганы чухал ажлыг тэдэнд тоомжиргүйгээр даалгаж орхидог. Үр дүнд нь өнөөдүүл нь чуулганы ажлыг самарч, сайн мэдээний түгээлтэд ноцтой нөлөөлж, Бурханы гэрийн ашиг сонирхолд хохирол учруулдаг. Хуурамч удирдагчид бүр энэ талаар юу ч мэдэхгүй юм шиг дүр эсгэдэг. Дээрх тэднээс “Чиний дэвшүүлсэн хүн ажлаа хэр хийж байна? Энэ ажлыг гүйцэтгэхэд тохирох хүн мөн үү? Тэр хүн чинь чуулганы ажил, Бурханы гэрийн ашиг сонирхлыг хамгаалж байна уу? Шийдвэрлэх мөчид тэр хүн чинь өөрийгөө хамгаалах уу, эсвэл чуулганы ажлыг хамгаалах уу?” гэж асуухад энэ хуурамч удирдагчид “Тэр хүн чуулганы ажлыг хамгаална гэж тангараг өргөсөн. Тэгээд ч тэр хүн Бурханд 20 жил итгэсэн. Тиймээс яаж өөрийгөө хамгаалаад, Бурханы гэрийн ашиг сонирхлыг худалдаж чадах билээ?” гэж хариулдаг. Тэр хүн Бурханы гэрийн ашиг сонирхлыг хамгаалах байх. Дээрх хариуд нь “Чиний хэлж байгаа яг үнэн үү? Чи түүний ажлыг шалгасан уу?” гэж хэлэхэд нь энэ хуурамч удирдагчид “Би түүний ажлыг шалгаагүй ээ, гэхдээ би түүнд өөрийн ашиг сонирхлыг биш чуулганы ажлыг хамгаалах ёстой шүү гэж хэлсэн, тэр тэгнэ ээ гэж надад амласан” гэж хариулдаг. Тэр чамд амлалт өгөөд ямар хэрэг байна? Бурханы өмнө өргөсөн тангаргаа хүртэл тэр биелүүлж чадахгүй байна шүү дээ. Чамд амлалт өгсөн гээд түүнийг найдвартай гэж үзэж болох уу? Тэр үнэхээр амласнаа хийж чадах уу? Ажлыг нь шалгаж үзээгүй байж чи түүнийг Бурханы гэрийн ашиг сонирхлыг хамгаалдаг хүн гэдгийг яаж мэдэж байгаа юм бэ? Чи яахаараа өөртөө ингэж их итгэдэг юм бэ? Ийм хуурамч удирдагчид адгийн амьтад биш гэж үү? Буруу хүн ашиглаад аль хэдийн асар том алдаа гаргасан байтлаа тэд тухайн хүний ажлын талаар хэзээ ч асууж лавлахгүй, судлахгүй, хянаж, шалгахгүй, ажиглахгүй байснаараа алдаагаа дордуулдаг. Тэдний хийдэг ганц зүйл нь тухайн хүн хуумгай үйлдэж, буруу зүйл хийж байхад зүгээр л өөгшүүлэх явдал юм. Хуурамч удирдагч нар ингэж ажилладаг. Ажлын аливаа нэг зүйл дээр хүн хүч дутах үед хуурамч удирдагчид уг ажлыг хариуцуулахаар хэн нэгнийг тоомжиргүйгээр томилдог, тэгээд л болоо; хэзээ ч ажлыг нь шалгаж, эсвэл газар дээр нь очиж тухайн хүнтэй харьцаж, түүнийг ажиглаж, түүний талаар илүү ихийг олж мэдэхийг хичээдэггүй. Зарим газарт тухайн хүнтэй уулзаж, цагийг хамт өнгөрүүлэх нөхцөл бүрдэхгүй байж болно, гэхдээ чи түүний ажлын талаар асууж, юуг, хэрхэн хийж байгааг тойруугаар асууж лавлах ёстой—ах эгч нараас, эсвэл ойр дотнын хүнээс нь асууж болно. Үүнийг хийх боломжгүй гэж үү? Гэтэл хуурамч удирдагчид ямар нэг асуулт ч асуудаггүй, тэд ийм л өөртөө итгэлтэй байдаг. Ажлын тухайд тэд зүгээр л цуглаан хийж, хоосон сургаал номлочхоод, цуглаан дуусаж, ажил хуваарилагдсаны дараа өөр юу ч хийдэггүй; үргэлжлүүлэн хянан дагадаггүй, сонгосон хүн нь бодитой ажил хийж чадаж байна уу гэдгийг олж мэддэггүй. Эхэндээ чи тэр хүнийг ойлгоогүй, харин хэв чанар, гадаад илрэл болон урам зоригт нь үндэслэн энэ ажилд тохирно гэж бодоод чи түүнийг ашигласан—ирээдүйд хүнд юу тохиолдохыг хэн ч мэдэхгүй учраас үүнд ямар ч буруу байхгүй. Гэвч тэднийг дэвшүүлсний дараа, бодитой ажил хийж байна уу, яаж ажиллаж байна, хааш яаш, хуумгай, хойрго байна уу гэдгийг чи хянан дагаж, шалгах ёстой биш үү? Энэ бол яг чиний хийх ёстой ажил, гэвч чи алийг нь ч хийдэггүй, ямар ч хариуцлага үүрдэггүй. Чи бол хуурамч удирдагч, иймээс чи чөлөөлөгдөж, таягдан хаягдах ёстой.

Хуурамч удирдагчид нэг ноцтой алдаа гаргадаг, тэд хүмүүсийг дэвшүүлснийхээ дараа ажлыг нь тайлбарлаж өгөөд, жаахан хоосон сургаал чалчиж, хэдэн урам өгөх үг хэлчхээд л болчихдог, хэзээ ч хянан дагадаггүй, тодорхой ажлуудад оролцдоггүй. Хэрэв чи өөрийгөө хэв чанар муутай, хүнийг нэвт харж чаддаггүй гэж байгаа бол хянан дагаж, тодорхой ажлууд ямар явааг олж мэдэж болно, тэгвэл чи нөхцөл байдлыг бүрэн гартаа оруулж чадна. Гэвч хуурамч удирдагчид тухайн ажлын явцыг огт хянан дагадаггүй, тэр талаар олж мэддэггүй. Тухайлбал ном хэвлэх ажлыг авч үзье, энэ бол тодорхой ажил. Хуурамч удирдагч энэ ажлыг хариуцуулахаар нэг хүнийг томилжээ, гэвч хагас жилийн турш нэг ч шалгаагүй. Үр дүнд нь зургаан сарын дараа хэвлэсэн бүх ном нь доголдолтой болж таарсан—үнэхээр эмх замбараагүй! Хуурамч удирдагчид ийм л байдаг—тэд ямар ч тодорхой ажил ер хийдэггүй. Хэрвээ ном хэвлүүлэхээр зохицуулж байгаа бол чи юу хийх ёстой вэ? Эхлээд тохиромжтой нэг зааварлагчийг томилох ёстой, дараа нь тухайн хүн ажлаа хэр сайн хийж байгааг, мөн ажил нураах магадлалтай эсэхийг нь хянаж, шалгах ёстой. Чи уг ажилд хяналт тавьж, хянан дагаж, ямар нэг асуудал олж илрүүлбэл шууд шийдвэрлэх ёстой—зөвхөн ингэж байж л асуудал гарахаас сэргийлж чадна. Гэтэл хуурамч удирдагчид ингэдэггүй. Тэд өөрсдийнх нь үүрэг хариуцлага бол ердөө л хүмүүст хоосон сургаал чалчиж, тэдэнд хоосон сургаалыг ойлгуулах бөгөөд хүмүүс хоосон сургаалыг ойлгочихвол асуудал шийдэгдэх боломжтой гэж боддог. Тиймээс тэд зөвхөн хоосон сургаал номлож, уриа лоозон хашхирахад л анхаараад, тодорхой ажилд оролцдоггүй. Хуурамч удирдагчид тодорхой ажилд оролцох нь өөрсдийнх нь хэрэг биш, доор нь ажиллаж буй хүмүүсийн хэрэг байх ёстой гэж боддог. Тэгвэл тэд өөрсдөө юу хийдэг вэ? Тэд ерөнхий нөхцөл байдлыг дээрээс удирдаж, хүнд сурталтан болж хувирдаг. Ямар ч ажил байсан очиж, оролцдоггүй. Хүмүүст зарчмыг хэлж өгснийхөө дараа, хэрэв өнөөдүүл нь асуудлын нарийн ширийн, тодорхой арга замын талаар асуувал тэд “Тодорхой ажлыг та нар өөрсдөө мэд, би ийм юмыг ойлгодоггүй” гэж хариулдаг. Иймээс тэд доор нь буй хүмүүс ажлаа яаж хийж байгааг мэддэггүй. Зааварлагч нь чадамжтай, ажилдаа тэнцэх эсэх, ямар хүн чанартай, үнэнийг эрэлхийлдэг хүн мөн эсэх, үүргээ гүйцэтгэхдээ хариуцлагатай байдаг эсэх, хааш яаш эсвэл ухаангүй авирлаж муу зүйлс хийдэг эсэх, ажил саатаж байгаа эсэх гээд эдгээрийн алийг нь ч хуурамч удирдагчид мэддэггүй, тэд зүгээр л үл итгэгчдийн ертөнцийн бичиг цаасны албан тушаалтан шиг хий эргэж, ямар ч бодитой ажил хийдэггүй. Ажилладаг чуулгануудад нь зарим зааварлагч ажил зогсоочхоод байгааг, зарим зааварлагч өөрийн бие даасан хаанчлалыг байгуулж байгааг, эсвэл зарим зааварлагч зүй ёсны үүргээ гүйцэтгэхгүй, оронд нь өдөр хоногийг идэж, ууж, зугаацаж өнгөрөөж байгааг хуурамч удирдагчид мэддэггүй, тэр ч байтугай зарим зааварлагч хэтэрхий муу хэв чанартай, гажуудсан ойлголттой, огт ажил хийж чаддаггүй байхад тэд хараагүй дүр эсгэдэг. Ийм хуурамч удирдагч бол зүгээр л хоосон хонгио, нэр төдий удирдагч бөгөөд удирдагчийн үндсэн ажлыг огт хийдэггүй. Хуурамч удирдагчид гаднаа нэлээд төлөв төвшин харагддаг. Тэд ажил тус бүрд зааварлагч томилж, энэ хүмүүсээ хааяа нэг цуглуулж цуглаан хийчхээд, харин үлдсэн цагаа нэг газар сүнслэг үйл ажиллагаа явуулж, залбирч, Бурханы үгийг уншиж, номлол сонсож, магтан дуу сурч, өөрсдийнхөө номлолыг бичихэд зарцуулдаг. Зарим хуурамч удирдагч бүр бүтэн долоо хоног өрөөнөөсөө гардаггүй. Бас зарим хуурамч удирдагч нөхцөл байдлыг ойлгохын тулд ажлын газар дээр нь хэзээ ч очилгүйгээр онлайн цуглаан хийхээс өөр юу ч хийдэггүй. Ах эгч нар маш удаан хугацаанд тэднийг биеэр нь хардаггүй, хуурамч удирдагчдын амийн туршлага, биеийн хэмжээ ямар вэ гэдгийг огт мэддэггүй. Цуглааны үеэр хуурамч удирдагчид зарим арын албаны ажлыг л зохицуулдаг, харин зааварлагч тус бүр яг юу хийж байгаа тухайд, өөрсдийнх нь дэвшүүлж, хөгжүүлсэн хүмүүс тухайн ажилдаа тохирох эсэх, энэ хүмүүс нь үүргээ биелүүлэхдээ ямар хандлагатай байдаг, ажилдаа анхааралтай, нямбай юу, сөрөг, хааш яаш уу, энэ хүмүүс зөв замыг дагаж байгаа эсэх, зөв хүн мөн эсэх гээд эдгээр асуудлын алийг нь ч хуурамч удирдагчид тоодоггүй, асуудаг ч үгүй, мэдэхийг ч хүсдэггүй. Энэ асуудлын шинж чанар ноцтой биш гэж үү? (Ноцтой.)

Бурханы гэрт тодорхой мэргэжлийн чиглэлүүдийг ойлгодог, тодорхой ур чадвартай зарим нэгэн чадварлаг хүмүүс хэрэгтэй байдаг тул Бурханы гэр энэ хүмүүсийг хөгжүүлж тэдгээр мэргэжлийг судлуулна, тэгж гэмээ нь тэд Бурханы гэрт үүрэг гүйцэтгэх боломжтой болдог. Хуурамч удирдагчид ямар хүмүүсийг олдог гэж та нар бодож байна? Тэд их сургуульд сурсан, эцэг эхээ даган Бурханд итгэдэг болсон бүх залуу хүмүүсийг цуглуулж, хэн нь илүү сайн ярьдаг, хэн нь олны анхаарлын төвд байх дуртайг харж байгаад, тэдэнд “Бурханы гэр та нарыг хөгжүүлэхийг хүсэж байна. Та нар бол нөөц арми, шинэ хүч” гэж хэлдэг. Тэгээд л энэ хүмүүсийг үүрэг гүйцэтгүүлэхээр томилдог. Үнэн хэрэгтээ энэ хүмүүс хэзээ ч үүрэг гүйцэтгэж байгаагүй, олон талын туршлагагүй, үнэнийг огт ойлгодоггүй. Гэсэн ч хуурамч удирдагчид тэднийг илүүд үзэж, таалдаг тул тэднийг хөгжүүлж эхэлдэг. Тэд мэдлэг чадвар нь тухайн хүнийг юунд суралцахад тохиромжтой болгож байгаад үндэслэн тэр хүмүүст гүйцэтгэх үүргийг нь хуваарилдаг, заримыг нь бичвэрт суурилсан ажилд, заримыг нь кино продакшнд, заримыг нь видео хийхэд, заримыг нь жүжигчин болгохоор томилдог. Хуурамч удирдагчдын хувьд тэр хүмүүс гүйцэтгэх үүрэгтэй л байгаа бол хангалттай юм. Хуурамч удирдагчид энэ хүмүүс үнэнийг хайрладаг эсэх, үнэнийг хүлээн авч чаддаг эсэхийг шалгадаггүй, энэ хүмүүс юуг эрэлхийлж байгааг, зорилго нь юу болохыг ч бас судалдаггүй. Эцэст нь юу болдог вэ? Тэр хүмүүсийн зарим нь таягдан хаягддаг. Учир нь тэд задарсан, эх захгүй байдаг бөгөөд ертөнцийн чиг хандлагаар хөөцөлдөж, гоёж гоодон, бусадтай сээтэгнэж өдрийг өнгөрөөдөг, ямар ч дүрэм журам ойлгодоггүй, ямар ч хүмүүжилгүй байдаг—тэд үл итгэгч, шүтлэггүй хүмүүс гэдэг нь илэрхий байдаг. Тэд үүргээ гүйцэтгэж байхдаа хийх ёстой ажлаа хийдэггүй, бүхнийг хааш яаш байдлаар хийдэг атал хуурамч удирдагчид үүнийг огт хардаггүй. Хуурамч удирдагчдын нүд харалган биш гэж үү? (Харалган.) Энэ нүдний харалган байдал юунаас үүдэлтэй вэ? Энэ нь хуурамч удирдагчид оюун санааны хувьд харалган байгаагаас үүдэлтэй биш гэж үү? Нүдний харалган байдал, оюун санааны харалган байдал нь хуурамч удирдагчдын хоёр онцлог шинж юм. Хэдийгээр нүд нь дүрлийтэл нээлттэй байгаа ч хуурамч удирдагчид юуг ч ойлгож, хэнийг ч нэвт харж чаддаггүй—өөрөөр хэлбэл, тэдний нүд харалган юм. Оюун санаандаа тэдэнд ялган таних чадвар, хэн нэгэн эсвэл ямар нэг зүйлийн талаарх үзэл бодол байхгүй, юу ч харсан тэд үнэн худлыг ялгах чадваргүй, хандлага, бодол, тодорхойлолтгүй—энэ бол оюун санаа харалган байх ноцтой тохиолдол юм. Хуурамч удирдагчид бүгд олон жил Бурханд итгэж, байнга номлол сонсдог хүмүүс атлаа яагаад үл итгэгчдийг таньж чаддаггүй юм бол? Энэ нь хуурамч удирдагчид хэв чанар маш муутай, үнэнийг ойлгох чадваргүй, хэчнээн олон үнэнийг сонссон ч нэмэргүй, тэдгээрийг ойлгодоггүйг улам нотолж байна. Тэдний нүд, оюун санаа харалган, хүмүүсийг ялган таних ямар ч чадваргүй. Ийм байж яаж чуулганы удирдагч, ажилчин байхад тохирох юм бэ? Тэд сайн ярьдаг, бас дуулж, бүжиглэж чаддаг хүмүүсийг чадварлаг хүмүүс гэж үздэг; хуурамч удирдагчид нүдний шилтэй хүн эсвэл их сургуульд сурсан хүнийг хараад чадварлаг хүн гэж боддог, мөн нийгэмд байр суурьтай, баян, бизнес хэрхэн хийхийг мэддэг, арга зальтай, эсвэл нийгэмд ямар нэг төрлийн чухал ажил хийдэг хүмүүсийг хармагцаа тэднийг чадварлаг хүмүүс гэж боддог. Бурханы гэр ийм төрлийн хүмүүсийг л хөгжүүлэх ёстой гэж тэд үздэг. Тэд энэ хүмүүсийн ёс жудгийг, Бурханд итгэх итгэл нь суурьтай эсэхийг хардаггүй, Бурханд болон үнэнд ханддаг хандлагыг нь бүр ч хардаггүй. Тэд зөвхөн хүний нийгмийн байр суурь, гарал үүслийг хардаг. Хуурамч удирдагчид хүмүүс, зүйлсийг ингэж хардаг нь утгагүй биш гэж үү? Хуурамч удирдагчид хүмүүс, зүйлсийг шүтлэггүй хүмүүстэй адилхан хардаг—тэдний үзэл бодол бол аливаа зүйлийн талаарх шүтлэггүй хүмүүсийн үзэл бодол юм. Хуурамч удирдагчид бол үнэнийг хайрладаг, ойлгодог хүмүүс биш бөгөөд ялган таних чадваргүй гэдгийг нотлоход энэ нь хангалттай юм. Тэд маш гоомой биш гэж үү? Тэд үнэхээр харалган—маш харалган!

Өмнө нь Би нэг хуурамч удирдагчтай уулзаж байсан юм. Үг солих үед тэр ярьж, инээж байсан ч Намайг ажлын тухай асуумагц хөшүүн, мулгуу байдлаар нэг тийш гөлрөөд, Миний хэлсэн юунд ч хариу үйлдэл үзүүлээгүй. Тэр ашиглахад хэтэрхий муу хэв чанартай хүн байсан. Тэр Миний өөрт нь хэлсэн юуг ч ойлгоогүй бөгөөд гүйцэтгэж чадаагүйд гайхаад байх юм байхгүй юм. Би түүнд юуны ч талаар ярьсан тэр “Би цуглаан хийсэн, хэдэн өдрийн өмнө ажлыг шалгасан” гэж хэлээд байсан. “Чамд цуглаан хийхээс өөр ажил байдаггүй юм уу? Чуулганд хийх ёстой ажил маш их байна, чи өөр хийх юм олбол яасан юм бэ?” гэж Намайг хэлэхэд тэр “Удирдагч эсвэл ажилтан байна гэдэг цуглаан хийнэ л гэсэн үг биз дээ? Цуглаан хийхээс өөр хийх зүйл байхгүй, би өөр юуг ч яаж хийхийг мэдэхгүй шүү дээ!” гэсэн. Энэ нь тэрээр уг албыг авахдаа л хуурамч удирдагч болох тавилантай байсныг нь, ямар ч бодитой ажил хийж чаддаггүйг нь харуулж байна, учир нь түүний хэв чанар хэтэрхий муу болохоор тэр! Хэтэрхий муу хэв чанар нь нүдний болон оюун санааны харалган байдалд хүргэдэг. Нүдний харалган байдал гэж юу вэ? Энэ нь хүн юу ч харсан тодорхой асуудлыг олж харж чаддаггүй, иймд түүний нүд ямар ч хэрэггүй гэсэн үг юм. Оюун санааны харалган байдал гэж юу вэ? Энэ нь юу ч тохиолдсон хүн доторх асуудлыг нь ухамсарладаггүй, ойлгодоггүй, асуудлын мөн чанар хаана байгааг харж чаддаггүй байхыг хэлнэ—оюун санаа нь харалган байх гэж үүнийг хэлнэ. Хэрвээ хүний оюун санаа нь харалган бол бүрэн дууссан гэсэн үг. Хуурамч удирдагч нар ийм маягаар нүд, оюун санаа нь харалган байдаг. Хуурамч удирдагчид энэ үгийг сонсоод цухалддаг гэж та нар хэлэх үү? “Миний нүд нэлээн том шүү дээ, гэтэл Тэр миний нүдийг харалган гэлээ; бас оюун санаа минь сайн санаа зорилготой, гэтэл Тэр миний оюун санааг харалган гэж байна—Түүний тодорхойлолт лавтай тийм ч үнэн зөв биш юм биш үү? Намайг зүгээр л хуурамч удирдагч гэж нэрлэж болохгүй гэж үү? Бас нүд, оюун санаа нь харалган гэж нэмж хэлэх хэрэг юу байна?” гэж тэд боддог. Хэрвээ Би ингэж хэлээгүй бол хуурамч удирдагч нарын хэв чанараас дүгнэхэд тэд өөрсдийгөө хэв чанар муутай гэдгээ ухаарч чадах байсан уу? (Үгүй, ухаарч чадахгүй.) Тэгэхээр хуурамч удирдагч нарын нүд, оюун санаа нь харалган гэдэг үг асуудлыг төгс тайлбарлаж байгаа биш үү? Жишээ нь нэг антихрист чуулганд өөрийн бие даасан хаанчлалыг байгуулж байлаа гэж бодъё. Гэтэл хуурамч удирдагч нар “Энэ хүн маш чадамжтай. Урьд нь их сургуулийн профессор байсан, бас ойлгомжтой, аргачлалтай, цэгцтэй, сайн ярьдаг. Түүнээс гадна хэчнээн олон хүний өмнө ч сандардаггүй” гэцгээдэг. Тэдний яриад байгаа тэр хүн бол өөрийн бие даасан хаанчлалыг байгуулж байгаа фарисай гэдэг нь өдөр шиг тодорхой байхад хуурамч удирдагчид түүнийг магтсаар байдаг. Энэ нь нүд нь харалган байгаа хэрэг биш гэж үү? (Мөн.) Хэрвээ хэн нэгэн өнгө алдаж дуулж байхад чи үүнийг сонсохгүй байгааг нүдний харалган байдал гэж үзэж болох уу? (Болохгүй.) Энэ бол мэргэжлийн асуудал болохоос хэв чанарын асуудал биш. Гэвч маш олон үнэнийг сонссон байтлаа хуурамч удирдагчид антихристийг ялгаж таньж ч чаддаггүй, тухайн хүний хүн чанар сайн эсвэл муу эсэхийг, тухайн хүнийг Бурханы гэр дэвшүүлж, хөгжүүлэхээр нэр дэвшүүлж болох эсэхийг, тухайн хүн үл итгэгч эсвэл Бурханд чин сэтгэлээсээ итгэдэг эсэхийг, мөн тухайн хүн үүргээ үнэнч шударгаар биелүүлдэг эсэхийг хэлж мэддэггүй—тэгвэл тэд энэ олон жил номлол сонсоод юу олж авсан хэрэг вэ? Ямар ч үнэнийг олж аваагүй бол тэд бол харалган тэнэгүүд гэсэн үг; хуурамч удирдагч нар ийм л харалган байдаг. Тэд удирдагчийн гол ажил бол номлол номлож чаддаг байх, хоёр гурван цагийн турш номлох явдал гэж боддог, мөн бичиг үсэг, хоосон номлол ярьж, уриа лоозон хашхирч, хүмүүсийг зоригжуулж чадаж байгаа цагт өөрсдийгөө удирдагчийн стандартад тэнцдэг, ажлыг үүрч чаддаг, үнэн-бодит байдалтай бөгөөд Бурхан өөрсдөд нь сэтгэл хангалуун байдаг гэж үздэг. Энэ ямар гээч логик вэ? Хуурамч удирдагчид үнэнийг ойлгодоггүй, хэв чанар дэндүү муутай, нүд ба оюун санаа нь харалган учраас янз бүрийн хүмүүсийг ялган таних чадвар огт байдаггүй, тэднийг нэвт харж чаддаггүй. Тэгэхээр тэд төрөл бүрийн хүмүүсийг ухаалгаар ашиглаж чадах уу? (Чадахгүй.) Тэдэнд ганц л стратеги бий: Багш байсан хүмүүсийг номлол номлоход, гадаад худалдаанд ажиллаж байсан хүмүүсийг арын албаны ажлыг хариуцахад, англиар ярьж чаддаг хүмүүсийг орчуулагчаар, сайн ярьдаг, нүүрэмгий хүмүүсийг сайн мэдээ номлоход томилдог; хулчгар хүмүүсийг гэртээ туршлагын гэрчлэлийн нийтлэл бичихэд, зоригтой, жүжиглэх дуртай хүмүүсийг жүжигчнээр, харин албан тушаалтан болохыг хүсдэг хүмүүсийг удирдагч, найруулагчаар томилдог. Хуурамч удирдагчид хүмүүсийг ямар ч зарчимгүйгээр ингэж ашигладаг.

Хуурамч удирдагчдын хариуцсан ажлын хүрээнд үнэхээр үнэнийг эрэлхийлдэг, дэвшүүлж хөгжүүлэх шалгуурт тэнцдэг зарим хүмүүс хойш татагдах нь олонтоо тохиолддог. Энэ хүмүүсийн зарим нь сайн мэдээ номлодог, зарим нь зочин хүлээн авах үүрэг гүйцэтгэхээр томилогдсон байдаг. Үнэн хэрэгтээ тэд бүгд хэв чанартай, зарим үнэнийг ойлгодог бөгөөд удирдагч, ажилчин болгон хөгжүүлэхэд зохистой хүмүүс, гагцхүү тэд өөрсдийгөө гайхуулах юм уу анхаарлын төвд байх дургүй байдаг. Гэтэл хуурамч удирдагч нар ийм хүмүүсийг огт тоодоггүй. Тэд ийм хүмүүстэй харьцдаггүй, тэдний талаар асууж лавладаггүй, мөн Бурханы гэрт зориулж чадварлаг хүмүүсийг хэзээ ч хөгжүүлдэггүй. Тэд хувийн аминч хүслээ хангахын тулд өөрт нь долигонон зусарддаг хүмүүсийг урхидахдаа л анхаардаг. Үүний үр дүнд, үнэхээр үнэнийг эрэлхийлдэг хүмүүс дэвшиж, хөгжих боломж олдоггүй байхад, анхаарлын төвд байх дуртай, уран яруу ярьдаг, хүмүүст яаж тал засахаа мэддэг, нэр хүнд, ашиг хонжоо, байр сууринд дуртай хүмүүс бүгд дэвшүүлэгдэж, бүр нийгэм дэх албан тушаалтан, компанийн гүйцэтгэх захирал, эсвэл компанийн менежмент судалсан хүмүүс хүртэл чухал албан тушаалд томилогддог. Тэр хүмүүс үнэхээр итгэгч мөн эсэх, үнэнийг эрэлхийлдэг хүмүүс мөн эсэхээс үл хамааран ямартай ч тэд бол хуурамч удирдагчдын хариуцсан ажлынхаа хүрээнд дэвшүүлж, ашигладаг хүмүүс юм. Энэ нь хүмүүсийг зарчмын дагуу ашиглаж байгаа хэрэг мөн үү? Хуурамч удирдагчид зөвхөн ийм хүмүүсийг дэвшүүлдэг нь яг л үл итгэгчдийн нийгэмтэй адилхан биш гэж үү? Хуурамч удирдагч нар ажиллаж байх хугацаанд үүргээ гүйцэтгэхдээ үнэхээр ажлыг нугалж чаддаг, шударга ёсны мэдрэмжтэй, үнэнийг болон эерэг зүйлсийг хайрладаг хүмүүсийг дэвшүүлж, хөгжүүлдэггүй, тэдний хувьд дадлагажих боломж олж авах ч бас хэцүү байдаг. Оронд нь уран яруу ярьдаг, өөрийгөө гайхуулах дуртай, яаж хүмүүст тал засахаа мэддэг, түүнчлэн нэр алдар, ашиг хонжоо, байр сууринд дурладаг хүмүүс чухал албан тушаалд томилогддог. Тэр хүмүүс нэлээн ухаалаг мэт харагддаг ч үнэндээ ухамсарлах чадваргүй, хэв чанар маш муутай, хүн чанар дорой, үүрэгтээ бодитой ачаа үүрдэггүй, тэднийг хөгжүүлэхэд огт тохиромжгүй. Гэвч чуулганы удирдагч, ажилчдын албан тушаалуудыг тэд эзэлдэг. Үр дүнд нь чуулганы ажлын олонх нь цаг тухайдаа саадгүй эхэлж чаддаггүй, эсвэл явц нь удааширдаг, Бурханы гэрийн ажлын зохицуулалтын хэрэгжилт хэтэрхий их хойшилдог. Энэ бол хуурамч удирдагчид хүмүүсийг буруу ашигласнаар чуулганы ажилд гарч буй нөлөө, үр дагавар юм.

Ихэнх хуурамч удирдагч хэв чанар муутай байдаг. Хэл яриа сайтай харагддаг ч үнэнийг ухамсарлах ямар ч чадваргүй, бүр сүнслэг ойлголт ч байдаггүй. Нүд, оюун санаа нь харалган, ямар ч асуудлыг нэвт харж чаддаггүй, үнэнийг огт ойлгодоггүй, энэ нь өөрөө маш ноцтой асуудал юм. Түүнээс гадна илүү ноцтой өөр нэг асуудал гэвэл тэд цөөн хэдэн бичиг үсэг, хоосон сургаалыг ойлгож, эзэмшээд, хэдэн уриа лоозон хашхирч чаддаг болохоороо өөрсдийгөө үнэн-бодит байдалтай болсон гэж боддог. Тийм болохоор ямар ч ажил хийсэн, хэнийг ч ашиглахаар сонгосон бай, тэд үнэн-зарчмыг эрж хайдаггүй, бусадтай нөхөрлөдөггүй, Бурханы гэрийн ажлын зохицуулалт, зарчмыг бүр ч мөрддөггүй. Тэд өөртөө маш итгэлтэй, үргэлж өөрсдийн санааг зөв л гэж итгэдэг, иймээс юу хүссэнээ хийдэг. Үр дүнд нь тэд ямар нэг бэрхшээл, онцгой нөхцөл байдалтай тулгарах үедээ юу хийхээ мэдэхээ больдог. Үүнээс гадна тэд өөрсдийгөө Бурханы гэрт олон жил ажиллаж байгаа, удирдагчаар ажилласан туршлагатай тул чуулганы ажлыг хэрхэн удирдаж, хөгжүүлэхээ мэднэ гэж эндүүрэн боддог. Эдгээр зүйлийг ойлгосон мэт харагддаг ч үнэндээ тэд ямар ч ажлыг яаж хийхээ ердөө ч мэддэггүй. Тэд өөрсдийн үзэл, төсөөлөл, туршлага, тогтсон дэг, дүрэм журмаа даган, чуулганы ажлыг хүссэнээрээ хийдэг. Үүний үр дүнд чуулганы янз бүрийн ажил холион бантан, эмх замбараагүй болж, ямар ч бодитой үр дүн гардаггүй. Нэг багт үнэнийг ойлгодог, жаахан бодитой ажил хийж чаддаг хэдэн хүн байвал тэд тэр багийн ажлыг хэвийн явуулж чаддаг. Гэхдээ энэ нь тэдний хуурамч удирдагчтай огт холбоогүй. Ажил сайн хийгдэж чадсан шалтгаан нь тэр багт жаахан бодитой ажил хийж чаддаг хэдэн сайн хүн байж, ажлыг алдагдуулахгүй байсных; энэ нь тэдний хуурамч удирдагч бодитой ажил хийсэн гэсэн үг биш. Ямар ч ажлыг иймэрхүү сайн хүмүүс хариуцахгүй бол хийгдэх боломжгүй. Хуурамч удирдагчид зүгээр л ажлаа хийх чадваргүй бөгөөд ямар ч чиг үүрэг гүйцэтгэдэггүй. Хуурамч удирдагчид яагаад чуулганы ажлыг эмх замбараагүй болгодог вэ? Нэгдүгээр шалтгаан нь хуурамч удирдагчид үнэнийг ойлгодоггүй, асуудлыг шийдвэрлэхийн тулд үнэний талаар нөхөрлөж чаддаггүй, бас асуудлыг хэрхэн шийдвэрлэхийг эрж хайдаггүйн улмаас асуудлууд хуримтлагдаж, чуулганы ажлыг гацаадаг. Хоёрдугаарт хуурамч удирдагчид харалган учраас чадварлаг хувь хүмүүсийг таньж чаддаггүй. Тэд багийн зааварлагч боловсон хүчнийг зүй ёсоор тохируулж чаддаггүйн улмаас зарим ажил удирдах тохиромжтой хүнгүй болж, улмаар гацаанд ордог. Гуравдугаар шалтгаан нь хуурамч удирдагчид хэтэрхий хүнд сурталтай. Тэд ажлыг хянаж, чиглүүлдэггүй, тухайн ажлын эмзэг цэг байгаа газар идэвх санаачилгатай оролцож, ажлын нарийн ширийн зүйл дээр удирдан чиглүүлдэггүй. Тухайлбал, ажлын тодорхой нэг зүйл дээр ажиллаж байгаа хэдэн хүн суурь багатай шинэ итгэгчид бөгөөд тэд үнэнийг ойлгодоггүй, ажлын салбарыг сайн мэдэхгүй, ажлын зарчмыг нэг их сайн ухамсарлаагүй байлаа гэж бодъё. Хуурамч удирдагч харалган учраас эдгээр асуудлыг олж харж чаддаггүй. Тэд ажлыг хэн нэгэн хийж л байвал болоо гэж боддог; сайн, муу хийгдсэн эсэх нь хамаагүй. Тэд чуулганы ажилд хаана эмзэг цэг байна түүнийг хянан дагаж, шалгалт хийж, чиглүүлж, асуудлыг шийдвэрлэхэд гар бие оролцож, үүргээ гүйцэтгэж буй хүмүүсийг үнэнийг ойлгож, зарчмын дагуу үйлдэж, зөв замд орж чаддаг болтол нь дэмжих ёстой гэдгээ мэддэггүй. Зөвхөн ийм хэмжээнд хүрч байж л тэд нэг их санаа зовох хэрэггүй болно. Хуурамч удирдагчид ийм маягаар ажилладаггүй. Тухайн ажлыг хийх хэн нэгэн байгааг хараад л ахиж анхаарал хандуулдаггүй. Ажил яаж ч явж байсан бай тэд асууж лавладаггүй. Ажилд эмзэг цэг байгаа, эсвэл хэв чанар муутай зааварлагч байгаа газар, тэд өөрийн биеэр тухайн ажлын талаар удирдамж өгдөггүй, бас уг ажилд өөрсдөө ч оролцдоггүй. Харин зааварлагч ажлаа үүрч чаддаг бол хуурамч удирдагчид бүр ч өөрийн биеэр байдлыг шалгадаггүй, чиглэл өгдөггүй; тэд зүгээр л хойш сууж, хэн нэгэн асуудлын талаар мэдээлсэн ч энэ тухай асуудаггүй—тэгэх шаардлагагүй гэж боддог. Хуурамч удирдагчид энэ тодорхой ажлын алийг нь ч хийдэггүй. Дүгнэж хэлбэл хуурамч удирдагчид бол өчүүхэн төдий ч бодитой ажил хийдэггүй адгийн шаарнууд юм. Тэд аливаа ажлын хувьд хэн нэгэн хариуцаж, багийн бүх гишүүд ажилд оролцож байгаа л бол бүх зүйл дууссан, болсон гэж үздэг. Өөрсдийнх нь хийх ёстой ганц зүйл бол хааяа нэг цуглаан хийж, асуудал гарвал асууж лавлах гэж тэд боддог. Ийм маягаар ажиллаж байхдаа хуурамч удирдагчид өөрсдийгөө сайн ажил хийж байна гэж бодож, өөрсдөдөө тун их сэтгэл хангалуун байдаг. “Ажлын аливаа зүйлд асуудал алга. Боловсон хүчин бүгд бүрэн хуваарилагдсан, зааварлагчид ч бэлэн. Би энэ ажилд үнэхээр сайн, үнэхээр чадварлаг!” гэж тэд боддог. Энэ ичгүүргүй зан биш гэж үү? Тэдний нүд, оюун санаа харалган болохоор хийх ажлуудыг харж, аливаа асуудлуудыг олж илрүүлж чаддаггүй. Зарим газарт ажил бүрэн зогссон байдаг ч, тэд сэтгэл хангалуунаар, “Ах эгч нар бүгд залуухан, шинэ хүч. Тэд энергийн үүсгүүр мэт үүргээ гүйцэтгэдэг; тэд ажлаа гарцаагүй сайн хийж чадна” гэж боддог. Үнэндээ энэ залуу хүмүүс бол шинэковууд, аливаа мэргэжлийн ур чадварын талаар ямар ч ойлголтгүй. Тэд хийх явцдаа суралцах ёстой. Тэд аливаа ажлыг хэрхэн хийхийг хараахан мэддэг болоогүй гэж хэлж болно: Зарим нь бага зэрэг ойлгодог байж магадгүй ч тэд мэргэжилтнүүд биш, зарчмыг ухамсарладаггүй, иймээс алив ажлыг хийж дуусгасных нь дараа ахин дахин засах, бүр байнга дахин хийх шаардлагатай болдог. Мөн зарим залуу хүн бэлтгэгдээгүй, засалт туулж үзээгүй байдаг. Тэд дэндүү өөдгүй, залхуу, тав тухад шунадаг; өчүүхэн ч атугай үнэнийг хүлээн авдаггүй, жаахан зовонгуутаа зогсолтгүй гоншигнодог. Ихэнх нь тав тухад шунасан хааш яаш адгийн шаарнууд байдаг. Иймэрхүү залуу хүмүүстэй заавал үнэний талаар байнга нөхөрлөх ёстой, тэр ч байтугай тэднийг засах ёстой. Энэ залуу хүмүүст өөрсдийг нь хариуцаж, хянаж байх хүн заавал байх ёстой. Тэдний ажлыг биечлэн хариуцах, биечлэн хянаж, удирдан чиглүүлэх удирдагч эсвэл ажилтан заавал байх ёстой. Зөвхөн тэгж байж тэдний ажил жаахан үр шим өгч магадгүй. Харин удирдагч эсвэл ажилтан ажлын байраа орхиж, ажилд оролцохгүй, араас нь асууж лавлахгүй бол энэ хүмүүс эмх замбараагаа алдан бутарч, гүйцэтгэж байгаа үүрэг нь ямар ч үр дүнгүй болно. Гэвч хуурамч удирдагчид үүнийг огт ухаардаггүй. Тэд хүн бүрийг ах эгч нар шиг, үгэнд ордог, дуулгавартай дагадаг хүмүүс шиг санадаг учраас тэдэнд хэт их итгэл өгч, ажил оноочхоод цааш нь анхаардаггүй—энэ бол хуурамч удирдагчид нүд болон оюун санаа нь харалган байдгийн хамгийн тод нотолгоо юм. Хуурамч удирдагчид үнэнийг огт ойлгодоггүй, асуудлыг тодорхой харж чаддаггүй, аливаа асуудлыг илрүүлэх чадваргүй атлаа өөрсдийгөө тун сайн байна гэж боддог. Тэд өдөржин юу бодож суудаг вэ? Хэрхэн албан тушаалтан мэт аашилж, байр суурийн ашиг тусыг эдлэхээ л боддог. Хуурамч удирдагч нар яг л бодлогогүй хүмүүс шиг, Бурханы санаа зорилгыг өчүүхэн ч бодолцдоггүй. Тэд бодитой ажил хийдэггүй хэр нь Бурханы гэр өөрсдийг нь магтаж, дэвшүүлэхийг хүлээдэг. Тэд ичнэ гэдгийг үнэхээр мэддэггүй!

Хуурамч удирдагчид ажлаа хийгээд ямар ч нэмэргүй байдаг бөгөөд тэдэнд сайшаалтай зүйл юу ч байхгүй. Тэд том зургаар нь харах зарчмыг ухамсарлаж чаддаггүй, нарийн ширийн ажилтай холбоотой зарчмыг нь бол бүр ч ойлгодоггүй. Жишээлбэл, зарим хүн мэргэжлийн чадвар сайтай ч хүн чанар нь дэндүү муу, харин зарим нь хүн чанарын хувьд асуудалгүй ч хэв чанар, мэргэжлийн чадвар муутай байдаг. Энэ хүмүүсийг яаж ухаалгаар ашиглаж, хуваарилах тал дээр хуурамч удирдагчид эдгээр илүү тодорхой, нарийн ширийн асуудлын талаар бүр ч бага мэддэг. Тиймээс хуурамч удирдагчдаас хөгжүүлж болохоор, нэлээд сайн хэв чанартай хүн олсон эсэхийг нь асуух болгонд тэд хараахан хүн олоогүй байна гэж хэлдэг. Хуурамч удирдагчид маш харалган—яаж хэн нэгнийг олж чадах вэ дээ? Хэрвээ чи тэднээс ийм, тийм эгч ямар хүн бэ гэж асуувал, тэр махан биеийн тав тухад шунадаг гэж хэлнэ; ийм тийм ах ямар хүн бэ гэж асуувал, тэр байнга сөрөг байдаг гэж тэд хэлнэ; өөр нэг хүнийг ямар вэ гэж асуувал, тэр хүн Бурханд итгэдэг болоод удаагүй, суурьгүй гэж тэд чамд хэлнэ. Тэдний нүдээр бол хэн ч шаардлага хангадаггүй. Тэд бусад хүний алдаа, дутагдал, гэм бурууг л хардаг; тухайн хүн Бурханы гэрийн дэвшүүлж, хөгжүүлэх зарчимд нийцдэг эсэх, дэвшүүлж, хөгжүүлэхэд тохирох хүн мөн эсэхийг харж чаддаггүй. Хэн нь дэвшүүлж, хөгжүүлэхэд үнэхээр тохирохыг тэд ялгаж чаддаггүй атлаа Бурханы гэрийн шаардлага, зарчимд нийцдэггүй хүмүүсийг маш урам зоригтойгоор, түргэн шуурхай дэвшүүлдэг. Тэд чуулган дахь бүх баян эмэгтэйчүүд, чинээлэг эрчүүд, баян айлын хөвгүүд, охидыг, түүнчлэн гадаад ертөнцөд албан тушаалтан байсан, уран цэцэн үгтэй, хуурч мэхлэхийг мэддэг хүмүүсийг дэвшүүлдэг—ер нь тэд гадаад ертөнцөд нэр алдартай, хүндтэй, мөн анхаарлын төвд байх дуртай хэнийг ч болов дэвшүүлдэг. Тэд энэ хүмүүсийг л авьяастай гэж боддог бөгөөд үнэхээр ухамсарлах чадвартай, үнэнийг хүлээж авч чаддаг нэг ч хүнийг олж хардаггүй, дэвшүүлдэггүй. Хуурамч удирдагчийн хувьд Бурханы гэрийг үнэхээр шаардлага хангасан ганц авьяастнаар хангах нь өөрсдөө саран дээр очихоос ч хэцүү зүйл байна. Жишээлбэл, Бурханы гэрт одоогоор бичвэрт суурилсан ажилд авьяастай хүн хэрэгтэй байна гэж үзье–хуурамч удирдагчийн хариуцдаг чуулганд ийм хүн байдаг ч тэр хуурамч удирдагч тухайн хүний нэрийг дэвшүүлдэггүй. Хуурамч удирдагчаас яагаад тэр хүнийг дэвшүүлж, хөгжүүлээгүйг нь асуухад “Тэр хүн их сургуульд байхдаа хоёр удаа садар самуун үйлдсэн, гэхдээ гэрлэснээсээ хойш дахиж тийм үйлдэл хийгээгүй. Би түүнийг дэвшүүлж болох эсэхийг мэдээгүй” гэж хэлдэг. Энэ ямар үг вэ? Чиний дэвшүүлдэг чинээлэг, эрх мэдэлтэй хүмүүс хэзээ ч садар самуун үйлдээгүй гэж чи баталж чадах уу? Тийм хүмүүс бүр ч илүү хийдэггүй гэж үү? Чи яагаад үүнийг хардаггүй юм бэ? Хуурамч удирдагчид үнэхээр хуурамч сүнслэг царайлж, өөрсдийгөө зарим зарчмыг мэддэг хэмээн мэтгэж, дэвшүүлж, хөгжүүлэх ёстой хүмүүсийг дэвшүүлдэггүйгээ зөвтгөх шалтаг олдог. Тэдний нүдээр бол хүн бүр өөрсдөөс нь дорд байдаг. Эцэст нь юу болдог вэ? Хуурамч удирдагчдын дэвшүүлсэн “элит”, “авьяастай хүмүүс” бат зогсож чадсан уу? Энэ хүмүүсийг гарцаагүй муу хүмүүс гэж бид хэлж байгаа юм биш. Бидний үндсэндээ ил болгож байгаа зүйл бол хуурамч удирдагчдын хүмүүст хандах зарчим нь үнэнийг бус, харин хүний үзлийг хэмжүүр болгодгийг, мөн хүмүүсийг дэвшүүлж, хөгжүүлэх зарчим нь Бурханы гэрээс шаарддаг стандартыг хэмжүүр болгохын оронд өөрсдийнхөө үзэл, төсөөлөл, сонирхол болон бүхэлдээ үл итгэгчдийн үзэл бодлыг дагадаг явдал юм. Хуурамч удирдагчид яагаад ингэж чаддаг вэ? Тэд үнэнийг, Бурханы санаа зорилгыг ойлгодоггүй учраас Бурханы гэрийн шаардлагад огт нийцдэггүй хүмүүсийг дэвшүүлж, тэднийг хөгжүүлэхэд анхаарч, тэднээр Бурханы гэрт чухал ажил эрхлүүлж чаддаг. Энэ бол хуурамч удирдагчдын хийдэг ажил юм. Эргэн тойрон дахь хуурамч удирдагчдыг хар даа; тэд ийм маягаар ажиллаж, хүмүүст ийм маягаар ханддаг биш үү?

Хуурамч удирдагчдаас үргэлж гардаг нэгэн тодорхой үзэл байдаг: Тэд мэдлэгтэй, байр суурьтай, гадаад ертөнцөд албан тушаалтан байсан хүмүүсийг бүгдийг нь авьяастай хүмүүс гэж үздэг бөгөөд ийм хүмүүсийг Бурханд итгэж эхэлснийх нь дараа хөгжүүлж, Бурханы гэрт ашиглах ёстой гэж боддог. Тэд тийм хүмүүсийг үнэхээр хүндэлж, шүтдэг—тэр ч байтугай өөрсдийн садан төрөл, гэр бүлийн гишүүд шиг ханддаг. Тэд ийм хүмүүсийг бусдад танилцуулахдаа, гадаад ертөнцөд ямар нэг компанийн захирал, төрийн ямар нэг газрын дарга, ямар нэг сонины редактор, нийгмийг аюулаас хамгаалах газрын ямар нэг дарга байсан тухай, эсвэл хэр баян болохыг нь байнга ярьдаг. Хуурамч удирдагчид ийм хүмүүсийг туйлын өндрөөр үнэлдэг. Та нар юу гэж хэлэх вэ, хуурамч удирдагчдад хэв чанар байна уу? Тэд хуурамч сүнслэг, аливааг нэвт харж чаддаггүй биш үү? Энэ хүмүүс нийгэмд авьяастай хүмүүс байсан учраас энд ирэхэд нь Бурханы гэр тэднийг хөгжүүлж, чухал үүрэг өгөх ёстой гэж хуурамч удирдагчид боддог. Энэ үзэл бодол зөв үү? Энэ нь үнэн-зарчимтай нийцдэг үү? Хэрэв энэ хүмүүс үнэнийг огт хайрладаггүй, мөс чанар, эрүүл ухаангүй бол Бурханы гэр тэднийг хөгжүүлж, чухал үүрэг өгч болох уу? Тэд хөгжүүлэхэд тэнцэхгүй. Шүтлэггүй хүмүүсийн дунд авьяастай хүмүүс байлаа гээд Бурханы гэрт авьяастай хүмүүс байна гэсэн үг биш, гэвч эдгээр хуурамч удирдагч өөрсдөө албан тушаалтан байх дуртай бөгөөд албан тушаалтан байсан бусад хүнийг онцгойлон шүтдэг. Тэд гадаад ертөнцөд албан тушаалтан байсан эсвэл байр суурьтай байсан хүмүүсийг харах болгондоо эзнийхээ өмнө буй боол шиг, бөхөлзөж, нахилзан ихэд бялдуучилдаг; тэднийг ээж, аав, эгч, ах гэж дуудахыг тэсгэлгүй хүсэж, мөн энэ хүмүүсийг чуулганд удирдагч, ажилчнаар дэвшүүлэхийг хүсдэг. Надад хэл дээ, эд үнэнийг эрэлхийлдэг хүмүүс мөн үү? Тэд гадаад ертөнцөд бага зэрэг байр суурьтай, жаахан нэр алдартай байлаа гээд Бурханы гэрт удирдагч, ажилчнаар ажиллахад тохирно гэсэн үг үү? Хэрэв тэд үнэнийг ойлгодоггүй, биеэ тоосон, ихэрхүү зан чанараар дүүрэн бол Бурханы гэрт удирдагч, ажилчин байхад тохирох юу? Хүмүүсийг зөвхөн байр суурь, нэр алдрыг нь анхаарч, ёс жудгийг нь харгалзахгүйгээр дэвшүүлэх нь зарчимтай нийцдэг үү? Бурхан ямар хүнд дуртай, ямар хүнийг дэвшүүлж, ашигладгийг хуурамч удирдагчид мэддэг үү? Бурханы гэрийн ажлын зохицуулалтад хүмүүсийг гурван стандартын дагуу дэвшүүлж, хөгжүүлэх ёстойг удаа дараа онцолсон: Нэгдүгээрт, тэд хүн чанар, мөс чанар, эрүүл ухаантай байх ёстой; хоёрдугаарт, тэд үнэнийг хайрладаг, үнэнийг хүлээж авч чаддаг хүн байх ёстой; гуравдугаарт, тэд тодорхой хэмжээний хэв чанартай, ажлын чадамжтай байх ёстой. Зөвхөн энэ гурван стандартад нийцсэн хүмүүсийг л дэвшүүлж, хөгжүүлэх боломжтой бөгөөд тэд нэр дэвшигч болон удирдагч, ажилчин байхад тэнцдэг. Зөвхөн хэв чанар, авьяастай байх нь огтхон ч хангалтгүй. Ёс жудаг нэгдүгээрт, хоёрдугаарт, үнэнийг хүлээж авч чаддаг байх нь нэн чухал—энэ хоёр бол хамгийн чухал стандарт юм. Үнэнийг хайрладаггүй ёрын муу хүмүүсийг дэвшүүлбэл, үр дагавар нь аймшигтай байх учраас хүн чанаргүй хүмүүсийг дэвшүүлж огт болохгүй. Гэвч хуурамч удирдагчид Бурханы гэрийн шаардлагыг үл тоомсорлодог. Хүмүүсийг сонгож, ашиглахдаа тэд үргэлж тухайн хүн нийгэмд байр суурьтай эсэх, гэр бүлийн гарал, албан тушаал, өндөр боловсрол эзэмшсэн эсэх, мөн нийгэм дэх нэр хүнд нь хэр өндөр зэрэгт анхаардаг—хүмүүсийг дэвшүүлж, хөгжүүлэхдээ тэд энэ талуудыг нь анхаардаг. Энэ нь Бурханы гэрийн тогтоосон зарчимтай нийцэж байна уу? Энэ нь Бурханы үгийн үнэнтэй нийцэж байна уу? Нийгэмд байр суурьтай хүмүүс гэж хэн бэ? Тэд бүгд эрх мэдэл, байр суурийн төлөө юу ч хийхээс буцахгүй хүмүүс бөгөөд Сатаны талынх гэж хэлж болно. Хэрвээ тэд Бурханы гэрт эрх мэдлийг атгавал, Бурханы гэр Бурханы чуулган хэвээр байх уу? Хуурамч удирдагчид Сатаны талын хүмүүсийг удирдагч болгон дэвшүүлэхийн зорилго нь юу вэ? Ийнхүү үйлдэх нь хүмүүсийг хөгжүүлж, ашиглах Бурханы гэрийн зарчимтай нийцэж байна уу? Энэ нь чуулганы ажлыг улаан цайм үймүүлж, хохироож байгаа хэрэг биш үү? Хуурамч удирдагчид хүмүүсийг зарчимгүйгээр дэвшүүлж, хөгжүүлдэг явдал нь чуулганы ажилд хамгийн их саад хийж, үймээн тарьдаг бөгөөд Бурханыг эсэргүүцэх нэгэн арга зам билээ.

Хуурамч удирдагчид хэв чанар хэтэрхий муутай, үнэнийг ухамсарлах чадваргүй. Хэчнээн олон номлол сонсож, Бурханы үгийг хэчнээн их уншсан ч, тэд цэврээр ухамсарладаггүй, үнэнийг ч ойлгодоггүй, мөн хэчнээн олон жил хоосон сургаал номлосон ч, юу ярьж байгаагаа ойлгодоггүй, яриа нь зүгээр л дэмий чалчаа үг бөгөөд юу ч ойлгохын аргагүй байдаг! Бага зэрэг хоосон сургаал цээжилж, номлож чаддаг учраас өөрсдийгөө үнэн-бодит байдалтай гэж боддог ч тэдний хийдэг юу ч үнэнтэй холбоогүй—тэд бол фарисайчуудын төгс жишээ юм. Гаднаа бол тэд хүмүүст байнга номлож, үнэнийг ойлгодог мэт сайхан сонсогдох зүйл ярьдаг ч хийдэг зүйл нь үнэнтэй үл нийцэх, үнэний эсрэг байдаг. Бас өөрсдийгөө Бурханд үйлчилж, чуулганы ажил хийж байна гэж мэтгэдэг ч үнэн хэрэгтээ хийдэг бүхэн нь бүхэлдээ Бурханд дайсагнасан байдаг. Хуурамч удирдагчид Бурханы гэрт хэрэгтэй авьяастай хүмүүсийг хэзээ ч дэвшүүлдэггүй бөгөөд үнэнийг үнэхээр эрэлхийлдэг харьцангуй үнэнч шударга хүмүүсийг үл тоомсорлож, хараагүй мэт дүр эсгэдэг. Оронд нь тэд зусардаж бялдуучилдаг, зальтай, ов мэхтэй, амбиц, хүсэлтэй хүмүүсийг чуулганд ажил хариуцуулахаар дэвшүүлж, хөгжүүлдэг. Энэ бүхний үр дүнд, тэр хүмүүс тодорхой хугацаанд ажилласны дараа чуулганы янз бүрийн ажил гацаж, бараг зогсонги байдалд орж, улмаар чуулганы ажил энэ хуурамч удирдагчдын гарт сүйрдэг. Энэ хуурамч удирдагчид шиг хүмүүс жигшүүртэй биш гэж үү? Тэднийг халах ёстой юу? Тэднийг заавал халах ёстой! Хойшлуулсан өдөр бүр чуулганы ажилд бүтэн өдрөөр нөлөөлнө. Зарим хуурамч удирдагч бодитой ажил хийх чадваргүйгээ мэддэг хэр нь сайн дураараа огцрохыг хүсдэггүй, байр суурийн ашиг тусад байнга донтож, бүр чуулганы ажлыг хохироохоос ч буцдаггүй. Энэ хүмүүст чимхийн төдий ч эрүүл ухаан байна уу? Хуурамч удирдагчид ухамсарлах чадваргүй, жинхэнэ авьяас, бодит мэдлэггүй, үнэнийг эрэлхийлдэг хүмүүс биш бөгөөд мөн байр суурийн ашиг тусад шунадаг—тэд ичгүүр сонжуургүй хүмүүс; тиймээс тэднийг дэвшүүлж, хөгжүүлж яавч болохгүй. Хэрвээ чи өөрийгөө хэв чанар маш муутай, зөв бурууг ялгах чадваргүй, үнэнийг ухамсарлах чадваргүй гэж бодож байвал амбиц, хүслээ яасан ч бүү зоргоор нь тавь, чуулганд ямар нэг албан тушаалтан—чуулганы удирдагч болохоор чармайх талаар бүү бод, удирдагч байна гэдэг тийм ч амар биш. Хэрвээ чи үнэнч шударга хүн биш, үнэнийг хайрладаггүй бол удирдагч болсон даруйдаа нэг бол антихрист, эс бөгөөс хуурамч удирдагч болно. Антихрист, хуурамч удирдагчийн аль аль нь мөс чанар, эрүүл ухаангүй хүмүүс бөгөөд ёрын мууг үйлдэж, чуулганы ажлыг үймүүлж чаддаг хүмүүс юм. Антихристүүд бол диавол, Сатанууд гэж хэлдэг нь үнэн ч хуурамч удирдагчид ч бас сайн хүмүүс биш; ядаж л тэд бол мөс чанар, эрүүл ухаангүй, улаан цайм ичгүүр сонжуургүй хүмүүс. Хуурамч удирдагч байгаад халагдах нь алдар гавьяатай хэрэг үү? Энэ бол ичгүүртэй, гутамшигтай хэрэг, үүнд алдар гавьяатай зүйл огт байхгүй. Хэрвээ чи чуулганы ажилд ачааны мэдрэмжтэй хандаж, үүнд оролцохыг хүсэж байвал энэ нь сайн хэрэг; гэхдээ үнэнийг ойлгодог эсэх, асуудлыг шийдвэрлэхийн тулд үнэнийг нөхөрлөж чадах эсэх, Бурханы ажлыг үнэхээр дуулгавартай дагаж чадах эсэх, ажлын зохицуулалтын дагуу чуулганы ажлыг сайн гүйцэтгэж чадах эсэхээ чи эргэцүүлэх ёстой. Хэрэв чи эдгээр шалгуурыг хангаж байвал удирдагч юм уу ажилчин болохоор сонгуульд өрсөлдөж болно. Миний ингэж хэлж буйн учир нь хүн ядаж л өөрийгөө мэддэг байх ёстой. Эхлээд хүмүүсийг ялган таньж чадах эсэх, үнэнийг ойлгож, зарчмын дагуу аливааг хийж чадах эсэхээ хар. Хэрэв чи эдгээр шаардлагыг хангаж байвал удирдагч юм уу ажилчин байхад тохирно. Хэрэв чи өөрийгөө үнэлж дүгнэж чадахгүй бол эргэн тойрныхоо танил, дотнын хүмүүсээс асууж болно. Хэрэв тэд бүгд ‘Чиний хэв чанар удирдагч байхад хангалтгүй, одоогийнхоо ажлыг сайн хийхэд л хангалттай’ гэж хэлбэл, чи өөрийгөө хурдан таньж мэдэх хэрэгтэй. Чи хэв чанар муутай юм бол удирдагч болох гэж хүсэн хамаг цагаа бүү бар—зүгээр л чадах зүйлээ хийж, ул суурьтайгаар үүргээ сайн гүйцэтгэ, тэгвэл сэтгэл амар байж чадна. Энэ ч бас сайн хэрэг. Харин хэрэв чи удирдагч байх чадвартай, үнэхээр тийм хэв чанар, авьяастай, ажлын чадамжтай, бас ачааны мэдрэмжтэй бол Бурханы гэрт дутагдаж байгаа авьяастан чи яг мөн бөгөөд чамайг гарцаагүй дэвшүүлж, хөгжүүлнэ; гэхдээ бүх зүйлд Бурханы цаг гэж бий. Дэвших гэсэн энэ хүсэл нь амбиц биш боловч удирдагч болохын тулд чи хэв чанартай, шалгуурыг нь хангасан байх ёстой. Хэрэв чи хэв чанар муутай хэр нь удирдагч байхыг, ямар нэг чухал ажил авахыг, ажлыг ерөнхийд нь хариуцахыг, эсвэл өөрийг чинь бусдаас ялгарах боломжийг олгох ямар нэг зүйл хийхийг хүсэн хамаг цагаа бардаг бол Би чамд хэлье: Энэ бол амбиц. Амбиц гай гамшиг авчирч мэднэ, тиймээс үүнээс болгоомжлох хэрэгтэй. Хүмүүс бүгд өсөж дэвжихийг хүсдэг, бүгд үнэний төлөө чармайхыг хүсдэг, энэ нь асуудал биш. Зарим хүн хэв чанартай, удирдагч байх шалгуурыг хангадаг, үнэний төлөө чармайж чаддаг, энэ бол сайн зүйл. Бусад нь хэв чанаргүй тул өөрсдийн үүргийг чанд сахиж, урдах үүргээ сайн гүйцэтгэж, зарчмын дагуу, Бурханы гэрийн шаардлагын дагуу хийх ёстой; тэдний хувьд ингэх нь илүү дээр, илүү аюулгүй, илүү бодитой юм.

Удирдагч, ажилчнаар сонгогдсон, эсвэл дэвшүүлж, хөгжүүлсэн хүмүүс “Ах, эгч нар намайг ийм олон хүн дундаас сонгож, Бурханы гэр намайг дэвшүүлсэн болохоор би үнэхээр авьяастай, жирийн хүмүүсээс дээр юм байна; жинхэнэ алт хэзээ нэгэн цагт гялалзах л тавилантай” хэмээн бодон хоосон мөрөөдөх хэрэггүй. Ингэж бодох нь сайн хэрэг үү? Энэ нь завхарсан зан чанарын илрэл биш гэж үү? (Мөн.) Дэвшүүлэгдэж, хөгжүүлэгдэх нь сайн зүйл, сайхан боломж хэдий ч энэ замаар сайн алхаж чадах эсэх чинь энэ боломжид хэрхэн хандаж, үүнийг үнэлж чадах эсэхээс чинь шалтгаална. Бурхан чамд ийм боломж олгосон нь чи бусдаас үнэхээр дээр гэсэн үг биш; магадгүй чиний хэв чанар бусдынхаас арай дээр, эсвэл чамд зарим нэг билиг авьяас байдаг байх, гэхдээ амь-оролт чинь ямар болохыг, чамд үнэн-бодит байдал байгаа эсэхийг хэлэхэд хэцүү–учир нь хүн бүрийн завхарсан зан чанар адилхан, чи ч бас завхарсан хүн төрөлхтний нэг мөн. Хэрэв чи үүнийг ухаарч чадвал Бурханы гэр чамайг дэвшүүлж, хөгжүүлж байгаад зөв хандаж чадна. Чи өөрийгөө авьяастай хүн гэж үзэх ёсгүй, өөрийгөө үнэн-бодит байдалтай гэж бодох ч ёсгүй. Чи зүгээр л жаахан хэв чанартай, бас үнэний төлөө чармайж чаддаг учраас чамд өөрийгөө дадлагажуулах боломж олгосон. Энэ бол туршилтын хугацаа бөгөөд чи үнэнийг эрэлхийлдэг хүн үнэхээр мөн эсэх, хөгжүүлэгдэх үнэ цэнтэй эсэх чинь хараахан тодорхойгүй байна. Энэ хугацаанд сорилтод орсныхоо дараа бат зогсож чадах эсэхийг чинь хэлэхэд хэцүү. Чамайг үргэлжлүүлэн хөгжүүлэхээр үлдээж ч магадгүй, эсвэл таягдан хаяж ч магадгүй—энэ бүхэн чиний хэр их хүчин чармайлт гаргахаас шалтгаална. Хүмүүсийг удирдагч, ажилчнаар дэвшүүлнэ гэдэг ийм л зүйл бөгөөд чи үүнийг ойлгох ёстой. Чи өөрийгөө авьяастай хүн гэж бодох нь утгагүй хэрэг. Хэрэв Бурханы гэр чамайг дэвшүүлж, хөгжүүлэхгүй бол чи юу ч биш. Хэрэв чи үнэнийг эрэлхийлдэггүй, Бурханы гэрт ашиглуулахыг хүсдэггүй бол чи юунд ч хүрч чадахгүй. Хэрэв чи тэгээд, “Бурханы гэр намайг ашиглахгүй юм чинь би нийгэмд гарна” гэж хэлбэл, тэгвэл нийгэмд гараад оролдоод үз, хэн чамайг дэвшүүлэхийг, юу гүйцэлдүүлж чадахаа хар. Миний ингэж хэлж буйн учир нь Бурханы гэрийн дэвшүүлэлт, хөгжүүлэлтийн талаар зөв ойлголттой болж, үүнд зөв хандах ёстойг та нарт хэлэх гэсэн юм. Хэв чанар муутай эсвэл дунд зэргийн, Бурханы гэрт дэвшүүлж, хөгжүүлэхэд шаардлагатай стандартыг хангаж чадахгүй хүмүүсийн хувьд үүргээ чин үнэнчээр, шударгаар биелүүлэхэд л хангалттай. Чи үүргээ бүх зүрх сэтгэл, оюун санаагаараа гүйцэтгэж л байвал Бурхан чамд шударга бус хандахгүй. Тиймээс дэвшүүлж, хөгжүүлэх асуудал дээр бүү тэмцэлд, бас бүү татгалз, зүгээр л бүхнийг жам ёсоор нь байлга; нэг талаар, чи Бурханы гэрийн зохицуулалтыг дуулгавартай дагах ёстой, нөгөө талаар, Бурханд дуулгавартай байх зүрх сэтгэлтэй байх ёстой—ингэх нь зөв юм. Үүнийг хийх нь энгийн зүйл үү? (Тийм, энгийн зүйл.) Хэв чанар муутай хүн удирдагч байх нь ямар нэг ашиг тустай юу? Эцэст нь, тэднийг хуурамч удирдагч гэж тодорхойлж, таягдан хаях үед тэдэнд ямар санагдах вэ? Энэ нь та нарын хүсэж байсан зүйл байх уу? (Үгүй.) Чи толгой дээрээ “хуурамч удирдагч” гэсэн цол зүүж, хаа ч явсан хүмүүс “Энэ хүн нэгэн цагт хуурамч удирдагч байсан” гэж хэлнэ. Энэ сайн зүйл үү, муу зүйл үү? Энэ бол сайн зүйл биш, бахадмаар зүйл ч биш. Хүмүүс дэвшүүлэгдэх, хөгжүүлэгдэх талаар зөв ойлголт, хандлагатай байх ёстой; эдгээр асуудал дээр тэд өөрсдийн хүслийг дагалгүй, амбиц, хүсэлгүй байж, үнэнийг эрж хайх ёстой. Хэрвээ чи өөрийгөө хэв чанар сайтай гэж үздэг ч Бурханы гэр чамайг хэзээ ч дэвшүүлээгүй, чамайг хөгжүүлэх ямар ч төлөвлөгөөгүй бол бүү бухимд, бүү гомдоллож эхэл, зүгээр л үнэнийг эрэлхийлж, урагш тэмүүлэхэд анхаар. Чи бага зэрэг биеийн хэмжээтэй, бодитой ажил хийж чаддаг болох үед Бурханы сонгосон хүмүүс чамайг удирдагчаар аяндаа сонгоно. Хэрвээ чи өөрийгөө хэв чанар муутай, чамд дэвшүүлэгдэж, хөгжүүлэгдэх ямар ч боломж байхгүй, амбиц чинь биелэх боломжгүй гэж боддог бол энэ нь сайн зүйл биш гэж үү? Энэ чамайг хамгаална! Нэгэнт чи хэв чанар муутайгаас хойш чамайг удирдагчаараа сонгох харалган мунгинасан бүлэг хүмүүстэй таарах аваас чи халуун нүүрс дээгүүр алхах биш үү? Чи ямар ч ажил хийх чадваргүй, нүд, оюун ухаан чинь харалган. Чиний хийдэг бүхэн саад тотгор; үйлдэл бүр чинь ёрын мууд хүргэдэг. Чи одоогийн үүргийнхээ ажлыг сайн хийсэн нь дээр; ядаж л өөрийгөө шившиглэхгүй, мөн хуурамч удирдагч болж, далд шүүмжлэлийн бай болохоос дээр. Хүн өөрийнхөө хэр хэмжээг мэдэж, өөрийгөө бага зэрэг мэддэг байх ёстой; тэгвэл чи буруу замаар явж, ноцтой алдаа гаргахаас зайлсхийж чадна.

Та нар хуурамч удирдагч байхыг хүсэж байна уу, эсвэл жирийн дагагч байхыг хүсэж байна уу? (Жирийн дагагч.) Хэрвээ ах эгч нар чамайг сонговол оролдоод үз; магадгүй чамайг харах тэдний өнцөг өөрийнхөө талаарх чиний бодлоос илүү оновчтой байж болох юм. Хэрвээ ах эгч нар чамайг чадна гэж бодож байвал чи чадах бүхнээ хийх ёстой. Хэрвээ чи үнэхээр хамгийн сайнаараа хичээсэн ч ажилдаа бүтэлгүйтэж, улмаар нойр хоолноос гартлаа сэтгэл чинь түгшин шаналж, яаж зөв хийхээ зүгээр л мэдэхгүй байвал удирдагч, ажилчин байхаа боль—чамд энэ дэндүү хүнддэж байна. Хэрвээ чи үргэлжлүүлбэл хуурамч удирдагч болох магадлалтай тул даруй огцрох өргөдлөө бичиж, “Би хэв чанар муутай, бодитой ажил хийх чадваргүй учраас удирдагч хэвээр байвал удалгүй, гарцаагүй хуурамч удирдагч болж дуусна, тиймээс би огцрох, албан тушаалаасаа сайн дураараа буух хүсэлт гаргаж байна” гэж мэдэгдэх ёстой. Энэ бол хамгийн ухаалаг үйлдэл, хамгийн хийвэл зохих зүйл юм! Энэ бол ухаалаг хэрэг бөгөөд албан тушаал эзэлж, хуурамч удирдагч байснаас дээр. Хэрвээ чи өөрийгөө хэв чанар муутай, удирдагч байх чадваргүй гэдгээ маш сайн мэдэж байсан ч байр сууриа орхихыг тэвчиж чадахгүй, өөртөө “Би яагаад үүнийг хийж чадахгүй гэж? Хэн надад тусалж чадах вэ? Хэн нэгэн надад бүх төлөвлөгөө, стратегийг боловсруулж өгөөд, би удирдагчийн байр сууриа хадгалж үлдвэл ямар сайхан бэ! Яг одоо миний орыг авах тохиромжтой хүн байхгүй тул би л үргэлжлүүлэн удирдагч байж, ажилтайгаа буй өдөр бүр удирдагч байхын жаргалыг эдлэх боломжтой; ажлыг нь хийж чадахгүй байсан ч би удирдагч мөн, удирдагч байх нь жирийн ах эгч байснаас дээр. Бурханы гэр намайг халахгүй, ах эгч нар намайг зайлуулдаггүй л юм бол би огцрохгүй” гэж хэлдэг бол энэ нь зохистой юу? (Үгүй.) Яагаад зохисгүй гэж? (Энэ бол эрүүл ухаангүй хэрэг; би бодитой ажил хийх чадваргүй атлаа огцрохгүй бол чуулганы ажлыг л саатуулна.) Ингэж үйлдэх нь чуулганы ажлыг саатуулдаг—ингэх нь бусдыг, бас өөрийгөө хохироодог. Удирдагч байна гэж юу гэсэн үг болохыг чи мэдэх үү? Энэ нь чи олон хүний амь-оролттой шууд холбоотой, мөн тэд урдах замаараа яаж алхахтай чиний манлайлал шууд холбоотой гэсэн үг. Хэрвээ чи сайн удирдаж, тэднийг зөв замд оруулбал тэд зөв замд хөл тавьж чадна. Хэрвээ чи муу удирдаж, тэднийг шуудуунд оруулж, тэд чам шиг фарисай болбол чиний нүгэл агуу их болно! Чи энэ агуу их нүглийг үйлдсэний дараа юм ингээд дуусчихна гэж үү? Үүнийг чинь Бурхан тэмдэглэж авна! Чи хэв чанар муутай, хуурамч удирдагч, бодитой ажил хийх чадваргүй гэдгээ маш сайн мэдэж байсан атлаа алдаагаа хүлээн зөвшөөрч, огцролгүй, харин ч албан тушаалаасаа увайгүй зуурч, өөр хэнд ч тавьж өгдөггүй. Энэ бол нүгэл бөгөөд Бурхан үүнийг бүртгэх болно. Түүний бүртгэл нь ирээдүйд чамд сайн уу, муу юу? Чи асуудалд орох болно! Би чамд чин үнэнийг хэлье: Бурхан хүн нэг бүрийн ийм зүйлийн бүртгэлийг хөтөлж байдаг бөгөөд бүх зүйлийг тодорхой тэмдэглэсэн байдаг. Аврагдах замд чинь маш ноцтой зүйл тохиолдвол чамд үзүүлэх нөлөө нь асар их байх болно! Чи юу ч хийдэг бай, энэ замаар бүү яв, ийм төрлийн хүн бүү бай.

Бид төрөл бүрийн авьяастай хүмүүсийг дэвшүүлж, хөгжүүлэхтэй холбоотой хуурамч удирдагчдын зарим хэрэгжүүлэлт, илрэлийн талаар товч нөхөрлөлөө. Дүгнэж хэлбэл, хуурамч удирдагч төрлийн хүн бодитой ажил хийдэггүй, бодитой ажил хийх чадваргүй байдаг. Тэдний хэв чанар муу, нүд, оюун санаа нь харалган, асуудлыг олж илрүүлэх чадваргүй, янз бүрийн хүнийг нэвт харж чаддаггүй тул төрөл бүрийн авьяастай хүмүүсийг дэвшүүлж, хөгжүүлэх чухал ажлыг үүрч чаддаггүй. Иймээс тэд чуулганы ажлыг сайн хийх ямар ч аргагүй бөгөөд Бурханы сонгосон хүмүүсийн амь-оролтод нь олон бэрхшээл учруулна. Эдгээр хүчин зүйлийг бодолцон үзвэл хуурамч удирдагчид чуулганы удирдагч байхад тохирохгүй нь тодорхой байна. Чуулганы тодорхой ажлыг хийдэггүй, тодорхой ажлын зааварлагчидтай холбоо барьдаггүй учраас аль авьяастай хүн нь ямар ажил хийх чадвартайг, аль нь ямар ажилд тохирохыг, тэдний ажил зарчимд нийцэж байгаа эсэхийг ч мэддэггүй зарим хуурамч удирдагч байдаг. Иймээс тэд авьяас билигтэй хүмүүсийг дэвшүүлж, хөгжүүлж чаддаггүй. Тэгвэл ийм хүмүүс чуулганы ажлыг яаж сайн хийж чадах юм бэ? Хуурамч удирдагчид бодитой ажил хийж чаддаггүйн гол шалтгаан нь тэд хэв чанар муутай байдагт оршино; тэд юуг ч ялган таних чадваргүй, бодитой ажил гэж юу болохыг мэддэггүй. Энэ нь чуулганы ажлыг байнга зогсонги байдалд оруулж, гацаадаг. Эдгээр нь хуурамч удирдагчид бодитой ажил хийж чаддаггүйтэй шууд холбоотой. Ёрын муу хүмүүс, үл итгэгчдийг цэвэрлэж, хуурамч удирдагч, хуурамч ажилчдыг халах ёстой гэдгийг сүүлийн хэдэн жилд Бурханы гэр ахин дахин онцолсоор ирсэн. Яагаад янз бүрийн ёрын муу хүмүүс, үл итгэгчдийг цэвэрлэх ёстой вэ? Учир нь олон жил Бурханд итгэснийхээ дараа ч энэ хүмүүс үнэнийг огтхон ч хүлээн авдаггүй хэвээр бөгөөд аврагдах найдваргүй болох хэмжээнд хүрсэн байна. Яагаад бүх хуурамч удирдагч, хуурамч ажилчныг халах ёстой вэ? Учир нь тэд бодитой ажил хийдэггүй, үнэнийг эрэлхийлдэг хүмүүсийг хэзээ ч дэвшүүлдэггүй, хөгжүүлдэггүй; харин тэд зүгээр л үр дүнгүй зүтгэл гаргадаг. Энэ нь чуулганы ажлыг эмх замбараагүй, зогсонги байдалд ороход хүргэж, байгаа асуудлууд нь шийдэгдэлгүй сунжирч, мөн Бурханы сонгосон хүмүүсийн амь-оролтыг удаашруулдаг. Хэрвээ энэ бүх хуурамч удирдагч, хуурамч ажилчдыг халж, чуулганыг үймүүлдэг энэ бүх ёрын муу хүмүүс, үл итгэгчдийг цэвэрлэвэл чуулганы ажил аяндаа саадгүй явагдаж, чуулганы амьдрал аяндаа хавьгүй сайжирч, Бурханы сонгосон хүмүүс Бурханы үгийг хэвийн идэж, ууж, үүргээ гүйцэтгэж, Бурханд итгэх итгэлийн зөв замд орж чадна. Бурханы харахыг хүсдэг зүйл энэ юм.

Удирдагч, ажилчдын үүрэг хариуцлага (6)

Өнөөдөр бид удирдагч, ажилчдын хариуцлага, мөн хуурамч удирдагчдын төрөл бүрийн илрэлийн талаар үргэлжлүүлэн нөхөрлөнө. Өмнөх цуглаанаар бид удирдагч, ажилчдын үүрэг хариуцлагын 6-р зүйлийн талаар нөхөрлөсөн. Энэ зүйлийн гол агуулга юу вэ? (6-р зүйл бол “Үнэнийг эрэлхийлдэг хүн бүхэнд сургалтад хамрагдаж, аль болох хурдан үнэн-бодит байдалд орох боломж бүрдүүлэхийн тулд бүх төрлийн мэргэшсэн чадварлаг хүмүүсийг дэвшүүлж, хөгжүүлэх” явдал юм.) Өнгөрсөн удаад бид хүмүүсийг дэвшүүлж, хөгжүүлэх Бурханы гэрийн зарчмууд болон Бурханы гэр яагаад хүмүүсийг дэвшүүлж, хөгжүүлдэг талаар голчлон нөхөрлөсөн. Мөн өөр өөр төрлийн чадварлаг хүмүүсийг дэвшүүлж, хөгжүүлэх тухайд хуурамч удирдагчдад байдаг асуудлуудыг задлан шинжилсэн. Тэгвэл энэ хоёр зүйл дээр хуурамч удирдагчдын гол илрэлүүд юу вэ? Яагаад бид тэднийг хуурамч удирдагч гэж хэлдэг вэ? Үүнд үндсэн хоёр тал бий. Нэг тал нь хуурамч удирдагчид төрөл бүрийн хүмүүсийг дэвшүүлж, хөгжүүлэх, ашиглах зарчмуудыг ойлгодоггүй, эдгээр зарчмыг эрж хайдаггүй. Удирдагч, ажилчин болохын тулд хэв чанарын ямар талууд хүмүүст байх нь чухал гэдгийг, эсвэл ямар шалгуурыг хангах нь чухлыг тэд мэддэггүй. Үр дүнд нь тэд өөрсдийн үзэл, төсөөлөлд үндэслэн, хүмүүсийг ялгаж салгалгүйгээр ашигладаг. Өөр нэг ноцтой асуудал нь хүмүүсийг дэвшүүлж, хөгжүүлж, ашигласныхаа дараа тэд ажлыг нь хянан дагаж, шалгадаггүй, эсвэл хэр сайн ажиллаж байгаа, бодитой ажил хийж байгаа эсэх, хариуцлагаа биелүүлж чадаж байгаа эсэх, ёс жудаг нь ямар болох, хийж байгаа үүрэг нь өөрсдөд нь тохирч байгаа эсэхийг олж мэддэггүй, мөн дэвшүүлж, хөгжүүлж, ашиглаж байгаа хүмүүс нь стандартад тэнцэж, зарчимд нийцэж байгаа эсэхэд анхаарал хандуулдаггүй—тэд эдгээр зүйлийг хэзээ ч шалгадаггүй. Хуурамч удирдагчид зүгээр л хүмүүсийг дэвшүүлж, тэдэнд ажил зохицуулахад л болно, өөр илүү зүйл байхгүй, тэгэхэд л өөрсдийнх нь хариуцлага биелнэ гэж боддог. Хуурамч удирдагчид ажлаа ингэж хийдэг, мөн энэ бол ажиллах үеийнх нь тэдний хандлага, үзэл бодол юм. Тэгвэл хуурамч удирдагчдын энэ хоёр гол илрэл нь хүмүүсийг дэвшүүлж, хөгжүүлж, ашиглах тухайд тэд хариуцлагаа биелүүлдэггүй, биелүүлж чаддаггүй гэдгийг нотолж чадах уу? (Чадна.) Хуурамч удирдагчид ажлыг шалгадаггүй, өөр өөр төрлийн хүмүүсийг ажигладаггүй, үнэн болон зарчмын тухайд бүр ч нягт нямбай байдаггүй, янз бүрийн хүмүүсийн илрэл, байдлыг өөрсдийн ойлгодог үнэн, Бурханы гэрийн шаарддаг зарчмуудтай харьцуулдаггүй; бас янз бүрийн хүмүүсийн хүн чанар, давуу талууд нь хүмүүсийг ашиглахад Бурханы гэрээс шаарддаг зарчмуудтай нийцэж байгаа эсэхийг ялган таньж чаддаггүй. Эдгээр шалтгааны улмаас тэд хүмүүсийг дэвшүүлж, ашиглах, тэдэнд ажил зохицуулах тал дээр туйлын мунгинуу, хайнга байдаг бөгөөд хийдэг бүхэн нь үзэл, төсөөлөлдөө үндэслэн оромдох, өнгөц ажил хийх явдал юм. Ийм тохиолдолд хэрэв хуурамч удирдагчдаас хүн чанар, давуу талд нь тулгуурлан хүмүүсийг оновчтой, зохистойгоор ашиглахыг хүсвэл тэд ингэж чадах уу? (Үгүй, чадахгүй.) Хуурамч удирдагчдын хэв чанар ямархуу байдгийг одоохондоо түр хойш тавья. Тэдний ажилд ханддаг хандлага, ажил хийх арга зам, арга барил, бодитой ажил огт хийдэггүй, харин зөвхөн арын албаны ажлыг зохицуулж, өөрсдийг нь анхаарлын төвд оруулах өнгөц ажил хийдэг гэх баримт, хүмүүсийг үнэнээр хангах ажлыг огт хийдэггүй, асуудлыг шийдвэрлэхийн тулд үнэнийг хэрхэн ашиглахыг мэддэггүй гэх баримтыг л хар—хуурамч удирдагчид чуулганы бодитой ажлыг хийж чаддаггүйг батлахад энэ бүхэн хангалттай. Хуурамч удирдагчид бодитой ажил хийдэггүй, бодитой асуудлыг шийдвэрлэхийн тулд ах эгч нартай гүн гүнзгий харилцдаггүй, оронд нь өөрсдийгөө дээгүүрт тавьж, тушаал буулгадаг гэх баримтад үндэслэхэд л тэд Бурханы гэрт зориулан хүмүүсийг дэвшүүлж, хөгжүүлэхийн тулд чуулганы ажлыг бүх талаар сайн гүйцэтгэж чадахгүй гэдэг нь батлагдаж байна.

7-р зүйл: Өөр өөр төрлийн хүмүүсийг хүн чанар, давуу талд нь үндэслэн оновчтой хуваарилж, ашигласнаар хүн бүрийг хамгийн хэрэгтэй газар нь тавих (I хэсэг)

Хүн чанарт нь үндэслэн өөр өөр төрлийн хүмүүсийг оновчтой ашиглах нь

Өөр өөр төрлийн хүмүүсийг хэрхэн зохицуулж, ашиглах талаарх та нарын ойлголт юу вэ? (Дэвшүүлж, хөгжүүлж буй янз бүрийн хүмүүсээс Бурханы гэр өөр өөр стандарт шаарддаг бөгөөд хүмүүсийг дэвшүүлэх Бурханы гэрийн зарчим, стандартын дагуу хүмүүсийг дэвшүүлж, ашиглах ёстой. Хэрвээ зарим хүн удирдагч, ажилчин болоход тохиромжтой бол тэднийг удирдагч, ажилчин, зааварлагчаар хөгжүүлэх ёстой; хэрвээ зарим хүн тодорхой нэг салбарт мэргэжлийн давуу талтай бол тэдний гүйцэтгэх үүргийг мэргэжлийнх нь давуу талын дагуу зохицуулах ёстой, ингэснээр тэднийг оновчтой хуваарилж, ашиглана.) Нэмж хэлэх өөр хүн байна уу? (Өөр нэг зүйл бол хүн чанарт нь үндэслэн хүмүүсийг хэмжих явдал. Хэрвээ хэн нэгний хүн чанар харьцангуй сайн, үнэнийг хайрладаг, ухамсарлах чадвартай бол түүнийг дэвшүүлж, хөгжүүлэх хүний тоонд оруулж болно. Хэрвээ хүн чанар нь дундаж боловч давуу талтай, Бурханы гэрт үүрэг гүйцэтгэж, үйлчлэл үзүүлж чаддаг бол хамгийн үр дүнтэй байдлаар ашиглахын тулд ийм төрлийн хүнийг ч бас давуу талд нь тулгуурлан тохиромжтой үүрэгт томилж болно. Хэрвээ хүн чанар нэлээд муутай, саад тотгор, үймээн үүсгэж магадгүй бол тухайн хүнээр үүрэг гүйцэтгүүлэх нь нэмэр болохоос илүү нэрмээс болох тул түүгээр үүрэг гүйцэтгүүлэхээр зохицуулах нь тохиромжгүй.) Хэрвээ хүмүүсийг хүн чанарт нь үндэслэн ялгаж салгавал, тэд ёрын муу хүмүүс биш, саад тотгор, үймээн үүсгэдэггүй, нэг үүрэг гүйцэтгэж чаддаг л бол хүмүүсийг ашиглах Бурханы гэрийн зарчимд нийцэж байна. Ёрын муу хүмүүс, муу ёрын сүнснүүдээс гадна ашиглаж болохгүй өөр нэг төрөл бол оюуны чадамж дутмаг хүмүүс юм, өөрөөр хэлбэл, юу ч биелүүлдэггүй, юу ч хийж дуусгаж чаддаггүй, мэргэжил эзэмших чадваргүй, энгийн арын албаны ажлыг ч зохицуулж чаддаггүй, бүр биеийн хөдөлмөр ч хийж дөнгөдөггүй хүмүүс—оюуны чадамж, хүн чанар нь дутмаг хүмүүсийг ашиглаж болохгүй. Оюуны чадамж дутмаг гэдэг энэ ангилалд ямар хүмүүс багтдаг вэ? Хүний хэлийг ойлгодоггүй, цэвэр ойлголтгүй, юмыг байнга буруу ойлгодог, андуурдаг, асуултад ямар ч хамааралгүй хариулт өгдөг, тэнэг мулгуу, оюуны хомсдолтой хүмүүстэй адилхан төрлийн хүмүүс—тэд бол бүгд оюуны чадамж дутмаг хүмүүс юм. Мөн бүх төрлийн зүйлийг хэвийн хүмүүсээс өөрөөр ойлгодог туйлын утгагүй хүмүүс байдаг—тэдэнд ч бас оюуны чадамжийн асуудал бий. Тэгвэл оюуны чадамж дутмаг гэдэгт юу ч сурах чадваргүй байх багтдаг уу? (Тийм, багтдаг) Тэгвэл өгүүлэл бичиж сурч чадахгүй байх нь оюуны чадамж дутмагт тооцогдох уу? (Үгүй, тооцогдохгүй.) Ийм төрлийн хүмүүс тооцогдохгүй. Жишээ нь, дуулж бүжиглэх, компьютерын ур чадварт суралцах, гадаад хэл сурах зэрэг зүйлийг сурч чадахгүй байх нь оюуны чадамж дутмагт тооцогдохгүй. Тэгвэл ямархуу зүйлийг сурч чадахгүй байх нь оюуны чадамж дутмаг болохыг харуулдаг вэ? Жишээ нь зарим хүн бага зэрэг мэдлэгтэй ч бусадтай ярилцах үедээ хэл яриагаа хэрхэн цэгцтэй байлгахыг сурч чаддаггүй. Тэгвэл ийм төрлийн хүмүүс Бурханд итгэх үедээ үнэний талаар нөхөрлөж, залбирч, бусадтай хэвийн харилцаж чадах уу? (Үгүй, чадахгүй.) Оюун ухаанд нь нэг санаа байх үед, эсвэл нэг төрлийн байдалд байх үед, тэд бусадтай энэ талаараа илэн далангүй ярилцаж, шийдлийн замыг эрж хайхыг хүсэж, хэдэн өдөр зогсолтгүй эргэцүүлсэн ч хаанаас эхлэхээ, өөрийгөө хэрхэн илэрхийлэхээ мэддэггүй. Ам нээмэгцээ л будилж, мунгинасан байдлаар ярьдаг, ам нь үгэнд нь орохгүй байгаа мэт, бодол нь хаа сайгүй тэнэдэг. Жишээ нь, чи тэдэнд “Өнөөдөр цаг агаар сайхан, нартай байна” гэж хэлэхэд тэд “Өчигдөр бороо орсон, тэр зам дээр автомашины осол гарсан” гэж хариулдаг. Тэд ярилцаж буй хүмүүстэйгээ ойлголцдоггүй. Ийм хүн оюуны чадамж дутмаг уу? (Тийм.) Тухайлбал тэдний толгой өвдөж байхад нь юу болсныг асуувал тэд зүрх нь жаахан эвгүй байна гэж хариулдаг. Энэ хариулт тухайн асуулттай ямар ч холбоогүй байгаа биз дээ? (Тийм ээ, холбоогүй байна.) Энэ бол оюуны чадамж хэтэрхий дутмаг байгаа хэрэг юм. Ийм хүмүүс маш олон байдаг. Та нар жишээ хэлж чадах уу? (Зарим хүн асуултад хариулахдаа үргэлж сэдвээс хазайдаг, бусад хүмүүсийн асууж байгаа зүйлийг ерөөсөө ойлгодоггүй.) Ярианыхаа үеэр байнга сэдвээс хазайх нь оюуны чадамж дутмаг гэсэн үг. Мөн өөрийн хүн, гаднын хүн хоёрыг ялгаж чаддаггүй, заримдаа ярьж байхдаа өөрийн мэдэлгүй өөрийгөө бариад өгчихдөг хүмүүс бий—энэ ч бас оюуны чадамж дутмаг байдал юм. Жишээ нь зарим ах эгч үл итгэгч гэр бүлийн гишүүдтэйгээ хамт амьдардаг. Өнөөдүүл нь тэднээс “Та нарын бурхан юу хий гэж та нарт хэлдэг вэ?” гэж асуухад тэд “Бидний итгэдэг Бурхан үнэхээр сайн. Тэр бидэнд үнэнч шударга хүмүүс бай, хэнд ч худал хэлж болохгүй, хүн бүртэй шударга ярих ёстой гэж заадаг” хэмээн хариулдаг. Гаднаас нь харахад тэд Бурханы хийдэг ажлыг гэрчилж, Бурханыг алдаршуулж, сонсогчдоо итгэгчдийн талаар сайхан сэтгэгдэлтэй, тэдэнд итгэдэг болгож байгаа юм шиг сонсогддог ч үнэхээр тийм гэж үү? Үүнийг сонсоод шүтлэггүй хүмүүс юу гэж хэлэх вэ? Тэд “Танай Бурхан та нараас үнэнч шударга хүн бай гэж шаардсан юм бол бидэнд үнэнээр нь хэл: Танай чуулган хэр их мөнгөтэй вэ? Хэн хамгийн их өргөл өргөдөг вэ? Танай чуулганы удирдагч хэн бэ? Та нарт цуглаан хийдэг хэдэн газар байдаг вэ?” гэж асууна. Ингэж асуухад чи балмагдахгүй гэж үү? Ийм хүмүүс мулгуу биш гэж үү? Чи яагаад диаволууд, шүтлэггүй хүмүүст үнэнч шударга хүн байх тухай ярьдаг юм бэ? Үнэн хэрэгтээ чи Бурханы өмнө ч тийм ч үнэнч шударга хүн биш. Тэгвэл шүтлэггүй хүмүүстэй энэ талаар маш нухацтай ярьснаар чи өөрөөсөө урваагүй гэж үү? Энэ чинь өөртөө нүх ухаж, занга тавьж байгаа хэрэг биш үү? Чи тэнэг мулгуу биш гэж үү? Зүрх сэтгэлээ нээх гэж, эсвэл хэн нэгэнтэй үнэнч шударгаар ярих гэж байгаа бол хэнтэй ярьж байгаагаа бодолцох ёстой—хэрвээ тэр хүн чинь диавол эсвэл Сатан бол чи түүнд яг үнэндээ юу болж байгааг хэлж болох уу? Ийм хүмүүсийн хувьд “могой мэт ухаантай, тагтаа мэт гэм хоргүй” байж дадах шаардлагатай—энэ бол Бурханы хүн төрөлхтөнд сургасан сургаал. Тэнэг мулгуу хүмүүс үүнийг мэддэггүй. Тэд дүрэм журмыг баримталж, “Итгэгч бид маш үнэнч шударга, хэнийг ч хуурдаггүй. Шүтлэггүй хүмүүс та нар өөрсдийгөө хар, та нар худал хуурмагаар дүүрэн, харин бид бүгд үнэнч шударгаар ярьдаг” гэх мэт зүйл хэлдэг. Үнэнч шударгаар ярьсных нь дараа хүмүүс тэдний эсрэг ашиглах хөшүүрэгтэй болдог. Энэ нь тэд өөрийн талын хүн, гаднын хүн хоёрыг ялгаж чадахгүй байгаа хэрэг биш үү? Энэ нь ухаан дутаж байгаа хэрэг биш гэж үү? Тэд зарим хоосон сургаалыг ойлгодог ч яаж хэрэгжүүлэхээ мэддэггүй. Тэд зарим нэг уриа лоозон хашхирч, өөрсдийгөө үнэхээр сүнслэг гэж үздэг, мөн өөрсдийгөө үнэнийг ойлгодог, үнэн-бодит байдалтай гэж бодож, хаа сайгүй гайхуулдаг ч эцэст нь Сатанууд, диаволууд үүнийг өөрсдийнх нь эсрэг ашигладаг. Энэ бол оюуны чадамж дутмаг байдал юм.

Бид дөнгөж сая оюуны чадамж дутмаг хэд хэдэн төрлийн хүмүүсийн тухай ярилаа. Нэг төрөл нь хүний хэлийг ойлгодоггүй, бусдын хэлсэн үгийн чухал, гол санааг ойлгож, ухамсарлаж чаддаггүй хүмүүс; өөр нэг төрөл нь юу ч хийж чаддаггүй, яаж ч хийсэн зарчим, гол зүйлийг нь ухамсарлаж чаддаггүй тэнэг мулгуу хүмүүс; дараагийн төрөл нь бүх зүйлийн талаар туйлын муйхар, утгагүй үзэл бодолтой хүмүүс. Өөр нэг төрөл нь юу ч сурч чаддаггүй, бүр хэрхэн ярьж хөөрөхийг ч сурч чаддаггүй, бодол санаа, үзэл бодлоо бусдад ойлгогдохоор тодорхой илэрхийлэх ч чадваргүй хүмүүс; тэд бичиг үсэгт бага зэрэг тайлагдсан байдаг ч хэлэх зүйлээ толгой дотроо цэгцэлж, тодорхой ярьж чаддаггүй, зөв үзэл бодол илэрхийлж чаддаггүй, эсвэл юу ч хийж чаддаггүй. Эдгээр нь бүгд оюуны чадамж дутмаг хүмүүс юм. Ямар ч ур дүй, ур чадвар сурлаа гэсэн тэд үргэлж л зарчим, дүрмийг нь ухамсарлаж чаддаггүй. Хэдий хааяа нэг сайн ур дүй, ур чадвар гаргалаа ч тэр нь тохиолдлын хэрэг байдаг; яаж сайн хийснээ өөрсдөө ч мэддэггүй. Дараагийн удаа сайн хийж чадахгүй бол яагаад тэгснээ ч бас мэддэггүй. Тэд юу ч сурах эсвэл юунд ч чадварлаг болох чадваргүй. Хэрвээ тэднээс ямар нэг ур дүй эсвэл техникийн ур чадварт суралцахыг хүсвэл хэчнээн удаан сурсан ч зөвхөн онолыг нь ухамсарлах болно. Тэд олон жил номлол сонссон ч үнэнийг ойлгоогүй байдаг. Бурханы гэрийн үргэлж нөхөрлөдөг эдгээр үг, тодорхой мэдэгдлийг аваад зарчим, хэрэгжүүлэх зам болгон хувиргахыг тэднээс хүсвэл тэд үхтлээ ажилласан ч, тэдэнд яаж ч заасан тэгж чадахгүй. Энэ хүмүүсийн оюуны чадамж дутмагийг энэ нь нотолдог. Зарим хүн ямар нэг зүйлийг 50, 60 насандаа хийгээд 30 настайдаа хийсэнтэйгээ яг ижил үр дүнд хүрдэг, ямар ч ахиц гаргаагүй байдаг. Тэд насан туршдаа нэг ч зүйлийг амжилттай сурч чадаагүй. Тэд цаг заваа дэмий үрээгүй, маш анхааралтай байж, хүчин чармайлт гаргасан ч гэсэн юу ч сурч чадаагүй; энэ нь тэдний оюуны чадамж дутмагийг харуулдаг. Бидний нөхөрлөсөн зүйлд үндэслэвэл оюуны чадамж дутмаг гэх ойлголтын хүрээ илүү өргөн болсон, тийм биз дээ? Та нар өөрсдийгөө оюуны чадамж дутмаг гэж тооцох уу? (Тийм ээ.) Тодорхой хэмжээнд бага зэрэг тэгж тооцогдоно. Би яагаад ингэж хэлж байна вэ? Ихэнх хүн таван жил номлол сонссон ч үнэн гэж юу болохыг, Бурханы санаа зорилго юу болохыг ойлгоогүй хэвээр байдаг; зарим хүн 10 жил, бүр 20, 30 жил номлол сонссон ч үнэн-бодит байдал гэж юу болох, бичиг үсэг, хоосон сургаал гэж юу болохыг ойлгоогүй хэвээр байдаг ба ам нь хоосон сургаалаар дүүрэн, тэрийгээ гойд сайн чалчдаг—энэ бол оюуны чадамжийн асуудал юм. Үнэнийг ойлгох талаар одоохондоо түр орхиод, зарим гадаад зүйл болон хүний амьдралын суурь мэдлэгийн хувьд хүмүүс дараах илрэлүүдийг харуулдаг гэе: Тэд ямар нэг зүйлийг хэчнээн олон жил хийсэн ч бай, тэдний нөхцөл, байдал, ойлголт нь анх сурч эхэлж байсантай нь адилхан хэвээр үлддэг, тэднийг яаж ч чиглүүлж, сургасан, эсвэл тэд яаж ч хэрэгжүүлсэн, ямар ч ахиц гарахгүй хэвээр байдаг. Энэ бол оюуны чадамж дутмаг байдал юм.

Хүн чанартай эсэхэд нь үндэслэн хүмүүсийг сонгож, ашиглах нь зарчимтай нийцдэг; тэгвэл Надад хэл дээ, хүн чанар муутай, оюуны чадамж дутмаг, эсвэл муу ёрын сүнснүүдийн ажилтай хүмүүсийг бид хөгжүүлж, ашиглах ёстой юу? Яавч болохгүй. Хүмүүсийг ашиглах Бурханы гэрийн зарчимд нийцдэггүй энэ хэдэн төрлийн хүнийг эс тооцвол, бусад ихэнх хүнийг хүн чанарт нь үндэслэн оновчтой ашиглаж болно. Муу ч биш, сайн ч биш дунд зэргийн хүн чанартай хүмүүсийг багийн ердийн гишүүн болгож болно. Нэлээд сайн хүн чанартай, нэлээд ухаалаг, мөс чанартай, эерэг зүйлсийг хайрладаг, тун шулуун шударга, шударга ёсны мэдрэмжтэй, Бурханы гэрийн ашиг сонирхлыг хамгаалж чаддаг хүмүүсийг хөгжүүлж, ашиглахад онцгой анхаарал хандуулах хэрэгтэй. Тэднийг удирдагч юм уу багийн удирдагч болгон хөгжүүлж, ашиглах уу, эсвэл чухал ажил хийлгэх үү гэдэг нь тэдний хэв чанар, давуу талаас шалтгаална. Энэ бол хүн чанарт нь үндэслэн өөр өөр төрлийн хүмүүсийг хэрхэн ашиглахыг дэнслэх явдал юм.

Төрөл бүрийн хүмүүсийг давуу талд нь үндэслэн оновчтой ашиглах нь

Өөр өөр төрлийн хүмүүсийг давуу талд нь үндэслэн хэрхэн ашиглах тухай цааш ярилцацгаая. Хэв чанараас гадна, зарим хүн жаахан мэргэжлийн ур чадвартай, түүндээ гаргууд байдаг. “Давуу тал” гэж юу гэсэн үг вэ? (Хөгжим зохиох, хөгжмийн зэмсэг тоглох, эсвэл зураг зурж чаддаг байх гэх мэт тусгай салбарт ур чадвартай байх.) Хөгжмийн онол ойлгодог байх, дүрслэх урлаг, бүжиг, бичвэр зэрэг нь бүгд давуу тал юм. Жүжиглэх, найруулах нь кино продакшнтай холбоотой давуу тал, орчуулга нь хэл шинжлэлийн давуу тал, видео продакшн, тусгай эффект ч бас тодорхой салбаруудын давуу тал юм. Бид давуу талын тухай ярихдаа чуулганы үндсэн ажилтай холбоотой мэргэжлийн ур чадваруудыг хэлж байгаа юм. Зарим хүн аль хэдийнээ суурь түвшний чадвартай байдаг бол зарим хүн Бурханы гэрт ирснийхээ дараа суралцдаг. Хэрэв хүн суурь чадвартай ч түүний хүн чанар стандартад нийцэхгүй, оюуны чадамж дутмаг, муу хүн эсвэл муу ёрын сүнстэй хүн бол түүнийг ашиглаж болохгүй. Хүн чанар нь стандартад нийцдэг, Бурханы гэрт хэрэгтэй давуу талтай бол түүнийг дэвшүүлж, хөгжүүлж, ашиглаж, давуу талд нь тохирсон, эсвэл мэргэжлийн ур чадвартай нь холбоотой багт томилж, шууд ажиллуулж эхэлж болно. Зарим хүн хараахан мэргэжлийн давуу талтай болоогүй ч сурах хүсэлтэй, бас маш хурдан суралцдаг. Хэрэв хүн чанар нь стандартад нийцэж байвал Бурханы гэр тэднийг хөгжүүлж, сурах нөхцөлийг нь бүрдүүлж өгч болно, ийм хүмүүсийг бас ашиглаж болно. Дүгнэж хэлэхэд үүргийн хуваарилалт нь хүмүүсийн хэв чанар, давуу талд үндэслэдэг бөгөөд өөр өөр давуу талтай хүмүүсийг аль болох өөрсдийнх нь мэргэжлийн чиглэлээр ажиллуулахаар зохицуулах ёстой, ингэснээр тэд давуу талаа бүрэн ашиглаж чадна. Хэрэв давуу тал нь Бурханы гэрт цаашид хэрэггүй болсон бол тухайн хүний хэв чанар, хүн чанарт үндэслэн хийж чадах ажлыг нь хийлгэхээр зохицуулж болно; үүнийг хүмүүсийг оновчтой ашиглах гэж нэрлэдэг. Хэрэв Бурханы гэрт түүний давуу тал хэрэгтэй хэвээр байвал тухайн хүнийг энэ чиглэлээр нь үүргийг нь үргэлжлүүлэн гүйцэтгүүлэх ёстой бөгөөд энэ мэргэжлээр хэтэрхий олон хүн ажиллаагүй л бол дур зоргоороо шилжүүлж болохгүй, харин хэт олон хүн ажиллаж байгаа тохиолдолд мэргэжилдээ хамгийн чадваргүй хүмүүсийг өөр үүрэгт ахин томилж, тоог цөөлөх ёстой; энэ нь хүмүүсийг оновчтой ашиглаж буй хэрэг юм.

Ямар ч онцгой ур чадваргүй тодорхой нэг төрлийн хүн байдаг—тэд бага зэрэг нийтлэл бичиж чадна, дуулж байхдаа өнгөө барьж чадна, юм яаж хийхийг сурч чадна, гэхдээ эдгээр зүйл дээр онцгой сайн биш. Тэд юунд гойд сайн бэ? Тэд бага зэрэг хэв чанартай, харьцангуй шударга ёсны мэдрэмжтэй, хүмүүсийг шүүж, ашиглах талаар бага зэрэг нүдтэй байдаг. Түүнээс гадна хамгийн гол нь зохион байгуулах ур чадвартай. Тийм хүнд нэг ажил, даалгавар өгвөл тэр хүн хүмүүсийг зохион байгуулж, ажиллуулж чадна. Үүний зэрэгцээ ажлын чадамжтай; өөрөөр хэлбэл, хэрэв чи түүнд ажил даалгавал тэр ажлаа сайн хийж, дуусгаж чаддаг. Түүний оюун санаанд үе шат, бүтэц бүхий төлөвлөгөө байдаг. Тэр хүмүүсийг хэрхэн ашиглахаа, цагийг хэрхэн хуваарилахаа, уг ажилд хэнийг ашиглахаа мэддэг. Асуудал гарвал хэрхэн хүн бүртэй хэлэлцэж шийдвэрлэхээ мэддэг. Ийм хүн энэ бүх зүйлийг хэрхэн тэнцвэржүүлж, шийдвэрлэхээ мэддэг. Ийм хүн ажлын чадамжтай төдийгүй бас харьцангуй сайн ярьдаг. Яриа нь тодорхой, эмх цэгцтэй, бусдыг будлиулдаггүй. Тэднийг ажил хуваарилахад хүн бүр тодорхой ойлгож, хүн тус бүр юу хийх ёстойг мэддэг; хэн ч хий дэмий суудаггүй, ажилд алдаа эндэгдэл гардаггүй. Тэд ажлын нарийн ширийнийг тайлбарлахдаа ч мөн харьцангуй тодорхой, эмх цэгцтэй байдаг, илүү төвөгтэй асуудал дээр дүн шинжилгээ, нөхөрлөл санал болгож, нарийн ширийнийг нь жагсаадаг, ингэснээр хүн бүр асуудлыг ойлгож, ажлаа хэрхэн хийх, яаж явуулах ёстойгоо мэдэж авдаг. Үүнээс гадна, тэд яаж үйлдвэл сул талтай байж магадгүйг, ажлын ямар арга барил үр ашигт нөлөөлөхийг, ажлын явцад хүмүүс юуг анхаарах ёстой гэх мэт зүйлийн талаар нөхөрлөж чаддаг. Өөрөөр хэлбэл, тэд ажиллаж эхлэхээсээ өмнө бусдаас ихийг боддог—тэд бусдаас илүү нарийн, илүү бодитой, илүү цогц байдлаар боддог. Нэг талаар тэд оюун ухаантай, нөгөө талаар цэцэн цэлмэг үгтэй. Оюун ухаантай гэдэг нь аливаа зүйлийг үе шаттай, төлөвлөгөөний дагуу, маш тод томруун цэгцтэй байдлаар хийдэг гэсэн үг. Цэцэн цэлмэг үгтэй гэдэг нь тэд оюун санаан дахь бодол, төлөвлөгөө, тооцооллоо үг хэл ашиглан тодорхой, ойлгомжтой илэрхийлж чаддаг, яаж энгийн, товчхон ярихаа мэддэг, ингэснээр сонсогчдоо будилуулдаггүй гэсэн үг. Тэд өөрсдийгөө тов тодорхой, яг таг, үнэн зөв, тохиромжтой хэлээр илэрхийлдэг. Цэцэн цэлмэг үгтэй байх гэж үүнийг хэлнэ. Ийм хүмүүс цэцэн цэлмэг үгтэй, ажлын чадамжтай, зохион байгуулах чадвартай, дээр нь нэмээд хариуцлагын мэдрэмжтэй, харьцангуй шударга ёсны мэдрэмжтэй байдаг. Тэд бялдууч, энхийг сахиулагч биш. Ёрын муу хүмүүс чуулганы ажилд саад, үймээн учруулж байгааг эсвэл хийвэл зохих ажлаа хийдэггүй, зальжин байдлаар үйлддэг тэнэг мулгуу, өөдгүй хүмүүсийг харвал тэд уурлаж, дургүйцэж, ийм асуудлыг шуурхай шийдвэрлэж, зохицуулж, Бурханы гэрийн ажил, ашиг сонирхлыг хамгаалж чаддаг. Хариуцлагын мэдрэмжтэй, шударга ёсны мэдрэмжтэй байх—эдгээр илрэл нь ийм төрлийн хүний хүн чанарын онцгой шинжүүд мөн биз дээ? (Мөн.) Ийм хүмүүс нийгмийн харилцаанд сайн биш байж магадгүй, эсвэл тодорхой нэг мэргэжлийн ур чадварын хувьд төдийлөн чадварлаг биш байж магадгүй ч хэрэв Миний сая дурдсан шинж чанаруудыг эзэмшсэн бол тэднийг удирдагч, ажилчнаар хөгжүүлж болно. Эдгээр онцлог шинж нь бас тэдний давуу тал юм, өөрөөр хэлбэл, тэд цэцэн цэлмэг үгтэй, ажлын чадамжтай, зохион байгуулах ур чадвартай, бас харьцангуй шударга ёсны мэдрэмжтэй байдаг. Шударга ёсны мэдрэмжтэй байх нь маш чухал. Ёрын муу хүмүүс, антихристүүд шударга ёсны мэдрэмжтэй байдаг уу? (Үгүй, тэгдэггүй.) Антихристүүд хорон муу уг чанартай байдаг; тэдний хувьд шударга ёсны мэдрэмжтэй байх боломжгүй. Өөр нэг чухал зүйл бол ийм төрлийн хүн сүнслэг ойлголттой, үнэнийг ухамсарлах чадвартай байдаг; энэ нь тэдний хэв чанартай холбоотой. Ийм төрлийн хүний давуу тал нь Миний сая дурдсан хүн чанарын онцлог шинжүүд болон авьяасыг хэлдэг, нэмээд үнэнийг ухамсарлах чадвартай байх, чуулганы төлөө ачаа үүрдэг байх, ажлын чадамжтай байх гэсэн гурван стандарт бий. Ийм хүмүүсийг удирдагч болгон хөгжүүлж болно; үүнд ямар ч асуудал байхгүй. Оюун ухаан, хэв чанартай байхаас гадна удирдагч хүн үнэнийг ухамсарлах чадвартай, ажилдаа зохион байгуулах ур чадвартай, ажлын чадамжтай, түүнчлэн цэцэн цэлмэг байх ёстой. Зарим хүн маш сайн хэв чанартай, сүнслэг ойлголттой байдаг ч цуглаан дээр нөхөрлөх цаг болоход хэлэх гэсэн зүйл нь эмх замбараагүй, үг хэлээ цэгцлэх ямар ч чадваргүй, хэлж байгаа нь ямар ч логикгүй байдаг. Ийм хүмүүсийг удирдагч болгон хөгжүүлж болох уу? (Үгүй, болохгүй.) Зарим хүн маш цөөн хүнтэй л ярьж дөнгөдөг; тэд зарим байдал, үзэл бодол, үнэний талаарх ойлголтыг нөхөрлөж, бусдыг дэмжиж, хангаж, тусалж чаддаг ч олон хүний дунд ярьж зүрхэлдэггүй, айдаст автаж, бүр уйлах шахтлаа сандардаг. Ийм хүмүүсийг хөгжүүлж болох уу? Нэлээд сул дорой, хулчгар хүн чанартай, тайзнаас аймтгай ийм төрлийн хүмүүсийн хувьд, хэрэв тэд удирдагч байхуйц хүн чанар, давуу тал, ухамсарлах чадвартай бол тэднийг багийн удирдагч юм уу чуулганы удирдагч болгохоор хөгжүүлж болно. Эхлээд тэднийг зүгээр л хөгжүүлж, сурга; тодорхой хугацаанд туршлага хуримтлуулсныхаа дараа мэдлэгтэй болж, арай илүү зоригтой болж, ярихаас айх юм уу тайзны айдаст автахаа болино. Дүгнэж хэлбэл бидний сая нөхөрлөсөн хүн чанарын онцлог шинж, давуу талуудтай хүмүүсийн хувьд хүн чанар нь стандартад нийцэж л байвал тэднийг удирдагч болгохоор хөгжүүлж болно. Өнгөрсөн удаад бидний ярьсанчлан, удирдагчаар хөгжүүлэгдэхийн тулд хүн заавал бүх үнэнийг ойлгож, Бурханыг дуулгавартай дагаж чаддаг, Бурханаас эмээдэг зүрх сэтгэлтэй гэх мэт байх албагүй. Эдгээр шалгуурыг заавал хангасан байх албагүй. Хэрэв хүн тодорхой хэв чанартай, сүнслэг ойлголттой, үнэнийг хүлээн авч чаддаг бол түүнийг дэвшүүлж, хөгжүүлж болно. Энэ нь хүмүүсийг оновчтой ашиглаж байгаа хэрэг биш үү? (Мөн.) Хамгийн чухал шалгуур бол тухайн хүний хүн чанар стандартад нийцэж байгаа эсэх юм.

Зарим хүн Миний хэлснийг сонсоод, удирдагч байх шалгуурыг аль хэдийн хангасан тул өөрийг нь дэвшүүлэх ёстой гэж үздэг. Энэ нь тэдний буруу ойлголт биш гэж үү? Удирдагч байна гэдэг ийм энгийн хэрэг үү? Тэд “Би үнэхээр зохион байгуулалттай, зохион байгуулах ур чадвартай, бас цэцэн цэлмэг үгтэй болохоор хамгийн ярвигтай зүйлсийг тодорхой тайлбарлаж чаддаг, тэгтэл Бурханы гэр яагаад намайг дэвшүүлэхгүй байна вэ? Ах эгч нар яагаад намайг удирдагчаар сонгохгүй байна вэ? Дээд түвшний удирдагчид яахаараа чадвартай гэдгийг минь харж чаддаггүй байна аа?” гэж боддог. Битгий санаа зов. Хэрэв чи үнэхээр удирдагч, ажилчин байх шалгуурт нийцдэг бол эрт орой хэзээ нэгэн цагт дэвшиж, өөрийгөө сургах боломж олдоно. Одоо хамгийн чухал нь чи үнэнийг хэрэгжүүлэх, ажил хэргийг зарчмын дагуу зохицуулах тал дээр асар их сургуулилт хийж, бусдад идэвх санаачилгатайгаар тусалж, Бурханы сонгосон хүмүүст бодитой асуудлыг шийдвэрлэж өгөх ёстой. Бурханы сонгосон хүмүүс хэв чанар сайтай, бодитой асуудлыг шийдвэрлэж чаддаг гэдгийг чинь хараад чамайг санал болгож, сонгоно. Хэрэв чи идэвх санаачилга гаргаж, бага зэрэг бодитой ажил хийлгүйгээр зүгээр л нэг өдөр гэнэт удирдагчаар сонгогдоно, эсвэл Дээрх чамайг онцлон дэвшүүлнэ гэж хүлээж байгаа бол тийм зүйл хэзээ ч болохгүй. Чи хүн бүрд харуулахын тулд жаахан бодитой ажил хийх ёстой; хүн бүр давуу талыг чинь харж, чамайг дэвшүүлж, хөгжүүлж, ашиглах ёстой хүн байна гэж бодмогцоо аяндаа чамайг санал болгож, сонгоно. Хэрэв чи яг одоо өөрийгөө удирдагч байхад тохирно гэж бодож байгаа ч хэн ч чамайг сонгоогүй, Бурханы гэр чамайг дэвшүүлээгүй бол яагаад тэр юм бол? Нэг зүйл тодорхой байна: Чи ах эгч нарын нүдэнд хараахан хүлээн зөвшөөрөгдөөгүй байна. Магадгүй энэ нь чиний хүн чанар, эсвэл эрэлхийлэл, эсвэл чиний давуу тал, хэв чанараас болсон байх. Хэрвээ ах эгч нар энэ талуудын аль нэгийг хүлээн зөвшөөрдөггүй эсвэл сайшаадаггүй бол чамайг сонгохгүй, санал болгохгүй. Тиймээс чи шаргуу ажиллаж, эрэлхийлж, сургуулилт хийсээр байх ёстой бөгөөд үнэнийг жинхэнээсээ ойлгож, хэрэг явдлыг зарчмын дагуу зохицуулж чаддаг болох үед чинь хүмүүс аяндаа чамайг санал болгож, сонгоно; нөхцөл нь бүрдэхэд болох юм болдгоороо болно. Удирдагч болохыг байнга тэсэн ядан хүлээж, энэ тухай цаг үргэлж бодох хэрэггүй; энэ бол хэрээс хэтэрсэн хүсэл юм. Чи энгийн зүрх сэтгэлтэй байж, үнэнийг эрэлхийлдэг хүн байж, Бурханы санаа зорилгыг бодолцон үзэж, дуулгавартай, тэвчээртэй байж сурах ёстой. Удирдагч болохыг сохроор эрэлхийлж болохгүй; энэ бол амбиц бөгөөд зөв зам биш. Чи цаг үргэлж ийм амбиц, хүсэл тээх ёсгүй. Үнэхээр хэв чанартай байсан ч гэсэн чи үнэн-бодит байдалд орох хүртлээ хүлээх ёстой, тэгж байж л удирдагч эсвэл ажилчнаар үйлчлэх ажилд тэнцэж чадна. Хэрэв чи үнэнийг ойлгодоггүй, үнэнийг хэрхэн хэрэгжүүлэхээ мэдэхгүй бол удирдагч эсвэл ажилчнаар сонгогдлоо ч ямар ч бодитой ажил хийж чадахгүй бөгөөд чөлөөлөгдөж, таягдан хаягдах ёстой болно, ийм зүйл байнга тохиолддог. Чи өөрийгөө удирдагч болоход тохирно, удирдагч байх авьяас чадвар, хэв чанар, хүн чанартай гэж боддог ч Бурханы гэр чамайг дэвшүүлээгүй, ах эгч нар чамайг сонгоогүй бол чи энэ явдалд хэрхэн хандах ёстой вэ? Чиний дагаж болох хэрэгжүүлэлтийн нэг зам бий. Чи өөрийгөө сайтар таньж мэдэх ёстой. Хамгийн гол нь хүн чанарт чинь асуудал байна уу, завхарсан зан чанарын чинь зарим талын илчлэл хүмүүсийг зэвүүцүүлдэг үү; эсвэл чи үнэн-бодит байдалгүй, бусдад үнэмшилгүй санагддаг уу, эсвэл үүргийн чинь гүйцэтгэл стандартад тэнцэхгүй байна уу гэдгийг хар. Чи энэ бүх зүйлийг эргэцүүлж, яг хаана дутуу дулимаг байгаагаа мэдэх ёстой. Хэсэг хугацаанд эргэцүүлж, асуудлаа олж мэдсэнийхээ дараа чи үүнийг шийдвэрлэхийн тулд үнэнийг даруй эрж хайж, үнэн-бодит байдалд орж, өөрчлөгдөж, өсөхөөр чармайх ёстой. Тэгж гэмээ нь эргэн тойрны чинь хүмүүс үүнийг хараад, “Одоо тэр өмнөхөөсөө хамаагүй дээрдсэн. Няхуур ажиллаж, мэргэжилдээ нухацтай ханддаг, үнэн-зарчимд онцгой анхаарал хандуулдаг. Тэр юмыг адгуу, хааш яаш хийдэггүй, ажилдаа илүү ухамсартай, хариуцлагатай ханддаг. Тэр хааяа хааяа сайрхаж, өөрийгөө байнга гайхуулдаг байсан ч одоо хавьгүй илүү дуугүй болж, ихэрхэг байхаа больсон. Хэдэн юм хийж чаддаг байлаа ч энэ талаараа бардамнадаггүй, ямар нэг зүйлийг дуусгахдаа буруу хийхээс айж, ахин дахин эргэцүүлдэг. Тэр урьдынхаасаа хавьгүй илүү болгоомжтой авирладаг, Бурханаас эмээдэг сэтгэлтэй—хамгийн гол нь үнэний талаар нөхөрлөж, цөөн хэдэн асуудлыг шийдэж чадна. Тэр үнэхээр өсжээ” гэж хэлнэ. Чамтай хэсэг зуур харилцсан эргэн тойрны чинь хүмүүс илт өөрчлөгдөж, өссөнийг чинь олж мэднэ; чи өдөр тутмын амьдрал, биеэ зөв авч явах байдал, хэрэг явдлыг шийдвэрлэж байгаа байдал, ажилдаа хандах хандлага, үнэн-зарчмуудад хандах хандлагадаа өмнөхөөсөө их хүчин чармайлт гаргаж, үг яриа, үйлдэлдээ илүү нягт нямбай болно. Ах, эгч нар энэ бүхнийг хараад, нухацтай авч үзнэ. Тэгвэл чи магадгүй дараагийн сонгуульд нэр дэвшиж чадах бөгөөд удирдагчаар сонгогдох найдвар бий болно. Хэрэв чи зарим чухал үүргийг үнэхээр биелүүлж чадвал Бурханы ерөөлийг хүртэнэ. Чи үнэхээр ачаа үүрдэг, тийм хариуцлагын мэдрэмжтэй, ачаа үүрэхийг хүсдэг бол бушуухан өөрийгөө дадлагажуул. Үнэнийг хэрэгжүүлэхэд анхаарлаа төвлөрүүлж, зарчимтай үйлддэг бол. Нэгэнт амийн туршлагатай болж, гэрчлэлийн нийтлэл бичиж чаддаг болбол чи үнэхээр өссөн байх болно. Хэрэв чи Бурханыг гэрчилж чадвал Ариун Сүнсний ажлыг олж авч чадах нь гарцаагүй. Ариун Сүнс чам дээр ажиллаж байгаа бол Бурхан чамайг ивээн харж байна гэсэн үг бөгөөд Ариун Сүнсний удирдамжтайгаар чиний боломж удахгүй ирнэ. Чи одоо ачаа үүрч байж магадгүй ч чиний биеийн хэмжээ хангалтгүй, амийн туршлага чинь хэтэрхий гүехэн тул удирдагч болсон ч гэсэн бүдэрч унах магадлалтай. Чи амь-оролтыг эрэлхийлж, хэрээс хэтэрсэн хүслээ эхлээд шийдвэрлэж, дуртайяа дагагч байж, Бурханы зохион байгуулж, зохицуулдаг юунд ч гомдоллох үг хэлэлгүйгээр Бурханыг үнэхээр дуулгавартай дагадаг болох ёстой. Ийм биеийн хэмжээтэй болох үед чиний боломж гарч ирнэ. Хүнд ачаа үүрэхийг хүсэж, энэ ачааг үүрч байгаа чинь сайн зүйл. Чи ахиц гаргахаар чармайдаг идэвх санаачилгатай зүрх сэтгэлтэй бөгөөд Бурханы санаа зорилгыг бодолцон үзэж, Бурханы хүслийг дагахыг хүсдэг гэдгийг энэ нь харуулдаг. Энэ бол амбиц биш, харин жинхэнэ ачаа юм; энэ бол үнэнийг эрэлхийлдэг хүмүүсийн хариуцлага, эрэлхийллийнх нь зорилго юм. Чи аминч сэдэлтэй биш, өөрийнхөө төлөө байдаггүй, харин Бурханыг гэрчилж, сэтгэл хангалуун байлгахын төлөө байдаг—энэ бол Бурханы хамгийн их ерөөдөг зүйл бөгөөд Бурхан чамд тохирсон зохицуулалтыг хийнэ. Одоохондоо чи амь-оролтоо эрэлхийлэхэд анхаарч, эхлээд үүргээ сайн гүйцэтгэ, дараа нь туршлагын гэрчлэлийн хэдэн нийтлэл бичиж Бурханыг гэрчил. Хэрэв гэрчлэл чинь жинхэнэ, бодит бол тэрийг уншсан хүмүүс чамайг биширч, чи тэдэнд таалагдана, мөн тэд чамтай харилцаж, чамайг санал болгоход бэлэн болно, ийнхүү чиний боломж ирнэ. Тиймээс боломж ирэхээс өмнө чи үнэнээр өөрийгөө заавал зэвсэглэх ёстой. Эхлээд бодит туршлагатай бол, тэгээд чи аяндаа жинхэнэ гэрчлэлтэй болно; үүргийн чинь үр дүн улам бүр сайжирна, тэр үед чи хүссэн ч нуугдаж чадахгүй, эргэн тойрны чинь ах эгч нар чамайг санал болгоно. Учир нь үнэн-бодит байдалтай хүмүүс Бурханы гэрт төдийгүй Бурханы сонгосон хүмүүст ч хэрэгтэй; хүн бүр үнэн-бодит байдалтай хүмүүстэй харилцах дуртай, хүн бүр үнэн-бодит байдалтай найз нөхөдтэй байх дуртай. Хэрэв чи ийм түвшинд туршлагажиж, жинхэнэ гэрчлэлтэй, үнэн-бодит байдалтайг чинь хүн бүр харж, хүлээн зөвшөөрвөл чи хүссэн ч удирдагч болохоос зайлсхийж чадахгүй, ах эгч нар чамайг сонгох гэж зүтгэсээр байх болно. Тийм биш гэж үү? Үрэлгэн хүү эргэн ирж, Бурхан руу буцаж очиход Бурхан баярлаж, аз жаргалтай болж, зүрх сэтгэл нь тайвширдаг. Үнэн-бодит байдалтай хүний хувиар чи яаж Бурханд ашиглагдахгүй байж болох юм бэ? Энэ бол боломжгүй зүйл. Бурханы санаа зорилго бол Өөрийг нь гэрчилж чадах илүү олон хүнийг олж авах явдал; Өөрийг нь хайрладаг бүх хүнийг төгс болгож, Өөртэй нь нэгэн зүрх сэтгэл, санаатай бүлэг хүмүүсийг аль болох хурдан бий болгох явдал юм. Тиймээс Бурханы гэрт үнэнийг эрэлхийлдэг бүхэн асар их ирээдүйтэй байдаг ба Бурханыг чин сэтгэлээсээ хайрладаг хүмүүсийн хэтийн ирээдүй хязгааргүй байдаг. Хүн бүр Бурханы санаа зорилгыг ойлгох ёстой. Ийм ачаатай байх нь үнэндээ эерэг зүйл бөгөөд мөс чанар, эрүүл ухаантай хүмүүст байх ёстой зүйл боловч хүн бүр хүнд ачаа үүрч чаддаг байх албагүй. Энэ ялгаа хаанаас гардаг вэ? Чиний давуу тал, чадвар ямар ч бай, IQ чинь хэчнээн өндөр ч бай, хамгийн чухал нь чиний эрэлхийлэл, алхаж буй зам юм. Хэрвээ хүн чанар чинь стандартад нийцсэн, тодорхой хэв чанартай ч чи үнэнийг эрэлхийлдэг хүн биш, ердөө л хүн чанар сайтай, бага зэрэг ачааны мэдрэмжтэй хүн бол чуулганы удирдлагын ажлыг сайн хийж чадах уу? Үнэнийг ашиглан асуудлыг шийдэж чадна гэсэн баталгаа өгөх үү? Хэрвээ чи баталгаа өгч чадахгүй бол ажилдаа чадваргүй хэвээрээ байна. Чи удирдагчаар сонгогдож, томилогдсон ч гэсэн уг ажлыг хийж чадахгүй хэвээр байх болно, тэгвэл энэ нь ямар хэрэг байх вэ? Энэ нь чиний нэрэлхүү занг хангаж болох ч ах эгч нарт хохирол учруулж, чуулганы ажлыг саатуулна. Харин чи удирдагч, ажилчин болох шалгуурыг хангадаг, үнэнийг эрэлхийлдэг хүн бөгөөд тодорхой хэмжээний туршлагын гэрчлэлтэй бол гарцаагүй удирдлагын ажлыг сайн хийж чадна, учир нь чи туршлагын гэрчлэлтэй, үнэнийг ойлгодог, чуулганы удирдагч байх хүнд ачааг үүрч чадах хүн мөн. Хүн чанар чинь стандартад нийцдэг, бас тодорхой давуу талтай байх нь зүгээр л Бурханы гэрийн дэвшүүлж, хөгжүүлж, ашиглах үндсэн шалгуур юм, харин удирдлагын ажлыг сайн хийж чадах эсэх чинь бодитой туршлага, үнэн-бодит байдалтай эсэхээс чинь шалтгаална—энэ хамгийн чухал юм. Зарим хүн зөв хүн бөгөөд үнэнийг эрэлхийлдэг боловч дөнгөж гурваас таван жил итгэсэн, бодит туршлагагүй байдаг. Ийм хүмүүс чуулганы удирдлагын ажлыг сайн хийж чадах уу? Тэд уг ажилд чадварлаг байхгүй л болов уу даа. Тэд юугаараа дутуу дулимаг вэ? Тэд бодит туршлагаар дутмаг, үнэнийг хараахан ойлгож аваагүй. Тэд олон бичиг үсэг, хоосон сургаал ярьж чаддаг байлаа ч гэсэн үнэнийг ашиглан асуудлыг шийдэх нь тэдний хэрээс хэтэрсэн зүйл хэвээр байдаг. Иймээс тэд удирдлагын ажилд тэнцэхгүй хэвээр бөгөөд үнэнийг ойлгож, үнэн-бодит байдалд орохын тулд үргэлжлүүлэн дадлагажих хэрэгтэй. Тухайлбал хүн чанар нь стандартад нийцсэн, нэлээн үнэнч шударга, худал хэлж, хуурах нь ховор, саад болж, үймүүлэлгүйгээр үүргээ гүйцэтгэдэг ч үнэнийг эрэлхийлэхдээ тааруу хүнийг аваад үз; ийм хүнийг удирдагч эсвэл ажилчин болгон хөгжүүлж болох уу? Энэ маш хэцүү байх болно. Харин дэвшүүлж, хөгжүүлж, ашиглах шалгуурт нийцдэг ч үнэнийг эрэлхийлдэггүй хүн удирдагч эсвэл ажилчин болж дэвшүүлэгдсэнийхээ дараа үнэнийг эрэлхийлдэг хүн болж чадах уу? Тэд үнэхээр үнэнийг эрэлхийлж эхэлж чадах уу? Тэд тодорхой хугацаанд удирдагч эсвэл ажилчнаар ажилласныхаа дараа үнэн-бодит байдалд орж чадах уу? Энэ бол боломжгүй зүйл. Хүн ямар шалгуурыг хангадаг нь хамаагүй, үнэнийг эрэлхийлдэг хүн биш л бол хэзээ ч удирдагч, ажилчнаар сонгож эсвэл дэвшүүлж болохгүй. Хэрэв хүн стандартад нийцдэг хүн чанар, хэв чанартай бол, түүнчлэн үнэнийг хүлээн авч, тодорхой хэмжээнд өөрчлөгдөж чаддаг бол түүнийг дэвшүүлж, хөгжүүлж, ашиглаж болно, үр дүнд нь тэр хүн дадлагажих, үнэн-бодит байдалд орох, аврал хүртэх, төгс болгуулах замд орох боломжтой болно. Иймээс Бурханы гэр хэнийг ч удирдагч, ажилчин, эсвэл зааварлагч болгон дэвшүүлсэн бай, энэ нь хувийн хүсэл, амбицыг чинь хангах, эсвэл эрмэлзлийг чинь биелүүлэх зорилготой биш, харин авралын замд орж, төгс болгуулах боломж олгох зорилготой байдаг.

Оюуны чадамж нь төдийлөн хангалттай бус хүмүүсийн хувьд тэд ч бас үүргээ сайн гүйцэтгэх хүсэлтэй байж, Бурханы гэрийн ашиг сонирхлыг хамгаалахыг хүсдэг боловч мэргэн ухаангүй, хэрхэн зарчмын дагуу үйлдэхээ мэддэггүй, бас аливаа хэргийг нэвт шувт харж чаддаггүй. Хэзээ нэгэн цагт тэд уруу таталттай тулгарч, үүнд автдаг, үр дүнд нь тэд чуулганы ашиг сонирхол, ах эгч нараас урваж, Бурханы гэрийн ажилд хохирол учруулдаг. Тэнэг мунхаг, оюуны чадамж дутмаг ийм төрлийн хүмүүсийг бид хэрхэн зохицуулж, тэдэнд хэрхэн хандах ёстой вэ? Сүнслэг ойлголтгүй, оюуны чадамж дутмаг ийм мунхгуудын тухайд нэгийг нь ч үлдээлгүй чөлөөлж, үүргийнх нь хуваарилалтыг тохируулах ёстой бөгөөд нэгийг нь ч ашиглаж болохгүй. Ийм хүмүүсийг ашиглавал тэд Бурханы гэрийн ажилд хэдийд ч төвөг удах боломжтой—ийм сургамжууд маш олон бий. Өнөө үед гаднаа жаахан хүн төрхтэй мэт харагддаг хэр нь ямар ч үнэн-бодит байдлыг нөхөрлөж чаддаггүй хүн олон байдаг. Тэд Бурханд олон жил итгэсэн мөртөө ийм байдалтай хэвээр үлддэг. Энэ асуудлын уг үндсийг тодорхой харах ёстой; энэ бол хэтэрхий муу хэв чанартай, сүнслэг ойлголтгүйн асуудал юм. Ийм хүмүүс хэчнээн олон жил Бурханд итгэсэн ч өөрчлөгдөхгүй, хэдий олон номлол сонссон ч ямар ч дорвитой ахиц гаргадаггүй. Тэднийг түр хойш тавьж, чадах чинээгээр нь багахан ч атугай үйлчлэл үзүүлүүлэх боломжтой. Тэднийг ийм маягаар зохицуулах нь сайн арга зам мөн үү? (Мөн.) Оюуны чадамж дутмаг, давуу талгүй зарим хүн хэдэн жил Бурханы үгийг уншсаныхаа дараа ч ойлгож чаддаггүй, хэдэн жил номлол сонссон хэр нь ойлгож чаддаггүй. Ийм хүмүүст Бурханы үгийн ном тарааж өгөх хэрэгтэй юу? (Үгүй, хэрэггүй.) Оюуны чадамж дутмаг хүмүүст Бурханы үгийн номыг тараах ёсгүй, учир нь энэ нь үр ашиггүй бөгөөд дэмий үрэхтэй адилхан тул тэдэнд тарааж өгсөн номыг даруй хурааж авах ёстой. Энэ нь тэднээс Бурханы үгийг унших эрхийг нь хасаж байгаа хэрэг биш, харин тэдний оюуны чадамж дутах учраас ингэж байгаа юм. Ийм хүмүүс чуулганы амьдралаар амьдарлаа ч гэсэн, үүрэг гүйцэтгэх нь байтугай үнэнийг ойлгож чадахгүй. Ийм хүмүүс бол хог, тийм биш гэж үү? Та нар хог хаягдалтай яаж харьцахаа мэддэг байх ёстой. Зарим хүн гаднаа ямар ч заль мэхгүй мэт харагддаг ч оюуны чадамж нь маш тааруу тул ямар ч биеийн хүчний ажлыг сайн хийж чаддаггүй, юу ч хийсэн холион бантан хутгадаг. Тэднээр жижиг сажиг ажил хийлгэвэл ямар нэг юм эвдэх нь тодорхой тул ийм хүмүүсийг ашиглаж болохгүй. Хэрэв тэднээр хувинтай ус зөөлгөвөл савтай тос цохиж асгана. Аяга угаалгавал таваг хагална. Хэрвээ хоол хийлгэвэл нэг бол ихдүүлнэ, аль эсвэл багадуулна, эсвэл хэтэрхий шорвог, аль эсвэл амт муутай болно. Тэд үнэхээр сэтгэл гаргадаг ч яаж ч хичээгээд олигтой хийж чадахгүй, бүр биеийн хүчний ажил ч сайн хийж чадахгүй. Ийм хүмүүсийг ашиглаж болох уу? (Болохгүй.) Тэгвэл ашиглаж болохгүй бол тэдэнд юу даалгах ёстой вэ? Тэднийг Бурханд итгүүлж болохгүй, бас Бурханы гэр тэднийг хүсэхгүй гэсэн үг үү? Үгүй, тийм биш. Зүгээр л тэднээр бүү үүрэг гүйцэтгүүл. Хэрвээ тэд хэвийн хүний амьдралын цар хүрээн дэх зүйлсийг буюу өдөр тутмын суурь мэдлэгийн зүйлс болон өдөр тутмын амьдралын хэвшмэл зүйлсийг зохих ёсоор хийж чадахгүй бол Бурханы гэрт үүрэг гүйцэтгэхэд тохирохгүй.

Хэдий зарим хүн удирдагч болон хөгжүүлэгдэж чадах нь битгий хэл, хүн чанар нь сайн биш, ямар нэг онцгой чадваргүй ч гэсэн биеийн хүчний зарим жижиг сажиг ажлыг хийж чаддаг. Жишээлбэл тахиа, нугас, гахай хооллох, хонь хариулах нь тэдний сайн хийж чадах ажил юм. Хэрэв тэдэнд энгийн ажил даалгавал тэд сэтгэл гаргах л юм бол үүнийг сайн хийж чадна, тиймээс ийм хүмүүс Бурханы гэрт үүрэг гүйцэтгэж чадна. Энэ нь нэг л төрлийн, энгийн ажил байсан ч тэд зүрх сэтгэлээ зориулж, хариуцлагаа биелүүлж чадна, мөн Бурханы үг болон үнэн-зарчмын дагуу өөрсдөдөө шаардлага тавьж чадна. Тэр ажил том, жижиг эсэх, эсвэл тухайн ажил чухал, чухал биш эсэх нь хамаагүй, эцсийн эцэст тэд өөрсдөд нь даалгасан ганц ажлыг сайн гүйцэтгэж чаддаг. Тэд тахиаг сайн хооллож хэвийн өндөглүүлж чадахаас гадна, бас тахиануудыг чононд идүүлэхээс хамгаалж чадна. Хэрэв тэд чоно улихыг сонсвол даруйхан зааварлагчдаа мэдэгдэж, Бурханы гэрийн өөрсдөд нь даалгасан ажлыг гүйцэтгэх явцад ямар нэгэн осол эндэл гарахаас сэргийлэхээр чармайна. Хэрэв ингэж ажилладаг бол тэд харьцангуй өөрсдийгөө зориулдаг бөгөөд энэ нь хариуцлагаа биелүүлж, ажлаа сайн хийж чадаж байгаад тооцогдоно. Харин үлдсэн зүйл дээр—хувийн амьдрал, хэрхэн биеэ авч явж, аливааг шийдвэрлэдэг зэрэг дээр—тэд жаахан дутуу дулимаг байдаг; тухайлбал, тэд бусадтай хэрхэн харилцаж, ярилцахаа мэддэггүй, эсвэл өөрийн байдлыг бусадтай хэрхэн нөхөрлөхөө мэддэггүй, заримдаа ааш муутай байдаг. Энэ нь асуудал гэж тооцогдох уу? Эдгээр асуудлаас болоод тэднийг ашиглахгүй байх нь зүгээр үү? (Үгүй, зүгээр биш.) Зарим хүн хувийн ариун цэвэр муутай байдаг; үсээ дор хаяж арав хоног угаадаггүй, ерөнхийдөө муухай үнэртдэг. Эргэн тойрных нь хүмүүс амарч байхад идэж уухдаа чанга чимээ гаргадаг, бас алхах, хаалга хаах, ярих гэх мэт бусад үед ч гэсэн чанга чимээтэй байдаг—тэд боловсролгүй, хүмүүжилгүй. Ийм хүмүүст яаж хандах ёстой вэ? Бүгд тэднийг ойлгож, хайрын зүрх сэтгэлээр тусалж, дэмжиж, хэвийн хүн чанар гэж юу болох талаар тэдэнтэй нөхөрлөж, бага багаар өөрчлөгдөх боломж олгох ёстой. Та нар бүгд хамт байгаа болохоор хоорондоо эвтэй байж сурах хэрэгтэй. Ажлаа зөв хийж, ажил хариуцаж чаддаг, саад тотгор, үймээн учруулах ямар нэг зүйл хийдэггүй л бол тийм хүмүүсийг ашиглаж болно. Зарим хүн ухаантай, хэв чанар сайтай, хичээнгүй ажилладаг, хариуцлагаа биелүүлж, өөрт нь даалгасан ажлыг сайн хийж чаддаг тул тэднийг хөгжүүлж, ашиглаж болно. Харин зарим хүн дэндүү муу хэв чанартай тул ганцхан ажлыг ч сайн хийж чаддаггүй; тэд ердөө тахиа тэжээж л дөнгөдөг ч нугас, галууг ч бас тэжээлгэвэл тэд сандарч тэвдэн, яаж хийхээ мэдэхгүй. Тэд уг ажлыг сайн хийхийг хүсэхгүй байгаа юм биш, харин хэв чанар нь дэндүү муу байгаа юм. Тэдний оюун ухаан хязгаарлагдмал, тэд нэг ажлыг хэрхэн хийхээ л мэддэг бөгөөд дахиад нэг ажил хийлгэхээр өгвөл хийж чадахгүй. Тэд хэрхэн төлөвлөхөө мэддэггүй, тиймээс холион бантанг нь хутгаж орхидог. Ийм хүмүүс нэг удаад нэг ажил хийхэд л тохирно. Тэдэнд олон ажил бүү өг, учир нь тэд тэрийг дийлж чадахгүй. Нэг ажлыг сайн хийж чадаж байгаа бол хоёр юм уу гурван ажил хийж чадах нь гарцаагүй гэж бүү бод, тийм байх албагүй бөгөөд тийм байх албагүй бөгөөд тийм байх албагүй бөгөөд энэ нь тэдний хэв чанараас шалтгаална. Эхлээд тэднээр хоёр ажил хийлгээд үз. Хэрэв тэд хэв чанар сайтай, тэр ажлыг хийж чадаж байвал ийм маягаар зохицуулж болно. Харин тэд хоёр ажлыг зэрэг сайн хийж чадахгүй, холион бантан болгож байвал энэ нь тэдний хэв чанараас давсан гэсэн үг тул хоёр дахь ажлыг нь нэн даруй хасах ёстой. Учир нь тэд нэг удаад олон төвөгтэй ажил хийхээс илүүтэй нэг л ажлыг хийж чадна, тэд үүнийг хийх хэв чанаргүй гэдгийг чи ажиглалт, туршилтаар олж мэдсэн. Зарим хүн харьцангуй ухаантай, харьцангуй хэв чанар сайтай байдаг тул хэд хэдэн ажил өгч хийлгэвэл, тэд сайн хийж чадна. Жишээлбэл, хэрэв тэднээр хоол хийлгэж, дэгдээхий тэжээлгэж, ногооны талбай арчлуулбал тэд өдөр бүр хоолоо цагт нь хийж, чөлөөт цагаараа ногооны талбайг арчилж, цаг тухайд нь усалж, хогийн ургамлыг нь түүж, дэгдээхийнүүдийг цагт нь тэжээж чаддаг. Зарим хүн: “Тэд ийм хэв чанартай юм чинь чуулганы ажлыг бас хариуцуулж, чуулганы удирдагч болгоё” гэж хэлж магадгүй. Ингэвэл зүгээр үү? Хэдий тэд биеийн хүчний зарим ажил, өдөр тутмын жижиг сажиг ажлыг хариуцаж чаддаг байлаа ч чуулганы удирдагч байх тухайд бол, тэр нь тусдаа үнэлгээ шаарддаг; удирдагч байх нь ийм энгийн, гаднах ажлыг хийж чаддаг эсэхээр хэмжиж болох зүйл биш. Учир нь чуулганы удирдагч байна гэдэг нь биеийн хүчний ажил биш, үүнийг удирдлагын зарчмаар хэмжих ёстой. Гэхдээ хэрэв тухайн хүн чуулганы удирдагч байхуйц хэв чанар, авьяастай, нэлээд сайн хүн чанартай бол түүнийг гаднах ажил хийлгэхээр хуваарилах нь тохиромжгүй; хүмүүсийг зохисгүй ашиглах гэж үүнийг хэлнэ. Чуулганы удирдагч хамгийн ихдээ өдөр тутмын амьдралтай холбоотой хагас цагийн нэг ажлыг л хийж, завтай үедээ үүнд жаахан санаа тавьж байхад л болно—ингэвэл тэд хэт ядрахгүй. Аар саар, хэвшмэл хэрэг явдал болон биеийн хүчний ажлын тухайд хүмүүс чадах чинээгээрээ хийж болно. Тэрийг бүгдийг нь хариуцаж чадах хүн бий юу? Ийм хэв чанартай хүн бий юу? (Байхгүй.) Хэв чанар, ур чадвар нь хангалттай байж болох ч нэг л зүйл дутагддаг нь эрч хүч юм. Хүмүүс мөнх бус, эрч хүч нь хязгаартай, хийж чадах ажлынх нь тоо хэмжээ ч хязгаартай. Эрч хүч сайтай хүмүүс өдөрт 12 хүртэл цагаар ажиллаж чаддаг бол дунд зэргийн эрч хүчтэй хүн ерөнхийдөө 8 цаг ажиллаж чаддаг, харин эрч хүч муутай хүн 4–5 цаг л ажиллаж чадна. Тиймээс биеийн хүчний ажил, чуулганы удирдлагчийн ажил, эсвэл мэргэжлийн ур чадвар шаардсан ажил хийлгэхээр хүнийг ашиглах үедээ чи тухайн хүн юунд илүү тохирохыг бодолцон үзэж, хамгийн тохиромжтой ажлыг түүнд хуваарилж өгснийхөө дараа хэрвээ хийж чадахгүй байвал өөр ажил хуваарилж өгөх ёстой. Хэрвээ чи хийхэд хамгийн тохиромжтой зүйлийнх нь дагуу тэдэнд ажил даалгадаггүй бол энэ нь хүмүүсийг ашиглах арга барилын чинь алдаа юм. Дэвшүүлж, хөгжүүлж, ашиглахад эн тэргүүнд тавих боломжгүй хүмүүсийн хувьд, тэднээр биеийн хүчний ажил хийлгэхээр болсон ч гэсэн хэв чанар, чадварт нь үндэслэн эдгээр ажлыг хуваарилах ёстой. Хэрвээ тэд томилогдсон ганц ажлаа сайн хийхийн зэрэгцээ өөр ажил ч бас хийж чадахаар байвал, тэр нь үндсэн ажилд нь нөлөөлөхгүй л бол тэднээр өөр хэдэн биеийн хүчний ажлыг хагас цагаар хийлгэж болно. Зарим хүн бие бялдрын хувьд хүчтэй, гурван ажлыг дараалан хийж чаддаг; нэг ажил хийж дууссаныхаа дараа эрч хүчтэй хэвээр байдаг ба ихэнхдээ завтай байдаг. Харин хуурамч удирдагчид харалган бөгөөд ажлыг хэрхэн хуваарилахаа мэддэггүй, энэ нь асуудал гэдгийг ухаараагүй байдаг тул тэр хүмүүсийг ганцхан ажил хийлгэхээр томилдог нь алдаа юм.

Би сая оюуны чадамж дутмаг, онцгой ур чадваргүй, зөвхөн бие махбодын хүчин чармайлт гаргаж чаддаг хүмүүсийн тухай ярилаа. Түүнчлэн, ямар нэг өвчин эмгэгтэй, бие махбодын хүчин чармайлт гаргаж ч чадахгүй, ялимгүй жаахан биеийн хүч шаардсан зүйл хийх бүрд толгой, гэдэс, нуруу нь өвддөг хүмүүс бий. Хэрэв үүрэг гүйцэтгэхэд тохиромжтой бол ийм төрлийн хүмүүст үүрэг даалгах талаар юу хийх ёстой вэ? Тэд Бурханы гэрт ямар үүрэг гүйцэтгэхэд тохирох эсэхийг тогтоохын тулд тэдний эрүүл мэндийн байдал, хүн чанар, хэв чанар зэрэг янз бүрийн талуудыг нь харах ёстой. Хэрэв тэдний эрүүл мэнд үнэхээр тааруу болохоор ямар ч ажил хийж чадахгүй, хэсэг зуур ажилласны дараа завсарлага авах ёстой болдог, бас тэднийг асрах хэн нэгэн хэрэгтэй болж, бие даан аливаа үүргийг сайн гүйцэтгэж чадахгүйгээс нь болоод тэднийг харж хандах хэн нэгнийг томилох ёстой байдаг бол тэгэх нь огт зохисгүй. Ийм хүмүүс үүрэг гүйцэтгэхэд тохирохгүй тул тэднийг тэнхрүүлэхээр гэр лүү нь явуул. Юу ч хийлээ гэсэн, хүчтэй салхинд хийсэж мэдэхээр маш хүнд өвчтэй хэнийг ч бүү ажиллуул. Хэрвээ тэдний эрүүл мэнд тийм ч муу биш, зүгээр л буруу хооллоход гэдэс нь өвддөг, уураг тархиа хэт их ашиглахад толгой нь өвддөг учраас ердийн хүнээс 3–4 цагаар бага ажиллаж л дөнгөдөг, эсвэл ердийн хүний ажлын талыг л хийж чаддаг бол бусад шалгуурыг хангаж байгаа цагт ийм хүмүүсийг ажиллуулж болно. Харин тэд өөрсдөө энэ талаар сөхөж, “Миний эрүүл мэнд энэ бэрхшээлийг тэсвэрлэхээргүй маш муу байна. Би гэртээ харьж тэнхэрмээр байна. Эдгэрснийхээ дараа эргэж ирээд үүргээ гүйцэтгэе” гэвэл алгуурлалгүй зөвшөөр, ятгах гэж бүү хичээ; тэглээ гээд ямар ч үр дүнгүй байх болно. “Дургүйд хүчгүй” гэдэг үг бий; хүн бүрийн итгэл, шийдэмгий байдал, эрэлхийлэл өөр. Зарим хүн: “Тэд зүгээр л заримдаа жаахан тавгүйрхэж, эрч хүч багатай болчихдог юм биш үү? Буруу хоолловол хүмүүс тавгүйрхэж магадгүй ч хоёр хоногийн дараа зүгээр болчихно; тэдэнд харьж, тэнхрэх шаардлага бий гэж үү? Шөнө сайн унтчихвал толгой өвдөж, дүйрэх нь зүгээр болчих бус уу? Тэгээд тэд хэвийн ажиллаж чадах биш үү? Энэ тийм сүртэй зүйл мөн үү?” гэж хэлж магадгүй. Чамд бол тийм сүртэй хэрэг биш байж болох ч махан биеэ нандигнах тал дээр зарим хүн бусдаас өөр байдаг, бас зарим хүн үнэхээр эрүүл мэндийн асуудалтай байдаг. Ийм тохиолдолд хэрэв тэд гэртээ хариад амарч, тэнхрэх хүсэлт гаргавал чуулган хурдан зөвшөөрөх ёстой, тэдэнд шаардлага тавих, хүндрэл учруулж, ялангуяа ятгах хэрэггүй. Зарим хуурамч удирдагч ийм хүмүүсийг байнга ятгаж, “Бурханы ажил одоо хэр хэмжээнд хүрснийг хар. Гамшиг улам бүр томорч, дөрвөн цуст сар гарч ирсэн, одоо цар тахал өргөн тархаж шүтлэггүй хүмүүс амьд үлдэх ямар ч аргагүй болсон! Чи Бурханы гэрт, үүргээ гүйцэтгэж, Бурханы нигүүлслийг эдэлж байна—чи аюулд өртөхгүй, бас үнэн, амийг олж авч чадна—энэ ямар агуу ерөөл гээч! Чиний энэ жаахан асуудал юу ч биш. Чи үүнийг даван туулж, Бурханд залбирах хэрэгтэй. Бурхан чамайг гарцаагүй эдгээнэ. Зүгээр л Бурханы үгийг унш, дахиад хэдэн магтан дуу сур, тэгээд бодохоо больчихвол чиний өвчин аяндаа дээрдэнэ. Бурханы үгэнд ‘Өвчинд оршино гэдэг нь өвдөхийн нэр’ гэж байдаг биз дээ? Чи яг одоо өвчинд оршиж байна. Хэрвээ чи байнга өөрийгөө өвчтэй гэж бодоод байвал өвчин чинь улам даамжирна. Бодохгүй байвал өвчин чинь алга болно, тийм биз дээ? Тийм маягаар итгэл чинь нэмэгдэнэ, чи гэртээ харьж амрахыг хүсэхгүй. Харьж амрахыг чинь махан биеийн тав тухад шунах гэж нэрлэдэг” хэмээн хэлдэг. Тэднийг ятгах гэж бүү оролд, тэгэх нь мунхаг хэрэг. Тэд түр зуурын тухгүй байдлыг ч тэсвэрлэж чадахгүй, зүгээр л харьж амрахыг хүсдэг, өчүүхэн бэрхшээлийг ч давж чаддаггүй нь үүргээ чин сэтгэлээсээ гүйцэтгэхгүй байгааг нь нотолж байна. Үнэндээ ийм төрлийн хүмүүс үүргээ урт хугацаанд гүйцэтгэх санаа зорилгогүй, огтхон ч чин сэтгэлээсээ хийдэггүй, ямар ч төлөөс төлөх хүсэлгүй байдаг бөгөөд эцэст нь одоо бүрмөсөн зугтах боломж, шалтаг олсон. Зүрх сэтгэлдээ тэд өөрсдийгөө маш ухаалаг, бас энэ өвчин нь яг зөв цагтаа сэдэрлээ гэж баярлаж байдаг. Иймээс яадаг ч бай тэднийг үлд гэж бүү ятга. Тэд өөрсдийг нь үлдээч гэж ятгахыг оролдсон хэнийг ч үзэн ядна, үзэл бодлынх нь талаар зөвлөгөө өгөх гэж оролдсон хэнийг ч хараана. Чи үүнийг ойлгохгүй байна уу? Мэдээж зарим хүн үнэхээр өвчтэй, удаан хугацаанд өвдсөн байдаг бөгөөд цааш үргэлжлүүлбэл амь насанд нь аюул учирна гэж айдаг. Тэд Бурханы гэрт төвөг удахыг, эсвэл бусад хүмүүсийг үүргээ биелүүлэхэд нь нөлөөлөхийг хүсдэггүй. Эрүүл мэнд нь муудмагц ах эгч нарын асаргаанд найдах шаардлагатай болно гэж тэд боддог бөгөөд Бурханы гэрээр өөрсдийгөө асруулах гэж байгаадаа тавгүйтдэг тул ухаалгаар санаачилга гарган явах хүсэлт тавьдаг. Энэ нөхцөл байдлыг хэрхэн шийдвэрлэх ёстой вэ? Мөн л гэртээ харьж, амрахыг нь алгуурлалгүйгээр зөвшөөрөх ёстой. Бурханы гэр асуудлаас айдаггүй, зүгээр л хүсээгүй байхад нь хүмүүсийг албадахыг хүсдэггүй. Үүнээс гадна хүмүүст бүгдэд нь хувийн, бодитой бэрхшээлүүд байдаг. Махан биед амьдарч буй хүмүүс бүгд өвддөг, махан биеийн өвчин бол бодит байдалд оршин байдаг асуудал юм—бид баримтыг хүндэлдэг. Зарим хүн үнэхээр эрүүл мэндийн ноцтой шалтгаанаар үүргээ биелүүлж чаддаггүй, хэрэв тэдэнд Бурханы гэрийн тусламж хэрэгтэй байгаа бол, эсвэл ах эгч нар нь эмчилгээгээр хангах, эмчилгээний аргууд санал болгох хэрэгтэй байгаа бол Бурханы гэр эдгээр зүйлийг баяртайгаар хийж өгнө. Тэд Бурханы гэрт төвөг удахыг хүсдэггүй бөгөөд явж өвчнөө эмчлүүлэх мөнгө санхүү, арга зам, нөөц боломж тэдэнд байгаа бол зүгээр. Товчхондоо, эрүүл мэндийн улмаас Бурханы гэрт үүргээ үргэлжлүүлэн гүйцэтгэж, эсвэл Бурханы гэрээр үргэлжлүүлэн хөгжүүлэгдэх боломжгүй байвал тэд зүй ёсоор хүсэлт гаргаж болох бөгөөд Бурханы гэр үүнийг нь даруй зөвшөөрнө. Хэн ч тэднийг ятгаж, шаардлага тулгах ёсгүй, учир нь энэ бол зохисгүй, ухаангүй хэрэг. Энэ бол ийм төрлийн хүмүүст зориулсан зохицуулалт юм.

Зарим онцгой төрлийн хүмүүстэй хэрхэн харьцах вэ

Хийвэл зохих ажлаа хийдэггүй хүмүүст хэрхэн хандах вэ

Зарим хүн дажгүй хүн чанартай, давуу талтай, хурц ухаантай, хэвийн яриа хөөрөөтэй, ихэвчлэн маш өөдрөг, үүргээ гүйцэтгэхдээ маш идэвх санаачилгатай байдаг ч тэдэнд нэг дутагдал байдаг нь тэд маш уян сэтгэлтэй. Бурханыг дагаж, чуулганд үүргээ гүйцэтгэж байхдаа тэд гэр бүл, төрөл төрөгсдөө байнга санагалзаж, эсвэл нутгийнхаа сайхан хоолыг идэх тухай байнга боддог бөгөөд тэр хоолоо идэж чадахгүй байх нь тэднийг шаналгаж, энэ нь эргээд үүргээ гүйцэтгэхэд нь нөлөөлдөг. Өөр нэг төрлийн хүн байдаг нь ганцаараа нэг газар, хувийн орон зайтай амьдрах дуртай. Ах эгч нартай хамт байх үедээ ажлын хурд хэтэрхий хурдан, хувийн орон зай байхгүй гэж тэдэнд санагддаг. Тэдэнд байнга дарамтад байгаа мэт санагдаж, ах эгч нартай хамт амьдрах нь баригдмал, тавгүй санагддаг. Тэд үргэлж хүссэнээ хийж, өөрийгөө өөгшүүлэхийг хүсдэг. Тэд бусад бүх хүнтэй хамт үүргээ гүйцэтгэхийг хүсдэггүй бөгөөд гэртээ харих тухай байнга боддог. Бурханы гэрт үүрэг гүйцэтгэх нь тэдэнд үргэлж таагүй санагддаг. Хэдийгээр ах эгч нартай эв найртай байж, Бурханы гэрт тэднийг хэн ч дээрэлхдэггүй хэдий ч ажил, амралтын хуваарийг баримтлахдаа тэд бага зэрэг зөрчилддөг—өглөө хүн бүрийг босоход тэд унтаад байхыг хүсдэг ч тэгэхээсээ ичдэг, шөнө бусад бүх хүн аль хэдийн амарч байхад тэд орондоо орохыг хүсдэггүй, сонирхдог зүйлээ хийхийг үргэлж хүсдэг. Заримдаа тэд тодорхой нэг зүйлийг идэхийг үнэхээр хүсдэг ч хоолны газарт байдаггүй, тэгээд гуйхаас ичдэг. Заримдаа тэд зугаалахыг хүсдэг ч өөр хэн ч ингэж гуйдаггүй тул тэд өөрсдийгөө өөгшүүлж зүрхэлдэггүй. Тэд үргэлж болгоомжтой, сэрэмжтэй байдаг ба бусдад шоолуулж, дорд үзэгдэж, эсвэл хүүхдэрхүү гэж дуудуулахаас айдаг. Хэрвээ тэд үүргээ сайн гүйцэтгэхгүй бол эцэст нь заримдаа засалт туулдаг. Тэд өдөр бүр нимгэн мөсөн дээгүүр алхаж байгаа мэт сэтгэл нь түгшиж, нэлээд аз жаргалгүй байдаг. Тэд “Гэртээ байхдаа би гэр бүлийнхээ бяцхан үр нь байж, эрх чөлөөтэй, дураараа, яг л бяцхан тэнгэрэлч шиг байснаа санаж байна. Би ямар аз жаргалтай байсан гээч! Одоо би Бурханы гэрт үүргээ гүйцэтгэж байна, урьдын миний ул мөр яагаад алга болчхов оо? Би урьдынх шигээ хүссэнээ хийж чадахаа больчихлоо” гэж боддог тул иймэрхүү амьдралаар амьдрахыг хүсдэггүй. Гэвч тэд үүнийг удирдагчдаа хэлж зүрхэлдэггүй, эргэн тойрныхоо хүмүүст ийм бодлоо байнга ярьж, үргэлж гэрээ санаж, шөнө орондоо нууцаар уйлдаг.Ийм төрлийн хүнийг яах ёстой вэ? Энэ явдлыг мэдэж байгаа хэн боловч даруйхан мэдээлэх ёстой, удирдагч нь нэн даруй үнэн эсэхийг нь магадлаад, хэрвээ үнэн бол тэр хүнийг гэрт нь хариулж болно. Тэд Бурханы гэрийн хоол унд, зочломтгой байдлыг эдэлж байгаа ч үүргээ гүйцэтгэхийг хүсэхгүй, үргэлж сэтгэл санаа нь тавгүйрхэж, гоморхож, сэтгэл дундуур байдаг тул аль болох хурдан явуул. Иймэрхүү хүмүүс түр зуур ийм зан ааштай гаргаж, дараа нь бодож үзээд өөрсдөө шийдвэрлэчихдэг нөхцөл байдалтай хүмүүс биш юм. Зарим хүний субьектив хүсэл бол үүргээ тууштай гүйцэтгэх явдал бөгөөд гэрээ санагалздаг ч энэ ямар асуудал болохыг мэдэж, үнэнийг эрж хайж, шийдвэрлэж чаддаг. Ийм хүмүүсийг явуулах, эсвэл тэдний талаар санаа зовох шаардлагагүй. Бидний ярьж буй нөхцөл байдал бол гуч гарсан хүмүүс хэзээ ч том бололгүй, үргэлж тогтворгүй хэвээр үлдэж, хүүхэд шиг авирласаар байдаг явдал юм. Тэд хэлснийг л хийдэг бөгөөд хийх юмгүй үедээ зугаацах, хамааралгүй сэдвээр ярилцах тухай бодоод, хийвэл зохих ажлаа хийхийг хэзээ ч хүсдэггүй. Шүтлэггүй хүмүүс гучин насандаа хөлөө олсон байх тухай ярьдаг. Хөлөө олно гэдэг нь хийвэл зохих ажлаа хийж, ажлыг үүрч, өөрийгөө тэжээж чаддаг, зөв бизнес эрхэлж мэддэг, зугаацахад цаг бага зарцуулж, хийвэл зохих ажлаа саатуулдаггүй болно гэсэн үг. “Хүүхэд шиг авирлах” гэдэг нь юу гэсэн үг вэ? Энэ нь хийвэл зохих ямар ч ажлыг хариуцаж чадахгүй, оюун санаагаа үргэлж амраахыг хүсэж, байнга зугаалж, тэнэж, хөгжилдөж, зууш идэж, олон ангит кино үзэж, дэмий ярьж, тоглоом тоглож, интернэтээс хачин тохиолдол, ер бусын түүх хайхыг хүсдэг гэсэн үг. Энэ нь цуглаанд оролцох ямар ч сонирхолгүй, цуглаан болох бүрд унтахыг хүсэж, нойр нь хүрмэгц унтахыг хүсэж, өлсмөгцөө идэхийг хүсдэг, дур зоргоороо, хийвэл зохих ажлаа хийдэггүй гэсэн үг. Ийм хүмүүсийг хүн чанар муутай гэж хэлж болохгүй, зүгээр л тэд хэзээ ч өсөж том болдоггүй, үргэлж төлөвшөөгүй хэвээр үлддэг. Тэд 30 насандаа ийм байдаг, 40 насандаа ч ийм хэвээр байдаг; тэд өөрчлөгдөж чадахгүй. Хэрвээ тэд явахыг хүсэж, үүргээ үргэлжлүүлэн гүйцэтгэхийг хүсэхгүй бол яаж зохицуулах ёстой вэ? Бурханы гэр тэднийг үлд гэж шавдуулдаггүй. Чи тэдэнд тэр дор нь хариу өгөх ёстой—тэднийг даруйхан явуулж, шүтлэггүй хүмүүсийн дунд буцаагаад, Бурханд итгэдэг гэж яасан ч битгий хэлээрэй гэж тэдэнд хэлэх хэрэгтэй. Хийвэл зохих ажлаа хийдэггүй хүмүүс үнэнийг олж авч чадах уу? Хэрвээ чи тэднийг Бурханы гэрт үүрэг гүйцэтгэснээрээ хүн чанарын хувьд төлөвшиж, хийвэл зохих ажлаа хийдэг болж, ажлын чухал зүйлийг хариуцаж чаддаг болж, тэгээд үнэнийг ойлгож, хэрэгжүүлж, хүний төрхийг амьдран харуулна гэж хүлээдэг бол ямар ч найдвар байхгүй. Ийм хүмүүс ямар ч бүлэгт байдаг. Шүтлэггүй хүмүүс иймэрхүү хүмүүст “том хүүхэд” гэх хоч өгдөг. Ийм хүмүүс хийвэл зохих ажлаа хэзээ ч хийлгүйгээр 60 насалж чадна. Тэдний яриа, үйлдэл нь зохисгүй, үргэлж инээж, наргиж, дэгдэж, юуг ч нухацтай хийдэггүй, зугаацах санаархал тун ихтэй байдаг. Бурханы гэр ийм хүмүүсийг ашиглаж болохгүй.

Та нар энэ “том хүүхдүүдийг” муу гэж бодож байна уу? Тэд ёрын муу хүмүүс мөн үү? (Биш.) Зарим нь ёрын муу хүмүүс биш, тэд нэлээд гэнэн цайлган бөгөөд муу биш. Зарим нь нэлээд сайхан сэтгэлтэй, бусдад туслах дуртай. Гэхдээ бүгдэд нь нэг дутагдал байдаг—тэд дураараа, зугаацах дуртай, хийвэл зохих ажлаа хийдэггүй. Жишээ нь, нэг эмэгтэй гэрлэснийхээ дараа ямар ч гэрийн ажил хийж сурдаггүй гэе. Тэрээр баяртай үедээ л хоол хийдэг, харин аз жаргалгүй байх үедээ хийдэггүй—цаг ямагт аргадуулах ёстой болдог. Хэрвээ хэн нэгэн түүгээр ямар нэг юм хийлгэхийг хүсвэл түүнтэй тохиролцох ёстой болдог, бас түүнийг хянах ёстой болдог. Тэр үргэлж гоё сайхан хувцаслаад дэлгүүр хэсэж, хувцас, гоо сайхны бүтээгдэхүүн худалдаж авч, гоо сайханд орох дуртай. Гэртээ ирээд ямар ч ажил хийдэггүй, зүгээр л хөзөр, маажан тоглохыг хүсдэг. Хэрвээ чи түүнээс байцаа нэг кг нь ямар үнэтэйг асуувал мэдэхгүй; маргааш юу идэх гэж байгааг нь асуувал бас л мэдэхгүй; чи түүнээс ямар нэг хоол хийж өгөхийг гуйвал тэр дандаа баллаж орхидог. Тэгвэл тэр юунд хамгийн чадварлаг вэ? Тэр аль ресторан хамгийн сайн хоолтой, аль дэлгүүр хамгийн загварлаг хувцастай, аль дэлгүүр боломжийн үнэтэй, үр дүнтэй гоо сайхны бүтээгдэхүүн зардаг зэргийг мэдэхдээ хамгийн чадварлаг байдаг ч өдөр хоногийг яаж өнгөрөөх, эсвэл хэвийн хүний амьдралд шаардлагатай ур чадвар гэх мэт бусад зүйлийг ойлгодоггүй, сурдаггүй. Тэр хэв чанар хангалтгүйгээс болоод эдгээр зүйлийг сурдаггүй юу? Үгүй, тийм биш. Чадварлаг зүйлсээс нь харахад тэр хэв чанартай боловч хийвэл зохих ажлаа хийдэггүй. Мөнгөтэй л байвал тэр гадуур ресторанд хооллож, гоо сайхны бүтээгдэхүүн, хувцас хунар худалдаж авна. Гэрт нь тогоо шанага дутагдаж, түүнээс худалдаж авахыг гуйвал “Гадуур амттай хоол худалдаалж байхад, сав суулга худалдаж аваад би яах юм бэ?” гэж хэлнэ. Хэрвээ гэрийнх нь тоос сорогч эвдэрч, мөнгөө хэмнээд шинэ тоос сорогч авахын тулд нэг хувцас дутуу авахыг түүнээс гуйвал “Ирээдүйд би мөнгөтэй болохоороо гэрээ цэвэрлүүлэх гэрийн үйлчлэгч хөлсөлнө, тиймээс тоос сорогч худалдаж авах шаардлагагүй” гэж хэлнэ. Тэр ихэвчлэн тоглоом, маажан тоглохгүй үедээ загварлаг хувцас худалдаж авдаг бөгөөд гэрээ хэзээ ч цэвэрлэдэггүй. Энэ нь хийвэл зохих ажлаа хийхгүй байгаа хэрэг биш үү? Зарим эрчүүд жаахан мөнгөтэй болмогцоо машин худалдаж авдаг, эсвэл мөрийтэй тоглоомд үрдэг. Гэрт нь ямар нэг юм эвдэрвэл засдаггүй. Тэд өдөр хоногоо зохих ёсоор өнгөрөөдөггүй. Тэдний гэрт хөргөгч нь ажилладаггүй, угаалгын машин нь ч ажилладаггүй, усны хоолой нь бөглөрч, бороо орохоор дээврээс нь дусаал гоождог ч эдгээрийг маш удаан хугацаанд засдаггүй. Ийм эрчүүдийг юу гэж бодож байна? Тэд хийвэл зохих ажлаа хийдэггүй. Эрэгтэй ч бай, эмэгтэй ч бай, хэт дураараа, хийвэл зохих ажлаа хийдэггүй ийм хүмүүсийг Бурханы гэр ашиглаж болохгүй.

Зарим хүн эцэг эхийн хувьд хийвэл зохих ажлаа хийдэггүй бөгөөд хүүхдээ сайн асарч халамжилдаггүй. Үүний үр дүнд хүүхдүүд нь буцалсан усанд түлэгдэж, эсвэл энд тэндээ мөргөж, шалбардаг; зарим хүүхдийн хамар хугарч, зарим нь зууханд бөгсөө түлж, зарим нь буцалсан ус уугаад хоолойгоо түлдэг. Ийм төрлийн хүмүүс юу ч хийсэн хайхрамжгүй байдаг ба юу ч сайн хийж чаддаггүй. Тэд хийвэл зохих ажлаа хийдэггүй, цаг нөхцөөдөг, дур зоргоороо, зугаацах дуртай, хүний үүрэх ёстой хариуцлагыг үүрч чаддаггүй. Эцэг эхийн хувьд тэд хариуцлагаа биелүүлж чаддаггүй, хатуу сэтгэлтэй байдаг. Тэгвэл ийм хүмүүс Бурханы гэрт үүрэг гүйцэтгэхдээ хэвийн хүний үүрэх ёстой хариуцлагыг үүрч чадах уу? Яавч үгүй. Хийвэл зохих ажлаа хийдэггүй хүмүүсийг ашиглаж болохгүй. Хэрвээ тэд цаашид үүргээ гүйцэтгэхийг хүсэхгүй, гэртээ харихыг гуйвал даруйхан явуул. Энэ нь тэдний уг чанарын асуудал болохоос тохиолдлын, түр зуурын илрэл биш учраас хэн ч тэднийг үлдээх гэж шахаж, ятгах ёсгүй. Энэ хүмүүс Бурханы гэрт үүрэг гүйцэтгэхээр ирэхдээ төөрөгдлөөр дүүрэн байсан; тэд үүрэг гүйцэтгэж, Бурханыг дагах нь Еден цэцэрлэгт ирэхтэй адил, Канааны сайхан нутагт байхтай адил гэж бодсон. Тэдний төсөөлсөн амьдрал гайхалтай, өдөржин сайхан юм идэж, ууж, эрх чөлөөтэй, ямар ч хязгаарлалтгүй, хийх ажилгүй байх явдал байв. Тэд санаа зовох зүйлгүй, амар жимэр амьдрахыг хүссэн ч энэ нь тэдний төсөөлснөөс тэс өөр болж таарсан. Энэ хүмүүс хангалттай ихийг туулж, энд уйтгартай, сонирхолгүй санагдаж, явахыг хүсэж байгаа тул тэднийг даруйхан явуул, Бурханы гэр ийм хүмүүсийг үлд гэж шавдуулдаггүй. Бурханы гэр хүмүүсийг шахдаггүй, та нар ч бас тэгэх ёсгүй; энэ бол үнэнийг хэрэгжүүлж, зарчмын дагуу үйлдэж байгаа хэрэг юм. Та нар үнэн-зарчимд нийцсэн зүйл хийх ёстой, Бурханы санаа зорилгыг ойлгодог хүн, ухаалаг хүн байх ёстой—мунгинасан хүн, эсвэл ялгаваргүй бялдууч байж болохгүй. Хийвэл зохих ажлаа хийдэггүй ийм хүмүүсийг ийм маягаар зохицуул—үүнийг хайр энэрэлгүй, эсвэл хүмүүст гэмших боломж олгохгүй байна гэж үзэж болох уу? (Үгүй, болохгүй.) Бурхан хүн бүрд шударга ханддаг, Бурханы гэрт чамайг дэвшүүлж, хөгжүүлж, ашиглах эрх бий. Хэрвээ чи үүргээ гүйцэтгэхийг хүсэхгүй, чуулганаас явахыг хүсвэл энэ нь чиний чөлөөт сонголт тул чуулган чиний хүсэлтийг зөвшөөрөх ёстой, чамайг яасан ч албадахгүй. Энэ нь ёс суртахуунд нийцдэг, хүн чанарт нийцдэг, мэдээж үнэн-зарчимд бүр ч их нийцдэг. Энэ бол маш тохиромжтой үйлдэл! Хэрвээ хэн нэгэн хэсэг хугацаанд үүргээ гүйцэтгээд, ядарч, хэцүү санагдаж, цаашид үүргээ баяртайгаар гүйцэтгэхээ больж, улмаар үүргээ орхиж, Бурханд итгэхээ болихыг хүсвэл Би өнөөдөр чамд энэ талаар тодорхой хариулт өгье: Бурханы гэр үүнийг зөвшөөрнө, чамайг хэзээ ч үлдээх гэж албадахгүй, эсвэл чамд хүндрэл учруулахгүй. Энд төвөгтэй зүйл байхгүй, чи хэцүү байдалд орлоо, эсвэл нэр нүүрээ алдлаа гэж бодох шаардлагагүй. Энэ нь Бурханы гэрийн хувьд асуудал бүр ч биш бөгөөд Бурханы гэр чамд ямар ч шаардлага тавьдаггүй. Үүнээс гадна, хэрвээ чи явахыг хүсвэл Бурханы гэр чамайг яллахгүй, эсвэл замд чинь саад болохгүй, учир нь энэ бол чиний сонгосон зам, Бурханы гэр чиний шаардлагыг л биелүүлж чадна. Энэ тохиромжтой үйлдэл мөн үү? (Мөн.)

Сая Би хийвэл зохих ажлаа хийдэггүй хүмүүсийн хэд хэдэн нөхцөл байдлыг жагсаалаа. Бурханы гэр ийм хүмүүсийг шахдаггүй; хэрвээ тэд үүргээ гүйцэтгэхийг хүсэхгүй, эсвэл хувийн бэрхшээл тулгарч, цаашид үүрэг гүйцэтгэхээ болихыг гуйвал Бурханы гэр зөвшөөрнө. Тэднийг цаашид ашиглахгүй бөгөөд үүрэг гүйцэтгүүлэхгүй. Ийм хүмүүсийг ингэж зохицуулдаг бөгөөд ингэх нь бүрэн тохиромжтой үйлдэл юм.

II. Иудас шиг хүмүүст хэрхэн хандах вэ

Зарим хүн маш аймхай байдаг бөгөөд ах, эгчийг баривчлагдсан гэж сонсох болгондоо өөрсдөө баривчлагдахаас туйлын их айдаг. Хэрвээ тэд баривчлагдвал чуулганыг худалдах аюулд орох нь тодорхой. Ийм хүмүүсийг хэрхэн зохицуулах ёстой вэ? Ийм хүмүүс зарим чухал үүргийг гүйцэтгэхэд тохирох уу? (Үгүй, тохирохгүй.) Зарим хүн: “Хэн өөрийгөө Иудас болохгүй гэх баталгаа өгч чадах юм бэ?” гэж хэлж магадгүй. Хэрвээ тамлуулбал хэн ч, хэзээ ч Иудас болохгүй гэсэн баталгаа өгч чадахгүй. Тэгвэл Бурханы гэр яагаад Иудас болж болзошгүй хулчгар хүмүүсийг ашигладаггүй вэ? Учир нь илт хулчгар хүмүүс хэдийд ч баривчлагдаж, урваж болзошгүй; хэрвээ ийм хүмүүсийг ашиглан чухал үүрэг гүйцэтгүүлбэл юмс буруугаар эргэх магадлал туйлын өндөр. Энэ бол Эх газрын Хятадын аюултай орчинд хүмүүсийг сонгож, ашиглахдаа ойлгох ёстой зарчим юм. Энд нэг онцгой нөхцөл байдал байдаг нь зарим хүн амь насанд нь аюул учруулсан, удаан хугацааны хүнд тамлалд өртсөний улмаас эцэст нь үнэхээр тэсвэрлэж чадалгүй, сул дорой байдлаасаа үүдэн Иудас болж, зарим нэг ач холбогдолгүй зүйлийг илчилсэн байдаг. Хэн ч ийм хүмүүсийг нэвт харж чадахгүй бөгөөд ийм хүмүүсийг ашигласаар байж болно. Харин баривчлагдахаасаа өмнө өөрсдөдөө гарах гарц аль хэдийн бэлдчихсэн хүмүүс байдаг. Тэд баривчлагдсаныхаа дараа огт тамлуулахгүйгээр яаж даруй суллагдах тухай сайтар бодсон байдаг—нэгдүгээрт, тамлалаас зайлсхийх, хоёрдугаарт, ял сонсохоос зайлсхийх, гуравдугаарт, шоронд орохоос зайлсхийх. Тэд ингэж боддог. Тэдэнд Иудас болсны оронд зовж тарчилж, шоронд хоригдсон нь дээр гэсэн шийдэмгий байдал байдаггүй. Тэд бүр тамлуулахгүйгээр ч урваж магадгүй, тэгвэл тэднийг баривчлагдаж, шоронд орохоосоо өмнө аль хэдийн Иудас болчихсон байсан гэж хэлж болох уу? (Болно.) Эдгээр нь жинхэнэ Иудасууд юм. Чуулган ийм төрлийн хүмүүсийг ашиглаж зүрхлэх үү? (Зүрхлэхгүй.) Хэрвээ тэднийг олж илрүүлж чадвал яавч хөгжүүлж, ашиглаж болохгүй. Ийм хүмүүсийн илрэл ерөнхийдөө юу вэ? Тэд маш аймхай. Ямар нэг юм буруугаар эргэмэгц тэд аль болох хурдан хариуцлагаас бултаж, өчүүхэн төдий эрсдэлтэй тулгарах бүрдээ үүргээ орхиод зугтдаг. Орчин нөхцөл аюултай болсон гэж сонсох болгондоо нуугдах аюулгүй газар олдог; хэн ч тэднийг олж чадахгүй, тэд хэнтэй ч холбоо барьдаггүй. Нууц хадгалах ажлыг тэд онцгой сайн хийдэг. Чуулганы ажилд ямар ч бэрхшээл тулгарсан тэд тоодоггүй, ямар ч чухал ажлыг хойш тавьж чаддаг; өөрсдийнхөө аюулгүй байдлыг юу юунаас илүү чухалд үздэг. Түүнээс гадна, аюул тулгарч, ямар нэг зүйл тохиолдох бүрд тэд бусдад эрсдэл үүрүүлж, бусдыг аюулд оруулангаа өөрсдийгөө хамгаалж байдаг. Бусдад хэчнээн их аюул учрууллаа ч гэсэн өөрсдийнхөө аюулгүй байдлын төлөө ингэх нь зохистой, зөв гэж тэд үздэг. Мөн аюултай тулгарах үедээ Бурханы өмнө яаран ирж залбирдаггүй, аюулд орж болзошгүй ах эгч нар, эсвэл чуулганы эд хөрөнгийг шилжүүлэхээр яаран зохицуулдаггүй. Харин оронд нь эхлээд яаж зугтах, яаж нуугдах, аюулаас яаж ангижрах талаар сайтар боддог. Тэд бүр зугтах төлөвлөгөөгөө хүртэл боловсруулчихсан байдаг—хэрвээ үнэхээр баривчлагдвал хэнээс эхэлж урвах, тамлуулахаас яаж зайлсхийх, яаж шоронд хоригдохоос зайлсхийх, яаж зовлонгоос зайлсхийх вэ гэдгээ төлөвлөсөн байдаг. Ямар нэг гай зовлонтой тулгарах болгондоо тэд үхтлээ айж, өчүүхэн ч итгэлгүй болдог. Ийм хүмүүс аюултай биш гэж үү? Хэрвээ тэднээс аюултай ажил хийхийг гуйвал эцэс төгсгөлгүй гонгинож, айж, байнга зугтах тухай бодоод, тэр ажлыг хариуцахыг хүсдэггүй. Ийм хүмүүс баривчлагдахаасаа өмнө ч Иудас болох шинж тэмдгүүдийг аль хэдийн харуулдаг. Тэд нэгэнт баривчлагдвал чуулганыг худалдах нь зуун хувь гарцаагүй. Бурханы гэрт үүргээ гүйцэтгэхдээ тэд өөсдийгөө эрсдэлд оруулахгүйгээр олны анхаарлын төвд байх бүх зүйлд үнэхээр идэвх санаачилгатай байдаг; харин эрсдэл үүрэх тухайд бол хойш суудаг, хэрвээ чи тэднээс эрсдэлтэй зүйл хийхийг гуйвал тэд хийхгүй, зүгээр л хариуцлага хүлээдэггүй. Хаа нэгтээ аюул байгааг, жишээ нь, агуу улаан луу баривчилгаа явуулж байгааг, эсвэл зарим итгэгч баригдсаныг сонсмогцоо тэд цуглаанд оролцохоо больж, ах эгч нартай холбоогоо тасалдаг, хэн ч тэднийг олж чаддаггүй. Дамын үг намжиж, бүх юм зүгээр болмогц тэд дахин гарч ирдэг. Ийм хүмүүс найдвартай юу? Тэд Бурханы гэрт үүрэг гүйцэтгэж чадах уу? (Чадахгүй.) Яагаад чадахгүй гэж? Тэдэнд Иудас болохгүй байх шийдэмгий байдал, хүсэл байдаггүй; тэд зүгээр л хулчгар, бэртэгчин, хэрэггүй амьтад. Иймэрхүү хүмүүст нэг илэрхий онцлог байдаг нь, ямар ч давуу тал, ур чадвартай байсан, хэрвээ Бурханы гэр тэднийг ашиглавал тэд Бурханы гэрийн ашиг сонирхлыг хамгаалахад хэзээ ч чин сэтгэлээ зориулахгүй. Тэд Бурханы гэрийн ашиг сонирхлыг хамгаалдаггүй нь чадваргүйдээ тэр үү? Үгүй, тийм биш; ийм чадвартай байсан ч тэд Бурханы гэрийн ашиг сонирхлыг хамгаалахгүй. Тэд бол жинхэнэ Иудасууд. Үүргээ гүйцэтгэх явцдаа шүтлэггүй хүмүүстэй харьцах шаардлагатай болох болгондоо тэд эв найртай харилцаагаа хадгалж, шүтлэггүй хүмүүст өөрсдийгөө өндрөөр үнэлүүлж, хүндлүүлж, хүлээн зөвшөөрүүлсээр байдаг. Тэгвэл энэ бүхнийг ямар үнээр олж авдаг вэ? Тэд хувийн алдар нэр, ашиг сонирхлын төлөө Бурханы гэрийн ашиг сонирхлоос урвадаг. Ийм хүн баривчлагдахаасаа өмнө ч маш хулчгар байдаг бөгөөд баривчлагдсаныхаа дараа урвах нь зуун хувь гарцаагүй. Бурханы гэр ийм хүмүүсийг—энэ Иудасуудыг хэзээ ч ашиглаж болохгүй, аль болох хурдан таягдан хаях ёстой.

Иудас шиг хүмүүсийн тухайд гэвэл, тэд гаднаасаа ёрын муу хүмүүс шиг харагддаггүй хэдий ч үнэндээ ёс жудаг туйлын дорой, муухай зан араншинтай хүмүүс юм. Тэд хэчнээн их номлол сонсож, Бурханы үгийг уншсан ч үнэнийг ойлгож ер чаддаггүй, Бурханы гэрийн ашиг сонирхлыг хохироох нь хамгийн ичгүүртэй, хорон муу, хорлонтой зүйл гэж ч үздэггүй. Өөрсдийгөө анзааруулах зүйл дээр тэд урагш алхахад бэлэн байдаг ч эрсдэлтэй, эсвэл зохицуулахад төвөгтэй зүйлийг бусдад хариуцуулж, даатгадаг. Тэд ямархуу хүмүүс вэ? Туйлын дорд ёс жудагтай хүмүүс биш гэж үү? Зарим хүн Бурханы гэрт зориулж юм худалдаж авдаг бөгөөд ингэхдээ Бурханы гэрийн ашиг сонирхлыг харгалзан үзэж, шударга, ухаалаг байх ёстой. Гэвч Иудас шиг хүмүүс Бурханы гэрийн ашиг сонирхлыг хамгаалж чаддаггүйгээр үл барам, эсрэгээрээ Бурханы гэрийг хохироон шүтлэггүй хүмүүст тусалж, боломж олдох бүрд шүтлэггүй хүмүүсийн шаардлагыг хангаж, шүтлэггүй хүмүүст тал засахад нь тусалж л байвал Бурханы гэрийн ашиг сонирхлыг хохироохыг илүүд үздэг. Үүнийг тэжээсэн бяруу тэрэг эвдэх гэж нэрлэдэг бөгөөд энэ нь ёс зүйгүй хэрэг юм! Энэ нь жигшүүрт хүн чанар биш гэж үү? Энэ нь Эзэнийг болон анд нөхдөө худалдсан Иудасаас дээрдэх юмгүй. Бурханы гэр тэдэнд юу ч даалгасан бай, тэд Бурханы гэрийн ашиг сонирхлыг бодолцон үздэггүй. Ямар нэг юм худалдаж авахыг хүсэхэд тэд хэзээ ч олон дэлгүүрээр орж, үнэ, чанар, борлуулалтын дараах үйлчилгээг харьцуулж, дараа нь хууртахаас сэргийлж, Бурханы гэрт бага ч атугай мөнгө хэмнэж, Бурханы гэрийн ашиг сонирхлыг хохирлоос хамгаалахын тулд сонголтуудыг сайтар дэнсэлж, зохих ёсоор нарийвчлан шалгадаггүй—тэд хэзээ ч ингэдэггүй. Хэрвээ аль нэг ах, эгч дэлгүүр хэсэж харьцуулсан нь дээр гэж санал болговол тэд “Дэлгүүр хэсэж харьцуулах шаардлагагүй; ханган нийлүүлэгч өөрсдийнхөө барааг хамгийн сайн гэж хэлсэн” гэдэг. Ах, эгч нь “Тэгвэл чи тэдэнтэй үнэ тохиролцож чадах уу?” гэж асуухад тэд “Яах гэж үнэ тохиролцох юм бэ? Тэд надад үнийг нь аль хэдийн хэлчихсэн, хэрвээ би үнэ хаялцаад эхэлбэл ичгэвтэр байна шүү дээ, биднийг мөнгөгүй юм шиг харагдуулна. Бурханы гэр баян биз дээ?” гэж хариулдаг. Ямар үнэтэй, ямар чанартай байх нь хамаагүй, тэд тохиромжтой гэж үзсэн л бол хэн нэгнээр шууд худалдан авхуулдаг бөгөөд худалдан авалтыг хойшлуулсан хэнийг ч шүүмжилж, зэмлэж, бүр ялладаг. Хэн ч тэдний нүүрэн дээр "үгүй" гэж хэлж зүрхэлдэггүй, хэн ч ямар нэг санал дэвшүүлж зүрхэлдэггүй. Тэд Бурханы гэрийн том, жижиг ямар ч хэргийг бүтээж байсан, тэдний зарчим юу вэ? “Бурханы гэр мөнгөө төлөхөд л болно, бурханы гэрийн ашиг сонирхол хохирох эсэх нь надад хамаагүй. Би юмыг ингэж л хийдэг; би шүтлэггүй хүмүүстэй сайн харилцаа тогтоох ёстой. Шүтлэггүй хүмүүсийн хэлсэн болгон зөв, би тэрийг дагана. Би бурханы гэрийн шаардлагын дагуу хэрэг явдлыг зохицуулахгүй. Чи намайг ашиглахыг хүсвэл ашигла; ашиглахыг хүсэхгүй бол боль—энэ чиний хэрэг. Би ийм л хүн!” Энэ нь диаволын уг чанар биш гэж үү? Ийм хүмүүс бол шүтлэггүй хүмүүс, үл итгэгчид юм. Тэднийг Бурханы гэрийн хэргийг зохицуулахад ашиглаж болох уу? Энэ төрлийн хүн бага зэрэг боловсролтой, давуу талтай, гаднаа ур чадвартай, яриа хөөрөө сайтай, зарим бизнесийг эрхэлж чаддаг. Гэвч Бурханы гэрийн ямар ч хэргийг зохицуулсан, тэд гарцаагүй дур зоргоороо, болчимгүй авирлаж, Бурханы гэрийн ашиг сонирхолд хохирол учруулдаг. Тэд бас Бурханы гэрийг байнга мэхэлж, үнэн байдлыг нуун дарагдуулдаг, тэд ямар нэг юмыг балласны дараа Бурханы гэр тэдний эмх замбараагүй байдлыг цэгцлүүлэхээр хэн нэгнийг зохицуулах ёстой болдог. Энэ бол гаднынхантай үгсэн хуйвалдаж, Бурханы гэрийн ашиг сонирхлыг худалдаж буйн нийтлэг жишээ юм. Энэ нь Эзэнийг болон анд нөхдөө худалдсан Иудасаас юугаараа ялгаатай юм бэ? Иймэрхүү хүмүүсийг үүрэг гүйцэтгэхэд ашиглахад тэд Бурханы гэрт үйлчлэл үзүүлж чаддаггүйгээр үл барам, үрэн таран хийж, гай уддаг хүмүүс болж хувирдаг. Тэд үйлчлэл үзүүлэгч байх шалгуурыг ч хангадаггүй; тэд бол жинхэнэ адгийн шаарнууд! Ийм хүмүүс бол яг Сатаны зарц нар, агуу улаан лууны үр сад бөгөөд тэднийг илчлэгдмэгц даруйхан цэвэрлэж, таягдан хаях ёстой. Бурханд итгэгч, Бурханы гэрийн гишүүний хувьд Бурханы гэрийн ашиг сонирхлыг хамгаалах хариуцлагаа ч биелүүлж чадахгүй юм бол мөс чанар, эрүүл ухаантай гэж үү? Тэд манаач нохойноос ч долоон дор!

Иудас шиг хүмүүс духан дээрээ “Иудас” гэсэн үг наагаагүй байдаг ч үйлдэл, зан авир нь Иудасынхтай яг ижилхэн шинж чанартай байдаг, ийм хүмүүсийг хэзээ ч ашиглаж болохгүй. “Хэзээ ч ашиглаж болохгүй” гэдэг нь юу гэсэн үг вэ? Тэдэнд хэзээ ч, яасан ч чухал хэрэг даалгаж болохгүй гэсэн үг. Бурханы гэрийн ашиг сонирхолд нөлөөлөхгүй ялихгүй зүйл дээр тэднийг түр зуур ашиглаж болно, гэхдээ ийм төрлийн хүн Бурханы гэрийн хүмүүсийг ашиглах зарчимд огт нийцдэггүй, учир нь тэд төрөлхийн Иудас, угаасаа муу байдаг. Товчхондоо, энэ хүмүүс аюултай бөгөөд тэднийг яасан ч ашиглаж болохгүй. Ийм хүмүүсийг удаан ашиглах тусам сэтгэл чинь улам тавгүйтэж, ирээдүйд бүр ч их хор уршигтай байна. Тиймээс хэрвээ чи Иудас шиг хүмүүс гэдгийг нь аль хэдийн тодорхой харсан бол тэднийг яасан ч ашиглах ёсгүй—энэ бүхэн үнэн. Тэдэнд ингэж хандах нь зохистой юу? Зарим хүн: “Тэдэнд ингэж хандах нь хайр энэрэлгүй хэрэг. Тэд хэнээс ч урваагүй; яаж Иудас байж чадах юм бэ?” гэж хэлж магадгүй. Тэднийг хэн нэгнээс урвахыг хүлээх хэрэгтэй гэж үү? Иудас ямар харагдаж байсан бэ? Эзэнээс урвах гэж байна гэх ямар нэг тэмдэг байсан уу? (Тийм ээ, тэр Эзэн Есүсийн мөнгөний уутнаас мөнгө хулгайлсан.) Бурханы гэрийн ашиг сонирхлоос байнга урвадаг хүмүүс мөнгөний уутнаас мөнгө хулгайлсан Иудастай ижилхэн уг чанартай. Иймэрхүү хүмүүс баривчлагдмагцаа урваж, мэддэг бүхнээ юу ч нуулгүйгээр Сатанд хэлж өгнө. Ийм хүн Иудасын мөн чанартай. Тэдний мөн чанар аль хэдийн тодорхой илчлэгдэж, ил болсон; тэгсэн ч тэднийг ашигласаар байвал чи өөртөө гай дуудаж байгаа хэрэг биш гэж үү? Энэ нь Бурханы гэрийг зориуд хорлож байгаа хэрэг биш үү? Зарим хүн: “Хэн нэгэн намайг засах юм уу хэн нэгэн миний ашиг сонирхолд хор хүргэж, миний энд бий болгосон сайн сайхан зүйлийг сүйтгэвэл тэд хариугаа хүртэнэ дээ!” гэж ил тод хэлдэг. Ялангуяа ийм хүн Иудасын мөн чанартай байдаг; энэ нь дэндүү ойлгомжтой. Тэд Иудас мөн гэдгээ өөрсдөө бусдад хэлдэг тул ийм хүнийг яавч ашиглаж болохгүй.

III. Чуулганы найзуудад хэрхэн хандах вэ

Сайн ч, муу ч гэж тооцох аргагүй, зөвхөн нэр төдий итгэгчид болох өөр нэг төрлийн хүмүүс байдаг. Хэрвээ чи тэднээс хааяа нэг юм хийхийг гуйвал хийж чадах ч тэдэнд ажил зохицуулж өгөхгүй бол идэвх санаачилгатайгаар үүргээ гүйцэтгэхгүй. Тэд завтай үедээ цуглаанд оролцдог ч хувиараа Бурханы үгийг идэж ууж, магтан дуу сурч, эсвэл залбирдаг эсэх нь тодорхойгүй. Гэсэн хэдий ч тэд Бурханы гэр болон чуулганд харьцангуй нөхөрсөг ханддаг. Харьцангуй нөхөрсөг гэдэг нь юу гэсэн үг вэ? Хэрвээ ах эгч нар тэднээс ямар нэг юм хийхийг гуйвал тэд зөвшөөрнө гэсэн үг; итгэгчдийн хувиар тэд чадлынхаа хэрээр хэдэн зүйл хийхэд тусалж чадна. Гэсэн хэдий ч, хэрвээ тэднээс ихээхэн хүчин чармайлт гаргах юм уу ямар нэгэн төлөөс төлөхийг шаардвал тэд яасан ч хийхгүй. Хэрвээ ах, эгчид ямар нэгэн бэрхшээл тулгарч, тусламж хэрэгтэй болбол, тухайлбал хааяа нэг гэр харж өгөх, хоол хийж өгөх, эсвэл үе үе хэдхэн жижиг сажиг ажилд туслах—эсвэл тэр хүн гадаад хэл мэддэг бөгөөд ах эгч нарт захиа уншихад нь тусалж чадах бол—тэд иймэрхүү зүйлд тусалж чаддаг, харьцангуй нөхөрсөг байдаг. Тэд ихэвчлэн бусадтай нэлээд эвтэй байж, хүмүүстэй тооцоо боддоггүй ч цуглаанд тогтмол оролцдоггүй, үүрэг гүйцэтгэе гэж гуйдаггүй, ямар нэгэн чухал, эсвэл бүр аюултай ажлыг бүр ч хийдэггүй. Хэрвээ чи тэднээс аюултай ажил хийхийг хүсвэл тэд гарцаагүй татгалзаж, “Би амар амгалангийн төлөө бурханд итгэдэг, тэгэхээр яаж аюултай ажил хийх юм бэ? Энэ чинь өөртөө гай тарьж байгаа хэрэг биш гэж үү? Би яасан ч хийж чадахгүй!” гэж хэлнэ. Гэвч хэрвээ ах эгч нар эсвэл чуулган тэднээс ямар нэгэн жаахан зүйл хийхийг хүсвэл яг л найз мэт тусалж, өнгөцхөн хичээл зүтгэл гаргаж чаддаг. Ингэж хүчин чармайлт гаргаж, тусалж байгааг нь үүрэг гүйцэтгэх гэж нэрлэж болохгүй, үнэн-зарчмын дагуу үйлдэж байна гэж ч хэлж болохгүй, үнэнийг хэрэгжүүлж байна гэж хэлж бүр ч болохгүй; тэд зүгээр л Бурханд итгэгчдийн талаар таатай сэтгэгдэлтэй, тэдэнд нэлээд нөхөрсөг ханддаг, хэн нэгэнд тусламж хэрэгтэй бол тусламжийн гараа сунгаж чаддаг гэсэн үг. Ийм хүмүүсийг юу гэж нэрлэдэг вэ? Бурханы гэр тэднийг чуулганы найзууд гэж нэрлэдэг. Чуулганы найзууд болох ийм хүмүүст хэрхэн хандах ёстой вэ? Хэрвээ тэд хэв чанартай, бага зэрэг давуу талтай бөгөөд зарим нэг гадаад хэрэг явдлыг зохицуулахад нь чуулганд тусалж чаддаг бол тэд бас үйлчлэл үзүүлэгчид, мөн чуулганы найзууд юм. Учир нь ийм төрлийн хүмүүсийг Бурханд итгэгчид гэж тооцдоггүй бөгөөд Бурханы гэр тэднийг хүлээн зөвшөөрдөггүй. Хэрвээ Бурханы гэр тэднийг хүлээн зөвшөөрдөггүй бол Бурхан тэднийг итгэгчид гэж хүлээн зөвшөөрч чадах уу? (Үгүй.) Тиймээс ийм хүмүүсээс бүтэн цагаар үүрэг гүйцэтгэдэг хүмүүсийн эгнээнд нэгдэхийг хэзээ ч бүү гуй. “Зарим хүн анх итгэж эхлэхдээ итгэл багатай байдаг, зүгээр л чуулганы найзууд байхыг хүсдэг. Тэд Бурханд итгэх тухай олон зүйлийг ойлгодоггүй, тэгэхээр яаж үүрэг гүйцэтгэх хүсэлтэй байх юм бэ? Яаж өөрсдийгөө чин сэтгэлээсээ зарлагадахад бэлэн байж чадах юм бэ?” гэж хэлдэг хүмүүс бий. Бид гурваас таван сар, эсвэл нэг жил хүртэлх хугацаанд Бурханд итгэсэн хүмүүсийн тухай яриагүй, харин гурваас дээш жил, эсвэл бүр тав, арван жил Бурханд нэр төдий итгэсэн хүмүүсийн тухай ярьж байна. Ийм хүмүүс Бурхан бол цор ганц жинхэнэ Бурхан, Төгс Хүчит Бурханы Чуулган бол жинхэнэ чуулган гэдгийг амаараа хэчнээн их хүлээн зөвшөөрсөн ч тэд бол жинхэнэ итгэгчид гэдгийг энэ нь нотолдоггүй. Ийм хүмүүсийн янз бүрийн илрэл болон итгэлийнх нь хэв маягт үндэслэн бид тэднийг чуулганы найзууд гэж нэрлэдэг. Тэдэнд ах, эгч нар шиг бүү ханд—тэд ах, эгч нар биш. Ийм хүмүүсийг бүтэн цагийн үүрэгтэй чуулганд бүү элсүүл, бүтэн цагаар үүрэг гүйцэтгэдэг хүмүүсийн эгнээнд ч бүү элсүүл; Бурханы гэр ийм хүмүүсийг ашигладаггүй. Зарим хүн: “Та ийм хүмүүсийг ялгаварлан үзэж байна уу? Тэд гаднаа бүлээн харагдаж болох ч дотроо үнэндээ маш гал халуун” гэж хэлж магадгүй. Чин сэтгэлээсээ итгэдэг итгэгчид тав, арван жил Бурханд итгэчхээд бүлээн хэвээр байх боломжгүй; ийм хүмүүсийн зан авир нь үл итгэгчид, Бурханы үгийн гаднах хүмүүс, шүтлэггүй хүмүүс гэдгийг нь аль хэдийн бүрэн илчилсэн. Хэрвээ чи тэднийг ах, эгч гэж дуудсаар, тэдэнд шударга бус хандаж байна гэж хэлсээр байвал энэ нь чиний үзэл, сэтгэл хөдлөл юм.

Бид чуулганы найзууд болох ийм хүмүүст хэрхэн хандах ёстой вэ? Тэд халуун сэтгэлтэй бөгөөд цөөн хэдэн хэрэг явдлыг зохицуулж туслахад бэлэн байдаг. Хэрэв тэдний хэрэг гарвал цөөн хэдэн хэрэг явдлыг зохицуулах боломжийг тэдэнд олгож болно. Хэрвээ тэд ямар нэг зүйлийг хийж чаддаг бол хийлгэ. Харин сайн хийж чадахгүй, бүр баллаж мэдэх зүйлийн тухайд бол асуудал үүсгэхээс зайлсхийхийн тулд тийм ажлыг тэдэнд яасан ч бүү даалга—тэдний сайн санаа зорилгод автаж болохгүй. Тэд үнэнийг ойлгодоггүй, зарчмуудыг ч ойлгодоггүй. Хэрэв тэдний зохицуулж чадах гаднын хэрэг явдал байвал хийлгэж болно. Гэхдээ чуулганы ажилд хамаатай томоохон хэргийг тэднээр хэзээ ч бүү хийлгэ—ийм тохиолдолд тэдний сайн санаа зорилго, урам зоригтой тусламжаас татгалзах ёстой. Ийм хүнтэй таарах үедээ зүгээр л өнгөцхөн харьцаад орхи; тэдэнд нухацтай бүү ханд. Яагаад тэдэнд нухацтай хандаж болохгүй гэж? Учир нь тэд зүгээр л чуулганы найзууд бөгөөд ах эгч нар огтхон ч биш. Ийм хүмүүс Бурханы гэрийн хүмүүсийг ашиглах зарчимд нийцдэг үү? (Үгүй, нийцдэггүй.) Тиймээс хэрвээ ийм хүн цуглаанд оролцохгүй, номлол сонсохгүй, эсвэл үүрэг гүйцэтгэхгүй бол тэднийг урих шаардлагагүй. Хэрвээ тэд Бурханы үгийг идэж уудаггүй, залбирдаггүй, өөрсдөд нь ямар нэг зүйл тохиолдох бүрд үнэн-зарчмыг эрж хайдаггүй, ах эгч нартай харилцахыг хүсдэггүй бол тэднийг дэмжих, тэдэнд туслах шаардлагагүй. Гурван үгээр хэлбэл—тэднийг бүү тоо. Чуулганы найзууд, үл итгэгчид болох ийм хүмүүст нухацтай бүү ханд, тэднийг бүү тоо. Тэдэнд санаа тавих шаардлагагүй, тэднийг асууж сураглах ч шаардлагагүй. Яагаад сураглахгүй гэж? Бидэнд хамаагүй хүмүүсийг сураглах ямар хэрэгтэй юм бэ? Энэ нь илүүц биш гэж үү? Та нар ийм хүмүүст анхаарал хандуулахыг хүсэж байна уу? Магадгүй та нар хэрэгт дурлаж, санаа тавихыг хүсэж, “Тэд яг одоо яаж байна бол? Гэрлэсэн болов уу, үгүй болов уу? Сайн байгаа болов уу? Одоо ямар ажил хийж байгаа бол?” гэж гайхширч магадгүй. Тэд яах нь чамд хамаагүй. Тэр талаар санаа зовох ямар хэрэгтэй юм бэ? Тэднийг бүү тоо, бас тэдний талаарх санал бодлоо бүү илэрхийл. Зарим хүн: “Чи харж байна уу? Тэд Бурханд сайн итгэдэггүй, өдөр бүр сэтгэлээр унасан, ядарсан амьдралаар амьдарч, үргэлж маш их зүдэрч, ядарсан харагддаг,” эсвэл “Харж байна уу? Тэд Бурханд сайн итгэдэггүй тул амар амгалан биш, гэр бүлд нь дахиад муу юм тохиолдож” гэх мэтээр санал бодлоо илэрхийлэх дуртай байдаг. Энэ бүхэн утгагүй, шаардлагагүй зүйл. Тэд амьдралаа хэрхэн өнгөрүүлж, замаа хэрхэн туулж байгаа нь чамд огтхон ч хамаагүй. Тэдний талаар дурсах ч хэрэггүй; чи тэдэнтэй адилхан замаар явж байгаа биш. Чи Бурханы төлөө өөрийгөө чин сэтгэлээсээ зарлагадаж, бүтэн цагаар үүргээ гүйцэтгэдэг, зүгээр л үнэнийг олж авч, авралд хүрэхээр эрэлхийлэхийг хүсдэг, Бурхан юу ч гэж хэлсэн, чи Түүнийг сэтгэл хангалуун байлгахын тулд чадах бүхнээ хийхийг хүсдэг; тэр хүмүүсийн зүрх сэтгэлд эдгээр зүйл байдаггүй. Чи ёрын муу чиг хандлагыг харахдаа жигшиж, зэвүүцдэг, энэ дэлхийд амьдрах нь аз жаргалгүй санагдаж, Бурханд итгэснээр л аз жаргалыг олж чадна гэж үздэг; харин тэд чамаас яг эсрэгээр байдаг: Тэд чамтай адилхан замаар яваагүйг энэ нь нотолж байна. Ийм хүнийг зохицуулах Бурханы гэрийн зарчим бол, хэрэв тэд туслахад бэлэн, ямар нэг хор уршиг гарахааргүй л бол Бурханы гэр тэдэнд боломж олгож болно. Хэрэв Бурханы гэрт тэд огт хэрэггүй бөгөөд тэд туслахад бэлэн хэвээр байвал эелдгээр татгалзсан нь дээр—өөртөө асуудал бүү үүсгэ. Итгэгчид өдөр бүр үнэнийг нөхөрлөж, засалтыг хүлээн авдаг ч хааш яаш байдлаар аливааг хийх боломжтой хэвээр байдаг байхад чуулганы найзууд ямар ч хариу төлбөргүйгээр хэрэг явдлыг зүй ёсоор зохицуулж чадах уу? (Чадахгүй.) Надад хэл дээ, энэ нь хүмүүсийг муугаар бодож байгаа хэрэг үү? Хүмүүсийг хэт сөргөөр харж байгаа хэрэг үү? (Үгүй.) Энэ бол баримтад үндэслэн, хүмүүсийн мөн чанарт үндэслэн ярьж буй хэрэг. Мэдлэггүй бүү бай, тэнэг бүү бай, мунхаг зүйл бүү хий. Итгэгчид үүргээ гүйцэтгэхдээ Бурханы санаа зорилгод бага багаар нийцэхийн тулд засалт, шүүлт, гэсгээлт, хатуу сахилгажуулалт, цээрлүүлэлт, ил болголтыг мөн л туулах ёстой байдаг. Чуулганы найз эсвэл шүтлэггүй хүн ямар ч үнэнийг огт хүлээн авдаггүй, өөрийнхөө ашиг сонирхлын талаар л боддог, тэгвэл тэд Бурханы гэр эсвэл ах эгч нарын төлөө хэрэг явдлыг зохицуулснаар ямар сайн үр дүн гарч чадах юм бэ? Энэ нь байж боломгүй зүйл. Ийм хүмүүсийг тоохгүй байх нь л зүйд нийцнэ, тийм биз дээ? (Тийм.) “Тэднийг бүү тоо” гэдэг нь юу гэсэн үг вэ? Бурханы гэр тэднийг итгэгчид гэж үздэггүй гэсэн үг. Тэд хүссэнээрээ Бурханд итгэж болно, гэвч Бурханы гэрийн ажил, хэрэг явдал тэдэнд огтхон ч хамаагүй. Тэд туслахад бэлэн байсан ч бид дэнслэн үзэж, тэд үүнийг хийхэд тохирох эсэхийг хэмжих ёстой, хэрэв тэд тохирохгүй бол тэдэнд энэ боломжийг олгож болохгүй. Надад хэл дээ, ийм маягаар үйлдэх нь зарчимд нийцэх үү? Бидэнд ийм хүмүүст ингэж хандах эрх бий юу? Мэдээжийн хэрэг!

IV. Чөлөөлөгдсөн хүмүүст хэрхэн хандах вэ

Өөр нэг төрлийн хүмүүс буюу чөлөөлөгдсөн хүмүүс байдаг. Тэдэнд хэрхэн хандах ёстой вэ? Энэ хүмүүс бодитой ажил хийх чадваргүй, хуурамч удирдагчид гэж ангилагдсаны улмаас чөлөөлөгдсөн үү, эсвэл антихристүүдийн замыг дагаж, антихрист төрлийн хүмүүс гэж ангилагдсаны улмаас чөлөөлөгдсөн үү гэдгээс үл хамааран энэ хүмүүсийг өөр ажилд зохистойгоор хуваарилж, тэдэнд зориулсан зохистой зохицуулалтыг хийх шаардлагатай. Хэрэв тэд олон муу зүйл хийсэн антихристүүд бол мэдээж хөөгдөх ёстой; хэрэв тэд олон муу зүйл хийгээгүй ч антихристийн мөн чанартай бөгөөд антихрист гэж тодорхойлогдсон бол саад учруулж, үймүүлэхгүйгээр бага сага үйлчлэл үзүүлж чадаж байгаа цагт тэднийг хөөх шаардлагагүй—үргэлжлүүлэн үйлчлэл үзүүлэхийг зөвшөөрч, гэмших боломж олго. Чөлөөлөгдсөн хуурамч удирдагчдын тухайд, тэдний давуу тал болон гүйцэтгэхэд тохирох үүрэгт нь үндэслэн өөр ажил хийлгэхээр зохицуул, гэхдээ тэдэнд цаашид чуулганы удирдагчаар үйлчлэхийг бүү зөвшөөр; хэв чанар нь туйлын муу, ямар ч ажил хийх чадваргүй учраас чөлөөлөгдсөн удирдагч, ажилчдын тухайд ч мөн адил давуу тал болон гүйцэтгэхэд тохирох үүрэгт нь үндэслэн өөр ажил хийлгэхээр зохицуул, гэхдээ тэднийг дахин удирдагч, ажилчнаар дэвшүүлж болохгүй. Яагаад болохгүй гэж? Тэднийг аль хэдийн шалгасан. Тэд илчлэгдсэн бөгөөд ийм хүмүүсийн хэв чанар, ажлын чадамж удирдагч байхад тохирохгүй гэдэг нь аль хэдийн тодорхой харагдсан. Хэрэв тэд удирдагч байхад тохирохгүй юм бол өөр үүрэг гүйцэтгэж чадахгүй юу? Тийм байх албагүй. Муу хэв чанар нь тэднийг удирдагч байхад тохирохгүй болгодог ч тэд өөр үүрэг гүйцэтгэх боломжтой. Ийм хүмүүс чөлөөлөгдсөнийхөө дараа өөрсдөд нь тохирох юуг ч хийж болно. Тэдний үүрэг гүйцэтгэх эрхийг хасах ёсгүй; ирээдүйд биеийн хэмжээ нь өсмөгц тэднийг дахин ашиглаж болно. Зарим нь залуу, амьдралын туршлагагүй, ажлын туршлага дутмаг учраас ажлыг хариуцаж чадалгүй, эцэст нь чөлөөлөгддөг. Ийм хүмүүсийг чөлөөлөхдөө уян хатан хандах боломжтой. Хэрэв тэдний хүн чанар стандартад нийцэж, хэв чанар нь хангалттай байвал тушаал бууруулсны дараа тэднийг ашиглаж болно, эсвэл тэдэнд тохирсон өөр ажилд томилж болно.Үнэний талаарх ойлголт нь тодорхой болж, чуулганы ажлыг бага зэрэг мэддэг болж, туршлагатай болмогц нь ийм хүмүүсийг хэв чанарт нь үндэслэн дахин дэвшүүлж, хөгжүүлж болно.Хэрэв хүн чанар нь стандартад нийцдэг ч хэв чанар нь туйлын муу бол тэднийг хөгжүүлэх ямар ч үнэ цэн байхгүй бөгөөд тэднийг яасан ч хөгжүүлж, авч үлдэж болохгүй.

Чөлөөлөгдсөн хүмүүсийн дунд дахиад яасан ч дэвшүүлж, хөгжүүлж болохгүй хоёр төрлийн хүмүүс бий. Нэг нь антихристүүд, нөгөө нь хэв чанар нь хэтэрхий дорд хүмүүс юм. Мөн антихрист гэж тооцогддоггүй ч зөвхөн хүн чанар муутай, аминч, ов мэхтэй зарим хүн байдаг бөгөөд тэдний зарим нь залхуу, махан биеийн тав тухад шунадаг, зовлон зүдүүрийг тэсвэрлэж чаддаггүй. Ийм хүмүүс хэчнээн сайн хэв чанартай байлаа ч дахин дэвшүүлж болохгүй. Хэрвээ тэд багахан хэв чанартай бол чадах юмыг нь хийлгэж, тохирох зохицуулалтыг хийхэд болно; товчхондоо, тэднийг удирдагч, ажилчин болгож бүү дэвшүүл. Удирдагч, ажилчид хэв чанар, ажлын чадамжтай байхаас гадна үнэнийг ойлгодог, чуулганы төлөө ачаа үүрдэг, шаргуу хөдөлмөрлөж, зовлон зүдүүрийг тэсвэрлэж чаддаг, залхуу биш, хичээнгүй байх ёстой. Үүн дээр нэмээд тэд харьцангуй үнэнч, шулуун шударга байх ёстой. Ов мэхтэй хүмүүсийг яавч сонгож болохгүй. Хэтэрхий шударга бус, ов мэхтэй хүмүүс ах эгч нар, дээд түвшний удирдлага, Бурханы гэрийн эсрэг үргэлж явуулга хийдэг. Тэд зальхай бодол бодож л өдрөө өнгөрүүлдэг. Ийм хүнтэй харьцахдаа үнэндээ юу бодож байгааг нь үргэлж таах ёстой, сүүлийн үед яг юу хийж байгааг нь асууж лавласаар байх ёстой, тэднийг үргэлж харж байх ёстой. Тэднийг ашиглах хэтэрхий ядаргаатай, дэндүү түгшүүртэй. Хэрвээ ийм хүнийг үүрэг гүйцэтгүүлэхээр дэвшүүлбэл бага зэрэг сургаал ойлгодог байсан ч үүнийг хэрэгжүүлэхгүй бөгөөд хийдэг ажлынхаа хэсэг бүрээс ашиг тус, давуу тал хүртэх гэж найдна. Ийм хүмүүсийг ашиглах нь хэтэрхий ядаргаатай, хэтэрхий төвөгтэй учраас ийм хүмүүсийг дэвшүүлж болохгүй. Тиймээс антихристүүд, хэв чанар нь хэтэрхий муу хүмүүс, хүн чанар муутай хүмүүс, залхуу, махан биеийн тав тухад шунадаг, зовлон зүдүүрийг тэсвэрлэж чаддаггүй хүмүүс, хэтэрхий шударга бус, ов мэхтэй хүмүүс—ийм төрлийн хүмүүс ашиглагдмагцаа илчлэгдэж, чөлөөлөгдсөн бол хоёр дахь удаагаа бүү дэвшүүл; тэднийг нэвт харсан бол дахин буруугаар бүү ашигла. Зарим хүн: “Энэ хүн өмнө нь антихрист гэж тодорхойлогдсон. Сүүлийн үед биеэ сайн авч явж, ах эгч нартай хэвийн харьцаж чаддаг болж, бусдыг хазаарлахаа больсныг бид анзаарсан. Түүнийг дэвшүүлж болох уу?” гэж хэлж магадгүй. Ингэж бүү яар—дэвшиж, байр суурьтай болмогц түүний антихрист уг чанар ил болно. Зарим нь: “Энэ хүний хэв чанар урьд нь тун муу байсан; хоёр хүний ажилд хяналт тавиулахад ажлаа яаж хуваарилахаа мэдэхгүй, хоёр зүйл зэрэг тохиолдоход яаж ухаалгаар зохицуулахаа мэдэхгүй байсан. Одоо нас нь ахисан юм чинь арай дээрдсэн байлгүй дээ?” гэж хэлж магадгүй. Энэ үг үндэслэлтэй юу? (Үгүй.) Хоёр зүйл зэрэг тохиолдоход тэр хүн будилж, яаж зохицуулахаа мэддэггүй. Тэр хэнийг ч, юуг ч нэвт харж чаддаггүй. Хэв чанар нь маш муу болохоор ажлын чадамж, ухамсарлах чадваргүй. Ийм хүнийг удирдагчаар дахин дэвшүүлж яасан ч болохгүй. Энэ бол насны асуудал биш. Хэв чанар муутай хүн наян настайдаа ч хэв чанар муутай хэвээр байна. Хүмүүсийн төсөөлдөг шиг хүн нас ахиж, амьдралын туршлагатай болохоороо бүхнийг ойлгож чаддаг юм биш—тийм байдаггүй. Тэд зүгээр л амьдралын тодорхой туршлагатай болно, гэхдээ амьдралын туршлага хэв чанартай тэнцэхгүй. Хүн хэчнээн их зүйл туулж, хэчнээн их сургамж авлаа ч хэв чанар нь сайжирна гэсэн үг биш.

Хэрвээ хүний хүн чанар хэтэрхий аминч, хэтэрхий ов мэхтэй, хэтэрхий хорон муу, зальжин явуулгаар дүүрэн, зөвхөн өөрийгөө л боддог бол ийм хүн өөрчлөгдөж чадах уу? Тэд эдгээр шалтгааны улмаас чөлөөлөгдсөн; одоо арван жил өнгөрч, тэд олон номлол сонссон—тэдний хүн чанар аминч, шударга бус, ов мэхтэй байхаа больсон уу? Би чамд хэлье: Ийм хүн өөрчлөгдөхгүй, хорин жилийн дараа ч яг хэвээрээ байна. Тиймээс хорин жилийн дараа чи түүнтэй дахин уулзаад, аминч, ов мэхтэй хэвээр байгаа эсэхийг нь асуувал тэр өөрөө ч хүлээн зөвшөөрнө. Хүн чанар муутай хүмүүс яагаад өөрчлөгддөггүй вэ? Тэд өөрчлөгдөж чадах уу? Тэд өөрчлөгдөж чадна гэж үзвэл ямар үндэс суурь, нөхцөл байх шаардлагатай вэ? Тэд үнэнийг хүлээн авч чаддаг байх ёстой. Хүн чанар муутай хүмүүс үнэнийг хүлээн авдаггүй, дотроо эерэг зүйлсийг басамжилж, зэвүүцэж, дооглож, дайсагнадаг—тэд зүгээр л өөрчлөгдөж чадахгүй. Тиймээс хэчнээн олон жил өнгөрсөн ч тэднийг бүү дэвшүүл, учир нь тэд өөрчлөгдөж чадахгүй. Хорин жилийн дараа тэд бүр ч илүү булзамхай болж, сайхан үг болон бусдыг хуурсан үг хэлэхдээ бүр ч гаргууд болсон байж магадгүй. Гэхдээ хэрвээ чи энэ хүмүүстэй харилцаж, үйлдлийг нь ажиглавал тэд огт өөрчлөгдөөгүй гэсэн нэг баримтыг олж мэднэ. Маш олон жил өнгөрч, тэд маш олон номлол сонсож, Бурханы гэрт үүргээ удаан хугацаанд гүйцэтгэсэн болохоор өөрчлөгдсөн байх ёстой гэж чи боддог—чи андуурч байна! Тэд өөрчлөгдөхгүй. Яагаад? Тэд маш олон номлол сонсож, Бурханы маш олон үгийг уншсан ч нэг ч өгүүлбэрийг хүлээн авч, хэрэгжүүлдэггүй, тиймээс тэд өчүүхэн ч өөрчлөгдөөгүй, тэдний хувьд өөрчлөгдөнө гэдэг боломжгүй. Ийм хүмүүс нэгэнт илчлэгдэж, чөлөөлөгдсөн бол дахин ашиглаж болохгүй, хэрвээ чи тэднийг ашиглавал Бурханы гэр болон ах эгч нарыг хорлож байна. Хэрвээ чи сайн мэдэхгүй байвал тэднийг яаж авирлахыг нь ажиглаад, өөрийнх нь ашиг сонирхол Бурханы гэрийн ашиг сонирхолтой зөрчилдөх зүйлтэй тулгарах үедээ хэний ашиг сонирхлыг хамгаалахыг нь хар; тэд Бурханы гэрийн ашиг сонирхлыг хамгаалахын тулд өөрсдийн ашиг сонирхлыг золиосолж, бүх хүчээ дайчлах нь яавч үгүй. Энэ талаас нь харвал тэд найдваргүй, Бурханы гэр тэднийг дэвшүүлж, ашиглахад зохисгүй. Тийм учраас ийм хүмүүс ашиглагдахгүй байх тавилантай. Үнэнийг хүлээн авдаггүй хүмүүс өөрчлөгдөж чадах уу? Боломжгүй, энэ бол тэнэг хүний мөрөөдөл!

Залхуу, махан биеийн тав тухад шунадаг, өчүүхэн ч зовлон зүдүүрийг тэсвэрлэж чаддаггүй хүмүүс бүр ч өөрчлөгдөж чадахгүй. Удирдагч байх хугацаандаа тэд ямар ч зовлон амсдаггүй, жирийн ах эгч нарын тэсвэрлэж чаддаг бэрхшээлийг ч тэвчиж чаддаггүй. Үүргээ гүйцэтгэхдээ тэд зүгээр л оромддог—цуглаан хийж, хэдэн хоосон сургаал номлочхоод дараа нь унтаж биеэ сайн торддог. Шөнө жаахан орой унтвал өглөө нь ах эгч нарыг босоход тэр бөх унтсаар л байна. Тэд бага зэрэг ядарч, бага зэрэг завгүй байх, эсвэл жаахан зовлон туулахыг хүсдэггүй. Ямар ч төлөөс төлдөггүй, ямар ч бодитой ажил хийдэггүй. Тэд хаашаа ч явсан, сайхан хоол унд хармагцаа хамаг юмаа мартан баярлаж, хаашаа ч явалгүй, харин зүгээр л тэндээ идэж, ууж, цэнгэж суудаг бөгөөд ямар ч ажил хийдэггүй. Тэд Дээрхийн засалтыг сонсдоггүй, ах эгч нарын сануулга, ил болголтыг ч хүлээн авдаггүй. Тэд ямар ч төлөөс төлөлгүй, хариуцлагаа биелүүлж, үүргээ гүйцэтгэхгүйгээр аль болох тав тухтай амьдрахыг сонгодог тул хэнд ч хэрэггүй болдог. Ийм хүмүүс өөрчлөгдөх чадвартай юу? Ийм хүмүүс хэтэрхий залхуу, махан биеийн тав тухад шунадаг; тэд өөрчлөгдөж чадахгүй. Тэд одоо ийм байгаа, ирээдүйд ч ийм л байна. Зарим хүн: “Тэр хүн өөрчлөгдсөн, сүүлийн үед ажилдаа нэлээд хичээл зүтгэл гаргаж байгаа” гэж хэлж магадгүй. Тэгтлээ бүү яар. Хэрвээ чи түүнийг удирдагчаар дэвшүүлбэл хуучин зан нь сэдэрнэ—тэд ийм л байдаг. Тэд яг л мөрийтэй тоглоомчин шиг, мөнгөгүй болохоороо мөнгө зээлж, гэрээ зарж, бүр эхнэр хүүхдээ зараад ч мөрий тавьсаар байх болно. Хэрвээ тэр сүүлийн үед мөрийтэй тоглоогүй байгаа бол казино хаагдсан, тоглох газар байхгүй болсон, эсвэл хамт тоглодог нөхөд нь бүгд баригдаад түүнтэй мөрийтэй тоглох хүн байхгүй болсон, эсвэл зарж болох юмаа бүгдийг нь зараад тоглох мөнгөгүй болсон байж магадгүй. Гартаа мөнгөтэй болмогцоо тэр дахиад тоглож эхэлнэ, больж ч чадахгүй—тэд ийм л байдаг. Үүний адилаар, залхуу, махан биеийн тав тухад шунадаг хүмүүс ч бас өөрчлөгдөж чадахгүй. Тэд байр суурьтай болмогцоо тэр даруй хуучин хэвэндээ орж, жинхэнэ дүр төрх нь ил болдог. Тэднийг байр суурьгүй байх үед хэн ч тэднийг өндрөөр үнэлдэггүй, хэн ч тэдэнд үйлчилдэггүй бөгөөд хэрвээ тэд юу ч хийхгүй бол тэднийг зайлуулах ёстой, учир нь чуулган цаг нөхцөөдөг хүмүүсийг тэжээдэггүй, тиймээс тэд зарим зүйлийг дуртай дургүй хийхээс өөр аргагүй болдог. Тэд юмыг бусдаас өөрөөр хийдэг. Бусад нь идэвх санаачилгатай хийдэг байхад тэд идэвхгүй хийдэг. Хэдийгээр гаднаа ялгаагүй мэт боловч мөн чанарын хувьд ялгаатай. Бусад хүн байр суурьтай болох үедээ хийх ёстой зүйлээ хийж, хариуцлагаа биелүүлж чаддаг; энэ хүмүүс байр суурьтай болмогцоо боломжийг ашиглан байр суурийнхаа ашиг тусыг эдэлж, ямар ч ажил хийдэггүй бөгөөд тэдний залхуу, тав тухад шунадаг уг чанар-мөн чанар нь улмаар ил болдог. Тиймээс ийм төрлийн хүмүүс ямар ч нөхцөлд өөрчлөгдөхгүй бөгөөд нэгэнт илчлэгдэж, чөлөөлөгдсөн бол ийм хүмүүсийг дахин хэзээ ч дэвшүүлж, ашиглах ёсгүй—энэ бол зарчим юм.

Өөр өөр нөхцөл байдалтай хүмүүсийг дэвшүүлж, ашиглах зарчим энэ юм. Хамгийн наад захын стандарт бол тэд үймээн тарилгүйгээр Бурханы гэрт хүчин чармайлт гаргаж, үйлчлэл үзүүлж чаддаг байх явдал; ийм тохиолдолд тэд Бурханы гэрт үүрэг гүйцэтгэж болно. Хэрвээ тэд хамгийн наад захын энэ стандартад ч хүрч чадахгүй бол хүн чанар, давуу тал нь ямар байхаас үл хамааран үүрэг гүйцэтгэхэд тохирохгүй, ийм хүмүүсийг үүрэг гүйцэтгэдэг хүмүүсийн эгнээнээс таягдан хаях ёстой. Хэрвээ уг хүний хүн чанар хорлонтой бөгөөд антихристийнхтэй адилхан бол антихрист мөн гэдэг нь батлагдмагц Бурханы гэр түүнийг хэзээ ч ашиглахгүй, дэвшүүлэхгүй, эсвэл хөгжүүлэх ч үгүй. Зарим хүн: “Тэднээр үйлчлэл үзүүлүүлж болох уу?” гэж магадгүй. Энэ нь нөхцөл байдлаас хамаарна. Хэрвээ тэдний үзүүлэх үйлчлэл нь Бурханы гэрт сөрөг нөлөө үзүүлж, таагүй үр дагавар авчирч болзошгүй бол Бурханы гэр тэдэнд үйлчлэл үзүүлэх боломж ч олгохгүй. Хэрвээ тэд хөөгдсөн ёрын муу хүн эсвэл антихрист гэдгээ мэддэг хэр нь үйлчлэл үзүүлэхэд бэлэн байж, чуулганы зохицуулснаар аливааг хийж, Бурханы гэрийн ямар ч ашиг сонирхлыг хохироолгүйгээр томоотой байдлаар үйлчлэл үзүүлж чадвал тэр тохиолдолд тэднийг авч үлдэж болно. Хэрвээ тэд үйлчлэлээ сайн үзүүлж ч дөнгөхгүй, үйлчлэл нь сайн байхаасаа илүү хохиролтой бол үйлчлэл үзүүлэх боломж ч тэдэнд олдохгүй, тэд үйлчлэл үзүүлсэн ч Бурханы гэр тэднийг мөн л ашиглахгүй, учир нь тэд үйлчлэл үзүүлэх шаардлагад нийцэхгүй, шалгуурыг ч хангахгүй. Тиймээс ийм хүмүүс буцаж ирэх ёсгүй—тэднийг хүссэн зүгт нь явуул. Зарим хүн: “Хэрвээ Бурханы гэр намайг ашиглахгүй бол би өөрөө сайн мэдээ номлоод, сайн мэдээ номлож олж авсан хүмүүсээ бурханы гэрт хүлээлгэж өгнө” гэж хэлж магадгүй. Ингэж болох уу? (Болно.) Зарим хүн: “Та тэр хүнийг үйлчлэл үзүүлэхэд ч ашиглахгүй, тэгвэл тэр хүн сайн мэдээ номлож олж авсан хүмүүсээ ямар үндэслэлээр Танд өгөх ёстой юм бэ? Тэд ямар үндэслэлээр Таны төлөө сайн мэдээ номлох ёстой юм бэ?” гэж хэлж магадгүй. Бурханы гэр тэднийг олон талын шалтгаанаар ашигладаггүй. Нэгт, тэд хүмүүсийг ашиглах Бурханы гэрийн зарчимд нийцдэггүй. Нөгөөтээгүүр, Бурханы гэр ийм хүмүүсийг ашиглаж зүрхэлдэггүй, учир нь тэднийг нэгэнт ашиглавал эцэс төгсгөлгүй төвөг удна. Тэгвэл тэд сайн мэдээ номлох хүсэлтэй байгааг хэрхэн тайлбарлах вэ? Тэд сайн мэдээ номлохдоо Бурханыг гэрчилдэг, Бурханы үг, Бурханы ажлын ачаар л тэд хүмүүсийг олж авч чаддаг. Хэдийгээр тэр хүн сайн мэдээ номлож энэ хүмүүсийг олж авсан ч энэ нь яавч түүний гавьяа гэж тооцогдохгүй. Сайндаа л энэ нь зүгээр л хүний хариуцлагаа биелүүлж буй хэрэг юм. Чи антихрист, ёрын муу хүн эсэх, эсвэл зайлуулагдаж, хөөгдсөн эсэхээс үл хамааран, хүний хувьд хариуцлагаа биелүүлэх нь чиний хийх учиртай зүйл. Яагаад Би үүнийг чиний хийх учиртай зүйл гэж хэлдэг вэ? Чи Бурханаас асар их үнэний хангалтыг хүлээн авсан, энэ нь бас Бурханы зүрх сэтгэлийн цус билээ. Бурханы гэр чамайг маш олон жил усалж, хангасан ч Бурхан чамаас ямар нэг юм нэхсэн үү? Үгүй. Бурханы гэрээс тараадаг төрөл бүрийн ном бүгд үнэ төлбөргүй, сохор зоос ч төлөх шаардлагагүй байдаг. Үүнтэй адилаар, хүмүүст Бурханы өгдөг мөнх амийн үнэн зам болон амийн үг ч бас үнэ төлбөргүй бөгөөд Бурханы гэрийн номлол, нөхөрлөлийг хүмүүс бүгд үнэ төлбөргүй сонсдог.Тиймээс чи жирийн хүн ч бай, тусгай бүлгийн гишүүн ч бай, Бурханаас ийм олон үнэнийг үнэ төлбөргүйгээр хүлээн авсан болохоор Бурханы үг, Бурханы сайн мэдээг хүмүүст дэлгэрүүлж, хүмүүсийг Бурханы өмнө аваачих нь зүй ёсны хэрэг биш гэж үү? Бурхан бүх үнэнийг хүн төрөлхтөнд өгсөн; ийм агуу хайрыг хэн төлж дийлэх юм бэ? Бурханы нигүүлсэл, Бурханы үг, Бурханы амь үнэлж баршгүй, ямар ч хүн үүнийг төлж дийлэхгүй! Хүний амь тийм үнэ цэнтэй гэж үү? Үнэн шиг үнэ цэнтэй байж чадах уу? Тиймээс Бурханы хайр, нигүүлслийг хэн ч төлж дийлэхгүй, үүнд чуулганаас зайлуулагдаж, хөөгдөж, таягдан хаягдсан хүмүүс ч багтана—тэд ямар ч ялгаагүй. Чамд бага ч болов мөс чанар, эрүүл ухаан, хүн чанар байгаа л бол Бурханы гэр чамд яаж ч хандсан, чи Бурханы үгийг дэлгэрүүлж, Бурханы ажлыг гэрчлэх үүргээ биелүүлэх ёстой. Энэ бол хүмүүсийн зайлсхийх аргагүй хариуцлага юм. Тиймээс чи Бурханы үг болон сайн мэдээг хэчнээн олон хүнд номлож, хэчнээн олон хүнийг олж авсан нь хамаагүй, энэ бол чамайг магтах зүйл биш. Бурхан маш олон үнэнийг илэрхийлсэн атал чи сонсож, хүлээн авдаггүй. Бага зэрэг үйлчлэл үзүүлж, бусдад сайн мэдээ номлох нь чиний хийх учиртай зүйл биш гэж үү? Чи өдий зэрэгт хүрчхээд гэмших ёстой биш үү? Бурханы хайрыг хариулах боломжуудыг хайх ёстой биш үү? Мэдээж тэгэх ёстой! Бурханы гэрт захиргааны зарлиг байдаг бөгөөд хүмүүсийг зайлуулж, хөөж, таягдан хаях нь захиргааны зарлиг болон Бурханы шаардлагын дагуу хийгддэг зүйлс юм—эдгээрийг хийх нь зөв. Зарим хүн: “Зайлуулагдаж, хөөгдсөн хүмүүсийн сайн мэдээ номлосноор олж авсан хүмүүсийг чуулганд хүлээн авах нь жаахан эвгүй юм” гэж хэлж магадгүй. Үнэн хэрэгтээ энэ бол хүмүүсийн гүйцэтгэх ёстой үүрэг бөгөөд эвгүйрхэх зүйл огт байхгүй. Хүмүүс бүгд бүтээгдсэн зүйл. Чи зайлуулагдаж, хөөгдсөн, ёрын муу хүн юм уу антихрист гэж яллагдсан, эсвэл таягдан хаягдах бай байсан ч гэсэн бүтээгдсэн зүйл хэвээр биш гэж үү? Чамайг зайлуулмагц Бурхан чиний Бурхан байхаа болих уу? Бурханы чамд хэлсэн үг, Бурханы чамд хангаж өгсөн зүйл нэгмөсөн арилсан гэж үү? Оршин байхаа больсон гэж үү? Тэд оршсоор байгаа, гагцхүү чи л тэдгээрийг нандигнаагүй. Хэн элсүүлснээс үл хамааран, чуулганд элссэн хүмүүс бүгд бүтээгдсэн зүйл бөгөөд Бүтээгчийн өмнө дуулгавартай байх ёстой. Тиймээс зайлуулагдаж, хөөгдсөн энэ хүмүүс сайн мэдээ номлохыг хүсвэл бид тэднийг хязгаарлахгүй; гэхдээ тэд яаж ч номлосон, хүмүүсийг ашиглах Бурханы гэрийн зарчим болон Бурханы гэрийн захиргааны зарлиг өөрчлөгдөшгүй бөгөөд энэ хэзээ ч өөрчлөгдөхгүй.

Чөлөөлөгдсөн энэ хэдэн төрлийн хүмүүсийн дийлэнх нь жинхэнээсээ гэмших магадлал багатай тул тэднийг дахин ашиглаж болохгүй. Ажлын туршлагагүйгээс болоод ажлаа түр зуур хийж чадаагүйнхээ улмаас чөлөөлөгдсөн юм уу үүргийнх нь хуваарилалт тохируулагдсан хүмүүсийг л дэвшүүлж, ашиглах боломж бий. Ийм хүмүүс хангалттай хэв чанартай, хүн чанарт нь томоохон асуудал байдаггүй, зүгээр л бага зэргийн дутагдал, муу дадал, эсвэл гэр бүлээс нь удамшсан муу зуршилтай байдаг—эдгээрийн аль нь ч том асуудал биш. Хэрвээ Бурханы гэрт тэд хэрэгтэй бол тохиромжтой цагт нь дахин дэвшүүлж, ашиглаж болно; энэ нь зохистой, учир нь тэд ёрын муу хүмүүс биш бөгөөд антихрист болохгүй. Хэв чанар нь хангалттай, тэд зүгээр л удаан хугацаанд ажил хийгээгүй, туршлагагүй байсан тул ажил хийж чадаагүй, энэ нь ноцтой асуудал биш. Хэрвээ тэд эдгээр шалтгаанаар чөлөөлөгдсөн бол ирээдүйд хөгжих боломжтой бөгөөд өөрчлөгдөж чадна. Ажлын чадамжтай, хэв чанартай, хүн чанар нь стандартад нийцдэг л бол ийм хүмүүс Бурханы ажлыг туулж, үүргээ гүйцэтгэх хугацаандаа аажмаар өөрчлөгдөж, хүн чанар нь өөрчлөгдөж, амь-оролт нь өсөж, зан чанарт нь зарим нэг харгалзах өөрчлөлт гарч, үнэний талаарх ойлголтод нь ахиц гарна. Орчин нөхцөл, гүйцэтгэж буй үүрэг, хувийн шийдвэрээсээ хамааран тэд өөр өөр түвшинд өөрчлөгдөж, өсөх тул ийм хүмүүсийг дэвшүүлж, ашиглана гэж хэлж болно. Өмнө нь чөлөөлөгдөж байсан хэд хэдэн төрлийн хүмүүсийг дахин дэвшүүлж, ашиглах зарчим ерөнхийдөө иймэрхүү байдаг.

Удирдагч, ажилчдын хариуцлагын долоо дахь зүйл бол “Өөр өөр төрлийн хүмүүсийг хүн чанар, давуу талд нь үндэслэн оновчтой хуваарилж, ашигласнаар хүн бүрийг хамгийн хэрэгтэй газар нь тавих” явдал юм. Саяын нөхөрлөлөөр хүмүүсийг хамгийн хэрэгтэй газар нь тавих гэдгийн утгыг аль хэдийн тодорхой тайлбарласан. Хэн нэгнийг хөгжүүлэх нь өчүүхэн ч гэсэн үнэ цэнтэй бөгөөд хүн чанар нь стандартад нийцэж л байвал Бурханы гэр түүнд боломж олгоно. Хүн үнэнийг эрэлхийлж, эерэг зүйлсийг хайрладаг л бол Бурханы гэр тэр хүнийг тийм амархан орхиж, таягдан хаяхгүй. Хүн чанар, хэв чанар чинь Миний сая нөхөрлөсөн стандартад нийцэж л байвал Бурханы гэрт үүрэг гүйцэтгэх газар чамд гарцаагүй байх бөгөөд чамайг зохистой ашиглаж, чадвараа бүрэн дайчлах хангалттай орон зайг чамд олгох нь гарцаагүй. Товчхондоо, чуулганы ажилд хэрэгтэй тодорхой нэг мэргэжлийн давуу тал, ур чадвар чамд байгаа бол Бурханы гэр чамаар тохирох үүргийг гарцаагүй гүйцэтгүүлнэ. Гэвч хэрвээ чи шийдвэргүй, хүсэл эрмэлзэлгүй, дээшээ тэмүүлэхийг хүсдэггүй бол чадах зүйлээ л хийж, чадлынхаа хэрээр үүрэг гүйцэтгэ, тэгээд л боллоо. Хэрвээ чи шийдвэртэй байж, “Би илүү их үнэнийг ойлгож, олж авч, авралын замд аль болох хурдан орж, үнэн-бодит байдалд орохыг хүсэж байна. Би Бурханы ачааг харгалзан үзэж, Бурханы гэрт хүнд ачаа үүрч, бусдаас илүү зовлон зүдүүр туулж, бусдаас илүү хүчин чармайлт гаргаж, бусдаас илүү ихийг орхиход бэлэн байна” гэдэг, бүх талаар тохиромжтой хэр нь хэн ч чамайг санал болгохгүй байвал чи өөрийгөө санал болгож бас болно. Энэ нь боломжийн биш гэж үү? Дүгнэж хэлэхэд, энэ бүхэн нь төрөл бүрийн хүмүүсийг ашиглах Бурханы гэрийн зарчим бөгөөд зорилго нь хүмүүст үнэн-бодит байдалд орох боломжийг олгохоос өөр юу ч биш юм. Үнэн-бодит байдалд орсны илрэл юу вэ? Үнэнийг ойлгож, ажлын янз бүрийн зүйлийг хийхдээ үнэн-зарчмыг ойлгож, ямар нэг зүйл тохиолдох бүрд будилж, яахаа мэдэхгүй байхын оронд өдөр тутмын амьдралдаа бүх төрлийн хүмүүс, үйл явдал, зүйлтэй харилцахдаа харгалзах үнэнийг хэрэгжүүлж чаддаг байх явдал—зорилго нь энэ юм. Ийм зорилго тавьсан тул та нар энэ зорилгын төлөө шамдах ёстой!

Удирдагч, ажилчдын хариуцлагын долоо дахь зүйлийн талаарх нөхөрлөлөө ингээд дуусгая. Зарим хүн: “Та нөхөрлөлөө хараахан дуусгаагүй, энэ зүйлтэй холбоотойгоор хуурамч удирдагчдыг ил болгоогүй байна” гэж хэлж магадгүй. Тэднийг ил болгох шаардлагагүй гэж Би хариулна. Нэг талаар, хуурамч удирдагчид хэв чанар муутай, бодитой ажил хийх чадваргүй; нөгөө талаар тэд мөс чанар, эрүүл ухаангүй, ачаа үүрдэггүй, ажилдаа зүрх сэтгэлээ огт зориулдаггүй, тэр ч бүү хэл зарим энгийн зүйлийг ч сайн хийж чаддаггүй. Төвөгтэй асуудал юм уу үнэн-зарчимтай холбоотой асуудалтай тулгарах болгондоо тэд огт ялгаж чаддаггүй, асуудлын мөн чанарыг нэвт харж бүр ч чаддаггүй. Тиймээс тэднийг ил болгох шаардлагагүй. Тэднийг ил болгосон ч тэд хүлээн авахгүй, дэмий хэлсэн хэрэг болно. Түүгээр ч барахгүй, тэдний хийсэн зүйлийг ярихад огиудас хүрэм бөгөөд хүмүүсийн уурыг хүргэдэг. Ийм чухал ажлыг энэ хуурамч удирдагчдад даалгасан нь хүмүүсийг ашиглахдаа алдаа гаргасан хэрэг байв. Ажлаа хийж чадахгүй байгаагаас болоод хэнд ч хэрэггүй мэт санагдаж байхад нь тэднийг ил болгож, задлан шинжилбэл тэд бүр ч их шанална. Тиймээс энэ хуурамч удирдагч нар өөрсдийгөө харьцуулж, өөрсдийн асуудлыг чадах чинээгээрээ шинжилцгээг. Хэрвээ чи асуудлаа олж илрүүлбэл ирээдүйд сайжирч чадах эсэхээ хар; хэрвээ олж илрүүлж чадахгүй бол үргэлжлүүлэн шинжлэх хэрэгтэй, мөн эргэн тойрныхоо хүмүүсээс өөрийгөө задлан шинжилж, цэгцлэхэд чинь туслахыг гуйж болно. Хэрвээ бусад хүн чамтай нөхөрлөж, чи ч зүрх сэтгэлээ зориулсан хэр нь өөрийн асуудлыг олж илрүүлж чадахгүй, тэдгээрийг хэрхэн таньж, хэрхэн шийдвэрлэхээ мэдэхгүй хэвээр байвал чи үнэхээр хуурамч удирдагч бөгөөд таягдан хаягдах ёстой.

Удирдагч, ажилчдын үүрэг хариуцлага (7)

7-р зүйл: Өөр өөр төрлийн хүмүүсийг хүн чанар, давуу талд нь үндэслэн оновчтой хуваарилж, ашигласнаар хүн бүрийг хамгийн хэрэгтэй газар нь тавих (II хэсэг)

Өнгөрсөн удаагийн нөхөрлөлөөр удирдагч, ажилчдын долоо дахь үүрэг хариуцлага болох “Өөр өөр төрлийн хүмүүсийг хүн чанар, давуу талд нь үндэслэн оновчтой хуваарилж, ашигласнаар хүн бүрийг хамгийн хэрэгтэй газар нь тавих” талаар нөхөрлөсөн. Бид энэ үүрэг хариуцлагын гурван талыг голчлон нөхөрлөсөн. Энэ гурван тал юу вэ? (Нэг нь, өөр өөр төрлийн хүмүүсийг хүн чанарт нь үндэслэн оновчтой ашиглах; нөгөө нь, өөр өөр төрлийн хүмүүсийг давуу талд нь үндэслэн оновчтой ашиглах; гурав дахь нь зарим онцгой төрлийн хүмүүст хэрхэн хандаж, ашиглах.) Гурван тал бол үндсэндээ энэ юм. Энэ гурван талаас харвал, хүмүүсийг ашиглах Бурханы гэрийн зарчим нь хүн бүрийг хамгийн сайн ашиглах явдал мөн үү? (Тийм.) Энэ зарчим үнэн зөв үү? Хүмүүст шударга байна уу? (Шударга.) Оюуны хомсдолтой тэнэгүүдийн хувьд, тэд юу ч хийх чадваргүй, бага ч болов үүрэг гүйцэтгэж чадахгүй. Хэрвээ чи тэдэнд мэргэжлийн, техникийн талын ч бай, эсвэл хүч шаардсан ажил ч бай, ямар ч ажил даалгасан, тэд гүйцэтгэж чадахгүй. Тийм хүмүүсийг яасан ч ашиглаж болохгүй, бүр үйлчлэл үзүүлүүлж ч болохгүй. Оюуны чадамжийн тухайд ийм байдаг. Хүн чанарын тухайд, хүн чанар муутай ёрын муу хүмүүс хэдий зарим ажлыг хийж, зарим үүргийг гүйцэтгэж чаддаг ч хүн чанар нь дэндүү ёрын муу учраас үүргээ гүйцэтгэхдээ саад болж, үймүүлж, нэмэр болохоосоо илүү нэрмээс болж, юуг ч сайн хийж чаддаггүй. Тийм хүмүүс үүрэг гүйцэтгэхэд тохирохгүй бөгөөд яасан ч ашиглаж болохгүй. Хэрвээ тодорхой давуу талтай хүмүүс байвал стандартад нийцсэн хүн чанартай байсны үндсэн дээр Бурханы гэрийн ажилд шаардагдах бүх нөхцөлийг хангаж л байвал тэднийг оновчтой зохицуулж, ашиглаж болно. Өнгөрсөн удаа бид бас зарим онцгой төрлийн хүмүүст хэрхэн хандаж, ашиглах талаар нөхөрлөсөн. Эхний төрөл нь Иудас шиг, тун хулчгар хүмүүс юм. Тун хулчгар байдлаас нь харахад агуу улаан лууд баригдмагцаа тэд 100% Иудас болох боломжтой; хэрвээ тэдэнд чухал ажил даалгавал ямар нэг юм тохиолдмогц бүхнээс урвана. Энэ нь аюултай хүмүүс биш гэж үү? Мөн үл итгэгчидтэй төстэй төрлийн хүмүүс байдаг бөгөөд тэднийг бид чуулганы найзууд гэж нэрлэдэг. Энэ хүмүүс зүрх сэтгэлдээ Тэнгэр Эцэг байдаг гэдэгт итгэдэг мэт боловч Бурхан үнэхээр оршдог эсэх, Бурхан хаана байдаг, эсвэл Бурхан үнэхээр шинэ ажлаа хийсэн эсэхийг мэддэггүй, Бурханы оршин тогтнолд байнга эргэлздэг. Тэд үнэхээр Бурханд итгэж, Бурханыг дагадаггүй. Тиймээс ийм хүмүүсийг ашиглаж болохгүй, тэд Бурханы гэрт үүрэг гүйцэтгэхэд тохирохгүй. Үл итгэгч, чуулганы найз битгий хэл, үнэхээр итгэдэг хүмүүс ч үүргээ стандартад нийцсэн байдлаар гүйцэтгэж чадах албагүй! Өөр нэг төрлийн хүмүүс бол чөлөөлөгдсөн хүмүүс; энэ бүлэг ч бас хэд хэдэн нөхцөл байдалд хуваагддаг.

Удирдагч, ажилчдын үүрэг хариуцлагын долоо дахь зүйлийн талаарх өнгөрсөн удаагийн нөхөрлөлийн агуулга нь үндсэндээ энэ гурван үндсэн зүйлийг хамарсан: Нэг нь, өөр өөр төрлийн хүмүүсийг хүн чанарт нь үндэслэн оновчтой ашиглах; нөгөө нь, өөр өөр төрлийн хүмүүсийг давуу талд нь үндэслэн оновчтой ашиглах; бас зарим онцгой төрлийн хүмүүст хэрхэн хандаж, ашиглах. Энэ гурван үндсэн зүйлийг долоо дахь үүрэг хариуцлагад дурдсан хэд хэдэн талд үндэслэн нөхөрлөж, зарчмуудыг нь бүгдийг нь тодорхой нөхөрлөсөн. Зарим хүн: “Хэдийгээр зарчмуудыг тодорхой нөхөрлөсөн ч тодорхой хэрэг явдал, онцгой нөхцөл байдлын тухайд бид эдгээр зарчмыг хэрхэн хэрэглэхээ, хүмүүст хэрхэн хандахаа, хүмүүсийг хэрхэн дэвшүүлж, ашиглахаа мэдэхгүй хэвээр байна; ихэнхдээ будилсан хэвээр байна” гэж хэлдэг. Ийм асуудал байдаг уу? (Байдаг.) Тэгвэл энэ асуудлыг хэрхэн шийдвэрлэх ёстой вэ? Хүмүүсийг дэвшүүлж, ашиглахдаа юун түрүүнд Бурханы гэрийн ажлын хэрэгцээг бодолцон үзэх ёстой. Хоёр дахь нь хувь хүнийг ашиглахын үр нөлөө нь Бурханы гэрийн ажилд хор болохоосоо илүү ашиг тустай байх уу, эсвэл эсрэгээрээ байх уу гэдгийг харгалзан үзэх явдал. Хэрвээ тухайн хүний хүн чанар дутагдалтай ч түүнийг ашиглах нь Бурханы гэрийн ажилд хор хөнөөлөөсөө илүү ашиг тустай бол илүү сайн хүн олдох хүртэл тийм хүнийг түр ашиглаж болно. Энэ хүнийг ашиглахад хор хөнөөл нь ашиг тусаасаа их, олсноосоо алдах нь их бөгөөд чуулганы ажлыг нурааж, баллахад л хүргэхээр байвал тийм хүнийг яасан ч ашиглаж болохгүй. Энэ бол тохирох нэр дэвшигч байхгүй нөхцөлд юун түрүүнд эзэмших ёстой ашиг тус, хор хөнөөлийг дэнслэх зарчим, мөн хүмүүсийг түр ашиглах зарчим юм. Тохирох нэр дэвшигч олж чадахгүй, хэн нь харьцангуй дээр болох нь тодорхойгүй, хэн нь ажилд бүрэн тохирох нь илэрхий бус, хүн болгон ердийн санагдаж байх үед яах ёстой вэ? Цорын ганц сонголт бол харьцангуй сүнслэг ойлголттой, өөрөөр хэлбэл үнэнийг цэврээр ухамсарладаг хоёр хүнийг олж, ажил дээр хамтран ажиллуулах явдал юм. Тэднийг үүргээ гүйцэтгэж байх зуур тэдэнд үнэнийг илүү их нөхөрлөж, нөхцөл байдлыг нь ажиглаж, ойлгох ёстой; ингэснээр хэн нь харьцангуй сайн хэв чанартайг тодорхойлох боломжтой болж, тохиромжтой нэр дэвшигчийг олоход амархан болдог. Хэнээр үүрэг гүйцэтгүүлэхээр зохицуулах нь хамаагүй, энэ нь түүний хэв чанар, давуу тал, ёс жудагт үндэслэх ёстой; энэ нь зайлшгүй шаардлагатай. Хэрвээ эдгээр талыг нэвт харж чадахгүй, тухайн хүнд ямар давуу тал байгааг ойлгохгүй бол эхлээд энгийн үүрэг юм уу зарим нэг биеийн хүчний ажил даалгаж, эсвэл сайн мэдээ номлох сайн мэдээний байг хайлгахаар зохицуулах ёстой. Туршилтын хугацааны дараа хянан дагаж, цаашид ажиглавал нөхцөл байдлыг нь үнэн зөв үнэлж, тэр хүнд хамгийн тохирсон үүргийг тодорхойлоход илүү амархан болно. Хэрвээ түүний хэв чанар хэтэрхий муу, давуу талгүй бол биеийн хүчний зарим ажлыг даалгахад л хангалттай. Удирдагч, ажилчид чухал ажлын зааварлагч, сайн мэдээний командлагч, баг болгоны удирдагч, кино продакшн багийн найруулагч гэх мэт хүмүүсийг олон талаас ойлгож авч, энэ хүмүүсийг илүү эрчимтэй ажиглаж, шалгасны дараа тэдний талаар итгэлтэй байж чадна. Тэд ийм маягаар болгоомжтойгоор хүмүүст үүрэг оноож байж л баараггүй зөв зохицуулалт хийж, хүмүүс лавтайяа үүрэгтээ үр дүн гаргаж чадна. Зарим хүн: “Шүтлэггүй хүмүүс хүртэл ‘Ажиллуулж буй хүмүүстээ бүү эргэлз, эргэлзэж буй хүмүүсээ бүү ажиллуул’ гэж хэлдэг. Бурханы гэр яахаараа ингэж хүмүүст итгэдэггүй юм бэ? Тэд бүгд итгэгч; хэр муу байж чадна гэж? Тэд бүгдээрээ сайн хүмүүс биш үү? Бурханы гэр яагаад тэднийг ойлгож, хяналт тавьж, ажиглах ёстой юм бэ?” гэдэг. Энэ үг үндэслэлтэй юу? Асуудалтай юу? (Тийм.) Хэн нэгнийг ойлгож, сайтар ажиглаж, ойроос харилцах нь зарчимд нийцдэг үү? Ингэх нь зарчимд бүрэн нийцдэг. Ямар зарчимд нийцдэг вэ? (Удирдагч, ажилчдын үүрэг хариуцлагын 4-р зүйл: “Төрөл бүрийн чухал ажлыг хариуцаж байгаа ажилтнууд болон янз бүрийн ажлын зааварлагч нарын нөхцөл байдалтай байнга танилцаж, тохиромжгүй хүмүүсийг ашигласнаас үүдэн гарах хохирлоос сэргийлж, хохирлыг багасгаж, ажлын үр бүтээлтэй, жигд ахиц дэвшлийг хангахын тулд шаардлагатай үед үүргийг нь даруй солих юм уу халах.”) Энэ нь сайн үндэслэл мөн боловч үүнийг хийхийн бодит шалтгаан юу вэ? Учир нь хүмүүс завхарсан зан чанартай байдаг. Хэдий өнөөдөр олон хүн үүрэг биелүүлдэг ч үнэнийг эрэлхийлдэг хүн цөөхөн. Үүргээ гүйцэтгэхдээ үнэнийг эрэлхийлж, бодит байдалд ордог хүмүүс маш цөөн; ихэнх хүний аливааг хийдэг арга зам нь ямар ч зарчимгүй хэвээр бөгөөд тэд Бурханыг үнэхээр дуулгавартай дагадаг хүмүүс биш хэвээр байдаг; тэд үнэнийг хайрладаг, үнэнийг эрэлхийлэхэд бэлэн, үнэний төлөө чармайхад бэлэн гэж л хэлдэг ч шийдвэр нь хэр удаан үргэлжлэх нь тодорхойгүй хэвээр байдаг. Үнэнийг эрэлхийлдэггүй хүмүүс хэдийд ч, хаана ч завхарсан зан чанараа илчлэх магадлалтай байдаг. Тэд ямар ч хариуцлагын мэдрэмжгүй, үргэлж хааш яаш байж, хүссэнээрээ үйлддэг, тэр ч байтугай засалт, харьцалтыг хүлээн авч чаддаггүй. Тэд сөрөг, сул дорой болмогцоо ажлаа орхих магадлалтай байдаг—ийм юм байнга тохиолддог, хамгийн түгээмэл зүйл; үнэнийг эрэлхийлдэггүй бүх хүн ингэж авирладаг. Иймээс хүмүүс үнэнийг хараахан олж аваагүй байх үедээ найдваргүй, итгэл даахааргүй байдаг. Итгэл даахааргүй гэдэг нь юу гэсэн үг вэ? Тэд бэрхшээл, бүтэлгүйтэлтэй тулгарах үедээ унаж, сөрөг, сул дорой болох магадлалтай гэсэн үг. Үргэлж сөрөг, сул дорой байдаг хүн итгэл даах хүн мөн үү? Мэдээж үгүй. Харин үнэнийг ойлгодог хүмүүс бол өөр. Үнэнийг үнэхээр ойлгодог хүмүүс Бурханаас эмээдэг сэтгэлтэй, Бурханыг дуулгавартай дагадаг зүрх сэтгэлтэй байх нь гарцаагүй бөгөөд Бурханаас эмээдэг сэтгэлтэй хүмүүс л итгэл даах хүмүүс юм; Бурханаас эмээдэг сэтгэлгүй хүмүүс итгэл даахгүй. Бурханаас эмээдэг сэтгэлгүй хүмүүст хэрхэн хандах ёстой вэ? Мэдээж тэдэнд хайраар тусалж, дэмжих ёстой. Үүргээ гүйцэтгэх явцад нь илүү их хянан дагаж, илүү их тусламж, заавар өгөх ёстой; тэгж байж л тэд үүргээ үр дүнтэй гүйцэтгэж чадах нь баталгаатай. Тэгвэл үүнийг хийхийн зорилго юу вэ? Гол зорилго нь Бурханы гэрийн ажлыг хамгаалах. Хоёр дахь зорилго нь асуудлыг даруй олж тогтоож, цаг тухайд нь тэднийг хангаж, дэмжиж, засаж, гажуудлыг нь залруулж, дутагдал, доголдлыг нь нөхөх юм. Энэ нь хүмүүст ашиг тустай; үүнд ямар ч хорон санаа байхгүй. Хүмүүст хяналт тавьж, тэднийг ажиглаж, ойлгох гэж хичээх—энэ бүхэн нь Бурханд итгэх итгэлийн зөв замд ороход нь тэдэнд тусалж, үүргээ Бурханы шаардсанаар, зарчмын дагуу гүйцэтгэх боломж олгож, ямар нэг саад тотгор, үймээн учруулахаас нь сэргийлж, үр дүнгүй ажил хийлгэхгүй байхын төлөө юм. Үүнийг хийхийн зорилго нь бүхэлдээ тэдэнд болон Бурханы гэрийн ажилд хариуцлагатай хандаж байгаа хэрэг; үүнд ямар ч хорон санаа байхгүй. Хэн нэгэн хүн: “Тэгвэл энэ нь хүмүүст хандах бурханы гэрийн зарчим, тэдний ашигладаг арга зам юм байна. Одоогоос эхлэн би болгоомжтой байх хэрэгтэй. Бурханы гэрт аюулгүй байдлын мэдрэмж алга. Үргэлж хэн нэгэн чамайг харж байгаа; үүргээ гүйцэтгэхэд хэцүү!” гэж хэллээ гэж бодъё. Энэ үг зөв үү? Ямар төрлийн хүмүүс ийм зүйл хэлэх вэ? (Үл итгэгчид.) Үл итгэгчид, утгагүй хүмүүс, сүнслэг ойлголтгүй хүмүүс—тэд үнэнийг ойлголгүйгээр утгагүй дэмий яриа ярих хандлагатай байдаг. Энд ямар асуудал байна вэ? Энэ нь чуулганы ажлыг шүүж, ялладаг үг биш гэж үү? Энэ нь бас үнэн болон эерэг зүйлийг шүүж, яллаж байгаа хэрэг юм. Ийм үг хэлж чаддаг хүмүүс бол гарцаагүй үнэнийг ойлгодоггүй мунгинасан хүмүүс, бүгд үнэнийг хайрладаггүй үл итгэгчид юм.

Бурханы гэр үүрэг гүйцэтгэдэг хүмүүст хяналт тавьж, тэднийг ажигладаг ба ойлгох гэж оролддог. Та нар Бурханы гэрийн энэ зарчмыг хүлээн авч чадах уу? (Тийм.) Хэрвээ чи Бурханы гэрээс хяналт тавьж, ажиглаж, ойлгохоор оролдож байгааг хүлээн авч чадвал энэ нь сайн хэрэг. Энэ нь үүргээ сайн биелүүлж, үүргээ стандартад нийцүүлэн гүйцэтгэж, Бурханы санаа зорилгыг хангахад чинь тустай. Энэ нь ямар ч сөрөг нөлөөгүйгээр чамд ашиг тусаа өгч, чамд тусалдаг. Энэ зарчмыг ойлгомогцоо чи удирдагч, ажилчид болон Бурханы сонгосон хүмүүсийн хяналтыг эсэргүүцэх, сэрэмжлэх сэтгэлтэй байхаа болих ёстой биш үү? Хэдийгээр заримдаа хэн нэгэн чамайг ойлгохыг хичээж, чамайг ажиглаж, ажилд чинь хяналт тавьж байсан ч энэ нь чамд чиглэсэн зүйл биш. Би яагаад ингэж хэлж байна вэ? Учир нь чиний одоогийн даалгавар, биелүүлдэг үүрэг, хийдэг аливаа ажил хэн нэг хүний хувийн хэрэг явдал, амин хувийн ажил биш юм; тэдгээр нь Бурханы гэрийн ажлыг хөнддөг бөгөөд Бурханы ажлын нэг хэсэгтэй хамаатай байдаг. Иймээс хэн нэгэн чамд хяналт тавьж, эсвэл чамайг ажиглахад багахан цаг зарцуулж, илүү гүнзгий түвшинд чамайг ойлгож авч, чамтай илэн далангүй ярилцаж, энэ хугацаанд чиний байдал хэр байсныг олж мэдэхийг хичээхэд, тэр ч байтугай заримдаа арай ширүүн хандаж, чамайг бага зэрэг засаж, сахилгажуулж, зэмлэдэг бол энэ бүхэн нь тэд Бурханы гэрийн ажилд нямбай, хариуцлагатай ханддаг учраас тэр юм. Чи үүнд ямар нэг сөрөг бодол, сэтгэл хөдлөлөөр хандах ёсгүй. Бусдын хяналт тавьж, ажиглаж, чамайг ойлгохоор оролдож байгааг чи хүлээн авч чаддаг бол энэ нь юу гэсэн үг вэ? Чи Бурханы шинжилтийг зүрх сэтгэлдээ хүлээн авдаг гэсэн үг. Хэрвээ чи хүмүүс чамд хяналт тавьж, чамайг ажиглаж, чамайг ойлгохоор оролдохыг хүлээн авдаггүй бол—энэ бүгдийг няцаадаг бол Бурханы шинжилтийг хүлээн авч чадах уу? Бурханы шинжилт хүмүүс чамайг ойлгохоор оролдохоос илүү нарийвчилсан, гүн гүнзгий, үнэн зөв байдаг; Бурханы шаардлага илүү тодорхой, хатуу чанд, гүн гүнзгий байдаг. Хэрвээ чи Бурханы сонгосон хүмүүсийн хяналт тавихыг хүлээн авч чадахгүй бол Бурханы шинжилтийг хүлээн авч чадна гэж хэлдэг чинь хоосон үг болох бус уу? Бурханы шинжилт, шалгалтыг хүлээн авч чаддаг болохын тулд чи эхлээд Бурханы гэр, удирдагч, ажилчид болон ах эгч нарын хяналт тавихыг хүлээн авч чаддаг болох ёстой. Зарим хүн: “Надад хүний эрх, эрх чөлөө, өөрийн гэсэн ажиллах арга барил бий. Хийж буй бүх зүйлдээ бусдын хяналт, шалгалтад өртөнө гэдэг дэндүү боомилогдсон амьдрал биш гэж үү? Миний хүний эрх хаана байна? Миний эрх чөлөө хаана байна?” гэж хэлдэг. Энэ үг зөв үү? Хүний эрх, эрх чөлөө нь үнэн мөн үү? Эдгээр нь үнэн биш. Хүний эрх, эрх чөлөө бол ердөө л хүний нийгэмд хүмүүст хандах харьцангуй соёлтой, дэвшилтэт арга зам боловч Бурханы гэрт бол Бурханы үг, үнэн бүхнээс дээгүүр байдаг—тэдгээрийг “хүний эрх”, “эрх чөлөө”-тэй зэрэгцүүлэн ярьж болохгүй. Тиймээс Бурханы гэрт хийж байгаа юм бүхэн үл итгэгч ертөнцийн өндөр дээд онол, эрдэм мэдлэгт бус, харин Бурханы үг, үнэнд үндэслэдэг. Тэгвэл зарим хүн хүний эрх, эрх чөлөөг хүсэж байна гэж хэлдэг нь зарчимд нийцэж байна уу? (Нийцэхгүй.) Энэ нь үүргээ гүйцэтгэх зарчимд нийцэхгүй байгаа нь тун тодорхой. Чи нийгэмд мөнгө олохоор ажиллаж байгаа биш, харин Бурханы гэрт бүтээгдсэн зүйлийн үүргийг гүйцэтгэж байгаа. Тиймээс хүний эрхийг чинь хамгаалахын тулд хэн нэгэн чиний талд зогсох хэрэггүй; тийм зүйл шаардлагагүй. Ихэнх хүн хүний эрх, эрх чөлөөний талаар ялган таних чадвартай байдаг уу? Эдгээр нь хүний бодол санаа, үзэл бодолд хамаарах бөгөөд үнэнтэй зэрэгцүүлэн ярьж болохгүй; ийм санаа Бурханы гэрт хүчинтэй биш. Удирдагч ажилд чинь хяналт тавьж байгаа нь сайн хэрэг. Яагаад? Яагаад гэвэл, энэ нь тэд чуулганы ажилд хариуцлагатай хандаж байна гэсэн үг; энэ бол тэдний үүрэг, хариуцлага. Энэ хариуцлагыг биелүүлж чадаж байгаа нь тэд бол шаардлага хангасан удирдагч, сайн удирдагч гэдгийг нотолдог. Хэрвээ чамд бүрэн эрх чөлөө, хүний эрх олгож, чи хүссэн бүхнээ хийж, хүслээ дагаж, эрх чөлөө, ардчиллыг бүрэн эдэлдэг бөгөөд чамайг юу ч хийж, яаж ч хийлээ гэсэн удирдагч тоохгүй, хяналт тавихгүй, хэзээ ч чамаас асууж шалгаахгүй, ажлыг чинь шалгахгүй, асуудлыг олж илрүүлсэн ч дуугарахгүй, нэг бол чамайг аргадаж, аль эсвэл чамтай тохиролцдог бол тэр сайн удирдагч байх уу? Мэдээж үгүй. Тийм удирдагч чамайг хорлож байна. Тэд муу үйлийг чинь өөгшүүлэн, зарчмыг зөрчиж, хүссэнээ хийхийг чинь зөвшөөрч байна—тэд чамайг галт нүх рүү түлхэж байна. Энэ бол хариуцлагатай, стандартад нийцсэн удирдагч биш. Нөгөө талаар, хэрвээ удирдагч чамд тогтмол хяналт тавьж, ажилд чинь гарсан асуудлыг олж тогтоож, чамд даруй сануулж, эсвэл зэмлэж, ил болгож, үүргээ гүйцэтгэхдээ гаргаж буй буруу эрэлхийлэл, гажилтыг чинь цаг тухайд нь засаж залруулж, тусалж чаддаг бол, мөн тэдний хяналт, зэмлэл, хангалт, тусламж дор үүрэгтээ хандах буруу хандлага чинь өөрчлөгдөж, зарим нэг утгагүй үзэл бодлоо хаяж, чиний өөрийн санаа бодол, адгуу байдлаас үүдэлтэй зүйлс аажмаар багасаж, зөв зүйтэй, үнэн-зарчимд нийцсэн үг яриа, үзэл бодлыг тайвнаар хүлээн авч чаддаг болбол энэ нь чамд ашиг тустай биш гэж үү? Ашиг тус нь үнэхээр асар их!

Бурханы гэр хяналт тавьж, ажиглаж, ойлгох замаар удирдагч, ажилчдадаа ханддаг. Хүмүүст ийм маягаар хандахын үндэс нь юу вэ? Яагаад хүмүүст ийм маягаар ханддаг вэ? Энэ нь үүрэгтээ үнэнч, нухацтай, хариуцлагатай хандах зарчмаас үүдэлтэй арга барил, арга зам биш гэж үү? (Мөн.) Хэрвээ удирдагч үүргээ гүйцэтгэхдээ хариуцдаг хүмүүстээ хэзээ ч хяналт тавьж, тэднийг ажиглаж, гүнзгий ойлгодоггүй бол үүрэгтээ үнэнч удирдагч мөн гэж үзэж болох уу? Мэдээж болохгүй. Танай удирдагч, ажилчид, зааварлагчид ажлыг чинь ер нь шалгаж байсан уу? Ажлын чинь ахицын талаар асууж лавлаж байсан уу? Ажилд чинь гарсан асуудлыг шийдвэрлэж байсан уу? Ажилд чинь гарсан аливаа илэрхий дутагдал, гажилтыг засаж залруулж байсан уу? Хүн чанарын чинь янз бүрийн илрэл, илчлэл болон амь-оролтын эрэлхийлэлд чинь тусламж, хангалт, дэмжлэг үзүүлж, эсвэл засалт хийж байсан уу? Хэрвээ удирдагч нь жирийн үүрэг гүйцэтгэдэг хүмүүст хэзээ ч удирдамж өгдөггүйгээр үл барам, чухал ажил хийдэг хүмүүст хэзээ ч нөхөрлөл, тусламж, дэмжлэг үзүүлдэггүй бол—хяналт, ажиглалт, гүнзгий ойлголтын талаар ярихын ч хэрэггүй—эдгээр илрэл, үйлдэлгүйгээр энэ удирдагчийг бодитой ажил хийдэг удирдагч гэж үзэж болох уу? Тэр удирдагчийн хувьд стандартад нийцэх үү? (Үгүй.) Зарим хүн: “Манай удирдагч долоо хоногт хоёр удаа бидэнд зориулж цуглаан хийж, Бурханы үгийг бага зэрэг нөхөрлөөд, дараа нь Дээрхийн зарим нөхөрлөлийг уншиж өгдөг, заримдаа хувийн туршлагаар олсон ойлголтынхоо талаар нөхөрлдөг. Гэхдээ бидний янз бүрийн байдал, мөн үүргээ гүйцэтгэхэд эсвэл амь-оролтод тулгардаг бэрхшээлийн талаар хэзээ ч, ямар ч зөвлөгөө, хангалт өгч, тусламж үзүүлж байгаагүй” гэдэг. Энэ удирдагч ямар байна? (Тэр стандартад нийцдэггүй, хуурамч удирдагч.) Хэрвээ удирдагч өөрийн ажил, эсвэл удирдлага доорх хүмүүсийнхээ янз бүрийн байдалд санаа тавьдаггүй, хариуцлагаа биелүүлдэггүй бол тэр стандартад нийцсэн удирдагч биш. Тэд хэнд ч хяналт тавьдаггүй, ажигладаггүй, ойлгохоор оролддоггүй. Чиний түүнтэй ярилцах яриа ямагт иймэрхүү байдаг: “Энэ хүн одоо ямархуу байна?” “Би одоогоор ажиглаж байгаа.” “Хэр удаан ажиглаж байгаа вэ? Чи түүнийг сайн таних уу?” “Би нэг, хоёр жил ажиглаж байна. Би одоо ч түүнийг тийм сайн таньдаггүй.” “Тэр хүний хувьд ямар вэ?” “Би түүний талаар сайн мэдэхгүй хэвээр л байна, гэхдээ тэр үүргээ гүйцэтгэхдээ бэрхшээлийг тэвчиж чаддаг, шийдвэртэй, Бурханы төлөө өөрийгөө зарлагадахад бэлэн.” “Энэ бүхэн өнгөцхөн юм. Түүний үнэний эрэлхийлэл ямархуу вэ?” “Би бас тэрийг мэдэх ёстой гэж үү? За, би судлаад үзье.” Түүнийг судлаад үзье гэж хэлсний дараа үр дүнг нь хүлээхэд хэр их хугацаа шаардагдахыг бүү мэд, энэ нь тодорхойгүй байдаг. Ийм хуурамч удирдагч ажилдаа найдваргүй.

Танай чуулганы удирдагч, зааварлагчид та нарын ажилд хариуцлагатай ханддаг уу? Тэд ажилтай холбоотой байдлыг чинь үнэхээр ухамсарлаж, ойлгодог уу? Ажлын энэ талыг зөв зүйтэй зохицуулсан уу? (Үгүй.) Тэдний хэн нь ч энэ талыг зөв зүйтэй зохицуулаагүй; хэн нь ч үүрэгтээ үнэнч, ажилдаа нухацтай, хариуцлагатай байх түвшинд хүрээгүй. Тэгвэл үүнд хүрэх амархан уу? Энэ хэцүү юу? Энэ хэцүү биш. Хэрвээ чи үнэхээр тодорхой хэмжээний хэв чанартай, хариуцлагын цар хүрээндээ мэргэжлийн ур чадварыг үнэхээр ойлгосон, мэргэжлийн бус хүн биш бол нэг үгийг л мөрдөх ёстой, тэгвэл чи үүрэгтээ үнэнч байж чадна. Ямар үг вэ? “Зүрх сэтгэлээ зориул.” Хэрвээ чи аливаад зүрх сэтгэлээ зориулж, хүмүүст зүрх сэтгэлээ зориулбал үүрэгтээ үнэнч, хариуцлагатай байж чадна. Энэ үгийг хэрэгжүүлэхэд амархан уу? Үүнийг хэрхэн хэрэгжүүлэх вэ? Энэ нь чихээрээ сонсож, оюун ухаанаараа бодно гэсэн үг биш—энэ бол зүрх сэтгэлээ ашиглана гэсэн үг. Хэрвээ хүн үнэхээр зүрх сэтгэлээ зориулж чаддаг бол хэн нэгэн ямар нэгэн зүйл хийж, ямар нэгэн байдлаар авирлаж, ямар нэгэн зүйлд зарим талаар хариу үйлдэл үзүүлэхийг нүдээрээ харах үедээ, эсвэл хүмүүсийн санал бодол, аргументыг чихээрээ сонсох үедээ эдгээр зүйлийг зүрх сэтгэлээрээ тунгаан бодож, эргэцүүлснээр зарим нэг санаа, үзэл бодол, хандлага санаанд нь орж ирнэ. Эдгээр санаа, үзэл бодол, хандлага нь тэднийг тухайн хүн, юмсын талаар гүнзгий, тодорхой, зөв ойлголттой болгохын зэрэгцээ тохиромжтой, зөв үнэлэмж, зарчимтай болгоно. Хүн зүрх сэтгэлээ зориулах ийм илрэлтэй байх үед л үүрэгтээ үнэнч байна гэсэн үг. Харин чи аливаад зүрх сэтгэлээ зориулдаггүй, үүнд зүрх сэтгэлгүй ханддаг бол нүд чинь юу ч харсан хариу үйлдэл үзүүлэхгүй, чих чинь юу ч сонссон хариу үйлдэл үзүүлэхгүй. Нүд чинь хүмүүс, үйл явдал, зүйлсийг хэзээ ч ажигладаггүй; таарсан мэдээллээ ажигладаггүй. Зүрх сэтгэлдээ чи өөрийн сонссон янз бүрийн дуу хоолой, аргументыг ялган танихгүй, сонссон мэдээллээ ялган таньж чадахгүй. Энэ нь нүдтэй хэр нь сохор байхтай адилхан юм. Хүний зүрх сэтгэл сохор байх үед нүд нь ч бас сохор байдаг. Тэгвэл нүдээрээ юмсыг ажиглаж, чихээрээ мэдээлэл хүлээн авснаас санаа, үзэл бодол, хандлага бий болоход юу хүргэдэг вэ? Энэ бүхэн аливаад зүрх сэтгэлээ зориулж, үнэнийг эрж хайхаас хамаардаг. Хэрвээ чи аливаад зүрх сэтгэлээ зориулдаг бол харсан ч, сонссон ч бай, мэдээлэл хүлээн авах бүрдээ үзэл бодолтой болж, ямар нэг хүн юм уу зүйлийн талаар гүнзгий ойлголттой болж чадна. Харин чи зүрх сэтгэлээ зориулдаггүй бол хэчнээн их мэдээлэл хүлээн авсан ч нэмэргүй; хэрвээ чи зүрх сэтгэлээ зориулан ялган таньж, нэвт хардаггүй бол юу ч олж авахгүй, ямар ч үнэ цэнгүй, хэрэггүй нэгэн болно. Хэрэггүй хүн гэж юуг хэлдэг вэ? Энэ нь үүргээ гүйцэтгэхдээ зүрх сэтгэлээ зориулдаггүй хүнийг хэлдэг—түүнд нүд, чих байдаг ч эдгээр нь ямар ч хэрэггүй. Зүрх сэтгэлгүй хүн үүрэгтээ үнэнч байхгүй, ажилдаа нухацтай, хариуцлагатай хандлагатай болохгүй.

Бурханы гэр бүх түвшний удирдагч, ажилчдад хяналт тавьж, тэднийг гүнзгий түвшинд ажиглаж, ойлгодог нь чуулганы ажлыг сайжруулж, Бурханы сонгосон хүмүүсийг Бурханд итгэх итгэлийн зөв замд аль болох хурдан оруулах зорилготой. Тиймээс удирдагч, ажилчдыг хянаж, ажиглах нь нэн чухал бөгөөд ийм маягаар хэрэгжүүлэх ёстой. Бурханы сонгосон хүмүүсийн хяналтаар удирдагч, ажилчид бодитой ажил хийхгүй байгааг мэдэж авч, тэдэнд даруй арга хэмжээ авч, шийдвэрлэвэл энэ нь чуулганы ажлын ахиц дэвшилд ашиг тустай. Удирдагч, ажилчдад хяналт тавих нь Бурханы сонгосон хүмүүсийн хариуцлага бөгөөд ингэх нь Бурханы санаа зорилгод бүрэн нийцдэг. Удирдагч, ажилчид завхарсан зан чанартай байдаг болохоор хэрвээ тэдэнд хяналт тавихгүй бол тэдэнд хор хөнөөлтэй байгаад зогсохгүй, чуулганы ажилд ч шууд нөлөөлнө. Ямар нөхцөлд удирдагч, ажилчдад Бурханы сонгосон хүмүүсийн хяналт шаардлагагүй болох вэ? Удирдагч, ажилчид үнэнийг бүрэн ойлгож, үнэн-бодит байдалд орж, зарчимтай үйлдэн, Бурханаар төгс болгуулж, ашиглуулдаг хүмүүс болох үед. Ийм тохиолдолд Бурханы сонгосон хүмүүсийн хяналт шаардлагагүй болж, Бурханы гэр энэ явдлыг цаашид онцлохоо болино. Гэхдээ Бурханаар төгс болгуулсан хүн алдаа, гажилтаас бүрэн ангид байх нь баталгаатай юу? Тийм байх албагүй. Иймээс Бурханы шинжилт шаардлагатай, үнэнийг ойлгодог хүмүүсийн хяналт ч шаардлагатай хэвээр байдаг; энэ хэрэгжүүлэлт нь Бурханы санаа зорилгод бүрэн нийцдэг. Бүх хүн завхарсан зан чанартай учраас хяналт тавьснаар л удирдагч, ажилчдыг ажилдаа хариуцлагатай хандаж, үүрэгтээ үнэнч байхад шавдуулж чадна. Хяналт тавихгүй бол ихэнх удирдагч, ажилчин дураараа дургиж, хааш яаш хандана—энэ бол бодит баримт. Хэрвээ чи удирдагч юм уу ажилчин бөгөөд эргэн тойрны чинь ах эгч нар чамд байнга хяналт тавьж, чамайг ажиглаж, үнэнийг эрэлхийлдэг хүн мөн эсэхийг чинь ойлгохоор оролддог бол энэ нь чиний хувьд сайн зүйл. Хэрвээ тэд чиний асуудлыг олж илрүүлж, чи асуудлаа аль болох хурдан шийдвэрлэж чадвал энэ нь үнэний эрэлхийлэл болон амь-оролтод чинь ашиг тустай. Ёрын мууг үйлддэг, нууцаар үй олон ёрын муу зан авир гаргадаг, үнэнийг эрэлхийлдэг хүн биш гэдгийг чинь олж илрүүлбэл тэд чамайг ил болгож, байр сууринаас чинь чөлөөлөх бөгөөд энэ нь Бурханы сонгосон хүмүүсийн гай тотгорыг арилгахын сацуу илүү хүнд шийтгэлээс зайлсхийх боломжийг чамд олгоно: Ийм хяналт хэнд ч ашиг тустай. Иймээс удирдагч, ажилчид Бурханы сонгосон хүмүүсийн хяналтад зөв хандах ёстой. Хэрвээ чи Бурханаас эмээж, муугаас зайлдаг хүн бол Бурханы сонгосон хүмүүсийн хяналт чамд хэрэгтэй, үүнээс ч илүүтэйгээр тэдний тусламж чамд хэрэгтэйг мэдрэх болно. Хэрвээ чи ёрын муу хүн бөгөөд мөс чанар чинь буруутай бол хяналт тавиулахаас айж, үүнээс зайлсхийхийг хичээнэ; энэ бол гарцаагүй. Тиймээс Бурханы сонгосон хүмүүсийн хяналтыг эсэргүүцэж, зэвүүцдэг бүх хүн нуух юмтай бөгөөд үнэнч шударга хүмүүс гарцаагүй биш; ов мэхтэй хүмүүс л хяналт тавиулахаас хамгийн их айдаг. Тэгвэл удирдагч, ажилчид Бурханы сонгосон хүмүүсийн хяналтад ямар хандлага баримтлах ёстой вэ? Сөрөг болж, сэрэмжилж, эсэргүүцэж, хорсох уу, эсвэл Бурханы зохион байгуулалт, зохицуулалтыг дуулгавартай дагаж, даруухнаар хүлээн авах уу? (Даруухнаар хүлээн авах.) Даруухнаар хүлээн авах гэж юуг хэлдэг вэ? Энэ нь бүхнийг Бурханаас хүлээн авч, үнэнийг эрж хайж, зөв хандлага баримталж, адгуу биш байна гэсэн үг. Хэрвээ хэн нэгэн хүн үнэхээр чиний асуудлыг олж илрүүлээд, чамд хэлж, үүнийг ялган таньж, ойлгоход чинь тусалж, энэ асуудлыг шийдвэрлэхэд чинь дэмжлэг үзүүлбэл тэрээр чамд хариуцлагатай хандаж, Бурханы гэрийн ажил болон Бурханы сонгосон хүмүүсийн амь-оролтод хариуцлагатай хандаж байна гэсэн үг; ингэх нь зөв зүйл бөгөөд тун жам ёсны, үндэслэлтэй. Хэрвээ чуулганы хяналтыг Сатанаас болон хорон санаархлаас үүдэлтэй гэж үздэг хүмүүс байгаа бол тэд диаволууд, Сатанууд юм. Ийм диаволын уг чанартайгаар тэд Бурханы шинжилтийг лавтайяа хүлээн авахгүй. Хэрвээ хүн үнэнийг үнэхээр хайрладаг бол Бурханы сонгосон хүмүүсийн хяналтыг зөв ойлгож, үүнийг хайраас үүдэлтэй, Бурханаас ирсэн гэж үзэж, Бурханаас хүлээн авч чадна. Тэд яасан ч адгуу байхгүй, сэтгэлийн хөдөлгөөнөөр үйлдэхгүй, зүрх сэтгэлд нь эсэргүүцэл, сэрэмжлэл, сэжиг бүр ч төрөхгүй. Бурханы сонгосон хүмүүсийн хяналтад хандах хамгийн зөв хандлага бол энэ: Чамд тустай аливаа үг, үйлдэл, хяналт, ажиглалт, залруулга—тэр ч бүү хэл засалтыг чи Бурханаас хүлээн авах ёстой; адгуу бүү бай. Адгуу байх нь ёрын муу нэгнээс, Сатанаас ирдэг, Бурханаас ирдэггүй бөгөөд энэ нь хүмүүсийн үнэнд хандах ёстой хандлага биш.

Удирдагч, ажилчдын үүрэг хариуцлагын долоо дахь зүйлийн талаар нэмж нөхөрлөх зүйл энэ юм. Тэгвэл нэмж хэлэх өөр тодорхой агуулга үлдээлгүйгээр энэ үүрэг хариуцлагын талаар бүрэн дүүрэн нөхөрлөсөн гэсэн үг үү? Үгүй, үүрэг хариуцлага болгон илүү тодорхой, нарийн ширийн агуулгыг хамарсан хэвээр байдаг. Миний нөхөрлөсөн зүйл бол ерөнхий зарчмууд; үлдсэн хэсэг буюу тодорхой нарийн ширийн зүйлийг хэрхэн хэрэгжүүлэх, эдгээр зарчмыг хэрхэн хэрэглэж, ашиглах нь та нарын өөрсдийн туршлагаас хамаарна. Хэрвээ та нар эдгээр зарчмыг нэвт харж чадахгүй эсвэл хэрхэн хэрэгжүүлэхээ мэдэхгүй хэвээр байвал хамтдаа эрж хайж, нөхөрлө. Хамтдаа нөхөрлөөд үр дүнд хүрэхгүй хэвээр байвал дээд удирдлагаасаа асууж лавла. Товчхондоо, ямар нэг төрлийн хүнтэй харьцаж байсан ч, эсвэл хэнийг дэвшүүлж, ашиглахаа шийдэж байсан ч бай, бүгд зарчмыг баримтлах ёстой. Зарим авьяастай хүмүүсийн хувьд, хэн ч тэднийг бүрэн нэвт харж, ойлгож чадахгүй нөхцөл байдалд чуулганы ажлын хэрэгцээний дагуу тэднийг урьдчилан дэвшүүлж, ашиглаж болно—ажлыг бүү хойшлуул, хүмүүсийг хөгжүүлэхээ бүү хойшлуул; энэ бол гол түлхүүр. Зарим хүн: “Ашиглагдсаныхаа дараа тэд ажлыг баллавал яах вэ? Хэн хариуцах юм бэ?” гэж асуудаг. Чи хэн нэгнийг ашиглахдаа хэн ч холбоо барих боломжгүй эзгүй арал дээр тавьж байгаа хэрэг үү? Тэдний эргэн тойронд тодорхой ажил хийдэг өчнөөн олон хүн байдаг биш үү? Энэ бүх асуудлыг шийдвэрлэх арга зам бий; тухайлбал, тэдэнд хяналт тавьж, тэднийг ажиглаж, ойлгох, нөхцөл байдал боломжтой бол ойр дотно холбогдох явдал юм. Ойр дотно холбогдох гэдэг нь яг юу гэсэн үг вэ? Энэ нь тэдэнтэй хамт ажиллана гэсэн үг; ажиллах үйл явц нь тэднийг ойлгох үйл явц мөн. Иймэрхүү харилцаагаар дамжуулан тэднийг аажмаар ойлгож авах биш үү? Хэрвээ чамд холбогдох боломж байсан ч холбогдохгүй, зүгээр л утсаар ярьж хэдэн зүйл асуучхаад орхичихвол тэднийг ойлгох боломжгүй. Асуудлыг шийдвэрлэхийн тулд чи холбогдож чадах хүмүүстэйгээ холбогдох ёстой. Тиймээс удирдагч, ажилчид ажилдаа залхуурч болохгүй. Тэгвэл, хэрвээ чи хэн нэгнийг ажиглаж, ойлгохыг хүсвэл яах ёстой вэ? (Тэдэнтэй холбогдох.) Тийм үү? Хамгийн гол нь зүрх сэтгэлээ зориулах хэрэгтэй! Та нарын оюун ухаандаа багтааж чадах мэдээллийг сармагчин эрдэнэ шиш түүдэгтэй адилтгаж болно—сармагчин замаараа эрдэнэ шиш түүж, түүх явцдаа гээсээр эцэст нь ганцхан эрдэнэ шиштэй үлдэж, хамаг хүчин чармайлтаа талаар болгодог. Номлол сонсоод төгсгөлд нь та нар өмнө нөхөрлөсөн агуулгыг санаж чаддаггүй; үүний шалтгаан юу вэ? (Бид зүрх сэтгэлээ зориулдаггүй.) Та нар ихэвчлэн үнэнийг хэрэгжүүлэхэд анхаардаггүй тул зүрх сэтгэл чинь эдгээр хэрэг явдалд төвлөрдөггүй. Хэрхэн үнэнийг ойлгож, бодит байдалд орох, өөрсдийгөө хэрхэн таньж мэдэх, янз бүрийн хүмүүс, үйл явдал, зүйлийн мөн чанарыг үнэнийг ашиглан хэрхэн нэвт харах талаар та нарт ямар ч оролт байхгүй; иймээс эдгээр асуудал зүрх сэтгэлд тань ямар ч суурьгүй. Үнэн-бодит байдалд орохтой холбоотой зүйлсийн хувьд та нар үргэлж будилдаг. Одоо та нар номлол сонсохоор долоо хоног бүр цуглаанд оролцсоор байна. Хэрвээ номлол сонсохгүй бол та нарын зүрх сэтгэл дэх Бурханд итгэх өчүүхэн итгэл аажмаар замхарч, бага багаар алга болох биш үү? Энэ бол аюултай дохио! Та нар зүрх сэтгэлээ зориулж чадах уу, үгүй юу? Би та нарт бүх нарийн ширийн зүйлийг хэлсэн; хэрвээ чи үнэхээр зүрх сэтгэлтэй бол зүрх сэтгэлээ зориулж чадна. Хэрвээ чи зүрх сэтгэлгүй бол Би яаж ч ярьсан бай, чи ойлгохгүй. Энэ сэдвийн талаарх бидний нөхөрлөл ингээд дууслаа.

8-р зүйл: Ажил дээр тулгарсан төөрөгдөл, бэрхшээлийн талаар даруй мэдээлж, шийдвэрлэхээр эрж хайх (II хэсэг)

Удирдагч, ажилчид бэрхшээлийг цаг тухайд нь олж илрүүлж, шийдвэрлэх ёстой

Өнөөдөр бид удирдагч, ажилчдын найм дахь үүрэг хариуцлага: “Ажил дээр тулгарсан төөрөгдөл, бэрхшээлийн талаар даруй мэдээлж, шийдвэрлэхээр эрж хайх” тухай нөхөрлөх гэж байна. Бид энэ үүрэг хариуцлагатай холбоотой хуурамч удирдагчдын янз бүрийн илрэлийг ил болгоно. Ажил дээр тулгарсан төөрөгдөл, бэрхшээлийг даруй мэдээлж, шийдвэрлэхээр эрж хайх нь ажлын нэг хэсэг, удирдагч, ажилчдын үүрэг биш гэж үү? (Тийм.) Удирдагч, ажилчид ажилдаа зарим нэг адармаатай асуудалтай нүүр тулж, чуулганы ажлын цар хүрээнээс давсан бэрхшээлтэй тулгарч, эсвэл үнэн-зарчимд хамаардаггүй онцгой тохиолдолтой тулгарч, эдгээр нөхцөл байдлыг хэрхэн зохицуулахаа мэдэхгүй байх нь гарцаагүй. Эсвэл хэв чанар муутайгаас болоод зарчмуудыг үнэн зөв ухаарч чаддаггүйн улмаас шийдвэрлэхэд хэцүү зарим төөрөгдөл, бэрхшээлтэй гарцаагүй тулгардаг. Эдгээр төөрөгдөл, бэрхшээл нь боловсон хүчнийг ашиглах асуудал, ажилтай холбоотой асуудал, гадаад орчноос үүдэлтэй асуудал, хүмүүсийн амь-оролттой холбоотой асуудал, ёрын муу хүмүүсийн учруулсан саад тотгор, үймээн, түүнчлэн хүмүүсийг зайлуулах, хөөх асуудал гэх мэттэй холбоотой байж болно. Энэ бүх асуудлын тухайд Бурханы гэрт тодорхой шаардлага, дүрэм журам байдаг, эсвэл зарим нэг аман заавар байдаг. Эдгээр тодорхой дүрэм журмаас гадна дурдагдаагүй зарим онцгой тохиолдол гарцаагүй байдаг. Эдгээр онцгой тохиолдлын тухайд зарим удирдагч Бурханы гэрийн ашиг сонирхлыг хамгаалах, ах эгч нарын аюулгүй байдлыг хангах, чуулганы ажлын саадгүй ажиллагааг хадгалах гэх мэт Бурханы гэрийн шаарддаг зарчмуудыг баримталснаар эдгээрийг зохицуулж чаддаг, цаашлаад маш сайн гүйцэтгэдэг байхад зарим удирдагч ингэж чаддаггүй. Зохицуулж чадахгүй байгаа асуудлыг яах ёстой вэ? Зарим удирдагч, ажилчин мунгинасан байдлаар ажиллаж, асуудлыг олж илрүүлж чаддаггүй, олж илрүүллээ ч шийдвэрлэж чаддаггүй. Тэд Дээрхээс шийдэл эрж хайлгүй зүгээр л аргацааж, ах эгч нарт “Өөрсдөө шийдвэрлэ; шийдэл олохын тулд Бурханд найдаж, Бурханд ханд” гэж хэлээд л бүх юм дууслаа гэж үздэг. Хэчнээн олон асуудал овоорох нь хамаагүй, тэд өөрсдөө шийдвэрлэж чадахгүй хэр нь дээш нь мэдээлдэггүй, шийдвэрлэхээр эрж хайдаггүй бөгөөд Дээрх өөрсдийг нь нэвт шувт харж, өөрсдөө нэр нүүрээ алдана гэж айдаг байх. Бас Дээрхэд хэзээ ч асуудлыг мэдээлдэггүй зарим удирдагч, ажилчин байдаг, яагаад гэдгийг нь Би мэдэхгүй. Дээшээ мэдээлнэ гэхээр заавал Дээрхэд шууд мэдээлэх албагүй; эхлээд мэдээж дүүргийн юм уу бүс нутгийн удирдагчдад мэдээлж болно. Хэрвээ тэд шийдвэрлэж чадахгүй бол чи удирдагч, ажилчдаас гуйж Дээрхэд шууд мэдээлүүлж болно. Хэрвээ чи нэг удирдагч юм уу ажилчнаас уг хэргийг Дээрхэд мэдээлж, нөхцөл байдлыг тодруулж өгөхийг гуйвал тэд хэрэг явдлыг зүгээр л нуун дарагдуулж, үл тоомсорлож чадах уу? Тийм хүмүүс ховор. Ийм удирдагчид үнэхээр байсан ч чи уг хэргийг бусад удирдагч, ажилчинтай хамт тодруулж, асуудлыг нуун дарагдуулдаг, мэдээлдэггүй нэгнийг ил болгож болно. Хэрвээ энэ бусад удирдагч, ажилчид уг хэргийг мэдээлэхгүй хэвээр байвал хамгийн сүүлийн нэг арга байна: Чи Бурханы гэрийн вэбсайт руу шууд бичиж, Дээрхэд үүнийг дамжуулуулж болно, ингэвэл уг асуудал Дээрхэд мэдээлэгдэх нь баталгаатай. Учир нь Дээрх өмнө нь ийм захидлуудтай олон удаа харьцаж байсан бөгөөд дараа нь уг хэргийг зохицуулахыг удирдагч, ажилчдад шууд даалгасан байдаг. Үнэндээ асуудлыг дээшээ мэдээлэх олон арга зам бий; үүнийг хэрэгжүүлэхэд амархан, гагцхүү тухайн хүн асуудлыг үнэхээр шийдвэрлэхийг хүсэж байгаа эсэхээс л хамаарна. Чи тодорхой нэг удирдагч юм уу ажилчинд итгэхгүй байлаа ч Бурхан бол зөвт, Дээрх үнэн-зарчмын дагуу ажилладаг гэдэгт итгэсээр байх ёстой. Бурханд итгэх жинхэнэ итгэл чамд байхгүй, Бурханы гэрт үнэн ноёрхдог гэдэгт итгэдэггүй бол чи юу ч биелүүлж чадахгүй. Олон хүн үнэнийг ойлгодоггүй, Бурханы гэрт үнэн ноёрхдог гэдэгт итгэдэггүй, Бурханаас эмээдэг сэтгэл байдаггүй. Хорвоогийн түшмэлүүд бүгд нэг нэгнийгээ хамгаалдаг, Бурханы гэр ч адилхан байж таарна гэж тэд үргэлж бодож байдаг. Бурхан бол үнэн, зөвт байдал гэдэгт тэд итгэдэггүй. Тиймээс ийм хүнийг үл итгэгч гэж нэрлэж болно. Гэхдээ цөөн тооны хүмүүс л бодитой асуудлыг мэдээлж чаддаг. Ийм хүмүүсийг Бурханы гэрийн ашиг сонирхлыг хамгаалдаг, хариуцлагатай хүмүүс гэж хэлж болно. Зарим удирдагч, ажилчид ноцтой асуудал олоод шийдвэрлэж чаддаггүй төдийгүй, дээшээ ч мэдээлдэггүй. Дээрх үүнийг шалгаж шинжлэх үед л тэд уг асуудлын ноцтой байдлыг мэдэрч эхэлдэг. Энэ нь аливааг саатуулдаг. Тиймээс жирийн ах, эгч, эсвэл удирдагч, ажилчин байх чинь хамаагүй шийдвэрлэж чадахгүй, ажлын томоохон зарчимд хамаарах асуудалтай тулгарах болгондоо чи цаг тухайд нь дээшээ мэдээлж, шийдэл эрж хайх ёстой. Төөрөгдөл, бэрхшээлтэй тулгарсан ч шийдвэрлэхгүй бол зарим ажил явагдах боломжгүй болно; хойш тавьж, зогсоох ёстой болно. Энэ нь чуулганы ажлын ахицад нөлөөлдөг. Тиймээс ажлын ахицад шууд нөлөөлж болох асуудал гарах үед үүнийг цаг тухайд нь олж илрүүлж, шийдвэрлэх ёстой. Асуудлыг шийдвэрлэхэд амаргүй бол үнэнийг ойлгодог, тухайн талбартаа мэргэшсэн хүмүүсийг олж, тэдэнтэй хамт суугаад асуудлыг судалж, шийдвэрлэх ёстой. Иймэрхүү асуудлыг хойшлуулж болохгүй! Тэдгээрийг шийдвэрлэхгүй алгуурласан хоног болгоны тоогоор ажлын ахиц саатаж байдаг. Энэ нь нэг хүний ажил хэрэгт саад болж байгаа юм биш; энэ нь чуулганы ажилд төдийгүй Бурханы сонгосон хүмүүс үүргээ гүйцэтгэхэд нөлөөлдөг. Тиймээс иймэрхүү төөрөгдөл, бэрхшээлтэй тулгарвал даруй шийдвэрлэх ёстой, үүнийг хойшлуулж болохгүй. Хэрвээ шийдвэрлэж үнэхээр чадахгүй бол хурдхан Дээрхэд мэдээл. Тэд үүнийг шууд шийдвэрлэнэ, эсвэл чамд замыг хэлж өгнө. Хэрвээ удирдагч юм уу ажилчин иймэрхүү асуудлыг зохицуулж чадахгүй, Дээрхэд мэдээлж, тэднээс шийдэл эрж хайхын оронд асуудлыг хойш тавьдаг бол тийм удирдагч харалган юм; тэд усан тэнэг бөгөөд ямар ч хэрэггүй. Тэднийг чөлөөлж, албан тушаалаас нь огцруулах ёстой. Тэднийг албан тушаалаас нь огцруулахгүй бол чуулганы ажил урагшилж чадахгүй; энэ нь тэдний гарт сүйрнэ. Тиймээс үүнийг нэн даруй шийдвэрлэх ёстой.

Кино продакшны ажил ч бас Бурханы гэрийн ажлын нэг чухал зүйл юм. Кино продакшны багт хүн бүр кино зохиолын талаар санал зөрөлдөх асуудал байнга тулгардаг. Жишээ нь, найруулагч кино зохиолыг бодит амьдралаас зөрүүтэй, ялгаатай, зураг авалт хийх үед бодитой бус санагдана гэж үзэж, өөрчлөлт оруулахыг хүсдэг. Гэтэл кино зохиолч нь эрс зөрж, кино зохиол үндэслэлтэй бичигдсэн гэж үзэн, найруулагчаас яг зохиолын дагуу зураг авалт хийхийг шаарддаг. Жүжигчдэд ч бас өөрсдийн гэсэн эсэргүүцэл байдаг ба кино зохиолч, найруулагч хоёртой санал нийлдэггүй. Нэг жүжигчин: “Хэрвээ найруулагч тэгж зураг авалт хийнэ гэж зүтгээд байвал би тоглохгүй!” гэж хэлдэг. Кино зохиолч: “Хэрвээ найруулагч кино зохиолыг өөрчилбөл ямар нэг асуудал гарах үед та нар бүгдээрээ хариуцлага хүлээнэ шүү!” гэдэг. Найруулагч: “Хэрвээ надаар кино зохиолд заасны дагуу зураг авалт хийлгээд, алдаа гарвал Бурханы гэр надаас хариуцлага нэхнэ. Хэрвээ чи надаар зураг авалт хийлгэхийг хүсэж байвал миний бодсоноор хийх ёстой; тэгэхгүй бол би хийхгүй” гэж хэлдэг. Тэгэхээр гурван тал гурвуулаа мухардалд орсон байгаа биз, тийм үү? Ажил урагшлах боломжгүй болсон нь тодорхой байна. Энэ нь төөрөгдөл үүссэн хэрэг биш гэж үү? Тэгвэл үнэндээ хэнийх нь зөв бэ? Хүн бүр өөрийн гэсэн онол, өөрийн гэсэн аргументтай, хэн ч буулт хийхийг хүсэхгүй. Гурван тал ийм маягаар мухардалд орсноор юу хохирдог вэ? (Бурханы гэрийн ажил.) Бурханы гэрийн ажил саад тотгортой тулгарч, хохирдог. Ийм нөхцөл байдалтай тулгараад та нар түгшиж, санаа зовж байсан уу? Хэрвээ үгүй бол үнэхээр зүрх сэтгэлээ зориулаагүйг чинь энэ нь нотолж байна. Ийм төөрөгдөл, мухардал үүсэх үед зарим хүн маш их түгшсэндээ хооллож, унтаж чадахаа больж, “Яах ёстой вэ? Ингэж маргалдаж, буулт хийхгүй байх нь юунд ч хүргэхгүй. Энэ нь кино зураг авалтын ахицад нөлөөлж байгаа биш үү? Аль хэдийн хэдэн өдөр саатчихлаа, цаашид хойшлуулж болохгүй. Зураг авалтыг саадгүй явуулж, ажлыг хойшлуулахгүйн тулд энэ асуудлыг яаж шийдвэрлэж болох вэ? Энэ асуудлыг шийдвэрлэхийн тулд бид хэнд хандах ёстой вэ?” гэж боддог. Хэрвээ чи зүрх сэтгэлтэй бол удирдагчдаас шийдэл эрж хайх ёстой, хэрвээ удирдагчид шийдэж чадахгүй бол Дээрхэд даруй мэдээлэх ёстой. Хэрвээ чи Бурханы санаа зорилгыг үнэхээр харгалзан үздэг бол асуудлыг аль болох хурдан шийдвэрлэхийн тулд чадах бүхнээ хийх ёстой; энэ бол хамгийн чухал зүйл. Харин чи санаа зовохгүй бол яах вэ? Чи тунгаан бодож, “Тэдний буруу. Би өөрийнхөө үзэл бодол дээр бат зогсоно—намайг яаж ч чадахгүй байлгүй. Би хоолоо идчихээд түр дуг хийе, угаасаа үдээс хойш хийх юм байхгүй” гэж бодож магадгүй. Чиний хөл хүндэрч, толгой чинь эргэж, зүрх сэтгэл чинь эрч хүчээ алдаж, чи назгай хойрго болдог. Овоорсон их бэрхшээл байгаа ч чи анхаарал хандуулахгүй, назгайрдаг тул асуудлыг шийдвэрлэх ямар ч арга байхгүй. Яагаад тэр вэ? Яагаад гэвэл, чамд асуудлыг шийдвэрлэх урам зориг, хүсэл байдаггүй, тиймээс чи шийдэл бодож олж чаддаггүй. Чи дотроо: “Бэрхшээл тулгарч, ажил зогсох нь ховор. Энэ боломжийг ашиглаад хэд хоног амарч, жаахан амс хийгээд авъя. Яагаад цаг ямагт ингэж ядарч байх ёстой гэж? Одоо амарвал хэн ч юу ч хэлж чадахгүй. Эцсийн эцэст, би ажилдаа хойрголж, эсвэл хариуцлагагүй хандаж байгаа юм биш. Би хариуцлагатай байхыг хүсэж байгаа ч замд маань ийм бэрхшээл байна—хэн үүнийг шийдвэрлэх юм бэ? Үүнийг шийдвэрлэхгүйгээр бид яаж зураг авалт хийх юм бэ? Хэрвээ зураг авалт хийхэд саад болох бэрхшээл байгаа бол бид зүгээр л завсарлага авах ёстой биш гэж үү?” гэж боддог. Өмнө чинь ийм том асуудал байхад хэрвээ үүнийг цаг тухайд нь шийдвэрлэхгүй бол ямар үр дагавар гарах вэ? Асуудал ар араасаа гарч ирээд, алийг нь ч шийдвэрлэж чадахгүй бол ажил урагшилсаар байж чадах уу? Энэ нь хэлэхийн аргагүй их саатал үүсгэнэ. Ажлын ахицыг урагшлуулж болохоос биш, ухрааж болохгүй, иймээс энэ асуудал бэрхшээл учруулж байгааг мэдэж байгаа болохоор чи цаашид алгуурлах ёсгүй; үүнийг хурдан шийдвэрлэх хэрэгтэй. Энэ асуудлыг шийдвэрлэмэгцээ дараагийн асуудал гарах үед түүнийг шийдвэрлэхээр яарч, ажлыг саадгүй явуулж, төлөвлөсөн хугацаанд нь дуусгахын тулд цаг үрэхгүй байхаар чармай. Энэ ямар сонсогдож байна? (Сайн.) Зүрх сэтгэлтэй хүмүүс төөрөгдөл, бэрхшээлд ийм хандлагаар ханддаг. Тэд цаг үрдэггүй, өөрсдөдөө шалтаг тоочдоггүй, махан биеийн тав тухад шунадаггүй. Нөгөөтээгүүр, зүрх сэтгэлгүй хүмүүс цоорхойг ашигладаг; тэд шалтаг тоочиж, завсарлага авах боломж хайж, бүхнийг аажуу уужуу хийж, яарах, түгших мэдрэмжгүй, зовлон тэвчиж, төлөөс төлөх ямар ч шийдэмгий байдалгүй байдаг. Тэгээд эцэст нь юу болдог вэ? Төөрөгдөл, бэрхшээлтэй тулгараад хүн бүр олон өдрийн турш мухардалд ордог. Найруулагчид, жүжигчид, кино зохиолчдын хэн нь ч асуудлыг мэдээлдэггүй. Харин удирдагчид сохор бөгөөд энэ бол асуудал гэдгийг таньж чаддаггүй; асуудал гэж таньсан ч өөрсдөө шийдэж чадахгүй бол дээш нь мэдээлдэггүй. Энэ нь шат дамжин Дээрхэд мэдээлэгдэх үед арав хоног, эсвэл хагас сар өнгөрсөн байдаг. Энэ арав хоногоос хагас сар хүртэлх хугацаанд юу хийгдсэн бэ? Хэн нэгэн үүргээ гүйцэтгэж байсан уу? Үгүй, тэд идэж, ууж, зугаацаж цагийг дэмий үрж байсан! Тэд зүгээр л арай ядан аргацааж байгаа хэрэг биш үү? Ажилд нь тулгарсан төөрөгдөл, бэрхшээлийн шийдлийг цаг алдалгүй эрж хайж чаддаггүй бүх зааварлагч бол зүгээр л арай ядан аргацааж, өдөр хоногийг зорилгогүй өнгөрүүлж байгаа. Ийм хүмүүсийг товчхондоо “дэмий сэлгүүцэгчид” гэдэг. Яагаад “дэмий сэлгүүцэгчид” гэж? Яагаад гэвэл, энэ хүмүүс үүрэгтээ нухацтай, хариуцлагатай, нягт нямбай, эсвэл эерэг хандлагаар ханддаггүй, харин хааш яаш, сөрөг, назгай хойрго байдаг бөгөөд үйл ажиллагаагаа зогсоож, ажил хийхээ болих шалтагтай болохын тулд ямар нэг бэрхшээл, эсвэл мухардал гараасай гэж л найдаж байдаг.

Удирдагч, ажилчид ажилд тулгарсан төөрөгдөл, бэрхшээлийг цаг тухайд нь шийдвэрлээд зогсохгүй, эдгээр асуудлыг цаг алдалгүй шалгаж, олж илрүүлэх ёстой. Яагаад ингэх ёстой вэ? Ингэх нь ганцхан зорилготой: Бурханы ажил болон Бурханы гэрийн ажлыг хамгаалан, ажлын зүйл бүр саадгүй урагшилж, ажлын ердийн хуваарийн хүрээнд амжилттай дуусахыг баталгаажуулах явдал юм. Ажил саадгүй урагшлахыг баталгаажуулахын тулд ямар асуудлуудыг шийдвэрлэх хэрэгтэй вэ? Нэгдүгээрт, чуулганы ажлыг үймүүлдэг аливаа бул хар чулуу, саад тотгорыг бүрэн арилгаж, үл итгэгчид болон ёрын муу хүмүүсийг хязгаарлан тэднийг асуудал үүсгэхээс сэргийлэх нэн чухал. Үүнээс гадна, ажлын зүйл бүрийн зааварлагчид болон ах эгч нарыг үнэнийг ойлгож, хэрэгжүүлэлтийн замыг олж, эв найртай хамтран ажиллаж, бие биедээ хяналт тавьж сурахад нь залж чиглүүлэх ёстой. Ийм маягаар л ажлыг хийж дуусгах нь баталгаатай болно. Тулгарсан бэрхшээл, төөрөгдлөөс үл хамааран, хэрвээ удирдагчид, зааварлагчид тэдгээрийг шийдвэрлэж чадахгүй бол Дээрхэд асуудлыг даруй мэдээлж, шийдэл хайх ёстой. Удирдагчид, зааварлагчид ямар ажил хийхээс үл хамааран, асуудлыг шийдвэрлэхийг эн тэргүүнд тавьж, ажилтай холбоотой техникийн болон зарчмын асуудлууд, түүнчлэн хүмүүсийн амь-оролтод тулгардаг янз бүрийн бэрхшээлийг шийдвэрлэх ёстой. Хэрвээ чи төөрөгдөл, бэрхшээлийг шийдвэрлэж чадахгүй бол ажлаа сайн хийж чадахгүй. Тиймээс шийдвэрлэж чадахгүй онцгой бэрхшээл, төөрөгдөлтэй тулгарах үедээ чи тэдгээрийг Дээрхэд даруй мэдээлэх ёстой. Цаг бүү алд, учир нь гурваас тав хоногийн саатал ажилд хохирол учруулж болох бөгөөд хагас сар юм уу нэг сараар хойшилбол хохирол нь дэндүү их байх болно. Үүнээс гадна, ямар ч асуудал байсан, үнэн-зарчимд үндэслэн шийдвэрлэх ёстой. Ямартай ч асуудлыг шийдвэрлэхийн тулд хүний ертөнцийн гүн ухааныг хэзээ ч бүү ашигла. Ноцтой асуудлыг шалихгүй болгож, өчүүхэн асуудлыг юу ч биш болгож болохгүй, эсвэл зүгээр л асуудалд холбогдсон хоёр талыг загнаж, дараа нь амттан өгч тайвшруулаад, үргэлж тэдэнтэй тохиролцож, аргадан, асуудлыг хурцдатгахаас айж болохгүй. Ингэх нь асуудлыг үндсэндээ шийдвэрлэхгүй орхиход хүргэж, сунжирсан асуудлуудыг үлдээдэг. Энэ нь зүгээр л эв зүйгээр зохицуулах гэсэн арга биш гэж үү? Хэрвээ чи асуудлын боломжит бүх шийдлийг шавхаад, үнэхээр шийдвэрлэж чадахгүй, ажил доторх техникийн асуудлын зарчмыг огт олж чадахгүй байгаа бол хүлээлгүйгээр, хойш тавилгүйгээр эдгээр асуудлыг Дээрхэд даруй мэдээлж, шийдэл хайх ёстой. Шийдвэрлэж чадахгүй аливаа асуудлыг Дээрхэд даруй мэдээлж шийдэл хайх ёстой. Энэ зарчим ямар сонсогдож байна? (Сайн.)

Кино продакшн болон кино зохиолын багууд зураг авалтын асуудлаар мухардалд байнга ордог уу? Тэд тус бүрдээ өөрсдийн гэсэн үндэслэлтэй, зөвшилцөлд хүрч чаддаггүй, үргэлж аман тулаан хийдэг. Ийм асуудал үүсэх үед удирдагчид шийдвэрлэж чадах уу? (Заримдаа чадна.) Удирдагч зарим асуудлыг нөхөрлөлөөр шийдвэрлэж, тэр нь туйлын зохистой, онолын хувьд үндэслэлтэй сонсогдсон ч Бурханы гэрийн шаардлага, эсвэл үнэн-зарчимд нийцэж байгаа эсэхэд нь эргэлзсээр байсан нөхцөл байдалтай та нар урьд нь тулгарч байсан уу? (Тэгсэн.) Та нар ийм нөхцөл байдлыг яаж зохицуулсан бэ? (Заримдаа бид Дээрхээс эрж хайдаг байсан.) Энэ бол зөв арга. Дээрх ах нэлээд завгүй байгааг хараад асуудлын талаар лавлаж асуухаа больж, уг хэрэг явдал онолын хувьд зөв байсан л бол зүгээр гэж үзээд, үнэнд нийцэж байгаа эсэхээс үл хамааран эхлээд зураг авалтаа хийхээр шийдэж байсан нөхцөл байдал та нарт байсан уу? (Урьд нь бид энэ тал дээр ноцтой асуудалтай байсан. Энэ нь юмыг дахин хийхэд хүргэж, ажилд саад тотгор, үймээн учруулсан.) Тэр бол ноцтой нөхцөл байдал! Кино продакшны багт тулгардаг олон асуудал эцэст нь үнэндээ кино зохиолын багийн хариуцлага байдаг. Жишээ нь, хэрвээ нэг кино хоёр цаг хагас үргэлжилсэн, нуршуу зохиолтой болж таарвал кино зохиолчид гол хариуцлагыг хүлээнэ. Гэхдээ найруулагчдын хариуцлага яах вэ? Хэрвээ кино зохиол нуршуу бол найруулагчид үүнийг харж чаддаг байх ёстой юу? Онолын хувьд тэгэх ёстой. Гэхдээ найруулагчид ийм нөхцөл байдалд зураг авалтыг дуусгахын тулд хэдэн сар зарцуулж, нэлээд их хүн хүч, эд материал, санхүүгийн нөөцийг зарцуулж болно. Энэ ямар асуудал вэ? Найруулагчдын хувьд та нарын хариуцлага юу вэ? Кино зохиолыг хүлээж аваад, “Энэ кино зохиол урт, нэлээд баялаг агуулгатай боловч гол санаа, сэдэв дутмаг; бүтэц нь бүхэлдээ сүнсгүй юм байна. Энэ кино зохиолын зураг авалтыг хийж болохгүй; кино зохиолчдод буцааж өгөөд, дахин засуулах ёстой” гэж бодох учиртай. Та нар ингэж чадах уу? Та нар урьд нь кино зохиолыг буцааж өгч байсан уу? (Үгүй.) Асуудлыг харж чадахгүйдээ юу, эсвэл буцааж өгөхөөс айсандаа юу? Аль эсвэл хэн нэгэн чамайг шүүж, “Тэд чамд энэ дууссан кино зохиолыг өгсөн байхад чи ганцхан үгээр голж, буцаан явууллаа—чи хэтэрхий биеэ тоосон юм биш үү?” гэхээс айгаа юу? Та нар яг юунаас айгаад байгаа юм бэ? Асуудлыг харж байгаа юм бол яагаад кино зохиолыг зохиолчдод нь буцааж өгдөггүй юм бэ? (Бид кино продакшны ажилдаа хариуцлага хүлээдэггүй.) Кино продакшны багийн хувьд чуулганы удирдагчдаас гадна найруулагчид шийдвэр гаргаж, эцсийн үгийг хэлдэг зааварлагчид мэт ажиллах ёстой. Нэгэнт чи найруулагч юм бол энэ хэргийг бүрэн хариуцаж, кино зохиолыг хүлээн авсан цагаасаа эхлэн зохих ёсоор нягтлан шалгах ёстой. Чи нэг кино зохиол хүлээж авч эхнээс нь дуустал нь хянаж үзэхэд агуулга нь нэлээд сайн байлаа гэе. Энэ нь гол санаа, сэдэвтэй, үйл явдал нь нэг гол шугамын дагуу өрнөдөг, кино зохиол нь ерөнхийдөө их асуудалгүй—сайн, зураг авалт хийхэд зохистой харагдаж байгаа тул уг кино зохиолыг хүлээн авч болно. Гэхдээ хэрвээ кино зохиол нь урт, нэг хүний түүхийг эхнээс нь дуустал нь хүүрнэсэн атлаа гол санаагүй, сэдэв нь тодорхой бус, кино зохиолоор юу илэрхийлэхийг зорьж байгаа, үзэгчдэд юу хүргэхийг зорьж байгаа, эсвэл гол санаа, сүнслэг утга нь юу болох нь ойлгомжгүй—үндсэндээ зүгээр л нэг нуршуу тэмдэглэл, мунгинасан кино зохиол бол—энэ кино зохиолыг хүлээн авч болох уу? Ийм нөхцөл байдалд найруулагчид юу хийх ёстой вэ? Тэд кино зохиолыг буцааж, кино зохиолчдод дахин засварлах санал дэвшүүлэх ёстой. Кино зохиолын багийн хүмүүс эсэргүүцэж, “Энэ шударга бус байна! Бидний бичсэн кино зохиолыг хянаж шалгадаг тэд хэн юм бэ? Яагаад тэд шийдэх ёстой гэж? Бурханы гэр хүмүүст шударга, зохистой хандах ёстой!” хэмээж магадгүй. Тэгвэл яах ёстой вэ? Хэрвээ найруулагчид кино зохиол дахь асуудлыг олж тогтоож чадвал шийдвэр гаргахаар яарах ёсгүй, харин эхлээд чуулганы удирдагчид болон кино продакшны багийн гишүүдтэй уг хэргийг нөхөрлөх ёстой. Хэрвээ хүн бүр өнгөрсөн жилүүдийн зураг авалтын туршлага, кино зохиолын талаарх ойлголтдоо тулгуурлан уг кино зохиолыг стандартад нийцэхгүй гэж санал нэгтэй үзэж, үүгээр зураг авалт хийх нь кино продакшны ажлыг саатуулаад зогсохгүй, холбогдох бүх хүн хүч, эд материал, санхүүгийн нөөцийг үрэн таран хийнэ, ийм хариуцлагыг хэн ч үүрч чадахгүй гэж үзвэл энэ кино зохиолыг буцаах ёстой. Нуршуу кино зохиолоор зураг авалт хийж яасан ч болохгүй; энэ бол зарчим. Хэрвээ хүн бүр кино зохиолын талаар адилхан бодолтой байвал кино зохиолчид үүнийг болзолгүй хүлээн авч, кино продакшны багаас ирүүлсэн саналын дагуу кино зохиолыг дахин засварлах ёстой. Хэрвээ санал зөрөлдөөн байсаар байвал хоёр талын гишүүд, удирдагчид хамтдаа мэтгэлцэж, хэнийх нь аргумент үнэн-зарчимд нийцэж байгааг харж болно. Хэрэв шийдэлд хүрэхгүйгээр мухардмал байдал хэвээр үргэлжилсээр байвал хамгийн сүүлчийн аргыг хэрэглэх ёстой, энэ нь өнөөдөр нөхөрлөсөн удирдагч, ажилчдын найм дахь үүрэг хариуцлага: “Ажил дээр тулгарсан төөрөгдөл, бэрхшээлийн талаар даруй мэдээлж, шийдвэрлэхээр эрж хайх” юм. Мухардалд орсон, шийдвэрлэж чадахгүй байгаа асуудлыг төөрөгдөл, бэрхшээл гэдэг. Талууд дор бүрнээ өөрсдийнх нь шалтгаан зөв гэж үздэг, хэн ч шийдвэр гаргаж чаддаггүй. Ингэж нааш цааш явуулах нь асуудлыг будилуулж, асуудлын нарийн учир болон явах чиглэлийн талаарх хүн бүхний ойлголтыг бүдгэрүүлдэг. Энэ үед удирдагч, ажилчид үүрэг хариуцлагаа үүрч, ажилд гарсан эдгээр асуудал, төөрөгдлийг даруй мэдээлж, шийдэл эрж хайж, ажлын ахицыг саатуулахаас сэргийлэн цаг алдалгүй шийдвэрлэхээр хичээж, үүнээс ч илүүтэйгээр асуудал хуримтлагдахаас сэргийлэх ёстой. Эдгээр асуудлыг даруй мэдээлж, шийдэл эрж хайх—энэ нь ажил хийж байгаа хэрэг биш үү? Энэ нь ажилдаа нухацтай, хариуцлагатай хандаж буй хэрэг биш үү? Энэ нь үүргээ гүйцэтгэхэд зүрх сэтгэлээ зориулж байгаа хэрэг биш үү? Энэ нь үнэнч байдал бус уу? (Тийм.) Энэ бол үүрэгтээ үнэнч байгаа хэрэг юм.

Ажил хариуцсан удирдагч, ажилчид ажилд гарсан аливаа асуудлыг цаг алдалгүй анзаарч, шийдвэрлэх ёстой, ингэж байж л ажлын саадгүй ахиц дэвшлийг баталгаажуулж чадна. Асуудлыг шийдвэрлэж чаддаггүй бүх удирдагч, ажилчин үнэн-бодит байдалгүй бөгөөд хуурамч удирдагч, ажилчид юм. Асуудал олж илрүүлдэг хэр нь шийдвэрлэж чаддаггүй, харин ч үүнээс зайлсхийж, нуун дарагдуулдаг хэн боловч ажлыг зөвхөн хорлон сүйтгэдэг хэрэггүй амьтан юм. Маргаантай асуудлыг нөхөрлөл, мэтгэлцээнээр шийдвэрлэх ёстой. Хэрэв эдгээр нь зөв үр дүнд хүргэхгүй, харин ч бүр их будилаан таривал гол удирдагч уг хэрэг явдлыг биечлэн хариуцаж, шийдэл, арга барилыг даруй санал болгохын сацуу уг нөхцөл байдлын үр дүнг цаг алдалгүй ажиглаж, ойлгож, дүгнэх ёстой. Зарим асуудал дээр маргаан сунжирч, ямар ч шийдвэрт хүрч чадахгүй бол зүгээр л эв зүйгээр зохицуулахаар оролдож, хүлээж, алгуурлахын оронд, ялангуяа асуудлыг үл тоомсорлохын оронд Дээрхэд даруй мэдээлж шийдэл эрж хайх ёстой. Та нарын одоогийн удирдагч, ажилчид ийм маягаар ажилладаг уу? Тэд ажлын ахицыг цаг тухайд нь хянан дагаж, шавдуулахын зэрэгцээ ажилд гарч буй янз бүрийн зөрчилдөөнийг олж тогтоох ёстой, мөн янз бүрийн жижиг сажиг асуудлыг ч орхигдуулах ёсгүй. Ноцтой асуудлыг олж тогтоох үед үндсэн удирдагч, ажилчид тэдгээрийг шийдвэрлэхэд оролцож, яг юу болоод байгааг үнэн зөв ойлгохын тулд асуудлын нарийн учир, асуудал үүссэн шалтгаан, холбогдох хүмүүсийн үзэл бодлын талаар үнэн зөв ойлголттой болох ёстой. Үүний зэрэгцээ тэд эдгээр асуудлыг нөхөрлөх, мэтгэлцэх, тэр ч бүү хэл маргалдахад оролцох ёстой. Энэ нь зайлшгүй шаардлагатай; оролцоо маш чухал, учир нь энэ нь ажилд гарсан асуудлыг дүгнэж, шийдвэрлэхэд чинь тусалдаг. Хэрэв чи оролцолгүй зөвхөн сонсож, үргэлж гар хумхин хөндлөнгөөс ажиглаж, хичээл дээр сууж байгаа хүн мэт авирлаж, ажил дээр гарсан аливаа асуудал чамд хамаагүй гэж бодож, уг хэрэг явдлын талаар ямар нэгэн тодорхой үзэл бодол, хандлагагүй байвал хуурамч удирдагч гэдэг чинь тодорхой юм. Чи оролцох үедээ ажилд яг ямар асуудал гарсан, юунаас болсон, хэн хариуцлага хүлээх, гол асуудал хаана оршиж байгаа, энэ нь хүмүүсийн үзэл, төсөөллөөс болсон уу, эсвэл техник, мэргэжлийн хувьд хангалтгүй байснаас болсон уу гэдгийг дэлгэрэнгүй мэдэж авна—асуудлыг шударгаар зохицуулж, шийдвэрлэхийн тулд энэ бүхнийг тодруулах ёстой. Чи энэ ажилд оролцож, уг асуудал хүнээс үүдэн гараагүй, эсвэл хэн нэгэн үүнийг санаатайгаар учруулаагүй гэдгийг олж мэдсэн ч асуудлын мөн чанарыг тодорхойлоход чамд хэцүү санагдаж, яаж шийдвэрлэхээ мэдэхгүй, хоёр тал удаан хугацаанд маргалдаж, эсвэл хүн болгон уг асуудалд зүрх сэтгэл, хүчин чармайлтаа зориулсан ч шийдвэрлэж чадахгүй хэвээр байж, зарчмыг олж, чиглэлээ олж чадахгүй, ажлыг зогсонги байдалд оруулж, мөн ийнхүү үргэлжлүүлэх нь цаашдын алдаа, саад тотгор, сөрөг үр дагаварт хүргэнэ гэж айж байвал юу хийх ёстой вэ? Удирдагч, ажилчдын хийх ёстой хамгийн гол зүйл бол хариу арга хэмжээ, шийдлийг хүн бүртэй хэлэлцэхийн оронд уг асуудлыг эн тэргүүнд Дээрхэд мэдээлэх явдал юм. Удирдагч, ажилчид ажил дахь асуудлуудыг нэгтгэн дүгнэж, тэмдэглээд, даруй Дээрхэд мэдээлэх ёстой, алгуурлаж, хүлээж, азанд найдах сэтгэлгээ өвөрлөж, нэг шөнө унтчихвал онгод орох юм уу гэнэтийн ухаарал ирнэ гэж бодох хэрэггүй—энэ нь тохиолдох магадлал багатай ховор тохиолдол юм. Тиймээс хамгийн сайн шийдэл бол уг асуудлыг аль болох хурдан Дээрхэд мэдээлж, шийдэл эрж хайж, асуудлыг цаг алдалгүй, аль болох хурдан шийдвэрлэхийг баталгаажуулах явдал; энэ л үнэхээр ажлаа хийж байгаа хэрэг юм.

Удирдагч, ажилчдын ажилд байнга тулгардаг төөрөгдөл, бэрхшээл

I. Төөрөгдөл

Дөнгөж сая ярилцсан агуулгадаа үндэслэн “төөрөгдөл”, “бэрхшээл” гэж яг юу гэсэн үг болохыг нэгтгэн дүгнэцгээе. Энэ хоёр нь адилхан зүйл биш. Эхлээд Би “төөрөгдөл” гэдэг нэр томьёог тайлбарлая. Төөрөгдөл гэдэг нь ямар нэг хэрэг явдлыг нэвт харж чадахгүй; зарчимд нийцсэн, үнэн зөв байдлаар хэрхэн дүгнэх, ялган танихаа мэдэхгүй байхыг хэлнэ. Чи бага зэрэг нэвт харж чадлаа ч үзэл бодол чинь зөв эсэхэд эргэлзэж, уг хэрэг явдлыг хэрхэн зохицуулж, шийдвэрлэхээ мэдэхгүй, энэ талаар дүгнэлтэд хүрэхэд хэцүү байдаг. Товчхондоо чи энэ талаар эргэлзэж, шийдвэр гаргаж чадахгүй байдаг. Хэрвээ чи үнэнийг өчүүхэн ч ойлгохгүй, уг асуудлыг шийдвэрлэх өөр хэн ч байхгүй бол асуудал шийдвэрлэгдэлгүй үлддэг. Энэ нь хүнд сорилттой тулгарч байгаа хэрэг биш гэж үү? Ийм асуудалтай тулгараад удирдагч, ажилчид уг асуудлыг хурдан шийдвэрлэхийн тулд Дээрхэд мэдээлж, Дээрхээс эрж хайх ёстой. Та нар байнга төөрөгдөлтэй тулгардаг уу? (Тийм ээ.) Байнга төөрөгдөлтэй тулгарах нь өөрөө асуудал юм. Чи нэг асуудалтай нүүр тулж, үүнийг шийдвэрлэх тохиромжтой аргыг мэдэхгүй байлаа гэж үзье. Хэн нэгэн чамд боломжийн санагдсан шийдэл санал болгож, өөр нэг хүн ч бас чиний боломжийн гэж үзсэн өөр нэг шийдлийг санал болгосон бөгөөд хүн бүрийн санал зөрөлдөж, хэн ч уг асуудлын уг үндэс, мөн чанарыг ухаарч чадахгүй байгаа болохоор чи аль шийдэл нь илүү тохиромжтой болохыг тодорхой харж чадахгүй байвал асуудлыг шийдвэрлэхэд алдаа гарах нь дамжиггүй. Тиймээс асуудлыг шийдвэрлэхийн тулд асуудлын уг үндэс, мөн чанарыг тодорхойлох нь амин чухал байдаг. Хэрвээ удирдагч, ажилчид ялган таних чадваргүй, асуудлын мөн чанарыг ухаарч чадахгүй, зөв дүгнэлтэд хүрч чадахгүй бол уг асуудлыг Дээрхэд даруй мэдээлж, тэднээс шийдэл эрж хайх ёстой; энэ нь зайлшгүй шаардлагатай бөгөөд хэтрүүлэг биш. Шийдвэрлэгдээгүй асуудлууд ноцтой үр дагаварт хүргэж, чуулганы ажилд нөлөөлж чадна—үүнийг сайтар ойлгох ёстой. Хэрвээ чи болгоомжлолоор дүүрч, Дээрх чиний жинхэнэ хэмжээг нэвт харах вий, эсвэл бодитой ажил хийж чадахгүй байгааг чинь нэвт хараад үүргийн хуваарилалтыг чинь өөрчилж, чөлөөлөх вий гэж үргэлж айж, улмаар уг асуудлыг мэдээлж зүрхлэхгүй бол энэ нь хэрэг явдлыг хялбархан хойшлуулах боломжтой. Хэрвээ чи өөрөө шийдвэрлэж чадахгүй төөрөгдөлтэй тулгарсан хэр нь үүнийгээ Дээрхэд мэдээлэхгүй бол энэ нь ноцтой үр дагаварт хүргэж, Дээрх чамаас хариуцлага нэхэх үед чи ихээхэн хүнд байдалд орно. Энэ нь зөвхөн чиний буруу биш гэж үү? Ийм төөрөгдөлтэй тулгарах үедээ удирдагч, ажилчид хариуцлагагүй байж, зүгээр л жаахан хоосон сургаал ярьж, зарим дүрэм журмыг хэрэглэн уг асуудлыг хааш яаш зохицуулбал асуудал шийдвэрлэгдэхгүй хэвээр үлдэж, юмс бахь байдгаараа үлдэж, ажил урагшлах боломжгүй болно. Төөрөгдлийг шийдвэрлэхгүй орхиход яг ийм зүйл тохиолддог; энэ нь аливааг хялбархан хойшлуулдаг.

Төөрөгдөл үүсэх үед зарим удирдагч, ажилчин асуудал гарсныг мэдэрч чаддаг бол зарим удирдагч, ажилчин асуудлыг олж илрүүлж чаддаггүй—сүүлийнх нь хэтэрхий муу хэв чанартай, хөшүүн, мунгинасан хүмүүс юм; тэд ямар ч асуудалд мэдрэмжгүй. Үүссэн төөрөгдөл хэчнээн том байсан ч тэд хөшүүн, мулгуу байдал л харуулдаг; тэд асуудлыг үл тоомсорлож, тойрч гарахыг оролддог—энэ бол бодитой ажил хийдэггүй хуурамч удирдагчид юм. Тодорхой хэмжээний хэв чанар, ажлын чадамжтай удирдагч, ажилчид ийм нөхцөл байдал үүсэхэд ийн ухаарч чаддаг: “Энэ бол асуудал. Би үүнийг тэмдэглэж авах ёстой. Дээрх ийм төрлийн асуудлыг урьд нь хэзээ ч дурдаагүй, бидэнд ч анх удаа тохиолдож байна, тэгвэл ийм төрлийн нөхцөл байдлыг зохицуулах зарчим нь яг юу вэ? Энэ тодорхой асуудлыг яаж шийдвэрлэх ёстой вэ? Надад бага зэрэг мэдрэмжтэй бодол байх шиг байгаа ч тодорхойгүй байна, ийм хэрэг явдалд хандах хандлага бага зэрэг байгаа ч дан ганц хандлага байгаад хангалтгүй; асуудлыг шийдвэрлэхийн тулд үнэнийг эрж хайх нь нэн чухал. Бид энэ хэрэг явдлыг гаргаж тавиад, бүгдээрээ хамтдаа нөхөрлөж, хэлэлцэх хэрэгтэй.” Нэг удаагийн нөхөрлөл, хэлэлцүүлгийн дараа хэрвээ тэд яахаа мэдэхгүй хэвээр, асуудлыг шийдвэрлэх хэрэгжүүлэлтийн нарийн төлөвлөгөөгүй, төөрөгдөл нь арилаагүй хэвээр байвал Дээрхээс шийдэл эрж хайх ёстой. Энэ үед, асуудлын талаарх будилаантай зүйлсийг тэмдэглэж авах нь удирдагч, ажилчдын үүрэг хариуцлага юм, ингэснээр цаг нь ирэхэд тэд төөрөлдсөн асуудал яг юу болох, яг юу эрж хайж байгаагаа тодорхой тайлбарлаж чадна. Энэ бол удирдагч, ажилчдын хийх учиртай зүйл юм.

II. Бэрхшээл

А. Бэрхшээл гэж юу вэ

Дараа нь “бэрхшээл” гэдэг нэр томьёог харцгаая. Шууд утгаар нь авч үзвэл, бэрхшээл нь төөрөгдлөөс илүү ноцтой. Тэгвэл бэрхшээл гэж яг юуг хэлдэг вэ? Нэг нь тайлбарла даа. (Бурхан минь, бидний ойлгож байгаагаар бэрхшээл бол тулгарсан бодитой асуудал бөгөөд хүн шийдвэрлэх гэж оролдсон ч шийдвэрлэж чадахгүй хэвээр байгаа асуудал юм; үүнийг бэрхшээл гэж үздэг.) (Нэг зүйл нэмж хэлэхэд, заримдаа хүн урьд өмнө хэзээ ч тулгарч байгаагүй маш ээдрээтэй асуудалтай тулгардаг, хүн бүр туршлагагүй, бүрмөсөн будилж самгардаж, ямар ч үзэл бодол, санаагүй байдаг—энэ нь маш адармаатай төрлийн асуудал юм.) Маш адармаатай асуудлыг бэрхшээл гэж нэрлэдэг, тийм үү? Бэрхшээлийн хамгийн энгийн, шууд тайлбар гэвэл тэдгээр нь бодитоор оршдог асуудлууд юм. Жишээ нь, хүний хэв чанар, мэргэжлийн ур чадвар, бие махбодын өвчин эмгэг, түүнчлэн хүрээлэн буй орчны болон цаг хугацааны асуудал гэх мэт эдгээр бодитоор оршдог асуудлыг бэрхшээл гэж нэрлэдэг. Гэвч бидний одоо нөхөрлөж буй удирдагч, ажилчдын найм дахь үүрэг хариуцлага бол тэд ажилд тулгарсан төөрөгдөл, бэрхшээлийн талаар даруй мэдээлж, шийдвэрлэхээр эрж хайх ёстой. Энд дурдсан бэрхшээл нь өргөн хүрээнд тодорхойлогдсон, бодитоор оршдог асуудлууд биш, харин ажилд тулгардаг, зохицуулах боломжгүй, нэн ярвигтай асуудлууд юм. Эдгээр нь ямар төрлийн асуудал вэ? Эдгээр нь үнэн-зарчимтай онцын холбоогүй гадаад хэрэг явдал юм. Хэдийгээр эдгээр асуудал үнэн-зарчмыг хамардаггүй ч ердийн асуудлаас илүү төвөгтэй байдаг. Юугаараа илүү төвөгтэй гэж? Жишээлбэл, эдгээр нь хууль эрхзүй, засгийн газрын дүрэм журмыг хамардаг, эсвэл чуулган доторх зарим хүний аюулгүй байдалд хамаатай байдаг гэх мэт. Эдгээр нь бүгд удирдагч, ажилчдын ажилд тулгардаг бэрхшээл юм. Жишээ нь, хилийн чанадад Бурханд итгэхэд, аль улсад амьдарч байх нь хамаагүй, чуулганы бүх ажил болон ах, эгч нарын амьдрах орчин орон нутгийн засаг захиргааны дүрэм журмыг мөрдөх ёстой бөгөөд орон нутгийн хууль тогтоомж, бодлогыг ойлгох шаардлагатай байдаг. Эдгээр хэрэг явдал нь гадаад ертөнцтэй харилцах, гадаад хэрэг явдлыг зохицуулахтай холбоотой; эдгээр нь чуулганы доторх боловсон хүчний асуудалтай харьцуулахад харьцангуй ээдрээтэй байдаг. Ээдрээтэй байдал нь хаана оршдог вэ? Энэ нь чуулганы хүмүүст зүгээр л Бурханыг дуулгавартай дага, дуулгавартай бай, үнэнийг хэрэгжүүл, үүргээ үнэнчээр гүйцэтгэ, үнэнийг ойлго, хэрэг явдлыг зарчмын дагуу зохицуул гэж хэлэхтэй адил энгийн биш—зүгээр л эдгээр зүйлийг хэлснээр асуудал шийдэгдэхгүй. Харин тухайн улсын хууль, бодлого, дүрэм журмыг бүх талаар ойлгож, тэр дундаа орон нутгийн ёс заншил, зан үйлийг ойлгох шаардлагатай. Эдгээр гадаад хэрэг явдалд олон хүчин зүйл багтдаг, мөн гэнэтийн асуудал юм уу чуулганы зарчмыг ашиглан шийдвэрлэхэд бэрх асуудал гарах нь элбэг байдаг бөгөөд ийм асуудал гарах нь бэрхшээл үүсгэдэг. Жишээ нь, чуулган доторх зарим хүн үүргээ хааш яаш гүйцэтгэдэг бол үнэнийг нөхөрлөж, засаж, тусалж дэмжсэнээр эдгээр асуудлыг шийдвэрлэж болно. Гэтэл гадаад хэрэг явдал дээр чи эдгээр зарчим, арга барилыг ашиглаж чадах уу? Энэ арга зам тийм асуудлуудыг шийдэж чадах уу? (Чадахгүй.) Тэгвэл яах ёстой вэ? Ийм асуудлуудыг зохицуулж, хариу үзүүлэхийн тулд зарим ухаалаг аргыг ашиглах ёстой. Эдгээр гадаад хэрэг явдлыг зохицуулах явцад Бурханы гэр бас зарим зарчмыг тогтоосон боловч эдгээрийг яаж ч тайлбарласан, элдэв бэрхшээл байнга гарсаар байдаг. Энэ ертөнц, энэ нийгэм, энэ хүн төрөлхтөн хэтэрхий харанхуй, хэтэрхий ээдрээтэйн улмаас, мөн агуу улаан лууны ёрын муу хүчний үймээн самуунаас болж хүмүүс эдгээр гадаад хэрэг явдлыг зохицуулахдаа зарим гэнэтийн, нэмэлт бэрхшээлүүдтэй тулгарна. Эдгээр бэрхшээл үүсэх үед та нарт зөвхөн энгийн нэг зарчим өгч, “Зүгээр л Бурханы зохицуулалтыг дуулгавартай дага; бүх зүйлийг Бурхан зохион байгуулдаг, асуудлыг зүгээр л үл тоо” гэж хэлбэл энэ нь асуудлыг шийдэж чадах уу? (Үгүй.) Хэрэв асуудлыг шийдвэрлэж чадахгүй бол ах, эгч нарын үүргээ гүйцэтгэдэг орчин, амьдрах орчин үймүүлэгдэж, дарамтлуулж, сүйтгэгддэг. Энэ нь бэрхшээл үүсэхэд хүргэдэггүй гэж үү? Тэгвэл яах ёстой вэ? Адгуу зангаар хандаж болох уу? Мэдээж болохгүй. Зарим хүн: “Тэгвэл хууль эрх зүйн аргаар шийдвэрлэж болох уу?” гэдэг. Хуулиар шийдвэрлэж болохгүй олон зүйл бий. Жишээ нь, агуу улаан луу хөндлөнгөөс оролцож, саад болдог газруудад хууль асуудлыг шийдвэрлэж чадах уу? Тэнд хууль ямар ч нөлөөгүй. Олон газарт хүний эрх мэдэл үргэлж хуулиас давдаг тул хуульд найдаж асуудлыг шийдвэрлэнэ гэж бүү найд. Хүний арга барил, адгуу зан ашиглан шийдвэрлэх нь бас тохиромжгүй. Ийм нөхцөл байдалд удирдагч, ажилчид яах ёстой вэ? Зөвхөн бичиг үсэг, хоосон сургаал чалчихаа л мэддэг хүмүүс ийм асуудал үүсэхэд шийдэж чадах уу? Эдгээр нь тун ярвигтай асуудал биш гэж үү? Хуульч хөлсөлж, шүүхэд хандан асуудлыг шийдвэрлэвэл бүтнэ гэж чи бодож байна уу? Тэр хүмүүс үнэнийг ойлгодог уу? Энэ дэлхий дээр учир зүйгээ ололцох газар гэж үгүй; хууль эрхзүйт улс орны шүүгчид ч гэсэн үргэлж хуулийн дагуу үйлддэггүй, харин ч оролцож буй хүнээс нь хамааруулан шүүлтээ өөрчилдөг, шударга ёс байхгүй. Энэ дэлхийд, хаана ч байсан хүмүүс үгээ бататгахын тулд хүч, эрх мэдэлд найддаг. Тэгвэл Бурханд итгэдэг бид юунд найдах ёстой вэ? Бид Бурханы үгийн дагуу, үнэний дагуу хүмүүст хандаж, хэрэг явдлыг зохицуулах ёстой. Гэвч бид дэлхий ертөнцөд Бурханы үг, үнэнд найдах юм бол бүх зүйл саадгүй явагдаж чадах уу? Үгүй, чадахгүй; үүнд мэргэн ухаан шаардлагатай. Тиймээс удирдагч, ажилчид ийм асуудалтай тулгараад, уг явдал туйлын чухал санагдаж, үүнд зохисгүй хандан, улмаар Бурханы гэрт төвөг учруулж, таагүй нөлөө, үр дагаварт хүргэж магадгүй гэж айж байвал ийм асуудлууд тэдний хувьд бэрхшээл болдог. Шийдэж чадахгүй бэрхшээлтэй тулгарах үедээ тэд даруй Дээрхэд мэдээлж, асуудлыг шийдвэрлэх тохиромжтой аргыг эрж хайх ёстой; энэ бол удирдагч, ажилчдын хийх ёстой зүйл юм.

Б. Бэрхшээлтэй тулгарах үед байх ёстой зөв үзэл бодол, хандлага

Энд та нарт Миний тайлбарлах хэрэгтэй зүйл зөвхөн удирдагч, ажилчдад ч биш, энд байгаа бүх хүнд чиглэсэн—энэ бол хамгийн чухал зарчим юм. Та нар хаана ч чуулганы ажил хийж, үүргээ гүйцэтгэж, эсвэл сайн мэдээ номлож байсан, энэ нь хэзээ ч дардан байхгүй. Бурханы Өөрийнх нь ажил хүртэл бэрхшээлээр дүүрэн байдаг—энэ баримтыг та нар бүгд анзаарсан уу? Хэдийгээр та нар нарийн ширийн зүйлийг мэдэхгүй, тодорхой ойлгохгүй байж болох ч ерөнхий нөхцөл байдлыг бүгд мэддэг. Бурханы сайн мэдээний ажлыг түгээх нь амархан хэрэг биш бөгөөд та нар бүгд сэтгэлзүйн хувьд бэлтгэлтэй байж, үүнийг танин мэдэх ёстой. Энэ тогтсон баримт энд байгаа тул эдгээр хэрэг явдалд бид хамгийн зохистой, хамгийн үндэслэлтэй, хамгийн зөв ямар хандлага баримтлах ёстой вэ? Дотроо айж, хулчийх нь зөв үү? (Үгүй.) Айж, хулчийх нь буруу юм бол тэнгэр, газраас ч айхгүй, бүх дэлхийтэй дайсагнаж, эцсээ хүртэл бүх дэлхийг эсэргүүцэж, урсгал сөрдөг хандлага, үзэл бодолтой байх нь зөв үү? (Буруу.) Энэ нь хэвийн хүн чанарын ухаалаг байдал уу, эсвэл адгуу зан уу? Эдгээр буруу үзэл бодол бүгд адгуу зангийн тусгал болохоос жинхэнэ итгэл биш. Тэгвэл ямар үзэл бодол, хандлага зөв бэ? Би та нарт хэдийг нь жагсааж өгье. Нэгдүгээрт, хүмүүс ийм үзэл бодолтой байх ёстой: Хилийн чанадад ч бай, Хятадад ч бай, Бурханы төлөө үнэн сэтгэлээсээ өөрийгөө зарлагадаж, үүргээ гүйцэтгэх нь эрт дээр үеэс өнөөг хүртэлх бүх хүн төрөлхтний дундах хамгийн шударга үйл хэрэг юм. Бид үүргээ гүйцэтгэж байгаа нь нууц далд биш, харин нээлттэй, шулуун шударга байдаг, учир нь бидний одоо хийж байгаа зүйл бол хүн төрөлхтний дундах хамгийн шударга үйл хэрэг юм. Энэ “шударга” гэдэг нь юуг хэлдэг вэ? Энэ нь үнэнийг, Бурханы хүслийг, Бүтээгчийн зохицуулалт, даалгаврыг хэлдэг; энэ нь хүний ёс суртахуун, ёс зүй, хуулиас бүрэн давж гардаг бөгөөд Бүтээгчийн удирдлага, халамж дор хийгддэг үйл хэрэг юм. Энэ хамгийн зөв үзэл бодол биш гэж үү? Нэг талаар, энэ үзэл бодол нь үнэхээр оршдог баримт; нөгөө талаар хүний гүйцэтгэдэг үүргийн талаарх хамгийн зөв танин мэдэхүй юм. Хоёрдугаарт, хүмүүс ийм үзэл бодолтой байх ёстой: Бурхан бүх зүйл, бүх үйл явдлыг захирдаг. Дэлхийн захирагчид болон дэлхий дээрх аливаа хүчин, шашин, байгууллага, үндэстэн ястныг оролцуулаад бүх зүйлийг Бурханы гар захирч, хянадаг—хэн ч хувь тавилангаа өөрөө хянадаггүй. Бид ч ялгаагүй; бидний хувь тавиланг Бурханы гар захирч, хянадаг бөгөөд бидний хаашаа явах, хаана үлдэх зүг чигийг хэн ч өөрчилж чадахгүй, бидний ирээдүй, хүрэх газрыг ч хэн ч өөрчилж чадахгүй. Яг л Библид хэлдэгчлэн “Хааны зүрх сэтгэл Еховагийн гар дахь усны урсгал мэт байдаг: Тэр түүнийг хаа хүссэн зүгтээ эргүүлдэг” (Сургаалт үгс 21:1). Бидэн шиг ялихгүй хүмүүсийн хувь тавилангийн тухайд бүр хэлэхийн ч хэрэггүй! Бидний амьдарч буй улс орны захирагчийн засаглал, тогтолцоо, түүнчлэн энэ улсын амьдрах орчин бидэнд заналхийлж, дайсагнаж, эсвэл найрсаг байх нь хамаагүй—энэ бүхэн Бурханы дээд эрхийн дор байдаг бөгөөд бидэнд санаа зовох, түгших зүйл байхгүй. Энэ бол хүмүүсийн баримтлах ёстой үзэл бодол, хүмүүст байх ёстой ухамсар, тэдний эзэмшиж, ойлгох ёстой үнэн юм. Энэ нь гурав дахь үзэл бодол бөгөөд мэдээж бас хамгийн чухал юм: Хаана, аль улсад амьдарч байгаа нь хамаагүй, чадвар, хэв чанараасаа үл хамааран бид бол өчүүхэн бүтээгдсэн зүйлсийн нэг хэсэг төдий. Бидний биелүүлэх ёстой цорын ганц үүрэг, хариуцлага бол Бүтээгчийн дээд эрх, зохицуулалт, зохион байгуулалтыг дуулгавартай дагах явдал; өөр юу ч байхгүй, ийм л энгийн. Хэдийгээр бид одоо эрх чөлөөт улсад, эрх чөлөөт орчинд байгаа ч хэрэв нэг л өдөр Бурхан биднийг хавчиж, хорлох дайсны хүчийг босговол бид яасан ч гомдоллох ёсгүй. Яагаад бидэнд гомдол байх ёсгүй вэ? Учир нь бид эртнээс бэлтгэгдсэн; бидний даалгавар, хариуцлага, үүрэг бол Бурханы хийдэг бүхнийг, Бурханы зохион байгуулдаг бүхнийг дуулгавартай дагах явдал юм. Энэ дуулгавартай байдал нь үнэн мөн үү? Энэ нь хүмүүст байх ёстой хандлага мөн үү? (Мөн.) Хэрэв нэг л өдөр бүх хүн төрөлхтөн, хүрээлэн буй орчин бүхэлдээ бидний эсрэг болж, бид үхэлтэй нүүр тулбал бидэнд гомдол байх ёстой юу? (Байх ёсгүй.) Зарим хүн: “Бурхан биднийг Сатаны харгис хавчлагад дахин өртүүлэхгүйн тулд хилийн чанад руу хөтөлсөн биш үү? Биднийг үүргээ чөлөөтэй гүйцэтгэж, эрх чөлөөний агаараар амьсгалаг гэсэн биш үү? Тэгвэл Бурхан яагаад биднийг үхэлтэй нүүр тулуулахаар зорьсон хэвээр байгаа юм бэ?” гэдэг. Энэ үг буруу. Бурханы зохион байгуулалт, зохицуулалтыг дуулгавартай дагах нь хандлага бөгөөд энэ нь хүмүүсийн Бурханд болон Бурханы дээд эрхэд хандах ёстой хандлага юм. Энэ бол бүтээгдсэн зүйлд байх ёстой хандлага мөн.

Хүмүүсийн ухаарах ёстой өөр нэг хамгийн чухал зүйл бий: Хилийн чанадад харьцангуй тогтвортой, эрх чөлөөтэй хэдий ч агуу улаан луу байнга залхаахаас зайлсхийхэд хэцүү хэвээр байдаг. Агуу улаан лууны залхаалттай тулгараад зарим хүн: “Агуу улаан лууны хүч дэндүү их юм. Энэ нь дэлхий даяарх чухал хүмүүсийг хахуульдаж, өөртөө үйлчлүүлж, ажлаа хийлгэж чадна. Тиймээс бид хилийн чанад руу дүрвэсэн ч гэсэн бидэнд аюул нүүрлэсэн хэвээр, амь нас эрсдэлд орсон хэвээр байна! Бид яах вэ?” гэж санаа зовдог. Эдгээр мэдээг сонсох болгондоо зарим хүн санаа зовж, айж, буулт хийхийг хүсэж, зугтахыг хүсэж, хаана нуугдахаа ч мэддэггүй. Ийм юм тохиолдох бүрд зарим нь “Дэлхий хэчнээн уудам ч надад байх газар алга! Агуу улаан лууны эрхшээл дор би хавчлагад нь өртдөг, эрх мэдлийнх нь хүрээнээс гадна байхад ч яагаад энэ нь намайг үймүүлсээр байдаг юм бэ? Агуу улаан лууны хүч хэтэрхий их юм; дэлхийн зах хязгаар луу зугтсан ч яагаад энэ нь намайг олж чаддаг хэвээр байгаа юм бэ?” гэж боддог. Хүмүүс өөрийн эрхгүй айж, юу хийхээ мэддэггүй. Энэ нь итгэлтэй байдлын илрэл мөн үү? Энд ямар асуудал байна вэ? (Бурханд итгэх итгэл дутмаг.) Зүгээр л Бурханд итгэх итгэл дутмаг гэж үү? Та нар зүрх сэтгэлийнхээ гүнд өөрсдийгөө бусдаас дорд гэж үздэг үү? Төгс Хүчит Бурханд итгэж, чуулганд үүргээ гүйцэтгэхдээ хулгайч шиг, бага зэрэг нууц далд байдаг гэж та нарт санагддаг уу? Шашны ертөнцийнхнөөс дор мэт санагддаг уу? “Тэдний хүч чадлыг хар л даа; тэдэнд албан ёсны пасторууд, төрийн зөвшөөрөлтэй том сүм байдаг, үнэхээр тансаг! Тэд янз бүрийн улс оронд найрал дуучид, аж ахуйтай. Гэтэл биднийг хар, үргэлж дээрэлхүүлж, хаа ч явсан гадуурхагддаг—бид яагаад тэднээс өөр юм бэ? Хаа явсан газраа яагаад энэ тухайгаа ил тод хэлж чаддаггүй юм бэ? Яагаад ийм өрөвдөлтэй амьдрах ёстой гэж? Ялангуяа онлайнд тэр бүх сөрөг суртал ухуулга байна. Яагаад бусад чуулган ийм юм туулдаггүй, яагаад бид үргэлж эдгээр зүйлд өртөх ёстой юм бэ? Бурханд итгэдэг бусад итгэгчид хаа явсан газраа Христийн шашинд итгэдгээ ил тод тунхагладаг, харин Төгс Хүчит Бурханд итгэдэг бид ил тод ярьж зүрхлэлгүй, муу хүмүүс биднийг мэдээлж, баривчлагдах вий гэж айдаг.” Саяхан, төрийн албан хаагч гэх нэг хүн зарим ах, эгчээс хэдэн асуулт асуусан гэж Би сонссон. Албан тушаалтан асуулт асууж байгааг хараад тэд айж, мэддэг бүхнээ хэлж, асуусан бүхэнд нь хариулжээ. Тэд ингэж авирласанд ямар асуудал байсан бэ? Чи бол Бурханд итгэгч—яагаад албан тушаалтнаас айх ёстой гэж? Хэрвээ чи хууль бус зүйл хийгээгүй бол айх шаардлагагүй. Хэрвээ чамд үнэн байгаа бол яагаад диаволууд, Сатанаас айна гэж? Бурханд итгэх нь зөв зам биш гэж чи бодож байна уу? Чи өөрийгөө хууль бус зүйл хийсэн гэж бодож байна уу? Тэгвэл чи яагаад албан тушаалтнаас айгаад байгаа юм бэ? Ийм хүмүүс тэнэг, мэдлэггүй биш гэж үү? Зарим хүн эх газарт асар их мөшгөгдөж, хавчигдах зовлон амссан; хилийн чанадад ирснийхээ дараа Бурханд итгэдэгтээ гэм буруутай мэт санагддаг уу? Агуу улаан лууд хавчигдсан нь тэдэнд гутамшигтай санагддаг уу? Бурханд итгэж, үүргээ гүйцэтгэхийн тулд хилийн чанад руу зугтахаас өөр аргагүйд хүрсэн болохоор өвөг дээдэстэйгээ нүүр тулахаас ичиж, нэр нүүрээ алдсан мэт санагддаг уу? Сатанлаг дэглэм болон шашны ертөнц Бурхан болон чуулганд дайсагнан хандаж байгааг хараад тэдэнд өөрсдөө бусдаас дорд, магадгүй бүр гэмт хэрэг үйлдсэнээс ч илүү гутамшигтай мэт санагддаг уу? Та нарт ийм мэдрэмж төрдөг үү? (Үгүй.) Та нар гаднаа толгой сэгсэрч, ийм бодол, мэдрэмж тээхийг хүсэхгүй байж болох ч жинхэнэ нөхцөл байдалтай тулгарах үед хүний сэтгэлгээ, зан байдал, ухамсаргүй үйлдлүүд нь зүрх сэтгэлийнх нь хамгийн гүн, хамгийн нууцлаг талуудыг гарцаагүй ил болгодог. Энд юу болоод байна вэ? Хэрвээ чамд эдгээр зүйл байхгүй бол чи яагаад айгаад байгаа юм бэ? Хууль зөрчөөгүй хүн цагдаагаас айдаг уу? Шүүгчээс айдаг уу? Үгүй. Хууль зөрчсөн хүмүүс л цагдаагаас хамгийн их айдаг, цагдаад байнга дарамтлуулж сурсан хятадууд л тэднээс хамгийн их айдаг, учир нь ХКН-ын цагдаа хууль дүрэмгүй бөгөөд хүссэн бүхнээ хийдэг. Тиймээс хятад хүмүүс хилийн чанадад анх ирэхдээ цагдаа хараад л айдаг. Энэ нь агуу улаан лууны засаглалаас айдгийнх нь үр дүн бөгөөд тэдний далд ухамсраас гардаг зүйл юм. Барууны орнуудад чи хууль ёсны статустай, оршин суух эрхтэй, ямар ч хууль зөрчөөгүй, төрд халдаагүй, ямар ч гэмт хэрэг үйлдээгүй. Итгэл чинь шашны ертөнцөд хэчнээн их маргаан дэгдээж байсан ч нэг баримт тодорхой хэвээр үлдэнэ: Чиний итгэл хуулиар хамгаалагдсан, энэ нь хууль ёсны бөгөөд эрх чөлөөтэй, энэ бол чиний зүй ёсны хүний эрх юм. Чи ямар ч хууль зөрчөөгүй, тиймээс өөрийгөө цагдаа гэх хүн чамаас “Чи Төгс Хүчит Бурханд итгэдэг үү? Бичиг баримтаа үзүүл! Чи хаанаас ирсэн бэ? Хэдэн настай вэ? Чи хэдэн жил итгэсэн бэ? Чи хаана амьдардаг вэ? Хаягаа надад хэл!” гэж асуувал чи яаж хариулах вэ? Эхний асуулт болох “Чи Төгс Хүчит Бурханд итгэдэг үү?” гэдэгт чи яаж хариулах вэ? (Тийм.) Та нар яагаад “тийм” гэж хэлэх вэ? Энэ нь баримтад үндэслэсэн үү? Эсвэл энэ нь иргэний хувьд хүлээх хариуцлага чинь учраас хэн нэгэн асуувал чи “тийм” гэж хэлэх ёстой юу? Эсвэл Бурхан чамд “тийм” гэж хэл хэмээн зааварласан уу? Та нарын үндэслэл юу вэ? Хоёр дахь зүйлийн тухайд, “Бичиг баримтаа үзүүл!” гэвэл та нар үзүүлэх үү? (Үгүй.) Гурав дахь асуулт: “Чи хаана амьдардаг вэ? Хаягаа бичээд өг.” Бичиж өгөх үү? (Үгүй.) Дөрөв дэх асуулт: “Чи Бурханд хэдэн жил итгэсэн бэ? Хэн чамайг итгэлд хөтөлсөн бэ? Чи яагаад итгэдэг юм бэ? Чи хилийн чанадад хэдэн жил болсон бэ?” Эдгээрт хариулах уу? (Үгүй.) Тав дахь асуулт: “Чи энд ямар үүрэг гүйцэтгэж байгаа вэ? Чиний удирдагч хэн бэ?” Үүнд хариулах уу? (Үгүй.) Яагаад үгүй гэж? (Би тэдэнд хэлэх үүрэг хүлээдэггүй.) Тэгвэл эхний асуулт руу буцаж очъё: Хэрвээ Төгс Хүчит Бурханд итгэдэг эсэхийг чинь асуувал та нар бүгд санал нэгтэйгээр “тийм” гэж хариулна гэсэн. Ингэж хариулах нь зөв үү? (Буруу.) Яагаад буруу гэж? (Учир нь итгэл үнэмшил бол хувь хүний эрх чөлөө. Цагдаад хөндлөнгөөс оролцох эрх мэдэл байхгүй. Тиймээс би тэдэнд хэлэхгүй байх эрхтэй.) Тэгвэл чи яагаад тэдэнд хэлэхгүй гэж? (Учир нь би эхлээд тэд яагаад намайг байцааж байгааг, ямар эрх мэдлийн хүрээнд байцааж байгааг, тэдний байцаалт хууль ёсны эсэхийг тодруулах хэрэгтэй. Хэрэв тэдний зорилго, хэн болох нь тодорхойгүй бол би тэдний асуултад хариулах үүрэг хүлээхгүй.) Энэ үг зөв. Эхэндээ та нар бүгд “тийм” гэж хариулна гэсэн боловч Намайг үргэлжлүүлэн асуухын хэрээр та нар ямар нэг зүйл буруу байгааг мэдэрч эхэлж, хариулт чинь буруу байсныг мэдэрсэн. Асуудал хаана байсныг та нар олж мэдсэн үү? Энэ хэрэг явдал дээр та нарт байх ёстой ойлголт энэ: Бид Бурханд итгэснээрээ ямар ч хууль зөрчөөгүй, бид гэмт хэрэгтнүүд биш, бидэнд хүний эрх, эрх чөлөө бий. Хэн дуртай нь биднийг хүссэнээрээ байцааж, асуулт асууж чадахгүй. Хэн ч асуулт асуусан бид үнэнээр нь хариулах албагүй; бид тийм үүрэг хүлээгээгүй. Энэ үг зөв үү? (Тийм.) Хэн ч байсан хамаагүй, биднийг дур мэдэн байцаах нь хууль бус; бид хуулийг ойлгож, өөрсдийгөө хамгаалахын тулд хуулийг ашиглаж сурах ёстой. Энэ бол Бурханы сонгосон хүмүүст байх ёстой мэргэн ухаан юм. Тэгвэл ирээдүйд чи ийм нөхцөл байдалтай тулгарвал яах ёстой вэ? Хэрвээ хэн нэгэн чамаас Төгс Хүчит Бурханд итгэдэг эсэхийг асуувал чи яаж хариулж, яаж зохицуулах вэ? Эхлээд “Чи хэн бэ? Чи надаас ийм юм асуух ямар эрхтэй юм бэ? Би чамайг таних бил үү?” гэж хэл. Хэрвээ тэд өөрсдийгөө төрийн аль нэг байгууллагын ажилтан гэвэл чи тэднээс албаны үнэмлэхээ үзүүлэхийг шаардах ёстой. Хэрвээ тэд үнэмлэхээ үзүүлэхгүй бол “Чи надтай ярих эрхгүй, би чамд хариулах үүрэг хүлээхгүй. Төрийн албан хаагч олон байдаг; би тэдний бүгдэд нь хариулах ёстой гэж үү? Төрийн тодорхой ажлыг хариуцдаг тусгай хүмүүс байдаг—чи үнэхээр энэ хэргийг хариуцдаг юм уу? Чи хариуцдаг байсан ч би хууль зөрчөөгүй, тэгэхээр би яагаад чамд хариулах ёстой гэж? Яагаад би чамд бүх зүйлийг хэлэх ёстой гэж? Хэрвээ чи намайг ямар нэг буруу зүйл хийж, хууль зөрчсөн гэж бодож байвал нотлох баримтаа гаргаад ир. Харин чи намайг өөрийнхөө асуултад хариулаасай гэж хүсэж байвал миний өмгөөлөгчтэй очиж ярь. Би чамд хариулах үүрэг хүлээгээгүй, чамд ч асуух эрх байхгүй!” гэж хэл. Ингэж хариулах арга ямар байна? Энэ нь нэр төртэй байдлыг илтгэж байна уу? (Тийм.) Тэгвэл та нарын хариулт юуг харуулсан бэ? Нэр төртэй байдлыг илтгэсэн үү? (Үгүй.) Та нарынх шиг хариулах нь хууль мэддэггүйг харуулдаг. Чи бусдын асуусан болгонд л хариулдаг, тэгээд эцэст нь юу болдог вэ? Иудас болдог. Та нар бодлогогүй хариулж чаддаг, үүнд нэг шалтгаан бий: Агуу улаан лууны орны хүмүүс Бурханд итгэгчид бол мэдлэггүй, доод давхаргын, төрд хавчигдсан хүмүүс, энэ улсад хүний эрх, нэр төргүй амьдрах ёстой гэж бодтолоо суртал ухуулгад автаж, тархиа угаалгасан; иймээс итгэгчид өөрсдийгөө дорд давхаргад оруулдаг. Барууны орнуудад ирснийхээ дараа тэд хүний эрх гэж юу болох, нэр төр гэж юу болох, иргэний үүрэг гэж юу болох гэх мэтийг ойлгодоггүй. Тиймээс хэн нэгэн чамаас Бурханд итгэдэг эсэхийг чинь асуухад чи айсандаа яаран хүлээн зөвшөөрч, мэддэг бүхнээ хэлдэг ба ямар ч биеийн хэмжээ харуулдаггүй. Энэ бүхэн хэнээс болсон бэ? Энэ нь агуу улаан лууны суртал ухуулга, засаглалаас болсон. Эх газрын хүн бүрийн далд ухамсарын гүнд, Бурханд итгэмэгц энэ нийгэм болон хүн төрөлхтний дунд хамгийн дорд байр суурьтай болдог; нийгэм, хүн төрөлхтнөөс таслагддаг гэсэн үзэл санаа байдаг. Тиймээс энэ хүмүүст нэр төр, хүний эрх, өөрийгөө хамгаалах ухамсар байхгүй; тэд тэнэг, мэдлэггүй, алсын хараагүй тул бусад хүн дураараа дээрэлхэж, явуулга хийхийг зөвшөөрдөг. Энэ бол та нарын сэтгэлгээ. Бурханы төлөө гэрчлэлдээ бат зогсох нь байтугай чи хэдийд ч Түүнээс урваж, хэдийд ч Иудас болдог. Тэгвэл яаж нэр төртэй авирлах вэ? Чамаас асуулт асуусан танихгүй хүнтэй яаж нүүр тулах ёстой вэ? Эхлээд хэн болохыг нь асуу, дараа нь албаны үнэмлэхээ үзүүлэхийг шаард. Энэ бол хууль ёсны зөв арга хэмжээ юм. Барууны орнуудад цагдаа юм уу төрийн албан хаагчид төрийн нэрийн өмнөөс ажиллаж, олон нийттэй харилцахдаа үргэлж эхлээд албаны үнэмлэхээ үзүүлдэг. Тэдний үнэмлэхэд үндэслэн хэн болохыг нь баталгаажуулсны дараа чи тэдний асуултад хэрхэн хариулах, эсвэл чамд тавьсан шаардлагыг нь хэрхэн зохицуулахаа шийднэ. Мэдээж, энэ хэрэг явдал дээр сонголт хийх боломж чамд гарцаагүй бий, чамд бие даасан байдал гарцаагүй бий, чи утсан хүүхэлдэй биш. Хэдийгээр чи хятад хүн, Төгс Хүчит Бурханы Чуулганы гишүүн боловч өөрийн оршин суугаа улсынхаа хууль ёсны, хүлээн зөвшөөрөгдсөн гишүүн юм. Чамд бие даасан байдал бий гэдгийг бүү март; чи ямар нэг улсын боол, хоригдол биш, энэ улсын хууль, хүний эрх, тогтолцоог эдэлж чадах нэгэн билээ.

Миний нөхөрлөсөн агуулгад үндэслэн та нар гэнэтийн нөхцөл байдал, гэнэтийн үйл явдалтай хэрхэн нүүр тулах ёстой вэ? Энэ бол бидний нөхөрлөх гэж буй дөрөв дэх зүйл—бүү хулчий. Зарим хүн: “Хулчийхгүй байх гэдэг нь зүгээр л тэнэг зоригтой авирлана гэсэн үг үү?” гэж асуудаг. Үгүй ээ, хулчийхгүй байна гэдэг нь ямар ч хүчнээс айхгүй байна гэсэн үг, яагаад гэвэл бид гэмт хэрэгтнүүд биш, боолууд биш; бид бол Бурханы нэр төртэй сонгогдсон хүмүүс, Бүтээгчийн дээд эрх доорх нэр төртэй бүтээгдсэн хүмүүс юм. Энэ явдалд хандахдаа юун түрүүнд бүү хулчий; үүнээс гадна, үүргээ болон үүргээ гүйцэтгэдэг орчноо идэвхтэй хадгалж, янз бүрийн орчин нөхцөл, биднийг онилсон янз бүрийн хүчний үг яриа, үйлдэл болон бусад зүйлтэй идэвх санаачилгатай хандлагаар нүүр тул. Идэвхтэйгээр нүүр тулж, хулчийхгүй байх—ийм хандлагыг та нар юу гэж бодож байна? (Сайн.) Ингэж амьдрах нь нэр төртэй, хүн шиг байдаг; энэ нь зүгээр л арай ядан аргацааж амьдрах явдал биш юм. Бид үүргээ гүйцэтгэхээр хилийн чанадад ирсэн болохоос ходоодоо дүүргэж, амь зуухын тулд ирээгүй; бид ямар ч хууль зөрчөөгүй, аль ч улсад төвөг учруулаагүй, ямар нэг улсын боол мэдээж биш. Бид Бурханы гэрт бүтээгдсэн зүйлсийн үүргийг гүйцэтгэж байгаа; бид бусдаас хамааралгүй, өөрсдийгөө тэжээдэг; энэ нь бүрэн хууль ёсны юм.

Сая бидний ярилцсан энэ дөрвөн зүйл дор бүрнээ маш чухал. Нэг дэх зүйл нь юу вэ? (Хилийн чанадад ч бай, Хятадад ч бай, Бурханы төлөө үнэн сэтгэлээсээ өөрийгөө зарлагадаж, үүргээ гүйцэтгэх нь эрт дээр үеэс өнөөг хүртэлх бүх хүн төрөлхтний дундах хамгийн шударга үйл хэрэг юм. Бид үүргээ гүйцэтгэж байгаа нь нууц далд биш, харин ил тод, илэн далангүй байдаг, учир нь бидний одоо хийж байгаа зүйл бол хүн төрөлхтний дундах хамгийн шударга үйл хэрэг юм.) Хоёр дахь нь? (Бурхан бүх зүйл, бүх үйл явдлыг захирдаг. Дэлхийн захирагчид болон дэлхий дээрх аливаа хүчнийг оролцуулаад бүх зүйлийг Бурханы гар захирч, хянадаг—хэн ч хувь тавилангаа өөрөө хянадаггүй. Бид ч ялгаагүй; бидний хувь тавиланг Бурханы гар захирч, хянадаг бөгөөд бидний хаашаа явах, хаана үлдэх зүг чигийг хэн ч өөрчилж чадахгүй. Бидний амьдарч буй улс орны захирагчийн засаглал, тогтолцоо ямар байх, энэ улсын амьдрах орчин ямар байх, тэдгээр нь бидэнд заналхийлж, дайсагнаж, эсвэл найрсаг байх нь хамаагүй—энэ бүхэн Бурханы дээд эрхийн дор байдаг бөгөөд бидэнд санаа зовох, түгших зүйл байхгүй.) Гурав дахь зүйл нь? (Бид хаана ч байсан, чадвар, хэв чанараасаа үл хамааран, бид бол өчүүхэн бүтээгдсэн зүйлсийн нэг хэсэг төдий. Бидний биелүүлэх ёстой цорын ганц үүрэг, хариуцлага бол Бүтээгчийн дээд эрх, зохицуулалт, зохион байгуулалтыг дуулгавартай дагах явдал юм. Хэдийгээр бид одоо эрх чөлөөт улсад байгаа ч хэрэв нэг л өдөр Бурхан биднийг хавчиж, хорлох дайсны хүчийг босговол бид яасан ч гомдоллох ёсгүй. Учир нь бидний даалгавар, хариуцлага, үүрэг бол Бурханы хийдэг бүхнийг, Бурханы зохион байгуулдаг бүхнийг дуулгавартай дагах явдал юм.) Дөрөв дэх зүйл бол гаднын бүх хүн, үйл явдал, зүйлтэй хулчийлгүйгээр, идэвхтэй нүүр тулах явдал юм. Энэ дөрвөн зүйл бол үүргээ гүйцэтгэдэг хүн бүрд байх ёстой хандлага, ойлголт, мөн үүргээ гүйцэтгэдэг хүн бүрийн ойлгох ёстой үнэн юм. Хэдийгээр энэ дөрвөн зүйл нь өнөөдөр нөхөрлөсөн удирдагч, ажилчдын найм дахь хариуцлагатай нэг их холбоогүй ч бид ажлын бэрхшээлийн талаар ярьж байгаа болохоор эдгээр хэрэг явдлыг хөндөх хэрэгтэй; энэ нь хий дэмий биш.

В. Бэрхшээл тулгарах үед удирдагч, ажилчдын хэрэгжүүлэх ёстой зарчмууд

Зарим удирдагч, ажилчин гадаад хэрэг явдлыг зохицуулахад нэлээд хэцүү асуудалтай тулгараад аргаа барж, асуудлын уг үндсийг нэвт харж чаддаггүй, үүнд яаж хандахаа ч мэддэггүй. Тэд зүгээр л тоохгүй орхиж, хэрэг явдал хойшлогдоход хүргэдэг. Энэ ямар асуудал вэ? Энэ бол хуурамч удирдагчид ажил хийж чаддаггүй, зөвхөн саатал учруулж буй хэрэг юм. Хуурамч удирдагчид хэвийн хүний эрүүл ухаанаар дутмаг байдаг; нэгэнт асуудлыг зохицуулж чадахгүй байж тэд яагаад Дээрхэд мэдээлдэггүй юм бэ? Хэрвээ чи асуудлыг Дээрхэд мэдээлбэл бид хамтдаа нүүр тулж, асуудал эцэстээ шийдвэрлэгдэнэ. Та нарын нэвт харж чаддаггүй зарим зүйл байдаг; Би та нарт дүн шинжилгээ хийхэд тусалъя. Бид хууль, засгийн газрын дүрэм журмыг зөрчихгүй л бол даван туулшгүй том асуудал гэж үгүй. Үнэн-зарчимтай холбоотой асуудлыг бид өөрсдөө шийдвэрлэдэг; хуультай холбоотой асуудлын тухайд бид хуулийн зөвлөгөө тусламж авч, хуулийн аргаар шийдвэрлэж болно. Ямар ч ёрын муу хүчнүүд Бурханы гэрийн ажлыг санаатайгаар үймүүлж, хорлон сүйтгэх нь хамаагүй, нэг зүйлийг санаж яв: Бид хууль зөрчиж, засгийн газрын дүрэм журмыг зөрчөөгүй л бол хэн ч биднийг яаж ч чадахгүй. Яагаад гэвэл, хилийн чанад дахь ихэнх орон ардчилсан, хуулинд захирагддаг; ёрын муу хүчнүүд хууль зөрчлөө ч гэсэн ил болж, хуулийн дагуу шийтгүүлэхээс айдаг. Энэ бол баримт. Агуу улаан лууны бараан гарууд Бурханы гэрийн ажлыг хэрхэн үймүүлж, хорлон сүйтгэж, хэвийн амьдралыг маань хэрхэн залхаах нь хамаагүй, эсвэл муу юм хийлгэхээр хэн нэгнийг хөлсөлсөн ч бай хамаагүй, бид зураг авч, жинхэнэ видео хийж, үнэн зөв тэмдэглэлийг нухацтай хөтөлж, цаг хугацаа, газар, холбогдох хүмүүсийг тодорхой бичиж тэмдэглэх ёстой. Цаг нь болоход бид хуулийн дагуу шийдвэрлэх бөгөөд үүнээс айх шаардлагагүй. Агуу улаан лууны дарангуйлал хэчнээн галзуу байсан ч Бурхан бидний дэмжлэг учраас бид айхгүй, нэг л өдөр Бурхан гамшиг илгээж үүнийг устгана, Бурхан үүнийг шууд залхаан цээрлүүлнэ, бид юу ч хийх шаардлагагүй. Заримдаа та нар зарим асуудлыг нэвт харж чаддаггүй; тийм тохиолдолд хурдхан дээш нь мэдээлэх ёстой, Дээрх та нарт замыг харуулж, том асуудлыг жижиг болгож, жижиг асуудлыг шийдвэрлэнэ. Үнэндээ олон асуудал дээр та нар дүн шинжилгээ хийж чаддаггүй, мөн чанарыг нь нэвт харж чаддаггүй бөгөөд уг нөхцөл байдлыг том, ноцтой гэж боддог, гэвч Дээрх дүн шинжилгээ хийсний дараа та нар энэ нь үндсэндээ юу ч биш гэдгийг ухаарна; айх зүйлгүй, том юм юу ч байхгүй—зүгээр л хөндий хүйтэн, хөндлөнгөөс оролцохгүй байх арга барил ашигла, тэгвэл хэсэг хугацааны дараа аяндаа өөрөө шийдвэрлэгдэнэ. Ёрын муу хүчний үймээн том шуугиан тарьж чадахгүй; тэд олон нийтэд илчлэгдэхээс хамгийн их айдаг тул хил хязгаарыг давж зүрхэлдэггүй. Хэрэв цөөн хэдэн алиа салбадай хил хязгаарыг давж зүрхэлбэл бид хуулийн дагуу шийдвэрлэж, хуулийн арга хэмжээ авч болно. Энэ бол бүх удирдагч, ажилчдын нэвт харах ёстой зүйл юм. Ямар ч нөхцөл байдал тулгарсан бай, яавч мунгинаж, тэнэглэж болохгүй. Хэрвээ чи өөрөө нөхцөл байдлыг нэвт харж, зохицуулж чадахгүй бол дээш нь яаралтай мэдээлж, Дээрхээр өөртөө зөвлөгөө өгүүлж, арга чарга заалгах ёстой. Ганцхан айх зүйл бол, хуурамч удирдагчид асуудлыг нэвт харж, зохицуулж чаддаггүй атлаа Дээрхэд мэдээлдэггүй, эсвэл Дээрхийг мэдээллээр хангадаггүй явдал юм; тэд нөхцөл байдал хурцдаж, ажлыг саатуулсны дараа л дээш нь мэдээлдэг бөгөөд асуудлыг зохицуулах хамгийн сайхан боломжийг алдах магадлалтай байдаг. Энэ нь яг л хорт хавдартай хүн цаг тухайд нь үзүүлж, эмчлүүлэлгүй, хорт хавдрынхаа хожуу үе шатанд хүрээд л эмнэлэгт эмчилгээ хийлгэхээр очдогтой адил, гэвч тэр үед хэтэрхий оройтсон байдаг тул үхлээ хүлээхээс өөр аргагүйд хүрдэг. Тиймээс хуурамч удирдагчид ажилдаа аливаа хэрэг явдлыг хойшлуулах магадлал хамгийн өндөр байдаг. Хуурамч удирдагчид бол оюуны хомсдолтой, хариуцлага ч хүлээдэггүй, Бурханы гэрийн ажлыг ч хамгаалдаггүй өөдгүй этгээдүүд юм. Яагаад хуурамч удирдагчдыг адгийн шаар, гай дагуулагч, хамгийн эрүүл ухаангүй тэнэгүүд гэж хэлдэг вэ? Яг ийм учраас л тэр. Гаднын хэргийг ч зохицуулж чаддаггүй, ийм муу хэв чанартай аливаа хуурамч удирдагчийг Бурханы гэрийн ажлыг цаашид саатуулахаас сэргийлж, нэн даруй чөлөөлж, таягдан хаяад, хэзээ ч дахин ашиглах ёсгүй. Хуурамч удирдагчдын ажил хамгийн их саад болдог. Ихэвчлэн, асуудал гарах үед цаг тухайд нь бүгдээрээ зөвлөлдвөл шийдвэрлэж болдог; ганцхан санаа зовоодог зүйл бол хариуцсан хуурамч удирдагч нь оюуны хомсдолтой, асуудлыг өөрөө шийдвэрлэж чаддаггүй хэр нь шийдвэр гаргах багтай ярилцдаггүй, Дээрхэд мэдээлдэггүй, хайхрамжгүй хандлага баримталж, асуудлыг нууцалж, дарагдуулах явдал—энэ нь хэрэг явдлыг хамгийн их саатуулдаг. Хэрэв асуудал хойшлогдож, нөхцөл байдал өөрчлөгдвөл асуудлыг зохицуулах санаачилга алдагдаж, идэвхгүй нөхцөл байдалд хүргэж магадгүй. Энэ юуг нотолж байна вэ? Зарим зүйлийг хойшлуулж болохгүй, хурдхан, юун түрүүнд шийдвэрлэх ёстой. Гэвч хуурамч удирдагчид үүнийг мэддэггүй, тиймээс хэт муу хэв чанартай хүмүүс удирдагч болж яасан ч болохгүй. Хуурамч удирдагчид зөвхөн хэдэн бичиг үсэг, хоосон сургаал чалчихаа л мэддэг, ямар ч бодитой асуудлыг шийдвэрлэж чаддаггүй; тэд нэг бол хүмүүсийг хорлодог, аль эсвэл саатал учруулдаг. Зөвхөн эдгээр хуурамч удирдагчийг чөлөөлж, ачаа үүрдэг, хариуцлагын мэдрэмжтэй хүмүүсийг удирдагч, ажилчнаар сонгосноор л чуулганы ажил хэвийн явагдаж чадна. Ямар ч асуудал тулгарсан, үнэнийг эрж хайж чадаж л байгаа бол тэдгээрийг шийдвэрлэх арга зам бий. Гаднын хэрэг явдал, агуу улаан лууны учруулсан үймээнийг шаардлагатай үед хуулийн дагуу шийдвэрлэж болно, энэ бол том зүйл биш. Бид хууль зөрчиж, засгийн газрын дүрэм журмыг зөрчөөгүй л бол хэн ч биднийг яаж ч чадахгүй, ийм итгэлтэйгээр бид Сатан эсвэл диаволуудын ямар ч үймээнээс айх хэрэггүй.

Одоо хуурамч удирдагчдын асуудлыг задлан шинжилж, ойлгох ёстой. Чуулганы ажлыг сайн гүйцэтгэхэд энэ нь нэн чухал! Одоо хэдүүлээ хуурамч удирдагчид өөрсдөө шийдвэрлэж чадахгүй асуудалтай тулгараад яагаад Дээрхэд мэдээлдэггүй талаар нөхөрлөцгөөе. Үүнийг бид хэрхэн үзэх ёстой вэ? Та нар бүгдээрээ үүнд дүн шинжилгээ хийж, үүнээс ашиг тус хүртэж болно. Хуурамч удирдагчид бодитой ажил хийдэггүй гэдэг асуудал аль хэдийн ноцтой байдаг ч үүнээс ч илүү ноцтой асуудал бий: Чуулганд ёрын муу хүмүүс, антихристүүд үймээн дэгдээх үед хуурамч удирдагчид үүнийг зохицуулдаггүй төдийгүй бүр ч дор зүйл гэвэл, тэд Дээрхэд мэдээлж чаддаггүй, ёрын муу хүмүүс, антихристүүдээр чуулганыг үймүүлүүлдэг—тэд хөндлөнгөөс тайван ажиглаж, хэнийг ч гомдоодоггүй. Чуулганы ажлыг ямар ч хэмжээнд үймүүлсэн бай, хуурамч удирдагчид тоодоггүй. Энд ямар асуудал байна вэ? Ийм хуурамч удирдагчид дэндүү ёс суртахуунгүй биш гэж үү? Зөвхөн энэ баримтад тулгуурлаад л ийм хуурамч удирдагчдыг хөөхөд хангалттай. Хуурамч удирдагчид ёрын муу хүмүүс, антихристүүдэд чуулганыг чөлөөтэй үймүүлэх боломж олгох нь чуулганыг болон Бурханы сонгосон хүмүүсийг энэ ёрын муу хүмүүс, антихристүүдэд тушааж, ёрын муу хүмүүс, антихристүүдийн бамбай болж байгаатай адилхан. Энэ нь чуулганы ажилд хэтэрхий их хохирол учруулдаг! Ганцхан энэ зүйлээс харахад л хуурамч удирдагчдыг чөлөөлөх үү, үгүй юу гэдэг асуудал биш, харин цэвэрлэх үү, үгүй юу гэдэг нь асуудал юм. Хуурамч удирдагчид бодитой ажил хийдэггүй байх, эсвэл хуурамч удирдагчид ёрын муу хүмүүс, антихристүүдээр чуулганыг үймүүлүүлдэг байхын аль нь шинж чанарын хувьд илүү ноцтой вэ? Бодитой ажил хийхгүй байх нь Бурханы сонгосон хүмүүсийн амь-оролт болон чуулганы ажлын ахицад нөлөөлж чадна; энэ нь аль хэдийн томоохон хэргийг саатуулдаг. Гэвч хуурамч удирдагчид ёрын муу хүмүүс, антихристүүдэд чуулганыг дур мэдэн үймүүлэх боломж олгож, шийдэл эрж хайхгүй, Дээрхэд мэдээлэхгүй бол үр дагавар нь төсөөлөхийн аргагүй болдог. Ядаж л чуулганы амьдрал ёрын муу хүмүүс, антихристүүдээс болж бүрэн эмх замбараагүй, будлиантай болохоос гадна чуулганы ажил сүйрч, зогсонги байдалд ордог. Энэ нь сайн мэдээний ажил түгэхэд шууд нөлөөлөхгүй гэж үү? Үр дагавар нь үнэхээр ноцтой! Тиймээс хэрвээ хуурамч удирдагчид ийм алдаа гаргавал тэднийг хөөх ёстой. Олон удирдагч, ажилчин Дээрхэд асуудал мэдээлэх талаар үргэлж зөрүүтэй бодол, үзэл тээдэг. Зарим нь: “Асуудлыг Дээрхэд мэдээллээ ч шийдэгдэхгүй байж магадгүй” гэдэг. Энэ бол утгагүй яриа! “Шийдэгдэхгүй байж магадгүй” гэдэг чинь юу гэсэн үг вэ? Чи шийдэж чадахгүй байлаа гээд Дээрх чадахгүй гэсэн үг биш. Хэрвээ Дээрх чамд зам өгвөл асуудал үнэн хэрэгтээ үндсэндээ шийдэгдэнэ; хэрвээ Дээрх зам өгөхгүй бол чи замгүй үлдэнэ. Чи ийм өчүүхэн асуудлыг ч нэвт харж чадахгүй; чи дэндүү биеэ тоосон, өөрийгөө зөвтгөдөг! Зарим хүн бас “Бидэнд бэрхшээл, асуудал тулгарах үед эхлээд хэдэн өдөр тунгаан бодож, үнэхээр шийдэл олж чадахгүй болбол л мэдээлэх хэрэгтэй” гэдэг. Ингэж хэлдэг хүмүүс жаахан эрүүл ухаантай мэт сонсогдож болох ч хэдэн өдөр тунгаан бодох нь саатал учруулах магадлалтай биш гэж үү? Хэд хоног тунгаан бодсоноор асуудлыг шийдвэрлэнэ гэдэгтээ чи итгэлтэй байж чадах уу? Энэ нь улам саатуулахгүй гэсэн баталгаа өгч чадах уу? Бусад хүн: “Хэрвээ бид асуудлыг даруй мэдээлбэл Дээрх биднийг ийм өчүүхэн асуудлыг ч нэвт харж чадахгүй гэж бодох бус уу? Биднийг тэнэг, мэдлэггүй гэж нэрлээд засах бус уу?” гэдэг. Тэдний ингэж хэлдэг буруу—чи асуудлыг мэдээлэх эсэхээс үл хамааран, хэв чанарын чинь чансаа аль хэдийн илэрхий байдаг; Дээрх бүгдийг мэднэ. Хэрвээ чи зарим асуудлыг мэдээлэхгүй бол Дээрх чамайг өндрөөр үнэлнэ гэж бодож байна уу? Хэрвээ чи асуудлыг мэдээлээд, энэ нь чухал хэргийг саатуулаагүй бол Бурханы гэр чамд хариуцлага тооцохгүй. Харин хэрвээ чи мэдээлэлгүй, улмаар сааталд хүргэвэл чамд шууд хариуцлага тооцож, чамайг нэн даруй чөлөөлж, хэзээ ч дахин ашиглахгүй. Бурханы сонгосон хүмүүс ч бас чамайг мэдлэггүй, тэнэг, оюуны хомсдолтой, сэтгэцийн өвчтэй гэж үзэж, чамайг үзэн ядаж, үүрд жигшин зэвүүцнэ. Асуудал мэдээлснийхээ төлөө Дээрхээр засуулж, дорд үзэгдэхээс үргэлж айдаг хүмүүс бол хэв чанар муутай, хамгийн тэнэг юм; тэднийг чөлөөлж, хэзээ ч дахин ашиглах ёсгүй. Ийм муу хэв чанартай атлаа нэр нүүрээ бодсоор байх нь үнэхээр ичгүүр сонжуургүй хэрэг биш гэж үү? Надад хэл дээ, ажлаа муу хийдэг төдийгүй чухал хэргийг саатуулдаг хуурамч удирдагчид жигшүүртэй биш гэж үү? Тэднийг чөлөөлөх ёстой юу? (Тийм.) Хэрэв том асуудалтай тулгараад саатал, ноцтой үр дагавар учруулалгүйгээр цаг тухайд нь мэдээлж чаддаг бол ийм удирдагчдыг хэрхэн үзэх ёстой вэ? Ядаж л тэд эрүүл ухаантай, чуулганы ажлыг хамгаалж чаддагт тооцогдоно. Ийм удирдагчдыг үргэлжлүүлэн ашиглах ёстой юу? Тэгэх ёстой. Хамгийн оюуны хомсдолтой удирдагчид л засуулахаас айсандаа асуудлыг мэдээлэхээс татгалзана. Ийм удирдагчдыг ирээдүйд ашигласаар байж болох уу? Тэднийг цаашид ашиглаж болохгүй гэж Би бодож байна, учир нь тэднийг ашиглах нь хэтэрхий их саатал учруулдаг. Одоо та нар бүгдээрээ иймэрхүү асуудлыг нэвт харж чаддаг байх ёстой, тийм үү? Өөрсдийнхөө зохицуулж чадахгүй асуудалтай тулгарах үедээ шийдвэр гаргах багт яаралтай мэдээлж, шийдэл олохоор нөхөрлө. Хэрэв шийдвэр гаргах баг зохицуулж чадахгүй бол Дээрхэд нэн даруй мэдээл; тэр, энэ зүйлд бүү санаа зов, асуудлыг цаг тухайд нь шийдвэрлэж чаддаг байх нь хамгийн чухал. Дөнгөж сая дурдсан жишээ бүх чуулганд байдаг; ийм бэрхшээл, асуудлууд гарч ирнэ. Чуулганы зарим дотоод бэрхшээлтэй харьцуулахад эдгээр гадаад асуудал нь илүү ноцтой үр дагавартай байдаг. Тиймээс чуулганы дотоод асуудалтай харьцуулахад гадаад асуудлын бэрхшээл нь арай илүү их байдаг. Хэрэв та нар гадаад асуудалтай тулгарвал тэдгээрийг зөвлөлдөх замаар эсвэл Дээрхэд мэдээлэх замаар яаралтай шийдвэрлэх ёстой; энэ нь нэн чухал. Зөвхөн ийм маягаар хэрэгжүүлснээр л чуулганы ажлын хэвийн ахицыг хангаж, хаанчлалын сайн мэдээг саадгүй түгээхийг баталгаажуулж чадна. Чуулганы гадаад асуудлыг зохицуулах зарчмын талаарх бидний нөхөрлөл ингээд дууслаа.

Чуулган бүрд хэв чанар муутай зарим хүн байдаг бөгөөд тэд үүргээ гүйцэтгэхдээ үргэлж бэрхшээлтэй тулгардаг, тэдэнд үнэнийг яаж ч нөхөрлөсөн хэрэгжүүлэлтийн зарчмыг олж чаддаггүй, ямар ч бодит үр дүнгүйгээр зүгээр л дүрэм журмыг сохроор хэрэгжүүлдэг. Тийм тохиолдолд энэ хүмүүсийн үүргийн хуваарилалтыг тохируулах хэрэгтэй. Ингэж тохируулах нь боловсон хүчнийг дахин хуваарилах явдал юм. Жишээ нь, нэг хүн чухал ажил хариуцдаг ч ажилдаа зарим нэг асуудалтай тулгарч, түүнтэй яаж ч нөхөрлөсөн асуудлыг нь шийдвэрлэж чаддаггүй. Чи асуудлын мөн чанарыг эсвэл энэ хүнийг цаашид ашиглаж болох эсэхийг нэвт харж чаддаггүй, ажиглалт, нэмэлт нөхөрлөл ч ямар нэг үр дүнд хүрдэггүй. Хэдийгээр энэ хүн ажилд хэт их саатал учруулдаггүй ч эгзэгтэй асуудлууд нь хэзээ ч шийдвэрлэгддэггүй, энэ нь чиний сэтгэлийг нэг л тавгүйтүүлж орхидог. Ийм зүйлтэй тулгарах үедээ чи яах ёстой вэ? Энэ бол нэн чухал асуудал. Хэрвээ чи өөрөө шийдвэрлэж чадахгүй бол удирдагч, ажилчдын цуглаан дээр авчирч нөхөрлөж, задлан шинжилж, дүн шинжилгээ хийх хэрэгтэй. Эцэст нь зөвшилцөлд хүрч чадвал асуудал шийдвэрлэгдэнэ. Хэрэв ийм маягаар хэрэгжүүлээд асуудал шийдэгдэхгүй удааширвал чухал хэргийг саатуулах боломжтой юу? Хэрэв тэгэх боломжтой бол аль болох хурдан Дээрхэд мэдээлж, шийдэл эрж хайх хэрэгтэй. Товчхондоо, ажилд чинь ямар ч төөрөгдөл, бэрхшээл тулгарсан, Бурханы сонгосон хүмүүсийн үүргээ гүйцэтгэхэд нөлөөлж, чуулганы ажлын хэвийн ахицад саад болж л байвал асуудлыг цаг тухайд нь шийдвэрлэх ёстой. Хэрэв чи асуудлыг өөрөө шийдвэрлэж чадахгүй бол үнэнийг ойлгодог хэдэн хүнийг олж, хамтдаа шийдвэрлэ. Хэрэв ингэсэн ч нэмэргүй бол чи асуудлыг гаргаж тавиад, Дээрхэд мэдээлж шийдэл эрж хайх ёстой. Энэ бол удирдагч, ажилчдын хариуцлага ба хүлээх үүрэг юм. Удирдагч, ажилчид ямар ч бэрхшээл, ямар ч төөрөгдөлтэй тулгарсан нухацтай хандах ёстой бөгөөд асуудал, бэрхшээл олж илрүүлснийхээ дараа зүгээр л хэдэн бичиг үсэг, хоосон сургаал номлож, ах эгч нарыг зоригжуулах гэж уриа лоозон хашхирч, эсвэл тэднийг засаад, болчихлоо гэж үзэж болохгүй. Заримдаа бичиг үсэг, хоосон сургаал ярих нь зарим өнгөцхөн асуудлыг шийдэж болох ч эцсийн эцэст асуудлын үндсийг шийдэж чадахгүй. Уг үндэс, завхарсан зан чанар, хүмүүсийн үзэл, төсөөлөлтэй холбоотой асуудлуудыг Бурханы үгэнд үндэслэн үнэнийг нөхөрлөснөөр шийдвэрлэх ёстой. Мөн хүмүүсийн хувийн бэрхшээл, хүрээлэн буй орчны асуудал, үүргээ гүйцэтгэхэд шаардлагатай мэргэжлийн мэдлэгтэй холбоотой асуудлууд ч бий; эдгээр бодит асуудлыг бүгдийг нь удирдагч, ажилчид шийдвэрлэх шаардлагатай. Эдгээр асуудлын дотроос удирдагч, ажилчдын шийдвэрлэж чадахгүй аливаа төөрөгдөл, бэрхшээлийг удирдагч, ажилчдын цуглаан дээр авчирч задлан шинжилж, дүн шинжилгээ хийж, шийдвэрлэх юм уу шийдэл олохын тулд үнэнийг эрж хайхаар Дээрхэд шууд мэдээлж болно. Үүнийг бодитой ажил хийх гэж нэрлэдэг бөгөөд ийм маягаар бодитой ажил хийж дадлагажсанаар л хүний биеийн хэмжээ өсөж, үүргээ сайн гүйцэтгэж чадна. Удирдагч, ажилчид хариуцлагын мэдрэмжтэй л бол хэзээ ч, хаана ч асуудлыг олж илрүүлнэ; өдөр бүр тэдний шийдвэрлэх ёстой асуудал гэж байдаг. Жишээ нь, хэн нэгэн хүн Төгс Хүчит Бурханд итгэдэг эсэхийг чинь асуух нэг тохиолдлын талаар Би дурдсан ба та нар бүгд самгардсан. Эхэндээ хүн болгон “тийм” гэж хариулна гэсэн ч дараа нь зарим нь энэ зөв хариулт биш гэсэн, бусад нь мэдэхгүй гэж хэлсэн; янз бүрийн л хариулт байсан. Эцэст нь удирдагч, ажилчид ч бас будилж, “Төгс Хүчит Бурханд итгэдэггүй гэж хэлбэл бусдын өмнө Бурханыг үгүйсгэсэн хэрэг болно, тэгвэл Бурхан биднийг хүлээн зөвшөөрөхгүй—гэхдээ Төгс Хүчит Бурханд итгэдэг гэж хэлбэл үр дагавар нь ямар байх вэ? Аль нь ч буруу юм шиг санагдаж байна” гэж бодсон. Удирдагч, ажилчид үүнийг хэрхэн шийдвэрлэхээ мэдээгүй, шийдвэр гаргаж чадаагүй; тиймээс ах, эгч нар ийм нөхцөл байдалтай дахин тулгарах үедээ зөв үзэл бодол, хандлагагүй хэвээр байх бөгөөд асуудал шийдвэрлэгдэлгүй үлдэнэ, энэ нь удирдагч, ажилчид үүрэг хариуцлагаа биелүүлээгүй гэсэн үг—тэд хариуцлага алдсан. Хариуцлагаа гүйцэтгэж чадахгүй байх нь ур чадвар, хэв чанарын асуудал боловч ийм асуудал гарах үед шийдвэрлэгдээгүй гэдгийг нь мэдвэл чи яах ёстой вэ? Чи тэдгээрийг үл тоож, эсвэл хэрэг явдлыг дарж намжаан, хүн бүрд дураараа авирлаж, хүссэнээрээ хийх боломж олгох ёсгүй. Үүний оронд чи Дээрхэд мэдээлж, ийм нөхцөл байдалд авах тохиромжтой арга хэмжээ, хэрэгжүүлэлтийн замыг эрж хайх ёстой. Эцэст нь, ийм нөхцөл байдалд Бурханы санаа зорилго юу болох, хүмүүс ямар зарчмыг баримтлах ёстой, ямар хандлага, байр суурьтай байх ёстойг хүн бүрд ойлгуулах ёстой. Тэгвэл ирээдүйд ийм нөхцөл байдалтай дахин тулгарах үедээ тэд үнэн-зарчмыг ойлгож, хэрэгжүүлэлтийн замтай болно. Ийм маягаар удирдагч, ажилчид үүрэг хариуцлагаа биелүүлдэг. Тэгвэл Төгс Хүчит Бурханд итгэдэг эсэхийг та нараас асуухад эхэндээ та нар яагаад бүгд “тийм” гэж хариулна гэсэн юм бэ? Үүнд нэг шалтгаан бий: Удирдагч, ажилчид ийм асуудлыг хэрхэн шийдвэрлэх талаар та нартай хэзээ ч нөхөрлөж байгаагүй. Тэд үүнийг ялихгүй хэрэг гэж үздэг, энэ талаар хүн бүр өөрийн гэсэн ойлголттой байдаг, хүн бүр хүссэнээрээ ойлгож, зөв гэж үзсэнээрээ хэрэгжүүлж болно гэж үздэг. Үр дүнд нь, энэ асуултыг та нараас асуухад янз бүрийн хариулт гарч ирсэн. Тэгвэл та нар одоо энэ хэрэг дээр дүгнэлтэд хүрсэн үү? Хэн нэгэн хүн Төгс Хүчит Бурханд итгэдэг эсэхийг чинь асуувал чи яах ёстой вэ? Нэгдүгээрт, тэд хэн болохыг асуу. Хоёрдугаарт, үнэмлэхээ үзүүлэхийг тэднээс хүс. Хэрэв тэд чамаас өөр хувийн мэдээлэл асуувал хариулт бүү өг. Тэд үнэмлэхээ үзүүлсэн ч бүү хэл, учир нь энэ бол чиний хувийн нууц. Чи хэдэн жил Бурханд итгэсэн, хэн чамд сайн мэдээ номлосон, чи хаана үүргээ гүйцэтгэж байсан, итгэл чинь хэр хүчтэй, ирээдүйн замаа хэрхэн сонгох, үнэнийг хэрхэн эрэлхийлж, олж авах—эдгээр хэрэг явдал нь бидний хувьд хэтэрхий үнэ цэнтэй, үүнийг танихгүй хүнтэй хөнгөн хуумгай хуваалцаж болохгүй. Тэдэнд ийм чухал мэдээллийг асууж лавлах эрх байхгүй. Хэрэв удирдагч, ажилчид ийм асуудлыг шийдвэрлэж чадахгүй бол Дээрхэд даруй мэдээлэн шийдэл эрж хайж, хариулах зохистой аргыг асуух ёстой. Дээрх чамайг шоолохгүй; сайндаа л чамайг хэтэрхий тэнэг гэж хэлнэ. Ямар ч байсан, асуудлыг шийдвэрлэж чадах нь хамгийн сайн үр дүн юм.

Өнөөдөр бид удирдагч, ажилчдын найм дахь үүрэг хариуцлага—ажилд тулгарсан төөрөгдөл, бэрхшээлийн талаар даруй мэдээлж, шийдвэрлэхээр эрж хайх тухайд, төөрөгдөл, бэрхшээл гэж юу болох, мөн удирдагч, ажилчид эдгээр асуудалтай тулгарах үедээ хэрхэн зохицуулж, шийдвэрлэх ёстой, эдгээр хэрэг явдалд хэрхэн хандах талаар голчлон нөхөрлөлөө. Хуурамч удирдагчид эдгээр асуудалтай тулгарах үедээ ямар илрэл гаргадаг тухай дараагийн нөхөрлөлөөр ярилцъя.

Удирдагч, ажилчдын үүрэг хариуцлага (8)

8. Ажил дээр тулгарсан төөрөгдөл, бэрхшээлийн талаар даруй мэдээлж, шийдвэрлэхээр эрж хайх (II хэсэг)

Өнгөрсөн удаа бид удирдагч, ажилчдын үүрэг хариуцлагын найм дахь зүйл болох “Ажил дээр тулгарсан төөрөгдөл, бэрхшээлийн талаар даруй мэдээлж, шийдвэрлэхээр эрж хайх” талаар нөхөрлөсөн. Хэдийгээр наймдугаар зүйл ердөө ганцхан мөр урттай бөгөөд үүрэг хариуцлагынх нь хувьд удирдагч, ажилчдаас үндсэндээ маш энгийн, ганц л зүйлийг шаарддаг ч бид энэ сэдвийн талаар нэг цуглааны турш нөхөрлөсөн. Өнгөрсөн удаа бид энэ сэдвийн яг ямар талуудын талаар нөхөрлөсөн бэ? Энэ нь удирдагч, ажилчдын ямар гол үүрэг хариуцлагыг хөнддөг вэ? (Тэд төөрөгдөл, бэрхшээлтэй тулгарах үедээ цугларч нөхөрлөх ёстой, хэрвээ нөхөрлөлөөр тодорхой болгож чадахгүй бол даруй шийдвэрлэхээр эрж хайж, Дээрхэд мэдээлэх ёстой.) Энэ зүйлийн хөнддөг удирдагч, ажилчдын гол үүрэг хариуцлага бол ажилд оролцож, төрөл бүрийн бодитой ажилд өөрийгөө зориулах явдал юм, ингэснээр ажилд тулгардаг янз бүрийн асуудлыг олж илрүүлж, цаг тухайд нь шийдвэрлэх боломжтой. Хэрвээ янз бүрийн арга хэрэглэсэн ч асуудлыг бүрэн шийдвэрлэж чадахгүй, асуудал хэвээр үлдэж, төөрөгдөл, бэрхшээл болбол удирдагч, ажилчид тэрхүү төөрөгдөл, бэрхшээлийг хуримтлуулах юм уу хойш тавиад тоохгүй орхиж болохгүй, харин үүний оронд тэдгээрийг шийдвэрлэх аргыг даруй бодож олох ёстой. Тэдгээрийг шийдвэрлэх хамгийн сайн арга бол мэдээж ах эгч нар болон өөр өөр түвшний удирдагч, ажилчидтай хамт эрж хайн нөхөрлөснөөр эдгээр асуудал дээр шийдэлд хүрэх явдал юм. Хэрвээ асуудлыг шийдвэрлэж чадахгүй бол удирдагч, ажилчид том асуудлыг жижиг болгож, дараа нь тэр жижиг асуудлыг төвөгтэй биш мэт харагдуулахаар оролдох юм уу зүгээр л хойш тавиад үл тоож болохгүй, харин үүний оронд асуудлыг шийдвэрлэхийн тулд Дээрхэд даруй мэдээлж, Дээрхээс шийдэл эрж хайх ёстой. Ийм маягаар ажил ямар ч бэрхшээл, саадгүйгээр жигд явагдана.

Удирдагч, ажилчид ажил дээр тулгарсан төөрөгдөл, бэрхшээлийг даруй мэдээлж, шийдвэрлэх ёстой

I. “Даруй” гэдгийн тодорхойлолт

Удирдагч, ажилчдын үүрэг хариуцлагын наймдугаар зүйлд ажил дээр тулгарсан төөрөгдөл, бэрхшээлийг даруй мэдээлэх тухай дурддаг—энэ бол маш чухал. Хэрвээ өнөөдөр асуудлыг олж илрүүлсэн ч тэр асуудлыг шийдвэрлэхээ найм, арав хоног, тэр ч бүү хэл хагас жил, нэг жилээр хойшлуулбал үүнийг “даруй” гэж нэрлэж болох уу? (Үгүй, болохгүй.) Тэгвэл “даруй” гэж юу гэсэн үг вэ? (Асуудлыг нэн даруй, шууд, тэр дор нь шийдвэрлэнэ гэсэн үг.) Энэ нь арай хатуу биш гэж үү? Хэрвээ бид цаг хугацаатай холбоотой үг хэллэгээр үүнийг тайлбарлавал, асуудлыг нэн даруй, шууд, яг одоо шийдвэрлэхийг “даруй” гэдэг, гэхдээ эдгээр үгийн үгчилсэн утгыг харвал хүмүүсийн хувьд хийхэд амаргүй бөгөөд энэ нь бодитой биш юм. Тэгвэл “даруй” гэдэг үгийг яаж тодорхойлбол оновчтой вэ? Хэрвээ асуудал том биш ч ажилд саад учруулж байвал, мөн хэдхэн цагийн дотор шийдвэрлэж болохоор бол хэдхэн цагийн дотор шийдвэрлэх ёстой—үүнийг даруй гэж үзэж болох уу? (Болно.) Асуудал арай ээдрээтэй, хэцүү бөгөөд хоёр, гурван өдрийн дотор шийдвэрлэж болохоор байлаа гэж бодъё, гэхдээ хүмүүс үнэнийг эрж хайх хичээл чармайлт гаргаж, илүү их мэдээлэл хайж, ганц өдрийн дотор үүнийг шийдвэрлэхээр эрмэлзвэл энэ нь ажилд илүү ашиг тустай биш гэж үү? Яг одоо нэвт харж чадахгүй байгаа, шалгаж, судалж шинжлэх шаардлагатай, бага зэрэг хугацаа шаардсан нэг асуудал байлаа гэж бодъё. Энэ асуудлыг шийдвэрлэхэд дээд тал нь гурван өдөр шаардагдана. Хэрвээ гурван өдрөөс илүү хугацаа зарцуулбал шийдвэрлэхийг нь зориуд хойшлуулсан гэсэн сэжиг төрөх бөгөөд цаг дэмий үрж байна гэсэн үг. Тиймээс уг асуудлыг гурав хоногийн дотор мэдээлж, эрж хайж, шийдвэрлэх ёстой. “Даруй” гэдэг нь энэ юм. Хэрвээ асуудлыг шийдвэрлэхэд шат шатны харилцаа холбоо, мөрдөн байцаалт шаардлагатай, түүнчлэн шат шатаар мэдээлэл цуглуулах шаардлагатай бол—янз бүрийн үйл явц маш төвөгтэй байсан ч үүнийг мөн л сар сунжруулах ёсгүй. Хэрвээ удирдагч, ажилчид яаравчилж, илүү хурдан ажиллаж, хэдэн тохиромжтой хүнийг сонгон ашиглавал долоо хоногийн дотор асуудлыг шийдвэрлэж чадна гэж үзье, тэгвэл энэ нөхцөл байдалд “даруй” гэдэг нь уг асуудлыг нэг долоо хоногийн дотор шийдвэрлэнэ гэсэн үг. Асуудлыг шийдвэрлэхэд долоо хоногоос илүү хугацаа зарцуулах нь зохисгүй—энэ нь даруй биш юм. Энэ бол харьцангуй төвөгтэй ийм асуудлыг шийдвэрлэх цаг хугацааны хязгаар юм. Энэ цаг хугацааны хязгаар юун дээр үндэслэдэг вэ? Тухайн хэрэг явдлын хэмжээ, хүндрэлийн түвшнээс хамаарч энэ нь тодорхойлогддог. Гэвч мэргэжлийн ур чадвартай холбоотой асуудал, эсвэл хүмүүст зарчим тодорхойгүй байгаа асуудал гэх мэт ихэнх зүйлийг хэдхэн өгүүлбэрээр шийдвэрлэж болно—эдгээр асуудлыг шийдвэрлэх хугацааг ямар хэмжээнд хязгаарлавал “даруй” гэж үзэх вэ? Хэрвээ бид “даруй” гэдгийг хэрэг явдлын хэмжээ, хүндрэлийн түвшнээс нь хамаарч тодорхойлбол ихэнх асуудлыг хагас өдөр хүрэхгүй хугацаанд шийдвэрлэж болно, харин цөөнхийг нь шийдвэрлэхэд дээд тал нь долоо хоног шаардагдаж магадгүй; хэрвээ шинэ асуудал гарч ирвэл тэр нь өөр хэрэг. Тиймээс, хэрвээ бид “даруй” гэдгийг нэн даруй, шууд, яг одоо гэж тодорхойлбол эдгээр үгийн үгчилсэн утгаас үзэхэд энэ нь хүмүүст хатуу шаардлага тавьж буй мэт санагддаг, гэвч цаг хугацааны хязгаарыг нь харвал, хэрвээ хүмүүс даруй мэдээлж, шийдвэрлэхээр эрж хайвал ихэнх асуудлыг дээд тал нь хагас өдөр, эсвэл нэг хоногийн дотор шийдвэрлэж болно. Цаг хугацааны хувьд үүнийг хэцүү гэж үзэж болох уу? (Үгүй.) Нэгэнт цаг хугацааны хувьд хэцүү биш тул ажил дээр тулгарсан төөрөгдөл, бэрхшээлийг даруй мэдээлж, шийдвэрлэхээр эрж хайх шаардлагыг биелүүлэх нь удирдагч, ажилчдын хувьд амархан байх ёстой бөгөөд эдгээр төөрөгдөл, бэрхшээл үргэлжлэн оршсоор, шийдвэрлэгдэхгүй байх ёсгүй, ажил дээр удаан хугацаанд хуримтлагдаж бүр ч болохгүй. “Даруй” гэдгийн цаг хугацааны ухагдахууныг одоо та нар бүгд мэддэг болсон байх ёстой—энэ бол удирдагч, ажилчид ажил дээр тулгарсан төөрөгдөл, бэрхшээлийг шийдвэрлэхдээ цаг хугацааг хэрхэн баримжаалахтай холбоотой асуудал юм. Товчхондоо, “даруй” гэдгийн хамгийн оновчтой тодорхойлолт нь аль болох хурдан үйлдэх явдал юм—өөрөөр хэлбэл, хэрвээ асуудлыг хагас өдрийн дотор мэдээлж, эрж хайж, шийдвэрлэж чадах бол хагас өдрийн дотор шийдвэрлэх ёстой, хэрвээ нэг өдрийн дотор шийдвэрлэж чадах бол нэг өдрийн дотор шийдвэрлэх ёстой—мөн ямар ч саатал гаргахгүй, ажилд нөлөөлөхгүй байлгахаар чармайх ёстой. Энэ бол удирдагч, ажилчдын үүрэг хариуцлага. Ажил дээр асуудал тулгарч, илрэх үед удирдагч, ажилчид даруй нөхөрлөж, шийдвэрлэх ёстой. Хэрвээ шийдвэрлэж чадахгүй бол хойш тавьж, үл тоож, нухацтай авч үзэхгүй байхын оронд аль болох хурдан Дээрхэд мэдээлж, шийдвэрлэх арга замыг нь эрж хайх ёстой. Асуудал гарч ирэх үед удирдагч, ажилчид даруй шийдвэрлэх ёстой, харин хөдөлж цөхөн, хүлээж, бусдад найдах ёсгүй—удирдагч, ажилчид ийм илрэлүүд харуулах ёсгүй.

II. Асуудлыг даруй шийдвэрлээгүйн үр дагавар

Асуудлыг шийдвэрлэх гол зарчим бол даруй шийдвэрлэх явдал юм. Яагаад даруй шийдвэрлэх ёстой вэ? Хэрвээ олон асуудал гарч ирээд даруй шийдвэрлэж чадахгүй бол нэг талаар, хүмүүс мунгинасан байдалд гацаж, яахаа мэдэхгүй болно, нөгөө талаар, хэрвээ хүмүүс буруу аргад үндэслэн ажиллаж байгаад, дараа нь хийсэн ажлаа дахин хийж, засаж залруулах шаардлагатай болбол үр дагавар нь ямар байх вэ? Маш их хүн хүч, санхүүгийн нөөц, эд материалын нөөц үрэгдэж, зарцуулагдана—энэ бол хохирол. Хэрвээ ажил дээр асуудал гарч, удирдагч, ажилчид үүнийг харахгүй, эдгээр асуудлыг даруй олж илрүүлж, шийдвэрлэж чадахгүй бол олон хүн буруу аргад тулгуурлан ажилласаар байх болно. Хүмүүс эдгээр асуудлыг олж илрүүлээд, шийдвэрлэж, засахыг хүсэх үед эдгээр асуудал чуулганы ажилд аль хэдийн хохирол учруулсан байх болно. Тэгвэл тэр бүх хүн хүч, санхүүгийн нөөц, эд материалын нөөц дэмий үрэгдсэн байх биш үү? Ийм хохирол учирсан нь удирдагч, ажилчид асуудлыг даруй шийдвэрлээгүйтэй холбоотой юу? (Тийм.) Хэрвээ удирдагч, ажилчид ажлыг хянан дагаж, хяналт тавьж, шалгаж, зааварчилгаа өгч чадвал асуудлыг даруй олж илрүүлж, шийдвэрлэж чадах нь гарцаагүй. Хэрвээ удирдагч, ажилчид хааш яаш хандаж, ажлыг хянан дагаж, хяналт тавьж, шалгаж, зааварчилгаа өгдөггүй бол, хэрвээ тэд энэ тал дээр маш идэвхгүй хандаж, асуудал хэт овоорч, дийлдэхээ болих хэмжээнд хүрсэн хойно л тэдгээрийг шийдвэрлэх талаар бодож, Дээрхэд мэдээлэх, Дээрхээс шийдэл эрж хайх тухай боддог бол ийм удирдагч, ажилчид үүрэг хариуцлагаа биелүүлсэн үү? (Үгүй.) Энэ бол үүрэг хариуцлагаа ноцтой цалгардуулсан хэрэг; ийм удирдагч, ажилчид асуудлыг шийдвэрлээгүйгээр үл барам, харин ч Бурханы гэрийн хүн хүч, эд материалын нөөцөд хохирол учруулж, түүнчлэн чуулганы ажилд асар их саад учруулсан. Удирдагч, ажилчид үүрэг хариуцлагаа цалгардуулж, хайхрамжгүй, хөшүүн, мулгуу байдгаас болж, мөн ажил дээр гарч ирдэг олон асуудлыг даруй олж илрүүлж, шийдвэрлэж чаддаггүй, тэр ч бүү хэл Дээрхэд даруй мэдээлж, Дээрхээс шийдэл эрж хайж чаддаггүйгээс болж олон ажлыг дахин хийх шаардлагатай болдог бөгөөд дахин хийсний дараа зарчмыг олж чадаагүйн улмаас илүү олон асуудал гардаг. Ийм байдал үргэлжлэхийн хэрээр ажлыг дуусгах хугацаа ихэд хойшилж, нэг сард хийх ёстой ажил гурван сар, гурван сард хийх ёстой ажил найм, есөн сар үргэлжилдэг—энэ нь удирдагч, ажилчид бодитой ажил хийхгүй байгаатай шууд холбоотой. Удирдагч, ажилчид ажилдаа хариуцлага хүлээдэггүй—өөрөөр хэлбэл, асуудал гарах үед даруй олж, засаж залруулж чаддаггүй учраас төрөл бүрийн ажил үр дүнд хүрэхгүй, саажсан байдалтай хэвээр үлддэг. Тэгвэл энэ асуудалд хэн шууд хариуцлага хүлээх вэ? (Удирдагч, ажилчид.) Тиймээс удирдагч, ажилчид бодитой ажил хийх нь маш чухал, мөн бодитой ажил хийх явцдаа асуудлыг олж илрүүлэх нь ч бас маш чухал. Заримдаа удирдагч, ажилчид асуудлыг олж илрүүлсэн ч яаж шийдвэрлэхээ мэддэггүй, гэсэн ч тэд Дээрхэд даруй мэдээлж, Дээрхээс шийдэл эрж хайж, шийдвэрлэж чаддаг, ингэх нь бүр ч илүү чухал. Олон удирдагч, ажилчин “Бидэнд өөрсдийн гэсэн ажиллах арга барил бий. Дээрх бидэнд зарчмыг хэлж өгөхөд л хангалттай, үлдсэн бодитой ажлыг бид өөрсдөө хийнэ. Хэрвээ ямар нэг бэрхшээл тулгарвал бид зүгээр л доор хамтдаа нөхөрлөж, залбирахад хангалттай” гэж боддог. Асуудлыг шийдвэрлэх хүчин чармайлт, эсвэл шийдэл нь бүрэн гүйцэд, үр дүнтэй эсэхийн тухайд тэд эдгээр зүйлийн талаар огтхон ч санаа тавьдаггүй, асууж лавладаггүй. Энэ бол ажиллах үедээ тэдний гаргадаг нэг төрлийн хариуцлагагүй хандлага бөгөөд эцэстээ энэ нь чуулган дахь бүх ажил саадгүй явагдаж чадахгүй, ноцтой асуудлууд шийдвэрлэгдэхгүй байхад хүргэдэг. Энэ бол удирдагч, ажилчдын хэв чанар хэт муу, аль эсвэл тэд хариуцлага хүлээдэггүй, бодитой ажил хийдэггүйгээс үүдэн гарсан үр дагавар юм.

Найм дахь үүрэг хариуцлагад үндэслэн хэдэн төрлийн хуурамч удирдагчийг задлан шинжлэх

I. Сүнслэг дүр эсгэдэг хуурамч удирдагчид

Өнгөрсөн удаа бид төөрөгдөл, бэрхшээл гэж юу болох талаар нөхөрлөж, даруй мэдээлж, шийдлийг нь даруй эрж хайх ёстой зарим асуудлыг тодорхойлсон. Үндсэндээ хоёр гол төрлийн асуудал байдаг. Нэг төрөл нь ажил дээр хүмүүсийн эргэлзэж, нэвт харж чаддаггүй асуудал юм. Ийм асуудлын тухайд хүмүүст зарчмыг ухамсарлахад маш хэцүү санагддаг. Хэдийгээр тэд зарчмыг онолын хувьд ойлгодог байж болох ч яаж хэрэгжүүлж, хэрэглэхээ мэддэггүй. Эдгээр асуудал төөрөгдөлтэй холбоотой. Нөгөө төрөл нь хүмүүсийн яаж шийдвэрлэхээ мэддэггүй бодит бэрхшээл, асуудал юм. Энэ төрөл нь төөрөгдөлтэй харьцуулахад арай илүү ноцтой бөгөөд эдгээр нь ч бас удирдагч, ажилчдын мэдээлж, шийдлийг нь эрж хайх ёстой асуудал юм. Өнгөрсөн удаа бид, ажил дээр тулгарсан асуудлыг шийдвэрлэхээр мэдээлж, эрж хайх нь удирдагч, ажилчдын үүрэг хариуцлага гэдгийг голчлон нөхөрлөж, удирдагч, ажилчдын хийх ёстой, анхаарал хандуулах ёстой тодорхой зүйлийн талаар эерэг өнцгөөс нөхөрлөсөн. Өнөөдөр бид наймдугаар зүйлтэй холбогдуулан хуурамч удирдагчид ямар илрэлтэй байдгийг, мөн тэд удирдагчдын хийх ёстой ажлыг хийж, биелүүлэх ёстой үүрэг хариуцлагыг биелүүлдэг эсэхийг задлан шинжилье. Ажил дээр тулгарсан асуудлыг шийдвэрлэх тухайд хуурамч удирдагчид энэ тал дээр гарцаагүй чадваргүй байдаг; тэд ажлын энэ талыг хийж чаддаггүй бөгөөд энэ хариуцлагаа биелүүлж чаддаггүй. Ажиллах үедээ үзэл тээж, “Би ажиллахдаа тийм албархуу байдал гаргадаггүй, мэдлэг, эрдэм, ур чадвар, эсвэл ягшмал сургаал гэх мэт зүйлд анхаарал хандуулдаггүй. Би зүгээр л цуглаан дээр Бурханы үгийн үнэнийг тодорхой нөхөрлөхөд л анхаардаг, тэр л хангалттай. Долоо хоног бүр би жижиг бүлгүүдэд хоёр цуглаан, хоёр долоо хоног тутам удирдагч, ажилчдад нэг цуглаан, сар бүр бүх ах эгч нарт нэг том цуглаан хийдэг. Энэ бүх төрлийн цуглааныг сайн зохион байгуулахад л хангалттай” гэж боддог нэг төрлийн хуурамч удирдагч бий. Энэ бол тэдний ажил хийх үндэс, арга барил юм. Энэ төрлийн удирдагч, ажилчин зүгээр л номлол номлоход тасралтгүй дадлагажиж, бичиг үсэг, хоосон сургаалаар өөрсдийгөө зэвсэглэхэд ихээхэн хүчин чармайлт гаргадаг—тэд цуглаан бүрд зориулан тойм, агуулга, жишээ, нөхөрлөх үнэнийг бэлдэж, тодорхой хүмүүсийн байдал, асуудлыг шийдвэрлэх зарим төлөвлөгөөг ч бас бэлддэг. Тэд удирдагч, ажилчны хувьд сайн номлоход л хангалттай, тэгвэл хариуцлагаа биелүүлчихнэ гэж боддог. Тэд сайн мэдээг түгээх арга нь тохиромжтой эсэх, чуулганы ажилтнуудыг хэрхэн томилж байгаа, эсвэл төрөл бүрийн мэргэжлийн ажил гүйцэтгэдэг ажилтнууд чадварлаг, стандартад нийцсэн эсэх гэх мэт бусад зүйлд санаа тавих шаардлагагүй гэж боддог—эдгээр зүйлийг зааварлагчдаар шийдвэрлүүлэхэд л хангалттай гэж үздэг. Тиймээс ийм төрлийн хүн хаашаа ч явсан, цуглаан, номлол номлоход анхаарлаа төвлөрүүлдэг, мөн ямар ч төрлийн цуглаан хийж байсан, тэд үргэлж номлол номлодог. Гаднаа тэд хүмүүсийг Бурханы үгийг уншиж, магтан дуу дуулж сурахад хөтөлж, хааяа ажлын талаар ярьдаг. Ийм төрлийн хүн, төрөл бүрийн хүмүүст тулгардаг асуудлыг Бурханы ямар үгтэй харьцуулах ёстой, түүнчлэн хүмүүс яагаад сул дорой болдог, тэдэнд ямар байдал үүссэн, эдгээрийг шийдвэрлэхийн тулд Бурханы үгийн аль үнэнийг нөхөрлөх ёстой гэх мэт байнга нөхөрлөдөг асуудлын талаар мэдэж байдаг. Товчхондоо, тэдний номлол, нөхөрлөл нь үнэн ба хэрэгжүүлэлтийн олон талыг хөнддөг; зарим нь засалттай холбоотой, зарим нь шалгалт, цэвэршүүлэлттэй холбоотой, зарим нь Бурханы үгийг залбиран-уншихтай, зарим нь шүүлт, гэсгээлтийг хэрхэн туулахтай холбоотой гэх мэт байдаг—тэд үнэний янз бүрийн талыг бага сага нөхөрлөж чаддаг. Тэд шинэ итгэгчидтэй уулзахдаа шинэ итгэгчдэд зориулсан номлол номлож, Бурханд олон жил итгэсэн хүмүүстэй уулзахдаа амь-оролтын талаар зарим номлолыг номлож чаддаг. Гэхдээ ямар нэг мэргэжлийн ур чадвар шаардсан ажлын тухайд бол тэд хэзээ ч ажлын талаар асууж сурагладаггүй, үүнтэй холбоотой зүйлийг суралцдаггүй, асуудал шийдвэрлэхийн тулд ямар нэг ажлыг хянан дагаж, ажилд оролцож, гүнзгийрүүлэн ухаж бүр ч чаддаггүй. Тэдний нүдээр бол, номлол номлож, Бурханы үгийг уншиж, магтан дуу сурснаар тэд ажил хийж байгаа бөгөөд энэ нь удирдагч, ажилчдын үүрэг хариуцлага юм; үүнээс гадна бусад бүх ажил чухал биш, бусад хүний хэрэг, өөрсдөд нь ямар ч хамаагүй бөгөөд номлолоо сайн номлож л чадвал санаа амар сууж болно. “Санаа амар сууна” гэж юу гэсэн үг вэ? Энэ нь цуглааныг дуусгах нь ажлаа дуусгасантай адил бөгөөд амрах цаг болоход тэд амарна гэсэн үг. Чуулганы ажилд ямар ч асуудал гарсан, тэд үл тоодог, хүмүүс асуудал шийдвэрлүүлэхээр тэднийг хайх үед олоход маш хэцүү байдаг. Ажил хэчнээн завгүй болсон ч тэд үдээс хойш дуг хийх ёстой бөгөөд бусад хүн зовлон туулж, төлөөс төлж чадаж байхад тэд тав тухад ташуурдаг. Тэд “Би номлолоо дуусгасан, цуглаан дууссан, та нарт хэлэх ёстой бүхнээ хэлсэн. Надаар өөр юу хэлүүлэхийг хүсээд байгаа юм бэ? Миний ажил дууссан. Үлдсэн нь та нарын ажил. Би та нарт Бурханы үгийг хэлсэн, тиймээс зүгээр л зарчмын дагуу үйлд. Ямар нэг асуудал гарч ирэх тухайд гэвэл, тэр нь та нарын хэрэг, надад ямар ч хамаагүй. Та нар өөрсдөө Бурханы өмнө очиж, залбирч, цугларч, нөхөрлөж асуудлаа шийдвэрлэх ёстой. Намайг хайж ирээд хэрэггүй” гэж боддог. Цуглаан дуусах үед тэд хэзээ ч хэнээр ч асуулт асуулгадаггүй, хэзээ ч асуудал шийдвэрлэхийг хүсдэггүй, асуудал олж илрүүлж бүр ч чаддаггүй. Цуглааны дараа тэд өөрсдийнхөө ажлыг дууссан гэж үзээд, ердийнхөөрөө унтаж, идэж, амардаг. Тэд ямар ч бодитой ажил хийдэггүй хуурамч удирдагчид биш үү? (Мөн.)

Зарим тохиолдолд удирдагч, ажилчин албан тушаалдаа зургаан сар болсон байдаг бөгөөд тэдэнтэй илүү ойр дотно, байнга уулзаж чаддаг хүмүүсээс бусад ихэнх ах эгч нар тэдэнтэй уулзаж харж чаддаггүй. Тэд зүгээр л онлайнаар номлол номлохыг нь байнга сонсдог ч асуудал гарахад удирдагч, ажилчин уг асуудлыг шийдвэрлэдэггүй. Зарим ах эгч нар үүргээ гүйцэтгэхдээ бэрхшээлтэй тулгарч, үүнийг хэрхэн шийдвэрлэхээ мэдэхгүй, тайван сууж ч чадахгүй маш их түгшиж, удирдагчаа хайж очсон ч олж чаддаггүй. Ийм удирдагч сайн ажиллаж чадах уу? Ах эгч нар удирдагч нь өдөр бүр юунд тэгтлээ завгүй байдгийг огт мэддэггүй, хуримтлагдсан асуудал, бэрхшээл маш их байдаг бөгөөд удирдагч нь хэзээ ирж шийдвэрлэхийг ч мэддэггүй. Хүн бүр удирдагчийг ирж туслахыг тэсэн ядан хүлээдэг боловч хэчнээн удаан хүлээсэн ч удирдагч хэзээ ч ирдэггүй. Ийм удирдагч, ажилчид маш бултамхай бөгөөд өөрсдийгөө сайн нуудаг! Тэд маш сайн номлол номлож, номлол өгснийхөө дараа сайхан хувцаслаад ямар ч ажил хийдэггүй, тав тухад ташуурч болох газарт өөрсдийгөө нуудаг. Тэгсэн хэр нь тэд өөрсдийгөө маш сайн, зөв ажиллаж байна гэж боддог. Тэд өөрсдийгөө хойрголоогүй, номлолоо номлосон, цуглаанаа хийсэн, хэлэх ёстой бүхнээ хэлсэн, тайлбарлах ёстой бүхнээ тайлбарласан гэж боддог. Тэд хэзээ ч ах эгч нартайгаа гүнзгий харилцаж, ажлыг хянан дагаж, ажилд оролцож, нягтлан шалгаснаар тэдэнд тусалж, асуудлыг даруй зохицуулж, шийдвэрлэхэд нь туслахыг хүсдэггүй. Хэрвээ шийдвэрлэж чадахгүй асуудалтай тулгарвал Дээрхэд мэдээлж, Дээрхээс шийдэл эрж хайх ёстойгоо ч мэддэггүй. Тэд бас “Ах эгч нар нөхөрлөлөөс сонссоныхоо дараа зарчмыг баримталж чадах болов уу? Ажил дээрээ бэрхшээл, төөрөгдөлтэй дахин тулгарахдаа үнэнийг баримталж, зарчмын дагуу асуудлыг зохицуулж чадах болов уу? Цаашлаад, ажил дээр хэн эерэг үүрэг роль гүйцэтгэж байна? Ямар хүмүүс сөрөг үүрэг роль гүйцэтгэж байна? Саад тотгор, үймээн учруулдаг хүмүүс, юм сүйтгэдэг хүмүүс, эсвэл үргэлж муу санаа гаргадаг утгагүй хүмүүс байна уу? Сүүлийн үед ажил хэрхэн явагдаж байна вэ?” гэж оюун ухаандаа тунгаан боддоггүй. Тэд ийм асуудлын талаар огт санаа тавьж, асууж сурагладаггүй. Ийм хүмүүс гаднаасаа ажил хийж байгаа мэт харагддаг—тэд номлол номлож, цуглаан хийж, номлолын ноорог, тойм бэлдэж, тэр ч бүү хэл ажлын тайлан бичдэг. Зарим удирдагч бас амийн туршлагынхаа талаар байнга номлол бичдэг; тэд өрөөндөө дараалан гурваас тав хоног байж, тэр ч бүү хэл хэн нэгнээр тусгайлан ус аягалуулж, хоол зөөлгөх хэрэгтэй болдог бөгөөд өөр хэн ч тэдэнтэй уулзаж чаддаггүй. Хэрвээ чи тэднийг бодитой ажил хийхгүй байна гэж хэлбэл тэд гомдож, “Би яахаараа бодитой ажил хийхгүй байна гэж? Би ах эгч нартай хамт амьдарч, үргэлж цуглаан хийж, номлодог. Би амаа хаттал номлодог, заримдаа шөнө дүл болтол унтдаггүй” гэдэг. Гаднаасаа тэд үнэхээр завгүй, зүгээр суудаггүй мэт харагддаг—тэд маш их номлол номлож, ярих, бичихдээ асар их хүчин чармайлт гаргаж, мэдээ, захидал тогтмол дамжуулж, Дээрхийн шаарддаг зарчмуудыг дамжуулж, цуглааны үеэр чин сэтгэлээсээ, тэвчээртэйгээр нөхөрлөж, агуулгыг онцолдог—тэд үнэхээр маш их ярьдаг, гэхдээ тодорхой ажилд хэзээ ч оролцдоггүй, ажлыг хэзээ ч хянан дагадаггүй, ах эгч нартайгаа хамт ямар ч асуудалтай хэзээ ч нүүр тулдаггүй. Хэрвээ чи тэднээс ийм тийм ажил хэрхэн явагдаж байгаа, эсвэл ажлын үр дүн ямар байгаа талаар асуувал тэд мэддэггүй бөгөөд эхлээд хэн нэгнээс асуух шаардлагатай болдог. Хэрвээ чи тэднээс өнгөрсөн удаагийн асуудал шийдвэрлэгдсэн эсэхийг асуувал тэд цуглаан хийж, зарчмын талаар нөхөрлөсөн гэж хэлдэг. Тэгээд чи тэднээс, “Үнэн-зарчмын талаар нөхөрлөсний чинь дараа ах эгч нар үнэхээр ойлгосон уу? Тэд буруу замаар явах боломжтой хэвээрээ юу? Тэдний дундаас хэн нь зарчмыг харьцангуй сайн ойлгодог, хэн нь мэргэжлийн ур чадвартай, хэн нь илүү сайн хэв чанартай, хөгжүүлэх үнэ цэнтэй вэ?” гэж асуулаа гэж бодъё. Тэд эдгээр асуултын алинд ч хариулдаггүй; тэд энэ талаар юу ч мэддэггүй. Тэднээс ажлын байдлын талаар асуух бүрд чинь тэд: “Би зарчмын талаар нөхөрлөсөн, дөнгөж сая цуглаан хийж дууссан, дөнгөж сая тэднийг зассан. Тэд шийдвэртэй байгаагаа илэрхийлсэн, энэ ажлыг сайн хийх шийдэмгий байдалтай байгаа” гэж хэлдэг. Гэхдээ дараагийн ажил хэрхэн явагдаж байгаа талаар тэд огт мэддэггүй. Тэднийг удирдагч, ажилчны хувьд стандартад нийцсэн гэж үзэж болох уу? (Үгүй.) Энэ төрлийн удирдагч, ажилчны ажиллах арга барил нь зүгээр л Бурханы үгийг уншиж, хүмүүст зарим бичиг үсэг, хоосон сургаал номлох явдал байдаг ч бодитой асуудлыг шийдвэрлэхэд анхаардаггүй, үүнээс ч илүүтэйгээр, Дээрхэд мэдээлж, Дээрхээс шийдэл эрж хайхаас айдаг—Дээрх тэдний жинхэнэ нөхцөл байдлыг олж мэдэх вий гэхээс тэд маш их айдаг. Ийм үйлдлийн шинж чанар юу вэ? Тэд мөн чанарынхаа хувьд ямар төрлийн хүн бэ? Нарийн яривал ийм хүмүүс фарисайчуудын жишээ юм. Фарисайчуудын илрэл дараах байдалтай байдаг: Тэд гаднаа ёсорхуу үйлдэл хийж, эрхэмсэг байдлаар үг хэлж, биеэ авч явж, бүх үг, үйлдэл нь Библид үндэслэдэг, хүмүүстэй уулзаж, ярихдаа Библийн үгээс цээжээр уншиж, Библийн маш олон мөрийг цээжээр давтан хэлж чаддаг. Хуурамч удирдагчид фарисайчуудтай яг адилхан—гаднаасаа чи тэднээс ямар ч өө сэв олж чадахгүй, тэд тун сүнслэг харагддаг. Чи тэдний гаднах яриа, үйлдэл, зан авираас ямар ч асуудал олж илрүүлж чадахгүй ч тэд чуулганы ажилд оршдог олон асуудлыг шийдвэрлэж чаддаггүй. Тэгвэл энэ “сүнслэг” гэдэг нь юу гэсэн үг вэ? Нарийн яривал энэ нь хуурамч-сүнслэг байдал юм. Ийм хуурамч-сүнслэг хүмүүс өдөр бүр маш завгүй байж, том, жижиг бүлгүүдийн хооронд шилжиж, очсон газар бүрдээ Бурханы үгийг номлодог. Гаднаасаа тэд Бурханы үгийг хэнээс ч илүү хайрладаг, Бурханы үгэнд хэнээс ч илүү их хүчин чармайлт гаргадаг, Бурханы үгийн талаар хэнээс ч илүү мэдлэгтэй мэт харагддаг бөгөөд Бурханы үгийн ямар ч чухал хэсгийн хуудасны дугаарыг цээжээр хэлж чаддаг. Хэрвээ хэн нэгэнд асуудал тулгарвал тэд Бурханы үгийн холбогдох хэсгийн хуудасны дугаарыг өгч, унш гэж хэлдэг. Гаднаа тэд бүх зүйл дээр Бурханы үгийг шалгуураа болгож, ямар нэг зүйл тохиолдоход Бурханы үгийг гэрчилдэг мэт харагддаг бөгөөд тэдэнд ямар ч асуудал байхгүй мэт санагддаг. Гэхдээ чи тэдний хийдэг ажлыг анхааралтай ажиглавал тэд эдгээр бичиг үсэг, хоосон сургаалыг номлож байхдаа асуудлыг олж илрүүлж, шийдвэрлэж чаддаг уу? Хэрвээ тэд үнэний талаар нөхөрлөх замаар, ажлын аль нэг зүйлд урьд өмнө олж илрүүлээгүй байсан асуудлыг олж, бусдын шийдвэрлэж чадаагүй асуудлыг шийдвэрлэвэл, энэ нь тэднийг Бурханы үгийг ойлгодог, үнэний талаар тодорхой нөхөрлөдөг гэдгийг харуулна. Хуурамч-сүнслэг хүмүүс үүний яг эсрэг байдаг. Тэд Бурханы үгийг цээжилж, хаа сайгүй номлодог бөгөөд тэдний оюун ухаан, зүрх сэтгэл нь Бурханы үгээр дүүрэн байдаг. Гэсэн хэдий ч, ажил дээр том, жижиг ямар ч асуудал гарсан, тэд үүнийг харж, олж илрүүлж чаддаггүй. Цуглааны төгсгөлд тэдний хамгийн их айдаг зүйл бол хэн нэгэн бодитой асуудал дэвшүүлж, өөрсдөөс нь шийдвэрлэхийг хүсэх явдал, тиймээс тэд цуглаан дуусмагц шууд явдаг бөгөөд “Хэн нэгэн надаас асуулт асуухад би хариулж чадахгүй бол ямар эвгүй, ичмээр байх бол!” гэж боддог. Энэ бол тэдний жинхэнэ биеийн хэмжээ, үнэн байдал юм.

Та нарын эргэн тойронд ямар удирдагч, ажилчид үнэний талаар нөхөрлөж, асуудал шийдвэрлэхдээ сайн байдгийг, үүргээ гүйцэтгэхдээ ах эгч нартайгаа нэгдэж, хамтдаа ажлаа гүйцэтгэж чаддаг болохыг бодоод үз—ийм удирдагч, ажилчид үүрэг хариуцлагаа биелүүлж чаддаг. Та нарын эргэн тойронд ямар удирдагч, ажилчид асуудлыг олж илрүүлж, шийдвэрлэхдээ сайн, бодитой ажил хийхэд хамгийн их анхаардаг, ажилдаа хамгийн их үр дүнд хүрдэг болохыг бодоод үз—ийм удирдагч, ажилчид бол маш хариуцлагатай, ухамсартай, үнэнч хүмүүс юм. Эсрэгээрээ, хэрвээ удирдагч бичиг үсэг, хоосон сургаал номлохдоо гойд сайн бөгөөд логиктой, эмх цэгцтэй, гол санаа, агуулгатай, бүтэцтэй номлодог, хүмүүс ч номлолд нь урам зоригтой байдаг ч тэр үргэлж ах эгч нараас зайлсхийж, ах эгч нар асуулт асуух вий гэхээс үргэлж айж, ах эгч нартайгаа хамт асуудлыг шийдвэрлэж, зохицуулахаас айдаг бол тэр удирдагч хуурамч-сүнслэг, хуурамч удирдагч юм. Та нарын эргэн тойрон дахь удирдагч, зааварлагчид ямар төрлийн хүмүүс вэ? Тэд ер нь цуглаанд оролцож, номлол номлохоос гадна ажлыг хянан дагаж, оролцдог уу, ажил дээрээ байнга асуудал олж илрүүлж, шийдвэрлэж чаддаг уу, эсвэл цуглаан дээр харагдчихаад л алга болдог уу? Хуурамч-сүнслэг хуурамч удирдагчид номлох юмгүй болох вий, ах эгч нартай уулзахдаа хэлэх үггүй болох вий гэхээс үргэлж айдаг тул өрөөндөө Бурханы үгийг цээжилж, хэрхэн номлохоо давтдаг. Тэд номлол номлохыг сурч болдог, цээжилснээр хүрч болдог зүйл, яг л мэдлэг олж авах, эсвэл их сургуульд сурахтай адил бөгөөд цуцалтгүй, уйгагүй хичээнгүйлэн суралцах сэтгэлтэй байх ёстой гэж үздэг. Эдгээр хуурамч удирдагчдын тээдэг энэ ойлголт гажууд биш гэж үү? (Тийм ээ.) Ийм хүмүүс өндөр байр сууринаасаа хоосон сургаал номлож, хамааралгүй зарим асуудалд санаа тавиад, удирдагчийн ажил хийж байна гэж боддог. Тэд ажлыг удирдан чиглүүлэх, асуудал шийдвэрлэхийн тулд ажлын талбар дээр хэзээ ч очдоггүй, харин оронд нь өрөөндөө байнга сууж, “өөрсдийгөө тусгаарлан өөрийгөө хөгжүүлэхэд анхаарлаа хандуулж”, Бурханы үгээр өөрсдийгөө зэвсэглэдэг—ингэх шаардлагатай юу? Ямар нөхцөл байдалд удирдагч, ажилчид чуулганы ажил, ах эгч нарыг түр хойш тавиад, өөрсдийгөө үнэнээр зэвсэглэж болох вэ? Ажил завгүй биш, шийдвэрлэх ёстой бүх асуудал шийдвэрлэгдсэн, анхаарах ёстой бүх хэрэг явдал, тайлбарлах ёстой зарчим тайлбарлагдсан, ах эгч нарт ямар ч асуулт, бэрхшээл байхгүй, саад тотгор, үймээн учруулж байгаа хэн ч байхгүй, ажил саадгүй явагдаж чаддаг, өөр ямар ч саад тотгор байхгүй үед удирдагч, ажилчид Бурханы үгийг уншиж, өөрсдийгөө үнэнээр зэвсэглэж болно—зөвхөн энэ л бодитой ажил хийж байгаа хэрэг юм. Хуурамч удирдагчид ингэж ажилладаггүй; тэд үргэлж анхаарлын төвд байхад анхаарч, өөрсдийгөө гайхуулахын тулд бусдын харж чадах зарим ил харагдахуйц ажил хийдэг. Бурханы үгийг унших, эсвэл номлол сонсохдоо ямар нэг шинэ гэрэл олж чадвал ямар нэг зүйл олж авлаа, үнэн-бодит байдалтай боллоо гэж тэдэнд санагдаж, тэгээд бусдад номлох боломжийг яаран хайдаг. Тэд хоосон сургаалыг системтэй, логиктой, эмх цэгцтэй, гол санаа, агуулгатай байдлаар, алдартай хүний илтгэл, эсвэл эрдэм шинжилгээний лекцээс илүү хүчтэй, гүнзгий байдлаар номлож, үүндээ ихэд сэтгэл ханадаг. Гэсэн ч тэд дотроо, “Энэ номлолыг дуусгасны дараа дараагийн удаа юу номлох вэ? Надад өөр юу ч алга” гэж боддог. Тэгээд тэд дахин “өөрсдийгөө тусгаарлан өөрийгөө боловсруулахад анхаарал хандуулж”, гүн гүнзгий хоосон сургаал хайхаар яаравчилдаг. Тэд чуулганы ажлын байран дээр хэзээ ч харагддаггүй, хүмүүст бэрхшээл тулгарч, шийдвэрлүүлэхээр хүлээж байх үед эдгээр хуурамч удирдагчид хаанаас ч олддоггүй. Хуурамч удирдагчид яг л гэмт хүн гэлбэлзэнэ гэгч болдог биш үү? Тэд бодитой асуудлыг шийдвэрлэж чадахгүй атлаа өөрсдийгөө гайхуулахын тулд сүржин номлол номлохыг хүссээр байдаг. Энэ хүмүүс үнэхээр ичгүүр сонжуургүй.

Бүх хуурамч удирдагч бичиг үсэг, хоосон сургаал номлож чаддаг, бүгд хуурамч-сүнслэг бөгөөд ямар ч бодитой ажил хийж чаддаггүй, олон жил Бурханд итгэсэн хэр нь үнэнийг ойлгодоггүй—тэднийг сүнслэг ойлголтгүй гэж хэлж болно. Чуулганы удирдагч байна гэдэг нь зүгээр л жаахан бичиг үсэг, хоосон сургаал номлож, хэдэн уриа лоозон хашхирч, Бурханы үгийг багахан тайлбарлах хэрэгтэй, тэгвэл хүмүүс үнэнийг ойлгоно гэж тэд боддог. Тэд ажил хийнэ гэж юу болохыг мэддэггүй, удирдагч, ажилчдын хариуцлага яг юу болохыг мэддэггүй, Бурханы гэр яг яагаад хэн нэгнийг удирдагч юм уу ажилчнаар сонгодгийг, эсвэл үүгээр яг ямар асуудлыг шийдвэрлэх гэснийг ч мэддэггүй. Тиймээс Бурханы гэр удирдагч, ажилчид ажлыг хянан дагаж, шалгаж, хяналт тавих ёстой, ажилд гарсан асуудлыг цаг алдалгүй олж илрүүлж, шийдвэрлэх ёстой гэх мэтээр яаж ч нөхөрлөсөн, тэд эдгээрийн алийг нь ч хүлээж авдаггүй, ойлгодоггүй. Тэд Бурханы гэрээс удирдагч, ажилчдад тавьдаг шаардлагад хүрч, биелүүлж чаддаггүй, үүргээ гүйцэтгэхтэй холбоотой мэргэжлийн ур чадварын асуудал, түүнчлэн зааварлагчдыг сонгох зарчмын асуудал гэх мэтийг ойлгож чаддаггүй, эдгээр асуудлыг мэдлээ ч гэсэн зохицуулж мөн л чаддаггүй. Тиймээс ийм хуурамч удирдагчдын удирдлага дор Бурханы сонгосон хүмүүс үүргээ гүйцэтгэхэд тулгардаг мэргэжлийн ур чадвартай холбоотой асуудлууд төдийгүй, Бурханы сонгосон хүмүүс үүргээ гүйцэтгэхэд тулгардаг мэргэжлийн ур чадвартай холбоотой асуудлууд төдийгүй, Бурханы сонгосон хүмүүсийн амь-оролтын бэрхшээл ч удаан хугацааны турш шийдвэрлэгдэлгүй үлддэг, мөн зарим удирдагч, ажилчин, эсвэл янз бүрийн ажлын зааварлагчид бодитой ажил хийж чадахгүй байх үед тэднийг цаг алдалгүй чөлөөж, үүргийн хуваарилалтыг нь цаг алдалгүй тохируулдаггүй гэх мэт чуулганы ажилд гардаг бүх төрлийн асуудал шийдвэрлэгдэж чаддаггүй. Эдгээр асуудлын аль нь ч шуурхай шийдэгддэггүй бөгөөд үүний үр дүнд чуулган дахь янз бүрийн ажлын үр ашиг тасралтгүй буурч, ажлын үр дүн улам бүр мууддаг. Боловсон хүчний тухайд, авьяастай, уран яруу ярьдаг хүмүүс удирдагч, ажилчин болдог, харин үнэнийг хайрладаг, шантралгүй шаргуу хөдөлмөрлөж, гомдолгүйгээр цуцалтгүй ажилладаг хүмүүсийг дэвшүүлдэггүй, хөгжүүлдэггүй, тэдэнд үйлчлэл үзүүлэгчид мэт ханддаг, мөн тодорхой давуу талтай янз бүрийн техникийн ажилтнуудыг зохистой ашигладаггүй. Түүнчлэн, үүргээ чин сэтгэлээсээ гүйцэтгэдэг зарим хүн амийн хангалт авдаггүй тул сөрөг, сул дорой байдалд автдаг. Үүнээс гадна, антихристүүд, ёрын муу хүмүүс хэчнээн их муу зүйл хийсэн ч хуурамч удирдагчид хараагүй юм шиг байдаг. Хэрвээ хэн нэгэн хүн ёрын муу хүн юм уу антихристийг ил болговол хуурамч удирдагчид тэр хүнд хайраар хандаж, гэмших боломж олгох ёстой гэж ч хүмүүст хэлнэ. Ингэснээрээ тэд ёрын муу хүмүүс, антихристүүдэд чуулганд мууг үйлдэж, үймээн дэгдээх боломж олгодог бөгөөд энэ нь эдгээр ёрын муу хүмүүс, үл итгэгчид, антихристүүдийг зайлуулах, хөөх ажлыг удаашруулахад хүргэж, тэд чуулганд мууг үйлдэж, чуулганы ажлыг үймүүлсээр байх болдог. Хуурамч удирдагчид эдгээр асуудлын алийг нь ч зохицуулж, шийдвэрлэж чаддаггүй; тэд хүмүүст шударгаар хандаж, ажлыг оновчтой зохион байгуулж чаддаггүй, харин оронд нь цадиггүй авирлаж, дэмий ажил л хийдэг бөгөөд үр дүнд нь чуулганы ажлыг замбараагүй, эмх цэгцгүй болгодог. Бурханы гэр үнэний талаар яаж ч нөхөрлөж, чуулганы ажлыг гүйцэтгэхдээ баримтлах ёстой зарчмууд—төрөл бүрийн мууг үйлдэгчид, үл итгэгчдээс хязгаарлах учиртайг нь хязгаарлаж, зайлуулах учиртайг нь зайлуулах, сайн хэв чанар, ухамсарлах чадвартай хүмүүс болон үнэнийг эрэлхийлж чадах хүмүүсээс дэвшүүлж, хөгжүүлэх учиртайг нь дэвшүүлж, хөгжүүлэх—эдгээр зүйлийг тоо томшгүй олон удаа нөхөрлөсөн ч хуурамч удирдагчид ойлгож, ухамсарладаггүй, зүгээр л хуурамч-сүнслэг үзэл бодол, “хайр энэрэлтэй” арга барилаа тууштай баримталдаг. Хуурамч удирдагчид өөрсдийнх нь чин сэтгэлийн, тэвчээртэй зааварчилгаан дор төрөл бүрийн хүмүүс эмх замбараагүй байдалгүйгээр, өөр өөрсдийн үүргийг дэг журамтай гүйцэтгэдэг, хүн бүр нэлээд их итгэлтэй, үүргээ гүйцэтгэхэд бэлэн, шоронд орохоос, аюултай тулгарахаас айдаггүй, хүн бүр зовлон тэвчих шийдэмгий байдалтай, Иудас болохыг хүсдэггүй гэж боддог. Тэд чуулганы амьдрал сайн уур амьсгалтай байгаа нь өөрсдөө ажлаа сайн хийсэн гэсэн үг гэж үздэг. Чуулганд ёрын муу хүмүүс үймээн тарьж, эсвэл үл итгэгчид тэрс үзэл, төөрөгдөл тарааж байсан ч тэд эдгээр зүйлийг асуудал гэж тооцдоггүй бөгөөд үүнийг шийдвэрлэх шаардлагагүй гэж үздэг. Өөрсдийнх нь ажил даалгасан хүн дур зоргоороо цадиггүй авирлаж, сайн мэдээний ажлыг үймүүлж байхад хуурамч удирдагчид бүр ч нүдэн балай байдаг. “Би тайлбарлах ёстой ажлын зарчмаа тайлбарласан, юу хийхийг нь тэдэнд ахин дахин хэлсэн. Ямар нэг асуудал гарвал надад хамаагүй” гэж тэд хэлдэг. Гэвч тэд тухайн хүн нь зөв хүн мөн эсэхийг мэддэггүй, үүнд санаа зовдоггүй, мөн тухайн хүнд юу хийхийг нь тайлбарлаж, хэлсэн зүйл нь эерэг үр дүнд хүрч чадах эсэхийг, эсвэл ямар үр дагавар авчрахыг мэддэггүй. Хуурамч удирдагчид цуглаан хийх болгондоо эцэс төгсгөлгүй бичиг үсэг, хоосон сургаал ярьдаг ч эцэст нь ямар ч асуудлыг шийдвэрлэж чаддаггүй. Гэсэн ч тэд өөрсдийгөө асар их ажил хийж байна гэж бодсоор, өөрсдөдөө сэтгэл ханаж, өөрсдийгөө мундаг гэж боддог. Үнэн хэрэгтээ, тэдний ярьдаг бичиг үсэг, хоосон сургаал нь мэдлэггүй, хэв чанар муутай мунгинасан, тэнэг, мулгуу тэнэг тэр хүмүүсийг л аргалж чадна. Энэ хүмүүс эдгээр үгийг сонссоныхоо дараа будилж, хуурамч удирдагчдын хэлсэн зүйл маш зөв, тэдний хэлсэн зүйлд буруу юм алга гэж боддог. Хуурамч удирдагчид энэ будилсан хүмүүсийн сэтгэлд л нийцэж чаддаг бөгөөд бодитой асуудлыг огт шийдвэрлэж чадахгүй. Мэдээж, хуурамч удирдагчид мэргэжлийн ур чадвар, мэдлэгтэй холбоотой асуудлыг зохицуулж бүр ч чадахгүй—эдгээр зүйлийн тухайд тэд тун хүчин мөхөс байдаг. Жишээ нь, Бурханы гэрийн бичвэрт суурилсан ажлыг авч үзье. Энэ бол хуурамч удирдагчдын толгойг хамгийн их өвтгөдөг ажил юм. Яг аль хүмүүс сүнслэг ойлголттой, хэв чанар сайтай, бичвэрт суурилсан ажил хийхэд тохиромжтойг тэд таньж чаддаггүй бөгөөд нүдний шилтэй, өндөр боловсролтой хэн ч бай хэв чанар сайтай, сүнслэг ойлголттой гэж үзээд, тэр хүмүүсийг ажилд томилж, “Та нар бүгд бичвэрт суурилсан ажилд авьяастай. Би энэ ажлыг ойлгодоггүй тул энэ бүхэн та нараас л шалтгаална. Бурханы гэр та нараас өөр юу ч шаардахгүй, зөвхөн давуу талаа ашиглаж, хойш суулгүй, сурсан бүхнээ зориулахыг л шаардана. Та нар талархалтай байж, та нарыг өргөснийх нь төлөө Бурханд талархах ёстой” гэж хэлдэг. Хуурамч удирдагчид хэдэн үр дүнгүй, өнгөцхөн үг хэлснийхээ дараа ажлыг зохицуулчихлаа, хийх ёстой бүхнээ хийчихлээ гэж боддог. Тэдний ажил хийлгэхээр зохицуулсан хүмүүс тохиромжтой эсэхийг тэд мэддэггүй, энэ хүмүүс мэргэжлийн мэдлэгийн хувьд ямар дутагдалтайг, тэдгээрийг хэрхэн нөхөх ёстойг ч мэддэггүй. Тэд хүмүүсийг хэрхэн харж, ялган танихаа мэддэггүй, мэргэжлийн асуудлыг ойлгодоггүй, бичихтэй холбоотой эрдэм мэдлэгийг ч ойлгодоггүй—тэд эдгээр зүйлийн талаар огт мэддэггүй. Тэд эдгээр зүйлийг ойлгодоггүй, ухамсарладаггүй гэж амаараа хэлдэг ч зүрх сэтгэлдээ “Та нар надаас жаахан л илүү боловсролтой, мэдлэгтэй биш үү? Хэдийгээр би та нарыг энэ ажилд залж чиглүүлж чадахгүй ч та нараас илүү сүнслэг, номлол айлдахдаа та нараас илүү дээр, Бурханы үгийг та нараас илүү ойлгодог. Би бол та нарыг удирдаж байгаа хүн, би бол та нарын дарга. Би та нарыг хариуцах ёстой, та нар миний хэлснийг хийх ёстой” гэж боддог. Хуурамч удирдагчид өөрсдийгөө өндрөөр үнэлдэг ч мэргэжлийн ур чадвартай холбоотой аливаа ажлын тухайд ямар ч үнэ цэнтэй санал дэвшүүлж чаддаггүй, ямар ч удирдамж өгч чаддаггүй. Тэд сайндаа л боловсон хүчнийг сайн зохицуулж чадна; дараагийн ажлын алийг ч хийж чадахгүй. Тэд мэргэжлийн мэдлэг олж авахыг хичээдэггүй, ажлыг ч хянан дагадаггүй. Бүх хуурамч удирдагчид хуурамч-сүнслэг байдаг; тэд жаахан бичиг үсэг, хоосон сургаал номлоод л өөрсдийгөө үнэнийг ойлгодог гэж бодон, Бурханы сонгосон хүмүүсийн өмнө байнга гайхуулдаг. Цуглаан болгон дээр тэд хэдэн цагаар номлодог ч эцэст нь ямар ч асуудлыг шийдвэрлэж чаддаггүй. Хүмүүсийн үүрэгт хамаарах мэргэжлийн мэдлэгтэй холбоотой асуудлын тухайд тэд ердөө мэдлэггүй; тэд илт мэргэжлийн бус хүмүүс атлаа сүнслэг дүр эсгэж, мэргэжлийн хүмүүсийн ажилд зааварчилгаа өгдөг—ийм байж ажлыг яаж сайн хийж чадах юм бэ? Хуурамч удирдагчид мэргэжлийн мэдлэг сурахыг хичээдэггүй, ямар ч бодитой ажил хийж чаддаггүй нь хүмүүсийн жигшлийг аль хэдийн төрүүлдэг, дээр нь нэмээд сүнслэг хүний дүр эсгэж, сүнслэг үгээ гайхуулдаг нь туйлын эрүүл ухаангүй хэрэг! Энэ нь фарисайчуудаас өөрцгүй. Фарисайчуудын хамгийн эрүүл ухаангүй тал нь Бурхан тэднийг жигшдэг атал тэд үүнийг огт мэддэггүй бөгөөд өөрсдийгөө нэлээд сайн, маш сүнслэг гэж үзсээр байсанд оршино. Хуурамч удирдагчид ингэтлээ өөрийгөө мэддэггүй; тэд ямар ч бодитой ажил хийж чадахгүй нь илэрхий атал сүнслэг дүр эсгэж, хоёр нүүрт фарисайчууд болдог. Тэд бол яг л Бурханы жигшин голж, таягдан хаядаг хүмүүс юм.

Өөрсдийгөө сүнслэг хүн болгон харуулдаг хуурамч удирдагчдын гол онцлог шинж юу вэ? Тэд номлол айлдахдаа сайн. Энэ “номлол” нь жинхэнэ номлол биш. Энэ бол үнэний талаар нөхөрлөдөг номлол биш, үнэн-бодит байдалтай номлол ч биш. Харин бичиг үсэг, хоосон сургаалын номлол; хуурамч-сүнслэг номлол, фарисайчуудын номлол юм. Хуурамч удирдагчид Бурханы үгийн үг, хэллэг дээр шаргуу ажиллахдаа маш сайн, бичиг үсэг, хоосон сургаал номлоход онцгой анхаарал хандуулдаг атлаа Бурханы үгээс хэзээ ч үнэнийг эрж хайдаггүй, үнэн-бодит байдалд хэрхэн орох ёстойгоо хэзээ ч тунгаан боддоггүй. Тэд ердөө бичиг үсэг, хоосон сургаал номлож чаддагтаа сэтгэл хангалуун байдаг; хоосон сургаалыг ойлгомжтой, логиктой номломогцоо ингэх нь хангалттай сайн гэж бодож, өөрсдийгөө үнэн-бодит байдалтай, бусдын өмнө зогсож, ихэрхэж, өндөр байр сууринаас хүмүүст сургамжилж болно гэж боддог. Гаднаас нь харахад тэдний хэлдэг, хийдэг зүйл үнэнтэй холбоотой мэт, тэд саад болж, үймүүлдэггүй мэт харагддаг, мөн эндүү ташаа сургаалыг сурталчилдаггүй, буруу хэвшлийг өдөөн турхирдаггүй мэт санагддаг. Гэсэн ч нэг асуудал байдаг нь тэд ямар ч бодитой ажил хариуцаж, хариуцлагаа өчүүхэн ч биелүүлж чаддаггүй бөгөөд энэ нь эцэстээ ажилд гарсан аливаа асуудлыг олж илрүүлж чадахгүй байхад хүргэдэг. Тэдний ажиллах арга зам сохор хүн тэмтчин явахтай адил: Тэд асуудлын мөн чанарыг огт тодорхой харж чаддаггүй атлаа дүрэм журмыг сохроор хэрэглэхийн тулд үргэлж мэдрэмж, төсөөллөөрөө явдаг, гэсэн ч тэр талаар дэмий ярьсаар байдаг—тэд бодитой асуудлыг шийдвэрлэж огт чаддаггүй. Хэрвээ хуурамч удирдагч үнэнийг үнэхээр ойлгодог байсан бол аяндаа асуудлыг олж илрүүлж, үнэнийг эрж хайн тэдгээрийг шийдвэрлэж чадах байсан. Гэвч хуурамч удирдагчид үнэнийг ойлгодоггүй нь илэрхий атлаа сүнслэг дүр эсгэж, өөрсдийгөө чуулганы ажлыг хийх чадвартай гэж бодон, байр суурийнхаа ашиг тусыг ичих нүүргүйгээр эдэлж зүрхэлдэг. Энэ нь жигшүүртэй биш гэж үү? Тэд өөрсдийгөө жинхэнэ ур чадвартай—номлож чадна гэж боддог. Гэвч тэд бодитой ажил хийж ер чаддаггүй. Хуурамч удирдагчдын мэддэг, номлодог бичиг үсэг, хоосон сургаал нь ажлаа сайн хийхэд нь тусалж чаддаггүй, ажил дахь асуудлыг олж илрүүлэхэд нь ч тусалдаггүй, тулгарсан бүх асуудлыг шийдвэрлэхэд нь тусалж бүр ч чаддаггүй. Хэсэг хугацаанд ажилласны дараа тэд ямар ч туршлагын гэрчлэл ярьж чаддаггүй. Ийм удирдагч, ажилчин стандартад нийцэх үү? Нийцэхгүй нь туйлын тодорхой. Стандартад нийцдэггүй хуурамч удирдагчдыг хэрхэн зохицуулах ёстой вэ? Тэднийг чөлөөлж, таягдан хаях төдийгүй, хэрвээ тэд гэмшихгүй бол сонгууль болох үед тэднийг дахин удирдагч, ажилчнаар сонгож болохгүй. Хэрвээ хэн нэгэн таягдан хаягдсан хуурамч удирдагч, хуурамч ажилчныг сонговол чуулганы ажлыг зориуд үймүүлж, хохироож байгаа хэрэг бөгөөд уг сонгогч тэр хуурамч удирдагчийг биширч, дагадаг, Бурханд үнэнээр итгэдэг хүн биш гэдгийг энэ нь харуулдаг. Та нар хуурамч-сүнслэг хуурамч удирдагчийг сонгож байсан уу? (Сонгож байсан.) Та нар нэлээд хэдийг сонгосон биз. Бурханд олон жил итгэж, Бурханы үгийг их уншиж, олон номлол сонссон, номлож, ажилласан арвин туршлагатай, нэг дор хэдэн цагаар номлож чаддаг хэн боловч ажлыг гарцаагүй хийж чадна гэж та нар боддог. Тэгээд та нар тэднийг удирдагчаар сонгосныхоо дараа ноцтой асуудал олж илрүүлдэг: Ах эгч нар тэднийг хэзээ ч харж чаддаггүй, асуудал гарахад тэднийг хэзээ ч олж чаддаггүй. Тэднийг хаана нуугдаж байгааг хэн ч мэддэггүй, тэд хаа нэгтээ нуугдаж, хэн ч өөрийг нь үймүүлэхийг зөвшөөрдөггүй. Энэ нь асуудал юм. Ажлын эгзэгтэй мөчид тэд үргэлж нуугдаж тоглодог, асуудал шийдвэрлүүлэх шаардлагатай үед ах эгч нар тэднийг хэзээ ч олж чаддаггүй—тэд зүй ёсны үүргээ цалгардуулж байгаа хэрэг биш үү? Зарим хүн удирдагч болмогцоо яагаад ах эгч нартайгаа нүүр тулж зүрхэлдэггүй вэ? Тэд яагаад хаанаас ч олддоггүй вэ? Тэд яг юу хийгээд завгүй байдаг юм бэ? Яагаад тэд бодитой асуудлыг шийдвэрлэдэггүй вэ? Тэд юу хийгээд завгүй байх нь хамаагүй, нэг зүйлд итгэлтэй байж болно: Хэрвээ тэд хэсэг хугацаанд бодитой ажил хийхгүй бол хуурамч удирдагчид мөн бөгөөд тэднийг хурдхан чөлөөлж, өөр хүнийг сонгох ёстой. Та нар ирээдүйд иймэрхүү хуурамч удирдагчийг сонгох уу? (Үгүй.) Яагаад үгүй гэж? Сохор хүнийг хөтчөөрөө сонгохын үр дагавар юу гэж та нар бодож байна вэ? Тэр хүн өөрөө сохор юм чинь бусдыг зөв замд хөтөлж чадах уу? Энэ нь яг л Библи дэх Бурханы үгэнд “…Хэрвээ сохор нь сохроо удирдвал хоёулаа нүхэнд унах болно” (Матай 15:14) гэж хэлсэнтэй адил юм. Сохор хүн чиглэл, зорилгогүйгээр явдаг; тэд яаж бусдыг удирдаж чадах юм бэ? Хэрвээ хэн нэгэн сохор хүнийг хөтчөөрөө сонговол тэр хүн бүр ч сохор юм. Шүтлэггүй хүмүүсийн дунд “сохор хүнээс зам асуух” гэсэн хэлц үг байдаг. Хуурамч удирдагчийг чуулганы удирдагчаар сонгох нь сохор хүнээс зам асуухтай адил юм. Энэ нь утгагүй зүйл биш гэж үү? Хуурамч удирдагчийн төлөө саналаа өгсөн бүх хүн сохрыг сонгож буй сохор хүмүүс бөгөөд тэдний нэг нь ч үнэнийг ойлгодоггүй.

Зарим хүн хуурамч-сүнслэг хүнийг удирдагчаар сонгох үедээ ихэд баярлаж, “Бидэнд одоо мундаг удирдагч байна. Манай удирдагч номлол айлдахдаа үнэхээр сайн. Тэр маш логиктой, эмх цэгцтэй номлодог, номлол нь маш их утга учиртай” гэж боддог. Ялган таних чадваргүй зарим хүн нулимс дуслуулан сэтгэл нь хөдөлж, энэ удирдагчдаа маш их хоргодож, бүр үүргээ гүйцэтгэхээр явахыг ч хүсдэггүй. Тэд нөхөрлөл сонсохдоо нэлээд тодорхой ойлгодог ч үүргээ гүйцэтгэж байхдаа асуудал олж илрүүлээд яаж шийдвэрлэхээ мэддэггүй бөгөөд “Би удирдагчийн нөхөрлөлийг сонсохдоо бүхнийг ойлгодог юм шиг байдаг, тэгвэл яагаад ажилдаа тулгарсан бэрхшээлийг шийдвэрлэж чаддаггүй юм бол?” гэж бодон гайхдаг. Энд ямар асуудал байна вэ? Ийм төрлийн хуурамч удирдагчийн номлодог бүхэн нь бичиг үсэг, хоосон сургаал, хоосон үг хэллэг, уриа лоозон, утгагүй яриа байдаг. Тэдний номлодог зүйл чиний бодитой асуудлыг шийдвэрлэдэггүй; тэд чамайг хуурсан. Тэд чамд хоосон амлалт өгч, асуудал шийдэгдчихсэн мэтээр чамайг эндүүрүүлэхийн тулд хэдэн уриа лоозон хэлдэг, үнэн хэрэгтээ тэд чиний асуудалтай холбоотой үнэн-зарчмын тухай нөхөрлөдөггүй. Ийм маягаар нөхөрлөснөөр яаж асуудлыг шийдвэрлэж чадах юм бэ? Тэдний номлодог хоосон сургаал бодитой асуудалтай ямар ч хамаагүй байдаг; тэд зүгээр л бүх асуудлын мөн чанараас зайлсхийж, хий хоосон байдлаар онолын тухай ярьдаг. Тэд зөвхөн бичиг үсэг, хоосон сургаал, сүнслэг онол л номлодог. Тэд үнэн-бодит байдал гэж юу болохыг огт мэддэггүй бөгөөд асуудал гарах үед балмагддаг. Тэдний номлодог номлол бодитой асуудлыг шийдвэрлэж чаддаггүй, энэ нь зүгээр л нэг төрлийн онол, нэг төрлийн мэдлэг, хоосон сургаал юм. Ийм төрлийн хуурамч удирдагчид Бурханы үг, үнэнийг нэг төрлийн бичиг үсэг, хоосон сургаал, уриа лоозон мэт номлодог. Тэд бүх бодитой асуудлаас зайлсхийж, хоосон, бодит бус үгийг л номлодог. Эцэст нь юу болох вэ? Тэд хэчнээн удаан номлосон ч тэдний номлол сайндаа л хүмүүсийг урамшуулж, ятгах нөлөө үзүүлж, хүмүүсийг арай илүү урам зоригтой болгож, түр зуурын эрч хүч өгөхөөс биш, өөр ямар ч асуудлыг шийдвэрлэж чадахгүй. Үнэн нь бодит байдлаас тасархай байдаггүй, харин бодит байдал болон бодитоор оршдог бүх төрлийн асуудалтай холбоотой байдаг. Тэгэхээр, та нар дараагийн удаа хуурамч-сүнслэг хуурамч удирдагчидтай тулгарахдаа ялган таньж чадах уу? Чадахгүй тохиолдолд, та нар хэн нэгнийг удирдагчаар сонгохыг хүсэх үедээ эхлээд түүгээр хэдэн асуудал шийдвэрлүүл. Хэрвээ тэр зарчмын дагуу шийдвэрлэж, нэлээд сайн үр дүнд хүрч, асуудлыг үнэн-бодит байдлыг ашиглан шийдвэрлэвэл та нар түүний төлөө саналаа өгч болно; хэрвээ тэрээр асуудлын мөн чанар, бодитой нөхцөл байдлаас зайлсхийж, тэр талаар ярихгүй, зөвхөн хоосон сургаал номлож, уриа лоозон хашхирч, дүрэм журам баримталж л чаддаг бол та нар тэр хүний төлөө саналаа өгч болохгүй. Яагаад тэр хүний төлөө саналаа өгч болохгүй гэж? (Учир нь тэд бодитой асуудлыг шийдвэрлэж чаддаггүй.) Ямар хүн бодитой асуудал шийдвэрлэж чаддаггүй вэ? Зөвхөн бичиг үсэг, хоосон сургаал номлож чаддаг хүн—тэд бол хоёр нүүрт, хуурамч-сүнслэг фарисайчууд юм. Тэд үнэнийг ойлгоход шаардлагатай хэв чанаргүй, асуудал шийдвэрлэх чадваргүй, асуудал шийдвэрлэж чадахгүй тул хэрвээ чи тэднийг удирдагчаар сонговол тэд гарцаагүй хуурамч удирдагч болно. Тэд удирдагчийн ажил хийж, удирдагчийн үүрэг хариуцлагыг биелүүлж чадахгүй. Тэгэхээр, хэрвээ чи тэдний төлөө саналаа өгвөл тэднийг хохироохгүй гэж үү? Зарим хүн: “Энэ яаж тэднийг хохироож байгаа юм бэ? Бид тэдний төлөө сайн санаж саналаа өгдөг. Тэд жаахан хэв чанартай, хэрвээ бид тэднийг сонговол ажлыг хариуцах хүнтэй болох биш үү?” гэж хэлдэг. Ажил хариуцах хүнтэй байх нь мэдээж сайн зүйл, гэхдээ ийм төрлийн хүн хариуцлага хүлээж чаддаггүй. Тэд онолын талаар хий дэмий ярьж л чаддаг, бодит нөхцөл байдлыг авч үздэггүй, асуудал шийдвэрлэхэд ямар ч нэмэр болдоггүй, тиймээс тэдний төлөө саналаа өгснөөр та нар тэдэнд мууг үйлдэх боломж олгож байгаа хэрэг биш гэж үү? Та нар тэднийг хуурамч удирдагчийн замаар явахад хүргэж байгаа хэрэг биш гэж үү? Тиймээс та нар ийм хүмүүсийг удирдагчаар сонгож болохгүй.

Та нарын байнга харилцдаг, сайн таньдаг эргэн тойрны чинь хүмүүсээс хэн нь зөвхөн хоосон сургаал ярьж чаддаг атлаа бодитой асуудлуудыг шийдвэрлэж чаддаггүйг та нар ялган таньж чадах уу? Хэн үргэлж сүржин онол номлож, урьд өмнө хэний ч сонсож байгаагүй шинэлэг, өвөрмөц төлөвлөгөө санал болгодог мөртөө үйл ажиллагааны тодорхой төлөвлөгөө, нарийн ширийн зүйлийг хэрхэн хэрэгжүүлж, ажил хэрэг болгохыг асуухаар будилж, үг дуугүй болдог вэ? Тэдний ярьдаг зүйл маш хоосон, огтхон ч бодит бус бөгөөд бодитой нөхцөл байдал, бодитой орчин, хүмүүсийн үнэхээр хүрч чадах зүйл, хүмүүсийн биеийн хэмжээ, мэргэжлийн ур чадварын түвшинтэй холбоогүй, нийцэхгүй байдаг. Үүнээс ч илүүтэйгээр, тэдний хэлдэг зүйл Бурханы гэрийн шаардлагад нийцдэггүй; тэд зүгээр л дэмий ярьж, уран зөгнөлд автаж, санаанд орсон бүхнээ эргэцүүлэлгүйгээр шууд ярьдаг. Тэд хэлсэн зүйлийнхээ төлөө, тэр ч бүү хэл онгирч, сайрхсан ч хариуцлага хүлээх шаардлагагүй гэж боддог. Ийм хандлагаар тэд үзэл бодлоо илэрхийлж, санаа дэвшүүлдэг—тэд хуурамч сүнслэг хүмүүс биш гэж үү? (Мөн.) Онгирох, сайрхах, эсвэл сүржин санаа ярихыг хэн ч нухацтай авч үздэггүй, харин ч энэ нь хэр чадвартайг нь харуулдаг гэж зарим хүн боддог. Хэрвээ ямар нэг зүйлийг буруу хийвэл хариуцлага хүлээх шаардлагагүй, харин зөв хийвэл хүн бүр өөрсдийг нь өндрөөр үнэлнэ гэж боддог тул тэд хүссэнээ хэлж, бүхнийг маш амархан мэтээр харуулдаг. Тэдэнд олон санаа байдаг ч нэгэнд нь ч хэрэгжүүлэлтийн тодорхой төлөвлөгөө байдаггүй, зохих ёсоор хэрэгжүүлж болдоггүй. Үзэл бодол нь цэвэр ч бай, гажууд ч бай, тэд дэвшүүлсэн үзэл бодолдоо нухацтай ханддаггүй. Тэд өнөөдөр нэг юм ярьж, маргааш өөр юм ярьдаг бөгөөд ярьдаг үзэл бодол, онол, үндэслэл нь бүгд маш сүржин хэдий ч бүгд хоосон, бодит бус байдаг. Тэд хааяа нэг хоосон юм уу гажууд биш төлөвлөгөө ярих боловч тэр төлөвлөгөөг яг яаж хэрэгжүүлэхийг нь асуухад хэлж чаддаггүй. Уриа лоозон хашхирч, сүржин үг хэлж, үзэл бодлоо илэрхийлэхдээ тэд маш урам зоригтой, идэвх санаачилгатай байдаг. Харин тодорхой ажил хийж, тодорхой төлөвлөгөө хэрэгжүүлэх болохоор тэд ул мөргүй алга болж, нуугдаж, ямар ч үзэл бодолгүй болдог. Ийм хүмүүс удирдагч байж чадах уу? (Чадахгүй.) Тэгвэл ийм хүмүүс удирдагч болохын үр дагавар ямар байх вэ? Тэд өөрсдийгөө ч, бусдыг ч хорлох биш үү? Тэд чуулганы ажлыг саатуулахаас гадна өөрсдөдөө ихээхэн хор хөнөөл учруулна. Тэдний номлодог хоосон сургаал нь зүгээр л хязгаарлагдмал хэдэн зүйл бөгөөд тэрийгээ номлож дуусмагцаа тэд өөр хэлэх зүйлгүй болдог тул үргэлж нуугдаж, “өөрсдийгөө тусгаарлаж, өөрийгөө боловсруулахад анхаарлаа төвлөрүүлэх” ёстой болно. Энэ нь тэдэнд хүндрэл учруулах биш үү? Удирдагч болмогцоо тэдэнд гурван том уул толгойг нь дарж байгаа мэт санагдаж, өдөр бүр ядарч туйлдан, маш их дарамтыг мэдэрнэ—тэд ингэж зовохын хэрэг юу билээ? Тэд удирдагч байх хэв чанаргүй, асуудал тулгарахад зүгээр л төсөөллөөрөө дүрэм журмыг замбараагүй хэрэглэдэг бөгөөд бодитой асуудлыг шийдвэрлэж чаддаггүй—ийм хүмүүс удирдагч байж чадахгүй. Тэд бодитой ажил хийж чадахгүй тул хуурамч удирдагчид бөгөөд ах эгч нарын амь-оролтыг саатуулсан ч өөрсдийгөө мундаг гэж бодсоор байх болно. Хэрвээ та нар энэ хуурамч сүнслэг хүмүүсийн хэв чанар, ёс жудгийг олж мэдэн, ухамсарлаж чадвал тэднийг удирдагчаар сонгосоор байх уу? Хэрвээ чи өөрөө ийм хүн бөгөөд хэн нэгэн чамайг сонгохыг хүсвэл чи яах вэ? (Би өөрийгөө бага зэрэг мэддэг байх бөгөөд удирдагч байхад тохирохгүй гэдгээ хэлнэ.) Хэрвээ чамайг ингэж хэлсний дараа хүн бүр чамайг сайн гэж бодсон хэвээр байж, чамайг сонгоно гэж зүтгэвэл чи яах ёстой вэ? Тэдэнд “Би удирдагчийн ажил хийж чадахгүй, тэр ажлыг үүрч чадахгүй. Гаднаасаа би жаахан хэв чанартай мэт харагддаг, заримдаа надад сайхан санаа төрж, өчүүхэн гэрэл өгдөг ч ихэнхдээ би зүгээр л бичиг үсэг, хоосон сургаал номлодог. Би үнэхээр удирдагч, ажилчин байж чадахгүй. Би та нараас дээрдэх юмгүй. Та нар юу ч болсон намайг бүү сонгоорой. Би хамгийн олон санал авсан ч удирдагч болж чадахгүй. Би хэнийг ч хорлож болохгүй! Би өмнө нь удирдагчаар үйлчилж байсан, тухай бүрдээ бүтэлгүйтэж, чөлөөлөгдсөн. Чөлөөлөгдөх болгондоо хэв чанар муутай, ажлын чадамжгүй, бодитой ажил хийж чаддаггүйгээс болдог байсан. Би бичиг үсэг, хоосон сургаал номлож л чаддаг байсан, үүнээс гадна удирдагчдын гүйцэтгэх ёстой хариуцлагын нэгийг ч сайн гүйцэтгэж, биелүүлж чадаагүй. Би хуурамч удирдагч байсан” гэж хэл. Өөрийгөө мэдэх гэдэг нь энэ бөгөөд удирдагч байхад тохирохгүй тухай хэдхэн үг хэлээд орхичихдог хэрэг биш юм. Зарим хүн “Би энэ бүлэгт маш олон жил үүргээ гүйцэтгэсэн, ямар ч байсан ахмад ажилтан гэж тооцогдох ёстой. Би хэзээ ч хувь нэмэр оруулаагүй байлаа ч гэсэн шаргуу ажилласан, яахаараа хэн ч миний давуу талыг олж хараагүй байдаг билээ? Би ч гэсэн удирдагчийн шинж чанартай. Би нэлээд үнэ цэнтэй, бодитоор хэрэглэж болохуйц бодол, санаа, зөвлөгөөг үргэлж санал болгодог. Удирдагчид тэрийг хүлээж авах эсэхээс үл хамааран, ямар ч байсан би бол хандлагатай, бодол санаатай, үзэл бодолтой хүн. Яагаад хэн ч намайг сонгодоггүй юм бэ?” гэж боддог. Хэрвээ чи ингэж боддог бол өөрийгөө ийнхүү үнэлж болно: Чиний тэр бодол, санаа, зөвлөгөө зүгээр л үг хэллэг үү, эсвэл үнэхээр бодитоор хэрэглэж болох уу? Чи ажилд тулгарсан бүх төрлийн бэрхшээлийг олж илрүүлж, шийдвэрлэж чадах уу? Чиний бодол, санааг ашиглаж болохуйц уу? Чи ажлыг үүрч чадах уу? Хэрвээ чиний бодол, үзэл санаа үг хэллэг, хоосон сургаалын түвшинд л байдаг, бодитоор хэрэглэж огт болдоггүй, хамгийн гол нь Бурханы гэрийн ажлын зарчимд ер нийцдэггүй бол чиний хэв чанар яг ямархуу вэ? Чи удирдагчаар сонгогдвол удирдагч, ажилчдын үүрэг хариуцлагыг биелүүлж чадах уу? Чи амбицаас болж удирдагч болохыг хүсэж байна уу, эсвэл ачааны мэдрэмжээс болж удирдагч болохыг хүсэж байна уу? Хэрвээ чи үнэхээр ажлын чадамжтай, асуудал шийдвэрлэх чадвартай бөгөөд зарим удирдагч, ажилчин ажлаа маш муу хийж, ямар ч асуудлыг шийдвэрлэж чадахгүй байгааг харах үедээ сэтгэл түгшиж, тэдэнд зөвлөгөө өгдөг ч тэд сонсдоггүй, асуудал шийдвэрлэж чадахгүй атлаа Дээрхэд мэдээлдэггүй, чи Бурханы гэрийн ажлын төлөө санаа зовж, сэтгэл түгшдэг, хуурамч удирдагчид чуулганы ажлыг саатуулж байгааг хараад тэсвэрлэшгүй их шаналдаг бол ачааны мэдрэмжтэй гэдгийг чинь энэ нь харуулж байна. Гэхдээ чамд хэдэн санаа байлаа гээд чи бусдаар хүлээн зөвшөөрүүлж, илүү олон сонсогчтой болж, хүмүүст өөрийнхөө номлол, сүржин яриаг сонсгохыг хүсдэг бол, мөн олны дундаас онцгойрохыг хүсдэг бол энэ нь ачааны мэдрэмж биш, харин амбиц юм. Амбицтай хүмүүс зөвхөн бичиг үсэг, хоосон сургаал л номлож чадна, тэдний санаа ч бас хоосон үг, хоосон сургаал юм. Ийм хүмүүс удирдагч болох үедээ хуурамч удирдагч болох тавилантай бөгөөд хэрвээ ёрын муу хүмүүс бол тэд антихристүүд юм. Хэрвээ чиний санаа хоосон үг хэллэгийн түвшинд л үлддэг бол чи удирдагч болмогцоо хуурамч сүнслэг хуурамч удирдагч бүртэй яг адилхан байх нь гарцаагүй. Чи үргэлж “өөрийгөө тусгаарлан өөрийгөө боловсруулахад анхаарах” болно, эс бөгөөс чамд хямралын мэдрэмж төрж, номлох зүйлгүй байх болно. Хэрвээ чи тэдэнтэй яг адилхан, дээрээс номлож байхдаа ажилд байгаа ямар ч асуудлыг олж илрүүлж чаддаггүй, мэдээж бас ямар ч асуудлыг шийдвэрлэж чаддаггүй бол чи хуурамч удирдагч болох нь гарцаагүй. Эцэст нь хуурамч удирдагчдад юу тохиолддог вэ? Тэд бодитой ажил хийж чаддаггүй учраас албан тушаалаасаа чөлөөлөгддөг—тэд энэ замаар явах тавилантай.

Зүрх сэтгэлдээ үргэлж дургүйцэж, үйлдэл хийхэд бэлэн явдаг олон хүн байдаг бөгөөд удирдагч, зааварлагчийг сонгох цаг болоход үргэлж өөрсдөө сонгогдохыг хүсдэг. Зарим хүн өөрийгөө хамгийн олон жил Бурханд итгэсэн, хамгийн их зовлон зүдүүр туулсан, хамгийн удаан хугацаанд, хамгийн үнэнчээр үүргээ гүйцэтгэсэн, удирдагч байх шалгуурыг хамгийн их хангасан гэж боддог тул бусдаар өөрийгөө сонгуулахыг хүсдэг. Хэрвээ бусад хүн чамайг сонговол чи юу хийж чадах вэ? Хуурамч удирдагч гэдэг цолыг авахаас зайлсхийж чадах уу? Удирдагч, ажилчдын үүрэг хариуцлагыг биелүүлж чадах уу? Эдгээр нь бүгд бодитой асуудал боловч хэн ч ийм зүйлийг бодолцон үздэггүй. Энэ хүмүүсийн дундаас зарим нь хангалттай хэв чанартай байдаг. Тэд үүрэгт нь асуудал гарахад үнэнийг эрж хайж чаддаг бөгөөд үнэнийг ойлгож, зарчмын дагуу асуудлыг зохицуулж чаддаг болох үедээ стандартад нийцэж чадна. Энэ хүмүүс үнэнийг ойлгож, үнэнийг хайрлаж, үнэнийг эрэлхийлж чаддаг, дээрээс нь харьцангуй сайн хүн чанартай байх юм бол стандартад нийцсэн удирдагч, ажилчин болоход ямар ч асуудалгүй—тэдэнд энэ нь тийм ч хэцүү байхгүй. Зарим хүн хийж буй ажлаа хэцүү гэж үргэлж гомдоллож, үнэний тухайд хүчин чармайлт гаргаж, төлөөс төлөхийг хүсдэггүй бөгөөд засалт туулах үедээ гомдоллодог. Ийм хүмүүс стандартад нийцсэн удирдагч, ажилчин байж чадах уу? Тэдний санаархал, хандлага нь буруу, тэд үнэнийг эрэлхийлдэг хүмүүс биш, Бурхан тэднээс юу ч шаардсан сөрөг хандлага баримталдаг. Ийм хүмүүс удирдагч, ажилчин болоход зохисгүй. Тэдний зүрх сэтгэлд ачааны мэдрэмж байдаггүй, Бурханы гэрийн ажлын зохицуулалтыг хэчнээн тодорхой, ойлгомжтой тайлбарласан ч ажлыг сайн хийхийн тулд шаргуу ажиллахыг мөн л хүсдэггүй. Үнэндээ ажлыг сайн хийх нь хэцүү биш. Яагаад хэцүү биш гэж? Нэгдүгээрт, Бурханы гэр чуулганы бүх ажилд зориулсан ажлын тодорхой зохицуулалттай, Дээрх үүнд зориулж тодорхой заалтууд гаргасан тул ямар ч ажил дээр шинийг санаачлахыг, эсвэл бие даан гүйцэтгэхийг та нараас шаарддаггүй. Дээрх та нарт цар хүрээ, чиглэл өгсөн, зарчмыг өгсөн, наад захын стандартыг өгсөн; ажлаа хийхдээ та нар дэмий хүчин чармайлт гаргадаггүй, ямар ч чиглэлгүй байдаггүй. Хоёрдугаарт, ямар ч ажил бай, зааварлагч хэн байх, ажлын гол анхаарал гадаадад эсвэл дотоодод байхаас үл хамааран, хамгийн гол нь Дээрх ах ажлыг онцгойлон хянан дагаж, удирдан чиглүүлж, хяналт тавьж, шалгаж, нягтлан үзэж, байнга асууж лавлаж байгаа. Энэ үйлдэл хэр тодорхой вэ? Дээрх ах зохиол, кино, нэвтрүүлэг, магтан дуу гэх мэтэд бүгдэд нь биечлэн оролцож, хянан дагадаг. Би ч гэсэн зарим ажилд оролцож, та нарт ерөнхий чиглэл, хамрах хүрээг өгдөг. Гуравдугаарт, үнэн-зарчимтай холбоотой ажлын аливаа тал дээр Дээрх та нартай үнэн-зарчмын талаар байнга нөхөрлөж, ажлыг чинь залж чиглүүлдэг; Дээрх бас та нарыг засаж, та нарын төлөө нягтлан шалгадаг бөгөөд Дээрх хэдийд ч та нарын гажуудлыг засна. Дөрөвдүгээрт, боловсон хүчин, захиргааны томоохон ажлын тухайд Дээрх нягтлан шалгаж, шийдвэр гаргаснаар та нарт биечлэн тусалдаг. Үнэн хэрэгтээ та нар ямар ч ажил хийсэн бай, бие даан гүйцэтгэдэггүй; энэ бүхнийг Дээрх зохицуулж, удирдаж, чиглүүлж, нягтлан шалгадаг. Тэгвэл та нар юу хийдэг юм бэ? Та нар зүгээр л бэлэн зүйлийг эдэлдэг—та нар маш их ерөөгдсөн! Та нар юунд ч санаа зовох хэрэггүй; зүгээр л хөл гараа хөдөлгөн ажилдаа орох хэрэгтэй. Энэ бол та нарт оногдсон ажил юм. Та нар ер нь нэмэлт төлөөс төлж байсан уу? (Үгүй.) Дээрх энэ бүх томоохон, чухал ажлыг хийсэн; тиймээс та нарын хийдэг ажил бүгд маш амархан, ямар ч том бэрхшээл байхгүй. Ийм нөхцөлд хэрвээ хүмүүс ажлаа сайн хийхгүй хэвээр байвал энэ нь уучилшгүй бөгөөд тэд зүгээр л зүрх сэтгэл, хүчин чармайлтаа ажилдаа зориулдаггүй, үүрэг хариуцлагаа биелүүлдэггүй гэдгийг нотолно. Зарим хүн: “Ажил хийхдээ алдаа дутагдалгүй хэн байдаг юм бэ? Хүмүүст жаахан ч гэсэн асуудалтай байхыг зөвшөөрдөггүй юм уу?” гэж хэлдэг. Та нараас ажилдаа төгс оноо авахыг шаарддаггүй; зүгээр л тэнцсэн гэсэн дүн авахыг шаарддаг, тэгвэл та нар удирдагч, ажилчдын үүрэг хариуцлагыг биелүүлсэн гэж тооцогдоно. Энэ нь хатуу шаардлага мөн үү? (Үгүй.) Дээрхийн зааварчилгаа, үзлэг шалгалтын үндсэн дээр тэнцсэн дүн авахад амархан; энэ нь хүмүүс үнэнийг чин сэтгэлээсээ эрэлхийлдэг эсэхээс л хамаарна. Хэрвээ тэд үнэний тухайд ямар ч хүчин чармайлт гаргадаггүй, үргэлж хааш яаш байхыг хүсдэг бол, мөн ажиллахдаа зүгээр л хэлбэрдээд, ямар ч муу зүйл хийхгүй, ямар ч үймээн, саад учруулахгүй, мөс чанарыг нь зовоох зүйлгүй байгаад сэтгэл нь ханадаг бол тэнцсэн дүн авч чадахгүй. Ихэнх удирдагч, ажилчин ажиллахдаа ийм хандлагатай байдаг; тэд жаахан ажил хийдэг ч өөрсдийгөө ядраахыг хүсдэггүй, зүгээр л алтан дундаж байгаадаа сэтгэл ханаж, ажлынх нь үр дүн ямар байх тухайд бол энэ нь Бурханы хэрэг, өөрсдөд нь ямар ч хамаагүй гэж боддог. Ийм хандлага хүлээн зөвшөөрөгдөхүйц үү? Хэрвээ чи ийм хандлагатай бол чиний хийж чадах ажил маш хязгаарлагдмал бөгөөд чи бүх хүчээ дайчилдаггүй, энэ нь нэг бол чи бодитой ажил хийх чадваргүй, аль эсвэл бодитой ажил хийдэггүй гэдгийг илтгэдэг, тиймээс чамайг хуурамч удирдагч гэж тодорхойлох ёстой—энэ нь туйлын тохиромжтой бөгөөд шударга бус зүйл биш юм. Зарим хүн үргэлж “Таны бидэнд тавьдаг шаардлага хэтэрхий өндөр. Хэрвээ бид энэ ажлыг хийхгүй бол хуурамч удирдагч, тэр шаардлагыг хангахгүй бол бас л хуурамч удирдагч болдог. Та биднийг юу гэж бодоод байна вэ? Бид робот биш, бид төгс биш. Бид зүгээр л жирийн хүмүүс, зүгээр л мөнх бус хүмүүс. Та биднийг жирийн хүн, эгэл хүн бай гэж хэлдэг, тэгвэл яагаад Та биднээс удирдагчийн хувьд ийм өндөр шаардлага тавьдаг юм бэ?” гэж хэлдэг. Үнэндээ Миний та нарт тавьдаг шаардлага өндөр биш. Би чамаас зөвхөн хүний биелүүлэх ёстой хариуцлагыг биелүүлэхийг л шаарддаг. Энэ бол чиний хийх ёстой, заавал хийх ёстой зүйл бөгөөд удирдагч, ажилчны хувьд чиний биелүүлж чадах зүйл юм. Гэвч хэрвээ чи үнэн рүү тэмүүлэхийн тулд шаргуу ажилладаггүй, үргэлж зовлон бэрхшээлээс айж, тав тухад шунадаг бол шалтгаан, шалтаг чинь юу ч байсан, чи хуурамч удирдагч болох тавилантай. Энэ нь хэвийн хүн чанартай хүмүүсийн хүрэх ёстой, насанд хүрэгчдийн өөрсдөө зохицуулах ёстой зүйлстэй адилхан, тухайлбал, насанд хүрсэн хүн өглөө хэдэн цагт босох, өдөрт хэдэн удаа хооллож, хэдэн цаг ажиллах, бохир хувцсаа хэзээ угаах ёстой гэх мэт—чи эдгээр зүйлийг өөрөө зохицуулах ёстой, энэ талаар өөр хэнээс ч асуух шаардлагагүй. Хэрвээ чи бүх зүйлийн талаар бусдаас асуудаг, юу ч ойлгодоггүй бол оюун ухааны хомсдолтой, тэнэг гэсэн үг биш үү? Энэ нь чи өөрийгөө арчилж чадахгүй гэсэн үг биш үү? Ийм хүмүүс удирдагч байж чадах уу? Тэд хуурамч удирдагч биш гэж үү? Ийм хүмүүсийг чөлөөлөх ёстой. Ийм хүмүүс байр сууринаасаа буухгүй зууралдаж, удирдагч байхыг хүссээр байдаг! Чөлөөлөгдсөний дараа зарим хуурамч удирдагчид хэлмэгдсэн мэт санагдаж, уйлахаа больдоггүй. Тэд нүдээ хавдтал уйлдаг. Яагаад уйлдаг вэ? Тэд өөрсдөө ямаршуухан зүйл болохоо мэддэггүй. Хүмүүст Миний тавьдаг шаардлагууд өндөр биш гэж хэлэхдээ Би, чамаас хийхийг шаарддаг зүйл бол чиний хүрч чадах зүйл; чамд зориулсан зам аль хэдийн засагдаж, цар хүрээ нь тогтоогдож, шийдвэрүүд гарсан, чи зүгээр л үйлдэл хийх хэрэгтэй гэж хэлж байгаа юм. Энэ нь хоол идэхтэй адилхан: Үр тариа, хүнсний ногоо, бүх төрлийн амтлагч, тогоо, зуухыг чамд бэлдсэн, чи зүгээр л хоол хийж сурах хэрэгтэй; энэ бол насанд хүрсэн хүний хийх ёстой, хүрэх ёстой зүйл юм. Хэрвээ чи үүнийг хийж чадахгүй бол тэнэг бөгөөд чамайг насанд хүрэгчдийн хэвийн оюуны чадамжийн хүрээнд байгаа гэж тооцох боломжгүй. Зарим удирдагч энэ бодитой ажлыг хийх чадваргүй тул тэднийг чөлөөлөх ёстой. Тэгвэл хүн ийм төрлийн ажил хийх чадвартай эсэхийг хэрхэн тодорхойлж, тогтоож болох вэ? Хэрвээ чи насанд хүрсэн хүний оюуны чадамжтай, хэв чанартай, насанд хүрсэн хүний эзэмших ёстой ухамсартай, хариуцлагын мэдрэмжтэй бол ийм төрлийн ажлыг хийж чадах ёстой. Хэрвээ чи чадахгүй, эсвэл хийдэггүй бол хуурамч удирдагч юм. Энэ нь ингэж тодорхойлогддог бөгөөд ийм маягаар тодорхойлох нь үнэн зөв юм. Энэ нь хүнийг яллаж, шүүж байгаа хэрэг биш, тэгэхээр энэ нь хатуу байна уу? Баримтууд бүгд ил байгаа, энэ нь огтхон ч хатуу биш юм.

2. Хэв чанар муутай хуурамч удирдагчид

Бид сая, ажил дээр тулгарсан төөрөгдөл, бэрхшээлийн талаар даруй мэдээлж, шийдвэрлэхээр эрж хайхтай холбоотой нэг төрлийн хуурамч удирдагчийн илрэлүүдийн талаар, мөн ийм хүмүүс яагаад удирдагч, ажилчдын үүрэг хариуцлагыг биелүүлж чаддаггүйн шалтгааны талаар нөхөрлөлөө. Тийм хүмүүс бол хуурамч-сүнслэг хүмүүс юм; тэд ажил дээрх төөрөгдөл, бэрхшээлийг олж илрүүлж чаддаггүй учраас энэ үүрэг хариуцлагаа биелүүлж чаддаггүй. Энэ бол нэг төрлийн хүн. Өөр нэг төрлийн хүн байдаг: Тэд хуурамч-сүнслэг хүмүүстэй адилхан—тэд бас л ажилд оршдог асуудлуудыг олж илрүүлж чаддаггүй, тийм учраас Дээрхэд даруй мэдээлж, Дээрхээс шийдэл эрж хайж чаддаггүй. Тийм хүмүүс бас л завгүй ажилладаг, тэд зүгээр суулгүй, өдөржин завгүй байдаг. Тэд номлол номлоод завгүй, янз бүрийн газарт байгаа ах, эгч нартай уулзаад завгүй, ажлын зохицуулалт хийгээд завгүй, тэр ч бүү хэл чуулганы ажилд зориулж элдэв зүйл худалдаж аваад завгүй байдаг. Хэн нэгэн өвдвөл эмч олоход нь тусалдаг; хэн нэгний гэрт бэрхшээл тулгарвал санхүүгийн тусламж зохицуулж өгч тусалдаг; хэн нэгний байдал муу байвал санаачилга гарган дэмжиж, асуудлыг нь шийдвэрлэхэд идэвхтэй тусалдаг. Товчхондоо, тэд үргэлж арын албаны зарим ажлаар завгүй байдаг. Тэд чуулганы бодитой ажил, сайн мэдээний ажил, чуулганы амьдрал дахь асуудлуудыг хайхардаггүй. Өдөр бүр тэд нааш цааш гүйсээр өөрсдийгөө ядрааж, чуулганы ажил хэрэг, ах эгч нарын хувийн хэргийг зохицуулж, шийдвэрлээд завгүй байдаг. Удирдагчийн хувьд эдгээр ажлыг хийх ёстой гэж тэд боддог боловч удирдагчийн мөн чанарын ажил юу болохыг хэзээ ч ухаардаггүй бөгөөд хэчнээн шаргуу ажилласан ч чуулганд оршдог бодитой, гол асуудлуудыг олж мөн л чаддаггүй. Тиймээс чуулганы амьдралд үймээн, саад тотгор гарч, Бурханы сонгосон хүмүүсийн амь-оролтод бэрхшээл тулгарах үед эдгээр удирдагч эдгээр зүйлийг даруй шийдвэрлэж чаддаггүй. Хэдийгээр тэд зүгээр суулгүй ажиллаад завгүй байдаг ч ингэж завгүй байснаар юунд хүрч чадах юм бэ? Чуулганы ажилд олон асуудал байдаг ч тэд олж илрүүлж чаддаггүй. Гаднаа тэд хичээнгүй, ухамсартай, зүгээр суудаггүй мэт харагддаг атал ажилд нь асуудал ар араасаа гарч ирдэг бөгөөд тэд цоорхой нөхөөд завгүй, элдэв “нарийн төвөгтэй, хэцүү асуудлыг” шийдвэрлээд завгүй, чуулганд гарч ирдэг бүх төрлийн ёрын муу хүмүүс болон үймээн, саад учруулдаг хүмүүстэй харьцаад завгүй байдаг. Тэд ийм маягаар завгүй ажилладаг ч хамгийн наад захын асуудлыг ч ялган таньж чаддаггүй. Тэд юу нь сайн хүн чанар, юу нь муу хүн чанар болохыг, юу нь сайн хэв чанар, юу нь муу хэв чанар болохыг, юу нь жинхэнэ авьяас чадвар, мэдлэгтэй байх, юу нь билиг авьяастай болохыг тодорхой ялган таньж чаддаггүй. Тэд бас Бурханы гэр ямар төрлийн хүмүүсийг хөгжүүлдэг, ямар төрлийн хүмүүсийг таягдан хаядаг, ямар хүмүүс үнэнийг эрэлхийлдэг, ямар нь эрэлхийлдэггүй, ямар хүмүүс үүргээ дуртайяа гүйцэтгэдэг, ямар нь үүргээ гүйцэтгэдэггүй, ямар хүмүүс Бурханы ардууд болж төгс болгуулдаг, ямар хүмүүс хөдөлмөрчид болдог гэх мэтийг ч нэвт харж чаддаггүй. Тэд том ярьж, хоосон онол чалчдаг ч бодитой ажил хийж чаддаггүй хүмүүсийг хөгжүүлэх гол бай гэж үзэж, тэднээр хийлгэх чухал ажлыг зохицуулж, даалгадаг, харин цэвэр ойлгоцтой, хэв чанартай, үнэнийг ойлгох чадвартай хүмүүсийг Бурханд итгээд төдийлөн удаагүй эсвэл биеэ тоосон зан чанар илчилсэн гэх шалтгаанаар дэвшүүлж, хөгжүүлэхийг нь хойшлуулдаг. Иймэрхүү асуудал чуулганд байнга гардаг бөгөөд энэ нь чуулганы ажлын ахицад нөлөөлдөг. Эдгээр нь жинхэнэ асуудлууд боловч энэ төрлийн удирдагч тэдгээрийг харж, олж илрүүлж чаддаггүй, тэр ч бүү хэл огт мэддэггүй. Ёрын муу хүмүүс үймээн, саад учруулах үед тэдэнд ажиглалтад орж, өөрсдийгөө эргэцүүлэх боломж олгодог, харин ёрын муу биш, зүгээр л залуу, мэдлэггүй, зарчимгүй үйлддэг учраас хааяа нэг жижиг алдаа гаргадаг бусад хүний хувьд—тэр алдаа нь зарчмын асуудал биш байхад—энэ төрлийн удирдагч эдгээр алдааг уучилшгүй нүгэл гэж үзэж, тэднийг гэр лүү нь буцаадаг. Ийм төрлийн хуурамч удирдагч өдөр бүр завгүй ажилтай байдаг бөгөөд гаднаа ихээхэн хүчин чармайлт гаргаж, их цаг зарцуулж байгаа мэт харагддаг хэр нь яаж ч ажилласан, хэн ч үүнээс жинхэнэ амийн хангалт авдаггүй. Бурханы сонгосон хүмүүст ямар ч асуудал, бэрхшээл тулгарсан бай, ийм төрлийн хуурамч удирдагч үнэнийг нөхөрлөснөөр тэдгээрийг шийдвэрлэж чаддаггүй, гагцхүү хайрын сэтгэлээр тэднийг ятгаж, Бурханы сонгосон хүмүүсийг зоригжуулахын тулд бичиг үсэг, хоосон сургаал номлож л чадна. Тиймээс ийм хүмүүсийн удирдлага дор Бурханы сонгосон хүмүүс ямар ч амийн хангалт авдаггүй, зүгээр л урам зоригтоо тулгуурлан Бурханд итгэж, үүргээ гүйцэтгэдэг бөгөөд ямар ч амь-оролтод хүрдэггүй—тэд хэр удаан ингэж үргэлжлүүлж чадах вэ? Үүний үр дүнд зарим хүн байнга сөрөг, сул дорой болж, Бурханы өдөр ирэхийг үргэлж хүсэн хүлээдэг, тэдний хувьд үзэгдэл улам бүр тодорхойгүй болдог бөгөөд тэд асуудалтай тулгарах үедээ Бурханы талаар үзэл, буруу ойлголттой болж, зарим нь бүр Бурханд эргэлзэж, Түүнээс сэрэмжилдэг. Хуурамч удирдагчид эдгээр асуудалтай тулгараад тэдгээрийг огт шийдвэрлэж чаддаггүй, зүгээр л зайлсхийдэг. Тэд үнэнийг эрж хайж, асуудлыг шийдвэрлэхийн тулд Бурханы сонгосон хүмүүстэй хамт Бурханы үгийг уншиж, эсвэл Бурханд залбирдаггүй—тэд энэ ажлыг хэзээ ч хийдэггүй. Тэд зүгээр л өдөр бүр арын албаны зарим ажил болон гадна талын тодорхой хэрэг явдлууд, амь-оролт, үнэнтэй ямар ч хамаагүй хэрэг явдлаар завгүй байдаг. Тэд завгүй ажиллаж л байвал үүргээ гүйцэтгэж, харицлагаа биелүүлж байгаа хэрэг, хуурамч удирдагч байж таарахгүй гэж боддог. Үнэн хэрэгтээ, тэд эдгээр арын албаны ажлаар завгүй байх нь ах, эгч нарын амийн ахиц дэвшилд огт тус болдоггүй, Бурханы сонгосон хүмүүсийг үнэн-бодит байдалд ороход хүргэж бүр ч чаддаггүй. Надад хэл дээ, ийм төрлийн хуурамч удирдагчийн хэв чанарт асуудал байдаг бус уу? Тэд юуг ч нэвт харж чаддаггүй, завгүй ажиллаж л байвал бүх асуудал зүгээр л арилж, шууд бусаар шийдвэрлэгдэнэ гэж боддог. Энэ хүмүүс үнэхээр мунгинасан бус уу? Тэдний хэв чанар үнэхээр маш муу биш гэж үү? Тэд юуг ч нэвт харж чаддаггүй, ямар ч бодитой ажил хийж чаддаггүй, энэ нь тэднийг жинхэнэ хуурамч удирдагч, хуурамч ажилчид болгодог. Энэ бол ялган танихад хамгийн амархан хэрэг юм.

Одоо хаа сайгүй чуулгануудад хуурамч удирдагч, хуурамч ажилчид байдаг. Тэд зүгээр л урам зоригтоо найдаж ажилладаг бөгөөд үнэнийг огт ойлгодоггүй. Тэд удирдагч, ажилчны ажил юу болохыг мэддэггүй, асуудлыг шийдвэрлэхийн тулд үнэнийг нөхөрлөж ч чаддаггүй—тэд зүгээр л өдөржин арын албаны зарим ажлаар сохроор завгүй байдаг. Жишээ нь, чуулган ямар нэг зүйл худалдаж авах хэрэгтэй боллоо гэе. Энэ бол том ажил биш; холбогдох салбарт мэдлэгтэй хэн нэгнийг худалдан авалт хийлгэхээр явуулахад л хангалттай. Гэтэл хуурамч удирдагч хэт их мөнгө үрэхээс айсандаа хамгийн хямдханыг нь худалдаж авахын тулд хэн нэгнийг хэд хэдэн газар луу явуулдаг. Үүний үр дүнд хямдхан бараа худалдаж авч, тэр нь хэдхэн хоног хэрэглээд эвдэрч, өөр нэгийг худалдаж авах хэрэгтэй болдог. Тэд мөнгө хэмнэж чадаагүйгээр үл барам, харин ч эсрэгээрээ илүү их мөнгө үрсэн. Энэ нь ажлыг зохицуулах зарчимч арга зам мөн үү? Худалдан авалт хийхдээ алдартай брэнд худалдаж авах шаардлагагүй ч наад зах нь боломжийн чанартай, хэрэглэж болохуйц зүйл худалдаж авах нь тохиромжтой. Хуурамч удирдагчид арын албаны ажлын талаар их санаа зовдог бөгөөд үүнд буруу юм байхгүй. Гэвч тэд Бурханы гэрийн гол чухал ажлыг нухацтай авч үздэггүй бөгөөд энэ бол том алдаа; энэ нь тэд мөн чанарын ажлаа хийхгүй байгаа хэрэг юм. Сайн мэдээний ажил, кино продакшны ажил, бичвэрт суурилсан ажил, туршлагын гэрчлэлийн видеоны ажил, удирдагч, ажилчдыг зохицуулах ажил зэрэг ажлууд бүгд нэн чухал боловч хуурамч удирдагчид тэдгээрийг чухал гэж боддоггүй, ийм ажлуудыг хойш тавиад үл тоодог. Тэд хангалтгүй хэв чанартай, ажлыг яаж хийхээ мэддэггүй боловч суралцах гэж ч хичээдэггүй, харин оронд нь “Энэ ажлыг хэн нэгэн хүн хариуцаж байхад л болно. Би бас хэрэгтэй гэж үү? Би чухал ажлуудыг зохицуулдаг. Эдгээр нь миний санаа зовох шаардлагагүй жижиг сажиг зүйлс. Би тэдэнд зарчмыг хэлж өгсөн бол миний ажил дууссан хэрэг” гэж боддог. Хуурамч удирдагчид гаднаа маш завгүй харагддаг ч тэдний завгүй ажиллаж байгаа зүйлсийг харвал нэг нь ч чуулганы гол чухал ажил биш, нэг нь ч хүмүүсийн амийг хангадаг ажил биш, нэг нь ч үнэнийг ашиглан асуудлыг шийдвэрлэхтэй холбоотой ажил биш. Тэдний завгүй хийдэг зүйлс ямар ч үнэ цэнгүй бөгөөд эдгээр хуурамч удирдагч зүгээр л сохроор завгүй байдаг. Удирдагч, ажилчид Бурханы санаа зорилгод нийцэхийн тулд ямар ажил хийх ёстойг тэд мэддэггүй; тэд зүгээр л урам зоригтоо найдаж, хийх дуртай зарим ажлаа хийгээд завгүй байдаг. Тэд ах эгч нар ямар хувцас өмсдөг, ямар үс засалттай, бусадтай хэрхэн харьцдаг, хэрхэн ярьж, биеэ авч явдаг зэрэг чуулганы ажилтай холбоогүй ялихгүй хэрэг явдлын талаар дэлгэрэнгүй асууж сурагладаг. Энэ бол эвсэг найрсаг, ойр дотно байх явдал, хүмүүсийн бодитой амьдрал дахь асуудлыг шийдвэрлэх нь удирдагчийн хийх учиртай зүйл, хэвийн хүн чанарт байх ёстой зүйл гэж тэд боддог. Тэгсэн хэр нь тэд сайн мэдээний ажил, кино продакшны ажил, магтан дууны ажил, бичвэрт суурилсан ажил, захиргааны ажил, шинэ итгэгчдийг услах ажил, чуулган байгуулах ажил, хүмүүсийг дэвшүүлж, хөгжүүлэх ажил гэх мэт гол чухал ажлуудыг нухацтай авч үздэггүй. Тэд эдгээр ажлын алинд ч оролцдоггүй, хянан дагадаг ч үгүй; эдгээр ажил тэдэнд ямар ч хамаагүй мэт байдаг. Эдгээр хуурамч удирдагч чуулганд хуримтлагдсан олон асуудлыг шийдвэрлэдэггүй, чөлөөлөх ёстой хуурамч удирдагчдыг чөлөөлдөггүй, ёрын мууг үйлдэж, дураараа дургин муу зүйл хийдэг ёрын муу хүмүүсийг хязгаарлаж, арга хэмжээ авдаггүй, зарим хүн үүрэг гүйцэтгэхдээ хааш яаш, задгай, сахилга батгүй байж, хойрголдог асуудлыг шийдвэрлэхийн тулд үнэнийг нөхөрлөдөггүй. Энэ ямар асуудал вэ? Тэд эдгээр бодит асуудлыг шийдвэрлэхийн тулд үнэнийг эрж хайдаггүй—тэд бодитой ажил хийдэг хүмүүс мөн үү? Тэдний хийдэг ач холбогдолгүй, хамааралгүй ажлууд зүрх сэтгэлд нь шийдвэрлэх чухал санагддаг. Тэд өдөржин тэдгээр үнэ цэнгүй зүйлийг хийгээд завгүй байж, өөрсдийгөө хариуцлагаа биелүүлж, үнэнч байгаа гэж боддог, гэвч Бурханы тэдэнд даалгасан бодитой ажлын нэгийг ч хийдэггүй—ийм хүмүүс хуурамч удирдагчид биш гэж үү? Тэд нийгэм дэх хорооны дарга нартай адил, зүгээр л нэг хорооллын хошуу дүрэгчид юм—тэгвэл тэд Бурханы гэрийн удирдагч, ажилчид хэвээрээ юу? Тэд бол жинхэнэ хуурамч удирдагч, хуурамч ажилчид юм. Энэ хүмүүсийг ямар шалтгаанаар хуурамч удирдагч, хуурамч ажилчид гэж тодорхойлдог вэ? (Яагаад гэвэл, тэдний хэв чанар хэтэрхий муу, тэд бодитой ажил хийж чаддаггүй, зарим нэг ялихгүй хэрэг явдлыг л зохицуулж чаддаг.) Энэ бол тодорхой шалтгаан нь юм. Энэ хүмүүсийн хэв чанар хэтэрхий муу; тэд хэчнээн олон номлол сонсож, хэчнээн олон ажлын зохицуулалт уншиж, Бурханы гэрт хэчнээн олон жил үүргээ гүйцэтгэсэн ч бай, эсвэл хэчнээн олон жил удирдагч байсан ч бай хамаагүй, тэд юу хийж байгаагаа, хийж байгаа зүйл нь зөв үү, буруу юу гэдгийг, эсвэл биелүүлэх ёстой хариуцлагаа биелүүлж байгаа эсэхээ хэзээ ч мэддэггүй. Удирдагч, ажилчин гэсэн шошго, цолны талаарх тэдний тодорхойлолт бол завгүй л байвал болно гэдэг явдал юм. Тээрмийн чулуу эргүүлдэг илжиг шиг, тэд хөдөлж чадахаа больтлоо татсаар байдаг бөгөөд үүнийгээ үүрэг хариуцлагаа биелүүлж байна гэж үздэг. Аль зүгт татаж байгаа, татахдаа гаргаж буй эрч хүч нь зөв эсэхээс үл хамааран тэдний хувьд энэ нь үүрэг хариуцлагаа биелүүлж байгаа хэрэг юм. Тэдний нэвт харж чаддаггүй олон асуудал байдаг бөгөөд тэд тэдгээрийг шийдвэрлэхийг хичээдэггүй, эсвэл Дээрхэд мэдээлж, Дээрхээс шийдэл эрж хайдаггүй. Тэд хэчнээн олон жил ажилласан, хэчнээн олон жил хүмүүстэй харилцсанаас үл хамааран, хүний илрэл нь итгэлийн суурь нимгэн, үнэнийг ойлгодоггүй шинэ итгэгчийнх үү, эсвэл үл итгэгчийнх үү гэдгийг ч мэддэггүй, мөн хүнийг хэрхэн ялган таньж, тодорхойлох ёстойгоо ч мэддэггүй. Хоёулаа сөрөг байдалтай хоёр хүн байхад тэд алийг нь хөгжүүлэхэд зохистой, аль нь зохистой бишийг мэддэггүй; хоёр хүн үүргээ гүйцэтгэхдээ бага зэрэг хааш яаш байхад аль нь үнэнийг эрэлхийлэгч, аль нь хөдөлмөрчин, аль нь үнэн-бодит байдалд орж чадах, аль нь үнэн-бодит байдалгүй болохыг ялгаж чаддаггүй. Тэд энэ хүмүүстэй олон жил харилцсан байлаа ч удирдагч болмогцоо аль хүмүүс антихристүүдийн замыг дагах боломжтойг мэддэггүй. Тэд хэчнээн олон утгагүй дасгал хийж, хэчнээн олон хэрэггүй ажил гүйцэтгэсэн ч бай, эргэн тойронд нь хэчнээн олон асуудал байсан ч бай, тэд үүнийг мэддэггүй бөгөөд эдгээр нь асуудал мөн гэдгийг ухаардаггүй. Ийм хүмүүс хэв чанар муутай, бодол санаа нь мунгинасан, ажил гүйцэтгэх чадваргүй учраас удирдагч, ажилчны үүрэг хариуцлагыг биелүүлэхэд тэдэнд маш хэцүү байдаг. Зарим энгийн арын албаны ажлыг хийж чадахаас гадна эдгээр удирдагч, ажилчид чуулганы бодитой ажилтай холбоотой юу ч хийх чадваргүй бөгөөд ажилд байгаа ямар ч бодитой асуудлыг харж, шийдвэрлэж чаддаггүй. Ийм удирдагч, ийм хэв чанартай хүнийг хөгжүүлэх нь зохистой байж чадах уу? Тэд төөрөгдөл, бэрхшээл гэж юу болохыг ч мэддэггүй, тэдгээрийг зарчмын дагуу зохицуулж бүр ч чаддаггүй. Чуулганы ажилд тулгардаг асуудлууд маш түгээмэл асуудал байсан ч тэд тэдгээрийг нэгтгэн дүгнэж, ангилж мөн л чаддаггүй, асуудлыг шийдвэрлэхийн тулд үнэнийг хэрхэн нөхөрлөхөө ч мэддэггүй—энэ төрлийн хуурамч удирдагч чуулганд байнга гардаг эдгээр асуудлыг ерөөсөө зохицуулж, шийдвэрлэж чаддаггүй. Тэдний хамгийн том асуудал нь төлөөс төлөх дургүй, эсвэл завгүй байж, ядарч зүдрэхээс айдаг явдал биш, харин тэд хэв чанар муутай, оюун ухаан нь тодорхой бус бөгөөд чуулганы чухал ажил болон бодитой ажлыг хийж чаддаггүй. Харин ч тэд зүгээр л арын албаны зарим ажлыг хийж, эсвэл зарим хамааралгүй зүйлд санаа тавих дуртай, тэгээд удирдагч, ажилчны дүрд тоглохыг хүсдэг—тэд хэтэрхий том амбиц, хүсэлтэй мунгинасан хүмүүс биш гэж үү? Хэв чанар муутай удирдагчид сайн мэдээ түгээх ажил, чуулган дахь шинэ итгэгчдийг услах ажил, кино продакшны ажил, бичвэрт суурилсан ажил, түүнчлэн янз бүрийн түвшний удирдагч, ажилчдыг хамарсан боловсон хүчний ажил гэх мэт үнэн-зарчимтай холбоотой, нарийн мэргэжлийн ажил болох чуулганы гол ажлыг ерөөсөө хийх чадваргүй байдаг. Яагаад тэд энэ ажлыг хийх чадваргүй байдаг вэ? Яагаад гэвэл, тэдний хэв чанар хэтэрхий муу, тэд зарчмыг ухамсарлаж чаддаггүй; тэд энэ бүх ажилд тэнцдэггүй бөгөөд хэрхэн хийхийг сурч чаддаггүй. Жишээ нь, ийм удирдагчид таван хүн өгөөд, тэдний боловсролын түвшин, хэв чанар, давуу тал, зан араншинд нь үндэслэн ажил хуваарилахыг шаардлаа гэе. Энэ нь гүйцэтгэхэд амархан ажил уу? Удирдагч, ажилчдын хэв чанартай ямар нэг холбоотой юу? (Тийм.) Дундаж хэв чанартай удирдагч, ажилчид хэсэг хугацаанд таван хүнийг ажиглаж, харилцаж, таньж мэдсэнийхээ дараа харьцангуй зөв ажил хуваарилна. Хэв чанар муутай удирдагч, ажилчид таван хүнийг хэтэрхий олон гэж бодно; хэт олон хүн байх үед тэд будилж, хэрхэн ажил хуваарилахаа мэддэггүй, ажлыг хуваарилсан ч гэсэн тохиромжтой байдлаар хийж байгаа эсэхээ зүрх сэтгэлдээ мэдэхгүй. Боловсон хүчний тухайд ийм байдаг. Хэрэг явдлыг зохицуулах тухайд, жишээ нь тэд хоёр, гурван хэргийг нэгэн зэрэг зохицуулж, шийдвэрлэх шаардлагатай бол эдгээр хэрэг явдлын хоорондын хамаарлыг хэрхэн үнэлж, ялган танихаа мэддэггүй, нийт ажилд саатал учруулахгүйгээр аль асуудлыг эхэлж шийдвэрлэх учиртай, аль асуудлыг дараа нь шийдвэрлэж болохыг дэнслэн үзэж ч чадахгүй. Өөрөөр хэлбэл, тэд давуу, сул талыг дэнсэлж чаддаггүй, чухал, яаралтай дарааллаар нь ажлыг эрэмбэлж чаддаггүй, асуудлыг хэрхэн шийдэхээ мэддэггүй. Гэхдээ тэд удирдагч, ажилчид учраас ямар нэг зүйлийг ойлгохгүй байсан ч ойлгосон дүр эсгэх ёстой, ухаарахгүй байсан ч ухаарсан дүр эсгэх ёстой, аргацаахын тулд тэсэж, зарим хоосон сургаалыг номлож, хэдэн сайхан үг хэлээд яаруу сандруу дуусгахаас өөр яаж ч чадахгүй. Өөрсдийнх нь хэлсэн зүйл үнэн зөв эсэх, зарчимд нийцдэг эсэх, асуудлыг шийдвэрлэж чадах эсэхийг тэд тов тодорхой мэддэг ч зүгээр л аргацаахыг хүсдэг. Хийж буй зүйлээрээ асуудлыг шийдвэрлэж чадахгүй гэдгээ маш сайн мэддэг ч Дээрхэд асуудлыг мэдээлдэггүй тул эцэст нь ажлыг саатуулж, чөлөөлөгдөхөд хүрдэг. Надад хэл дээ, энэ хүмүүс тэнэг биш гэж үү? Зарим удирдагч, ажилчид асуудлыг мэдээлэхдээ өнгөрсөн үеэс өнөөг хүртэлх хуучирсан, ач холбогдолгүй бүх үйл явдлыг тоочин ярьдаг бөгөөд тэднийг бөөн юм ярьсны дараа чи ямар асуудал байгааг шинжилж, тогтооход нь туслах хэрэгтэй хэвээр байдаг. Тэд асуудлыг хэрхэн дэвшүүлэхээ ч ойлгодоггүй, асуудлын гол цэг, мөн чанар юу болохыг хэдэн цаг ярьсан ч тодорхой тайлбарлаж чаддаггүй. Тэдний хэлдэг бүхэн зүгээр л өнгөц зүйлстэй холбоотой бөгөөд ердөө л нэг утгагүй яриа! Энэ нь тэдний хэв чанар хэтэрхий муу, ухаан дутуугийн илрэл биш гэж үү? Хэв чанартай хүмүүс эдгээр зүйлийг сонсохыг хүсэх үү? Тэдэнтэй ярьж буй хүн зүгээр л тэдний мэдээлж буй хүний одоогийн нөхцөл байдал, илрэл юу болохыг, ямар байдлын талаар тэд төөрөлдөж, шийдвэрлэж чадахгүй байгааг мэдэхийг хүсдэг. Гэтэл энэ хүмүүс тэр хүн өмнө нь ямар ажил хийж байсан талаар үргэлж ярьдаг бөгөөд одоогийн нөхцөл байдлынх нь талаар ярьдаггүй, эсвэл өөрсдөд нь ямар төөрөгдөл, асуудал байгааг хэлдэггүй. Тэд баахан юм ярьдаг бөгөөд юу яриад байгааг нь хэн ч яг таг хэлж чаддаггүй. Тэд асуулт асуухыг хүссэн ч хаанаас эхлэхээ мэддэггүй, үр дүнтэй байж, хүмүүст ойлгуулахын тулд хэрхэн илэрхийлэхээ мэддэггүй—тэдэнд хэл яриагаа эмхэтгэх чадвар ч байдаггүй. Энэ нь туйлын муу хэв чанартай байдлын илрэл биш гэж үү? Зарим хуурамч удирдагч хэв чанар муутай бөгөөд асуудал мэдээлэхдээ баахан дэмий, утгагүй зүйл ярьдаг, тэгээд “Би чамд хангалттай их мэдээлэл өгсөн биз дээ? Би бүр энэ асуудлын талаарх өнгөрсөн, одоогийн бүх зүйлийг чамд хэлсэн, тэгэхээр миний асуухыг хүсэж буй асуулт юу болохыг чи одоо хэлж чадахгүй гэж үү?” хэмээн боддог. Чи тэднээс юу ч асуусан, яаж ч чиглүүлсэн, тэд юу хэлэхээ мэддэггүй, асуудлын голыг ярьж хэзээ ч чаддаггүй. Энэ нь тэдэнд өөрийгөө илэрхийлэх үг дутдаг, эсвэл тэдний боловсролын түвшин доогуур байгаагаас болдог юм биш, харин хэв чанар нь муу, уураг тархигүй учраас тэд эдгээр зүйлийг хэрхэн илэрхийлэхээ мэддэггүй, оюун ухаан нь мунгинуу, бусдад ойлгуулахын тулд өөрийгөө тодорхой тайлбарлаж чаддаггүй. Тэдэнд бага зэрэг ачааны мэдрэмжтэй бөгөөд цаг хугацаа өнгөрөхийн хэрээр тодорхой асуудлуудын талаар бага сага ойлголттой болдог ч тэдгээрийг хэрхэн илэрхийлэхээ мэддэггүй, асуудлын мөн чанар юу болохыг ухамсарлаж чаддаггүй, асуудлыг нэгтгэн дүгнэж бүр ч чаддаггүй. Хэв чанар нь ийм муу хүмүүс ажил хийж чадах уу? Тэд удирдагч, ажилчдын үүрэг хариуцлагыг биелүүлж чадах уу? Үгүй, чадахгүй. Чи тэдэнд цаг хугацаа, боломж олгож, асуудлыг мэдээлүүлж, тайлбарлууллаа ч гэсэн тэд үүнийг хийж чадахгүй, тэгвэл ийм хүмүүстэй ярилцаад байж болох уу? Тэднийг ашигласаар байж болох уу? (Үгүй.) Яагаад ашиглаж болохгүй гэж? Тэд тодорхой ярьж ч чаддаггүй, бодол санаа, үзэл бодол, хандлагаа илэрхийлэхийн тулд хэл яриа ашиглах хүний хамгийн наад захын зөн совин ч тэдэнд байдаггүй, тэгвэл тэд ямар ажил хийж чадах юм бэ? Хэдийгээр тэд бага зэрэг хүч чадал, шударга хичээл зүтгэл, бага сага хариуцлагын мэдрэмж, нэлээд шударга зүрх сэтгэлтэй байж болох ч хэв чанар нь хэтэрхий муу, тэдэнд яаж ч заасан юу ч сурч чаддаггүй, тэдэнд яаж ярихыг заасан ч гэсэн тэд учрыг нь олж чадахгүй, тиймээс чи бухимдаж, уурлана. Тэд замбараагүй ярьж, чамайг төөрөлдүүлж орхидог; тэд юу ч тодорхой ярьж чаддаггүй, тэдний хэлдэг зүйл зүгээр л утгагүй яриа. Хамгийн хөөрхийлөлтэй нь тэд хүний хэл ойлгодоггүй атлаа сохроор үйлдсээр, өөрсдийгөө чадвартай гэж бодсоор байдаг, тэднийг засахад чинь тэд эсэргүүцдэг. Тэд удирдлагын ажлыг яаж сайн хийж чадах юм бэ? Удирдагч, ажилчны хувьд хэв чанар маш муу болохоор үг хэлээр өөрийгөө илэрхийлэх чадваргүй байх үед тэд ажилдаа чадварлаг хэвээр байж чадах уу? (Үгүй.) Ажилдаа чадварлаг биш гэдэг нь юу гэсэн үг вэ? Энэ нь тэд ажилд тулгардаг бэрхшээл, асуудлыг даруй олж илрүүлэх чадваргүй гэсэн үг бөгөөд мэдээж, ажилд ямар ч асуудал гарсан, хэзээ ч даруйхан шийдвэрлэж чадахгүй, Дээрхэд даруй мэдээлж, Дээрхээс шийдэл эрж хайж ч чадахгүй гэсэн үг юм—энэ нь тэдний хувьд хэтэрхий хэцүү байдаг, тэд үүнийг хийх чадваргүй. Муу хэв чанартай ийм хүмүүсийн хувьд энэ ажил тэдэнд туйлын хэцүү байдаг; энэ нь яг л загасыг хуурай газар амьдруулахаар албадах, эсвэл гахайг нисгэхээр албадахтай адил—энэ ажлыг хийх нь тэдний хувьд маш их хүч шаардсан хэрэг юм.

Зарим хүн: “Би энэ хүмүүсийг өрөвдөж байна. Тэд элдэв ажил хийж нааш цааш гүйсээр эцэст нь хэв чанар муутайгаасаа болоод хуурамч удирдагч гэж тодорхойлогддог. Тэгвэл тэдний туулсан зовлон бүгд дэмий байсан гэсэн үг үү? Энэ нь хүмүүст шударга бус хандаж байгаа хэрэг биш гэж үү?” гэдэг. Хуурамч удирдагчдыг чөлөөлөх нь Бурханы сонгосон хүмүүс болон чуулганы ажлын төлөө хариуцлага хүлээж байна гэсэн үг, тэгэхээр энэ нь яаж хүмүүст шударга бус хандаж байгаа хэрэг байх юм бэ? Чи хуурамч удирдагчдыг удирдагчийн үүрэг рольд нь үргэлжлүүлэн байлгахаар зүтгэвэл энэ нь Бурханы сонгосон хүмүүсийг хорлож байгаа хэрэг биш гэж үү? Бурханы сонгосон хүмүүсийг хорлох нь хүмүүст шударга бус хандаж байгаа хэрэг биш гэж чи хэлж байна уу? Хуурамч удирдагчийг чөлөөлснөөр Бурханы гэр тэр хуурамч удирдагчийг яллаж байгаа юм биш, тэр хуурамч удирдагчийг там руу илгээж байгаа ч юм биш, харин оронд нь тэр хүнд аврал хүртэх боломж олгож байгаа юм. Хэрвээ тэд хуурамч удирдагч хэвээр байвал аврал хүртэж чадах уу? Тэдний эцсийн төгсгөл юу байх вэ? Чи яагаад асуудлыг ийм маягаар авч үздэггүй юм бэ? Түүнчлэн, Бурханд итгэхийн зорилго юу вэ? Удирдагч байх нь цорын ганц зам биш биз дээ? Удирдагч биш бол хийх өөр үүрэг байхгүй гэж үү? Удирдагч биш, хэв чанар муутай хүмүүст амьд үлдэх ямар ч зам байхгүй гэж үү? (Үгүй, тийм биш.) Тэгвэл хэрэгжүүлэлтийн зам юу вэ? Бидний одоо задлан шинжилж байгаа зүйл бол хэв чанар муутай ийм төрлийн хуурамч удирдагчийн илрэл болон тэдэнд оршдог асуудлууд юм; бид тэднийг яллаж, харааж байгаа юм биш, зүгээр л задлан шинжилж байна. Тэднийг задлан шинжлэхийн зорилго нь энэ төрлийн хүмүүсийг өөрсдийгөө үнэн зөв таньж, чиг баримжаагаа тодорхойлж, өөрсдийнхөө хэр хэмжээг мэдэж, удирдагч, ажилчид гэж юу болох, удирдагч, ажилчид ямар ажил хийх ёстойг үнэн зөв ойлгож, дараа нь эдгээр зүйлийг өөрсөдтэйгөө харьцуулж, удирдагч, ажилчин байхад тохирох эсэхээ харахад хүргэх явдал юм. Хэрвээ чиний хэв чанар үнэхээр маш муу, үг хэлээр өөрийгөө илэрхийлж, бодол санаа, үзэл бодлоо илэрхийлж, эсвэл асуудлыг олж илрүүлж чадахааргүй муу бол чи удирдагч, ажилчин байхад тохирохгүй, удирдагч, ажилчны үүрэг гүйцэтгэхэд тэнцэхгүй, удирдагч, ажилчны ажлыг хийх чадваргүй. Нэгэнт чи хэв чанар муутай тул ингэж өөрийгөө мэддэг байх ёстой. Зарим хүн: “Миний хэв чанар муу—тэгээд юу гэж? Би сайн хүн чанартай, тиймээс би удирдагч байх ёстой” гэж хэлдэг. Энэ зарчим мөн үү? Бусад нь: “Би сайн хүн чанартайгаас гадна зовлон туулж, төлөөс төлөхөд бэлэн, би номлол номлож чадна, итгэлдээ суурьтай, Бурханд итгэснийхээ төлөө шоронд хоригдож байсан. Эдгээр зүйл миний хувьд удирдагч, ажилчин байх хөрөнгө гэж тооцогдохгүй гэж үү?” гэцгээдэг. Удирдагч, ажилчин байхын тулд хүн хөрөнгөтэй байх ёстой гэдэг нь үнэн үү? (Үгүй.) Бидний одоо хэлэлцэж байгаа зүйл бол удирдагч, ажилчдын үүрэг хариуцлага бөгөөд энэ сэдвийн хүрээнд бид хэв чанарын асуудлын талаар ярьж байна. Хэрвээ чи хэв чанар муутай бөгөөд эдгээр үүрэг хариуцлагыг биелүүлж чадахгүй бол чамд байх ёстой өөрийгөө мэддэг байдал бол: “Надад энэ хэв чанар байхгүй, би удирдагч, ажилчин байж чадахгүй. Надад ямар ч хөрөнгө байсан, энэ нь ямар ч хэрэггүй” гэдэг юм. Чи сайн хүн чанартай, найдвартай, зовлон туулах шийдвэртэй, төлөөс төлөхөд бэлэн гэж хэлдэг—тэгвэл Бурханы гэр чамд шударга бус хандсан гэж үү? Бурханы гэр хүн бүрийг хамгийн сайнаар нь ашиглаж, хүн бүрд тохирсон үүрэг ролийг нь оноодог бөгөөд үүнийгээ яг зөв хийдэг. Хэрвээ чи сайн хүн чанартай ч хэв чанар муутай бол хамаг зүрх сэтгэл, хүч чадлаараа үүргээ сайн гүйцэтгэх ёстой; Бурханд сайшаагдахын тулд заавал удирдагч, ажилчин байх албагүй. Чи өөрийгөө зовооход бэлэн байсан ч удирдагчийн зовох ёстой байдлаар өөрийгөө зовоож чадахгүй, удирдагчид байх ёстой хэв чанар чамд байхгүй, чи дутуу дулимаг бол тэгээд яах вэ? Өөрийгөө бүү хүчил, өөртөө бүү хүндрэл учруул; хэрвээ чи 25 килограмм үүрч чадах бол 25 килограммыг л үүр. Хязгаараасаа хэтрүүлэн онгирч, “25 килограмм хангалтгүй. Би бүр ихийг үүрэхийг хүсэж байна. Би 50 килограмм үүрэхийг хүсэж байна. Би ядарч үхсэн ч үүнийг хийхэд бэлэн!” гэж бүү хэл. Чи удирдагч, ажилчин байж чадахгүй ч онгирохын тулд хязгаараасаа хэтрүүлсээр байвал ядарч цуцахгүй ч чуулганы ажлыг саатал учруулж, ажлын ахиц, үр дүнд нөлөөлж, олон хүний амийн ахиц дэвшлийг хойшлуулна—энэ бол чиний үүрч дийлэх хариуцлага биш. Чи хангалттай хэв чанаргүй учраас хэрвээ өөрийгөө мэддэг бол идэвх санаачилга гарган халагдах санал дэвшүүлж, сайн хэв чанартай, үнэнийг хайрладаг, чамаас илүү хариуцлагатай хэн нэгнийг удирдагч, ажилчнаар нэр дэвшүүлэх ёстой. Энэ нь ухаалаг зүйл бөгөөд ингэж гэмээ нь чи үнэхээр хүн чанартай, эрүүл ухаантай хүн, үнэнийг үнэхээр ойлгож, хэрэгжүүлдэг хүн байх болно. Хэрвээ чи удирдлагын ажлыг хийх чадваргүй учраас албан тушаалаасаа халагдаж, дараа нь өөртөө тохирсон үүргийг сонгож, Бурханд сайшаагдахын тулд үнэнч байдлаа өргөвөл туйлын ухаантай хүн юм. Чи үргэлж “Хэдийгээр би хэв чанар муутай ч хүн чанар сайтай, өөрийгөө зовоож, зовлон туулж, төлөөс төлөхөд бэлэн, би шийдэмгий, хийдэг бүх зүйлдээ та нараас илүү тэсвэр хатуужилтай, уужуу сэтгэлтэй, засалт, шалгалт туулахаас айдаггүй. Хэв чанар минь жаахан муу ч би удирдагч байж чадна” гэж боддог. Хэв чанар муутай байх нь асуудал биш. Энэ нь чамайг яллаж байгаа хэрэг биш, зүгээр л чамайг ангилж, яг юу хийж чадах, ямар үүрэгт тохирохыг чинь тодорхой ойлгуулах гэсэн юм. Гэвч одоогийн асуудал бол чи хэв чанар муутай, удирдагч, ажилчин байх чадваргүй. Чи удирдагч, ажилчнаар сонгогдсон ч энэ ажлыг сайн хийж чадахгүй, гагцхүү ажлыг сүйд хийж л чадна. Хэрвээ чи сайн хүн чанартай, мөс чанар, эрүүл ухаантай, өөрийгөө зовоож, төлөөс төлөхөд бэлэн бол чамд тохирох ажил, чиний хийх ёстой үүрэг байх бөгөөд Бурханы гэр чамд тохирсон зохицуулалт хийх болно. Чамайг удирдагч болгохыг зөвшөөрөхгүй байгаа нь Бурханы гэрийн дүрэм журам, зарчимд үндэслэсэн. Гэвч хэв чанар муутай гэдгээс чинь болж Бурханы гэр үүрэг гүйцэтгэх эрхийг чинь юм уу Бурханд итгэж, дагах эрхийг чинь хэзээ ч хасахгүй. Энэ нь тохиромжтой биш гэж үү? (Тийм ээ, тохиромжтой.) Бид энэ явдлын талаар илүү дэлгэрэнгүй нөхөрлөх шаардлагатай юу? Хэв чанар муутай зарим хүн үүнийг сонсоод, “Энэ талаар дахиж бүү нөхөрлө. Би хүний нүүр харахаас ч ичиж байна. Би хэв чанар муутай гэдгээ мэднэ, би дахиж чуулганы удирдагч, ажилчин болохгүй. Би зүгээр л багийн удирдагч, эсвэл зааварлагч болъё, эсвэл хар бор ажил хийж, хоол хийж, цэвэрлэгээ хийе. Юу ч байсан болно. Би гомдоллохгүйгээр ажлын байрныхаа хүнд хэцүүг үүрч, Бурханы гэрийн зохицуулалтыг дуулгавартай дагаж, Бурханы зохион байгуулалтыг дуулгавартай дагана. Миний хэв чанар муу байгаа нь Бурханы нигүүлсэл бөгөөд үүнд Бурханы сайн санаа зорилго бий. Бурханы хийдэг бүхэн зөв” гэж тунгаан боддог. Хэрвээ чи ийм маягаар аливааг харж чадвал сайн хэрэг, энэ нь чи өөрийгөө зарим талаар мэддэг гэсэн үг. Би энэ асуудлаар удаан нөхөрлөхгүй. Товчхондоо, хэв чанар муутай энэ хүмүүсийн хувьд бид зүгээр л асуудлыг задлан шинжилж, баримтын үнэн мөнийг ил болгож байна, ингэснээр илүү олон хүн энэ хүмүүсийн талаар зөв хандлага, үзэл бодолтой болно, ингэснээр энэ хүмүүс хэв чанар муутай гэдэг асуудлынхаа талаар зөв хандлага, үзэл бодолтой болж, дараа нь өөрсдийгөө үнэн зөв чиглүүлж, өөрт тохирсон байр суурь, үүргийг олж, төлөөс төлөх тэсвэр тэвчээр, зовлон туулах шийдэмгий байдлаа ухаалгаар ашиглаж, хэрэгжүүлж чадна. Энэ нь үнэнийг ойлгож, хэрэгжүүлэхэд чинь нөлөөлдөггүй, Бурханы гэр дэх чиний дүр төрхөд ч нөлөөлдөггүй.

III. Залхуу, тав тухад ташуурдаг хуурамч удирдагчид

Бид саяхан хоёр төрлийн хуурамч удирдагчийн талаар нөхөрлөсөн. Өөр нэг төрлийн хуурамч удирдагч байдаг бөгөөд бид “удирдагч, ажилчдын үүрэг хариуцлага” гэсэн сэдвээр нөхөрлөхдөө тэр талаар байнга ярьж байсан. Энэ төрлийнхөн зарим талаар хэв чанартай, ухаан муутай биш, ажилдаа арга зам, арга барилтай, асуудал шийдвэрлэх төлөвлөгөөтэй байдаг бөгөөд тэдэнд ажил даалгах үед бараг л шаардагдсан стандартын дагуу хэрэгжүүлж чаддаг. Тэд ажилд гарсан ямар ч асуудлыг олж илрүүлж чаддаг, заримыг нь шийдвэрлэж ч чаддаг; зарим хүний мэдээлсэн асуудлыг сонсох үедээ, эсвэл зарим хүний зан авир, илрэл, яриа, үйлдлийг ажиглах үедээ зүрх сэтгэлдээ хариу үйлдэл үзүүлдэг, өөрийн гэсэн санал бодол, хандлагатай байдаг. Мэдээж, хэрвээ энэ хүмүүс үнэнийг эрэлхийлдэг, ачааны мэдрэмжтэй байдаг бол энэ бүх асуудлыг шийдвэрлэж чадна. Гэсэн хэдий ч бидний өнөөдөр нөхөрлөж буй энэ төрлийн хүний хариуцсан ажил дээр асуудлууд хараахан шийдвэрлэгдэлгүй үлддэг. Яагаад тэр вэ? Яагаад гэвэл энэ хүмүүс бодитой ажил хийдэггүй. Тэд амар хялбарт дурлаж, хүнд хэцүү ажлыг үзэн яддаг, гаднаа зүгээр л хааш яаш хичээл чармайлт гаргадаг, зүгээр сууж, байр суурийн ашиг тусыг эдлэх дуртай, хүмүүст тушаах дуртай, зүгээр л амаа жаахан хөдөлгөж, жаахан зөвлөгөө өгөөд өөрийнх нь ажил дууссан гэж үздэг. Чуулганы ямар ч бодитой ажлыг, эсвэл Бурханы даалгасан чухал ажлыг нухацтай авч үздэггүй—тэдэнд ийм ачааны мэдрэмж байдаггүй, Бурханы гэр эдгээр зүйлийг удаа дараа онцолсон ч гэсэн тэд нухацтай авч үзэхгүй хэвээр байдаг. Жишээ нь, тэд Бурханы гэрийн кино продакшны ажил, бичвэрт суурилсан ажилд оролцох юм уу асууж лавлахыг хүсдэггүй, эдгээр төрлийн ажил хэрхэн урагшилж, ямар үр дүнд хүрч байгааг нягтлахыг ч хүсдэггүй. Тэд зүгээр л шууд бусаар асууж лавлаад, хүмүүс завгүй ажиллаж, энэ ажлыг хийж байгааг мэдмэгцээ цаашид санаа тавихаа больдог. Ажилд асуудал байгааг маш сайн мэдэж байхдаа ч гэсэн, тэд нөхөрлөж, шийдвэрлэхийг мөн л хүсдэггүй, хүмүүс үүргээ хэрхэн гүйцэтгэж байгааг асууж лавлаж, нягталдаг ч үгүй. Яагаад тэд эдгээр зүйлийг асууж лавлаж, нягталдаггүй вэ? Хэрвээ нягталж үзвэл өөрсдийнх нь шийдвэрлэхийг хүлээсэн олон асуудал гарч ирнэ, тэгвэл хэтэрхий их санаа зовоосон хэрэг болно гэж тэд боддог. Хэрвээ үргэлж асуудал шийдвэрлэх шаардлагатай бол амьдрал дэндүү ядаргаатай байх болно! Хэтэрхий их санаа зовбол хоол амттай санагдахаа больж, сайн унтаж чадахгүй, бие махбод нь ядарч, амьдрал нь зовлонтой болно. Тийм учраас тэд асуудал харах үедээ боломжтой бол үүнээс зайлсхийж, үл тоодог. Энэ төрлийн хүний асуудал юу вэ? (Тэд дэндүү залхуу.) Надад хэл дээ, хэн нь ноцтой асуудалтай вэ: залхуу хүмүүс үү, эсвэл хэв чанар муутай хүмүүс үү? (Залхуу хүмүүс.) Яагаад залхуу хүмүүст ноцтой асуудал байдаг вэ? (Хэв чанар муутай хүмүүс удирдагч, ажилчин байж чадахгүй ч чадах чинээгээрээ үүрэг гүйцэтгэх үедээ зарим талаар үр дүнтэй байж чадна. Харин залхуу хүмүүс юу ч хийж чадахгүй; хэв чанартай байлаа ч гэсэн ямар ч нэмэргүй.) Залхуу хүмүүс юу ч хийж чадахгүй. Хоёр үгээр нэгтгэн дүгнэвэл, тэд бол хэрэггүй хүмүүс; тэд хоёрдугаар зэргийн хөгжлийн бэрхшээлтэй. Залхуу хүмүүсийн хэв чанар хэчнээн сайн байлаа ч энэ нь зүгээр л чимэг төдий зүйл; сайн хэв чанартай байлаа ч ямар ч хэрэггүй. Тэд дэндүү залхуу—юу хийх ёстойгоо мэддэг ч хийдэггүй, ямар нэг зүйл асуудалтайг мэддэг ч шийдвэрлэхийн тулд үнэнийг эрж хайдаггүй, ажилд үр дүн гаргахын тулд ямар зовлон бэрхшээл туулах ёстойгоо мэддэг ч эдгээр үнэ цэнтэй зовлон бэрхшээлийг тэвчихийг хүсдэггүй—тиймээс тэд ямар ч үнэнийг олж авч чадахгүй, ямар ч бодитой ажил хийж чадахгүй. Тэд хүмүүсийн туулах ёстой зовлон бэрхшээлийг туулахыг хүсдэггүй; тэд зөвхөн тав тухад ташуурч, баяр баясгалантай, чөлөөт цагийг таашааж, эрх чөлөөтэй, амар тайван амьдралаар амьдрахыг л мэддэг. Тэд хэрэггүй биш гэж үү? Зовлон бэрхшээл тэвчиж чадахгүй хүмүүс амьд явахад зохисгүй. Үргэлж шимэгч амьдралаар амьдрахыг хүсдэг хүмүүс бол мөс чанар, эрүүл ухаангүй хүмүүс; тэд бол адгуус бөгөөд ийм хүмүүс хөдөлмөрлөхөд ч тэнцэхгүй. Тэд зовлон бэрхшээл тэвчиж чадахгүй учраас хөдөлмөрлөсөн ч сайн хийж чаддаггүй, үнэнийг олж авахыг хүсвэл тэр нь бүр ч найдваргүй. Зовлон бэрхшээл тэвчиж чаддаггүй, үнэнийг хайрладаггүй хүн бол хэрэггүй хүн; тэд хөдөлмөрлөхөд ч тэнцэхгүй. Тэд бол өчүүхэн төдий ч хүн чанаргүй адгуус юм. Ийм хүмүүс таягдан хаягдах ёстой; энэ нь л Бурханы санаа зорилгод нийцдэг.

Зарим хүн газар тариалангийн ажлыг хариуцдаг бөгөөд тун хичээнгүй байдаг; тэд оюун ухаандаа төлөвлөгөөтэй, улирал бүрд ямар ажил хийхээ мэддэг. Газар хагалах цаг болоход тэд талбай бүр дээр очиж үздэг. Тэд талбай бүрд юу тарихаар төлөвлөснөө тухайн талбайн бодит байдалтай харьцуулж, төлөвлөгөө нь тохиромжтой эсэх, бодит нөхцөл байдалд нийцэж байгаа эсэхийг хардаг. Түүнчлэн, энэ жил хөрс хэр чийглэг, хуурай байгаа, ямар бордоо хэрэгтэй, юу тарихад тохиромжтойг хардаг. Эдгээр зүйлийг хараад, ойлгож авмагцаа үрсэлгээ хийсэн эсэх, хэр их үрсэлгээ хийснийг даруй асууж сураглаад, дараа нь хүлэмж рүү очиж, үрсэлгээ хийж буй хүн найдвартай эсэх, үрсэлгээг сүйтгэх эсэхийг хардаг. Хэрвээ нэг хүн энэ ажлыг хийхэд хүрэлцэхгүй бол хамтран ажиллах өөр нэг хүнийг томилж, тэр хоёр хүн нэг нэгэндээ хяналт тавьдаг. Залхуу хүмүүс ингэж хийх үү? Үгүй, тэгэхгүй. Хэн ч тэдэнд хяналт тавьж, шахаж шавдуулахгүй бол тэд яасан ч биечлэн газар дээр нь очихгүй; Бурханы гэр ажлын ахицын талаар асуухгүй бол тэд яасан ч ажлын бодитой нөхцөл байдлыг шалгах санаачилга гаргахгүй. Хэв чанар муутай хүмүүс юу ч хийсэн бай, өөрсдөө биечлэн хийдэг, гэхдээ тэд юу нь яаралтай, чухлыг юу нь яаралтай, чухал бишээс ялгаж чаддаггүй, зүгээр л сохроор үйлддэг. Харин энэ залхуу хүмүүс хангалттай сэргэлэн, юу ч хийсэн зүгээр л амаа хөдөлгөж, бусдад тушаал өгч ажиллуулах дуртай; тэд өөрсдөө хэзээ ч, юу ч хийдэггүй, бодитой ажил хийж ч чаддаггүй. Тэд “Би зүгээр л утасдаж, эсвэл зурвас илгээж хэдэн асуулт асуухад болно, тэгээд миний ажил дуусна, асуудал шийдэгдэнэ. Хэчнээн тохиромжтой гээч! Удирдагчийн хувьд хэв чанар минь ямар байгааг хар л даа. Би хэдхэн үгээр ажлыг дуусгаж чадаж байна—энэ бас хариуцлагаа биелүүлж байгаа хэрэг биш гэж үү? Би хариуцлагаа цалгардуулаагүй. Хэрвээ Дээрх надаас эдгээр зүйлийн талаар асуувал би ус цас шиг хариулж, тодорхой тайлбарлаж чадна. Ажлын талбар дээр очиж харах ямар хэрэгтэй юм бэ? Би бэрхшээл, зовлон туулж, наранд арьсаа борлуулах хэрэгтэй болно. Тийм ёс төдий зүйл хийх шаардлагагүй. Болж л өгвөл би өөртөө төвөг удахаас зайлсхийнэ. Өөртөө тэгж хүндрэл учруулах шаардлагагүй” гэж боддог. Тэд хангалттай “ухаантай” биш үү? Ийм төрлийн хүн ажиллахдаа арга саам хайж, амар хялбар зам олохдоо тун гаргууд, өөрийн гэсэн арга зам, арга барилтай байдаг. Тэд юуг ч биечлэн хийдэггүй, юунд ч оролцдоггүй. Тэд зүгээр л ёс төдий утасдаж асуугаад, утсаа таслангуутаа орондоо орж, эсвэл иллэг хийлгэж, махан биеэ жаргааж эхэлдэг. Ийм төрлийн хүн яаж “ажил хийхээ” үнэхээр мэддэг, яаж зүгээр суух боломж олохоо үнэхээр мэддэг, яаж аргацааж, хүмүүсийг хуурахаа үнэхээр мэддэг! Тэд өчүүхэн жаахан хэв чанартай байлаа гээд ямар хэрэгтэй юм бэ? Тэд Коммунист дэглэмтэй улсын албан тушаалтнуудтай адилхан, ажилдаа ирээд зүгээр л цай ууж, сонин уншдаг, ажлын цаг дуусахаас ч өмнө юу идэх, хаашаа явж зугаацахаа бодож эхэлдэг—амьдрал нь үнэхээр сайхан. Энэ төрлийн хуурамч удирдагчийн ажилдаа баримталдаг зарчим нь энэ юм; тэд ямар ч бэрхшээл амсдаггүй, ядарч зүдэрдэггүй, тэгсэн хэр нь албан тушаалтан мэт авирлаж, байр суурийн ашиг тусыг эдэлдэг бөгөөд ихэнх ах эгч нар үүнийг асуудал гэж харж чаддаггүй. Энэ төрлийн хуурамч удирдагч ингэж ажилладаг, тэд ямар ч бодитой ажил хийдэггүй, ажлын явцыг хянан дагаж, шалгахаар газар дээр нь очдоггүй, тэгэхээр тэд ажилтай холбоотой асуудлыг олж илрүүлж чадах уу? (Үгүй.) Хуурамч-сүнслэг хуурамч удирдагчид болон хэв чанар муутай хуурамч удирдагчид нүд нь нээлттэй ч сохор байдаг бөгөөд асуудлыг харж чаддаггүй, тэгвэл энэ төрлийн хэрэггүй хүний хувьд ямар байдаг вэ? Тэд: “Би бодитой ажилд оролцдоггүй, газар дээр нь очиж тэнд ажиллаж байгаа хүмүүстэй нэгддэггүй, тиймээс асуудал гарвал та нар намайг нүд нь нээлттэй ч сохор гэж хэлж болохгүй. Би газар дээр нь очоогүй, асуудлыг хараагүй, тэгэхээр асуудал гарвал тэр нь надад ямар хамаатай юм бэ? Та очоод холбогдох хүмүүсийг нь олох хэрэгтэй” гэж хэлдэг. Энэ нөхдүүд үнэхээр ов мэхтэй биш үү? Тэд зүгээр л тушаал өгч, хүмүүсийг зөв зохион байгуулахад болно, тэгээд л хариуцлага нь биелсэн, дараа нь чөлөөт цаг, зугаа цэнгэлээ улайм цайм эдэлж болно гэж боддог. Доор нь ямар ч асуудал гарсан, тэд асууж лавладаггүй, хэн нэг хүн асуудлыг Дээрхэд мэдээлбэл л яаран сандран зохицуулдаг. Тэд өдөр бүр байр суурийн ашиг тусыг эдлэх, хаа сайгүй дэмий сэлгүүцэх, ажлыг шалгаж байгаа дүр эсгэхэд л анхаарлаа төвлөрүүлдэг ч үнэндээ жинхэнээсээ асуудалтай байгаа газарт хэзээ ч очдоггүй, чухал ажлыг хэзээ ч шалгадаггүй—энэ нь зөвхөн өнгөцхөн зүтгэл гаргаж, өөрсдийг нь сайхан харагдуулах ажил л хийдэг Коммунист Намын албан тушаалтнуудтай яг адилхан биш үү? Тэд өөрт нь даалгасан ажлыг хийнэ гэж сайхан амлалт өгдөг ч ажлыг хянан дагадаггүй, хяналт тавьдаггүй, газар дээр нь очлоо ч гэсэн зүгээр л хэлбэрддэг. Тэд ажлыг яасан ч өөрсдөө хийхгүй, асуудлыг өөрсдөө шийдвэрлэхгүй. Тэд “Эдгээр зүйлийг хийхийн тулд би зовж, төлөөс төлөх шаардлагагүй. Өөр хэн нэгэн хийж байхад л болно. Би угаасаа ч мөнгө олж байгаа биш, тиймээс зүгээр аргацаагаад явж байхад болно” гэж боддог. Ийм сэтгэлгээтэй байхад тэд ажлаа сайн хийж чадах уу? Тэд оюун ухаандаа жаахан явуулга өвөрлөж, “Идэх хоолондоо л тааруулж ажиллана, өдөр бүрийг хааш яаш өнгөрүүлнэ” гэж боддог. Гэсэн ч тэд хэзээ ч тодорхой ажил хийдэггүй, ажлын талбар дээр хэзээ ч харагддаггүй. Тэгвэл тэд хаана байдаг вэ? Тэд сайн идэж, ууж, унтаж чадах, сайхан, аюулгүй газар өөрийгөө зугаацуулж, ханхүү шиг амьдарч байдаг—тогтмол шүршүүрт орж, тогтмол иллэг хийлгэж, хувцсаа тогтмол сольж, өчүүхэн ч зовлон туулдаггүй. Тэд ямар бодитой ажил хийж чадах, ямар бодитой асуудлуудыг шийдвэрлэж чадах, Бурханы гэрийн ажилд ямар хувь нэмэр оруулсан, энэ бүх сайхан зүйлийг эдлэх ямар эрхтэй талаараа хэзээ ч эргэцүүлдэггүй—энэ талаар хэзээ ч бодож үздэггүй. Энэ хүмүүс ер нь юу юм бэ? Энэ адгийн шаарнууд өөрсдийгөө мэддэггүй, ичгүүр сонжуургүй бөгөөд чуулганы удирдагч, ажилчин байхад тэнцэхгүй.

Бүх хуурамч удирдагч хэзээ ч бодитой ажил хийдэггүй. Тэд удирдагчийн үүрэг ролио албан тушаал мэт үзэж, байр суурийн ашиг тусыг эдэлдэг бөгөөд удирдагчийн хувьд гүйцэтгэх учиртай үүрэг, хийх учиртай ажлаа тээр дараа, төвөг чирэгдэл мэт үздэг. Зүрх сэтгэлдээ тэд чуулганы ажилд хандах эсэргүүцлээр дүүрэн байдаг: Ажилд хяналт тавьж, хянан дагах, шийдвэрлэх шаардлагатай ямар асуудал дотор нь байгааг мэдэж авахыг шаардахад тэд дургүйцлээр дүүрдэг. Энэ бол удирдагч, ажилчдын хийх ёстой ажил, энэ бол тэдний ажил. Хэрвээ чи үүнийг хийдэггүй, хийхийг хүсдэггүй бол яагаад удирдагч, ажилчин байхыг хүссээр байгаа юм бэ? Чи Бурханы санаа зорилгыг бодолцон үздэг учраас үүргээ гүйцэтгэдэг үү, эсвэл албан тушаалтан болж, байр суурийн ашиг тусыг эдлэхийн тулд үүргээ гүйцэтгэдэг үү? Хэрвээ чи албан тушаалтай байхын тулд л удирдагч болсон бол энэ нь жаахан ичгүүр сонжуургүй биш үү? Иймэрхүү хүмүүс ёс жудгаар хамгийн дорд, ямар ч нэр төргүй, ичих нүүргүй байдаг. Хэрвээ чи махан биеийн тав тухыг эдлэхийг хүсвэл дэлхий ертөнц рүү даруйхан буцаад, чадлаараа өрсөлдөж, булаан авч, шүүрэн ав, хэн ч үүнд саад болохгүй. Бурханы гэр бол Бурханы сонгосон хүмүүс үүргээ гүйцэтгэж, Бурханыг шүтэн мөргөх газар; энэ нь хүмүүс үнэнийг эрэлхийлж, аврал хүртэх газар юм. Энэ нь хүн махан биеийн тав тухад ташуурах газар биш, хүмүүсийг ханхүү шиг амьдруулдаг газар бүр ч биш. Хуурамч удирдагчид ичихээ мэддэггүй, ичих булчирхайгүй, эрүүл ухаангүй байдаг. Тэдэнд ямар ч тодорхой ажил оноосон бай, тэд үүнийг нухацтай авч үздэггүй, сэтгэлийнхээ мухарт умартдаг; тэд амаараа маш сайн хариулдаг ч ямар ч бодитой зүйл хийдэггүй. Энэ ёс суртахуунгүй хэрэг биш үү? Тэд бодитой ажил хийдэггүйгээр үл барам, дангаараа эрх мэдэл эзэмшиж—санхүү, боловсон хүчин болон бусад бүх хэргийг хянах эрх мэдлийг гартаа атгаж, хүмүүсээр өдөр бүр өөртөө тайлан өгүүлэхийг хүсдэг. Ийм зүйлсийн тухайд тэд үнэндээ маш хичээнгүй байдаг. Дээрхэд ажлаа тайлагнах цаг болоход тэд ах эгч нарын хийсэн ажлын үр дүнг бүгдийг нь өөртөө нааж, ингэснээр Дээрх тэднийг сайн ажил хийсэн гэж эндүүрэхэд хүрдэг, гэтэл үнэндээ бүгдийг нь бусад хүмүүс хийсэн байдаг. Сайн мэдээ номлосноор хэчнээн хүн олж авсан, аль хүмүүсийг дэвшүүлж, хөгжүүлж байгаа, аль хүмүүсийг албан тушаалаас нь чөлөөлсөн, аль хүмүүсийг зайлуулсан гэх мэт—эдгээр тодорхой ажлын алийг нь ч тэд хийдэггүй хэр нь үүнийг тайлагнах зориг зүрхтэй байдаг. Энэ хүмүүс ичих булчирхайгүй биш үү? Тэд залилан мэхэлж байгаа биш үү? Ийм хүмүүс маш ов мэхтэй, зальхай! Тэд өөрсдийгөө ухаантай гэж боддог—энэ нь үнэндээ мэхт мэхэндээ гээч хэрэг бөгөөд эцэст нь тэд өөрсдийгөө илчилж, таягдан хаягддаг. Зарим хүн ямар ч ажил хийж, ямар ч үүрэг гүйцэтгэсэн үүндээ чадварлаг бус, үүнийгээ хариуцаж чаддаггүй бөгөөд хүний биелүүлэх учиртай ямар ч үүрэг даалгавар, хариуцлагыг биелүүлж чаддаггүй. Тэд хог шаар биш гэж үү? Тэд хүн гэж нэрлэгдэхэд зохистой юу? Тэнэг, оюуны хомсдолтой, бие махбодын хөгжлийн бэрхшээлтэй хүмүүсээс бусад амьд яваа хэн боловч үүрэг, хариуцлагаа биелүүлэх учиртай бус уу? Гэвч ийм төрлийн хүн үргэлж арга саам хайж, хойрголдог бөгөөд хариуцлагаа биелүүлэхийг хүсдэггүй; энэ нь тэд сайн хүн байхыг хүсдэггүй гэсэн үг юм. Бурхан тэдэнд хүн байх боломж олгож, хэв чанар, билиг авьяас өгсөн ч тэд эдгээрийг ашиглан үүргээ гүйцэтгэж чаддаггүй. Тэд юу ч хийдэггүй атлаа алхам тутамдаа таашаал эдлэхийг хүсдэг. Ийм хүн, хүн гэж нэрлэгдэхэд тэнцэх үү? Тэдэнд ямар ч ажил өгсөн—чухал ч бай, жирийн ч бай, хэцүү ч бай, амархан ч бай—тэд үргэлж хааш яаш байж, арга саам хайж, хойрголдог. Асуудал гарахад тэд хариуцлагыг бусдад нялзаахаар оролдож, ямар ч хариуцлага хүлээдэггүй бөгөөд шимэгч амьдралаа үргэлжлүүлсээр байхыг хүсдэг. Тэд хэрэггүй хог шаар биш үү? Нийгэмд өөртөө найдан амь зуудаггүй хэн байна вэ? Хүн насанд хүрмэгцээ өөрийгөө тэжээх ёстой. Эцэг эх нь хариуцлагаа биелүүлсэн. Эцэг эх нь түүнд тусалж дэмжихийг хүссэн ч гэсэн тэрээр дотроо тавгүй байх болно. Тэрээр эцэг эх нь өөрийг нь өсгөх үүрэг даалгавраа дуусгасан, өөрөө бие бялдар сайтай насанд хүрэгч бөгөөд бие даан амьдарч чадах ёстой гэдгээ ухаарч чаддаг байх учиртай. Энэ бол насанд хүрсэн хүнд байх ёстой наад захын эрүүл ухаан биш гэж үү? Хэрвээ хүн үнэхээр эрүүл ухаантай бол эцэг эхээ мөлжин амьдарсаар байх боломжгүй; тэрээр бусдын доог тохуу болохоос, нэр нүүрээ алдахаас айна. Тэгвэл амар хялбарт дурлаж, ажлыг үзэн яддаг хүн эрүүл ухаантай юу? (Үгүй.) Тэд юу ч хийлгүйгээр юм авахыг үргэлж хүсдэг; ямар ч хариуцлага хүлээхгүй, тэнгэрээс амттан унаж, аманд нь ороосой гэж л хүсдэг; өчүүхэн ч ажил хийлгүйгээр өдөрт гурав хооллож, хэн нэгнээр өөртөө үйлчлүүлж, сайн хоол, унд таашаахыг үргэлж хүсдэг. Энэ нь шимэгч сэтгэлгээ биш гэж үү? Шимэгч хүмүүст мөс чанар, эрүүл ухаан бий юу? Тэдэнд ёс жудаг, нэр төр бий юу? Яавч үгүй. Тэд бүгд бэлэнчлэх сэтгэлгээтэй, арчаагүй амьтад, мөс чанар, эрүүл ухаангүй адгууснууд юм. Тэдний хэн нь ч Бурханы гэрт үлдэхэд тэнцэхгүй.

Хэрвээ чуулган чамд ажил зохицуулж өгөөд, чи: “Энэ ажил намайг олны анхааралд өртүүлэх эсэх нь хамаагүй—нэгэнт надад өгсөн тул би сайн хийж, энэ хариуцлагыг үүрнэ. Хэрвээ надаар зочлох үүрэг гүйцэтгүүлэхээр зохицуулбал би сайн хийхийн тулд бүхнээ зориулна; ах эгч нараа сайн харж хандаж, хүн бүрийн аюулгүй байдлыг хангахын тулд чадах бүхнээ хийнэ. Хэрвээ надаар сайн мэдээ номлуулахаар зохицуулбал би өөрийгөө үнэнээр зэвсэглэж, сайн мэдээг хайраар сайн номлож, үүргээ сайн биелүүлнэ. Хэрвээ надад гадаад хэл сургахаар зохицуулбал би чин сэтгэлээсээ суралцаж, шаргуу хөдөлмөрлөж, аль болох хурдан, нэг юм уу хоёр жилийн дотор эзэмшихийг хичээнэ, ингэснээр би гадаадынханд Бурханыг гэрчилж чадна. Хэрэв надаас гэрчлэлийн нийтлэл бичихийг шаардвал би нухацтайгаар өөрийгөө дадлагажуулж, юмыг үнэн-зарчмын дагуу харж, хэлний талаар суралцана. Би зохион бичлэг сайтай нийтлэл бичиж чадахгүй байлаа ч гэсэн ядаж л туршлагын гэрчлэлээ тодорхой илэрхийлж, үнэний талаар ойлгомжтой нөхөрлөж, Бурханы төлөө жинхэнэ гэрчлэл хийж чадна, тэгснээр хүмүүс миний нийтлэлүүдийг уншаад босгон байгуулагдаж, ашиг тус хүртэнэ. Чуулган надад ямар ч ажил оноосон бай, би бүх зүрх сэтгэл, хамаг чадлаараа дааж авна. Миний ойлгохгүй ямар нэг зүйл байвал, эсвэл асуудал гарвал би Бурханд залбирч, үнэнийг эрж хайж, үнэн-зарчмын дагуу асуудлыг шийдвэрлэж, ажлаа сайн хийнэ. Ямар ч үүрэг гүйцэтгэсэн бай, өөрт байгаа бүхнээ зориулаад үүргээ сайн гүйцэтгэж, Бурханыг сэтгэл хангалуун байлгана. Би хийж чадах юм бүхэндээ өөрийнхөө үүрэх ёстой бүх хариуцлагыг үүрэхийн тулд чадах бүхнээ хийнэ, ядаж л би мөс чанар, эрүүл ухааныхаа эсрэг явахгүй, хааш яаш байж, зальжин загнаж, хойрголохгүй, эсвэл бусдын хөдөлмөрийн үр шимийг эдлэхгүй. Миний хийдэг юу ч мөс чанарын стандартаас доор байхгүй” гэж хэллээ гэе. Энэ нь хүний биеэ авч явах наад захын стандарт бөгөөд үүргээ ийм маягаар гүйцэтгэдэг хүн мөс чанартай, эрүүл ухаантай хүн байх шалгуурыг хангана. Чи үүргээ биелүүлэхдээ ядаж л мөс чанар цэвэр байх ёстой, ядаж л өдрийн гурван хоол идэхэд зохистой, үнэгүй хоол иддэггүй байх ёстой. Үүнийг хариуцлагын мэдрэмжтэй байх гэдэг. Хэв чанар сайтай, муутай байх эсэх чинь, үнэнийг ойлгодог эсэх чинь хамаагүй, чи ийм хандлагатай байх ёстой: “Энэ ажлыг надад оноосон юм чинь би үүнд нухацтай хандах ёстой, би үүнд санаа тавьж, хамаг зүрх сэтгэл, хүч чадлаа ашиглан сайн хийх ёстой. Үүнийг төгс сайн хийж чадах эсэхийн тухайд би баталгаа өгч чадахгүй ч сайн хийхийн тулд хамаг чадлаараа хичээнэ гэсэн хандлагатай байна, үүнд лавтайяа хааш яаш хандахгүй. Асуудал гарах юм бол би хариуцлага хүлээж, үүнээс заавал сургамж авч, үүргээ сайн гүйцэтгэх ёстой.” Энэ бол зөв хандлага юм. Та нар ийм хандлагатай байдаг уу? Зарим хүн: “Надад даалгасан ажлыг би заавал сайн хийх албагүй. Би зүгээр л чадах зүйлээ хийнэ, эцсийн үр дүн ямар байх нь хамаагүй. Өөрийгөө тэгж их ядраах шаардлагагүй, буруу юм хийвэл тэгж их сандрах шаардлагагүй, тэгтлээ их стресстэх шаардлагагүй. Өөрийгөө тэгж их ядраах нь ямар хэрэгтэй юм бэ? Эцсийн эцэст би үргэлж ажиллаж байгаа, үнэгүй хоол идээгүй” гэж хэлдэг. Үүрэгтээ хандах ийм хандлага нь хариуцлагагүй явдал юм. “Хиймээр санагдвал би жаахан ажил хийнэ. Би зүгээр л чадах зүйлээ хийнэ, эцсийн үр дүн ямар байх нь хамаагүй. Тэгж их нухацтай авч үзэх шаардлагагүй.” Ийм хүмүүс үүрэгтээ хариуцлагатай ханддаггүй бөгөөд хариуцлагын мэдрэмжгүй байдаг. Та нар ямар төрлийн хүн бэ? Хэрвээ та нар эхний төрлийн хүн бол эрүүл ухаантай, хүн чанартай юм. Хэрвээ хоёр дахь төрлийн хүн бол Миний сая задлан шинжилсэн хуурамч удирдагчдаас ялгаагүй. Та нар зүгээр л өдөр хоногоо дэмий өнгөрүүлж байна. “Би ядаргаа, бэрхшээлээс зайлсхийж, зүгээр л өөрийгөө илүү их зугаацуулна. Нэг л өдөр намайг чөлөөлсөн ч гэсэн би юу ч алдахгүй. Ядаж л би хэдэн өдөр байр суурийн ашиг тусыг эдэлсэн, энэ миний хувьд хохирол болохгүй. Хэрвээ намайг удирдагчаар сонговол би тэгж л авирлана.” Энэ төрлийн хүний сэтгэлгээг та нар юу гэж бодож байна вэ? Ийм хүмүүс бол үнэнийг өчүүхэн ч эрэлхийлдэггүй үл итгэгчид юм. Хэрвээ чи үнэхээр хариуцлагын мэдрэмжтэй бол энэ нь мөс чанар, эрүүл ухаантайг чинь харуулдаг. Ажил хэчнээн том, жижиг байх нь хамаагүй, хэн чамд тэр ажлыг даалгасан нь хамаагүй, Бурханы гэр чамд даалгасан уу эсвэл чуулганы удирдагч, ажилчин чамд даалгасан уу гэдэг нь хамаагүй, чиний хандлага ийм байх ёстой: “Энэ үүргийг надад даалгасан болохоор энэ бол Бурханы өргөмжлөл, нигүүлсэл юм. Би үүнийг үнэн-зарчмын дагуу сайн хийх ёстой. Хэдийгээр би дундаж хэв чанартай ч энэ хариуцлагыг үүрч, сайн хийхийн тулд чадах бүхнээ зориулахад бэлэн байна. Би ажлаа тааруу хийвэл хариуцлагаа хүлээх ёстой, харин сайн хийвэл энэ нь миний гавьяа биш. Энэ бол миний хийх учиртай зүйл.” Хүн үүрэгтээ хэрхэн ханддаг нь зарчмын асуудал гэж Би яагаад хэлдэг вэ? Хэрвээ чи үнэхээр хариуцлагын мэдрэмжтэй, хариуцлагатай хүн бол чуулганы ажлыг хариуцаж, гүйцэтгэх учиртай үүргээ сайн гүйцэтгэж чадна. Хэрвээ чи үүргээ хөнгөн хуумгай авч үздэг бол Бурханд итгэх итгэлийн талаарх үзэл бодол чинь буруу, Бурхан болон үүрэгтээ хандах хандлага чинь асуудалтай байна. Үүргээ гүйцэтгэх талаарх чиний үзэл бодол бол үүргээ хааш яаш гүйцэтгэж, зүгээр л аргацаах явдал бөгөөд энэ нь чиний хийхийг хүсдэг зүйл мөн эсэх, чиний сайн хийдэг зүйл мөн эсэхээс үл хамааран чи үргэлж зүгээр л аргацаах хандлагаар ханддаг тул удирдагч, ажилчин байхад тохирохгүй, чуулганы ажил хийхэд тэнцэхгүй. Түүнчлэн, шуудхан хэлэхэд, чам шиг хүмүүс бол арчаагүй амьтад, юу ч бүтээх тавилангүй, зүгээр л хэрэггүй хүмүүс юм. Ямар төрлийн хүмүүс хэрэггүй вэ? Мунхаг хүмүүс, өдөр хоногоо дэмий өнгөрөөдөг хүмүүс. Ийм төрлийн хүмүүс юу ч хийсэн хариуцлагатай ханддаггүй, нухацтай ч авч үздэггүй; юм бүхнийг холион бантан болгодог. Тэдэнтэй үнэнийг яаж ч нөхөрлөлөө гэсэн, чиний үгийг анхаардаггүй. Тэд “Би хүсэх юм бол ингэж аргацаана. Хэлэхийг хүссэнээ л хэл! Ямартай ч, яг одоо би үүргээ гүйцэтгэж, идэх хоолтой байгаа, тэр л хангалттай. Ядаж л би гуйлгачин болох шаардлагагүй. Нэг л өдөр идэх хоолгүй болбол би тэр үедээ л энэ талаар бодно. Тэнгэр хүнд зориулж гарах гарц үргэлж орхино. Та нар намайг мөс чанаргүй, эрүүл ухаангүй эсвэл мунхаг гэж хэллээ гээд яадаг юм бэ? Би хууль зөрчөөгүй. Сайндаа л би ёс жудаг жаахан муутай, гэхдээ тэр нь миний хувьд тийм ч том гарз биш. Идэх хоолтой байгаа цагт зүгээр дээ” гэж боддог. Энэ үзэл бодлыг юу гэж бодож байна? Өдөр хоногоо дэмий өнгөрөөдөг ийм мунхаг хүмүүс бүгд таягдан хаягдах тавилантай, тэд яагаад ч аврал хүртэж чадахгүй гэдгийг Би чамд хэлье. Бурханд хэдэн жил итгэсэн боловч үнэнийг хэзээ ч хүлээн аваагүй, туршлагын гэрчлэлгүй хүмүүс таягдан хаягдана. Нэг нь ч амьд үлдэхгүй. Хог новш, арчаагүй амьтад бол бүгд үнэгүй хоол идэгсэд бөгөөд таягдан хаягдах тавилантай. Хэрвээ удирдагч, ажилчид зүгээр л үнэгүй хоол идэгсэд бол бүр ч чөлөөлөгдөж, таягдан хаягдах ёстой. Ийм мунхаг хүмүүс удирдагч, ажилчин болохыг хүссээр байдаг; тэд бол зохисгүй. Тэд ямар ч бодитой ажил хийдэггүй хэр нь удирдагч болохыг хүсдэг. Үнэхээр ичгүүр сонжуургүй!

Зарим удирдагч, ажилчид албан тушаалаасаа чөлөөлөгдсөнийхөө дараа “Удирдагч, ажилчин биш байх сайхан юм аа. Тэгтлээ их санаа зовох, өөрийгөө зовоох шаардлагагүй. Энгийн ах эгч байх сайхан юм. Би яагаад өөрийгөө тэгж их зовоох ёстой юм бэ? Би өөрийгөө ядраах гэж хэв чанартай болоогүй” гэж хэлдэг. Хэн нэгэн хүн тэдэнд “Чи удирдагч, ажилчин биш болсон юм чинь одоо юу хийх вэ?” гэхэд тэд: “Дэндүү ядаргаатай биш, их хүч чармайлт шаардагдахгүй л бол би юу ч хийхэд болно—алхах, юм харах, эсвэл сууж ярих, компьютер харах ч юм уу, төдийлөн удаан хугацаа шаардагдахгүй, бие махбодын зовлонгүй байхад л болно” гэж хариулдаг. Энэ ямар яриа вэ? Хэрвээ та нар сонгосон удирдагч, ажилчин чинь ийм гэдгийг олж мэдвэл зүрх сэтгэлд чинь ямар санагдах вэ? Маш их харамсахгүй гэж үү? (Тэгнэ.) Тэгвэл та нарт энэ талаар ямар нэг бодол төрөх үү? Чи: “Анх би жаахан хэв чанартай гэдгийг чинь хараад, чамайг дэвшүүлж, хөгжүүлж, чамд боломж олгож, илүү олон үнэнийг ойлгуулахыг хүссэн. Чамайг ийм новш гэж би хэзээ ч төсөөлөөгүй. Би тухайн үед чамайг хүн гэж үзсэндээ харамсаж байна. Эцсийн эцэст хүн биш байсныг чинь би огт төсөөлөөгүй. Чи гахай, нохойноос ч дор, адгийн шаар юм. Чи энэ хүний арьсыг нөмрөхөд тэнцэхгүй, хүн байхад тэнцэхгүй!” гэж хэлнэ. Энэ үг таагүй сонсогдож байна уу? (Үгүй.) Та нарт таагүй сонсогдохгүй байгаа ч энэ төрлийн адгийн шаарт маш таагүй сонсогдохгүй гэж үү? (Тэгнэ.) Ийм адгийн шаар зүрх сэтгэлтэй юу? (Үгүй.) Тэгвэл тэд хэн нэгэн хүн өөрсдийнх нь талаар сайн, муу зүйл ярьж байгааг ялгаж чадах уу? Зүрх сэтгэлгүй хүмүүс ямар ч асуудалтай тулгарсан, өдөр хоногоо дэмий өнгөрүүлэх хандлагаа өөрчлөхгүй. Тэд өөрсдөө ашиг тус хүртэж, ашигтай, тав тухтай байвал л боллоо гэж боддог. Тиймээс өөр хүн юу ч гэж хэлсэн, тэд тоодоггүй. Тэдний алдартай үг нь: “Чи юу ч гэж хэлсэн, намайг яаж ч харж, үнэлсэн, намайг яаж ч тодорхойлж, ямар ч арга хэмжээ авсан, надад хамаагүй!” гэдэг. Энэ хүмүүс зүгээр л адгийн шаар биш гэж үү? Чи юу ч гэж хэлсэн, тэдэнд ямар ч мэдрэмж төрдөггүй, тэд үүнийг нухацтай авч үздэггүй. Яагаад тэд нухацтай авч үздэггүй вэ? Тэд зүгээр л дэмий сэлгүүцэгчид, тэдэнд зүрх сэтгэл байхгүй. Зүрх сэтгэлгүй хүмүүс нэр төр, ёс жудаггүй, чиний хэлсэн юуг ч тоодоггүй, чи хэчнээн хатуу ширүүн ярьсан ч тэд зүрх сэтгэлдээ өвдөлт мэдрэхгүй. Зөвхөн нэр төр, ёс жудаг, эрүүл ухаантай хүмүүс л ийм үг сонсоод зүрх нь зүсэгдэх мэт өвдөж, шаналдаг. Тэд: “Энэ бол биеэ авч явах дорд арга зам, ингэснэрэ хүмүүс намайг дорд үзэхэд хүрсэн, би нэр төрөө алдсан, тиймээс би цаашид тэгж авирлахгүй. Би нэр төрөө сэргээж, хүмүүст дорд үзэгдэхгүй байхыг хүсэж байна. Би нэр төрөө сэргээхийн тулд чармайна, нэр төртэй амьдарч, Бурханыг хангалуун байлгахын тулд юу ч хийх болно” гэж хэлэх болно. Тэд нэр төрийг нь гомдоосон, эмзэг цэг, сул талыг нь хатгасан үгэнд мэдрэмжтэй ханддаг—эдгээр нь зүрх сэтгэлтэй хүмүүс юм. Мэдрэмжтэй, нэр төртэй хүмүүс зөв үг сонсож, эерэг зүйл харж, юу нь зөв, юу нь бурууг ялгах үедээ өөрчлөгдөх шийдвэр гаргадаг, учир нь тэд нэр төртэй, бусдад дорд үзэгдэхийг хүсдэггүй. Тэр дэмий сэлгүүцэгчид, хэрэггүй хүмүүст нэр төр байхгүй, тиймээс чи тэдэнд юу ч гэж хэлсэн, чиний үг хэчнээн зөв зүйтэй, үнэн зөв, үнэнд нийцэлтэй, эерэг зүйл байлаа ч ийм хүмүүст ямар ч нөлөө үзүүлэхгүй, тэднийг өчүүхэн төдий ч хөдөлгөхгүй. Нэр төргүй хүн ямар ч эерэг зүйл, ямар ч дүгнэлт, ямар ч ил болголтод өчүүхэн ч мэдрэмжгүй, амьдралын замаа сонгохдоо ч зөв хандлагагүй байдаг. Тиймээс, чи тэдэнд юу ч гэж хэлсэн, тэднийг яаж ч ил болгож, тодорхойлсон, тэд хүлээн зөвшөөрөхөөс эрс татгалзаад тоодоггүй. Тэгвэл ийм хүмүүст үнэнийг номлож, номлол айлдах нь хэрэгтэй юу? Тэднийг засах хэрэгтэй юу? Тэднийг шүүж, гэсгээх хэрэгтэй юу? Үгүй! Ийм хүмүүс зүгээр л хэрэггүй. Тэд өдөр хоногийг аргацааж өнгөрүүлдэг, адгууснуудын ангилалд багтдаг—нарийн яривал тэд хүн биш. Тэд Бурханы үгийг сонсоход тэнцэхгүй. Хэрвээ энэ арчаагүй амьтад, шимэгчид чуулганы удирдагч болбол чуулганд байгаа асуудлыг олж илрүүлж чадах уу? Асуудлыг шийдвэрлэж чадах уу? Мэдээж үгүй. Хэрвээ Бурханы сонгосон хүмүүс асуудал дэвшүүлбэл тэд шийдвэрлэж чадах уу? Тэд мэдээж шийдвэрлэж бас л чадахгүй. Тэд ямар ч асуудал шийдвэрлэж чадахгүй, тэгвэл тэд яаж удирдах ажил хийж чадах юм бэ? Энэ бол төсөөлөхийн аргагүй зүйл! Удирдагч, ажилчдын хувьд хүмүүс ядаж л чуулганы ажилд байгаа асуудлууд болон Бурханы сонгосон хүмүүсийн амь-оролттой холбоотой асуудлуудыг шийдвэрлэж чаддаг байх ёстой. Хэрвээ тэд хэсэг хугацаанд сургалтад хамрагдаж, туршлагатай болж, зарим үнэнийг нөхөрлөж, зарим туршлагын гэрчлэлийн талаар ярьж чаддаг болбол аажмаар удирдах ажилд чадамгай болно. Хэрвээ тэд ямар ч асуудал олж илрүүлж, шийдвэрлэж чадахгүй бол удирдлагын ажил хийх ямар ч аргагүй; тэгэхээр тэд хуурамч удирдагчид бөгөөд тэднийг чөлөөлж, шинэ удирдагчдыг сонгох ёстой.

Удирдагчаар үйлчилдэг хүмүүс ядаж л үнэнийг бага зэрэг ойлгож, жаахан бодит туршлагатай байх ёстой. Хэрвээ тэд огт туршлагагүй бол ямар ч үнэнийг ойлгодоггүй нь лавтай. Удирдагчаар үйлчилдэг зарим хүн бичиг үсэг, хоосон сургаал номлохдоо сайн бөгөөд ихэнх хүний сайшаал, магтаалыг хүлээж чаддаг. Хэдийгээр хуурамч удирдагчид гаднаа асуултад хариулж чаддаг ч үнэн-зарчмыг нөхөрлөж чаддаггүй. Тэдний номлодог бүхэн хоосон онол бөгөөд ямар ч бодит зүйлгүй байдаг. Хүмүүс тэдний номлолыг сонсох үедээ өөрсдийнх нь дур сонирхолд нийцэж байна гэж боддог бөгөөд ялган таних чадваргүй хүмүүс үүнийг ихэд сайшаадаг. Гэвч дараа нь тэд хэрэгжүүлэлтийн замгүй, хэрэгжүүлэлтийн зарчмыг олж чадахгүй хэвээр үлддэг. Тэгвэл үүнийг ямар нэг асуудлыг шийдвэрлэсэн гэж үзэж болох уу? Тэд хааш яаш хандаж буй хэрэг биш үү? Ийм маягаар асуудал шийдвэрлэхээр оролдохыг бодитой ажил хийж буйд тооцож болох уу? Хуурамч удирдагчид бодитой ажил хийдэггүй ч хэрхэн албан тушаалтан шиг авирлахаа мэддэг. Тэд удирдагч болмогцоо хамгийн түрүүнд юу хийдэг вэ? Хүмүүсийн сэтгэлийг татах явдал юм. Тэд “Шинэ албан тушаалтнууд эрч хүчтэй байдаг” гэсэн арга барилыг баримталдаг: Тэд эхлээд хүмүүст тал засах хэдэн зүйл хийж, хүн бүрийн өдөр тутмын аж байдлыг дээшлүүлэх хэдэн зүйлийг зохицуулдаг. Тэд эхлээд хүмүүст сайхан сэтгэгдэл төрүүлж, олон түмэнтэй нийцэлтэй гэдгээ хүн бүрд харуулж, ингэснээр хүн бүр тэднийг магтаж, “Энэ удирдагч бидний эцэг эх шиг л байдаг!” гэцгээдэг. Дараа нь тэд албан ёсоор албан тушаалд очдог. Тэд өөрсдийгөө олон нийтийн дэмжлэгтэй, байр суурь нь бат бэх болсон гэж үздэг; тэгээд байр суурийн ашиг тусыг хүртэх ёстой мэт эдэлж эхэлдэг. “Амьдрал гэдэг бол сайн идэж, сайхан хувцаслахын л нэр”, “Амьдрал богинохон, тиймээс боломжтой үедээ таашаал ав”, “Өнөөдрийн дарсыг өнөөдөр уу, маргаашийн хэрэгт маргааш санаа зов” гэдэг нь тэдний уриа юм. Тэд өдөр бүрийг байгаагаар нь таашааж, чадах чинээгээрээ зугаацаж, ирээдүйн талаар огт боддоггүй, удирдагч ямар хариуцлага биелүүлж, ямар үүрэг гүйцэтгэх ёстойг бүр ч бодолцож үздэггүй. Тэд хэвшсэн ёсоор хэдэн бичиг үсэг, хоосон сургаал номлож, нэр төдий хэдэн ажил хийдэг—ямар ч бодитой ажил хийдэггүй. Тэд чуулган дахь бодитой асуудлуудыг ухан гаргаж, бүрэн шийдвэрлэдэггүй, тэгвэл ийм өнгөц ажил хийх нь ямар хэрэгтэй юм бэ? Энэ нь хууран мэхэлж буй хэрэг биш гэж үү? Ийм төрлийн хуурамч удирдагчид чухал үүрэг даалгавар даалгаж болох уу? Тэд удирдагч, ажилчдыг сонгох Бурханы гэрийн зарчим, нөхцөл болзолд нийцдэг үү? (Үгүй.) Ийм хүмүүс ямар ч мөс чанар, эрүүл ухаангүй, ямар ч хариуцлагын мэдрэмжгүй хэр нь чуулганд ямар нэг албан тушаал хашиж, удирдагч байхыг хүсдэг—яагаад ийм ичгүүр сонжуургүй байдаг юм бэ? Хариуцлагын мэдрэмжтэй зарим хүн хэрвээ хэв чанар муутай бол удирдагч байж чаддаггүй—хариуцлагын мэдрэмж огт байхгүй, хэрэггүй хүмүүсийн тухайд бол ярихын ч хэрэггүй; тэд удирдагч байх шалгуурыг бүр ч хангахгүй. Ийм ховдог, хойрго хуурамч удирдагчид хэр их залхуу байдаг вэ? Тэд асуудал олж илрүүлээд, энэ нь асуудал гэдгийг мэдэж байсан ч гэсэн нухацтай авч үздэггүй, тоодоггүй. Тэд маш хариуцлагагүй! Хэдийгээр тэд сайн ярьдаг, бага зэрэг хэв чанартай мэт харагддаг ч чуулганы ажлын янз бүрийн асуудлыг шийдвэрлэж чаддаггүй, ажлыг зогсонги байдалд оруулдаг; асуудлууд овоорсоор байдаг ч энэ удирдагчид тоодоггүй, хэвшил болсон хэдэн өнгөц ажлыг хийх гэж зүтгэдэг. Эцсийн үр дүн нь юу байдаг вэ? Тэд чуулганы ажлыг замбараагүйтүүлж, холион бантан болгохгүй гэж үү? Чуулганд эмх замбараагүй байдал, эв нэгдэлгүй байдлыг бий болгохгүй гэж үү? Энэ бол гарцаагүй үр дагавар юм. Ийм нөхцөлд хуурамч удирдагчид Дээрхэд тайлагнах уу? Мэдээж үгүй. Хэрвээ чуулган дахь хэн нэгэн хуурамч удирдагчдын асуудлыг Дээрхэд мэдээлэхийг хүсвэл тэд зөвшөөрөх үү? Тэд гарцаагүй тэр хүнийг дарж, хааж бооно, Дээрхэд асуудал мэдээлэхийг хэнд ч зөвшөөрөхгүй бөгөөд тэгсэн хэнийг ч хязгаарлаж, дарж, тусгаарлана. Надад хэл дээ, ийм хуурамч удирдагчид маш жигшүүртэй биш гэж үү? Тэд чуулганы ажилд хэчнээн их хор хохирол учруулсан ч Дээрхэд энэ талаар мэдэгдэхгүй, Дээрхээр бүр ч шийдвэрлүүлэхгүй. Тэд байр суурийнхаа ашиг тусыг эдэлж, нэрэлхүү зан, нэр нүүрээ хамгаалахад л санаа тавьдаг—ийм хүмүүс туйлын жигшүүртэй, ичгүүр сонжуургүй! Тэд ямар ч мөс чанаргүй, хүн чанаргүй биш гэж үү? Дээрх ажлын талаар асууж лавлахад тэд асуудал байхгүй хэмээн эрс шийдэмгий хэлж, Дээрхийг аргацааж, шалтаг тоочдог—ингэснээрээ тэд Дээрхийг мэхэлж, доорх хүмүүсээсээ юм нууж байгаа биш үү? Чуулганы ажлын асуудлууд овоорсоор байдаг бөгөөд хуурамч удирдагчид өөрсдөө шийдвэрлэж чаддаггүй, тэгсэн хэр нь эдгээр асуудлыг Дээрхэд мэдээлдэггүй. Тэд өөрсдийгөө эргэцүүлдэггүйгээр үл барам бас өөрсдийгөө зөвтгөж, сэтгэл амар байж, “Ямартай ч би үүргээ гүйцэтгэхдээ зүгээр суугаагүй; хүний мөнгөөр хооллоогүй. Хэрвээ Дээрх намайг чөлөөлөхгүй бол би удирдагч хийсээр байх болно. Хэрвээ би огцрох өргөдлөө өгвөл Бурханаас урваж байгаа хэрэг биш үү? Үүрэгтээ үнэнч бус байгаагаа харуулж байгаа хэрэг болох биш үү?” гэдэг. Асуудлууд ил болж, Дээрх энэ талаар шалгаж шинжлэх үед тэд мөн л “Би энэ ажлыг хийх хүмүүсийг зохицуулсан. Би хариуцлагаа биелүүлсэн. Хэрвээ ажил сайн хийгдээгүй бол бусдын л буруу. Энэ надад ямар хамаатай юм бэ?” гэж хэлдэг. Энэ хэдхэн үгээрээ тэд өөрсдийгөө хариуцлагаас бүрэн мулталдаг. Энэ хэрэг дээр тэд ямар ч хариуцлага хүлээхгүй мэт байдаг. Тэд өөрсдийгөө эргэцүүлдэггүйгээр үл барам бас өөрсдийгөө зөвтгөж, сэтгэл амар байж, “Ямартай ч би үүргээ гүйцэтгэхдээ зүгээр суугаагүй; үнэгүй хоол идээгүй. Хэрвээ Дээрх намайг чөлөөлөхгүй бол би удирдагч хийсээр байх болно. Хэрвээ би огцрох өргөдлөө өгвөл Бурханаас урваж байгаа хэрэг биш үү? Үүрэгтээ үнэнч бус байгаагаа харуулж байгаа хэрэг болох биш үү?” гэдэг. Хэрвээ чи тэднийг засвал тэд чамайг няцаах олон шалтгаан бодож олж чадна. Тэд өөрсдийгөө энэ хэрэг дээр хариуцлага хүлээнэ гэж хэлэхгүй, өөрсдийнх нь хариуцлага юу болохыг хэлэхгүй, мөн асуудал шийдвэрлэдэггүй, бодитой ажил хийдэггүйнх нь шинж чанар юу болохыг эргэцүүлэхгүй. Ийм хүмүүс маш үзэн ядмаар биш гэж үү? Тэд чуулганы ажлыг зогсонги байдалд оруулж, Бурханы сонгосон хүмүүсийг ийм удаан хугацаанд хорлосон атлаа зүрх сэтгэлдээ өчүүхэн ч харамсдаггүй—тэд хүн мөн үү? Тэдэнд өчүүхэн ч гэсэн мөс чанар, эрүүл ухаан байна уу? “Ийм хүмүүсийг удирдагчаар сонгох ёсгүй” гэж зарим хүн хэлдэг. Онолын хувьд ийм байдаг; гэхдээ сонгогдсон удирдагч, ажилчдын дунд ийм хүмүүс үнэхээр байдаг; энэ бол баримт. Энэ бүхэн Бурханы сонгосон хүмүүс ялган таних чадваргүйгээс болдог бөгөөд ихэнх хүн бялдуучдад дуртайн улмаас зарим хуурамч удирдагч, хуурамч ажилчдыг сонгодгоос болдог. Тиймээс чуулганы сонгуулийн өмнө удирдагч, ажилчдыг сонгох зарчмуудыг, мөн хуурамч удирдагч, хуурамч ажилчдыг ялган таних зарчмуудыг илүү их нөхөрлөх ёстой; энэ нь илүү олон хүн зарчмын дагуу саналаа өгөхийг баталгаажуулна. Зөвхөн ингэснээр л чуулганы сонгууль сайн үр дүнд хүрч чадна.

Надад хэл дээ, ийм жигшүүртэй, ичгүүр сонжуургүй дэмий сэлгүүцэгчид удирдагч, ажилчны хувиар чуулганы ажлыг сайн хийж чадах уу? Тэд чуулганд байгаа асуудлуудыг болон Бурханы сонгосон хүмүүст тулгарсан бэрхшээлийг шийдвэрлэж чадах уу? (Чадахгүй.) Тэгвэл та нар ийм хуурамч удирдагчидтай таарвал яах ёстой вэ? Хэрвээ хэн нэгэн “Бид хэв чанар муутай, ялган таних чадваргүй болохоор хуурамч удирдагчтай таарвал яаж ч чадахгүй” гэж хэллээ гэе. Энэ нь зөв үү? Чуулганы бүх хүн хэв чанар муутай, ялган таних чадваргүй байна гэж байхгүй биз дээ? Ядаж л үнэнийг харьцангуй ойлгодог хэдэн хүн байх ёстой. Тиймээс хэрвээ хэн нэгэн хүн хуурамч удирдагчийг бодитой ажил хийж, ямар ч асуудал шийдвэрлэж чадахгүй байгааг олж мэдвэл үнэнийг ойлгодог хүмүүстэй нөхөрлөж, тэднээс ялган таньж, шийдвэр гаргахыг хүсэх ёстой. Ингэх нь тохиромжтой юу? (Тийм, тохиромжтой.) Яагаад тохиромжтой гэж? Хэрвээ чуулганы удирдагч бодитой ажил хийж чадахгүй бол үр дагавар нь юу байх вэ? Хохирогчид нь хэн байх вэ? Чуулган дахь Бурханы сонгосон хүмүүс биш үү? Хэрвээ хуурамч удирдагч чуулганыг гурваас таван жил хянавал хэчнээн олон хүний үнэний талаарх ойлголт болон бодит байдалд орох оролтод нөлөөлөх вэ? Бурханы авралыг хүртэхэд нь хэчнээн олон хүнийг саатуулах вэ? Энэ үр дагаврыг төсөөлөхийн аргагүй. Тиймээс хуурамч удирдагч бодитой ажил хийхгүй, ямар ч асуудлыг шийдвэрлэж чадахгүй байгааг олж мэдэх нь Бурханы сонгосон хүн нэг бүрийн хувьд том хэрэг бөгөөд ажилд саад учруулахаас зайлсхийхийн тулд тэр хуурамч удирдагчийг даруй ил болгож, мэдээлэх ёстой. Чуулганы удирдагчид бодитой ажил хийхгүй байснаас болж хохирдог хүмүүс нь Бурханы сонгосон хүмүүс юм. Хэрвээ Бурханы сонгосон хүмүүсийн хэн нь ч тэднийг ил болгож, мэдээлэхгүй, энэ тал дээр бүгд хайхрамжгүй хандвал тэр чуулганд ямар ч найдвар байхгүй. Хэрвээ та нар зүрх сэтгэлдээ хариуцлага хүлээхгүй байх бодол тээж, “Ямартай ч чи бол удирдагч. Чи бодитой ажил хийж чадахгүй атлаа Дээрхэд асуудлаа мэдээлдэггүй—энэ нь чуулганы ажлыг саатуулбал Дээрх чамаас хариуцлага нэхнэ. Энэ бидэнд ямар хамаатай юм бэ? Бид санаа зовоод яах юм бэ? Бид хариуцсан хүмүүс нь биш. Энэ хариуцлага чинийх” гэж боддог байлаа гэе. Хэрвээ та нар зүрх сэтгэлдээ үргэлж ийм үзэл тээдэг бол энэ нь ажлыг саатуулах бус уу? Энэ нь үнэнийг эрэлхийлэх, бодит байдалд орох, Бурханы авралыг хүртэхэд чинь нөлөөлөхгүй гэж үү? Хэрвээ чуулган дахь хэн ч хариуцлага хүлээхгүй бол энэ чуулган Бурханы төлөө гэрчлэл хийж, Бурханы ерөөлийг хүртэж чадах эсэхийг хэлэхэд хэцүү, энэ чуулганд хэчнээн хүн аврал хүртэхийг хэлэхэд бүр ч хэцүү. Хэрвээ энэ чуулган дахь хүн бүр ийм маягаар бодож, ийм үзэл бодолтой байвал энэ чуулганд ямар ч найдвар байхгүй. Кино продакшн багт яг одоо ийм асуудал байгаа биш үү? Танай зарим удирдагч асуудлыг зохицуулдаггүй, мэдээлдэггүй—тэд бол хуурамч удирдагчид. Та нар үүнийг харж чадаж байна уу? Энэ удирдагчид та нарын асуудлыг шийдвэрлэдэггүй—энэ нь асуудал гэдгийг та нар олж хараагүй гэж үү? Та нар үнэндээ үүнд баярлаж байна уу? “Манай удирдагч энэ асуудлыг мэдээлэхгүй байгаа, энэ асуудлыг шийдвэрлэх боломжгүй, тиймээс энэ бол бидний хувьд амарч авах сайхан боломж юм. Ямар сайхан юм бэ! Түүнээс гадна, сүүлийн үед Дээрх энэ хэргийн талаар биечлэн асуугаагүй, тиймээс бид ч гэсэн асуудлыг мэдээлэх шаардлагагүй. Биеийн амрыг харвал яасан юм бэ? Бид киног заавал тийм хурдан хийж, цагт нь дуусгах ёстой гэж үү? Бидний гаргаж байгаа ахиц сайн байгаа! Зураг авалт дуусахгүй байлаа гээд яана гэж? Үүний төлөө биднийг яллана гэж үү?” Энэ та нарын хандлага мөн үү? Бурханы гэрийн ажилд тийм ч хатуу хуваарь байдаггүй тул үүнийг тодорхойгүй хугацаагаар сунжруулж болно, Дээрх асууж, шалгаагүй л бол санаа зовж, ямар нэгэн дарамт мэдрэх шаардлагагүй, шийдвэрлэж чадах асуудлаа шийдээд, чадахгүйгээ орхиж болно гэж та нар боддог уу? Энэ та нарын үзэл бодол мөн үү? (Биш.) Тэгвэл та нар асуудалтай байх үедээ яагаад тэрийгээ мэдээлдэггүй юм бэ? Энэ хуурамч удирдагчид та нарыг хяналтдаа байлгаад байна уу эсвэл тэд та нарыг ухаан мэдрэлгүй болгож, ярьж чадахгүй болгох мансууруулагч, шидэт ханд уулгасан юм уу? Энд ямар асуудал байна вэ? Асуудал байх үед та нар үүнийг мэддэг үү? Хэрвээ мэддэггүй гэж хэлбэл та нар худал хэлж байна; хэрвээ мэддэг атлаа мэдээлдэггүй бол ажлаа цалгардуулж, ноцтой хариуцлага алдаж байгаа хэрэг бөгөөд үүрэгтээ өчүүхэн ч үнэнч биш байна. Чи дэлхий ертөнцөд мөнгө олох гэж ажиллаж байлаа ч гэсэн өчүүхэн цалин хөлсөндөө таарсан байх ёстой. Өнөөдөр Бурханы гэрийн хоолыг идэж байгааг чинь хэлэхийн ч хэрэггүй; чи үүргээ гүйцэтгэж байхдаа аврал эрэлхийлж, ингэснээрээ өөрийнхөө хүрэх газрын замыг засаж, бэлтгэж байгаа. Чи үүнийг Бурханы гэрийн төлөө, эсвэл ямар нэг хувь хүний төлөө, бүр Миний төлөө ч хийж байгаа биш—чи өөрийнхөө төлөө хийж байгаа. Сайхан үгээр хэлбэл, хүмүүс аврал хүртэхийн тулд үүргээ гүйцэтгэж байгаа, гэвч нарийн яривал тэд ерөөл олж авч, сайн хүрэх газартай болохын тулд өөрсдийнхөө төлөө үүнийг хийдэг. Энэ хэргийг чи тодорхой ойлгох ёстой; тэнэг бүү бай. Чи бусад хүний төлөө, эцэг эхийнхээ төлөө үүргээ гүйцэтгэж байгаа юм биш, өвөг дээдэстээ алдар суу авчирч, удмынхаа нэрд хүндлэл авчрахын төлөө хийж байгаа юм биш—чи өөрийнхөө төлөө хийж байгаа. Бурхан чамайг бүтээсэн бөгөөд дэлхийг бүтээснээсээ хойш чамайг эцсийн өдрүүдэд төрнө гэж урьдаас тогтоосон. Тэр чамайг Өөрийн гэрт авчирч, чамд Өөрийн дуу хоолойг сонсгож, Өөрийн үгийг өдөр бүр идүүлж, уулгаж, амиар хангаж, Бурханы гэрт үүргээ гүйцэтгэх боломж олгосон. Энэ бол бүтээгдсэн зүйлийн хувьд аврал хүртэх хамгийн сайн боломж, бас цорын ганц боломж чинь юм. Хэрвээ чи үүргээ гүйцэтгэж байхдаа энэ боломжийг сүйтгэвэл эцэст нь гамшигт унах үедээ шийтгэл хүлээх юм уу уйлж, шүдээ хавирах чинь хамаагүй, энэ бүхэн чиний л хийсэн хэрэг, хохь чинь! Энэ нь чиний л буруу байх болно. Бусад хүн чиний хариуцлагыг үүрэх шаардлагагүй, чи ч бас бусдын хариуцлагыг үүрэх шаардлагагүй. Өнөөдөр чиний алхаж буй зам, хийж буй бүхэнд зөвхөн чи л хариуцлага хүлээж чадна, эцсийн үр дагаврыг ч зөвхөн чи л үүрч чадна. Та нарт хэлэх ёстой, ярих ёстой зүйлсээ та нарт ойлгуулж, авралын замд ороход чинь зам засаж өгөх нь л Миний хийж чадах зүйл юм. Би бүхнийг тодорхой тайлбарласан, тиймээс яг яаж үйлдэх нь та нарын хэрэг. Би та нарын хувийн хэрэгт оролцдоггүй; Би зөвхөн Өөрт оногдсон ажлыг л гүйцэтгэдэг, үүнээс илүү ямар ч ажил хийдэггүй. Чи өөрийнхөө хүрэх газрын төлөө үүргээ гүйцэтгэж байгаа нь үнэн биш үү? Хэрвээ чи “Маш олон асуудал байгаа ч манай удирдагч мэдээлэхгүй байгаа, тиймээс би ч бас мэдээлэхгүй” гэвэл энэ нь тэнэг хэрэг биш үү? Хэтэрхий тооцоотой байгаа хэрэг биш үү? Асуудлыг харах үед чиний хариуцлага юу вэ? Чиний хариуцлага бол хүн бүрийг дуудан цуглуулж, өөрсдийгөө тайван байлган, асуудлын талаар эрж хайж, нөхөрлөж, асуудал аль талбарт үүссэнийг харж, асуудлын уг шалтгааныг олох явдал юм. Хэрвээ хэсэг хэлэлцсэний дараа уг шалтгааныг олсон ч та нар өөрсдөө асуудлыг шийдвэрлэж чадахгүй бол Дээрхэд нэн даруй мэдээлэх ёстой. Хэн мэдээлэх ёстой вэ? Чи өөрөө урагш гарч, “Би мэдээлье. Хэрвээ болохгүй бол хэдэн төлөөлөгч сонгоод, хамтдаа мэдээлье” гэх ёстой. Зарим хүн: “Бидэнд удирдагч байхгүй гэж үү?” гэдэг. Чи хариуд нь “Тэр ямар гээч удирдагч вэ! Тэрээр хүний хариуцлагыг огтхон ч биелүүлдэггүй. Тэр бол зүгээр л хүний арьс нөмөрсөн араатан, түүнийг зайлуулж, чөлөөлөх ёстой! Тэр асуудлыг мэдээлэхгүй байгаа болохоор бид өөрсдөө мэдээлэх ёстой—энэ бол бидний хариуцлага. Бид хариуцлагаа биелүүлж байж л Бурхан биднийг хүн гэж үзнэ. Хэрвээ бид хариуцлага юу болохыг тодорхой мэддэг атлаа биелүүлдэггүй бол хүн байхад тэнцэхгүй, Бурхан биднийг хүн гэж үзэх ямар ч боломжгүй” гэж хэл. Хэрвээ Бурхан чамайг хүн гэж үзэхгүй бол чамайг юу гэж үздэг гэсэн үг вэ? Чамайг гахай, нохой гэж үздэг гэсэн үг. Тэгвэл Бурхан чамайг аврах уу? Тэгэх боломжгүй. Тэгэхээр, хэрвээ чи эцэст нь сайн хүрэх газартай болохгүй бол чиний хохь болох бус уу? Чи үүргээ дэмий гүйцэтгэсэн хэрэг болох бус уу? Замаа сонгох нь чамаас хамаарна, түүгээр алхах нь ч бас чамаас хамаарна. Чи ямар ч зам сонгосон, эцсийн үр дагавар нь юу ч байсан, хариуцлагыг нь чи л үүрнэ; чиний алхсан зам, үүнээс үүдэн гарах үр дагаварт өөр хэн ч хариуцлага хүлээхгүй.

Удирдагч, ажилчдын хувьд та нар үүрэг гүйцэтгэхэд гарсан асуудлуудыг үл тоож, бүр хариуцлагаас бултахын тулд янз бүрийн шалтаг, шалтгаан хайж, шийдвэрлэж чадах зарим асуудлаа шийддэггүй, шийдвэрлэж чадахгүй асуудлаа Дээрхэд мэдээлэхгүй, та нарт ямар ч хамаагүй мэт байдаг бол энэ нь хариуцлагаа цалгардуулж буй хэрэг биш үү? Чуулганы ажилд ийм байдлаар хандах нь ухаалаг хэрэг үү, эсвэл тэнэг хэрэг үү? (Тэнэг хэрэг.) Ийм удирдагч, ажилчид зальтай биш үү? Тэд ямар ч хариуцлагын мэдрэмжгүй хүмүүс биш үү? Асуудалтай тулгараад үл тоомсорлодог—тэд сэтгэлгүй хүмүүс биш үү? Тэд ов мэхтэй хүмүүс биш гэж үү? Ов мэхтэй хүмүүс бол хамгийн тэнэг хүмүүс юм. Та нар үнэнч шударга хүн байх ёстой, асуудалтай тулгарахдаа хариуцлагын мэдрэмжтэй байх ёстой, асуудлыг шийдвэрлэхийн тулд боломжит бүх аргыг хэрэглэж, үнэнийг эрж хайх ёстой. Та нар яавч ов мэхтэй хүн байж болохгүй. Хэрвээ асуудал гарах үед зөвхөн хариуцлагаас бултах, уснаас хуурай гарах талаар л боддог бол ийм зан авир Бурханы гэрт бүү хэл, шүтлэггүй хүмүүсийн дунд ч буруутгагдана! Ийм зан авирыг Бурхан гарцаагүй яллаж, хараах бөгөөд Бурханы сонгосон хүмүүс жигшиж, голно. Бурхан үнэнч шударга хүмүүст дуртай, ов мэхтэй, зальтай хүмүүсийг жигшдэг. Хэрвээ чи ов мэхтэй хүн бөгөөд зальтай байдлаар авирладаг бол Бурхан чамайг жигшихгүй гэж үү? Бурханы гэр чамайг зүгээр өнгөрөөнө гэж үү? Эрт орой хэзээ нэгэн цагт чамаас хариуцлага нэхэх болно. Бурхан үнэнч шударга хүмүүст дуртай, ов мэхтэй хүмүүст дургүй. Хүн бүр үүнийг тодорхой ойлгон, мунгинаж, тэнэг юм хийхээ болих ёстой. Түр зуурын мэдлэггүй байдлыг уучилж болох ч хэрвээ хүн үнэнийг огт хүлээн авдаггүй бол дэндүү гөжүүд хэрэг. Үнэнч шударга хүмүүс хариуцлага хүлээж чаддаг. Тэд өөрсдийн ашиг, алдагдлыг бодолцдоггүй; зөвхөн Бурханы гэрийн ажил, ашиг сонирхлыг хамгаалдаг. Тэд зэрвэс харахад ёроол нь шууд харагддаг, аягатай тунгалаг ус мэт, үнэнч шударга, сайхан зүрх сэтгэлтэй байдаг. Тэдний үйлдэл ч бас ил тод байдаг. Ов мэхтэй хүн үргэлж зальтай байдлаар авирлаж, байнга дүр эсгэж, аливааг нуун дарагдуулж, өөрийгөө маш чанд далдалдаг. Хэн ч ийм хүнийг нэвт харж чадахгүй. Хүмүүс чиний дотоод бодлыг нэвт харж чадахгүй ч Бурхан зүрх сэтгэлийн чинь гүн дэх зүйлсийг шинжиж чадна. Бурхан чамайг үнэнч шударга хүн биш, зальтай амьтан, үнэнийг хэзээ ч хүлээн авдаггүй, Бурханы эсрэг үргэлж ов мэх хэрэглэдэг, зүрх сэтгэлээ Өөрт нь хэзээ ч өгдөггүйг харах үедээ чамд дургүйцэж, чамайг жигшиж, орхидог. Шүтлэггүй хүмүүсийн дунд хөгжин цэцэглэдэг, уран цэцэн үгтэй, гүйлгээ ухаантай хүмүүс бүгд ямархуу хүмүүс вэ? Энэ нь та нарт тодорхой байна уу? Тэдний мөн чанар юу вэ? Тэд бүгд айхтар дотуур тамиртай, туйлын ов мэхтэй, залирхаг, жинхэнэ диаволууд, Сатанууд гэж хэлж болно. Бурхан ийм хүмүүсийг аварч чадах уу? Бурхан диаволууд—ов мэхтэй, залирхаг хүмүүсийг хамгаас илүү жигшдэг—ийм хүмүүсийг хэзээ ч аврахгүй. Та нар яавч ийм хүн байж болохгүй. Ярихдаа үргэлж сонор сэрэмжтэй, соргог байдаг, аливаа зүйлтэй харьцахдаа нөхцөл байдалд тохируулан дүр эсгэж, зулгуйддаг хүмүүсийг Бурхан хамгаас илүү жигшдэг, ийм хүмүүс бол аврахын аргагүй хүмүүс гэдгийг Би чамд хэлье. Ов мэхтэй, залирхаг хүмүүсийн ангилалд багтдаг бүх хүний хувьд, үг нь хэчнээн сайхан сонсогддог байлаа ч бүгд хууран мэхэлсэн, диаволын үг юм. Үг нь сайхан сонсогдох тусам энэ хүмүүс диавол, Сатанууд байдаг. Эд бол яг Бурханы хамгийн их жигшдэг төрлийн хүмүүс юм. Энэ бол туйлын зөв. Та нар юу гэх вэ: Ов мэхтэй хүмүүс, байнга худал ярьдаг хүмүүс, уран цэцэн үгтэй хүмүүс Ариун Сүнсний ажлыг олж авч чадах уу? Тэд Ариун Сүнсний гэгээрэл, гэрэлтүүлэлтийг олж авч чадах уу? Яавч үгүй. Ов мэхтэй, залирхаг хүмүүст хандах Бурханы хандлага юу вэ? Тэр тэднийг жигшин голж, хойш тавиад, анхаарал хандуулдаггүй, тэднийг адгуус амьтадтай адилхан ангиллынх гэж үздэг. Бурханы нүдээр тэд ердөө хүний арьс нөмөрсөн, мөн чанартаа диаволууд, Сатанууд, амьд үхдлүүд төрлийн хүн, Бурхан тэднийг яасан ч аврахгүй. Тэгвэл энэ хүмүүс одоо ямар байдалтай байна вэ? Тэдний зүрх сэтгэл харанхуй, жинхэнэ итгэлгүй байдаг бөгөөд юу ч тохиолдсон хэзээ ч гэгээрч, гэрэлтүүлэгддэггүй. Гамшиг, гай зовлонтой тулгарахдаа тэд Бурханд залбирдаг ч Бурхан тэдэнтэй хамт байдаггүй, тэдний үнэхээр найдаж болох юу ч зүрх сэтгэлд нь байдаггүй. Ерөөл хүртэхийн тулд тэд өөрсдийгөө сайнаар харуулахыг хичээдэг ч мөс чанар, эрүүл ухаангүй учраас яаж ч чаддаггүй. Тэд хүссэн ч гэсэн сайн хүмүүс байж чадахгүй; муу зүйл хийхээ болихыг хүссэн ч өөрсдийгөө хянаж чадахгүй, энэ нь бүтэхгүй. Тэднийг хөөн явуулж, таягдан хаясны дараа тэд өөрсдийгөө мэдэж чадах уу? Тэд үүнийг хүртэх нь зохистой гэдгээ мэдэх боловч амаараа хүлээн зөвшөөрөхгүй, үүргээ бага сага гүйцэтгэж чадах мэт харагдлаа ч гэсэн зальтай байдлаар авирласаар байх бөгөөд ажил нь ямар ч тодорхой үр дүнд хүрэхгүй. Тэгвэл та нар юу гэж бодож байна: Энэ хүмүүс үнэхээр гэмшиж чадах уу? Яавч үгүй. Яагаад гэвэл тэд мөс чанар, эрүүл ухаангүй, үнэнийг хайрладаггүй. Бурхан ийм залирхаг, ёрын муу хүнийг авардаггүй. Ийм хүмүүсийн хувьд Бурханд итгэх ямар найдвар байна вэ? Тэдний итгэл аль хэдийн утга учраа алдсан бөгөөд тэд үүнээс юу ч олж авахгүй байх тавилантай. Хэрвээ хүмүүс Бурханд итгэх итгэлийнхээ явцад үнэнийг эрэлхийлдэггүй бол хэчнээн олон жил итгэсэн ч ямар ч үр дүнгүй; бүр эцсээ хүртэл итгэсэн ч юу ч олж авахгүй. Бурханыг олж авахын тулд хүмүүс үнэнийг олж авах ёстой. Зөвхөн үнэнийг ойлгож, үнэнийг хэрэгжүүлж, үнэн-бодит байдалд орж байж л тэд үнэнийг олж авч, Бурханы авралыг хүртсэн байх болно; тэгж байж л тэд Бурханы хүлээн зөвшөөрөл, ерөөлийг хүртэнэ; зөвхөн энэ л Бурханыг олж авч буй хэрэг юм. Хэрвээ хүмүүс үнэнийг олж авахыг хүсвэл тэдний хийх ёстой эхний алхам бол хариуцлагаа биелүүлж сурах, өөрөөр хэлбэл үүргээ сайн гүйцэтгэх явдал юм—энэ бол хамгийн үндсэн зүйл. Хүмүүс зөвхөн бичиг үсэг, хоосон сургаал номлож, бодитой ажил хийдэггүй, хийдэг юмандаа ямар ч хариуцлага хүлээдэггүй, бүхнийг хааш яаш хийж, эцэст нь таягдан хаягддаг хуурамч удирдагчдаас яавч суралцаж болохгүй. Үүргээ гүйцэтгэх нь шалихгүй хэрэг биш; хүмүүс үүргээ гүйцэтгэх явцдаа хамгийн их илчлэгддэг бөгөөд Бурхан үүргээ гүйцэтгэх явцдаа гаргадаг байнгын гүйцэтгэлд нь үндэслэн хүмүүсийн төгсгөлийг тодорхойлдог. Хүн үүргээ сайн гүйцэтгэхгүй байх үед энэ нь юуг илтгэдэг вэ? Энэ нь тэд үнэнийг хүлээн авдаггүй, үнэхээр гэмшдэггүй, Бурханд таягдан хаягдана гэдгийг илтгэдэг. Хуурамч удирдагчид, хуурамч ажилчид чөлөөлөгдөх нь юуг илэрхийлдэг вэ? Энэ бол ийм хүмүүст хандах Бурханы гэрийн хандлага бөгөөд мэдээж ийм хүмүүст хандах Бурханы хандлагыг ч бас илэрхийлдэг. Тэгвэл ийм хэрэггүй хүмүүст хандах Бурханы хандлага юу вэ? Тэр тэднийг жигшин голж, яллаж, таягдан хаядаг. Тэгэхээр та нар байр суурийн ашиг тусад ташуурч, хуурамч удирдагч байхыг хүссээр байна уу?

Хүмүүс Бурханд итгэснийхээ дараа тэдэнд тохиолдож болох хамгийн зовлонтой, хамгийн шаналгаатай зүйл юу вэ? Хамгийн том зүйл бол өөрийгөө цэвэрлэгдэж, хөөгдсөн, Бурханд илчлэгдэж, таягдан хаягдсанаа мэдэхээс өөр зүйлгүй—энэ бол хамгийн зовлонтой, хамгийн уй гашуутай зүйл бөгөөд Бурханд итгэснийхээ дараа хэн ч өөртөө ийм зүйл тохиолдоосой гэж хүсдэггүй. Тэгвэл хүмүүс үүнээс яаж зайлсхийж чадах вэ? Хамгийн наад зах нь мөс чанарынхаа дагуу үйлдэх ёстой, өөрөөр хэлбэл, эхлээд хариуцлагаа хэрхэн биелүүлэхээ сурах ёстой, хэзээ ч хааш яаш хандаж болохгүй, Бурханы даалгасан зүйлийг хойшлуулж болохгүй. Нэгэнт чи хүн тул хүний хариуцлага юу болохыг тунгаан бодох ёстой. Ачлал элбэрэлтэй байж, эцэг эхээ тэжээж, гэр бүлийнхээ нэрийг гаргах гэх мэт шүтлэггүй хүмүүсийн хамгийн их үнэлдэг хариуцлагыг дурдах шаардлагагүй. Эдгээр нь бүгд хий хоосон, ямар ч бодит утга учиргүй. Хүний биелүүлэх ёстой хамгийн наад захын хариуцлага юу вэ? Хамгийн бодитой зүйл гэвэл өнөөдөр чи яаж үүргээ сайн гүйцэтгэх вэ гэдэг юм. Зүгээр л оромдоод сэтгэл ханавал хариуцлагаа биелүүлж буй хэрэг биш, бичиг үсэг, хоосон сургаал л хэлж чаддаг байх нь хариуцлагаа биелүүлж буй хэрэг биш. Үнэнийг хэрэгжүүлж, юмыг зарчмын дагуу хийх нь л хариуцлагаа биелүүлж буй хэрэг. Үнэнийг хэрэгжүүлэхдээ үр дүнтэй, хүмүүст ашиг тустай байвал л чи хариуцлагаа үнэхээр биелүүлсэн байх болно. Ямар үүрэг гүйцэтгэж байгаа чинь хамаагүй, үнэн-зарчмын дагуу тууштай үйлдэж байх үедээ л чи хариуцлагаа үнэхээр биелүүлсэн байх болно. Аливааг хийх хүний арга барилаар оромдож хэлбэрдэх нь хааш яаш байгаа хэрэг; үнэн-зарчмыг баримтлах нь л үүргээ сайн гүйцэтгэж, хариуцлагаа биелүүлж байгаа хэрэг. Чи хариуцлагаа биелүүлж байгаа нь үнэнч байдлын илрэл биш гэж үү? Энэ нь үүргээ үнэнчээр гүйцэтгэж буйн илрэл юм. Хариуцлагын ийм мэдрэмж, ийм шийдэмгий байдал, хүсэл, үүрэгтээ үнэнч байгаагийн илрэлтэй байх үед л Бурхан чамайг ивээж, сайшаан үзэх болно. Чамд ийм хариуцлагын мэдрэмж ч байхгүй бол Бурхан чамд дэмий сэлгүүцэгч, тэнэг хэмээн хандаж, дорд үзнэ. Хүний үзэл бодлын үүднээс бол, энэ нь чамайг хүндлэхгүй, нухацтай авч үзэхгүй, дорд үзэж байна гэсэн үг юм. Чи хэн нэгэнтэй хэсэг хугацаанд харилцаад, тэр хүнийг хий хоосон, бодит бус зүйл ярьдаг, дэмий чалчиж, сайрхаж, том том ярьдаг, итгэл даахгүй хүн болохыг нь харсан бол түүнийг хүндлэх үү? Чи түүнд ямар нэг ажил даалгаж зүрхлэх үү? Магадгүй тэр ямар нэг шалтгаанаар чиний даалгасан ажлыг хойшлуулж болох тул чи тийм хүмүүст юу ч даалгаж зүрхлэхгүй. Чи тийм хүмүүсийг зүрхнийхээ гүнээс зэвүүцэж, тэдэнтэй найзалсандаа харамсана. Чи тэдэнд юу ч даалгаагүйдээ азтай байж гэж бодох бөгөөд хэрвээ даалгасан бол насан туршдаа харамсах байсан гэж бодно. Чи хэн нэгэнтэй харилцаж, яриа хөөрөө, харьцаагаар нь дамжуулан тэр хүнийг хүн чанар сайтайгаас гадна хариуцлагын мэдрэмжтэй болохыг нь харлаа гэж бодъё, чи түүнд ажил даалгахад зүгээр л нэг санаандгүй үг хэлсэн ч тэр зүрх сэтгэлдээ сийлж, чамайг сэтгэл хангалуун байлгахын тулд ажлыг сайн зохицуулах арга замыг бодож, хэрвээ чиний даалгасан ажлыг сайн хийж чадахгүй бол дараа нь чамтай уулзахаасаа ичдэг—энэ бол хариуцлагын мэдрэмжтэй хүн юм. Хариуцлагын мэдрэмжтэй хүмүүст ямар нэг зүйл хэлэх юм уу даалгавар өгөх л юм бол—тэр нь удирдагч, ажилчин, эсвэл Дээрх эсэхээс үл хамааран—тэд үргэлж, “За, тэд намайг ийм өндрөөр үнэлж байгаа юм чинь би энэ хэргийг сайн зохицуулж, тэдний урмыг хугалахгүй байх ёстой” гэж боддог. Чи мөс чанар, эрүүл ухаантай ийм хүмүүст ажил даалгахад сэтгэл амар байхгүй гэж үү? Чиний ажил даалгаж чадах хүмүүс бол гарцаагүй чиний таашаан үздэг, итгэдэг хүмүүс юм. Ялангуяа, хэрвээ тэд чамд зориулж хэд хэдэн ажлыг зохицуулж, бүгдийг нь маш ухамсартайгаар гүйцэтгэж, чиний шаардлагыг бүрэн хангасан бол чи тэднийг итгэл даах хүмүүс гэж бодно. Чи зүрх сэтгэлдээ тэднийг үнэхээр биширч, өндрөөр үнэлнэ. Хүмүүс ийм төрлийн хүнтэй нөхөрлөх дуртай байдаг, Бурханыг хэлэхийн ч хэрэггүй. Та нар Бурхан чуулганы ажил болон хүний гүйцэтгэх ёстой үүргийг итгэл даахгүй хүнд даалгана гэж бодож байна уу? (Үгүй, тэгэхгүй.) Бурхан хэн нэгэнд чуулганы ажлын нэг хэсгийг даалгахдаа тэр хүнээс юу хүлээдэг вэ? Нэгдүгээрт, Бурхан түүнийг хичээнгүй, хариуцлагатай байж, энэ ажлыг том хэрэг мэт үзэж, зохих ёсоор зохицуулж, сайн хийнэ гэж найддаг. Хоёрдугаарт, Бурхан түүнийг итгэл даах хүн байж, хэчнээн их цаг хугацаа өнгөрч, орчин нөхцөл яаж ч өөрчлөгдсөн, хариуцлагын мэдрэмж нь ганхахгүй, ёс жудаг нь сорилтыг давна гэж найддаг. Хэрвээ тэр итгэл даахуйц хүн бол Бурханы санаа амарч, цаашид энэ хэрэгт хяналт тавих юм уу хянан дагахаа болино. Яагаад гэвэл, Бурхан зүрх сэтгэлдээ түүнд итгэдэг бөгөөд тэр хүн өөрт нь даалгасан ажлыг ямар ч алдаа мадаггүйгээр биелүүлж дуусгах нь лавтай. Бурхан хэн нэгэнд ажил даалгахдаа ингэж л найддаг биш үү? (Тийм.) Тэгвэл чи Бурханы санаа зорилгыг ойлгомогцоо Бурханы шаардлагад нийцэж, Бурханы тааллыг олж, Бурханы итгэлийг олохын тулд хэрхэн үйлдэхээ зүрх сэтгэлдээ мэдэх ёстой. Хэрвээ чи өөрийнхөө илрэл, зан авир, үүрэгтээ хандах хандлагыг тодорхой харж чаддаг бол, өөрийгөө мэддэг, юу болохоо мэддэг бол Бурханаас чамайг таашаан үзэхийг, чамд нигүүлслээ үзүүлж, онцгойлон хандахыг шаардах нь утгагүй маргалдаж буй хэрэг биш гэж үү? (Тийм ээ.) Чи өөрөө ч өөрийгөө дорд үздэг, өөрийгөө басамжилдаг атлаа Бурханаас чамайг таашаан үзэхийг шаарддаг—энэ нь зүйд нийцэхгүй. Ийм болохоор, хэрвээ чи Бурхан чамайг таашаан үзээсэй гэж хүсвэл ядаж бусад хүний нүдэнд итгэл даахуйц байх ёстой. Хэрвээ чи бусдыг өөртөө итгүүлж, бусдад таашаагдаж, өндрөөр үнэлүүлэхийг хүсвэл ядаж л нэр төртэй, хариуцлагын мэдрэмжтэй, үгэндээ хүрдэг, итгэл даахуйц байх ёстой. Үүнээс гадна, чи Бурханы өмнө хичээнгүй, хариуцлагатай, үнэнч байх ёстой—тэгвэл чи Бурханы шаардлагыг үндсэндээ биелүүлсэн байх болно. Тэгвэл чамд Бурханы сайшаалыг хүртэх найдвар байна гэсэн үг биш үү? (Тийм.) Үүнд хүрэхэд хэцүү юу? (Үгүй.) Хүмүүс хүртэл итгэл даахуйц хүн олоод ажил зохицуулж, харилцахыг хүсдэг, тэгвэл Бурхан хүмүүсээс үүргээ сайн гүйцэтгэхийг шаардаж, тэдэнд ийм өчүүхэн шаардлага тавих нь хэрээс хэтэрсэн хэрэг үү? (Үгүй, хэрээс хэтэрсэн биш.) Огтхон ч хэтрээгүй. Энэ нь хүмүүст хүндрэл учруулж буй хэрэг биш, харин ч тун зүй зохистой юм. Гагцхүү хүмүүст үүнийг хийх зүрх сэтгэл байдаггүй, тэд Бурханы бодлыг тунгаан боддоггүй, Бурханы санаа зорилгыг ойлгодоггүй. Тэдний хийж чадах зүйл бол Бурханд байнга шаардлага тавьж, “Та намайг ерөөх ёстой! Та надад нигүүлслээ үзүүлэх ёстой! Та намайг удирдан чиглүүлэх ёстой!” гэж хэлэх явдал юм. Тэгвэл чи юу хийж байгаа юм бэ? Чи үнэхээр мөс чанар, эрүүл ухааныхаа дагуу үүргээ биелүүлж чадах уу? Чи үнэхээр хичээнгүй, хариуцлагатай, үнэнч байж чадах уу? Энэ бол Бурхан чамайг таашаан үзэхийн тулд чиний биелүүлэх ёстой хамгийн наад захын нөхцөл юм. Энэ нь хүмүүсийн шаргуу ажиллах ёстой чиглэл биш гэж үү? Чи Бурханд итгэдэг юм чинь үнэний төлөө, Бурханы шаардлагыг хангахын төлөө чармайх ёстой—энэ бол хүмүүсийн шаргуу ажиллах ёстой чиглэл юм. Хүмүүс зөв чиглэлд шаргуу ажиллах ёстой. Ингэвэл Бурханыг сэтгэл хангалуун байлгах эрэлхийлэл нь цаашид хоосон байхаа болино.

Хуурамч удирдагчдын зүрх сэтгэлд Бурханд итгэх итгэлдээ Бурханыг сэтгэл хангалуун байлгах талаар ямар нэг ухагдахуун байдаг уу? Тэд ямар нэг хандлагатай юу? Мэдээж үгүй. Тэд зүгээр л ертөнц дээр өдөр хоногийг аргацаах хандлагатай байдаг бөгөөд Бурханд ч гэсэн туйлын хүндэтгэлгүй, басамжилсан байдлаар адилхан ханддаг. Ийм хандлага нь Бурханыг ноцтойгоор гутааж, доромжилдог бөгөөд Бурхан үүнийг жигшдэг. Бурхан тэдэнд амь болон хүний эзэмшдэг бүхнийг өгсөн байхад Бурханы өгсөн бүхэнд, амьдралынх нь төлөө хийдэг зохицуулалтад, Бурханы даалгавар, ажилд болон өөрсдийнхөө үүрэгт хандах тэдний хандлага басамжилсан, үл тоосон байдалтай байдаг. “Үл тоох” гэж юу гэсэн үг вэ? Энэ нь өдөр хоногийг аргацааж, юуг ч нухацтай авч үзэхгүй байхыг хүснэ гэсэн үг. Бурхан тэдний ийм хандлагыг туйлаас жигшдэг, тийм учраас Тэр ийм хүмүүсийг яасан ч аврахгүй. Энд та нарын ойлгох ёстой зүйл юу вэ? Та нар хэзээ ч ийм хүн байж болохгүй гэдэг юм. Чи удирдагч мөн эсэх, эсвэл удирдагч болох амбиц, хүсэлтэй эсэхээс үл хамааран эхлээд биеэ зөв авч явж сурах ёстой, дэмий сэлгүүцэгч, тэнэмэл, эсвэл танхай этгээд байж яасан ч болохгүй. Биеэ авч явахдаа шулуун шударга хандлагатай, нэр төртэй, хариуцлагын мэдрэмжтэй байх ёстой—энэ бол хамгийн наад захын зүйл. Зөвхөн энэ суурин дээр л хүмүүс Бурханы шаардлагыг хангаж, Түүний даалгаврыг биелүүлж чадна. Хэрвээ чамд ийм өчүүхэн төдий ч суурь байхгүй бол яриад байх зүйл алга.

Удирдагч, ажилчдын үүрэг хариуцлага (9)

Удирдагч, ажилчид стандартад нийцсэн эсэхийг хэмжих хоёр шалгуур

Сая бид удирдагч, ажилчдын нийт найман үүрэг хариуцлагын талаар нөхөрлөсөн бөгөөд энэ найман үүрэг хариуцлагад үндэслэн хуурамч удирдагчдын янз бүрийн илрэлийг задлан шинжиллээ. Ингэж задлан шинжилсний дүнд та нар одоо хуурамч удирдагчдыг ялгаж таньдаг болсон уу? Хэрэв чи удирдагч бол хуурамч удирдагчдын эдгээр үйлдлийг гаргахаас зайлсхийж чадах уу? Бидний нөхөрлөсөн үүрэг хариуцлагад тулгуурлан та нар удирдагч, ажилчдын ажлыг ухамсартайгаар гүйцэтгэж, үүрэг хариуцлагаа биелүүлж чадах уу? Удирдагч ажилчдын үүрэг хариуцлагын талаарх нөхөрлөлөөр дамжуулан та нар одоо удирдагч, ажилчид ажлаа хэрхэн гүйцэтгэх учиртай, тэр ажлыг гүйцэтгэхэд ямар нарийн ширийн зүйл багтдаг, ажлыг хэрхэн хэрэгжүүлэх учиртай, хэрхэн стандартад нийцсэн удирдагч, ажилчин байхыг дадуулах талаар мэдэж авсан байх ёстой. Хэрэв хүн хангалттай хэв чанартай, тодорхой хэмжээний ажлын чадамжтай, түүнчлэн ачаа үүрдэг бол хуурамч удирдагчдын эдгээр илрэлийг харуулахаас зайлсхийж чадах учиртай. Харин тухайн хүн хэв чанартай, тодорхой хэмжээний ажлын чадамжтай хэр нь ачаа үүрдэггүй бол стандартад нийцсэн удирдагч байж, удирдагч, ажилчдын үүрэг хариуцлагыг биелүүлж чадах уу? (Үгүй.) Тэдний хувьд үүнийг хийхэд жаахан хэцүү байдаг. Удирдагч ачаа үүрдэг, хүн чанар нь гайгүй мөртөө ажлаа яаж гүйцэтгэхээ мэддэггүй гэж бодъё. Тэдэнтэй яаж ч нөхөрлөсөн бай, тэд тодорхой ажлыг хэрхэн хэрэгжүүлэх, оролцохоо мэддэггүй, зарчим, чиглэлийг олж чаддаггүй. Мөн тодорхой ажил, мэргэжилд яаж удирдамж өгөхөө мэддэггүй. Асуудал үүсэх үед тэд тухайн асуудлын мөн чанарыг олж чадахгүй, хэрхэн шийдвэрлэхээ мэддэггүй. Үр дүнд нь тэд аливаа ажлыг хийх, аливаа асуудлыг шийдвэрлэхдээ үргэлж маш идэвхгүй, удаан байдаг. Ийм хүн удирдагч, ажилчны үүрэг хариуцлагыг биелүүлж чадах уу? (Үгүй.) Энэ ямар асуудал вэ? Ийм хүн маш урам зоригтой, ачаа үүрдэг, ажлаа хийхийг хүсдэг ч хэв чанар маш муутай, ажлын чадамжгүй, ажил хариуцах юм уу тодорхой ажил гүйцэтгэж, тодорхой асуудлыг шийдвэрлэж чаддаггүй; тэд аливаа ажилд оролцохдоо оромдож, маш ухвар мөчид, хөшүүн, идэвхгүй байдаг. Үүний үр дүнд олон асуудал гардаг ч тэдгээрийг шийдвэрлэх ажлыг эхлүүлэх чадваргүй, юунаас үүдэлтэйг нь мэддэггүй, тэр бүү хэл тэдгээрийн талаар хэрхэн нөхөрлөх, шийдвэрлэхээ мэддэггүй, асуудлыг Дээрхэд мэдээлж, тэднээс эрж хайж бүр ч чаддаггүй. Тиймээс тэд удирдагч, ажилчдын үүрэг хариуцлагыг биелүүлж чаддаггүй, удирдагчаар сонгогдсон ч сайн удирдагч биш—хуурамч удирдагч юм.

Сая бид удирдагч, ажилчдын найман үүрэг хариуцлагыг нөхөрлөсөн юм чинь та нар хуурамч удирдагчийн үндсэн тодорхойлолтыг гаргаж чадах уу? Удирдагч нь удирдагч, ажилчдын үүрэг хариуцлагыг биелүүлж байгаа эсэх, эсвэл хуурамч удирдагч мөн эсэхийг хэрхэн дүгнэх ёстой вэ? Хамгийн наад зах нь тэрээр бодитой ажил хийж чадаж байгаа эсэх, ийм хэв чанартай эсэхийг харах ёстой. Дараа нь энэ ажлыг сайн хийхийн тулд ачаа үүрдэг эсэхийг харах ёстой. Тэр хэчнээн сайхан зүйл ярьж, хоосон сургаалыг хэчнээн их ойлгосон мэт харагддагийг бүү тоо, гаднах хэрэг явдлыг зохицуулахдаа хэр авьяастай, чадвартайг нь бүү тоо—эдгээр зүйл чухал биш. Тэрээр чуулганы ажлын хамгийн үндсэн зүйлсийг сайн хийж чаддаг эсэх, үнэнийг ашиглан асуудлыг шийдвэрлэж чадах эсэх, хүмүүсийг үнэн-бодит байдал руу хөтөлж чадах эсэх нь хамгийн чухал юм. Энэ бол хамгийн үндсэн, мөн чанарын ажил юм. Хэрэв бодитой ажлын эдгээр зүйлийг хийж чаддаггүй бол хэчнээн хэв чанар сайтай, хэчнээн авьяастай, хэчнээн хүнд бэрхийг даван туулж, төлөөс төлж чаддаг байлаа ч тэд хуурамч удирдагч хэвээр байна. Зарим хүн "Одоо бодитой ажил хийхгүй байгааг нь мартаж үз. Тэр хэв чанар сайтай, чадварлаг. Түүнийг хэсэг хугацаанд сургах юм бол бодитой ажил хийж чадах нь гарцаагүй. Түүнээс гадна тэр ямар ч муу зүйл хийгээгүй, ёрын мууг үйлдээгүй, үймээн, саад учруулаагүй—түүнийг Та яаж хуурамч удирдагч гэж хэлж чадаж байна аа?” гэдэг. Үүнийг яаж тайлбарлах вэ? Чи хэчнээн авьяастай, ямар түвшний хэв чанар, боловсролтой, хэчнээн олон уриа лоозон хашхирч, хэр их бичиг үсэг, хоосон сургаал ухамсарладаг байх нь хамаагүй; өдөрт хэр завгүй, хэр ядарсан, хэр хол зам туулж, хэчнээн чуулганаар явж, хэр их эрсдэлд орж, зовлон үзсэн байх—энэ бүгд огтхон ч хамаагүй. Ажлын зохицуулалтад үндэслэн ажлаа гүйцэтгэж байгаа эсэх, тэдгээр зохицуулалтыг үнэн зөв хэрэгжүүлж байгаа эсэх; удирдах хугацаандаа хариуцаж буй тодорхой ажил бүрдээ оролцож байгаа эсэх, чухамдаа хэр олон бодитой асуудлыг шийдвэрлэсэн; удирдлага, удирдамжийн чинь ачаар хэчнээн хүн үнэн- зарчмыг ойлгож авсан, чуулганы ажил хэр их ахиж, хөгжсөн гэдэг нь чухал—эдгээр үр дүнд хүрсэн эсэх чинь чухал юм. Ямар тодорхой ажил хийснээс үл хамааран, онгирон сагсуурч, захиран тушаахаас илүүтэй үргэлж ажлыг хянан дагаж, чиглүүлдэг эсэх чинь чухал. Үүнээс гадна үүргээ биелүүлж байхдаа амийн оролттой эсэх, хэрэг явдалтай зарчмын дагуу харьцаж чаддаг эсэх, үнэнийг хэрэгжүүлэх гэрчлэлтэй эсэх, Бурханы сонгосон хүмүүст тулгардаг бодитой асуудлыг зохицуулж, шийдвэрлэж чаддаг эсэх ч бас чухал. Эдгээр болон үүнтэй төстэй бусад зүйл бол бүгд удирдагч юм уу ажилчин үүрэг хариуцлагаа гүйцэтгэсэн эсэхийг үнэлэх шалгуурууд юм. Та нар эдгээр шалгуурыг бодит гэж хэлэх үү? Бас хүмүүсийн хувьд шударга байна уу? (Тийм ээ.) Хүн бүрийн хувьд шударга хэрэг. Чиний боловсролын түвшин ямар байх нь хамаагүй, чи залуу юм уу хөгшин байх, Бурханд хэчнээн жил итгэсэн, чиний зэрэг зиндаа, Бурханы үгийг хэр их уншсан гээд эдгээрийн аль нь ч чухал биш. Удирдагчаар сонгогдсоны дараа чуулганы ажлыг хэр сайн хийж байгаа, ажилдаа хэр үр дүнтэй, үр бүтээлтэй байгаа, ажлын зүйл нэг бүр эмх цэгцтэй, үр дүнтэй байдлаар явагдаж байгаа эсэх, хугацаа алдаагүй эсэх нь чухал. Эдгээр нь удирдагч юм уу ажилчин үүрэг хариуцлагаа биелүүлсэн эсэхийг хэмжихэд үнэлэх гол зүйлс юм.

Дөнгөж сая хийсэн нөхөрлөлөөр дамжуулан та нар удирдагч, ажилчдын үүрэг хариуцлагын талаар тодорхой ойлголт, мэдлэгтэй болж, хуурамч удирдагчийн тодорхойлолт болон мөн чанарын тухай үнэн зөв дүгнэлттэй боллоо. Хуурамч удирдагч мөн эсэхийг дүгнэх хамгийн үндсэн шалгуур бол тэр хүн бодитой ажил гүйцэтгэж чадах эсэхийг харж, дараа нь тэр үнэхээр бодитой ажил хийдэг эсэхийг харах явдал юм. Үндсэн хоёр шалгуур байдаг: Нэг нь үүнийг хийх чадамжтай эсэх, нөгөө нь хийх хүсэлтэй эсэх. Та нар эдгээр зүйлийг санаж чадах уу? Зарим хүн: “Би удирдагч биш юм чинь яагаад энийг санах ёстой гэж?” гэдэг. Ингэж хэлэх нь зөв үү? (Буруу.) Яагаад буруу вэ? Эдгээр үнэнийг ойлгосноор нэг талаар хүмүүс өөрсдийгөө мэдэж авдаг, нөгөө талаар бусад хүнийг ялган таньж чаддаг болно—эдгээр нь хүмүүсийн ойлгож, эзэмших ёстой үнэн; эдгээрийг ойлгохгүй байж болохгүй. Юун түрүүнд чи удирдагч, ажилчдын үүрэг хариуцлагын дагуу удирдагч байх хэв чанар, чадвартай эсэхээ хэмжих ёстой. Хэрэв чамд эдгээр зүйл байхгүй бол удирдагч болох гэж хүсэхээ боль. Хэрэв чи удирдагч байх хэв чанаргүй ч удирдагч болохыг хүсээд байгаа бол энэ нь амбиц; удирдагч болсон даруйдаа чи бодитой ажил хийж чадахгүй бөгөөд хуурамч удирдагч болох нь дамжиггүй. Зарим хүн: "Би хэв чанар сайтай, олны дундаас хамгийн шилдэг нь. Би дандаа олон сайхан санаа, ухаалаг, сайн саналууд гаргадаг. Би хийж буй бүх зүйлдээ эв дүйтэй, харьцангуй арвин мэдлэг, ойлголт, туршлагатай. Тэгэхээр би удирдагч байж чадна гэсэн үг биз дээ?" гэдэг. Тэгвэл чи хариуцлагын мэдрэмжтэй, ачаа үүрдэг эсэхээ ч бас хэмжих ёстой. Хэрэв чи ямар нэг зүйлд зөвхөн санал бодолтой, ямар нэг зүйл хийх зөвхөн хүсэл эрмэлзэлтэй, үргэлж ихээхэн амбицтай ч эцсийг нь хүртэл дуусгаж чаддаггүй, яаж хүчин чармайлт гаргаж, төлөөс төлөхөө мэддэггүй, ямар ч төлөөс төлөхийг хүсдэггүй—үргэлж тархи толгой, зүрх сэтгэлээ амар тайван байлгахыг хүсдэг, зүгээр л сул чөлөөтэй, сэлгүүцсэн, тав тухтай амьдралтай байх дуртай, санаа зовох, завгүй байх дургүй, ядаргаа зүдэргээ, бэрхшээл зовлонгоос айдаг бол удирдагч байхад тохирохгүй бөгөөд удирдагчийн ажлыг хариуцаж, гүйцэтгэж ч чадахгүй.

Удирдагч стандартад нийцсэн эсэхийг дүгнэх хоёр шалгуур буюу бодитой ажил хийх чадамжтай эсэх болон бодитой ажил хийдэг эсэх гэсэн шалгуурыг бид сая нэгтгэн дүгнэлээ. Хэрэв хүмүүс энэ хоёр шалгуурыг ойлговол удирдагч байх чадамжтай эсэхээ, удирдагч болсныхоо дараа чуулганы ажлыг сайн хийж, үүрэг хариуцлагаа бүрэн биелүүлж, стандартад нийцсэн удирдагч байж чадах эсэхээ бүрэн дүүрэн ойлгох болно. Тэгэхээр одоо алба хашиж байгаа удирдагч, ажилчдын хувьд бодитой ажил хийж, удирдагч, ажилчдын үүрэг хариуцлагыг биелүүлсэн эсэхээ хэмжих зарим нэг арга зам, зарчим та нарт одоо байна уу? Удирдагч, ажилчдын найман үүрэг хариуцлагын талаар нөхөрлөснөөр та нар хуурамч удирдагчид ямар илрэл харуулдгийг хэмжиж, удирдагч, ажилчид ажлаа яг яаж хийх ёстой, ажлын чинь юу нь дутуу дулимаг, хангалтгүй эсвэл тодорхой бус хэвээр байгаа, одооноос эхлээд ажлаа хэрхэн хийх ёстойг нэгтгэн дүгнэж чаддаг байх ёстой—чи ийм наад захын ойлголттой байх ёстой. Хэрэв та нарт хэрхэн удирдагч эсвэл ажилчин байх, хэрхэн удирдагч, ажилчдын үүрэг хариуцлагыг биелүүлэх талаарх дүгнэлт, ойлголт байхгүй бол хэв чанар чинь ажлын шаардлагад хүрэхгүй байна гэсэн үг. Үүнээс гадна хуурамч удирдагчдыг хэрхэн ялган таних талаар бүрэн будилж байгаа бол энэ нь та нарын хэв чанар муу байгааг бүр ч их харуулж байна. Бас нэг онцгой нөхцөл байдал бий: Эдгээр нөхөрлөлийг сонссон хэр нь үнэний төлөө шамдах, эсвэл удирдагч, ажилчдын үүрэг хариуцлагыг биелүүлэх шийдэмгий байдалгүй, энэ хэрэг явдлыг нухацтай, чухалчлан авч үздэггүй хүмүүс бий. Тэд "Хэн хуурамч удирдагч байх нь надад хамаагүй. Ямар ч тохиолдолд, хэрвээ би удирдагч болбол Дээрхийн хий гэж хэлсэн болгоныг л хийнэ. Би тэгж их хүчин чармайлт гаргаж, тэгтлээ их бодоод байх шаардлагагүй" гэж боддог. Тэд номлол сонсохдоо зүгээр л оромдож, цаг нөхцөөдөг бөгөөд номлол яг юуны тухай болохыг ерөнхийд нь мэддэг ч ямар үнэн болон Бурханы хүнд тавьдаг ямар шаардлагыг нөхөрлөж байгааг нэгтгэн дүгнэхээс хэтэрхий залхуурч, эдгээр зүйлийг нухацтай авч үзэхийг хүсдэггүй. Тэд "Эдгээр зүйлийг ялган таних хэтэрхий ядаргаатай. Ямар ч тохиолдолд би ёрын муу зүйл хийхгүй байх, бусдад саад учруулахгүй, үймээн тарихгүй байх, олны дундаас онцгойрохгүй байх гэсэн ганц л шаардлагыг өөртөө тавьдаг, энэ хангалттай. Энэ маш энгийн! Ингэж амьдрах сайхан; би өөртөө өндөр шаардлага тавьдаггүй" гэж боддог. Тэд номлолыг яаж ч сонссон ийм л үзэл бодолтой байдаг, хэн ч тэднийг өөрчилж чадахгүй; чи үнэнийг яаж нөхөрлөж, нөхөрлөхдөө ямар арга барил ашиглаж, юуны ч талаар нөхөрлөсөн бай, тэдний зүрх сэтгэлийг хөдөлгөж чадахгүй; тэд эдгээр үгийг сонсох эсэхдээ санаа тавьдаггүй, тэдний хувьд энэ нь бараг ямар ч ялгаагүй байдаг. Ийм төрлийн хүмүүс амьдралаа аргацаан өнгөрөөдөг ба ямар ч зүйлийг нухацтай авч үздэггүй. Удирдагч, ажилчдын найман үүрэг хариуцлагын тухайд ярихын ч хэрэггүй—бүгдийнх нь талаар нөхөрлөсөн ч тэд ойлгохгүй, ямар ч зарчим, замыг нэгтгэн дүгнэж чадахгүй хэвээр байна. Ийм хүмүүс эерэг зүйлийг хайрладаггүй, үнэн юм уу ямар нэг эерэг зүйлийг сонирхдоггүй, эрч хүчээ дайчилж чаддаггүй, харин оронд нь идэж, ууж, зугаа цэнгэл хөөцөлдөх тодорхой сонирхолтой байдаг. Удирдагч, ажилчдын найман үүрэг хариуцлагын талаар нөхөрлөснөөр бид нэг талаар удирдагч, ажилчдын тодорхой үүрэг хариуцлагыг болон удирдагч эсвэл ажилчны хувьд хэрхэн ажлаа хийж, үүрэг хариуцлагаа биелүүлэхийг нэгтгэн дүгнэсэн; нөгөө талаар бид хуурамч удирдагчдын харуулдаг зарим тодорхой илрэлийг нэгтгэн дүгнэсэн. Бид дөнгөж сая хуурамч удирдагчдыг ялган таних хоёр үндсэн зарчим, хоёр шалгуурыг тоймлосон: Нэг нь, хэн нэгэн хүн бодит ажил хийх чадамжтай эсэх, нөгөө нь үнэн-зарчмыг ойлгомогцоо үнэхээр бодитой ажил хийдэг эсэх. Энэ хоёр шалгуурыг ашиглах нь хэн нэгэн хуурамч удирдагч мөн эсэхийг хэмжих хамгийн энгийн, хамгийн тохиромжтой арга юм.

9-р зүйл: Бурханы гэрийн янз бүрийн ажлын зохицуулалтыг шаардлагынх нь дагуу үнэн зөв дамжуулж, тарааж, хэрэгжүүлж, хэрэгжилтийнх нь төлөв байдлыг зааварчлан чиглүүлж, хянаж, шавдуулж, шалгаж, хянан дагах (I хэсэг)

Ажлын зохицуулалтын тодорхойлолт, тодорхой зүйлс

Өнөөдөр бид удирдагч, ажилчдын ес дэх үүрэг хариуцлагын талаар нөхөрлөнө: “Бурханы гэрийн янз бүрийн ажлын зохицуулалтыг шаардлагынх нь дагуу үнэн зөв дамжуулж, тарааж, хэрэгжүүлж, хэрэгжилтийнх нь төлөв байдлыг зааварчлан чиглүүлж, хянаж, шавдуулж, шалгаж, хянан дагах (I хэсэг). Энэ үүрэг хариуцлагыг нэгэн бүхэл гэж авч үзвэл удирдагч, ажилчид юу хэрэгжүүлэх шаардлагатай байдаг вэ? (Бурханы гэрийн янз бүрийн ажлын зохицуулалт.) Энэ үүрэг хариуцлагын гол цэг нь Бурханы гэрийн янз бүрийн ажлын зохицуулалтыг хэрхэн хэрэгжүүлэх тухай юм—энэ бол удирдагч, ажилчдын хувьд хамгийн чухал ажил. Удирдагч эсвэл ажилчин ямар түвшинд байгаагаас үл хамааран, ажлын зохицуулалт, мөн ажлын зохицуулалтыг хэрэгжүүлэх тодорхой ажилтай байнга тулгарах болно. Янз бүрийн ажлын зохицуулалтыг хэрэгжүүлэх нь удирдагч, ажилчин болгоны ажилд хамаатай бөгөөд энэ бол маш чухал, маш тодорхой, тун үндсэн ажил юм. Энэ үүднээс авч үзвэл, эхлээд ажлын зохицуулалт гэж юу болохыг онцгойлон нөхөрлөх шаардлагатай биз дээ? (Тийм.) Тэгэхээр ажлын зохицуулалт гэж юу вэ? Ажлын зохицуулалтын хамрах хүрээ, тодорхойлолт нь юу вэ? Зарим хүн: "Ажлын зохицуулалтын хамрах хүрээнд зүгээр л чуулганы ажилтай холбоотой тодорхой үүрэг даалгавар, агуулга багтах биш үү? Эдгээр үүрэг даалгавар, агуулгыг зохион байгуулж, гаргах нь л ажлын зохицуулалт биш үү?" гэж хэлдэг. Энэ тайлбарыг юу гэж бодож байна вэ? Энэ нь бүхэлдээ бичиг үсэг, хоосон сургаал биш үү? (Мөн.) “Бичиг үсэг, хоосон сургаал” гэдэг нь юу гэсэн үг вэ? Хэдийгээр энэ тайлбарын нэг ч үг буруу сонсогдохгүй хэр нь сонссоныхоо дараа чи ойлгоогүй хэвээр; үүнийг огт тайлбарлуулаагүй мэт л байдаг гэсэн үг. Хүмүүс ажлын зохицуулалт гэж яг юу болохыг ойлгож, мэдэхийн тулд үндсэн ухагдахуунтай болог гэсэндээ эхлээд ажлын зохицуулалтыг үгээр тодорхойлъё. Ажлын зохицуулалт нь тодорхой ажлын зүйлд зориулан Бурханы гэрээс гаргасан тусгайлсан төлөвлөгөө, шаардлагууд юм; удирдагч, ажилчид эдгээрийг дамжуулж хэрэгжүүлэх шаардлагатай, мөн эдгээр нь тодорхой ажлын зүйлд зориулан чуулганы бүх гишүүдэд тавигдсан шаардлага, үүрэг даалгавар, арга барил юм—энэ бол ажлын зохицуулалтын тодорхойлолт. Ажлын зохицуулалтад ямар зүйлс багтдаг вэ? "Зүйлс" гэсэн нэр үгийг хүн бүр мэддэг, гэхдээ энэ зүйлсийн хамрах хүрээнд тодорхой агуулга багтаж байх ёстой биш үү? (Тийм.) Та нар ямар агуулгын талаар мэдэх вэ? (Сайн мэдээний ажил, кино хийх ажил байна.) Ингээд хоёр зүйл. (Мөн чуулганы амьдралтай холбоотой тодорхой шаардлагууд болон чуулганы захиргааны бүтцийг байгуулах явдал.) ​​Өөр ямар ажил байдаг вэ? (Чуулганыг цэвэрлэх ажил, мөн чуулганы удирдлагын системтэй холбоотой зарим ажил.) Ажлын зохицуулалтын тодорхой агуулга нь дараах байдалтай байна: эхний зүйл, чуулганы захиргааны ажил. Энэ бол ажлын хамгийн том зүйл бөгөөд хэрэв захиргааны ажлыг сайн хийхгүй бол чуулганы ажил гэж огт байхгүй. Хоёр дахь зүйл, боловсон хүчний ажил. Энэ нь ажлын томоохон зүйл. Гурав дахь зүйл, сайн мэдээний ажил. Энэ ч бас ажлын том зүйл. Дөрөв дэх зүйл, янз бүрийн мэргэжлийн ажил. Энэ ажлын хамрах хүрээ нь зарим талаар том, үүнд кино үйлдвэрлэл, бичвэрт суурилсан ажил, орчуулга, хөгжим, видео үйлдвэрлэл, урлаг гэх мэт багтана. Тав дахь зүйл, чуулганы амьдрал. Зургаа дахь зүйл, хөрөнгийн удирдлагын ажил. Долоо дахь зүйл, цэвэрлэгээний ажил. Найм дахь зүйл, гадаад хэрэг явдал. Ес дэх зүйл, чуулганы нийгмийн хангамж. Жишээ нь, ах, эгч нарын гэрт гардаг бэрхшээлийг чуулган хэрхэн шийдвэрлэх, тэр талаар чуулган юу хийх, мөн шоронд байгаа ах эгч нарыг эргэж очих, тэдний гэр бүлийг хэрхэн харж хандах гэх мэт—энэ бүхэн чуулганы нийгмийн хангамжид багтана. Арав дахь зүйл, онцгой байдлын төлөвлөгөө. Заримдаа чуулганаас яаралтай арга хэмжээ авна. Жишээ нь, цар тахал гарах үед чуулган тусгаарлах системийг нэвтрүүлсэн. Энэ мэт төлөвлөгөө нь бүгд онцгой байдлын ажилд багтана. Ажлын зохицуулалтад үндсэндээ энэ арван зүйл багтдаг. Аливаа бусад жижиг зүйлс эсвэл онцгой нөхцөл байдал энэ арван зүйлд багтдаг—үндсэндээ чуулганы ажил энэ арван том зүйлээс бүрддэг. Эдгээр нь үндсэндээ Бурханы гэрээс гаргасан янз бүрийн ажлын зохицуулалтын цар хүрээ, тийм биз дээ? (Тийм.) Эдгээр зүйлийг баталгаажуулсан болохоор та бүхэн Бурханы гэрийн ажлын зохицуулалтын талаар бага зэрэг ойлгож, эдгээр нь Бурханы гэрийн ажлын том зүйлс гэдгийг мэдэж авсан байх учиртай. Энэ бол удирдагч, ажилчдын үүрэг хариуцлагын талаарх Бурханы гэрийн шаардлагын цар хүрээ. Юу гэсэн үг вэ гэхээр, удирдагч эсвэл ажилчны хувьд ажлын чинь цар хүрээ, биелүүлэх ёстой үүрэг хариуцлага чинь ажлын зохицуулалтад багтсан эдгээр зүйлээс салшгүй—энэ бүх зүйл шаардлагатай. Ажлын эдгээр зүйлээс гадна чи хийхийг хүсдэг зүйлсээсээ сайн хийж чадах юм бүхнээ бага сага хий, Бурханы гэр үүргээ гүйцэтгэхэд чинь өөр нэмэлт шаардлага тавихгүй. Тиймээс чи ажлаа хийж байхдаа ажлын эдгээр зүйлийг хэрхэн хэрэгжүүлэх, Бурханы гэрийн ажлын зохицуулалт юуг шаарддаг, чи яг ямар ажил хийх ёстой, үүнийг хэрхэн хэрэгжүүлэх, энэ нь сайн хэрэгжиж байгаа эсэх, одоогийн ахиц дэвшил ямар байгаа, ажлыг хянан дагасан эсэх, сайн хийгдээгүй ямар нэг ажлын зүйл байгаа эсэх, ямар гажуудал, дутагдал байгаа, тэр ажлын зүйлд оролцож байгаа хүн бүр үнэхээр ажил хийж байгаа эсэхийг тунгаан бодох ёстой—чи эдгээр зүйлийг үргэлж тунгаан бодож байх ёстой. Ажлын зохицуулалтад багтдаг ажлын тодорхой зүйлсийг та нар ойлгосон болохоор Би эдгээр зүйлийг нэг бүрчлэн энгийнээр тайлбарлах шаардлагатай юу? Эсвэл магадгүй та нар "Бид ажлын эдгээр зүйлтэй маш олон жил холбоотой байсан, бүгдийг нь ойлгодог. Тэрийг дахин тайлбарлаад байх шаардлагагүй—тэрний оронд өөр чухал зүйлийн талаар нөхөрлө. Энэ сэдэв тийм ч чухал биш, бид үүнийг мэддэг эсэх нь хамаагүй, энэ талаар сонсохыг хүсэхгүй байна" гэж бодож байна уу? Энэ сэдвийг нэмж тайлбарлах шаардлагатай юу? (Тийм.) Ингэх шаардлагатай учраас энэ талаар энгийн үгээр яръя. Би та нарын хувьд харьцангуй танил бус, төдийлөн тодорхой биш, жаахан хийсвэр зарим нэг зүйлийг сонгоод нөхөрлөе.

1. Захиргааны ажил

Нэг дэх зүйл болох захиргааны ажлыг эхлээд нөхөрлөе. Захиргааны ажил нь харьцангуй хийсвэр, хангалттай тодорхой биш бөгөөд олон хүн үүнийг ойлгодоггүй. Ялангуяа Бурханд богино хугацаанд л итгэсэн хүмүүс чуулганы үүсэл болон чуулганы захиргааны ажлын талаар төдийлөн сайн мэддэггүй, захиргаа гэж юу болохыг мэддэггүй. Энэ захиргаа нь Бурханы гаргасан захиргааны зарлигаас өөр юм. Энэ захиргааны ажил нь чуулгануудыг байгуулах ажилтай холбоотой Бурханы гэрийн тусгай заалтуудыг голчлон агуулдаг. Энэ тусгай заалтуудын агуулга нь юу вэ? Үүнд чуулгануудыг яаж хуваах, чуулган бүрд хэдэн хүн байх, чуулгануудыг хэрхэн нэрлэх гэх мэт багтана. Ажлын зохицуулалтад чуулгануудыг байгаль газарзүйн орчноос нь хамааруулан хуваах, хоорондоо харьцангуй ойр амьдардаг гучаас тавин хүнийг нэг чуулган хэмээн үзнэ гэж заасан. Жишээ нь, А бүсэд гурав, дөрвөн тосгон багтдаг; хэрэв эдгээр тосгонд тавин итгэгч байгаа бол тэднийг нэг чуулган гэж ангилж болно. Тэд цуглаан хийх өөрсдийн гэсэн цаг, газартай, чуулганы удирдагч, санваартнуудтай, мөн чуулганы тодорхой ажилтай байх бөгөөд бүгдийг нь энэ чуулган хамтад нь удирдана. Энэ бол чуулганыг хуваах болон чуулганы гишүүдийн тоотой холбоотой заалт юм. Үүний зэрэгцээ энэ чуулган аль дүүрэгт байрладгаас хамааран тодорхой нэг дүүрэг энэ чуулганыг хариуцна, тухайн дүүрэг нь тэр чуулганы амьдрал, удирдагч, санваартан нь тохиромжтой эсэх, Бурханы үгийн номыг түгээх, янз бүрийн ажлын зохицуулалтыг хэрэгжүүлэх, Дээрхийн шаардлагуудыг дамжуулах гэх мэт энэ чуулганы янз бүрийн ажил хэргийг бүгдийг нь хариуцна. Бурханы гэрт нэг дүүрэг хэдэн чуулганаас бүрдэх, нэг бүс нутаг хэдэн дүүргээс бүрдэх, мөн бүс нутаг нь дүүргүүдийг хариуцаж, дүүргүүд нь чуулгануудыг хариуцах зэрэгт зориулсан тусгай ажлын зохицуулалт байдаг, эдгээр нь захиргааны нэгжүүд юм Энгийнээр хэлбэл, үүнийг захиргааны ажил гэж нэрлэдэг бөгөөд удирдагч, ажилчдын үүрэг хариуцлагын цар хүрээнд энэ нь багтдаг. Тэгвэл удирдагч, ажилчдын биелүүлэх ёстой үүрэг хариуцлага юу вэ? Тэд ажлын зохион байгуулалтын дагуу байгаль газарзүйн орчин, байршилд нь үндэслэн чуулгануудыг хуваах ёстой. Цаг явахын хэрээр чуулганы гишүүдийн тоо нэмэгдсээр байвал гишүүдийн тоо, газарзүйн орчинд нь үндэслэн уг чуулганыг дахин хуваах ёстой. Жишээ нь, хэрэв чуулган 50-аас 80 хүнтэй болж нэмэгдвэл хоёр чуулган болгон хуваах ёстой; хэрэв энэ хоёр чуулган нийтдээ 80-аас 150 хүнтэй болж нэмэгдвэл гурван чуулган болгон хуваах ёстой. Хэрэв чуулган 70, 80 юм уу 100 хүнтэй болж нэмэгдсэн ч хоёр чуулган болж хуваагдаагүй байгаа бол энэ чуулганы удирдагч, ажилчид Бурханы гэрийн захиргааны ажлыг ойлгохгүй байгааг энэ нь харуулж байгаа бус уу? (Тийм.) Ийм үед удирдагч, ажилчид үүнтэй холбоотой ажлын зохицуулалтыг унших ёстой—ажлын зохицуулалтын талаарх чуулганы гарын авлагад тодорхой заалтууд багтсан байдаг. Хэрэв нэг чуулган хоёр шинэ чуулган болж хуваагдвал чуулган бүр чуулганы удирдагч, санваартнууд гэх мэт шаардлагатай удирдагч, ажилчдыг сонгох ёстой. Тэгвэл удирдагч, ажилчид юу хийх ёстой вэ? Тэд чуулган дахь хүмүүсийн тоо болон чуулган байгуулагдсан төлөв байдлыг мэдэж, ухамсарлаж байх ёстой. Энэ бол чуулганы захиргааны ажил бөгөөд ажлын хамгийн том зүйл юм. Бурханы сонгосон хүмүүс хаана байна, тэнд чуулган байх ёстой, чуулган байгуулагдмагц удирдагч, ажилчид Бурханы үгийн номыг тараах, чуулганы гишүүдийг удирдах, ажлын зохицуулалтын агуулгыг мэдэхийн тулд ажлын зохицуулалтыг хэрэгжүүлэх гэх мэт чуулганы ажлын бүх талыг хариуцах ёстой. Захиргааны ажил нь голчлон чуулган байгуулах, түүнчлэн чуулганы захиргааны байгууллагууд болон боловсон хүчнийг бий болгох явдлыг хамардаг—энэ бүхэн нь захиргааны ажил доторх тодорхой үүрэг даалгаврууд юм. Энэ ажлын зүйлтэй ихэвчлэн ямар хүмүүс илүү их тулгардаг вэ? Шинээр итгэгчийн чуулганууд, сайн мэдээний багууд болон сайн мэдээ түгээгдэж байгаа газруудын бүс нутгийн удирдагчид, дүүргийн удирдагчид, чуулганы удирдагчид бүгд энэ ажилтай илүү их тулгардаг. Үүнээс гадна, захиргааны ажилд чуулганыг бүтэн цагийн үүрэгтэй чуулган, хагас цагийн үүрэгтэй чуулган, энгийн чуулган, Б бүлэг гэж хуваах тусгай ажил ч бас багтдаг бөгөөд энэ нь удирдагч, ажилчдын хийх ёстой өөр нэг ажил юм. Удирдагч, ажилчид чуулгануудыг хэрхэн хуваах талаар ухамсарласан байх ёстой, чуулгануудыг хуваах зарчим нь хүмүүсийг гүйцэтгэдэг өөр өөр үүрэгт нь үндэслэн өөр өөр чуулганд хуваах, үүрэг гүйцэтгэдэг хүмүүсийг гүйцэтгэдэггүй хүмүүсээс, бүтэн цагаар үүрэг гүйцэтгэдэг хүмүүсийг хагас цагаар үүрэг гүйцэтгэдэг хүмүүсээс тусгаарлах явдал юм—энэ нь өөр нэг онцгой, тусгай захиргааны ажил юм.

II. Боловсон хүчний ажил

Хоёр дахь зүйл, боловсон хүчний ажил. Энэ зүйл нь бүх түвшний удирдагч, ажилчдыг сонгох, томилох, чөлөөлөхтэй холбоотой. Ажлын зохицуулалтад сонгуулийн тогтолцоо, ямар хүмүүсийг удирдагч, ажилчдаар сонгох, сонгуулийн арга барил, тусгай шаардлагын талаарх тодорхой заалтууд бий. Ах, эгч нар дөнгөж танилцаад бие биенээ төдийлөн сайн танихгүй, сонгуулиар тохирох удирдагч, ажилчдыг сонгож чадахгүй бол яах ёстой вэ гэх мэт тодорхой онцгой нөхцөл байдлууд ч бас бий. Тэр тохиолдолд, хүмүүсийг дэвшүүлж, тодорхойлж, удирдагч болоход хэн нь харьцангуй тохиромжтойг шалгаж болно, тэгээд тэдний талаар илүү ихийг мэдэж авч, нөхөрлөж, энгийн үнэлгээ хийснийхээ дараа томилж болно. Үүнээс гадна, Дээрх том төсөл зохицуулахюм уу хэд хэдэн хүнийг зааварлагчаар томилох нь онцгой ажлын зохицуулалт юм. Өөр нэг онцгой нөхцөл байдал бий, тэр нь хэн нэгэн хүн ийм, тийм удирдагч бодитой ажил хийхгүй, антихристийн замаар алхаж байна гэсэн мэдээлэл Дээрхэд бичиж, Дээрх үүнийг баталгаажуулсныхаа дараа мэдээлэлд дурдагдсан удирдагчийг ажлаас нь чөлөөлөх ажлын зохицуулалт гаргадаг. Энэ бол боловсон хүчний ажилтай холбоотой өөр нэг ажлын зохицуулалт юм. Товчхондоо боловсон хүчинтэй холбоотой ажилд чуулганы бүх түвшний удирдагч, ажилчдыг сонгох, томилох, чөлөөлөх явдал багтдаг. Энэ ажлын зүйл нь харьцангуй энгийн, ойлгоход амархан.

III. Сайн мэдээний ажил

3-р зүйл, сайн мэдээний ажил. Сайн мэдээний ажил бол Бурханы гэр дэх захиргааны ажил болон боловсон хүчний ажлын дараах тодорхой мэргэжлийн ажлын эхний том зүйл юм. Бурханы гэр ажлын энэ зүйлд зориулан ажлын олон зохицуулалтыг дараалан гаргаж, сайн мэдээний байнууд, сайн мэдээ номлох газарзүйн хамрах хүрээ, сайн мэдээ номлох арга зам, арга барилтай холбоотой тодорхой ажлын зохицуулалтыг хийсэн. Үүний зэрэгцээ, Бурханы гэрт бас сайн мэдээг номлоход шаардлагатай Бурханы үгийн бүх төрлийн ном, кино болон видео, олон төрлийн үзүүлбэр, тэр ч байтугай сайн мэдээний байнуудын янз бүрийн нийтлэг үзэл болон түгээмэл асуудаг асуултуудын талаарх тодорхой мэдэгдлүүд ажлын зохицуулалтад байдаг. Зарим мэдэгдлийг бичгээр тодорхой танилцуулаагүй байж болох ч үг яриа, аман хэлбэрээр маш их нөхөрлөдөг. Сайн мэдээний ажил үргэлж урагшилж, үргэлжилж байгаа бөгөөд энэ ажил урагшлахын хэрээр Бурханы гэр байнга гардаг, байнга тулгардаг асуудлуудтай холбоотой ажлын тодорхой зохицуулалт, заалтуудыг бий болгож, мөн сайн мэдээний ажилчид, сайн мэдээний санваартнууд болон сайн мэдээний ажлын зааварчлагчдад хандсан зарим тодорхой шаардлага, даалгаврыг гаргасан. Хэдийгээр энэ хожуу үе шатанд Бурханы гэр сайн мэдээний ажлын зохицуулалтын талаар төдийлөн ярьдаггүй ч үнэний энэ талыг чуулганд маш олон удаа нөхөрлөдөг. Ялангуяа сайн мэдээ хилийн чанадад түгэж эхэлсний дараа Бурханы гэр өөр өөр хэл дээрх орчуулгын ажилд зориулан тодорхой ажлын зохицуулалт гаргасан. Орчуулагчид болон төрөл бүрийн гадаад хэл мэддэг сайн мэдээний ажилчид энэ төрлийн ажил дээр хамтран ажиллахад бүхнээ зориулдаг бөгөөд сайн мэдээний ажилд хамтран ажиллуулахын тулд Бурханы гэр ийм төрлийн маш их хүн хүч зарцуулсан нь Бурханы гэрийн ажлын зохицуулалттай нийцдэг. Товчхондоо, Дээрх сайн мэдээ түгээх ажлыг үргэлж биечлэн залж чиглүүлж, асууж, хянан дагаж, хяналт тавьж байгаа. Тэгвэл ажлын энэ зүйлд удирдагч, ажилчид ямар үүрэг хариуцлага биелүүлэх ёстой вэ? Сайн мэдээний ажилд зааварлагчтай байна гэдэг нь удирдагч, ажилчид огт оролцохгүй, ажилд ямар ч анхаарал тавихгүй, энэ талаар асууж лавлахгүй, зүгээр үл тоомсорлож, “Ажил аясаараа өрнөнө биз. Ямар ч байсан надад хамаагүй. Би чуулганы амьдрал болон янз бүрийн мэргэжлийн ажлыг хариуцдаг. Сайн мэдээний ажилд асуудал байгаа эсэх нь миний санаа зовох зүйл биш” гэж бодож болно гэсэн үг биш. Ингэх нь зүгээр үү? (Үгүй.) Энэ бол үүрэг хариуцлагаа цалгардуулж буй хэрэг юм. Бурханы гэрийн бүх ажлаас удирдагч, ажилчдын анхаарах ёстой хамгийн чухал ажлын зүйл бол сайн мэдээний ажил. Чи энэ ажлын зүйлийг шууд хариуцаагүй байж болох ч хэр өрнөж байгаа, ахиц дэвшлийн төлөв байдал нь ямар байгааг асууж лавлах ёстой—эдгээр зүйлийг хянан дагаж, мэдэж, ойлгох ёстой. Ялангуяа сайн мэдээний багууд дахь сайн мэдээний номлогчид, услагчид, түүнчлэн сайн мэдээний ажлын зааварлагчид зэрэг зарим чухал боловсон хүчний хувьд чи тэдний нөхцөл байдлыг цаг тухайд нь ойлгож, хэрэв эдгээр боловсон хүчинтэй холбоотой асуудал гарвал нэн даруй шийдвэрлэх ёстой—ажлыг оноож өгснийхөө дараа зүгээр орхиж болохгүй. Түүнчлэн сайн мэдээ түгээх ажилд оролцож буй бүх сайн мэдээний номлогчдыг, тэр дундаа чуулганы номлогчид болон сайн мэдээний тэргүүн эгнээний онлайн номлогчдыг, түүнчлэн баг бүрийн услагчдыг тогтмол шалгаж, удирдан чиглүүлэх ёстой. Сайн мэдээний бүх номлогч болон услагч тусгай сургалтад хамрагдах ёстойг Бурханы гэрийн ажлын зохицуулалт эртнээс шаардсаар ирсэн. Тусгай сургалт гэж юу гэсэн үг вэ? Энэ нь сайн мэдээний номлогчид болон услагчид үзэгдлийн үнэнийг тодорхой ойлгодог, эдгээр зүйлийг тодорхой тайлбарлаж чаддаг байх ёстой гэсэн үг юм. Хэрэв үзэгдлийн үнэний аль нэг талыг бүрэн ойлгоогүй бол тэр талаар байнга нөхөрлөж байх ёстой бөгөөд сайн мэдээ номлогчид болон услагчид нарийвчилсан ойлголттой байх тусмаа сайн. Бурханы гэрт үүнд зориулсан ажлын зохицуулалт байдаг, тийм үү? (Тийм.) Сайн мэдээ түгээх ажил бол олон тусдаа даалгаврыг хамарсан нарийн, ээдрээтэй ажлын зүйл юм. Ажил бүрийг заавал сайн хийж, сайтар хянан дагах ёстой; энэ нь Бурханы даалгавар мөн. Ажил бүрийг сайн хийх ёстой, ажил бүрийн үр дүнг тасралтгүй сайжруулах ёстой—энэ л Бурханы санаа зорилгод нийцнэ. Кино бүтээл, бичвэрт суурилсан ажил, дуу хөгжим, график дизайн, орчуулга гэх зэрэг бусад төрлийн мэргэжлийн бүх ажил сайн мэдээний ажилд тусламж, дэмжлэг үзүүлэхийн тулд оршдог бөгөөд сайн мэдээний ажил бол бүх ажлын тэргүүн шугам юм. Иймээс янз бүрийн үүрэг гүйцэтгэдэг хүмүүс өөрсдийн ажлыг сайн хийж, Бурханы шаардсан үр дүнд хүрэх ёстой. Ийм маягаар тэд сайн мэдээ түгээх ажилд гар бие оролцоно. Учир нь бусад төрлийн энэ бүх мэргэжлийн ажил нь сайн мэдээ түгээх үйлчлэлд оршдог, энэ бүх ажил сайн мэдээ түгээх ажил дээр төвлөрч, үүнийг тасралтгүй нөөцөөр хангах ёстой. Өнөөдөр сайн мэдээ номлоход хэрэгтэй бүх материал, кино, янз бүрийн видеонууд нүднээс далдуур Бурханы сонгосон олон хүний хүчин зүтгэлээр бүтдэг. Нүднээс далдуур энэ хүмүүсийн хийдэг бүх зүйл сайн мэдээ түгээх ажилд хүчтэй дэмжлэг үзүүлдэг. Өмнө нь Бурханы гэрт төрөл бүрийн кино уран бүтээл байгаагүй, олон дуу ч байгаагүй, мөн туршлагын гэрчлэлийн видеонууд ч төдийлөн олон байгаагүй. Сайн мэдээний ажилчдын байнгын нөхөрлөлд л түшиглэдэг байсан. Сайн мэдээний ажилчид амаа хаттал ярьдаг ч төдийлөн их үр дүнд хүрдэггүй, ямар нэг хүн олж авахад бэрх байсан. Харин чуулган төрөл бүрийн видео хийснээс хойш сайн мэдээний багуудын ажил харьцангуй хөнгөрч, өмнөхөөсөө хавьгүй амархан болсон бөгөөд ажлын бүтээмж нэмэгдсэн. Зарим хүн зөрүүд, хуучинсаг сэтгэлгээтэй байдаг бөгөөд тэдэнд сайн мэдээ номлохдоо үнэний талаар яаж ч нөхөрлөсөн нэмэргүй байдаг, тэд үзлээ хадгалж, сайн мэдээг хүлээн авахаас татгалздаг—тийм үед яах вэ? Тэдэнд нэг хоёр сайн мэдээний гэрчлэлийн кино үзүүлбэл тэдний үзэл өөрчлөгдөж, үнэн замын талаар сайхан сэтгэгдэлтэй болж эхэлдэг. Эрж хайхаар дахин ирэх үед нь тэдний зүрх сэтгэлд ямар ч том саад бэрхшээл, садаа тээр байхаа больж, чамайг үнэний талаар дахин нөхөрлөхөд тэд хялбархан хүлээн авч чаддаг. Тиймээс сайн мэдээний байнуудад Бурханы гэрийн хийсэн кинонуудыг үзүүлэх, Бурханы үгийг уншиж өгөх, эсвэл туршлагын гэрчлэлийн видео үзүүлэх нь үнэхээр үр дүнтэй байдаг—ингэх нь чи хэдэн үг хэлснээс илүү үр нөлөөтэй. Хэн үнэн замыг эрж хайж, судлах нь хамаагүй, эхлээд тэдэнд зарим нэг кино үзүүл, дараа нь Бурханы үгийг илүү их уншуул, ингэснээрээ тэдэнд замыг нь засаж өг. Үүний дараа үнэний талаар нөхөрлөж, тэдний үзлийг шийдвэрлэ. Ингэх нь юмыг хавьгүй илүү саадгүй явагдахад хүргэдэг. Өнөө үед үнэн замыг судалж буй хүмүүс Бурханы гэрийн бүтээсэн олон кино, гэрчлэлийн видеог интернэтээр аль хэдийн үзсэн, ялангуяа Бурханы үгээс олныг уншсан байдаг; тэд ирж эрж хайж, судлахаасаа өмнө үнэн замын талаар аль хэдийн сайхан сэтгэгдэлтэй болж, энэ бол үнэн зам гэдгийг үндсэндээ хэдийнээ хүлээн зөвшөөрсөн байдаг. Та нар үүнээс ямар нэгэн зүйл олж мэдсэн үү? Бурханы гэрийн хийж буй эдгээр кино, Бурханы үгийн уншлагын видеонууд, туршлагын гэрчлэлийн видеонууд, магтан дууны видеонууд зэрэг нь Бурханыг гэрчлэхэд маш их үр нөлөөтэй байдаг! Сайн мэдээний байнуудтай тэгтлээ удаан нөхөрлөж, мэтгэлцэж цаг алдах шаардлагагүй; тэд эдгээр видеог үзмэгцээ үнэн замыг хүлээн авч чаддаг. Энэ нь сайн мэдээ номлож буй хүмүүсийн цагийг маш их хэмнэж, сайн мэдээ түгээхэд зориулсан бүх дэмжлэг ямар хүчтэй болохыг харуулдаг! Сайн мэдээ номлоход зориулагдсан төрөл бүрийн нөөц үнэхээр элбэг дэлбэг бий! Сайн мэдээний олон бай интернетэд орж Бурханы ажлыг судлах үедээ мэл гайхдаг, учир нь Бурханы гэрийн веб сайт дээр маш их зүйл бий, агуулгын хувьд үнэхээр арвин! Бурханы үг арвин, бүх төрлийн кино, видео элбэг дэлбэг, туршлагын гэрчлэл ч элбэг дэлбэг, хэрэгтэй бүх зүйл бүрэн байгаа. Энэ бол үнэхээр Ариун Сүнсний ажил, удирдамжийн үр дүн юм! Энэ бүхэн үнэхээр Бурханы ажлаас үүдэлтэй. Агуу улаан луу болон шашны ертөнц үндэслэлгүй цуурхал тарааж, гүтгэлээ ч гэсэн, ямар ч нэмэргүй. Товчхондоо Бурханы гэрийн ажлын бүх зүйлээр хүрсэн үр дүн, хураасан үр жимс хэн бүхэнд тодорхой харагддаг бөгөөд эдгээр нь Бурханы үгээр гүйцэлдсэн баримтууд билээ.

Хаанчлалын сайн мэдээ түгээх ажилд, Бурханы гэрийн ажлын бүх зүйл маш системтэй байдлаар зохицуулагдаж, эмх цэгцтэй маягаар явагддаг. Сайн мэдээ түгээх ажил нь чухал, урт хугацааны, хүнд бэрх ажлын зүйл юм. Иймээс сайн мэдээний ажил хариуцдаг хүмүүс зааварлагч байна уу, сайн мэдээний жирийн ажилчид байна уу хамаагүй, энэ ажлын ач холбогдлыг зүрх сэтгэлдээ баталгаажуулах ёстой. Хэдийгээр та нар сайн мэдээний тэргүүн шугамд ажиллаж, үүргээ гүйцэтгэж байгаа ч та нарын ард буюу хөшигний цаана олон ах, эгч янз бүрийн туслах ажлыг хийж байгаа бөгөөд тэд бол сайн мэдээ түгээх ажлыг дэмждэг хүчин юм. Би үүгээр юу гэх гээд байна вэ? Бурханы гэрийн бүх ажил сайн мэдээ түгээхэд төвлөрч, Бурханы сонгосон бүх хүний гүйцэтгэдэг үүрэг сайн мэдээ түгээхэд үйлчилдэг. Үүрэг гүйцэтгэдэг ах эгч болгон сайн мэдээний ажилд гар бие оролцдог, ажлын зүйл бүр сайн мэдээний ажилтай нягт, ойр дөт холбоотой байдаг. Товчхондоо, ажлын зүйл бүр, тэр дундаа сайн мэдээний ажил өөрөө Бурханы ажлыг гэрчлэхийн тулд сайн хийгдэх ёстой үүрэг бөгөөд ажлын зүйл болгон Бурханы тухай гэрчлэх гэсэн хамгийн чухал ажилтай нягт уялддаг. Энэ бол туйлын үнэн зөв юм. Тиймээс Бурханы гэр сайн мэдээ түгээх ажлыг ажлын бүх зүйлийн жагсаалтын хамгийн дээр тавьдаг бөгөөд Бурханы гэрийн олон төрлийн ажлаас хамгийн чухалд тооцогддог—энэ нь бүрэн зохистой юм. Энэ бол үндсэн гол, хүнд хэцүү, урт хугацааны ажлын зүйл бөгөөд Бурханаар сонгогдсон хүн бүр, Бурханыг дагадаг хүн бүр энэ ажлыг сайн хийхээр бэлтгэж, энэ урт хугацааны тулаанд тулалдахын тулд хатуужил, тэвчээр, хангалттай итгэлтэй байх ёстой. Чи 10 жил, 20 жил эсвэл 30 жил цөхрөлтгүй зүтгэх эсэхээс үл хамааран Бурханд үргэлж үнэнч байж, сайн мэдээ түгээх ажилд өөрийн амь, насан туршийн амьдралыг зориулж, эцсээ хүртэл Бурханд үнэнч байх ёстой. Энэ бол Бурханыг дагадаг хүн бүрийн заавал үүрэх ёстой чухал хариуцлага, хүн бүрийн үүрэг, мөн Бурханаас хүн бүрд даалгадаг даалгавар юм.

Миний энэ нөхөрлөлөөр дамжуулан та бүхний сэтгэл зүрхэнд урам зориг төрж, сайн мэдээний ажлыг чухалчлан үзэж эхэлсэн үү? Зарим хүн өмнө нь “Би техникийн мэргэжил огт ойлгодоггүй, жүжиглэж мэдэхгүй, жүжигчин болж чадахгүй, үг хэллэгийн хэрэглээний хувьд бат бөх суурь байхгүй учраас нийтлэл бичиж мэдэхгүй, хөгжим ойлгодоггүй, график дизайны талаар бүр ч мэддэггүй. Би юунд ч сайн биш болохоор сайн мэдээний багт хуваарилагдсан. Сайн мэдээний багууд Бурханы гэр дэх үл тоогдсон газартай адилхан биш гэж үү? Намайг үл тоогдсон газар луу илгээсэн учраас надад аврал хүртэх ямар нэг найдвар байгаа гэж үү?” хэмээн хэлж байсан. Үнэхээр тийм гэж үү? Энэ нөхцөл байдлыг үнэхээр ингэж ойлгодог бол чи Бурханыг буруу ойлгосон байна: Сайн мэдээ номлох нь хүн нэг бүрийн хүлээсэн хариуцлага. Хэрэв чи ямар ч зүйлд сайн биш, ямар ч техникийн мэргэжлийг ойлгодоггүй, хийж чадах бүхэн чинь сайн мэдээ номлох бол чамаар сайн мэдээний багт үүрэг гүйцэтгүүлэхээр зохицуулна. Энэ бол чиний сүүлчийн боломж бөгөөд чамайг нэг материал мэт дэмий үрэлгүй, аль болох их ашиглахын тулд үүнийг хийдэг, ингэснээр чи хүний хувьд чиг үүргээ дээд зэргээр биелүүлдэг. Чи юунд ч сайн биш, юу ч хийсэн удаан сэтгэдэг байж болох ч сайн мэдээ номлох үүргийг сайн гүйцэтгэж чадах бөгөөд чамаас сайн мэдээ хүлээн авагчдыг хайхыг хүслээ ч гэсэн чи энэ ажлыг ул суурьтай байдлаар хийж, өөрийнхөө олсон сайн мэдээний байнуудыг сайн мэдээ номлогчдод дамжуулан өгч чадна. Үүний зэрэгцээ чи Бурханы үг, Бурханы ажил, Бурханы санаа зорилгын талаар хэрхэн номлож, хүмүүсийг Бурханы өмнө авчрахыг аажмаар сурч авч чадна. Чиний үүрэг энэ биш гэж үү? Бусад хүн бичвэрт суурилсан ажил, кино бүтээх ажил болон өөр бусад төрлийн ажилд оролцсоноор тодорхой үр дүн гаргадаг, харин чи эдгээр зүйлийг хэрхэн хийхийг мэддэггүй, онцгой чадвар, билиг авьяасгүй ч сайн мэдээний ажилд хүчээ зориулж, бүхнээ дайчлан үүргээ биелүүлж, Бурханаас оноосон даалгавраа үүрч байгаа нь сайн үйл биш гэж үү? Энэ нь ч бас сайн үйл бөгөөд Бурхан эдгээрийг дурсан санах болно. Энэ нь дараах үгийг биелүүлдэг: Хүмүүсийн гүйцэтгэдэг үүргүүдэд дээд, доодын ялгаа гэж үгүй; гол нь чи үүрэгтээ үнэнч эсэх, стандартад нийцсэн арга замаар үүргээ гүйцэтгэдэг эсэх нь чухал. Бурхан хүн бүрд шударга, тэгш ханддаг; чи өөр юу ч хийж чадахгүй учраас сайн мэдээ номлохыг чамаас хүссэн—энэ нь өөр ямар ч үүрэг гүйцэтгэж чадахгүй нөхцөлд сүүлчийн боломжит чиг үүргээ гүйцэтгэх боломжийг чамд олгохын төлөө байдаг. Ингэснээр чамд нэг боломж, итгэл найдварын гэгээ өгөгдөж байгаа юм; үүргээ биелүүлэх эрхийг чинь чамаас хасдаггүй. Чамд зориулсан даалгавар Бурханд байсаар байгаа бөгөөд Тэр чамайг ялгаварлан гадуурхдаггүй. Тиймээс сайн мэдээний багт томилогдсон хүмүүсийг үл тоогдсон газар луу илгээж байгаа юм биш, бас тэднийг хаяж орхиж байгаа ч юм биш, харин тэд өөр газар үүргээ биелүүлж байгаа юм. Сайн мэдээний ажилд зориулсан ажлын зохицуулалтын талаар нөхөрлөснөөр та нар одоо сайн мэдээний ажлыг сайнаар хардаг болж, буруугаар ойлгохоо больсон уу? (Тийм.) Тэгвэл та нар үүнд маадайх гэж байна уу? Хүмүүс ямар ч үүрэг гүйцэтгэж байсан Бурханы тэдэнд тавьдаг шаардлага өөрчлөгддөггүй: Бурхан тэднээс үнэнч байдал, чин сэтгэлийг хүсдэг. Хэрэв чи “Би даруухан байж, маадганахгүй, зүгээр л Бурханы надаас шаардсан зүйлийг хийдэг” гэж хэлдэг хэр нь үнэнч байдал, чин сэтгэлгүй бол энэ нь нэмэргүй. Сайн мэдээний ажлыг хэрхэн ойлгодгоос үл хамааран товчхондоо чи үнэнч байдал, чин сэтгэлтэй байдаг болчихвол үүргийн чинь гүйцэтгэл стандартад нийцнэ. Сайн мэдээ номлох үүргийг хэр сайнаар авч үздэг, үүнд хэр эерэг хандлагаар ханддагаас үл хамааран хэрвээ чи бэрхшээлийг тэвчиж чаддаггүй, тэсвэр хатуужилгүй, үнэнч байдалгүй бол энэ нь бас л нэмэргүй. Иймээс чи хаана томилогдсон, хэзээ, хаана байгаа, ямар хүмүүстэй харилцаж, ямар үүрэг гүйцэтгэж байгаагаас үл хамааран Бурхан үргэлж чамайг харж, зүрх сэтгэлийн чинь гүнийг шинжинэ. Чи сайн мэдээний багийн гишүүн болсон учраас Бурхан чамд анхаарал хандуулахгүй, эсвэл чамайг харж чадахгүй, тэгэхээр дур зоргоороо аашилж болно гэж бүү бод. Мөн сайн мэдээний багт томилогдсон бол аврагдах найдваргүй боллоо гэж бодоод, сөрөг байдлаар бүү ханд. Ингэж бодох нь хоёулаа буруу. Хаана томилогдож, ямар үүрэг гүйцэтгэх зохицуулалт хийгдсэн нь хамаагүй энэ бол чиний хийх ёстой зүйл, чи үүнийг хичээнгүйлэн, хариуцлагатайгаар хийх ёстой. Чамд тавих Бурханы шаардлага өөрчлөгдөхгүй тул Бурханы зохион байгуулалтыг дуулгавартай дагах чинь ч бас өөрчлөгдөх ёсгүй. Сайн мэдээний ажилчдын байр суурь бусад үүрэг гүйцэтгэдэг хүмүүсийнхтэй адилхан; хүний үнэ цэн ямар үүрэг гүйцэтгэж байгаагаар нь бус, харин үнэнийг эрэлхийлдэг эсэх, үнэн-бодит байдалтай эсэхээр нь хэмжигддэг. Сайн мэдээний ажил буюу ажлын энэ том, тодорхой зүйлийн талаар Миний нөхөрлөх зүйлс ийм байна.

IV. Янз бүрийн мэргэжлийн ажил

4-р зүйл, янз бүрийн мэргэжлийн ажил. Үүнд кино бүтээх, бичвэрт суурилсан ажил, хөгжим, график дизайн, орчуулга гэх мэт багтдаг. Зарим хүн “Хувцас урлаач бид кино бүтээх ажилд ч бас оролцдог. Хувцас урлах нь нэг төрлийн ажилд тооцогдох уу?” гэдэг. Хувцас урлах нь кино бүтээх болон хөгжмийн ажлын төрлүүдэд багтдаг; энэ төрлийн ажлуудтай хамтран гүйцэтгэдэг нэг төрлийн туслах ажил юм. Бурханы гэрт эдгээр мэргэжлийн ажлын тодорхой шаардлагуудтай холбоотой тодорхой ажлын зохицуулалтууд бүх шатанд бий. Зарим нь бичгээр дамжуулагдаж, зарим нь цуглаан дээр нөхөрлөлөөр дамжуулан амнаас ам дамжин хүргэгддэг. Тэдгээрийг яаж ч дамжуулсан ч бай, удирдагчид болон ажилчид хариуцлага хүлээж, Бурханы гэрээс ажлын энэ зүйлд тавьсан тодорхой шаардлагуудыг тэмдэглэн бүртгэж, тэмдэглэлүүдийг эмхэлж цэгцлээд, дараа нь тэр талаар бодитой нөхөрлөл хийж, тусгайлан хэрэгжүүлэх ёстой. Энэ нь бас ажлын томоохон зүйл бөгөөд сайн мэдээний ажлын дараа орох, ажлын хоёр дахь тодорхой зүйл юм. Ажлын энэ тодорхой зүйлийн тухайд Бурханы гэр янз бүрийн мэргэжлээр ажиллаж буй бүх хүнээс өөрсдийнх нь үүрэгт хамаатай мэргэжлийн мэдлэгийг байнга судлах, мөн Бурханы гэрийн ажилд хэрэгтэй зүйлсийг тодорхойлохын тулд мэдээлэл эрж хайхыг шаарддаг. Үүний зэрэгцээ Бурханы гэр үнэн-зарчмуудын талаар тасралтгүй нөхөрлөж, янз бүрийн мэргэжлийн ажилд зориулсан тодорхой төлөвлөгөөнүүдийг гаргадаг. Заримдаа ийм төрлийн ажлуудын талаар зааварлагчид болон багийн гишүүдэд хамтад нь нөхөрлөдөг бол заримдаа зөвхөн тухайн ажлын зүйлийг хариуцаж буй удирдагчид, ажилчид, зааварлагчидтай нөхөрлөдөг. Тэдгээрийг бичгээр эсвэл цуглаанаар дамжуулан хүргэж, нөхөрлөдөг эсэхээс үл хамааран товчхондоо ийм төрлийн ажлуудыг байнга сайжруулж, стандартчилж байгаа бөгөөд сайн мэдээний ажлын хэрэгцээнд нийцүүлэн тодорхой зохицуулалтыг үргэлж хийж байгаа. Жишээлбэл, Бурханы гэр харьцангуй шинэ сэдэвтэй, нэлээд мэргэжлийн түвшинд хийсэн нэгэн кино бүтээж, тус киног онлайнд байршуулсны дараа нэлээд өндөр үзэлттэй байлаа гэж бодъё. Ийм нөхцөлд Бурханы гэр санал сэтгэгдэл болон сайн мэдээний ажлын хэрэгцээнд үндэслэн ийм төрлийн ажилд зориулсан тодорхой шаардлагуудыг гаргадаг. Товчхондоо ажлын энэ зүйлийг байнга нэгтгэн дүгнэж, сайжруулж, мөн тасралтгүй хөгжүүлж байдаг.

Янз бүрийн мэргэжлийн ажлын хувьд Бурханы гэрийн зохицуулалт нь хүмүүсийг илүү их суралцаж, багш нар болон янз бүрийн эх сурвалж, сургалтын материал олж, тэднээс суралцахыг шаарддаг. Жишээ нь дуу дуулахыг авч үзье: багш олж, түүнээс дууны сургалт авч суралцах нь ч бас тодорхой ажлын зохицуулалт юм. Энэ зохицуулалтыг сонссоны дараа удирдагчид болон ажилчид Дээрхийн шаардлагад нийцүүлэн энэ ажилд тохирох багшийг олж, дуучдадаа түүгээр заалгуулж, дуу хөгжмийн зөв мэдлэг, зөв дуулах аргыг суралцахад нь дуучдад туслах ёстой, мэдээж суралцахад зориулсан сонгодог бүтээлүүдийг ч мөн олох шаардлагатай. Хөгжим зохиох болон найрал дуутай холбоотой мэргэжлийн мэдлэгт ямагт суралцаж байх шаардлагатай бөгөөд Бурханы гэрийн ажлын зохицуулалт нь хүмүүсээс өөрсдийн үүрэгт хамаарах мэргэжлийн мэдлэгийг байнга судалж, зарим дэвшилтэт, практик арга барилыг ашиглаж сурах гэх мэтийг шаарддаг. Эдгээр ажлын зохицуулалт, шаардлага нь зүгээр нэг удаа гаргаад дуусдаг зүйл биш, харин ч эсрэгээрээ удирдагчид болон ажилчдаас эдгээр ажлын зохицуулалтын талаар байнга нөхөрлөж, мэргэжлийн ажилд оролцож буй хүмүүсийг залж чиглүүлж, тэднийг тасралтгүй суралцах боломжоор ханган, бүх төрлийн мэргэжлийн ажлыг тасралтгүй, үр дүнтэйгээр хөгжүүлж, гүнзгийрүүлэхээр чармайж, зогсонги байдалд оруулахгүй байхыг шаарддаг. Зарим хүн “Өнөөдөр бидэнд ажлын зохицуулалт ирсэн тул энэ сард л хэрэгжүүлчихвэл хангалттай, тэгээд л боллоо. Хэрэв Дээрх энэ талаар цаашид юм хэлэхгүй бол магадгүй бид үргэлжлүүлэн хэрэгжүүлэх шаардлагагүй” гэж боддог. Үнэхээр ийм гэж үү? (Үгүй.) Удирдагчид болон ажилчид огт ингэж бодох ёсгүй, харин үе үе лавлаж, “Энэ мэргэжлийн судлагдахуун чинь хэр явж байна? Ямар нэг бэрхшээл тулгарч байна уу? Зарчимд харшлах, зөрчилдөх зүйл байна уу? Хэн хамгийн сайн суралцаж байгаа вэ, хэн хамгийн чадварлаг байна вэ, хэн хамгийн хурдан ойлгож чадсан бэ? Энэ онолуудыг судалсны дараа сурсан зүйлсийн чинь аль нь Бурханы гэрийн ажилд ашиглагдахад тохиромжтой гэж бодож байна вэ?” хэмээн асууж байх ёстой. Мөн удирдагчид болон ажилчид гадаад хэл сурч буй сайн мэдээний багийн хүмүүсээс иймэрхүү асуултуудыг заавал асуух хэрэгтэй: “Чи энэ гадаад хэлийг хэдэн жил сурч байгаа вэ? Сүүлийн үед хэр суралцаж байна? Өдөр тутмын хэдэн харилцан ярианд оролцож чадаж байна вэ? Ерөнхий сүнслэг нэр томъёог орчуулж чадах уу? Энэ гадаад хэлийг ашиглан сайн мэдээ номлохтой холбоотой үнэнүүдийг дамжуулж чадах уу? Одоогоор ярихдаа сайн байна уу, бичихдээ сайн байна уу? Суралцахад чинь туслах багш хэрэгтэй юу? Гадаад хэл сурахад илүү тохиромжтой, чадвартай хүн өөр бий юү? Ийм төрлийн ажилтны тоо нэмэгдсэн үү? Хэл сурах нь хэтэрхий төвөгтэй, хэцүү санагдаж, сурах хүсэлгүй болж, замын дунд орхих, өөр үүрэгт шилжихийг хүсэж байгаа хүн байна уу?” Энэ төрлийн ажилтай холбоотой тодорхой асуудлуудыг лавлаж, үе үе хяналт тавьж байх шаардлагатай. Дээрх тодорхой ажлын зохицуулалт хийсэн учраас зааварлагч эдгээр тодорхой үүрэг даалгаврыг эцсийг нь хүртэл хариуцах ёстой. Дээрх асууж лавлахыг идэвхгүй хүлээгээд сууж болохгүй; Дээрх зургаан сар эсвэл бүтэн жилийн турш асууж лавлахгүй байсан ч чи чадлынхаа хэрээр бүх ажлыг сайн хийж, цаг ямагт Дээрхийн шалгалт, чиглэл зааварчилгааг хүлээн авахад бэлэн байх ёстой—энэ бол зөв хандлага юм. Учир нь ажлын зохицуулалтыг дамжуулж, танилцуулсан бөгөөд чи зааварлагчийн хувьд тухайн ажлыг хянан дагах үүрэгтэй учраас хариуцлагаа бүрэн биелүүлэх ёстой. Харин хариуцлагаа биелүүлж чадахгүй бол чи хэрэггүй хүн бөгөөд чамайг ажлаас чөлөөлж, таягдан хаях ёстой. Тиймээс удирдагчид болон ажилчид Дээрхээс ирсэн эдгээр тодорхой ажлын зохицуулалт эсвэл нөхөрлөлийг байнга тунгаан бодож, нөхөрлөж, улмаар тухайн нөхцөлд тохируулан хэрэгжүүлж, ажлыг хянан дагаж байх ёстой. Тэд сүүлийн үед ямар ажлуудыг орхигдуулсан, удаан хугацаанд шалгаагүй орхисон, өөрсдөө төдийлөн сайн биш, сүүлийн үед асуугаагүй, одоогийн нөхцөл байдлыг нь мэдэхгүй байгаа ажлуудаа очиж шалгаж үзэх хэрэгтэй. Түүнчлэн янз бүрийн мэргэжлийн ажлын хувьд Бурханы гэрт өөр нэг тодорхой зохицуулалт байдаг: Энэ нь холбогдох авьяастай хүмүүсийг байнга олж илрүүлж, хөгжүүлж, дэвшүүлж байхыг шаарддаг. Тэгвэл удирдагчид болон ажилчид ийм ажлын зохицуулалт хүлээн аваад юу хийх ёстой вэ? Тэд ийм төрлийн ажил хийхэд тохиромжтой хүн байгаа эсэхэд анхаарал хандуулах ёстой. Хэрэв зарим хүн ийм төрлийн ажил хийхэд тохиромжтой боловч техникийн мэргэжлийн талаар төдийлөн ойлгодоггүй бол тэднийг хурдан хөгжүүлж, суралцах, дадлагажих зохицуулалт хийх ёстой. Товчхондоо янз бүрийн мэргэжлийн ажил ч бас ажлын нэг чухал зүйл юм. Асар олон зүйл энэ ажилд багтдаг бөгөөд хамрах хүрээ нь ч өргөн, мөн Бурханы гэр үүнд олон тодорхой ажлын зохицуулалт хийсэн. Энэ ажлын зүйлд шаардлагатай зүйл нь байнга суралцаж, нэгтгэн дүгнэж, гүнзгийрүүлэхийг шаарддаг, түүнчлэн тасралтгүй стандартчилж байхын тулд тохиромжтой зарчмуудыг ч бас олох ёстой. Үүнээс гадна эдгээр үүрэгт тохирох авьяастай хүмүүсийг байнга хөгжүүлж байх ёстой. Энэ бол янз бүрийн мэргэжлийн ажлын энэ том зүйлд зориулсан ажлын зохицуулалт бөгөөд ойлгоход ч амархан.

V. Чуулганы амьдрал

Тав дахь зүйл, чуулганы амьдрал. Бурханы гэр чуулганы амьдралын үеэр идэж, уудаг агуулга, чуулганы амьдралын хэлбэр, чуулганы амьдралаар амьдрах хүмүүсийн тооны талаар тодорхой зохицуулалт, заалт гаргасан байдаг. Онцгой орчин, онцгой нөхцөл байдал дахь цуглааны хэлбэр, чуулганы амьдралын агуулгатай холбоотой ажлын зохицуулалт ч бас Бурханы гэрт бий. Ийм төрлийн ажлын зохицуулалтыг ихэвчлэн бичгээр гаргадаг. Өөр өөр улс орон дахь шинээр ирэгсдийн чуулганы амьдралын ажлын зохицуулалт—цуглааны хэлбэр, давтамж, цуглааны үеэр идэж, уудаг агуулга гэх мэт нь—зарим онцгой нөхцөл байдлаас бусад тохиолдолд Хятад үндэстний чуулганы амьдралын ажлын зохицуулалттай үндсэндээ адилхан байдаг. Би сая чуулганы амьдралтай холбоотой ажлын зохицуулалтын хамрах хүрээний талаар ерөнхий тоймыг хэлж өгсөн—үүнд ойрын үед идэж, уух Бурханы үгийн агуулга, цуглаан дээр нөхөрлөж байгаа үнэний агуулга, цуглааны үеийн нөхөрлөлийн хэлбэр багтдаг. Жишээлбэл, цуглаан дээр ганц хүн давамгайлан нөхөрлөхийг зөвшөөрөхгүй байх, хүн бүрийн нөхөрлөж болох дээд хугацаа, удаан нуршуу байдлаар ярьдаг, өөрсдийгөө тодорхой бус илэрхийлдэг хүмүүст хэрхэн хандаж, зохицуулах зэрэг чуулганы амьдрал, цуглаантай холбоотой энэ бүх тодорхой зүйлийн талаар ажлын зохицуулалтад тодорхой заасан байдаг. Удирдагч, ажилчид нэг талаар эдгээр ажлын зохицуулалтыг тараах, дамжуулах үүрэгтэй, нөгөө талаар ах, эгч нарт эдгээрийг ойлгомжтойгоор нөхөрлөж, чуулганы бүх гишүүнд ойлгуулж, тэднээр хүлээн авхуулах үүрэгтэй. Үүний дараа гишүүд эдгээр зохицуулалтыг чанд мөрдөж, хэрэгжүүлэх л шаардлагатай. Ялангуяа цуглаан дээр ярьж байхдаа гол сэдвээсээ байнга хазайдаг, саад учруулж, бичиг үсэг, хоосон сургаал ярьдаг, уриа лоозон хашхирдаг хүмүүсийг хязгаарлах ёстой бөгөөд ийм онцгой нөхцөл байдлын талаарх тодорхой заалтууд ажлын зохицуулалтад байгаа. Чуулганы амьдралтай холбоотой ажлын зохицуулалт нь цуглаантай холбоотой янз бүрийн зүйлтэй голчлон холбогддог, эдгээр нь төвөгтэй биш, маш энгийн бөгөөд хүн ямар үүрэг гүйцэтгэж байх нь хамаагүй зүгээр л эдгээр ажлын зохицуулалтын зарчмыг дагаж мөрдөхөд л хангалттай. Жишээлбэл, цуглааны үеэр сайн мэдээний багийнхан ажлын зохицуулалт дахь чуулганы амьдралын зарчмуудыг л мөрдөх ёстой—энд онцгой зүйл юу ч байхгүй. Бусад багийнхан зүгээр л бусад хүмүүсээс өөр ажил хийдэг болохоос, цуглаан, үнэний талаар нөхөрлөх, Бурханы үгийг залбирч-унших, хувийн туршлагын талаар нөхөрлөх зэрэг зүйл дээр бүх зүйл ижил байдаг—энэ цар хүрээнээс хэтэрдэггүй. Тэд зүгээр л чуулганы амьдралын үеэр идэж, уух агуулга, нөхөрлөлийн хэв маяг, цуглааны хэлбэрийн талаарх Бурханы гэрийн одоогийн заалтуудын дагуу хэрэгжүүлэх шаардлагатай. Нөхцөл боломж байгаа бол хүмүүс биечлэн цуглаж болно, боломжгүй бол цахимаар цуглаан хийж болно. Энэ маш энгийн, тодорхой зүйл байх ёстой. Чуулганы зарим гишүүн өөр өөр тив, улс орнуудад тархан байрлаж байгаа, зарим нь Европт, зарим нь Ойрх Дорнодод байдаг; ийм нөхцөлд цахим цуглаан хийх шаардлагатай. Цуглааны цаг, давтамжийг орон нутгийн чуулганууд өөрсдөө шийднэ; энэ явдлын талаар Бурханы гэрээс тодорхой заадаггүй, мөн хөндлөнгөөс оролцдоггүй. Яагаад Бурханы гэр энэ явдалд хөндлөнгөөс оролцдоггүй вэ? Чуулганы зарим хүн үүргээ бүтэн цагаар гүйцэтгэдэггүй; тэд ажилтай, гэр бүлтэй, хүн бүрийн нөхцөл байдал өөр, түүнчлэн улс орнуудын цагийн бүсүүд ялгаатай байдаг тул долоо хоногт хэдэн удаа цуглах, цуглаан бүр хэдэн цагт болохыг тэднээр өөрсдөөр нь шийдүүлэх ёстой. Энэ талаар Бурханы гэр тодорхой заалт гаргадаггүй, харин зүгээр л зарчим өгдөг. Бурханы гэр шинэ итгэгчдийн долоо хоногт хэр олон удаа цуглах хүрээг заасан бөгөөд үүргээ гүйцэтгэдэг хүмүүс болон үүргээ гүйцэтгэдэггүй хүмүүсийн долоо хоногт цуглах тоо ялгаатай. Шинэ итгэгчид долоо хоногт долоон удаа цуглах ёстой гэсэн ажлын зохицуулалт байдаг уу? (Үгүй.) Тэгвэл шинэ итгэгчид долоо хоногт хэдэн удаа цуглах нь юунд үндэслэдэг вэ? (Шинэ итгэгчдийн зав зайд үндэслэдэг.) Долоо хоногт хамгийн ихдээ хоёроос гурван удаа, хамгийн багадаа нэг удаа цуглах нь бүрэн тохиромжтой. Зарим хүн: “Манай нутагт газар тариалан зогссон улирлын үеэр хүмүүс их завтай байдаг, тийм болохоор хүн болгон өдөр бүр цуглахыг хүсдэг—бид өдөрт хоёр удаа цугласан ч болно. Бид үнэхээр цугламаар байна” гэж хэлдэг. Шинэ итгэгчдийн зүрх сэтгэл урам зоригоор дүүрэн байдаг бөгөөд үргэлж илүү их үнэнийг ойлгохыг хүсдэг. Хэрэв гэр бүлийнх нь нөхцөл боломж олдож байвал, өдөр тутмын амьдралд нь нөлөөлөхгүй тохиолдолд илүү олон цуглаанд оролцохыг хүсэх нь сайн хэрэг. Хүмүүс долоо хоногт хэдэн удаа цуглах ёстой тодорхой тоог газар нутаг бүр дэх Бурханы сонгосон хүмүүсийн гэр бүл, ажлын нөхцөл байдалд үндэслэн тогтоох ёстой—энэ явдлын талаар Бурханы гэр тодорхой заалт гаргадаггүй. Боломж нөхцөл нь бүрдсэн Бурханы сонгосон хүмүүс илүү олон цуглаж болно, ингэснээр илүү их үнэнийг ойлгож, амийн өсөлт нь хурдан явагдана. Энэ бол сайн зүйл. Харин зохих нөхцөл боломж бүрдээгүй хүмүүс ийм байдлаар цуглах нь тохиромжгүй бөгөөд долоо хоногт дор хаяж нэг эсвэл хоёр удаа цуглаанд оролцоход болно. Өөр өөр газар нутаг дахь чуулганууд долоо хоногт хэдэн удаа цуглахыг Бурханы сонгосон хүмүүс өөрсдөө шийдэх бөгөөд хэн ч үүнд хөндлөнгөөс оролцох ёсгүй. Хамгийн чухал нь өөр ямар нэг шалтгаанаар биш, хүмүүс үнэнийг ойлгохын тулд л цуглааныг зохион байгуулах ёстой. Иймээс чуулган бүрийн цуглаан хийх тоо өөрсдийнх нь тодорхой нөхцөл байдлаас хамаарч шийдэгдэнэ. Хэрэв Бурханы сонгосон хүмүүс долоо хоног тутамд нэмэлт цуглаанд оролцож чадвал энэ нь тэдний амийн өсөлтөд илүү ашиг тустай. Хэрэв үнэнийг эрэлхийлдэггүй, илүү олон цуглаанд оролцох хүсэлгүй хүмүүс байвал тэднийг албадах ёсгүй. Ялангуяа цалинтай ажил хийдэг, арай завгүй, илүү олон цуглаанд оролцох цаг завгүй хүмүүсийг заавал оролц гэж шаардах ёсгүй. Хүмүүс цуглаанд оролцох бололцоотой эсэх, эсвэл хэдэн удаа цугладгаас үл хамааран Бурханы гэр хөндлөнгөөс оролцож, ямар нэгэн хязгаарлалт тавьдаггүй. Учир нь итгэгч бүрийн нөхцөл байдал, орчин өөр өөр тул тэднийг албадах ёсгүй. Чуулганы амьдралын үеэр идэж уудаг агуулгын хувьд Бурханы гэрийн ажлын зохицуулалтад холбогдох зааалтууд байдаг бөгөөд чуулганы бүх түвшний удирдагчид болон ах эгч нар эдгээрийг тодорхой ойлгож байх шаардлагатай. Дээрхийн ажлын зохицуулалтаар яг ямар тодорхой үүрэг даалгавар, хэрэг явдлыг хэрэгжүүлэх ёстойг удирдагч, ажилчид ойлгодог байх ёстой бөгөөд ах эгч нар ч бас удирдагч, ажилчид энэ ажлыг хийж байгаа эсэхийг хянаж байх ёстой. Чуулганы амьдралын үеэр идэж уудаг агуулга болон цуглаантай холбоотой, ойлгож мөрдөх ёстой ажлын зохицуулалтын тухайд удирдагч, ажилчид Бурханы сонгосон хүмүүстэй зөвшилцөлд хүрэх ёстой—ямар нэг заль мэх гаргахыг зөвшөөрөхгүй. Чуулганы амьдралтай холбоотой ажлын зохицуулалтууд маш энгийн, хүмүүс ойлгоход хялбар бөгөөд хийсвэр биш юм.

VI. Хөрөнгийн удирдлага

Зургаа дахь зүйл, хөрөнгийн удирдлага. Хөрөнгийн удирдлагын ажил нь сайн мэдээний ажил юм уу янз бүрийн мэргэжлийн ажлын нэгэн адил олон дахин ажлын зохицуулалт гаргадаггүй ч Бурханы гэрт үүнд зориулсан тодорхой ажлын зохицуулалт бас бий. Хөрөнгийн удирдлагад юу багтдаг вэ? Үүнд хөрөнгийг хэрхэн хадгалах, хаана хадгалах, хэн удирдах, аюул эсвэл онцгүй нөхцөл байдал үүсэх үед хөрөнгийг хэрхэн хуваарилах, удирдах, шилжүүлэх болон иймэрхүү бусад онцгой нөхцөл байдал багтдаг. Ажлын зохицуулалтад энэ бүх зүйлтэй холбоотой заалтууд үнэндээ байдаг бөгөөд ажлын энэ зүйлийн тухайд удирдагч, ажилчид Дээрхээс шууд тушаал өгөхийг, эсвэл ажлын зохицуулалт гаргахыг хүлээж, тэгсний дараа л идэвхгүй байдлаар хөрөнгийг удирдаж эхлэх ёсгүй. Хэрэв хөрөнгийг тодорхой нэг арга замаар зохицуулахыг шаардсан ажлын зохицуулалт байхгүй, эсвэл онцгой нөхцөл байдалд хөрөнгийг хэрхэн зохицуулахаа мэдэхгүй, Дээрхээс цаг тухайд нь хариу авч чадахгүй байвал чи юу хийх ёстой вэ? Аюулгүй байдал эн тэргүүнд тавигдах бөгөөд Бурханы гэрийн хөрөнгийг хамгаалах нь чиний үүрэг хариуцлага юм. Бурханы гэрээс хэвлэсэн Бурханы үгийн ном, төрөл бүрийн техник хэрэгсэл, үр тариа, мөнгө болон ийм бусад хөрөнгийг удирдагч, ажилчид Бурханы гэрийн зохицуулалтын дагуу аюулгүй газар хадгалах ёстой бөгөөд эдгээр зүйлийг чийгтүүлж, хөгцрүүлж, шавжинд идүүлж болохгүй, ёрын муу хүмүүс юм уу агуу улаан луунд хураалгаж бүр ч болохгүй. Түүнчлэн, Бурханы гэрийн эдгээр хөрөнгийг сайн удирдахаас гадна удирдагч, ажилчид бас нууцлалыг чанд хадгалах ёстой; энэ хэргүүдтэй хамааралгүй хүмүүсийг энэ талаар нийтэд нь мэдэхгүй байлгаж, мэддэг хүмүүс нь амаа хамхиж, болгоомжгүй байдлаар ярихгүй байх ёстой. Бурханы гэрт ажлын энэ зүйлтэй холбоотой тодорхой ажлын зохицуулалт байдаг бөгөөд заримыг нь бичгээр үйлдэж, хэвлэн нийтлэхэд тохиромжгүй байдаг. Хэрэв удирдагч, ажилчид хөрөнгийн удирдлагыг илүү сайн хэрэгжүүлэх арга зам, арга барилуудыг бодож олсон бол мэдээж Бурханы гэрийн хөрөнгөд ямар нэгэн гарз хохирол гарахаас сэргийлэн сайн удирдан хамгаалах зарчмыг мөрдөнгөө уг хэрэг явдлыг бусад удирдагч, ажилчидтай хэлэлцэн, бие даан шийдвэр гаргаж болно. Энэ бол ажлын онцгой зүйл бөгөөд амаа хамхидаггүй хүмүүс, хариуцлагын мэдрэмжгүй хүмүүс, зүй бус сэдэлтэй хүмүүс, саяхан итгэж эхэлсэн, итгэлдээ ямар ч суурьгүй хүмүүс, мөн Бурханы гэрийн хөрөнгийг байнга шуналтайгаар харж явдаг хүмүүст бүгдэд нь энэ талаар мэдэгдэж болохгүй. Эдгээр зүйлийг Бурханы гэрийн ажлын зохицуулалтад ил тод тэмдэглэж болдоггүй, гэхдээ удирдагч, ажилчид болон найдвартай харгалзагч хүмүүс үүнийг ойлгож байх ёстой биш гэж үү? (Тийм.) Энд нэг онцгой нөхцөл байгаа. Шинээр сонгогдсон нэг удирдагч Бурханд гуравхан жил итгэсэн, хэв чанар сайтай, маш урам зоригтой, гаднаа зүгээр мэт харагддаг гэж бодъё, гэхдээ тэр ямар ёс жудагтай, хөрөнгийг хэрхэн үздэг, эсвэл шуналтай эсэхийг мэдэхгүй. Би эдгээрийг ойлгохгүй, сайн мэдэхгүй, Бурханд олон жил итгэсэн ах эгч нар энэ хүнийг сайн танихгүй, нэгд нэггүй мэдэхгүй. Ийм нөхцөлд яах ёстой вэ? Ажил хүлээлгэн өгөх цаг ирэхэд бусад бүх ажлыг хүлээлгэн өгнө—харин хөрөнгийн ажлыг түүнд хүлээлгэн өгөх ёстой юу? (Үгүй.) Яагаад болохгүй гэж? Удирдагч, ажилчдын үндсэн ажил нь зөвхөн хөрөнгө удирдах биш; хөрөнгө ажлынх нь ердөө нэг хэсгийг бүрдүүлдэг. Хэрэв үнэхээр тохирсон хүн хөрөнгийг удирдаж байгаа бөгөөд шинээр сонгогдсон энэ удирдагч найдвартай биш бол хөрөнгийн ажлыг түүнд түр хугацаанд шилжүүлэхгүй байж болно, учир нь тэрээр Бурханд удаан хугацаанд итгэх эсэх, бат зогсож чадах эсэх нь тодорхойгүй хэвээр байгаа. Урьд нь нэг хүн чуулганы удирдагчаар дөнгөж сонгогдоод, албан тушаалаа авсныхаа дараа хамгийн түрүүнд тахил хадгалдаг банкны дансны дугаар, нууц үгийг Бурханы сонгосон хүмүүсээс асуусан. Энэ дансны дугаар, нууц үг хэнд байгааг асууж, энэ ажлыг өөрт нь нэн даруй хүлээлгэн өгөхийг шаардсан. Ийм нөхцөлд уг ажлыг түүнд хүлээлгэн өгөх ёстой юу? Тэр хүн өөр бусад ажлын талаар санаа зовж, түгшихгүй байсан ч энэ явдалд ихэд санаа зовж, нухацтай хандсан—тэр найдвартай хүн мөн байсан уу? Зарим хүнийг удирдагч эсвэл ажилчин болохоор найдвартай гэж бүү бод. Үнэн хэрэгтээ үнэхээр зарчмын дагуу сонгогдсон харгалзагч нар л найдвартай—тэд Бурханы гэрийн хөрөнгийг хамгаалахын тулд амь насаараа дэнчин тавьж чаддаг. Ийм хүмүүс хамгийн найдвартай. Тэгвэл бүх удирдагч, ажилчид ингэж чадах уу? Тийм байх албагүй. Урьд нь нэг бүс нутгийн удирдагч агуу улаан луунд баригдаад чуулганы бүх хөрөнгийг барьж өгснөөс болж асар их хэмжээний алдагдал учирсан. Хэрэв тэрээр чуулганы хөрөнгө хаана байдгийг мэдэхгүй байсан бол үхтлээ зодуулж байсан ч илчилж чадахгүй байх байсан, тэгвэл Бурханы гэрийн хөрөнгө хохирол амсахгүй байх байсан бус уу? Тэрээр хэтэрхий ихийг мэдэж байсан учраас л тамлалт, хэрцгий зодуурыг тэсвэрлэж чадалгүй, бүхнийг хэлж, улмаар энэ мөнгө эцэстээ агуу улаан лууны гарт орсон юм. Хэрэв түүнд эдгээр хөрөнгө хаана байгааг мэдэгдээгүй байсан бол, мөн хөрөнгийг хамгаалж байсан хүн найдвартай байсан бол Бурханы гэрийн мөнгө алдагдаж, агуу улаан лууны гарт хүчээр орох байсан уу? Үгүй, ийм зүйл болохгүй байсан. Энэ бол ноцтой сургамж. Тиймээс энэ ажлыг зохицуулах үед хамгийн чухал зүйл бол аюулгүй байдлыг эн тэргүүнд тавьж, хохирлыг туйлын бага байлгаж, ажлыг хамгийн аюулгүй аргаар гүйцэтгэх ёстой. Бурханы гэрийн хөрөнгийг удирдахдаа үнэнч зангаа харуулдаг хүнийг олоод тэр хүнд хариуцуулах нь хамгийн найдвартай арга хэмжээ юм. Хэдийгээр энэ хүн өөр юу ч хийж чадахгүй байж магадгүй ч мөнгө хамгаалах тал дээр үнэнч бөгөөд гарцаагүй хийж чадна, тиймээс энэ хүнийг ашиглан хөрөнгө хамгаалуулах нь зөв сонголт юм. Учир нь ажлын энэ зүйл нь ганц чиг үүрэгтэй ажил тул зохицуулалт нь маш энгийн: хөрөнгийг хамгаалах зөв хүнийг, мөн хадгалах аюулгүй газрыг ол. Түүнчлэн Бурханы гэрийн хөрөнгийг хуваарилах, зарцуулахтай холбоотой ажлын зохицуулалтад тодорхой заалтууд байдаг; зайлшгүй зардалд мөнгө зарцуулж болно, хэрэгцээгүй зүйлд зарцуулж болохгүй. Нэмж хэлэхэд, хөрөнгөтэй холбоотой зардлыг журамлах хатуу чанд систем байдаг бөгөөд янз бүрийн үйл явц, ёс журам, хэд хэдэн хүний гарын үсэг шаардагдах зэрэг тодорхой заалтууд Бурханы гэрт бий. Хөрөнгийн удирдлага, хамгаалалт, зарцуулалт, бас бүртгэл гэж байдаг—энэ бүх зүйлд зориулсан тодорхой ажлын зохицуулалт бий.

VII. Цэвэрлэгээний ажил

Долоо дахь зүйл, цэвэрлэгээний ажил. Бурханы гэр бас ажлын энэ зүйлд зориулан байнга тодорхой ажлын зохицуулалт хийж байдаг. Ажлын зохицуулалт нь нэг талаас Бурханы гэрийн ажлын хэрэгцээнд үндэслэн хийгддэг, нөгөө талаас янз бүрийн хүмүүсийг тодорхойлолт, ангиллынх нь дагуу, мөн өөр өөр хүмүүсийг илчлэгдэнгүүт нь илрэлийнх нь дагуу төрлөөр нь ангилахад үндэслэн хийгддэг. Бурханы гэрт бүх төрлийн антихристүүд, ёрын муу хүмүүс, үл итгэгчдийг зохицуулах зарчим байдаг; заримыг нь үүрэг гүйцэтгэгчдийн эгнээнээс цэвэрлэдэг, заримыг нь бүтэн цагийн үүрэгтэй чуулганаас цэвэрлэж, хагас цагийн үүрэгтэй чуулган юм уу энгийн чуулганд шилжүүлдэг, заримыг нь энгийн чуулганаас цэвэрлэж, "Б" бүлэгт шилжүүлдэг, зарим хүнийг шууд цэвэрлэж, эсвэл хөөдөг. Бурханы гэр чуулганыг цэвэрлэх ажилд ахин дахин ажлын зохицуулалт хийж байгаа бөгөөд цэвэрлэгдэх нөхцөлийг хангасан янз бүрийн хүмүүстэй холбоотой тодорхой ажлын зохицуулалтууд бас байдаг. Хүмүүсийн үүргээ гүйцэтгэх хандлага, үүрэг гүйцэтгэх явцдаа гаргасан гэм буруу, мөн янз бүрийн хүмүүсээс илчлэгдсэн завхарсан мөн чанарт үндэслэн Бурханы гэр эцэст нь энэ хүмүүсийг зохицуулах тодорхой төлөвлөгөө боловсруулдаг. Иймээс Бурханы гэр янз бүрийн ёрын муу хүн, үл итгэгч, антикристүүдийг зохицуулахдаа Бурханы үг, үнэн-зарчимд бүрэн үндэслэж, Бурханы санаа зорилгод бүрэн нийцүүлэн хийдэг. Эдгээр ажлын зохицуулалтын тухайд нэг талаар, үнэн-зарчмуудын талаар нөхөрлөл хийж, хүмүүст үүнийг ойлгуулж, янз бүрийн хүнийг ялган таньдаг болгож сургах шаардлагатай байдаг бол нөгөө талаар, эдгээр ажлын зохицуулалтыг хэрэгжүүлж, нөхөрлүүлэхийн тулд чуулгануудад тараах шаардлагатай байдаг. Товчхондоо чуулганыг цэвэрлэх ажлыг аль болох хурдан хэрэгжүүлэх ёстой бөгөөд хэзээ ч тасалдуулж болохгүй. Энэ ажил чуулганд ёрын муу хүн үлдэхгүй болтол үргэлжлэх ёстой. Дээрхээс чуулганыг цэвэрлэхийг тушаасан ажлын зохицуулалт гаргамагц удирдагч, ажилчид хэсэг хугацаанд л цэвэрлэгээний ажил хийх шаардлагатай болж, цэвэрлэгээ хийгдсэнээс хэсэг хугацааны дараа ёрын муу хүмүүс чуулганд үймээн дэгдээж байгааг дахиад олж илрүүлсэн ч Дээрх энэ талаар ямар ч ажлын зохицуулалт гаргаагүй байвал удирдагч, ажилчид тэр ёрын муу хүмүүст санаа зовох, эсвэл тэднийг цэвэрлэх хэрэггүй байдаг юм биш—ингэж ер болохгүй. Чуулганы цэвэрлэгээний ажил эмх цэгцтэй байдлаар тасралтгүй явагдах ёстой; хөөх, цэвэрлэх шаардлагатай хүмүүс байсаар байгаа цагт цэвэрлэгээний ажил үргэлжлэх ёстой. Дээрхээс тушаал ирэхийг, эсвэл дээд түвшний удирдагчид чамд мэдээлэл дамжуулахыг бүү хүлээ, илүү олон ах эгч нар хэн нэгнийг мэдээлэхийг идэвхгүйгээр бүү хүлээ. Бурханы сонгосон хүмүүс хэн нэгнийг ил болгож, мэдээлмэгц удирдагч, ажилчид тэр тохиолдлыг шалгаж, зохицуулж эхлэх ёстой. Хэрэв удирдагч, ажилчид мэдээллийн захидлыг дарж, уг хэрэг явдлыг зохицуулахгүй бол тэднийг шалгаж, зохицуулах ёстой бөгөөд хэрэв тэд ёрын муу хүнийг хаацайлж байсан нь илэрвэл тэр ёрын муу хүнтэй нь хамт чуулганаас цэвэрлэх ёстой. Чуулганыг цэвэрлэх ажлыг гүйцэтгэдэггүй аливаа удирдагч юм уу ажилчин бол хуурамч удирдагч, ажилтан бөгөөд тэднийг нэн даруй чөлөөлөх ёстой. Хэрэв тэд бүр ёрын муу хүмүүсийг хаацайлж, хамгаалдаг бол тэднийг антихристүүд гэж тодорхойлж, чуулганаас цэвэрлэж, хөөх ёстой. Эдгээр нь чуулганыг цэвэрлэх ажлын талаар Бурханы гэрээс гаргасан тодорхой заалтууд юм. Чуулганыг цэвэрлэх ажил бол яаралтай эн тэргүүнд тавигддаг бөгөөд гүн гүнзгий утга учиртай. Надад хэл дээ, чуулганыг цэвэрлэх нь чуулганыг ариусгахын тулд хийгддэг биш гэж үү? Хэрэв чуулган ариуссан бол, өөрөөр хэлбэл, дотор нь ёрын муу хүмүүс үймээн дэгдээхгүй, чуулганы гишүүдийн дунд үл итгэгчид холилдохгүй бол—тэр нь жинхэнэ чуулган бөгөөд чуулганы амьдрал хамгийн сайн үр дүнд хүрнэ. Энэ нь Христийн хаанчлал биелэхэд чиглэсэн бас нэг том алхам болох бус уу? Ийм цэвэр чуулган хаанчлалын сайн мэдээг түгээхэд хамгийн ашиг тустай байх болно, учир нь хүн бүр үнэн-бодит байдалтай болж, хүн бүр Бурханд гэрчлэл хийж чаддаг болж, Бурханы ардуудын хувиар бүрэн төгс болгуулна, мөн үймээн дэгдээх ёрын муу хүмүүс цаашид байхгүй болно. Мэдээж, ийм чуулган хамгийн их ерөөлтэй. Иймээс чуулганыг цэвэрлэх нь ажлын хамгийн утга учиртай зүйл бөгөөд энэ нь бүхэлдээ Бурханы сонгосон хүмүүсийн үүргээ гүйцэтгэх орчныг илүү тайван, ёрын муу хүмүүсийн үймээнээс ангид байлгахын төлөө хийгддэг. Үүнээс гадна, Бурханы гэр сэлгүүцэгчид болон ямар ч хэрэггүй хүмүүсийг дэмждэггүй, тав тухад ташуурч, цадталаа талх иддэг шимэгчдийг ч дэмждэггүй. Үүргээ огт биелүүлдэггүй, үүрэг гүйцэтгэж байгаа бусад хүнд нөлөөлж, саад учруулдаг бүх хүн, хариуцлагагүй үг хэлдэг, бусдын хэрэгт оролцдог, чуулганд хийвэл зохих ажлаа хийдэггүй бүх хүнийг бас цэвэрлэх ёстой. Одоо төрөл бүрийн хүмүүс бүрэн илчлэгдсэн, чуулганыг цэвэрлэх ажил зайлшгүй бөгөөд үүнийг бүрэн дүүрэн, сайн хийх ёстой. Илчлэгдсэн энэ ёрын муу хүмүүс, антихристүүд, үл итгэгчид, ямар ч хэрэггүй хүмүүс, шимэгчид бол Бурханы жигшин голдог, аврагдахын аргагүй хүмүүс юм. Хэрэв чуулган цэвэрлэгээний ажлыг хийхгүй бол сайн мэдээг түгээх ажилд нөлөөлнө. Тиймээс өнөө үед чуулганыг цэвэрлэх ажил бол үтэр түргэн сайн хийх шаардлагатай ажлын чухал зүйл юм. Чуулганы цэвэрлэгээний ажлыг сайн хийж чаддаг удирдагч, ажилчидыг л хөгжүүлбээс зохистой бөгөөд тэд цаашид удирдагч, ажилчин байж чадна. Харин чуулганыг цэвэрлэх ажилд саад хийдэг ямар ч удирдагч, ажилчин бол тээг, саад тотгор бөгөөд Бурханы сонгосон хүмүүс тэднийг ил болгож, мэдээлэх ёстой. Бүх түвшний удирдагч, ажилчид юун түрүүнд чуулганы ажлын эдгээр тээг, саад тотгоруудыг бүрэн цэвэрлэж, шийдвэрлэх ёстой—энэ нь Бурханы санаа зорилгод нийцдэг. Ингэснээр л чуулганы ажлын янз бүрийн зүйл саадгүй явагдаж, чуулган Бурханы хүслийг хэрэгжүүлснээр Бурхан бүх алдрыг олж авч чадна.

VIII. Гадаад хэрэг явдал

Найм дахь зүйл, гадаад хэрэг явдал. Гадаад хэрэг явдлын ажил нь ажлын том зүйл биш, бас жижиг зүйл ч биш бөгөөд Бурханы гэрийн ажлын зохицуулалтын хүрээнд гадаад хэрэг явдалтай холбоотой хэд хэдэн зарчим бий. Нэг нь орон нутгийн хууль, тодорхой дүрэм журмыг мэдэж авах явдал. Өөрөөр хэлбэл, чуулган аль нэг газар нутагт юу хийхээс үл хамааран юуны өмнө орон нутгийн хуулийг мэдэж авах ёстой—энэ бол нэг зарчим. Өөр нэг зарчим бол гадаад хэрэг явдалтай холбоотойгоор ойлгохгүй, тодорхой бус асуудал тулгарвал хуульч болон холбогдох хуулийн мэргэжилтнүүдтэй зөвлөлдөх ёстой, мэдээлэлгүйгээр өөрөө дүгнэлт хийж болохгүй; өөр өөр улс орны үндэсний ялгаатай нөхцөл байдлын дагуу тодорхой төлөвлөгөө боловсруулж асуудлыг зохицуулах ёстой. Тэгвэл ийм төлөвлөгөөг хэрхэн гаргадаг вэ? Хуульчийн хэлснийг дагаж, хуульчаар шийдвэр гаргуулах ёстой, өөрийн дур зоргоор дүгнэлт, шийдвэр гаргаж болохгүй. Улс орон бүрийн үндэсний нөхцөл байдал, бодлого, хууль, дүрэм журам өөр өөр байдаг тул төсөөлөлдөө тулгуурлан үйлдэж болохгүй. Жишээ нь, чи Хятадад гудамжинд хэн нэгэн дээрэмдүүлж байхыг харлаа гэж бодъё. Хятадын хуулиар бол, үүнийг харсан хэн ч байсан зоригтойгоор оролцож, эхлээд дээрэмчнийг барьж аваад цагдаад шилжүүлэн өгөх эрхтэй. Ингэвэл чи эр зоригтой иргэн болж, ямар нэгэн хуулийн хариуцлага хүлээх шаардлагагүй бөгөөд сайшаагдах ёстой. Энэ бол Хятадын үндэсний нөхцөл байдал, тогтолцоо бөгөөд нэг төрлийн Хятадын уламжлалт соёл юм. Хятадууд үүнийг сайхан уянгалаг нэрээр “уламжлалт ёс суртахуун” хэмээн нэрлэдэг. Харин Барууны орнуудад, ялангуяа АНУ, Канад зэрэг улсад чи хулгайч юм хулгайлж байгааг харсан даруйдаа барьж авч, цагдаа ирж баривчлахыг хүлээвэл энэ нь буруу бөгөөд хууль зөрчиж байгаа хэрэг. Учир нь чи зүгээр л жирийн иргэн бөгөөд хууль сахиулагч биш, чамд хэнийг ч баривчлах эрх байхгүй; зөвхөн цагдаа л хүнийг баривчлах эрхтэй. Хулгайч юм хулгайлж байгааг харвал чи цагдаад мэдэгдэж болох ч өөрөө хулгайчийг баривчилж болохгүй. Хэрэв чи дур мэдэн хулгайчийг баривчилбал хууль бус авирлаж байгаа хэрэг—энэ нь Барууны орнуудын хууль юм. Барууны орнуудад Хятадуудын “уламжлалт ёс суртахуун”-ыг хэрэгжүүлэх нь зохимжгүй; Барууныхан өөрсдийн гэсэн хуультай. Хэрэв чи Барууны оронд хэн нэгэн гудамжинд унасан байгааг харвал хуульд юу гэж заадаг вэ? Очоод “Та зүгээр үү? Тусламж хэрэгтэй юу?” гэж асуух ёстой. Хэрэв тухайн хүн тусламж хэрэггүй гэж хэлбэл чи явж болно. Харин хэн нэгэн унасан байгааг харсан ч зүгээр эсэхийг нь асуухгүйгээр, эсвэл шалгахгүйгээр зүгээр яваад өгвөл хууль зөрчиж байгаа хэрэг болно. Хятадад ийм нөхцөл байдалтай тулгарвал энэ нь луйвар байж магадгүй бөгөөд тоохгүй орхивол чамд юу ч тохиолдохгүй. Хэрэв “Та зүгээр үү? Тусламж хэрэгтэй юу?” гэж асуувал чамд төвөг учирч болох бөгөөд тухайн хүн чамайг залилж, чи дахин хэзээ ч сайхан амьдрах боломжгүй болж болно. Энэ хоёр явдал та нарт юу хэлж байна вэ? Өөр өөр улс орон, өөр өөр арьстны боловсрол, нийгмийн орчин, нийгмийн тогтолцоо, мэдээж хууль, дүрэм журам тэс өөр байдаг. Гадаад хэрэг явдлын ажлын тухайд нэг талаар, энэ ажлыг гүйцэтгэж буй хүмүүс чуулганы ажилтай холбоотой хууль, дүрэм журмыг үнэн зөв ойлгох ёстой, нөгөө талаар, ах эгч нарын мэдэж байх шаардлагатай зарим нэг амьдралын ерөнхий мэдлэг эсвэл хууль эрх зүйн заалтуудыг түгээх ёстой. Иймээс Бурханы гэр ажлын энэ зүйлтэй холбоотой ажлын зохицуулалтыг гаргаж, үүнийг хийж буй хүмүүс ямар нэг зүйл хийхдээ эхлээд заавал холбогдох хууль, төрийн дүрэм журмуудыг лавлаж харахыг шаарддаг. Ялангуяа шийдвэрлэхэд хэцүү асуудалтай тулгарах үедээ хуульчаас зөвлөгөө авах ёстой бөгөөд хятад хүний сэтгэлгээ, логикоор сохроор дүгнэлт хийх, шийдэл боловсруулж болохгүй—энэ нь мунхаг, мэдлэггүй үйлдэл юм. Эдгээр зүйлийг ойлгомогцоо чи гадаад хэрэг явдлын ажлын ач холбогдол, уг ажил ямар үр дүнд хүрэх ёстой, мөн Бурханы гэрт энэ ажлын зохицуулалт хэр шаардлагатай болохыг ойлгох ёстой. Ажлын энэ зүйлийн цар хүрээ тийм ч том биш учир ихэнх тохиолдолд зөвхөн энэ ажилд оролцдог ажилчдад ажлын зохицуулалтыг тодорхой ойлгуулахад хангалттай. Хэрэв энэ нь ах эгч нарын мэдэх шаардлагатай зүйл бол тэдэнд ойлгож, ухамсарлахад нь туслах хэрэгтэй. Гадаад хэрэг явдлын ажил ч бас маш чухал, учир нь ах эгч нар гадаадад амьдарч, ажиллахтай нь холбоотой хууль, дүрэм журмыг ойлгохгүй бол болохгүй. Энэ тал дээрх шаардлагатай холбоотой тодорхой ажлын зохицуулалт Бурханы гэрт байдаг бөгөөд үүнийг ажлын зохицуулалтын дагуу хэрэгжүүлэх л шаардлагатай. Хэрэв онцгой нөхцөл байдал үүсвэл Бурханы гэр онц байдлын зарим шийдэл боловсруулна. Хэрэв ажил гадаад хэрэг явдлын ажилтай холбоотой бол заавал гадаад хэрэг явдлын ажилтнуудтай зөвлөлдөж, Бурханы гэрт уг ажилтай холбоотой ямар тодорхой зохицуулалт байгааг мэдэх ёстой, өөрийнхөө төсөөлөлд сохроор найдаж, мэдээлэлгүй арга хэмжээ авч болохгүй. Ингэж үйлдэх нь асуудал үүсгэх магадлалтай бөгөөд үр дагавар нь төсөөлөхийн аргагүй байж болно. Гадаад хэрэг явдлын ажил мөн ганц чиг үүрэгтэй ажил бөгөөд төвөгтэй биш, ажлын ихэнх тодорхой хэрэг явдлыг ажлын зохицуулалтаас олох боломжтой. Хүмүүс гадаад хэрэг явдлын ажлыг гадаадад анх хийж эхлэхэд жаахан төвөгтэй санагдаж болох ч хэсэг хугацаанд хийсний дараа тодорхой арга барил, хэв маягийг нь олж, цаашид төдийлөн төвөгтэй санагдахаа больдог. Анх хятад хүмүүсийг гадаадад очиход хог хаях, шөнө оройтож унтах, өглөө хэт эрт босох, нохой нь хуцаж хүмүүсийг үймүүлэх, тагтан дээр хувцас өлгөх, автомашинаа буруу газар тавих зэрэг олон зүйлээс болж тэдний эсрэг гомдол мэдүүлдэг байсан. Эцэст нь тэдний талаар маш олон удаа гомдол мэдүүлж, цагдаа нар байнга ирж хаалгыг нь тогшиж, зааварчилгаа өгдөг байсан, нэлээд хугацаа өнгөрсний дараа л тэд Хятадад биш, гадаадад байгаа гэдгээ ухаарсан. Аажмаар тэд сэрэмжтэй болж, хууль эрх зүй бага сага мэддэг болж, амьдрал, ажил, жолоо барих гэх мэттэй холбоотой зарим дүрэм журмыг ойлгож авсан. Хятад хүмүүс анх гадаадад гарах үедээ биеэ авч явах энгийн хэдэн ёс зүйг л мэддэг байсан бөгөөд ихэнх хууль эрх зүйн асуудлаар ерөнхий мэдлэггүй, хууль огт мэддэггүй зэрлэг амьтад шиг л байв. Хэдхэн жилийн дараа тэд тодорхой хэмжээнд мэдлэгтэй болж, зарим дүрэм журмыг ойлгож, яг л гаршуулсан амьтад шиг болж, бага зэрэг сайжирсан.

IX. Чуулганы халамж

Есдүгээр зүйл, чуулганы халамж. Бурханы гэр өмнө нь чуулганы халамжтай холбоотой ажлын зохицуулалт гаргасан бөгөөд үүргээ бүтэн цагаар гүйцэтгэж байгаа хүмүүст юм уу тэдний гэр бүлд амин зуулгаа залгуулахад нь тусламж хэрэгтэй байвал чуулганы удирдагчид энэ асуудлыг шийдвэрлэх ёстой. Хэрэгжүүлэх тодорхой төлөвлөгөө, зарчмуудыг эдгээр ажлын зохицуулалтаас олж болох бөгөөд Бурханы гэр тодорхой тайлбар, заалтуудыг гаргасан. Бурханд итгэснийхээ төлөө шоронд хоригдож, улмаар гэр бүлийнхээ өдөр тутмын амьдралд хүндрэл учруулж байгаа ах, эгч нар; удаан хугацаагаар гэрээсээ хол үүргээ гүйцэтгэж байгаа, хүүхдүүдийг нь харж хандах хүнгүй эцэг эхчүүд; олон жил үүргээ гүйцэтгэсэн өвчтэй ах, эгч нар гээд эдгээр болон иймэрхүү бусад хүндрэл бэрхшээлд чуулган туслалцаа үзүүлж, шийдвэрлэх ёстой. Ажлын энэ зүйлтэй холбоотой онцгой нөхцөл байдал бий, өөрөөр хэлбэл, зарим гэр бүл ах, эгч нарыг гэртээ хүлээн авах нөхцөлийг хангадаг ч орлогын эх үүсвэргүй байх үед ах, эгч нарыг хүлээн авах зардлыг нь хэрхэн зохицуулах ёстой вэ? Энэ нь чуулганы халамжийн ажилд хамаарна. Үүнтэй холбоотой заалтуудыг ажлын зохицуулалтаас олж болно, эсвэл удирдагч, ажилчид зочин хүлээн авах ажлыг хэрэгжүүлэхийн тулд орон нутгийн нөхцөл байдалд үндэслэн чуулганы нөөцийг оновчтой хуваарилах боломжтой—энэ бүх зүйлд зориулсан тодорхой заалтууд чуулганд бий. Хэрвээ энэ тодорхой заалтуудын цар хүрээнд хамаарахгүй зарим онцгой нөхцөл байдал үүсвэл удирдагч, ажилчид тухайн хэрэг явдлыг нөхөрлөж, ярилцан, орон нутгийн ердийн амьжиргааны түвшинд үндэслэсэн бодитой, оновчтой зохицуулалтыг хийж болно. Энэ нь өргөн хүрээг хамарсан ажлын зүйл ч биш, маш чухал даалгавар ч биш боловч удирдагч, ажилчдын үүрэг хариуцлагын хүрээнд хамрах бөгөөд үл тоомсорлож болохгүй. Хэрвээ амьжиргаагаа залгуулахад нь дэмжлэг хэрэгтэй, эсвэл санхүүгийн тусламж шаардлагатай хүн байхгүй бол удирдагч, ажилчид тийм хүн эрж олох гэж зүтгэх шаардлагагүй. Харин тийм хүмүүс байвал удирдагч, ажилчид тэднээс зайлсхийх ёсгүй, тэднийг үл тоож, гар хумхин зогсож, хараагүй мэт дүр эсгэж бүр ч болохгүй. Тэд зарчмын дагуу үйлдэх ёстой—энэ бол тэдний үүрэг хариуцлага юм.

X. Онц байдлын төлөвлөгөө

Аравдугаар зүйл, онц байдлын төлөвлөгөө. Онц байдлын төлөвлөгөө нь Бурханы гэрийн ажлын аль ч хэсэгт үүсдэг онцгой асуудлуудад чиглэсэн байдаг. Яаралтай шийдвэрлэх шаардлагатай асуудлууд сайн мэдээний ажил, захиргааны ажил, эсвэл мэргэжлийн ажилд гарсан эсэх, аль эсвэл антихристүүд юм уу хуурамч удирдагчидтай холбоотой асуудлыг зохицуулж байгаа эсэх, эсвэл хүмүүсийг төөрөлдүүлсэн зарим онцгой нөхцөл байдлыг ялган таньж байгаа эсэхээс үл хамааран, энэ бүхэн онц байдлын төлөвлөгөөний ангилалд багтана. Жишээлбэл, хэрэв хэн нэгэн үймээн дэгдээж, саад болж байгаа, эсвэл нэг антихрист дур зоргоороо авирлаж, дарангуйлж, өөрийн хаанчлалыг байгуулах гэж оролдож байгаа гэх мэт эдгээр нөхцөл байдлын аль нэгтэй нь холбоотой тусгай төлөвлөгөөнд ажлын зохицуулалт гаргах нь зохистойг Бурханы гэр олж мэдсэн даруйдаа холбогдох бичгээр дамжуулна. Онц байдлын төлөвлөгөө нь тухайн үед чуулганд үүсээд байгаа зарим яаралтай нөхцөл байдалд үндэслэдэг бөгөөд орчин нөхцөлийн ноцтой байдлаас хамааран Дээрх тодорхой ажлын зохицуулалт үүсгэж, дараа нь үүнийг тарааж, дамжуулдаг. Тусгай төлөвлөгөө нь удирдагч, ажилчдын хийх ёстой ажлын аль нэг зүйлтэй холбоотой байж болох бөгөөд үүнийг Дээрх зохицуулж, удирдагчид болон ажилчдаас хэрэгжүүлэхийг шаардсан л бол удирдагч, ажилчид Дээрхийн ажлын зохицуулалтын дагуу үүнийг тарааж, хэрэгжүүлэх ёстой. Ийм ажлын зохицуулалтад тэд хөнгөн хуумгай хандаж болохгүй. Дээрх ийм ажлын зохицуулалт гаргах үед энэ нь аливаа захиргааны ажил юм уу тодорхой мэргэжлийн ажлаас дутахгүй чухал юм. Хэдий эдгээр ажлын зохицуулалт түр зуурынх боловч удирдагч, ажилчид үүнийг албан ёсны ажлын зохицуулалтын адилаар тарааж, дамжуулж, хэрэгжүүлж, хянан дагаж, дараа нь Дээрхэд тайлагнаж, мэдээлэх ёстой—энэ бол удирдагч, ажилчдын үүрэг хариуцлага. Онц байдлын төлөвлөгөө нь аль нэг ажлын зүйлд тусгайлан чиглэдэггүй, өөрөөр хэлбэл, Дээрх хэдийд ч бүс нутаг болгоны бүх түвшний удирдагчдад ямар нэг даалгавар даалгаж, шаардлага тавьж, эсвэл ажлын зохицуулалт өгөх бөгөөд удирдагч, ажилчид ийм төрлийн ажлыг үл тоомсорлох ёсгүй. Эдгээр нь ажлын зохицуулалт бөгөөд бүх түвшний удирдагчид болон бүх бүс нутагт хүргэгддэг учраас удирдагч, ажилчдын үүрэг хариуцлагын хүрээнд багтдаг ажил юм. Удирдагч, ажилчид гар хумхин зогсож, уг ажлыг хамрах хүрээгээр нь, өөрсдөд нь хамаатай эсэхээр нь ангилж, эсвэл ажлын зохицуулалт дахь Дээрхийн өнгө аяс, яаралтай байдлыг таамагласнаар цаг тухайд нь хэрэгжүүлэх эсэхээ шийдэж болохгүй. Ийм зүйл тохиолдож болохгүй, үүний оронд удирдагч, ажилчид үүнийг албан ёсны ажил мэтээр хэрэгжүүлж, чухал үүрэг, даалгавар гэж үзэн хийж дуусгах ёстой—энэ бол удирдагч, ажилчдын үүрэг хариуцлага юм. Онцгой нөхцөл байдалд онц байдлын төлөвлөгөө байдаг бөгөөд энэ нь онцгой орчин нөхцөлд хэрэгжүүлдэг ажил юм. Зарим нэг тодорхой, онцгой зүйл тохиолдоход Дээрх эдгээр орчин нөхцөл, үйл явдлыг ашиглан удирдагч, ажилчид болон ах эгч нарт үнэнийг илүү бодитой байдлаар ашигласнаар хүмүүс болон зүйлсийг ялган таньж, хүмүүс болон зүйлсийг нэвт харахад суралцаж, үнэнийг улам их ойлгох боломжийг олгодог. Энэ нь хүмүүсийг хуурамч удирдагчид болон антихристүүдийг ялган таньдаг болгох зорилготой. Үүнээс гадна, ах эгч нарын чуулганы амьдралд тайван, тохиромжтой, үймээнгүй орчныг бий болгохын тулд үүнийг хийдэг. Нөгөөтээгүүр, хүмүүсийг цаг тухайд нь янз бүрийн сургамж авч, сургуулилалт хийх боломжтой болгохын тулд хийгддэг; ийм байдлаар нэг удаа сургуулилалт хийсний дараа хүмүүсийн аминд асар их ахиц дэвшил гарна. Энэ бол Дээрхээс бүх түвшний удирдагч, ажилчид болон ах эгч нарыг, ялангуяа үнэнийг эрэлхийлдэг ах эгч нарыг сургадаг нэг арга зам юм. Үүнд ямар ч хорон санаа байхгүй, Дээрх хүмүүсийг тарчлааж, эсвэл оргүй хоосноос сүр бадруулж байгаа хэрэг биш. Хэдийгээр эдгээр нь онц байдлын төлөвлөгөө, түр хугацааны ажлын зохицуулалт ч гэсэн мөн л ач холбогдолтой, үнэ цэнтэй бөгөөд бүх түвшний удирдагч, ажилчид болон ах эгч нар үүнийг ойлгож, зөвөөр хандаж чадна гэж Би найдаж байна.

Бид нийтдээ ажлын зохицуулалтын 10 зүйлийг жагсааж, Би энэ 10 зүйлийн талаар одоо үндсэндээ нөхөрлөж дууслаа. Би эдгээрийг төдийлөн дэлгэрэнгүй нөхөрлөөгүй ч Миний нөхөрлөсөн зүйл та нарт ажлын зохицуулалт гэж яг юу болох, Бурханы гэр ямар тодорхой ажил хийдгийг ойлгуулж, ухааруулахад хангалттай. Нөгөө талаар, эдгээр тодорхой зүйлээр дамжуулан Бурхан чуулганд болон Өөрийнхөө сонгосон хүмүүсийн дунд яг юу хийж буйг та нарт ойлгууллаа. Бурханы гэрийн ажил нь ямар нэг бизнес, улс төр, хүний эрх, эсвэл арилжааны үйл ажиллагаанд оролцох явдал биш; Бурханы гэрийн хийдэг ажлын зүйлс ажлын зохицуулалтад байдаг. Тиймээс зарим эрх баригч нам болон нийгмийн байгууллагууд Төгс Хүчит Бурханы Чуулганд юу болж байгааг байнга мөшгөж, судалж, мөрдөж байгаа ба Бурханы гэрийн вэбсайт, видеонуудыг үзэж харах замаар энэ талаар судалснаар Төгс Хүчит Бурханы Чуулган бол жинхэнэ итгэл үнэмшил бөгөөд аль нэг улсын улс төрийн үйл ажиллагаанд оролцдоггүй гэдгийг баталсан байж магадгүй. Төгс Хүчит Бурханы Чуулган олон жилийн турш ХКН-ын (Хятадын Коммунист Намын) улайрсан дарангуйлал, дайралтыг амссан ч үргэлжлүүлэн сайн мэдээг номлож, Бурханд гэрчлэл хийсээр байгаа бөгөөд Бурханы үг, үнэн болон төрөл бүрийн гэрчлэлийн видеонуудыг интернэтэд байршуулж, хүний нийгэмд асар их, тоймгүй олон ашиг тусыг авчирч, Бурхан эцсийн өдрүүдэд үнэнийг тогтмол илэрхийлж, хүн төрөлхтнийг аварч байгааг бүрэн баталж байна. Тэд ахин дахин судалсаар, энэ судалгаагаараа ямар үр дүнд хүрсэн бэ? Тэд маш их сэтгэл дундуур болдоггүй гэж үү? Тэд бүр манай чуулганд "гаж урсгал" гэх нэр зүүх, чуулганыг намын эсрэг, төрийн эсрэг гэж тодорхойлох ямар өө олж болох талаар ч бодож үзсэн. Гэхдээ одоо тэд ингэж чадахгүй гэдгээ ойлгосон—олон жилийн турш чуулганаас гаргасан ажлын зохицуулалтуудаас дүгнэхэд эдгээр нэр шошгыг чуулганд зүүх ямар ч арга зам тэдэнд байгаагүй, тэдний бүх судалгаа талаар болсон. Энэ эрт үед иудейчүүд Эзэн Есүсийг судалж байсантай яг адилхан. Хуулийн багш нар, фарисайчууд, дээд зиндааны төрийн түшмэд Эзэн Есүсийн юу хэлж, юу хийж байгааг судлаад, Эзэн Есүсийн хийсэн юу ч хууль, улс төрийн эсрэг байгаагүй, Түүний хэлж, хийсэн бүхэн зөв, үнэн бөгөөд Бичвэрт бүрэн нийцэж байсныг олж мэдээд, эцэст нь сэтгэл гонсойсон. Бурханы гэр улам олон кино, туршлагын гэрчлэлийн видео хийж, ялангуяа Бурханы үгийн ном, уншлагууд олширч байгааг шашны ертөнц одоо харж байна. Тэгвэл тэд юу гэж бодож байгаа вэ? Хэрэв тэд энэ бүх зүйл Бурханаас ирж байгааг харж чадахгүй бол үнэхээр мунхаг юм! Бурханаас ирдэг зүйл зайлшгүй цэцэглэн хөгжинө — энэ бол Ариун Сүнсний ажлын үр дүн бөгөөд үүнийг хэн ч нуун дарагдуулж чадахгүй. Бурханы үг өдгөө бүх дэлхий даяар тархаж, Бурханы илэрхийлдэг үнэн бүх хүн төрөлхтний өмнө дэлгэгдсэн; Бурханы илрэлт ба ажил хүчтэйгээр урагшилдаг, ямар ч улс орон, ямар ч хүчин үүнийг эсэргүүцэж үл чадна. Агуу улаан луу аль хэдийн бүрэн шившиглэгдэж, ялагдсан! Шашны ертөнц яаж ч ялласан, Бурханы ажлыг эсэргүүцэж үл чадна, эцэст нь тэд Бурханы ажлын урсгалд живж, таягдан хаягдахаас өөр замгүй.

Би одоо ажлын зохицуулалтын зүйлсийн талаар нөхөрлөж дуусгалаа. Миний нөхөрлөсөн зүйл Бурханы гэрийн хийдэг бүх ажил биш гэж үү? Энэ ажил бол та нарын нүдээрээ харж, чихээрээ сонсож, биеэрээ мэдэрч, ойлгодог зүйл—энд ямар ч нууц зүйл байхгүй. Агуу улаан лууд чуулганы олон жилийн бүх ажлын зохицуулалт байдаг—тэдэнд байгаа ажлын зохицуулалтууд маш олон, иж бүрэн. Тэд эдгээрийг өдөр бүр судалдаг, тэгээд судалсаар, судалсаар эцэст нь ийм дүгнэлтэд хүрдэг: “Хэрвээ энэ хүмүүс Бурханы үгийг тасралтгүй түгээж, Бурханы ажлыг ийм маягаар гэрчлээд байвал аймшигтай юм болно! Энэ бүх хүнийг заавал устгах ёстой, гадагшаа дүрвэсэн ч өршөөж болохгүй.” Харж байна уу, диаволууд ердийн завхарсан хүмүүстэй адилгүй—тэд Бурханыг эцсийн мөч хүртэл эсэргүүцэнэ. Хэрэв ердийн завхарсан хүмүүс чуулганы гэрчлэлийг харвал ойлгож чадна, тэдгээрийг үндэслэлтэй гэж бодно, огт хяхан хавчихгүй. Харин Сатан болон диаволууд бол үүнээс огт өөр. Тэд Бурханыг дагаж, Бурханд гэрчлэл хийж байгааг чинь харвал чамайг үзэн ядаж, чамайг алахыг хүснэ, амьд явахыг чинь зөвшөөрөхгүй. Хэрэв чи тэдний хэлснийг хийхгүй, тэднийг шүтэхгүй бол тэд хэзээ ч чамайг зүгээр орхихгүй, чамайг амьдрахыг зөвшөөрөхгүй. Хаашаа ч явсан чамайг үхтэл чинь мөшгөнө; дэлхийн зах хязгаар луу явсан ч чамайг зүгээр орхихгүй. Энэ бол агуу улаан лууны хийдэг зүйл. Энэ бол Сатаны хорон муу байдал бөгөөд ердийн завхарсан хүмүүсээс өөр. Үүнийг чи тодорхой ойлгох ёстой.

Ажлын зохицуулалтыг хэрхэн зөв дамжуулж, хэрэгжүүлэх тухай

I. Ажлын зохицуулалтыг хэрхэн дамжуулах тухай

Ажлын зохицуулалтын энэ 10 зүйл нь чуулган дотор болон Бурханы сонгосон хүмүүсийн дунд Бурханы хийдэг бүх төрлийн ажлын цар хүрээ, агуулга юм. Энэ ажлын агуулга, цар хүрээг ойлгох нь удирдагчид болон ажилчид энэ ажлыг сайн хийж байгаа эсэхийг хянахад Бурханы сонгосон хүмүүст тус болно. Нөгөөтээгүүр, энэ нь үндсэндээ удирдагчид болон ажилчдад өөрсдийн үүрэг хариуцлагын хамрах хүрээ, хийх ёстой ажил, гүйцэтгэх ёстой хариуцлагыг ойлгож, ухамсарлаж, “удирдагчид ба ажилчид” гэсэн нэр томьёог үнэн зөв тодорхойлоход тусалдаг. Удирдагч, ажилчдын үүрэг хариуцлага юу вэ? Тэд ямар дүр төрхийг амьдран харуулах ёстой вэ? Тэд төрийн албан хаагчид шиг байх ёстой юу? (Үгүй.) “Удирдагчид ба ажилчид” гэдэг нь албан ёсны албан тушаал эсвэл цол хэргэм биш. Удирдагч, ажилчид гэж хэн бэ гэдгийг удирдагч, ажилчдын гүйцэтгэдэг үүрэг, Бурханы тэдэнд даалгасан даалгавар, тэднээс шаарддаг стандартаас ойлгох ёстой. Ийм маягаар хүн “удирдагчид ба ажилчид” гэсэн нэр томьёог харьцангуй бодитоор ойлгож, удирдагч, ажилчдын тодорхойлолтыг илүү тодорхой мэддэг болно. Удирдагч, ажилчид хамгийн багадаа ямар үүрэг хариуцлага биелүүлэх ёстой вэ? Тэд есдүгээр зүйлд дурдсан шиг Бурханы гэрийн шаардлагын дагуу ажлын зохицуулалт бүрийг зөвөөр дамжуулах, тараах, хэрэгжүүлэх ёстой. Ажлын зохицуулалт ямар талтай холбоотой байх нь хамаагүй, удирдагчид болон ажилчдаар дамжиж байгаа цагт тэдний хийх ёстой зүйл бол тухайн ажлын зохицууулалтыг бүрэн, зөв ойлгосныхоо дараа цаг алдалгүй, зогсолтгүйгээр чуулгануудад дамжуулах явдал юм. Ажлын зохицуулалтыг хүлээн авч буй хүмүүсийн тухайд хэрвээ Бурханы гэрээс ажлын зохицуулалтыг номлогчид, чуулганы удирдагчид, чуулганы санваартнуудыг оролцуулаад бүх түвшний удирдагч, ажилчдад дамжуулахыг шаардсан бол яг тэр түвшин хүртэл бүх хүнд дамжуулах ёстой, ингээд л боллоо; хэрвээ ажлын зохицуулалтыг бүх ах эгч нарт дамжуулах шаардлагатай бол Бурханы гэрийн шаардлагад чанд нийцүүлэн бүх ах эгч нарт дамжуулах ёстой. Хэрэв орчин нөхцөлөөс үүдэн бичгээр дамжуулахад тохиромжгүй, ингэвэл аюулгүй байдалд эрсдэл учрах эсвэл бүр илүү ноцтой асуудал үүсэх нөхцөл бүрдвэл ажлын зохицуулалтын чухал, гол агуулгыг хүн бүрт аман хэлбэрээр үнэн зөв дамжуулах ёстой. Тэгвэл ажлын зохицуулалтыг дамжуулсан гэж тооцогдохын тулд үүнийг яаж хийх ёстой вэ? Хэрэв ажлын зохицуулалтыг бичгээр дамжуулж байгаа бол хүн бүр хүлээн авсан, хүн бүр мэдсэн, хүн бүр үүнийг нухацтайгаар авч үзэж байгаа гэдгийг баталгаажуулах ёстой; амаар дамжуулж байгаа бол дамжуулж хэлснийхээ дараа хүмүүсээс тодорхой ойлгосон эсэх, санаж байгаа эсэхийг нь дахин давтан асуух ёстой, тэднээс ажлын зохицуулалтыг буцаан давтан хэлэхийг шаардах ч боломжтой—зөвхөн ийм маягаар ажлын зохицуулалтыг үнэхээр дамжуулсан гэж тооцож болно. Хэрэв хүмүүс Бурханы гэрийн шаарддаг зарчмууд болон тодорхой агуулгыг буцааж давтан хэлж, тодорхой илэрхийлж чадах юм бол ажлын зохицуулалт тэдний оюун санаанд хүрсэн, тэд үүнийг санаж байгаа, тодорхой ойлгосон гэдгийг энэ нь батална. Тэр үед л ажлын зохицуулалтыг үнэхээр дамжуулсан гэж үзэж болно. Хэрэв нөхцөл байдал, орчин, бусад хүчин зүйлс нь ажлын зохицуулалтыг бичгээр дамжуулахад бүрэн тохиромжтой байвал заавал бичгээр дамжуулах ёстой; орчин нөхцөл боломжгүйгээс болж бичгээр дамжуулах боломжгүй, амаар дамжуулах шаардлагатай бол амаар дамжуулж байгаа зүйл нь ажлын зохицуулалттай ижил, гуйвуулагдаагүй, хувийн ойлголт нэмэгдээгүй, эх бичвэр нь дамжуулагдаж байгаа гэдгийг баталгаажуулах ёстой—ийм маягаар л ажлын зохицуулалтыг үнэхээр, үнэн зөв дамжуулсан гэж тооцогдоно. Ажлын зохицуулалтыг тодорхой үг хэллэгийнх нь дагуу бүрэн дүүрэн дамжуулах ёстой; үүнийг хариуцлагагүйгээр, эсвэл хувийн ойлголт, төсөөллөөр гуйвуулах юмуу утгагүй тайлбар хийн дамжуулж болохгүй. Ажлын зохицуулалтыг үнэн зөв дамжуулах тухайд хүмүүс ажлын зохицуулалтыг дамжуулах хатуу чанд түвшнийг ойлгох ёстой; өөрөөр хэлбэл дамжуулалт нь үнэн зөв байх ёстой. Зарим хүн “Үүнийг нарийвчлалтай дамжуулах ёстой гэж үү?” гэдэг. Үгүй, тэгэх шаардлагагүй. Нарийвчлал бол төхөөрөмжид тавигддаг шаардлага; хүмүүс зүгээр л үнэн зөв дамжуулж чадвал тэр нь хангалттай сайн хэрэг болно. Жишээлбэл, чуулганы амьдралтай холбоотой Бурханы гэрийн ажлын зохицуулалт нь Бурханы сонгосон хүмүүсээс Бурханыг мэдэх тухай Бурханы үгийг идэж, уухыг шаарддаг—үүнийг дамжуулах амархан уу? (Тийм.) Ажлын зохицуулалт хүмүүст хамрах хүрээг өгч, хүмүүс Бурханы энэ бүх холбогдох үгийг унших боломжтой. Гэвч хэн нэгэн хүн ажлын зохицуулалтыг буруу тайлбарлаж, өөрсдийн хувийн ойлголт, үзэл, төсөөллийг нэмээд, нэмэлт үгийг дамжуулбал энэ нь ажлын зохицуулалтаас хазайсан гэсэн үг биш гэж үү? Тэд ажлын зохицуулалтыг үнэн зөв дамжуулж байна уу? (Үгүй.) Тэд өөрсдийнхөө нэмэлтүүдтэй хамт ажлын зохицуулалтыг дамжуулж байна—энэ бол ямар ч утгагүй зүйл. Дээрхээс ирдэг ажлын зохицуулалт бүрийг хүн хэд хэдэн удаа уншиж, энэ ажлын зохицуулалтын зөв утга учир, үүнийг тараахын ач холбогдол, хүрэхийг зорьж буй үр дүнг тодорхой мэдэж авах ёстой, дараа нь Дээрхийн зохицуулсан ажлын тодорхой зүйлсийг хэрхэн зөв хэрэгжүүлэх талаар ойлгож, алдаа гаргахаас зайлсхийх ёстой. Эдгээр зүйлийг нөхөрлөж, ойлгосны дараа ажлын зохицуулалтыг дамжуулах нь бүрэн үнэн зөв байх болно. Эхлээд хийх ёстой зүйл бол пасторын харьяаны удирдагч, ажилчдын зүгээс ажлын зохицуулалтыг бусад бүх түвшний удирдагч, ажилчдад хүргэж, тэд цааш нь үүнийг бүх чуулганы баг бүрийн зааварлагчдад эцэслэн дамжуулна. Дараа нь Бурханы гэрийн ажлын зохицуулалтын талаар цуглаан дээр хэд хэдэн удаа нөхөрлөх ёстой, ингэснээр Бурханы сонгосон бүх хүн үүнийг ойлгож, хэрхэн хэрэгжүүлэхээ мэддэг болно—зөвхөн энэ үр дүнд хүрсний дараа л уг ажлын зохицуулалтыг дамжуулсан гэж үзнэ. Ажлын зохицуулалтыг заавал Бурханы гэрийн шаардсан арга барил, хамрах хүрээний дагуу дамжуулах ёстой. Мэдээж дамжуулж буй агуулга үнэн зөв, ямар ч алдаагүй байх шаардлагатай. Удирдагч, ажилчид хайнга эндүү ташаа тайлбарлаж, өөрсдийн санаа оноог нэмэх ёсгүй—ингэх нь үнэн зөв дамжуулж байгаа хэрэг биш бөгөөд удирдагч, ажилчны үүрэг хариуцлагаа биелүүлээгүйд тооцогдоно. Ажлын зохицуулалтыг үнэн зөв дамжуулах болон хэрэгжүүлэх гэдгийг ингэж ойлгох ёстой.

Хэрвээ удирдагч, ажилчид ажлын зохицуулалтыг хэрхэн үнэн зөв дамжуулахыг сайн мэдэхгүй хэвээр байвал яах ёстой вэ? Үүнд маш энгийн, хялбар арга бий. Удирдагч, ажилчид ажлын зохицуулалтыг хүлээж авсны дараа эхлээд бусад удирдагч, ажилчидтай ажлын зохицуулалтын талаар нөхөрлөж, энэ ажлын зохицуулалтад Дээрх хэчнээн тодорхой зүйл шаардаж байгааг харж, нэг бүрчлэн жагсаах ёстой. Дараа нь эдгээр ажлын зохицуулалтад үндэслэн тухайн орон нутгийн чуулганы бодит нөхцөл байдал, тухайлбал сайн мэдээний ажил, янз бүрийн мэргэжлийн ажил, чуулганы амьдралын нөхцөл байдал, янз бүрийн хүмүүсийн хэв чанар, гэр бүлийн нөхцөл байдал зэргийг бодолцон үзэж, энэ бүх зүйлийг нэгтгэн, ажлын энэ хэсгүүдийг хэрхэн хэрэгжүүлэх учиртайг харах ёстой. Нөхөрлөлөөр дамжуулан бүх удирдагч, ажилчид ажлын зохицуулалтын талаар ижил, үнэн зөв ойлголтод хүрч, тэдгээрийг дамжуулах зохимжтой арга барилтай болох ёстой—зөвхөн ийм маягаар л ажлын зохицуулалтыг үнэн зөв дамжуулна. Хэрвээ удирдагч эсвэл ажилчин ажлын зохицуулалтыг хүлээн авсныхаа дараа яг ямар утгатайг нь мэдэхгүй байж, сохроор ах эгч нарыг цуглуулж, ажлын зохицуулалтыг тарааж, дамжуулбал энэ нь тохиромжтой юу? Үүний үр дүнд ажлын зохицуулалтыг дамжуулснаас нэг, хоёр сарын дараа бүх чуулганд тэдгээрийг хэрэгжүүлэхэд гажилт гарсан нь илэрч, тухайн удирдагч эсвэл ажилчин ажлын зохицуулалтыг нарийвчлан шалгах үедээ гажилттай дамжуулснаа олж мэднэ. Хэрэв тэр удирдагч эсвэл ажилчин тухайн үед ажлын зохицуулалтыг ухамсартайгаар уншиж, нөхөрлөсөн бол зүгээр байх байсан, гэвч агшин зуурын залхуурал, хайнга байдлаасаа болж чуулганы ажилд олон алдаа, гажилт гаргаж, дараа нь засах хэрэгтэй болдог. Энэ нь шаардлагагүй нэг алхам нэмж, цаг дэмий үрдэг. Ажлын зохицуулалтыг шууд ойлгомжтой нөхөрлөж, дараа нь нэг нэгээр нь дамжуулж, хэрэгжүүлсэн бол илүү дээр байх байсан. Энэ нь ажил сайн хийгдээгүй байх үеийн алдаа биш гэж үү? (Мөн.) Тиймээс ажлын зохицуулалтыг үнэн зөв дамжуулах алхмууд байдаг. Удирдагч, ажилчид юуны өмнө ажлын зохицуулалтын тусгай агуулгыг жинхэнэ утгаар нь ухамсарлаж, үнэн зөвөөр ойлгож, дараа нь хэрэгжүүлэлтийн тодорхой төлөвлөгөө, хэрэгжүүлэх арга барил, хэрэгжүүлэлтийн байнуудыг оюун санаандаа бодсон байх ёстой—зөвхөн ийм маягаар ажлын зохицуулалтыг үнэн зөв дамжуулж чадна. Удирдагч, ажилчид ажлын зохицуулалтыг бүрэн дүүрэн ойлгоогүй, ойлгосон мэт л харагддаг, тодорхой бус, бүдэг бадаг ойлголттой, эсвэл доторх тодорхой шаардлагууд болон агуулгыг огт ойлгоогүй байж сохроор тэдгээрийг тарааж, дамжуулах нь зохистой юу? (Үгүй.) Ийм удирдагч, ажилчид ажлыг сайн гүйцэтгэж чадах уу? Мэдээж үгүй. Тиймээс ах эгч нар ажлын зохицуулалтад шаардсан тодорхой стандарт болон зарчмууд юу болохыг, эсвэл яг яаж хэрэгжүүлэхийг мэдэхгүй байгаа нөхцөлд удирдагч, ажилчид аль хэдийн ажлын зохицуулалтыг үнэн зөвөөр ойлгосон, мөн хэрэгжүүлэх бодитой төлөвлөгөө, алхмуудтай болсон байх болно—зөвхөн ийм маягаар удирдагч, ажилчид эхний алхмыг хэрэгжүүлэх буюу ажлын зохицуулалтыг дамжуулж чадна. Ажлын зохицуулалтыг дамжуулж, ах эгч нар бүгд ажлын зохицуулалтын агуулгыг үнэн зөв ойлгож, Бурханы гэр энэ ажлыг хийж буйн утга учир, үнэ цэн, стандартыг тодорхой хэмжээнд ойлгосны дараа удирдагч, ажилчид тэр даруй хүмүүс болон ажлын тодорхой хэсгүүдийг хэрхэн хуваарилах, мөн хэн энэ ажлыг хэрэгжүүлж, гүйцэтгэх тодорхой төлөвлөгөөг нөхөрлөх ёстой—энэ бол ажлыг гүйцэтгэх алхмууд юм. Ийм маягаар ажлыг хянан дагахыг юу гэж бодож байна? Үүнийг ажлыг ойрхон хянан дагаж байна гэж үзэж болох уу? Энэ нь цаг алдалгүй хянан дагаж байгаа явдал мөн үү? (Тийм.)

II. Ажлын зохицуулалтыг хэрхэн хэрэгжүүлэх вэ

Удирдагч, ажилчид ажлын зохицуулалтыг хүлээн авсны дараа зүгээр л дамжуулж, түгээгээд болчихдог юм биш. Бүх чуулган дахь Бурханы сонгосон хүмүүс ажлын зохицуулалт гарсныг мэдсэн л бол тэрийг хэрэгжүүлсэн гэж үзэж болох уу? Энэ нь ажлын зохицуулалтыг үнэхээр гүйцэтгэж, хэрэгжүүлж байгаа хэрэг биш, үүрэг хариуцлагаа биелүүлж байгаа хэрэг биш, эцэст нь Бурханы шаарддаг стандарт ч биш. Ажлын зохицуулалтыг дамжуулах, түгээх нь зорилго биш—хэрэгжүүлэх нь зорилго. Тэгвэл ажлын зохицуулалтыг хэрхэн бодитоор хэрэгжүүлэх вэ? Удирдагч, ажилчид холбогдох бүх зааварлагч, ах эгч нарыг цуглуулан, ажлыг хэрхэн хийх тухай тэдэнтэй нөхөрлөхийн зэрэгцээ уг ажлыг гүйцэтгэх гол зааварлагч, багийн гишүүдийг сонгох ёстой. Ажил хэрэгжүүлэх үед удирдагч, ажилчдын хамгийн түрүүнд хийх ёстой зүйл бол нөхөрлөх—ажлыг хэрхэн зарчмын дагуу, Бурханы гэрийн энэ ажлын зохицуулалттай нийцүүлэн хийх, мөн Бурханы гэрийн энэ ажлын зохицуулалтыг хэрэгжүүлж, гүйцэтгэсэн байхаар ажлыг хэрхэн хийх тухай нөхөрлөх. Нөхөрлөх явцад ах эгч нар болон удирдагч, ажилчид төрөл бүрийн төлөвлөгөө санал болгож, эцэст нь хамгийн тохиромжтой, зарчимд хамгийн нийцэлтэй арга зам, арга барил, алхмуудыг сонгон, эхлээд юу хийх, дараа нь юу хийхээ шийдсэнээр ажил эмх цэгцтэй явагдаж чадна. Үүнийг онолын хувьд ойлгомогц хүмүүст ямар нэг хүндрэл бэрхшээл эсвэл төсөөлөл байхаа больж, энэ ажлыг эсэргүүцэхээ больж, Бурханы гэрийн энэ ажлын зохицуулалтын утга учир, зорилгыг ойлгож чаддаг болох үед ч ажлыг хэрэгжүүлсэн гэж тооцож болохгүй. Мөн энэ ажилд хэн хамгийн тохиромжтой, чадварлаг, хэн энэ ажлын хариуцлагыг үүрч чадах, хэн энэ ажлыг хийж дуусгах чадвартай вэ гэдгийг ч бас шийдэх ёстой. Энэ ажлыг хариуцах хүмүүсийг сонгож, хэрэгжүүлэх төлөвлөгөө болон дуусгах хугацааг тогтоож, ажлыг хийж дуусгахад шаардлагатай нөөц, материал болон бусад зүйлийг бэлтгэж, тодорхой зааж өгөх ёстой—ингэж байж л уг ажлыг хэрэгжсэн гэж үзэж болно. Мэдээж хэрэгжүүлэлтээс өмнө энэ ажлыг хариуцах хүн тус бүртэй тодорхой харилцаж, ярилцаж, өмнө нь энэ ажлыг хийж байсан эсэх, энэ ажлын талаар ямар үзэл бодол, санаатай байгааг асуух шаардлагатай. Хэрэв тэдний гаргасан төлөвлөгөө, санаанууд зарчимтай нийцэж байвал тэдгээрийг хэрэглэж болно. Үүнээс гадна, ажил болгоныг хэрэгжүүлэхдээ бодит байдал дээр хэдэн асуудал байгааг олж илрүүлэхэд анхаарах хэрэгтэй—энэ алхмыг орхигдуулж болохгүй. Асуудлуудыг олж илрүүлсний дараа цаг тухайд нь шийдвэрлэх арга замыг боловсруулах ёстой, байгаа бүх асуудлыг бүрэн шийдсэний дараа л ажлын зохицуулалт үнэхээр хэрэгжих болно. Түүнчлэн, энэ ажлыг Бурханы гэрээс шаарддаг зарчмуудтай нийцүүлэн хэрхэн хийхийг ч бас эрж хайх ёстой биш үү? Үүнээс гадна, энэ ажлыг хийх хугацааны талаар Бурханы гэрээс ямар нэг шаардлага тавьсан эсэх, хэр хугацаанд багтаан дуусгах ёстой, мэргэжлийн ур чадварын тухайд тодорхой заалтууд байгаа эсэх зэрэг нь бүгд холбогдох зааварлагч нартай удирдагч, ажилчдын нөхөрлөх ёстой сэдвүүд юм. Энэ бол хэрэгжилт. Хэрэгжилт нь зөвхөн амаар харилцахаар эсвэл онолоор зогсохгүй, харин ч холбогдох ажлын бодит ахиц дэвшил, мөн шийдвэрлэх шаардлагатай тодорхой асуудал, хүндрэлүүдийг ч хамардаг. Эдгээр нь бүгд ажлын зохицуулалтыг хэрэгжүүлэхдээ удирдагч, ажилчдын зааварлагч нартай хамт бодолцон үзэх ёстой зүйлс юм. Өөрөөр хэлбэл, энэ тодорхой ажлыг гүйцэтгэхээс өмнө удирдагч, ажилчид зааварлагч нартай ийм төрлийн нөхөрлөл, задлан шинжилгээ, хэлэлцүүлгийг явуулах ёстой—энэ бол хэрэгжилт. Энэ хэрэгжилт нь удирдагч, ажилчдын үүрэг хариуцлага бөгөөд удирдагч, ажилчдын хийх ёстой зүйл юм. Ийм маягаар хэрэгжүүлэх нь бодитой ажил хийж буй хэрэг билээ. Нэг удирдагч: “Яг одоо энэ ажлыг яаж хийхээ би ч бас мэдэхгүй байна. Ямартай ч би чамд хүлээлгэж өгсөн. Ажлын зохицуулалтыг чамд дамжуулж, түгээж, холбогдох бүх хэрэг явдлын талаар хэлсэн. Чи энэ ажлыг яаж хийхээ мэдэх эсэх, яаж хийх, сайн эсвэл муу хийх, хэр хугацаа зарцуулах чинь бүгд чиний асуудал. Эдгээр зүйл надад ямар ч хамаагүй. Би энэ хэмжээнд ажил хийснээр хариуцлагаа биелүүлсэн” гэж хэллээ гэж бодъё. Энэ удирдагч, ажилчдын хэлэх ёстой зүйл мөн үү? (Үгүй.) Хэрэв удирдагч ингэж хэлбэл тэр ямар хүн бэ? Тэр бол хуурамч удирдагч. Дээрх шаардлага тавьж, ажлын зохицуулалтын дагуу ажил гүйцэтгэх шаардлагатай үед ийм хүн үүнийг тэр чигт нь өөр хүнд тохож, “Чи хий, би яаж хийхээ мэдэхгүй байна. Ямартай ч чи бүгдийг нь ойлгож байгаа. Чи бол мэргэжилтэн, би бол мэргэжлийн бус хүн шүү дээ” гэж хэлдэг. Энэ бол хуурамч удирдагчдын байнга хэлдэг “алдарт үг”; тэд шалтаг хайж олоод зугтдаг.

Дүгнэж хэлбэл, хуурамч удирдагчид ажилдаа хариуцлагагүй ханддаг. Тэдний хэв чанар өндөр эсвэл дорд байхаас үл хамааран, эсвэл тухайн ажилд тэнцэх эсэхээс үл хамааран гол нь тэд анхаарал хандуулдаггүй, сэтгэлээ зориулдаггүй, үргэлж хааш яаш байдаг. Эдгээр нь хариуцлагагүй байдлын илрэл юм. Нэг удирдагч эсвэл ажилчин зарим талаар хэв чанар муутай, туршлага багатай ч ажилдаа анхааралтай хандаж, зүрх сэтгэлээ зориулдаг гэж үзье. Түүний ажлын үр дүн тийм сайн биш ч гэсэн, ядаж л тэрээр хариуцлагатай хүн бөгөөд хамаг зүрх сэтгэлээ ажилдаа зориулж, бүх хүчээ дайчилдаг. Тэрээр зарим талаар хэв чанар дутмаг, биеийн хэмжээ жижиг учраас л ажлыг сайн хийгээгүй. Хэрэв тэрээр тодорхой хугацаанд сургуулилт хийсний дараа ажилдаа бүрэн чадваржих юм бол ийм удирдагчийг үргэлжлүүлэн хөгжүүлэх ёстой. Хэрэв удирдагч өчүүхэн төдий ч мөс чанар, эрүүл ухаангүй ба зөвхөн байр суурьтайгаа зууралдаж, байр суурийн ашиг тусыг эдэлдэг ч бодитой ажил огт хийдэггүй бол жинхэнэ утгаараа хуурамч удирдагч бөгөөд даруй ажлаас нь чөлөөлөх ёстой, дахин дэвших эсвэл ашиглагдахыг огт зөвшөөрч болохгүй. Жинхэнэ удирдагч, хариуцлагатай удирдагч бол ажилдаа бүхнээ зориулдаг—тэр сэтгэлээ зориулж, Бурханы даалгаврыг гүйцэлдүүлэхийн тулд бүхий л төрлийн арга замыг хайж, дээд зэргээр хүчин чармайлт гаргадаг—ийм маягаар тэрээр хариуцлагаа биелүүлж байгаа юм. Хариуцлагатай удирдагчид Бурханы гэрийн ажлын зохицуулалтыг хэрэгжүүлэхийн зэрэгцээ хэрэгжилтийн байдлыг ажиглаж, хянан дагана. Санаандгүй нөхцөл байдал үүсэх үед тэд зугтаж, асуудлаас бултахын оронд хариу арга хэмжээ авч, шийдэл олж чадна. Ийм маягаар ажил хэрэгжүүлэхийг л хариуцлагатай байх гэж нэрлэдэг. Ажлын зохицуулалтыг түгээх үед удирдагч, ажилчид тухайн ажлын хэсгийг тухайн үеийн хамгийн чухал ажил хэмээн үзэж, хариуцаж авах ёстой; тэд уг ажлыг биечлэн хянан дагаж, эхнээс нь дуустал хариуцлагатай байх ёстой, ажил зөв голдиролдоо орж, баг бүрийн удирдагчид хэрхэн хийхээ ойлгосон үед л ажлыг орхиж болно. Гэвч ажлыг орхисныхоо дараа ч удирдагч, ажилчид тухайн ажлын төлөв байдлыг анхаарч, үе үе шалгаж байх хэрэгтэй, ингэж байж л ажил сайн хийгдэж байгаа эсэхийг баталгаажуулж чадна. Удирдагч, ажилчид албан үүргээ орхилгүй, эхнээс нь дуустал тууштай байж, ажлыг зөв голдиролд оруулах—үүнийг л бодитой ажил хийх гэж нэрлэдэг. Энэ хугацаанд удирдагч, ажилчид бас ажлын бусад зүйлийн ахицыг ч анхаарч, ойлгож байх шаардлагатай. Ажилд ямар ч бэрхшээл, асуудал гарсан бай удирдагч, ажилчид нэн даруй газар дээр нь очиж, чиглэл өгч, шийдвэрлэх ёстой. Гол удирдагч хамгийн чухал ажлыг барьж авахын зэрэгцээ чуулганы бусад ажлыг хянан дагаж, ойлгож, шалгаж, хяналт тавьж, бүх ажил хэвийн явагдаж байгааг баталгаажуулах шаардлагатай. Хамгийн чухал ажлын тухайд гэвэл, гол удирдагч өөрөө биечлэн газар дээр нь ажиллаж, уг ажлыг гардан удирдах ёстой бөгөөд ялангуяа ажлын хамгийн чухал хэсгүүд дээр ажлын байрыг орхиж яавч болохгүй. Хэрэв нэг хүн хангалтгүй байвал өөр хүнийг түүнтэй хамтруулж, ажлыг удирдуулахаар зохицуулах ёстой—энэ нь чухал ажлыг сайн хийх гэсэн нэг зорилгоор бүх хүчин чармайлтаа зориулж, хамтдаа нэгдэж буй хэрэг юм. Бурханы гэрт үе шат бүрд болон тодорхой хугацаа бүрд ажлын хамгийн чухал хэсэг байдаг учраас гол удирдагч тэр чухал ажлыг сайн хийхгүй бол түүний хэв чанар асуудалтай бөгөөд түүнийг ажлаас чөлөөлөх ёстой. Гол удирдагч хамгийн чухал ажлыг хариуцах ёстой, харин бусад удирдагч энгийн ажлыг хариуцах ёстой; удирдагч, ажилчид ажлыг ач холбогдол, яаралтай байдлын дарааллаар нь эрэмбэлж, давуу болон сул талуудыг нь дэнсэлж сурах ёстой. Хэрэв удирдагч, ажилчид эдгээр зарчмыг эзэмшиж чадвал удирдагч, ажилчдын хувиар стандартад нийцнэ.

Бурханы гэрийн удирдагч, ажилчдын ихэнх нь залуу хүмүүс, анхан шатныхан, ажил хийж дадлагажиж байгаа хүмүүс байдаг тул тэдний хувьд хамгийн чухал зүйл бол зарчмуудыг эзэмшиж сурах явдал юм. Зарим хүн: “Бурханы гэрээс удирдагч, ажилчдад тавьдаг шаардлагууд хэт өндөр биш гэж үү?” хэмээн хэлж магадгүй. Үнэндээ огтхон ч тийм биш. Хүмүүсээс зарчмыг эзэмш гэж шаардах нь яагаад өндөр шаардлага гэж? Хэрвээ хүн зарчмыг эзэмшиж чадахгүй бол чуулганы ажлыг яаж сайн хийж чадах вэ? Хэрвээ асуудлыг зарчимгүйгээр зохицуулдаг бол яаж удирдагч, ажилчин байж чадах вэ? Зарчмыг эзэмших нь жирийн хүмүүст бус, удирдагчид, ажилчдад тавигддаг шаардлага; хэрвээ хүн зарчмыг эзэмшиж чадахгүй бол ажлыг сайн хийж чадахгүй. Хэв чанараар хэт дутмаг хүмүүс зарчимд хүрч чаддаггүй, Бурханы гэр тэднийг хөгжүүлэхгүй, мөн тэд удирдагч байхад ч тэнцэхгүй. Зарим хүн удирдагч байна гэдэг хэцүү гэж үргэлж боддог бөгөөд үүнд хоёр шалтгаан бий: Нэг нь тэд үнэнийг огт ойлгодоггүй, үнэнийг ашиглан асуудал шийдэж чаддаггүй; нөгөө шалтгаан нь тэд хэв чанараар дутмаг, ажил хийх гэж юу болохыг мэддэггүй, ажлыг хэрэгжүүлэх зарчим, замыг тодорхой тайлбарлаж чаддаггүй, хоосон сургаалыг ч ойлгомжтой ярьж чаддаггүй. Ийм хүмүүс удирдагч байхад тохирохгүй. Хэн нэгэн хүний хэв чанар хэт муу, ажил яаж хийхийг мэддэггүй, үүргээ биелүүлэхдээ огт үр дүнгүй байдаг—өөрөөр хэлбэл, нэг өдөр хийх ёстой ажлыг хэдэн өдөр хийж, нэг сар хийх ёстой ажлыг зургаан сар хийдэг гэж бодъё—тийм хүн бол нэмэргүй, ямар ч хэрэггүй хүн. Хэв чанар нь хэт муу хүмүүс ямар ч үүргийг сайн гүйцэтгэж чаддаггүй. Хүмүүст ийм шаардлага тавьж байгаа нь Миний зүгээс шударга, үндэслэлтэй хэрэг бөгөөд эдгээр нь удирдагч, ажилчдын хүрч чадах зүйлс юм. Зарим хүн Бурханы гэрийн тавьсан шаардлага хэт өндөр байна гэж боддог—энэ нь тэдний хэв чанар хэт муу, удирдагч, ажилчин байхад нийцэхгүй бөгөөд хариуцлагаа ухамсарлаж, огцрох ёстой гэдгийг харуулж байна. Чи удирдагч, ажилчны үүрэг хариуцлагыг хүлээх хэмжээнд хүрэхгүй, удирдагч юм уу ажилчин байхад тохирохгүй тул хэдий чи удирдагч ч гэлээ хуурамч удирдагч юм. Хэрвээ чи ганц ажлын хэсгийг ч сайн хийж чадахгүй бол нэгэн зэрэг бусад ажлыг хийж яаж чадах юм бэ? Хэв чанар нь хэт муу хүмүүс удирдагч, ажилчин байхад зохистой юу? Хэрвээ тэд хоточ нохойноос ч дор бол хүн гэж дуудуулахад зохисгүй. Нохой гэрээ манахдаа зөвхөн урд, хойд хашаа, хүнсний ногооны талбайг манах бус, бүр гэрийн тахиа, галуу, хонийг хүртэл харж хамгаалж чаддаг. Танихгүй хүн ойртон ирэхийг мэдэнгүүтээ нохой хуцна—хэнийг ч хашаанд оруулахгүй, танихгүй хүн ирж байгааг эзэндээ анхааруулахаа мэднэ. Нохой хүртэл энгийн бус оюун ухаантай байдаг. Хэрэв хэн нэгэн хүний хэв чанар хэт муу, нохойтой ч харьцуулшгүй бол тийм хүн хэрэггүй биш гэж үү? Зарим хүн зугаа цэнгэлд дуртай, ажлыг үзэн яддаг, ховдог, залхуу, өөрсдөө юу ч хийхгүйгээр Бурханы гэрээс хооллохыг хүсдэг—тэд шимэгчид биш гэж үү? Удирдагч, ажилчдаас асуудлыг зарчимтайгаар зохицуулахыг шаардсанаараа Бурханы гэр, үүргээ гүйцэтгэх явцдаа үнэнийг хэрэгжүүлж, бодит байдалд орж чаддаг болоход нь тэднийг сургаж, хөгжүүлж буй хэрэг юм. Зарим удирдагч, ажилчин үнэнийг эрэлхийлж, Бурханы гэрийн зохицуулалтыг дуулгавартай дагаж чаддаг—ийм хүмүүс бүгд Бурханаар ерөөгддөг. Зугаа цэнгэлд дуртай, ажлыг үзэн яддаг, ямар ч бодитой зүйл хийдэггүй хүмүүсийг таягдан хаях ёстой. Тав тухад шунадаг, зовж зүдрэхээс айдаг, зовлон, бэрхшээлийн талаар үргэлж гомдоллодог, зовлонг огт тэсвэрлэж чаддаггүй хэрэггүй хүмүүсийг бүгдийг нь таягдан хаях ёстой—нэгийг нь ч үлдээж болохгүй! Хэрэв удирдагч, ажилчид ажлаа эхлэх үедээ янз бүрийн бэрхшээлтэй тулгарвал асуудлын эх үндсийг хайж, дараа нь садаа бологч, эрүүл ухаангүй асуудал таригчдыг буюу саад бартаа, тээгүүдийг цэвэрлэх ёстой. Үлдсэн хүмүүс нь бүгд үнэнийг хүлээн авч, үгэнд орж, дуулгавартай дагаж чаддаг байх үед тэднийг удирдахад хавьгүй хялбар байх болно. Удирдагч, ажилчид ажиллах үедээ эхлээд үнэнийг тодорхой нөхөрлөх ёстой, ингэснээр хүмүүс үүнийг сонссоныхоо дараа урагшлах замтай болно. Тэд хоосон сургаал ярьж, уриа лоозон хашхирах ёсгүй, өөрсдийг нь анхааралтай сонсож, дуулгавартай дагаж, хэрэгжүүлэхэд хүмүүсийг албадаж бүр ч болохгүй. Хэрвээ удирдагч, ажилчид үнэний талаар тодорхой нөхөрлөвөл ихэнх хүн үүнийг хэрэгжүүлэхэд бэлэн байх болно. Удирдагч, ажилчид аливаа зүйлийг тодорхой, ойлгомжтой тайлбарлахгүй мөртөө ах эгч нараас хэрэгжүүлэхийг шаардаж, ах эгч нар хэрхэн хэрэгжүүлэхээ мэдэхгүй, хэрэгжүүлэх замаа олж чадахгүй байвал энэ нь санаа зовоох асуудал юм—энэ нь ажлын үр дүнд нөлөөлнө. Удирдагч, ажилчид тодорхой ажил бүрд хамаарах үнэн-зарчмуудыг ойлгомжтой тайлбарлаж, тодорхой нөхөрлөж чадах л юм бол ихэнх хүн ойлгож, ухаарч, хамтран ажиллах хүсэлтэй байх болно. Хэлж буй зүйл нь зөв, үнэнд нийцэлтэй, чуулганы ажил болон ах эгч нарын амь-оролтод ашиг тустай хэнийг ч хүн бүр сонсоход бэлэн байдаг. Гэвч зарим удирдагч, ажилчин зөвхөн бичиг үсэг, хоосон сургаал ярьдаг нөхцөл байдал байдаг бөгөөд хэн нэгэн тэднээс хэрэгжүүлэлтийн тодорхой замын талаар асуухад тэд тайлбарлаж чадахгүй, оронд нь сүржин хоосон сургаал ярьж, хэдэн уриа лоозон хашхирч байгаад тухайн хүнийг явуулдаг. Тэр хүн үнэмшихгүй бөгөөд “Чи надаас үүнийг хэрэгжүүл гээд шаардаж байгаа ч өөрөө тодорхой тайлбарласангүй—тийм байхад би яаж хэрэгжүүлж чадах юм бэ? Надад дагах зам алга! Би ойлгохгүй байгаа болохоор чамаас асуусан, гэтэл чи өөрөө ч ойлгоогүй байж таарлаа, зүгээр л хоосон сургаал ярьж, уриа лоозон хашхирч л мэддэг юм байна! Чи надаас дээр биш. Би яагаад чиний үгэнд орох ёстой гэж? Би үнэнийг дуулгавартай дагадаг, хоосон сургаал ярьж, уриа лоозон хашхирахыг чинь биш!" гэж бодно. Иймэрхүү нөхцөл байдал тохиолддог. Хэрвээ удирдагч, ажилчид хоосон сургаал ярихаас зайлсхийж, үнэнээсээ ярьж, хэрэгжүүлэлтийн зарчмууд болон замыг тодорхой нөхөрлөж чадвал ихэнх хүн дуулгавартай байж чадна. Тиймээс чуулганы ажил үнэндээ хийхэд амархан; удирдагч, ажилчид ажлын зохицуулалтыг чин сэтгэлээсээ хэрэгжүүлж, үүрэгт ажлаа гүйцэтгэж, тодорхой ажилд оролцож чадаж байгаа цагт ажлаа сайн хийж чадах нь гарцаагүй. Санаа зовоох зүйл гэвэл удирдагч, ажилчид болон зааварлагчид хариуцлагагүй байж, бусдаас дээгүүр аашилж, зөвхөн хоосон сургаал ярьж, уриа лоозон хашхирахыг л мэддэг, газар дээр нь очиж тодорхой ажилд оролцдоггүй бол ажилд асуудал гарах нь тодорхой. Учир нь доор байгаа хүмүүс иймэрхүү зүйлсийг нэвт харж чаддаггүй, тэдэнд замыг харуулах хүн хэрэгтэй, түшиг тулгуур хэрэгтэй, өөрсдийг нь биечлэн удирдаж, юу хийхийг нь хэлж өгөх хүн хэрэгтэй, хяналт тавьж, шалгалт хийдэг хүн хэрэгтэй, эс бөгөөс ажил хэрэгжихгүй. Хэрэв чи өндөр байр сууринаас хэдэн хоосон сургаал, уриа лоозон хашхирахад л доорх хүмүүс шууд хөдөлж, хэлснээр чинь хийнэ гэж найдаж байгаа бол мөрөөдөж л бай. Доорх хүмүүс яг л машин шиг: тэднийг хэн ч идэвхжүүлэхгүй бол үйлдэл хийхгүй. Хэрэв удирдагч, ажилчин болж үйлчилж буй хүмүүс үүнийг ч нэвт харж чадахгүй бол үнэхээр мэдлэг боловсрол дутмаг юм! Хуурамч удирдагчид ажил хийхдээ юуг ч нэвт харж чаддаггүй. Тэд ямар ажил чухал, ямар нь ердийн арын албаны ажил болохыг мэддэггүй, ажлыг чухал, яаралтай байдлаар нь эрэмбэлж ч чаддаггүй. Юу ч хийсэн, тэд зарчимгүй байдаг, хэрэгжүүлэлтийн замыг тодорхой тайлбарлаж чаддаггүй, зөвхөн хоосон сургаал ярьж, уриа лоозон хашхирч, бодит бус зүйлсийг л ярьдаг. Үр дүнд нь тэд ямар ч ажил хийж чаддаггүй бөгөөд таягдан хаягдахаас өөр аргагүй. Удирдагч, ажилчид ажлыг хэрхэн зохицуулж, хэрэгжүүлэхээ мэддэг байх ёстой, мөн ажлыг хэрхэн шалгаж, чиглүүлэх, үүссэн асуудлуудыг хэрхэн биечлэн шийдвэрлэхээ мэддэг байх ёстой. Зөвхөн ийм удирдагч, ажилчид л бодитой ажил хийж, хүмүүсийг бүрэн үнэмшүүлж чадна. Хэрвээ удирдагч ажлыг чиглүүлж, асуудлыг олж илрүүлж, шийдвэрлэж чаддаггүй, зөвхөн бусдад тасралтгүй сургамжилж, бусдыг засаж чаддаг, өөрөө будилаан тарьчхаад бусдыг буруутгадаг бол чадваргүй удирдагч гэсэн үг. Ийм удирдагч бол хэрэггүй хүн, хуурамч удирдагч бөгөөд таягдан хаягдах ёстой. Хэрэв чи зарим тодорхой ажлыг хэрхэн хийхээ мэдэхгүй байгаа бол ядаж энэ тодорхой ажлыг сайн хийхэд чинь туслах хоёр тохиромжтой хүнийг олж авч туслагчаа болгох ёстой бөгөөд ядаж л үймээн самуун үүсгэж саад болдог хүмүүсийг эхлээд зохицуулж, зайлуулах ёстой. Энэ нь уг ажлыг сайн хийх таатай нөхцөлийг бүрдүүлж байгаа хэрэг биш гэж үү? Ямар нэг бодитой зүйл хийж чадах хүмүүсийг олох үедээ даруй дэвшүүлж, үймээн самуун үүсгэж, саад болдог хүмүүсийг даруй зохицуулж, зайлуулж чадвал цаашид энэ ажлыг үргэлжлүүлэн хийхэд чинь хүндрэл бэрхшээл хамаагүй бага гарна. Хэв чанар хэт дутмаг удирдагчид ингэж ажиллаж чаддаггүй. Тэд хүмүүсийг гомдоохоос айдаг бөгөөд ёрын муу хүн байнга үймээн дэгдээж, саад болж байгааг харах үедээ зохицуулдаггүй. Тэд бас хэн бодитой зүйл хийх чадвартайг танин мэдэж чаддаггүй, хэнийг дэвшүүлж ажил хариуцуулахад тохиромжтойг ч мэддэггүй. Ийм удирдагчид харалган бөгөөд ажлаа гүйцэтгэх чадваргүй. Удирдагч, ажилчид үнэнийг юм уу мэргэжлийн ур чадварыг ойлгодоггүй бол ажлаа сайн хийж чадахгүй учраас удирдагч, ажилчид бодитой ажил хийхийн тулд байнга сургуулилт хийх ёстой. Зарчмыг эзэмшиж, ажлыг чухал болон яаралтай байдлаар нь эрэмбэлж мэддэг, давуу, сул талыг нь дэнсэлж мэддэг л бол тэд ажлаа сайн хийж, стандартад нийцсэн удирдагчид, ажилчид болж чадна.

Би Бурханы гэрийн шаардлагын дагуу ажлын зохицуулалтыг үнэн зөв дамжуулах, түгээх, хэрэгжүүлэх агуулгын талаар нөхөрлөсөн болохоор удирдагч, ажилчид та нар ажлын зохицуулалтад хэрхэн хандах, хэрэгжүүлэх тухай зарим нэг үндсэн ойлголттой болов уу? Ажлын зохицуулалтыг хэрэгжүүлэхдээ биелүүлэх ёстой үүрэг, хариуцлагынхаа талаар тодорхой ойлголттой болов уу? (Тийм.) Та нар ийм тодорхой ойлголттой болсон болохоор юу хийх ёстойгоо болон ямар хэмжээнд хийж чадахаа бодолцон үзэх ёстой, дараа нь та нар удирдагч, ажилчин байх хэв чанартай эсэхээ, мөн удирдлагын ажилд тэнцэх эсэхээ дүгнэж чаддаг байх ёстой. Хэв чанар муутай, бодитой ажил хийдэггүй зарим удирдагч, ажилчин—өөрөөр хэлбэл, хуурамч удирдагч гэж бидний нэрлэдэг хүмүүсийн тухайд—удирдагч, ажилчдын ес дэх үүрэг хариуцлагын тодорхой агуулгыг ойлгонгуутаа тэд юу хийх ёстой вэ? Зарим хүн: “Би өмнө нь удирдагч, ажилчдын үүрэг хариуцлагыг сайн ойлгодоггүй байсан, удирдагч болсныхоо дараа өөрийнхөө үзэл, төсөөлөлд түшиглэн гаднах үзэмжийн төлөө ажил хийж, би урам зоригтой, зовлон туулахад бэлэн болохоор удирдагчийн стандартад нийцэж байгаа байх гэж боддог байлаа. Бурхан ийм маягаар нөхөрлөхийг сонссоныхоо дараа би мэл гайхсан. Би хуурамч удирдагч байж таарлаа, миний хэв чанар дэндүү тааруу, бодитой ажил хийж чаддаггүй. Би Бурханы гэрийн ганц ч тодорхой ажлын зохицуулалтыг хэрэгжүүлэх чадваргүй. Өмнө нь би ажлын зохицуулалтыг хэд хэд уншаад, дараа нь бүх хүнд дамжуулж, үүн дээр ажиллахад нь доорх хүмүүсээ яаруулж, хянаж байгаагаа уг ажлын зохицуулалтыг хэрэгжүүлж байна гэж боддог байлаа. Хэсэг хугацааны дараа би ажил сайн хийгдээгүйг, олон тодорхой ажил орхигдсоныг олж мэдээд, тэр үед л хэв чанар үнэхээр дулимаг, удирдагч болох хүн биш гэдгээ ойлгосон” гэж хэлдэг. Тэгвэл ийм хүн яах ёстой вэ? Тэр хүн ажлаа орхичихвол зүгээр үү? (Үгүй.) Тэгвэл энэ асуудлыг шийдэх арга зам бий юу? Эсвэл энэ асуудлыг шийдвэрлэх аргагүй юу? (Үгүй, шийдвэрлэх аргагүй асуудал биш. Ийм хүмүүс Бурханы шаардлагын дагуу илүү сайн хийхээр чармайх ёстой.) Энэ бол эерэг, идэвхтэй үзэл бодол; үнэхээр сайн үзэл бодол. Тэд Бурханы шаардлагын дагуу илүү сайн хийж, Бурханд итгэж, найдан, сөрөг болохгүй, бас ажлаа орхихгүй байхаар чармайх ёстой—энэ бол нэг шийдэл юм. Энэ сайн шийдэл мөн үү? (Тийм.) Гэхдээ энэ нь цорын ганц шийдэл мөн үү? (Үгүй, биш. Хэрэв тэдний хэв чанар хэтэрхий тааруу, үнэхээр ямар ч бодитой ажил хийж чадахгүй бол тэд үүндээ хариуцлага хүлээж, албан тушаалаасаа огцорч болно.) Энэ бол хоёр дахь шийдэл юм. Хэрэв тэд өмнө нь оролдож үзээд удирдагчийн ажил хийж чадахгүй мэт санагдаж байгаа бол—өөрөөр хэлбэл, энэ нь тэдэнд хэтэрхий хүнд, зүдэргээтэй санагдаж, байнга сэтгэл түгшин, тайван унтаж чадахгүй, өдөр бүр л аварга том уул дээрээс нь дараад толгойгоо өргөж, амьсгаа авч чадахгүй байгаа мэт санагдаж, бүр алхахад хүртэл хөл нь хүндэрсэн мэт санагдаж байвал—эдгээр тодорхой шаардлагыг сонссоны дараа өөрийнх нь хэв чанар дэндүү муу, энэ ажлыг ерөөсөө хийж чадахгүй гэж бүр ч их санагдаж байвал тэд яах ёстой вэ? Тэдний хийж чадах зүйл бол даруй огцрох юм. Хэрэв тэд бодитой ажил хийж чадахгүй бол Бурханы гэрийн ажилд нөлөөлөх ёсгүй—тэд ийм эрүүл ухаантай байх ёстой. Тэд хязгаараас давуулан өөрийгөө сохроор хүчилж, чадвараасаа давсан зүйл хийх гэж зүтгэх юм уу мунхаг зүйл хийх ёсгүй. Ийм зүйлсийг хийхээс татгалздаг хүмүүс л эрүүл ухаантай байдаг. Эрүүл ухаантай хүмүүс өөрийгөө мэддэг; хэв чанараа сайн ойлгодог, сул талуудаа мэддэг. Хүмүүс өөрийн хэмжээг тодорхой мэдэж байх үедээ л юу хийж чадах, юу хийж чадахгүйгээ, юу хийхэд хамгийн тохиромжтойгоо үнэн зөв ойлгож чаддаг. Хүмүүс яагаад өөрийнхөө хэв чанарыг мэддэг байх ёстой вэ? Энэ нь өөрсдийнхөө гүйцэтгэх ёстой үүргийг тодорхойлоход нь тус болдог бөгөөд үүргээ сайн гүйцэтгэхэд нь ч бас тусалдаг. Хэрэв чи өөрийгөө аль хэдийн шинжилж үзээд, зөвхөн ийм хэв чанартай, удирдагчийн ажил хийж чадахгүй гэдгээ мэдсэн бол дахин өөрийгөө шинжилж, дахин нотлох шаардлагагүй. Чи даруй огцрох ёстой—албан тушаалтайгаа зууралдаж, огцрохоос татгалзаж болохгүй; тодорхой ажил хийж чадахгүй байж бусдад нөлөөлж, бусдыг саатуулж болохгүй. Огцрох гэдэг чинь урагшлах нэг зам биш гэж үү? Энэ хоёр зам чиний өмнө байгаа, чи нэгийг нь сонгож болно; чамд урагшлах зам байхгүй байгаа юм биш, ганцхан зам ч байгаа юм биш. Чи өөрийнхөө талаарх ойлголтдоо тулгуурлан, мөн чамайг мэддэг ах эгч нарын чамд өгсөн үнэлгээг үндэслэн бодит нөхцөл байдлынхаа талаар үнэн зөв, бодит дүгнэлт гаргаж, дараа нь зөв сонголт хийж болно. Бурханы гэр чамд хүндрэл учруулахгүй. Үүнийг юу гэж бодож байна? (Сайн.) Зарим хүн: “Би дахин оролдоод, илүү сайн хийхээр чармайхыг хүсэж байна. Би чадна гэж бодож байна. Зүгээр л тэр жилүүдэд би үнэнийг эрэлхийлэхэд их анхаарал хандуулаагүй, удирдагч болсноосоо хойш ч үнэнийг хэрхэн эрж хайхыг мэдээгүй, будилуу байдлаар ажилласан. Чуулганы удирдагч байх нь маш амархан, зөвхөн хүмүүсийг зохион байгуулан цуглаанд оролцуулж, үнэний талаарх нөхөрлөлийг манлайлж, асуудал гарахад цаг тухайд нь шийдвэрлэж, Дээрхээс ирсэн аливаа зохицуулалтыг даруй хэрэгжүүлэхэд л болно гэж боддог байлаа. Удирдагч болсноосоо хойш хэсэг хугацааны дараа миний шийдэж чадахгүй маш олон асуудал байгааг олж мэдэж, Дээрх ажлын талаар асуух үед яаж хариулахаа мэдэхгүй байж, Бурханы сонгосон зарим хүн бодитой асуудал хөндөхөд хариулж чадахгүй байх юм гэж би ер төсөөлөөгүй. Энэ хэдэн жилийн хугацаанд ах эгч нар Бурханд итгэж, бүгд Бурханы үгийг уншиж, номлолыг байнга сонсож байсан. Тэд бүгд зарим үнэнийг ойлгож, жаахан ялган таних чадвартай болсон нь лавтай. Үнэн-бодит байдалгүйгээр би тэднийг усалж, хангаж үнэхээр чадахгүй” гэж хэлдэг. Бурханы гэр дэх ямар ч тодорхой ажлыг сайн гүйцэтгэнэ гэдэг тийм ч амархан зүйл биш гэдэг нь одоо тодорхой байна. Нэг талаар хүмүүс хэв чанартай байх хэрэгтэй, нөгөө талаар ачаа үүрдэг, мөн үнэнийг ойлгодог байх хэрэгтэй—энэ бүх зүйл зайлшгүй шаардлагатай. Үнэнийг эрэлхийлдэггүй, эсвэл хэв чанар муутай байж болохгүй, хүн чанаргүй, ачаа үүрдэггүй байж ч болохгүй. Тодорхой ажилд тодорхой хандлага хэрэгтэй, энэ нь тийм ч энгийн хэрэг биш. Гэхдээ зарим хүн үнэмшихгүй хэвээр байдаг. Тэд дахин оролдохыг хүсэж, өөр нэг боломж олгооч гэж гуйсаар байдаг—ийм хүмүүст дахин нэг боломж олгох ёстой юу? Хэрэв тэдний ажлын чадвар, хэв чанар хоёулаа дундаж боловч зарим тодорхой ажлыг гүйцэтгэж чаддаг, хааш яаш биш, ажилдаа үр дүнд хүрэхийн тулд асуудлыг шийдэхэд анхаардаг, мөн Дээрхээс гаргасан ямар ч зохицуулалтыг дуулгавартай дагаж, үгэнд орж чаддаг, Бурханы гэрийн ажлын зохицуулалт, зарчмын шаардлагын дагуу ажлыг үндсэндээ хэрэгжүүлж чаддаг, урьд нь залуу, үнэнийг ойлгодоггүй, өнгөц суурьтай байсан учраас ажлаа сайн хийж чадаагүй хэдий ч зөв хүмүүс мөн бол тэдэнд дахин нэг боломж өгч, тэднийг үргэлжлүүлэн дадлагажуулах ёстой—бодлогогүйгээр тэднийг халж болохгүй. Удирдагч эсвэл ажилчин байна гэдэг тийм ч амархан биш, удирдагч, ажилчныг сонгоно гэдэг ч тийм хялбар биш. Одоо ихэнх удирдагч, ажилчид үүрэг хариуцлагаа тодорхой хэмжээнд ойлгодог болсон бөгөөд ажил нь ядаж өмнөхөөсөө арай дээр байгаа—энэ бол бодит баримт.

Би удирдагч, ажилчдын ес дэх үүрэг хариуцлага—Бурханы гэрийн янз бүрийн ажлын зохицуулалтыг шаардлагынх нь дагуу үнэн зөв мэдээлж, гаргаж, хэрэгжүүлж, удирдамж, хяналт удирдлагаар хангаж, шавдуулж, хэрэгжилтийн төлөв байдлыг шалгаж, хянан дагахтай холбоотой үнэн-зарчмуудын талаар нөхөрлөж дууссан болохоор зүрх сэтгэл чинь цэлмэж, хэрэгжүүлэлтийн замтай болсон байна. Та нар одоо зөвхөн үүргээ биелүүлж, амь-оролттой байж чадахаас гадна удирдагч, ажилчдыг тодорхой хэмжээнд мэддэг, ялган таньдаг байх ёстой, ядаж л удирдагч, ажилчдын биелүүлэх ёстой үүрэг хариуцлага, хийх ёстой ажлын талаар тодорхой ойлголт, мэдлэгтэй болсон байх учиртай. Товчоор хэлбэл, удирдагч, ажилчид бодитой ажил хийж байгаа эсэхийг мэдэх нь Бурханы сонгосон хүн бүрд тустай, ашигтай бөгөөд ийм маягаар удирдагч, ажилчдын үүрэг хариуцлагын талаарх тэдний ойлголт хоосон биш, харин ч илүү бодитой болно.

Удирдагч, ажилчдын үүрэг хариуцлага (10)

9-р зүйл: Бурханы гэрийн янз бүрийн ажлын зохицуулалтыг шаардлагынх нь дагуу үнэн зөв дамжуулж, тарааж, хэрэгжүүлж, удирдамж, хяналт, удирдлагаар хангаж, хэрэгжилтийн төлөв байдлыг хянаж, шавдуулж, шалгаж, үргэлжлүүлэн мөрдөх (II хэсэг)

Ажлын зохицуулалтын хэрэгжилтийг удирдамж, хяналтаар хангаж, шавдуулж, хэрэгжилтийн төлөв байдлыг шалгаж, хянан дагах

Өнөөдөр бид удирдагч, ажилчдын ес дэх үүрэг хариуцлага: “Бурханы гэрийн янз бүрийн ажлын зохицуулалтыг шаардлагынх нь дагуу үнэн зөв дамжуулж, тарааж, хэрэгжүүлж, удирдамж, хяналт удирдлагаар хангаж, шавдуулж, хэрэгжилтийнх нь төлөв байдлыг шалгаж, хянан дагах” тухай нөхөрлөлөө үргэлжлүүлнэ. Өнгөрсөн удаа бид хүмүүсийн ойлгох хэрэгтэй ажлын зохицуулалтын янз бүрийн агуулга, тодорхой зүйлс, мөн удирдагч, ажилчдын хамгийн үндсэн үүрэг хариуцлага болох ажлын зохицуулалтыг дамжуулж, тараах, хэрэгжүүлэх тухай голчлон нөхөрлөсөн. Өнөөдөр бид ажлын зохицуулалт гарсны дараа удирдагч, ажилчид хэрхэн удирдамж, хяналтаар хангаж, шавдуулах, хэрэгжилтийнх нь төлөв байдлыг хэрхэн шалгаж, хянан дагах ёстой талаар тусгайлан нөхөрлөх болно. Удирдагч, ажилчид ажлын зохицуулалтын ач холбогдлыг ойлгомогцоо ажлын зохицуулалтад хэрхэн хандах, Дээрхийн шаардлага, алхмуудын дагуу ажлын зохицуулалтыг хэрхэн үнэн зөв хэрэгжүүлж, гүйцэтгэх ёстой вэ гэдэг нь нөхөрлөлөөр дамжуулан удирдагч, ажилчдын ойлгож авах ёстой үнэн-зарчмууд бөгөөд чуулганы янз бүрийн ажлыг сайн гүйцэтгэхийн тулд эдгээр зарчмыг эзэмших шаардлагатай. Энэ үүрэг ролийг гүйцэтгэж буй хүмүүст Бурханы гэрээс тавьдаг үндсэн шаардлага нь голчлон янз бүрийн ажлын зохицуулалтад төвлөрч ажлаа гүйцэтгэх явдал гэдгийг удирдагч, ажилчид мэдэх ёстой. Энэ нь өөрсдийн хувийн ажил хэргийг явуулах, эсвэл өөрсдийн хүслээр аливааг хийх явдал биш бөгөөд ямар нэг ажлыг хийхдээ өөрсдөө тэмтчин хийх явдал бүр ч биш. Мэдээж тэд ямар нэг зүйл сэдэж, зохиох явдал ч биш. Харин тэд Бурханы гэрийн ажлын зохицуулалтад үндэслэн тодорхой, нарийн нягт байдлаар ажиллах явдал юм. Ажлыг хэрхэн тодорхой байдлаар хийх ёстой вэ? Ямар нарийн ширийн зүйлс багтдаг вэ? Энэ асуултуудын хариулт нь ес дэх үүрэг хариуцлагын шаардлага дотор бий: Бурханы гэрийн янз бүрийн ажлын зохицуулалтыг дамжуулж, тарааж, хэрэгжүүлэхээс гадна удирдагч, ажилчид бас удирдамж, хяналтаар хангах, шавдуулах, хэрэгжилтийн төлөв байдлыг шалгаж, хянан дагах хэрэгтэй. Эдгээр нь удирдагч, ажилчдын хувьд ажлын зохицуулалтыг хэрэгжүүлэх тодорхой хэрэгжүүлэлтийн зам юм. Цаашлаад бид эдгээрийг нэг бүрчлэн ярилцана.

Ажлын зохицуулалтыг тараасны дараа удирдагч, ажилчид эхлээд үүн доторх янз бүрийн шаардлага болон зарчмыг тунгаан бодож, нөхөрлөх ёстой. Дараа нь тухайн ажлыг тодорхой байдлаар хэрэгжүүлэх зам, хэрэгжүүлэлтийн төлөвлөгөөг олох ёстой. Юуны түрүүнд тэд ажлын зохицуулалт юу шаардаж байгаа, ямар тодорхой ажлыг хийх шаардлагатай, ямар зарчмуудыг хамарч байгаа, мөн ажлын зохицуулалт ямар хүмүүс болон ажлын ямар талд чиглэж байгааг мэдэх хэрэгтэй. Энэ бол ажлын зохицуулалтыг хүлээн авсныхаа дараа удирдагч, ажилчдын хамгийн түрүүнд хийх ёстой зүйл юм. Тэд ажлын зохицуулалтыг зүгээр л хайнга авч үзээд, дараа нь хүн бүрд уншиж өгч, эсвэл доош нь дамжуулаад, хүн бүрд ажлын талаар мэдэгдээд орхичхож болохгүй. Энэ нь зүгээр л ажлын зохицуулалтыг дамжуулж, тарааж байгаа хэрэг; хэрэгжүүлж байгаа хэрэг биш. Үүнийг хэрэгжүүлэх эхний тодорхой ажил бол удирдагч, ажилчид ажлын зохицуулалтын тодорхой агуулга, чуулганы ажлын энэ хэсгүүдэд тавьсан Бурханы шаардлага, зорилго, мөн энэ ажлыг хэрэгжүүлэхийн ач холбогдлыг мэдэж авч, дараа нь тодорхой гүйцэтгэл, хэрэгжүүлэлтийн төлөвлөгөө боловсруулах явдал юм. Энэ бол эхний алхам. Эхний алхмыг биелүүлэхэд амархан уу? (Тийм.) Бичсэн үг болон хүний хэлийг ойлгож чаддаг л бол эхний алхмыг биелүүлэхэд хялбар байх учиртай. Мэдээж, эхний алхмыг биелүүлэхийн тулд удирдагч, ажилчид ажилд нухацтай, чин сэтгэлээсээ, хариуцлагатай, нягт нямбай хандах шаардлагатай, будилуу, хааш яаш, аргацаасан байдалтай хандах ёсгүй. Ажлын зохицуулалт өмнө нь дурдагдаж байсан эсэх, хүмүүсийн хувьд биелүүлэхэд хялбар эсвэл бага зэрэг хүндрэлтэй эсэх, хүмүүс үүнийг хийх хүсэлтэй байна уу, үгүй юу гэдгээс үл хамааран, ямар ч тохиолдолд удирдагч, ажилчид чуулганы ажилд өнгөц хандлагаар хандаж, зүгээр л хэдэн хоосон сургаал хэлж, уриа лоозон хашхирч, эсвэл хэлбэр төдий хүчин чармайлт гаргаж, хааш яаш байдлаар хандаж болохгүй. Хүмүүс ямар хандлагатай байх ёстой вэ? Нэгдүгээрт, тэд нухацтай, чин сэтгэлтэй, хариуцлагатай, нягт нямбай хандлагатай байх ёстой. Ийм хандлагатай байна гэдэг нь тухайн хүн ажлын зохицуулалтын тодорхой зүйлсийг сайн хэрэгжүүлж чадна гэсэн үг үү? Үгүй, энэ бол зүгээр л ямар нэг ажлыг хийх үед хүнд байх ёстой хандлага; энэ нь тодорхой ажлын бодит хэрэгжилтийг орлож чадахгүй. Тэд ийм хандлагатай болж, мөн ажлын зохицуулалтын тодорхой агуулга, шаардлага, зарчмуудыг ойлгомогц удирдагч, ажилчдын дараагийн алхам нь тухайн ажлын зохицуулалтын тодорхой ажлуудыг хэрхэн хэрэгжүүлэх вэ гэдэг юм. Юуг эхэлж хийх ёстой вэ? Тэд бэлтгэл ажлыг сайн хийх ёстой; энэ маш чухал. Юуны өмнө, тэд удирдагч, ажилчид болон зааварлагчдыг цуглуулж, эдгээр ажлыг хэрэгжүүлэх тодорхой зарчмуудыг нөхөрлөх ёстой. Дараа нь тодорхой зохицуулалт, төлөвлөгөө боловсруулах ёстой. Үүний зэрэгцээ эдгээр төлөвлөгөөтэй холбоотойгоор Бурханы сонгосон хүмүүсийн санал, санаа бодлыг асуух ёстой. Дараа нь ажлын зохицуулалтад тусгагдсан бүх шаардлага, зарчим ойлгомжтой, тодорхой болж, хүн бүр эдгээр ажлын зохицуулалтыг хэрхэн гүйцэтгэж, хэрэгжүүлэхээ мэддэг болох хүртэл бүгд хамтдаа эрж хайж, нөхөрлөх ёстой—ингээд ажлын зохицуулалтыг хэрэгжүүлэх эхний алхам дууссан гэж үзнэ. Тэгвэл хүн бүр ажлын зохицуулалтыг хэрхэн хэрэгжүүлэхээ мэддэг болмогц ажлын зохицуулалтыг хэрэгжүүлэх ажил бүрэн дуусдаг гэсэн үг үү? Үгүй, бүрэн дуусдаггүй. Зарим нарийн ширийн асуудал, онцгой нөхцөл байдал нь ажлын зохицуулалтад дурдагдаагүй байж болох ч тэдгээр нь бодитоор шийдвэрлэх шаардлагатай асуудлууд юм. Ажлын зохицуулалтын талаар нөхөрлөх явцад удирдагч, ажилчид эдгээр онцгой нөхцөл байдал, шийдвэрлэх шаардлагатай асуудлуудыг илрүүлж, тэдгээрийг бүрэн дүүрэн шийдвэрлэхийн тулд үнэнийг эрж хайхын зэрэгцээ тэдгээрт зориулсан тодорхой хэрэгжилтийн төлөвлөгөөг ч бас боловсруулах ёстой. Ийм маягаар бүх түвшний удирдагч, ажилчид ажлын зохицуулалтыг хэрэгжүүлэх үедээ ямар зарчмыг баримтлах, ямар асуудлыг шийдвэрлэхээ мэддэг болно. Энэ бол ажлын зохицуулалтад хандахад удирдагч, ажилчдад байх ёстой хамгийн наад захын ойлголт, хандлага юм. Энэ ажил бол удирдагч, ажилчид чуулганы ажлыг хийж сурах эхлэлийн цэг гэж үзэж болно. Эрж хайж, нөхөрлөж, удирдамжаар хангаж, зохицуулалт хийснээр тэд зарим бодитой бэрхшээл болон онцгой нөхцөл байдалд үнэн-зарчмын дагуу хандаж, шийдвэрлэж сурдаг. Тэгж байж л тэд ажлын зохицуулалтыг жинхэнэ утгаар нь хэрэгжүүлж чадна.

I. Удирдамжаар хангах

Ажлыг анхан шатны удирдамжаар хангах үед онцгой нөхцөл байдалд зориулсан тодорхой хэрэгжүүлэлтийн төлөвлөгөө санал болгохоос гадна хэв чанар дунд зэрэг, ажлын чадамж харьцангуй муу удирдагч, ажилчдад илүү тодорхой, нарийвчилсан удирдамж өгөх ёстой. Хэдийгээр энэ хүмүүс тухайн нэг ажлын зарчим болон тодорхой хэрэгжүүлэлтийн төлөвлөгөөг логикын үүднээс ойлгож болох ч жинхэнээр хэрэгжүүлэх тухайд хэрхэн хэрэгжүүлэхээ мэдэхгүй хэвээр байдаг. Хэв чанар муутай, ажлын чадамж дулимаг цөөн удирдагч, ажилчдад чи хэрхэн хандах ёстой вэ? Зарим хүн: “Хэрвээ хэв чанар муутай хүн ажлаа хийж чадахгүй байвал арай илүү хэв чанартай хүнээр орлуулж яагаад болохгүй гэж?” гэдэг. Энд нэг хүндрэл бий: Зарим чуулганд илүү дээр хүн олддоггүй. Тийм чуулгануудад хүн бүр ойролцоогоор ижил хугацаанд Бурханд итгэсэн байдаг бөгөөд биеийн хэмжээний хувьд ч бараг адилхан; ялангуяа, хүн бүрийн хэв чанар, ажлын чадамж дундаж байдаг. Илүү дээр хүн олохын тулд өөр чуулганаас хүмүүс шилжүүлэн авах шаардлагатай болдог ч ийм зүйл хийх нь төдийлөн амархан биш бөгөөд үнэхээр тохирох нэр дэвшигчид ч байдаггүй. Тухайн орон нутгийн чуулганаас харьцангуй тохиромжтой хүмүүсийг л сонгох боломжтой. Хэрвээ тэдний ажил шаардсан стандартад хүрэхгүй бол тийм нөхцөлд яах ёстой вэ? Тэдэнд ажлыг хэрхэн хийж, хэрхэн хэрэгжүүлэхийг тодорхой хэлж өгөх хэрэгтэй. Энэ ажилд хэн томилогдож, үүнийг хариуцах ёстой, хамтран ажиллахын тулд ямар хүмүүсийг сонгох ёстойг хэлж өгөх ёстой. Энэ бүх нарийн ширийн зүйлийг тэдэнд тайлбарлаад, өөрсдөөр нь хийлгэ. Яагаад ийм маягаар хийх ёстой вэ? Учир нь орон нутгийн чуулганы гишүүд ерөнхийдөө туршлага маш нимгэн, ажлын чадамж дулимаг байдаг тул тохирох удирдагч, ажилчдыг сонгох боломжгүй байдаг. Ийм маягаар ажиллаж байж л ажлын зохицуулалтыг хэрэгжүүлж чадна. Хэрвээ чи ийм маягаар ажиллахгүй, энэ хүмүүсийг бусад удирдагч, ажилчинтай адилхан гэж үзээд зөвхөн тодорхой зарчим, төлөвлөгөөний талаар тэдэнд хэлж, бүгдэд нь адилхан хандах юм бол ажлын зохицуулалт хэрэгжихгүй. Хэрвээ чи үүнд огт анхаарал хандуулахгүй байвал хариуцлагаа цалгардуулж буй хэрэг биш үү? (Тийм.) Энэ бол удирдагч, ажилчдын хариуцлага. Зарим удирдагч, ажилчид: “Бусад нь ажлын зохицуулалтыг яаж хэрэгжүүлж, гүйцэтгэхээ мэддэг, энэ хүн яагаад мэддэггүй юм бэ? Хэрвээ тэр мэдэхгүй бол надад хамаагүй. Энэ бол миний хариуцлага биш. Ямартай ч би өөрт ногдсон хэсгээ хийсэн” гэдэг. Ийм тайлбар хүчинтэй юу? (Үгүй.) Жишээлбэл, нэг ээж гурван хүүхэдтэй байлаа гэж бодъё. Тэдний нэг нь сул дорой, үргэлж өвчтэй, хоол идэх хүсэлгүй байдаг. Хэрэв ээж нь энэ хүүхдэдээ хоол идэхгүй байхыг зөвшөөрвөл тэр хүүхэд удаан амьдрахгүй байж магадгүй. Тэгвэл ээж нь яах ёстой вэ? Ээж хүний хувьд, сул дорой хүүхдэдээ онцгой анхаарал тавих ёстой. Ээж нь “Би хүүхдүүддээ адилхан хандаж байгаа нь угаасаа хангалттай. Би энэ хүүхдийг төрүүлж, хоолыг нь бэлдэж өгсөн. Би хариуцлагаа биелүүлсэн. Тэр идэх эсэх нь надад хамаагүй. Идэхгүй бол өлсөнө л биз, үнэхээр өлсөхөөрөө хоолоо иднэ” гэж хэллээ гэе. Ийм ээжийг та нар юу гэж бодож байна вэ? (Тэр хариуцлагагүй байна.) Ийм ээжүүд байдаг гэж үү? Ухаан муутай эмэгтэй, эсвэл хойд эх л ийм байна байх. Хэрэв тэр төрсөн эх нь бөгөөд ухаан муутай биш бол төрсөн хүүхдэдээ хэзээ ч ингэж хандахгүй, тийм биз дээ? (Тийм.) Хэрэв хүүхэд сул дорой, байнга өвддөг, хоол идэх дургүй бол ээж нь илүү их анхаарал тавьж, хичээл зүтгэл гаргах ёстой. Тэр эх хүүхдэдээ хоол идүүлэх арга замыг хайх ёстой, хүүхдийн идэхийг хүсэж байгаа бүхнийг хийж өгч, түүнд зориулж тусгай хоол бэлтгэх ёстой, хүүхэд хоол идэхийг хүсэхгүй байх үед ээж нь аргадан ятгах ёстой. Хүүхэд нь арван найм, арван есөн настай болж, бие нь хэвийн насанд хүрэгчийн адил эрүүл саруул болсны дараа ээж нь тайвширч, анхаарлаа багасгаж, энэ хүүхдэдээ онцгой анхаарал халамж тавих шаардлагагүй болдог. Хэрэв эх хүн онцгой нөхцөлтэй хүүхдэдээ ингэж хандаж, хариуцлагаа биелүүлж чаддаг бол удирдагч эсвэл ажилчин яах ёстой вэ? Хэрэв чамд ах эгч нарыг гэх эхийн хайр ч үгүй бол чи зүгээр л хариуцлагагүй юм. Чи биелүүлэх учиртай хариуцлагаа биелүүлэх ёстой; ялангуяа харьцангуй сул дорой, ажлын чадамж муутай хүмүүсийн хариуцаж байгаа чуулгануудыг анхаарч үзэх ёстой. Удирдагч, ажилчид ийм явдалд онцгой анхаарал хандуулж, тусгай удирдамжаар хангах ёстой. Тусгай удирдамж гэж юуг хэлдэг вэ? Үнэний талаар нөхөрлөхөөс гадна, илүү тодорхой, нарийвчилсан чиглэл, тусламж дэмжлэгээр хангах ёстой, энэ нь илүү их хүчин чармайлт гарган ярилцахыг шаарддаг. Хэрэв чи тэдэнд ажлыг тайлбарласан ч тэд ойлгохгүй хэвээр байх юм уу яаж хэрэгжүүлэхээ мэдэхгүй байвал, эсвэл логикын үүднээс ойлгож, яаж хэрэгжүүлэхээ мэдэж байгаа мэт харагдсан ч бодит хэрэгжүүлэлт хэрхэн явагдах талаар чи эргэлзэж, бага зэрэг санаа зовж байвал яах ёстой вэ? Чи орон нутгийн чуулганд биечлэн гүнзгий оролцож, тэднийг чиглүүлж, ажлыг хамтдаа хэрэгжүүлэх хэрэгтэй. Ажлын зохицуулалтын шаардлагын дагуу хийх ёстой ажлуудтай нь холбогдуулан юуг эхлээд хийх, юуг дараа нь хийх, хүмүүсийг хэрхэн зөв хуваарилах гэх мэт тодорхой зохицуулалт хийх явцдаа тэдэнд зарчмуудыг хэлж өг—энэ бүх зүйлийг зүй ёсоор зохицуул. Энэ бол ажил дээр нь тэдэнд бодитоор удирдамж өгч байгаа хэрэг, харин зүгээр л уриа лоозон хашхирч, эсвэл санаан зоргоор тушаал өгч, хэдэн хоосон сургаалаар тэднийг сургамжлаад ажлаа хийчихлээ гэж үзэх нь тодорхой ажил хийж байгаагийн илрэл биш бөгөөд уриа лоозон хашхирах, эргэн тойрны хүмүүсээ захирах нь удирдагч, ажилчдын үүрэг хариуцлага биш. Орон нутгийн чуулганы удирдагчид эсвэл зааварлагчид ажлыг хариуцаж чаддаг болж, ажил зөв замдаа орж, үндсэндээ томоохон асуудалгүй болмогц тухайн удирдагч эсвэл ажилчин орхин явж болно. Энэ бол ажлын зохицуулалтыг хэрэгжүүлэх удирдагч, ажилчдын ес дэх үүрэг хариуцлагад дурдагдсан хамгийн эхний тодорхой ажил—удирдамжаар хангах явдал юм. Тэгвэл яг яаж удирдамжаар хангах ёстой вэ? Удирдагч, ажилчид юун түрүүнд ажлын зохицуулалтыг тунгаан бодох, нөхөрлөх дадлага хийж, ажлын зохицуулалтын янз бүрийн тодорхой шаардлагыг мэдэж авч, ухамсарлаж, ажлын зохицуулалт дахь зарчмуудыг ойлгож, ухаарах ёстой. Дараа нь тэд бүх түвшний удирдагч, ажилчидтай хамт ажлын зохицуулалтыг хэрэгжүүлэх тодорхой төлөвлөгөөнүүдийн талаар нөхөрлөх ёстой. Түүнчлэн тэд онцгой нөхцөл байдалд зориулсан хэрэгжүүлэлтийн тодорхой төлөвлөгөө гаргаж өгөх ёстой бөгөөд эцэст нь, харьцангуй сул, харьцангуй хэв чанар муутай удирдагч, ажилчдад илүү нарийвчилсан, тодорхой тусламж, чиглэл өгөх ёстой. Хэрэв зарим удирдагч, ажилчид уг ажлыг огт хэрэгжүүлж чадахгүй байвал ийм нөхцөлд яах ёстой вэ? Дээд түвшний удирдагч, ажилчид чуулганд гүнзгий орж, тухайн ажилд биечлэн оролцож, үнэнийг нөхөрлөснөөр бодит асуудлуудыг шийдвэрлэж, тэднийг хэрхэн ажил хийх, зарчмын дагуу ажлыг хэрхэн хэрэгжүүлэхэд сургах ёстой. Эдгээр алхмыг үгээр тодорхой хэлсэн ч хэрэгжүүлэх амархан уу? Ямар нэг бэрхшээл байгаа юу? Зарим хүн: “Таны ярихыг сонсоход амархан мэт байгаа ч хэрэгжүүлэх тийм амар биш. Заримдаа ажлын зохицуулалт маш төвөгтэй, хэн ч яаж хэрэгжүүлэхийг мэддэггүй!” гэж хэлж магадгүй. Зүгээр л эхний ажил—ажлын зохицуулалтын тодорхой шаардлагын талаар нөхөрлөх, бодитой удирдамжаар хангах нь—зарим удирдагч, ажилчдад нэлээд хэцүү санагддаг. Тэд: “Би өмнө нь ийм тодорхой ажлуудыг хийж байгаагүй учраас энэ талаар хэрхэн нөхөрлөх, яаж удирдамжаар хангахаа мэдэхгүй байна. Тэд зүгээр л ажлын зохицуулалтын үг үсгийг ягштал дагах ёстой шүү дээ—энэ талаар нөхөрлөх хэрэг юу байна? Энэ зүгээр л нэг ёс журам биш гэж үү?” гэдэг. Тэд хэрхэн нөхөрлөхөө мэддэггүй, “Бид энэ ажлыг сайн хэрэгжүүлэх ёстой! Энэ бол Бурханы биднээс шаарддаг зүйл. Бид байр сууриндаа бат зогсож, Бурханы шаардлагыг биелүүлэх ёстой, Бурханы бидэнд тавьж буй хүлээлтийг нураах ёсгүй. Яаж хийхийн тухайд гэвэл та нар өөрсдөө олж мэд” хэмээх уриа лоозон хашхирахаа л мэддэг. Ийм зүйл хэлдэг хүмүүсийн асуудал нь юу вэ? Тэд ажил хийж чадах уу? Ажлын чадамжтай юу? Тэдний хэв чанар муу юу? (Тийм, муу.)

Том, жижиг ямар ч хэрэг явдал тохиолдсон бай, бид дүгнэлт гаргахаасаа өмнө Бурханд залбирч, эрж хайж, мөн анхааралтай бодож тунгаах ёстой. Хэрэв хүн хэвийн сэтгэлгээгүй бол Бурханд залбирч, Бурханаас тусламж гуйж, үнэнийг ойлгодог хүмүүсээс илүү их эрж хайх нь бүр ч чухал. Үүнээс гадна, чуулганы ажлын томоохон хэрэг явдлууд болон үүргээ биелүүлэх явцад тулгардаг томоохон явдлуудын талаар холбогдох ажилтнуудтай нөхөрлөж, ярилцаад зөвшилцөлд хүрч, эцэст нь тодорхой, хэрэгжих боломжтой хэрэгжүүлэлтийн төлөвлөгөө боловсруулах ёстой. Энэ төлөвлөгөө нь няхуур бодолцон үзэж, зөвлөлдсөний үндсэн дээр хүрсэн зөвшилцөл байх ёстой бөгөөд аль ч түвшний удирдагч, ажилчдын өмнө үндэслэлтэй байх ёстой. Үндэслэлтэй, тодорхой хэрэгжүүлэлтийн төлөвлөгөө боловсруулж чаддаг хүмүүсийг хэвийн сэтгэлгээтэй гэж үздэг. Том ч бай, жижиг ч бай асуудалтай тулгарах үед бодолд нь ямар ч тодорхой зүйл байхгүй, хэрэгжүүлэлтийн тодорхой зарчмуудыг бодож олж чаддаггүй, асуудлыг зохицуулах зарчмуудыг энгийн онолын уриа лоозонгоор орлуулдаг хүн ажлаа сайн хийж чадах уу? Ийм хүнд сэтгэн бодох чадвар, аливааг нэгд нэггүй бодох чадвар байдаг уу? (Үгүй.) Ямар хүн сэтгэн бодох чадваргүй байдаг вэ? (Хэв чанар муутай хүн.) Хэв чанар муутай хүн байх гэдэг нь энэ юм. Жишээ авч үзье. Чи гадаадад амьдардаг бөгөөд нэг өдөр гэнэт шүүхийн зарлан дуудах бичиг авлаа гэж бодъё. Энэ нь нэлээд гэнэтийн, санаанд оромгүй зүйл, тийм биз дээ? Юун түрүүнд чи ямар ч хууль бус зүйл хийгээгүй. Хоёрдугаарт, чи шүүхэд ямар ч нэхэмжлэл гаргаагүй, хэн нэгэн чамайг ямар нэгэн зүйлд буруутгасан тухай ч сонсоогүй. Чи үүнтэй холбоотой ямар ч нөхцөл байдлыг мэдэхгүйгээр уг зарлан дуудах бичгийг хүлээн авсан. Ийм нөхцөл байдалтай тулгарахад жирийн хүний анхны мэдрэмж юу байх вэ? Хууль эрхзүйн асуудалд холбогдсон тохиолдолд хүн сандарч, санаа зовж, айдаст автана; санаандгүй байдалд ороод тавгүйтэж, хоолны дуршлаа ч алдана. Чухал ч бай, биш ч бай, зоригтой ч бай, хулчгар ч бай, насанд хүрсэн ч бай, эсвэл насанд хүрээгүй ч бай хэн ч ийм нөхцөл байдалтай тулгарахыг хүсдэггүй, учир нь энэ бол сайхан зүйл биш. Ийм нөхцөл байдалтай тулгараад хүмүүс хоёр өөр хариу үйлдэл үзүүлдэг. Эхний төрлийн хүн: “Би хууль бус юу ч хийгээгүй, төрийн ямар ч дүрэм журмыг зөрчөөгүй. Би юунаас айх ёстой гэж? Энэ бол хуулинд захирагддаг нийгэм, бүх зүйл нотолгоонд үндэслэдэг. Би ямар ч муу юм хийгээгүй учраас намайг хэрэгт татлаа ч миний эсрэг нотолгоо олдохгүй. Надад айх юм байхгүй. Зарлан дуудах бичиг юу хийж чадах билээ? Шулуун шударга хүн яллалтаас айх ёсгүй. Би өмгөөлөгч хөлсөлж өөрийгөө өмгөөлүүлнэ; ямар ч асуудал гарахгүй” гэж боддог. Ингэж сайтар тунгаан бодсоны дараа тэрээр зүрх сэтгэлдээ дарамт мэдрэхгүй, өдөр тутмын амьдрал нь хэвийн үргэлжилнэ. Энэ бол нэг төрлийн хүний хариу үйлдэл. Одоо хоёр дахь төрлийн хүний хариу үйлдлийг харцгаая. Зарлан дуудах бичиг хүлээн авсныхаа дараа тэрээр: “Би ямар ч хууль зөрчөөгүй, ямар нэг гэмт хэрэг үйлдээгүй, тэгэхээр энэ юу байж болох вэ? Бурханд итгэдгээс минь болсон байж болох уу? Бурханд итгэх нь хууль бус зүйл биш. Хэн нэгэн намайг зориуд гүтгэж, мэдээлсэн байх боломжтой юу? Энэ л илүү магадлалтай юм шиг байна. Гэхдээ өөр шалтгаан байж болох уу? Би хуульчтай зөвлөлдөж, түүнээс шүүх дээр очоод энэ зарлан дуудах бичгийн шалтгаан юу болох, нэхэмжлэгч нь хэн болохыг мэдэж өгөхийг хүсэх хэрэгтэй. Хариу арга хэмжээ авахын өмнө үүний учрыг олох хэрэгтэй. Хэрэв хуульч үүнийг Бурханд итгэдэгтэй минь холбоотой гэж хэлбэл би хариу арга хэмжээ боловсруулах хүмүүсийг хурдхан олж, дайсан маань миний эсрэг ашиглах зүйл олохоос сэргийлэхийн тулд итгэлтэй минь холбоотой номууд болон бусад зүйлсийг бас хурдан нуух хэрэгтэй” гэж боддог. Ингэж эхэлж бодсоныхоо дараа зарлан дуудах бичиг хүлээн авсантай холбоотой эцсийн дүгнэлт хийж, үнэн зөв шийдвэр гаргаагүй ч тэрээр аль хэдийн хэрэгжүүлэх тодорхой төлөвлөгөөтэй болсон байдаг: А төлөвлөгөөгөөр юу хийх, Б төлөвлөгөөгөөр юу хийх, хоёулаа хэрэгжих боломжгүй бол дараа нь юу хийх ёстойгоо төлөвлөдөг. Тэд алхам бүрийг нэгд нэггүй, анхааралтай бодолцон үздэг; эхлээд оюун санаагаа тайвшруулж, зүрх сэтгэлдээ даруйхан залбираад, өөрийгөө тайвшруулсны дараа энэ асуудлыг шийдвэрлэх ажилдаа даруйхан ордог. Нэг өдрийн дотор тэд энэ бүх зүйлийн учрыг олж, цаашид яахаа мэдсэн байдаг. Энэ хэргийн эцсийн үр дүн ямар байх нь хамаагүй, эхлээд энэ хоёр төрлийн хүнийг харцгаая. Аль нь асуудлыг сайтар бодож тунгаах чадвартай байна вэ? Аль нь хэв чанартай байна вэ? (Хоёр дахь хүн.) Мэдээж хоёр дахь хүн хэв чанартай байна. Аливаа нөхцөл байдалтай тулгарах үедээ зөвхөн зориг зүрхтэй, шийдэмгий байлаа гээд хүн хэв чанартай гэсэн үг биш. Хүн бодож тунгааж, ялган таньж чаддаг, асуудал шийдвэрлэх чадвартай байх ёстой. Бодох явцдаа тодорхой дүгнэлт хийж, үйл ажиллагааны тодорхой төлөвлөгөө боловсруулж чаддаг байх ёстой. Зөвхөн ийм хүн хэв чанартай байдаг. Гаднаа тэд маш хулчгар, өчүүхэн хэрэг дээр ч сэрэмжтэй, болгоомжтой хандаж, жижиг зүйлсийг ч чухалчлан үздэг байж болно. Гэвч асуудлыг шийдвэрлэх арга барил, арга зам нь энэ хүн сайтар бодож тунгаах, асуудлыг бодох, шийдвэрлэх чадвартай гэдгийг баталдаг. Эсрэгээрээ эхний төрлийн хүн маш зоригтой, юунаас ч айдаггүй. Нөхцөл байдалтай тулгарах үедээ зүгээр л “Би ямар ч муу зүйл хийгээгүй. Юу ч буруугаар эргэсэн бай, үүнийг засах илүү чадварлаг хүн үргэлж байх болно. Би юунаас айх ёстой гэж?” хэмээн боддог. Тэд хэнэггүй, амар хялбар амьдардаг ч бага зэрэг мунхаг зоригтой, ухаан муутай биш гэж үү? Ийм төрлийн хүн уриа лоозон чангаар хашхирдаг, хэлж буй зүйл нь буруу биш ч түүнд юу дутагдаж байна вэ? (Хэвийн сэтгэлгээ байхгүй, мөн асуудлыг сайтар бодож тунгаах чадвар дутмаг.) Хэвийн сэтгэлгээ байхгүй нь хаана илэрдэг вэ? Гэнэт тохиолдсон, эсвэл хэдийнээ мэдэж байсан ямар нэг нөхцөл байдалтай тулгарах үедээ тэд сайтар бодож тунгааж, дүгнэлт хийж чаддаггүй тул мэдээж асуудлыг шийдвэрлэх төлөвлөгөө, эсвэл үүнийг шийдвэрлэх чадвар тэдэнд байдаггүй. Энэ маш илэрхий байдаг. Гаднаас нь харахад ийм төрлийн хүн цэцэн цэлмэг үгтэй, хоосон сургаал ярьж чаддаг, сэтгэл санаа ч өргөж чаддаг; тэд удирдагч байх хэв чанартай юм шиг санагддаг. Гэвч асуудалтай тулгарах үед тэд асуудлын мөн чанарыг нэвт харж чаддаггүй, асуудлыг шийдвэрлэхийн тулд үнэний талаар нөхөрлөж чаддаггүй. Тэд зөвхөн хэдэн бичиг үсэг, хоосон сургаал ярьж, уриа лоозон хашхирч л чадна. Гаднаа тэд хэрсүү мэт харагддаг ч асуудал тулгарах үед асуудлын шалтгааныг задлан шинжилж, дүгнэлт хийж чаддаггүй, асуудал цааш үргэлжилбэл учирч болох ноцтой үр дагаваруудыг ч үнэлж чаддаггүй. Тэд энэ хэрэг явдлуудыг оюун санаандаа цэгцэлж чадахгүй, асуудлыг шийдэж бүр ч чадахгүй. Ийм хүн цэцэн цэлмэг үг яриатай мэт харагддаг ч үнэн хэрэгтээ хэв чанар муутай, бодитой ажил хийж чаддаггүй. Үүний адилаар хэрэв удирдагч, ажилчид ажлын зохицуулалтыг хүлээн аваад зөвхөн уншиж, шууд утгаар нь тайлбарлахаас хэтрэхгүй, цуглаан дээр уг ажлын зохицуулалтыг тарааж, гол санаануудынх нь талаар нөхөрлөсөн ч ажлын зохицуулалтын тодорхой шаардлага, зарчим, анхаарах шаардлагатай зүйлс, онцгой нөхцөл байдал гэх мэтэд хэрхэн тодорхой зохицуулалт хийж, тодорхой удирдамжаар хангахаа мэддэггүй, ямар ч төлөвлөгөө, санаа оноо, асуудал шийдвэрлэх чадвар байхгүй бол тэд хэв чанар муутай гэсэн үг. Ажлын зохицуулалтыг хэрэгжүүлэх үед удирдагч, ажилчдын хийх шаардлагатай хамгийн эхний ажил—удирдамжаар хангах нь амархан, энгийн зүйл биш. Энэ эхний ажил нь тухайн удирдагч, ажилчин өөрт нь байвал зохих хэв чанартай, ажлын чадамжтай эсэхийг шалгадаг. Хэрэв удирдагч, ажилчид ийм хэв чанар, ажлын чадамжгүй бол ажлын зохицуулалтад тодорхой удирдамжаар хангаж, эсвэл хэрэгжүүлж чадахгүй.

II. Хяналт тавьж, шавдуулах

Дараа нь “хяналт тавих” ажлын талаар нөхөрлөе. Үгчилсэн утгаар нь авч үзвэл хяналт тавих гэдэг нь шалгах гэсэн утгатай: аль чуулган ажлын зохицуулалтыг хэрэгжүүлсэн, аль нь хэрэгжүүлээгүй, хэрэгжилтийн ахиц, аль удирдагч, ажилчид бодитой ажил хийж байгаа, аль нь хийхгүй байгаа, ямар нэг удирдагч, ажилчид тодорхой ажилд оролцохгүйгээр ажлын зохицуулалтыг зүгээр л тарааж байна уу гэдгийг шалгах явдал. Хяналт тавих гэдэг нь тодорхой ажил юм. Ажлын зохицуулалтын хэрэгжилтэд хяналт тавих—тэдгээр нь хэрэгжсэн эсэх, хэрэгжилтийн хурд, хэрэгжилтийн чанар, хүрсэн үр дүн зэрэгт хяналт тавихаас гадна дээд түвшний удирдагч, ажилчид нь тухайн удирдагч, ажилчид ажлын зохицуулалтыг чанд мөрдөж байгаа эсэхийг шалгах ёстой. Зарим удирдагч, ажилчид гаднаа ажлын зохицуулалтыг мөрдөхөд бэлэн гэж хэлдэг ч тодорхой орчин нөхцөлтэй тулгарах үедээ баривчлагдахаас айж, нуугдахад л анхаардаг бөгөөд ажлын зохицуулалтын талаар аль хэдийн умартсан байдаг; ах эгч нарын асуудлууд шийдвэрлэгдэхгүй үлддэг ба тэд ажлын зохицуулалт юуг онцлон заадаг, эсвэл хэрэгжүүлэлтийн зарчим юу болохыг мэддэггүй. Энэ нь ажлын зохицуулалт огт хэрэгжээгүйг харуулж байна. Зарим удирдагч, ажилчин ажлын зохицуулалт дахь зарим шаардлагын талаар санал бодол, үзэл тээж, эсэргүүцдэг. Тэдгээрийг хэрэгжүүлэх цаг болоход тэд ажлын зохицуулалтын жинхэнэ утга санаанаас гажиж, юмыг өөрсдийн санаа бодлоор хийж, зүгээр л хийж дуусгахын тулд хэлбэрдэж, өнгөц хийж, эсвэл бүр өөрийнхөөрөө явж, аливааг дур зоргоороо хийдэг. Ийм бүх нөхцөл байдалд дээд түвшний удирдагч, ажилчид хяналт тавих шаардлагатай. Хяналт тавихын зорилго нь ажлын зохицуулалтад шаардсан тодорхой ажлуудыг гажуудалгүй, зарчмын дагуу илүү сайн хэрэгжүүлэхэд оршино. Дээд түвшний удирдагч, ажилчид хяналт тавих явцдаа, ажлын зохицуулалтыг хэрэгжүүлэхдээ бодитой ажил хийдэггүй, эсвэл хариуцлагагүй, хойрго ханддаг хүн байгаа эсэх; ажлын зохицуулалтын талаар эсэргүүцсэн зан гаргаж, хэрэгжүүлэхийг хүсэхгүй, эсвэл сонгож байгаад хэрэгжүүлж, эсвэл зүгээр л ажлын зохицуулалтыг огт мөрдөхгүй, оронд нь өөрийн хувийн ажил хэргийг явуулдаг хүн байгаа эсэх; ажлын зохицуулалтыг нуун дарагдуулж, зөвхөн өөрийн санаа бодлын дагуу дамжуулж, ажлын зохицуулалтын жинхэнэ утга, тодорхой шаардлагуудыг Бурханы сонгосон хүмүүст мэдэгддэггүй хүн байгаа эсэхийг олж тогтооход онцгой анхаарах ёстой—эдгээр асуудлыг хянаж, шалгаснаар л дээд түвшний удирдагчид үнэндээ юу болоод байгааг мэдэх боломжтой. Хэрэв дээд түвшний удирдагчид хяналт, шалгалт явуулахгүй бол эдгээр асуудлыг илрүүлж чадах уу? (Үгүй.) Чадахгүй. Тиймээс удирдагч, ажилчид зөвхөн түвшин түвшнээр нь ажлын зохицуулалтыг дамжуулж, удирдамжаар хангаад зогсохгүй, мөн ажлын зохицуулалтыг хэрэгжүүлэх явцад түвшин түвшинд нь хяналт тавих ёстой. Бүсийн удирдагчид дүүргийн удирдагчдын ажилд хяналт тавих ёстой, дүүргийн удирдагчид чуулганы удирдагчдын ажилд хяналт тавих ёстой, чуулганы удирдагчид бүлэг бүрийн ажилд хяналт тавих ёстой. Хяналтыг түвшин түвшнээр явуулах ёстой. Хяналтын зорилго нь юу вэ? Энэ нь ажлын зохицуулалтын агуулгыг тодорхой шаардлагынх нь дагуу үнэн зөв хэрэгжүүлэхэд тус дөхөм болох явдал юм. Иймээс хяналт тавих ажил маш чухал. Хяналт тавих үед орчин нөхцөл боломжтой бол удирдагч, ажилчид чуулганд гүн орж, бодитой ажил хийж буй хүмүүстэй харилцах ёстой. Тэд асуулт тавьж, ажиглаж, лавлаж, судалж, ажлын хэрэгжилтийн нөхцөл байдлыг ухамсарлах ёстой. Үүний зэрэгцээ тэд ах эгч нар энэ ажлын тухайд ямар бэрхшээл, бодолтой байгаа, энэ ажлын зарчмуудыг ойлгож авсан эсэхийг мэдэж авах ёстой. Эдгээр нь бүгд удирдагч, ажилчдын гүйцэтгэх шаардлагатай тодорхой ажлууд юм. Ялангуяа хэв чанар, хүн чанар нь харьцангуй тааруу, зарим талаар хариуцлагагүй, үнэнч бус, ажилдаа харьцангуй хойрго ханддаг хүмүүсийн хувьд удирдагч, ажилчид ажилд нь илүү их хяналт тавьж, чиглүүлэх хэрэгтэй. Тэгвэл хэрхэн хяналт тавьж, чиглүүлэх ёстой вэ? Чи “Хурдал! Манай ажлын тайланг Дээрх хүлээгээд байна. Энэ ажил хугацаатай; битгий сунжруулаад бай!” гэж хэллээ гэе. Ийм маягаар шавдуулах нь үр дүнтэй байх уу? Шавдуулна гэдэг нь зүгээр л жаахан түлхээд болоо юу? Шавдуулах илүү сайн арга зам юу вэ? Та нар ажиллах үедээ, шавдуулахыг ажлынхаа нэг хэсэгт оруулдаг уу? (Тийм. Зарим ажил цагтаа хийгдэхгүй байгааг би харвал тэд яагаад хийхгүй байгааг ойлгохоор оролдож, ажлыг нь хянан дагана.) Хэрвээ хэн нэгэн хүн ажлаа яаж хийхээ мэдэхгүй байгааг харвал чи тодорхой удирдамжаар хангаж, тусалж, чиглэл өгөх ёстой. Хэн нэгэн хүн хойрголж байгааг харвал түүнийг засах ёстой. Хэрвээ тэд ажлыг хэрхэн хийхээ мэддэг мөртөө хийхдээ хэтэрхий залхуурч, хойрголж, хойшлуулж, махан биеийн тав тухад ташуурдаг бол шаардлагатай үед нь тэднийг засах ёстой. Хэрвээ засалт асуудлыг шийдвэрлэхгүй, тэдний хандлага өөрчлөгдөхгүй байвал яах ёстой вэ? (Тэдэнд энэ ажлыг даалгаж болохгүй.) Эхлээд тэдэнд анхааруулга өг: “Энэ ажил маш чухал. Хэрвээ чи ийм хандлагаар хандсаар байвал энэ үүргийг чамаас авч, өөр хүнд шилжүүлнэ. Хэрвээ чи хийхийг хүсэхгүй байвал хийх хүсэлтэй өөр хүн бий. Чи үүрэгтээ үнэнч биш; энэ ажилд тохирохгүй байна. Хэрвээ чи энэ ажилд тэнцэхгүй, бие махбодын бэрхшээлийг тэсвэрлэж чадахгүй бол Бурханы гэр чамайг өөр хүнээр сольж болно, бас чи огцрох өргөдөл өгч болно. Хэрвээ чи огцрохгүй, хийх хүсэлтэй хэвээр байвал сайн хий, Бурханы гэрийн шаардлага, зарчмын дагуу хий. Хэрвээ чи үүнийг биелүүлж чадахгүй, ахин дахин ахицыг саатуулж, ажилд хохирол учруулсаар байвал Бурханы гэр чамд арга хэмжээ авна. Чи энэ үүргийг биелүүлж чадахгүй бол уучлаарай чи явах ёстой болно!” Хэрвээ анхааруулгын дараа гэмшихэд бэлэн байвал тэднийг үлдээж болно. Харин удаа дараагийн анхааруулгын дараа тэдний хандлага өөрчлөгдөхгүй, огт харамссан шинжгүй байвал яах ёстой вэ? Тэднийг нэн даруй чөлөөлөх ёстой—ингэвэл асуудал шийдэгдэх бус уу? Бид жижиг алдаа юм уу ялихгүй асуудлыг хараад үүнийг нь хүмүүсийн эсрэг ашиглаж байгаа юм биш; харин ч бид хүмүүст боломж олгож байгаа юм. Хэрвээ тэд гэмшихэд бэлэн байж, өөрчлөгдөж, өмнөхөөсөө хавьгүй дээр болбол боломжтой л бол тэднийг үлдээ. Тэдэнд ахин дахин боломж олгож, үнэний талаар нөхөрлөж, засаж, анхааруулаад нэмэргүй, хэний ч тусламж нөлөөлөхгүй байвал энэ нь энгийн нэг асуудал биш: Энэ хүний хүн чанар хэтэрхий муу бөгөөд үнэнийг огт хүлээн авдаггүй. Тийм тохиолдолд тэрээр энэ үүрэгт тохирохгүй бөгөөд түүнийг явуулах ёстой. Тэр үүрэг гүйцэтгэхэд тохирохгүй. Хэрэг явдлыг ийм маягаар зохицуулах ёстой.

Чуулганы ажилд хяналт тавихдаа удирдагч, ажилчид янз бүрийн асуудлыг олж илрүүлэхдээ чадамгай байхаас гадна өөрт нь тавгүй санагддаг эсвэл найдаж боломгүй гэж үздэг зарим чуулганы удирдагчид онцгой анхаарал хандуулах ёстой. Ийм хүмүүсийн хувьд удаан хугацаанд хяналт тавьж, хянан дагах шаардлагатай; зүгээр л хааяа нэг нөхцөл байдлыг асуугаад, эсвэл асуудлыг хэдхэн үгээр хальт ярьчхаад болчихлоо гэж үзэж болохгүй. Заримдаа тэдний ажилд хяналт тавихын тулд газар дээр нь очих хэрэгтэй. Газар дээр нь очихын зорилго юу вэ? Энэ нь асуудлыг илүү хурдан илрүүлж, шийдвэрлэж, ажлыг сайн хийхэд оршино. Заримдаа ажлын газар дээр очсон даруйдаа чи асуудлыг олж илрүүлж чадахгүй. Харин ажлыг нарийн дэлгэрэнгүй ойлгож, шалгаж, анхааралтай ажигласнаар зарим асуудал аажмаар ил гардаг ба тэр үед асуудлыг олж илрүүлж болно. Газар дээр нь байж хяналт тавина гэдэг нь хүмүүсийг хянаж, цагдах явдал биш. Хяналт тавина гэдэг нь юу гэсэн үг вэ? Хяналт тавина гэдэгт шалгаж, чиглэл өгөх явдал багтдаг. Энэ нь ажлын талаар тодорхой байдлаар дэлгэрэнгүй асуух, ажлын ахиц болон сул талуудыг мэдэж, ухамсарлах, хэн нь ажилдаа хариуцлагатай, хэн нь хариуцлагагүй, хэн ажлыг гүйцэтгэх чадамжтай, хэн нь чадамжгүй зэргийг ойлгоно гэсэн үг. Хяналт тавих нь заримдаа нөхцөл байдлыг зөвлөлдөх, ойлгох, асууж тодруулахыг шаарддаг. Заримдаа нүүр тулан асуух юм уу шууд шалгах шаардлагатай болдог. Мэдээж, үүнд ихэвчлэн ажил хариуцаж байгаа хүмүүстэй шууд нөхөрлөх, ажлын хэрэгжилт, тулгарч буй бэрхшээл, асуудал зэргийн талаар асуух явдал багтана. Хяналт тавих явцдаа чи аль хүмүүс зөвхөн гаднаа л ажилдаа өөрийгөө зориулж, аливааг өнгөцхөн хийдэг, аль хүмүүс тодорхой ажлыг хэрхэн хэрэгжүүлэхээ мэддэггүй, аль хүмүүс нь хэрхэн хэрэгжүүлэхээ мэддэг ч бодитой ажил хийдэггүй гэх мэт асуудлуудыг олж илрүүлж чадна. Олж илрүүлсэн энэ асуудлуудыг цаг тухайд нь шийдвэрлэж чадвал хамгийн сайн. Хяналт тавихын зорилго юу вэ? Энэ нь ажлын зохицуулалтыг илүү сайн хэрэгжүүлж, зохицуулсан ажил чинь тохиромжтой эсэх, орхигдуулсан юм уу харгалзан үзээгүй зүйл байгаа эсэх, зарчимд нийцэхгүй хэсэг байгаа эсэх, гажуудсан талууд, эсвэл алдаа гарсан хэсэг байгаа эсэх зэргийг нягтлах явдал юм—хяналт тавих явцад энэ бүх асуудлыг олж илрүүлж болно. Гэхдээ чи гэртээ суугаад энэ тодорхой ажлыг гүйцэтгэхгүй бол эдгээр асуудлыг олж илрүүлж чадах уу? (Үгүй.) Олон асуудлыг олж мэдэж, ухамсарлахын тулд газар дээр нь очиж асууж тодруулж, ажиглаж, ойлгох хэрэгтэй байдаг. Хяналт тавих үедээ чи ажилдаа хариуцлагагүй, хайхрамжгүй ханддаг, дээд түвшний хүмүүсээ хуурч мэхэлдэг, доорх хүмүүсээсээ юм нуудаг, хааш яаш, удаан хүмүүсийг шавдуулах ёстой. Тэднийг яаж шавдуулах тухай хэд хэдэн алхмыг бид сая ярилцлаа: Чиглэл өгч, нөхөрлөж, засаж, анхааруулж, чөлөөлөх. Эдгээр алхмыг хэрэгжүүлэхэд амархан уу? (Тийм.)

III. Шалгах болон хянан дагах

Удирдагч, ажилчид ажлыг шавдуулсны дараа, дараагийн алхам нь ажлыг шалгах явдал. Ажлыг шалгахын ердийн зорилго юу вэ? Ажлыг шалгах нь зохицуулсан ажлуудын ахицыг тодорхойлох, яаралтай шийдвэрлэх шаардлагатай аливаа асуудлыг олж тогтоох, эцэст нь ажлыг бүрэн, сайн гүйцэтгэх явдал юм. Ажлыг зохицуулсны дараа хэд хэдэн талыг шалгах шаардлагатай: дараагийн шатны ажил ямар түвшинд хүрсэн, бүрэн дууссан эсэх, хэр үр ашигтай байгаа, ямар үр дүн гарсан, тодорхой асуудлуудыг олж илрүүлсэн эсэх, хүндрэл бэрхшээл байгаа эсэх, зарчимд нийцэхгүй талууд байгаа эсэх гэх мэт. Зохицуулсан ажлаа шалгах нь ч бас тодорхой бөгөөд зайлшгүй шаардлагатай ажил юм. Зарим удирдагч, ажилчин ихэвчлэн нэг алдаа гаргадаг: Ажлыг зохицуулмагцаа тэд өөрсдийнх нь ажил дууссан гэж боддог. Тэд “Миний ажил дууссан, миний хариуцлага биелсэн. Ямар ч байсан би та нарт яаж хийхийг нь хэлсэн. Та нар юу хийхээ мэдэж байгаа, хийнэ гэж зөвшөөрсөн. Яаж явагдахад би санаа зовох хэрэггүй; та нар дуусмагцаа надад мэдээлчих” гэдэг. Ажлыг төлөвлөж, зохицуулсны дараа тэд өөрийнх нь ажил дууссан, бүх зүйл зүгээр гэж боддог. Тэд ажлыг хянан дагадаггүй, шалгадаггүй. Ажил хариуцуулахаар зохицуулсан хүн нь тохирох эсэх, ихэнх хүний байдал ямархуу байгаа, асуудал, бэрхшээл байгаа эсэх, чуулганы ажлыг сайн хийнэ гэдэгтээ тэд итгэлтэй байгаа эсэх, гажууд, буруу талууд байгаа эсэх, эсвэл Дээрхээс ирсэн ажлын зохицуулалтыг зөрчиж байгаа эсэхийг тэд олж мэддэггүй, шалгадаггүй, хянан дагадаггүй. Тэд зүгээр л ажлыг зохицуулсныхаа дараа өөрсдийнх нь ажил дууссан гэж үздэг; энэ нь тодорхой ажил хийж байгаа хэрэг биш. Ажлын юуг шалгах ёстой вэ? Шалгах гол зүйлс бол хэрэгжилтийн төлөвлөгөө ажлын зохицуулалттай нийцэж байгаа эсэх, ажлын зохицуулалтын зарчим, шаардлагыг зөрчиж байгаа эсэх, ажлын үеэр саад болж, үймүүлж байгаа хүмүүс байгаа эсэх, сохроор үймээн дэгдээдэг хүмүүс байгаа эсэх, эсвэл сүржин үг чалчдаг хүмүүс байгаа эсэх юм. Мэдээж, ажлыг шалгахын зэрэгцээ чи өөрийнхөө ажлын зохицуулалтын хэрэгжилтэд ямар нэг алдаа байгаа эсэхийг ч бас шалгана. Бусдын ажлыг шалгаж байгаа нь үнэндээ өөрийн ажлыг ч мөн шалгаж байгаа хэрэг юм.

Ажлын зохицуулалтыг хэрхэн хэрэгжүүлэх талаар жишээ татан нөхөрлөх нь

Дээрхээс ирсэн ажлын зохицуулалтыг хэрхэн хэрэгжүүлэх талаар тодорхой жишээ хэлж өгье. Жишээлбэл, ажлын зохицуулалт нь хүмүүсээс туршлагын гэрчлэлийн өгүүлэл бичихийг шаардлаа гэе. Энэ бол өргөн хүрээний талуудыг хамарсан тодорхой ажил бөгөөд урт хугацаанд тасралтгүй явагдах ажил болохоос түр зуурын ажлын зохицуулалт биш. Тиймээс ийм ажлын зохицуулалт гарсны дараа удирдагч, ажилчид эхлээд юу хийх ёстой вэ? Удирдамж, хяналтаар хангах, шавдуулах, ажлын зохицуулалтыг шалгах, хянан дагахыг шаарддаг удирдагч, ажилчдын ес дэх үүрэг хариуцлагын дагуу удирдагч, ажилчдын юун түрүүнд хийх хэрэгтэй зүйл бол энэ ажлыг тохиромжтой, үр дүнтэй арга замаар хэрхэн тодорхой байдлаар хэрэгжүүлэх талаар багийн удирдагч, зааварлагч нартай нөхөрлөж, хүн бүрийг энэ ажлыг хийхдээ баримтлах зам, зарчимтай болгох явдал юм. Ийм хэмжээнд нөхөрлөснөөр л ажил сайн хийгдэх боломжтой. Юуны өмнө гэрчлэлийн нийтлэл бичихэд Дээрхээс шаарддаг стандарт болон ямар төрлийн гэрчлэлийн нийтлэл шаардлагатайг бүх хүн ойлгосон эсэхийг баталгаажуулах ёстой. Эхлээд эдгээр нийтлэлийн тодорхой агуулга, зарчим, цар хүрээг тогтоо, бүх удирдагч, ажилчин үүнийг мэддэг болго. Түүнчлэн нийтлэлийн урт, хэлбэр, сэдэв болон хэлний хэв маягийн талаар тодорхой нөхөрлөж, удирдамж өгөх—жишээ нь, нийтлэлийг хүүрнэл, өдрийн тэмдэглэл, хувь хүний намтар, яруу найраг гэх мэт хэлбэрээр бичиж болно гэдгийг тэдэнд мэдэгд. Энэ нь удирдамжаар хангаж буй хэрэг үү? (Тийм.) Удирдамжаар хангасны дараа хүн бүр өөрийнхөө бичих ёстой гэрчлэлийн нийтлэлийн тодорхой ухагдахуун, тодорхойлолтыг мэдэж авна. Үүний дараа хэн нь туршлагын гэрчлэл бичих хэв чанартай, туршлагатайг болон хэн нь гүнзгий туршлагаар дулимаг, жирийн гэрчлэлийн нийтлэл бичүүлж сургахад л болно гэдгийг тодорхойл. Чуулганы удирдагчид эдгээр нөхцөл байдлыг маш сайн мэддэг байх хэрэгтэй. Нийтлэл бичигдсэний дараа энэ нь жинхэнэ бөгөөд босгон байгуулахуйц эсэхийг нягтлан шалга. Хэрэв нийтлэл стандартад нийцсэн бол нийтлэл хараахан бичээгүй эсвэл хэрхэн бичихээ мэдэхгүй байгаа ах, эгч нарын хувьд уншиж, лавлах жишээ нийтлэл болгон ашиглах боломжтой. Хэрвээ хэн нэгэн туршлагатай бөгөөд гэрчлэлийн нийтлэл бичих хүсэлтэй бол зарчим болон шаардлагыг дагаж, зүрх сэтгэлдээ байгаа зүйлийг хуваалцан, бодит үг ярих ёстой, ингэснээр уншигчдыг босгон байгуулна. Зарим хүн нийтлэл бичихдээ сайн биш, зүгээр л үйл явдлуудыг энгийнээр тэмдэглэн бичиж чаддаг бол тийм хүмүүсийг яах ёстой вэ? Тэдний бичсэн нийтлэлүүд стандартад нийцэхгүй байсан ч тэднийг дадлагажуулсаар байх ёстой. Тэд Бурханы үгийг туулснаар олж авсан жинхэнэ ойлголт, ухаарлынхаа талаар нийтлэл бичих ёстой. Эдгээр нийтлэлийг хянаж, засварласны дараа хэрэв агуулга нь гэрчлэлийн нийтлэлийн стандартад нийцэж байвал тийм нийтлэл нь боломжийн юм. Нийтлэлийн бичлэгийн хэв маяг, хэлбэр ямар байх нь хамаагүй—хүүрнэл эсвэл өдрийн тэмдэглэл байдлаар бичигдсэн эсэхээс үл хамааран—уншигчдад тустай, сургамжтай л бол бичиж болно. Бага зэрэг туршлагын гэрчлэлтэй ч гэрчлэлийн нийтлэл хэрхэн бичихээ мэддэггүй боловсролын түвшин доогуур хүмүүс бас байдаг. Ийм тохиолдолд яах ёстой вэ? Тэд өөрсдийн туршлагыг амаараа ярьж өгч, илүү боловсролтой хүн тэдний туршлагыг тэмдэглэн авч, дараа нь тухайн хүний жинхэнэ утга санааны дагуу үнэн зөв илэрхийлэн, стандартад нийцсэн гэрчлэлийн нийтлэл болгон засварлаж өгч болно. Ийм нийтлэл ч бас боломжийн. Энэ ажлыг эхлүүлэхдээ хамгийн түрүүнд гэрчлэлийн нийтлэл гэж юу болохыг болон нийтлэлийн хэлбэрийн талаар нөхөрлө. Дараа нь боловсролын түвшин, насны бүлэг, туршлага болон биеийн хэмжээ ялгаатай хүмүүст зориулсан тодорхой шаардлага, зохицуулалтыг гаргаж өг. Туршлагатай хүмүүсээр эхлээд хэдэн нийтлэл бичүүл. Үүний зэрэгцээ ах, эгч нарыг нийтлэл бичихэд нь залж чиглүүлэх, нийтлэлийг засварлаж, хянахад тохиромжтой хүмүүсийг чуулганаас олж тогтоогоод, энэ тодорхой ажлуудыг хийлгэ. Энэ ажлын эхний зохицуулалт ийм байна. Ийм маягаар зохицуулснаар ажил бүрэн хэрэгжсэн гээд орхиж болно гэсэн үг үү? Үгүй, энэ бол зөвхөн ажлын зохицуулалтын шаардлагад үндэслэн тодорхой чиглэл, тусламж, хэрэгжүүлэлтийн төлөвлөгөөгөөр хангаж байгаа хэрэг юм. Удирдагч, ажилчид дараа нь юу хийх ёстой вэ? Ажилд хяналт тавих ёстой. Ингэж хяналт тавих нь зорилготой байх ёстой юу? Хяналт тавих гэдэг нь санамсаргүй шалгалт биш; үндсэн зорилготой байх хэрэгтэй. Чи хэнд хяналт тавих, ажлын аль шатанд хяналт тавих шаардлагатайг тодорхой ойлгосон байх ёстой. Жишээ нь, чуулганы удирдагч тодорхой нэг эгч ихэнхдээ ажилдаа зүтгэлтэй биш, бардамнах дуртай, өндөр зорилготой ч чадваргүй, дээрх хүмүүсээ хуурч, доорх хүмүүсээсээ юм нуух хандлагатай, тун сайхан ярьдаг, ажилдаа хааш яаш ханддаг бол түүний ажилд заавал хяналт тавих шаардлагатай. Чи түүнд бүрэн итгэж болохгүй. Тэгэхээр эхний алхам нь түүний ажлыг шалгаж, ажлын зохицуулалтыг хэрхэн хэрэгжүүлж байгааг харах явдал юм. Энэ нь хүмүүст зүгээр л дураараа хяналт тавьж буй хэрэг үү? (Үгүй.) Энэ нь ажилд зайлшгүй шаардлагатай, учир нь энэ ажил дэндүү чухал бөгөөд ийм төрлийн ажил гүйцэтгэдэг хүмүүс найдвартай байх ёстой. Хэрвээ тэд тодорхой ажлыг хийдэггүй, найдвартай биш бол тэдэнд сохроор итгэх нь чуулганы ажлыг хойш татна, мөн чи хариуцлагаа цалгардуулсан байх болно. Ийм хүмүүсийн хувьд сайхан үг, шийдэмгий байдалд нь чи хууртаж болохгүй; үнэн хэрэгтээ тэд зүгээр ярихдаа л сайн болохоос бодит зүйл огт хийдэггүй. Ийм хүмүүс бол чухамдаа хяналт тавих байнууд юм. Хяналт тавих замаар тэдний гэмшсэн эсэхийг ажигла. Хэрэв гэмшээгүй бол тэднийг нэн даруй чөлөөлж, тэдний төлөө хүчин чармайлтаа дэмий үрэхээ боль. Үнэн хэрэгтээ чи ихэнх удирдагч, ажилчдад хяналт тавих, ажлыг нь хянан дагах, чиглэл өгөх явдлыг хэрэгжүүлэх ёстой. Бодитой ажил хийж чаддаг, хариуцлагын мэдрэмжтэй хүмүүсийн хувьд хэрвээ тэд ажлыг яаж хийхээ мэддэг бол тэдэнд хяналт тавих шаардлагагүй. Харин шинэ юм уу чухал ажил дээр хянан дагах, хяналт тавих, чиглүүлэх шаардлагатай хэвээр байна. Иймэрхүү ажилд хяналт тавих, хянан дагах нь удирдагч, ажилчдын ажил гэж хэлж болно. Хянан дагах, хяналт тавих, чиглэл өгөх нь үл итгэсэндээ бус, харин ажлыг саадгүй явуулахын төлөө байдаг. Учир нь хүмүүс янз бүрийн дутагдалтай, дээр нь нэмээд янз бүрийн завхарсан зан чанартай байдаг тул ийм маягаар хэрэгжүүлэхгүйгээр ажил сайн хийгдэнэ гэсэн баталгаа өгөх боломжгүй. Ажилдаа дөнгөж тушаал дэвшсэн хүмүүсийг бүр ч илүү хянан дагах, хяналт тавих, чиглүүлэх шаардлагатай. Энэ бол удирдагч, ажилчдын гүйцэтгэх ёстой тодорхой ажил юм. Хэрэв чи хянан дагах, хяналт тавих, чиглэл өгөх явдлыг хэрэгжүүлэхгүй бол олон ажил сайн хийгдэж чадахгүй, зарим ажил бүр замбараагүй болж, эсвэл зогсонги байдалд орж болзошгүй. Энэ бол маш түгээмэл тохиолдол. Ялангуяа үнэнийг эрэлхийлдэггүй удирдагч, ажилчдад бүр ч их хяналт тавих шаардлагатай. Бусад хүний хувьд ажил нэлээд сайн хэрэгжиж болох ч ийм хүмүүсийн хувьд бол ажил хэрэгжиж чадах эсэх, эсвэл хэр сайн хэрэгжих эсэх нь тодорхойгүй бөгөөд ажлын зохицуулалтын дагуу хэрэгжих эсэхийг хэлэхэд бүр ч хэцүү. Тийм хүмүүс ажилдаа төдийлөн найдвартай биш. Хэрэв тэдний ажилд хяналт тавихгүйгээр зүгээр л итгэвэл энэ нь үндсэндээ ажилд хааш яаш, хариуцлагагүй хандаж буй хэрэг юм. Ийм хүмүүсийг бол чи хянан дагаж, хяналт тавьж, чуулганых нь ажилд оролцох хэрэгтэй. Хэрэв тэд чамайг ирүүлэхийг хүсэхгүй, хүлээн авахгүй байвал яах ёстой вэ? “Би зүгээр л бардам зангаа залгиад очно доо” гэж чи хэлж магадгүй. Ингэж хэлэх нь зөв үү? (Үгүй.) Энэ бол тэдний хувийн эзэмшил биш; энэ бол чуулган бөгөөд чиний хариуцлагын цар хүрээнд байдаг. Чи тэдний гэрт үнэгүй идэж уухын тулд байрлах хугацаагаа сунгаж байгаа юм биш; чи чуулганд ажил хийхээр очиж байгаа. Энэ бол бардам зангаа залгих тухай биш. Тэд удирдагч хэдий ч Бурханы сонгосон хүмүүс тэднийх биш. Тэд ажилдаа хариуцлагагүй, үнэнч бус учраас чи тэдний ажлыг хянан дагаж, хяналт тавих хэрэгтэй болдог. Тэгвэл чи тийшээ очихдоо яах ёстой вэ? Эхлээд тэднээс чуулган дотроос хэн нь амийн туршлагатай, хэн нь туршлагын гэрчлэлийн нийтлэл бичиж чадах, хэн нь үнэнийг эрэлхийлэхэд харьцангуй илүү анхаардаг, хэн нь өдрийн тэмдэглэл болон сүнслэг үйл ажиллагааны тэмдэглэл бичихэд арай илүү төвлөрдөг, хэн нь цуглаан дээр туршлагаа хуваалцахад төвлөрдөг, хэн нь хамгийн олон туршлагын гэрчлэлтэй болохыг асуу. Энэ хүмүүсийг эхлээд тэднээр хэлүүл. Хэрэв тэд хэд хэдэн ах эгчийг зааж, тэд Бурханы үгийг уншихад харьцангуй илүү анхаардаг, Ариун Сүнсний гэгээрэл, гэрэлтүүлэлттэй, сүнслэг үйл ажиллагааны тэмдэглэл байнга хөтөлдөг, нөхцөл байдалтай тулгарахдаа үнэнийг хэрэгжүүлэхэд төвлөрдөг, туршлагын гэрчлэл байнга хуваалцаж, ах эгч нар тэрийг нь сонсоход бэлэн байдаг гэж хэлбэл чи тэр ах эгч нартай уулзаж, тэдэнтэй нөхөрлөх ёстой. Түүнчлэн, чуулганд боловсролын түвшин доогуур, нийтлэл бичиж чадахгүй ч бодит туршлагатай хүмүүс гарцаагүй байдаг. Энэ хүмүүст удирдамж, сургалт хэрэгтэй бөгөөд нийтлэл яаж бичихийг мэддэг хүмүүсийг тодорхой хугацаанд тэдэнд туслуулж болно. Үүний зэрэгцээ Бурханы сонгосон хүмүүсээр туршлагын гэрчлэлийн нийтлэл бичүүлэх тодорхой ажлын хэрэгжилтийг хариуцах нэг хүнийг сонго. Энэ хүн бэлэн болсон нийтлэлүүдийг цуглуулах, засварлах, хянаж нягтлах, дараа нь өргөн барих ажлыг хариуцна. Чуулганы удирдагч юу хийх ёстой вэ? Тэднээр энэ ажлуудад хяналт тавиулж, хянан дагуул. Зарим хүн “Чуулганы удирдагч байхад яагаад нэг хүнийг сонгож хариуцуулах хэрэгтэй гэж? Энэ чинь илүүц биш үү?” гэж хэлж магадгүй. Илүүц гэж үү? (Үгүй.) Яагаад үгүй гэж? Энэ чуулганы удирдагч бодитой ажил хийдэггүй, хэтэрхий найдваргүй учраас чи энэ ажлыг бодитоор хариуцах өөр хүнийг сонгох ёстой. Хэрвээ чуулганы удирдагч найдвартай байсан бол ажлын зохицуулалтыг хүлээн авсныхаа дараа ажлыг тогтвортой хэрэгжүүлж чадах байсан, чи ингэж хяналт тавих шаардлагагүй байх байсан. Хэн нэгнийг сонгож хариуцуулах нь чуулганы удирдагчийг хөндлөнгийн ажиглагч болгох гэсэн хэрэг биш, харин ажлыг илүү үр дүнд хүргэхийн төлөө байдаг. Хэрвээ чи ийм хүнийг сонгохгүй бол ажил нурж магад бөгөөд хэзээ дуусах, ямар үр дүнд хүрэх нь тодорхойгүй болох болно.

Удирдагч, ажилчид чуулганы ажилд оролцохын зорилго нь Бурханы сонгосон хүмүүсийг Бурханы ажлыг бодитоор туулж мэдрэхэд нь хөтлөх явдал юм. Тэд үүргээ сайн биелүүлэх ёстой төдийгүй, Бурханы сонгосон хүмүүсийг ажлын зохицуулалтад шаардсан стандартын дагуу чуулганы бүх ажлыг хэрэгжүүлэхэд тусалж, удирдах ёстой. Ингэж хийдэг удирдагч, ажилчид л Бурханы санаа зорилгод нийцдэг. Гэвч хэрвээ чи ажилд бодитоор оролцдоггүй, бодитой ажил хийдэггүй удирдагч, ажилчдыг хянадаггүй бол чуулганы энэ ажлуудын үр дүн талаар болж, хуурамч удирдагчдаас болж сүйрч магадгүй. Хэрвээ чи тодорхой нэг чуулганы нөхцөл байдлыг сайн ойлгож, энэ чуулганы удирдагчид хариуцлагагүй гэдгийг зүрх сэтгэлдээ мэддэг мөртөө цаг тухайд нь хянан дагадаггүй, чиглэл өгдөггүй бол энэ нь хариуцлагаа цалгардуулж буй хэрэг биш гэж үү? Ийм ажлын тухайд хэрвээ чи бодитоор хянан дагаж, оролцож, зааварлагч болон ажил хийх хүмүүсийг зохицуулсан бол дараа нь шууд яваад өгч болох уу? (Үгүй.) Хэсэг хугацаанд хянан дагах нь хамгийн сайн. Хянан дагах явцдаа нэг талаас чуулганы удирдагчдыг энэ ажил дээр идэвхтэй ажиллахад нь шавдуулж, удирдан чиглүүлж болно. Түүнчлэн зохицуулсан хүмүүсийнхээ ажлын нөхцөл байдлыг үнэн зөв ойлгохын зэрэгцээ ямар ч үед тэдэнд тулгарсан аливаа асуудлыг цаг тухайд нь засаж, тусалж болно. Хэрвээ чи хэтэрхий эрт орхиж яваад, дараа нь асуудал гарах үед эргэж ирээд зохицуулж, шийдвэрлэвэл энэ нь ажлыг удаашруулах болно. Товчхондоо, энэ тодорхой ажлын хувьд ажилтнууд болон зааварлагчийг зохицуулахад оролцохоос гадна ажлын явцад ямар асуудал гарч байгааг харахын тулд хэсэг хугацаанд хянан дагах нь бас хамгийн сайн. Нэг талаас чуулганы удирдагчид хариуцлагаа биелүүлж байгаа эсэхэд хяналт тавь; нөгөө талаас ажилтнууд ажлыг хэрхэн гүйцэтгэж байгааг хар. Ихэнх хүмүүс өмнө нь энэ ажлыг хийж байгаагүй бөгөөд гарч болзошгүй асуудлууд мэдэгдэхгүй учраас чи энэ ажилд оролцох явцдаа зарим мэдэгдэхгүй асуудлыг тасралтгүй олж илрүүлнэ. Мэдээж цаг тухайд нь шийдлээр хангах нь бас хамгийн сайн. Газар дээр нь байж, хяналт тавьж, хянан дагах нь хамгийн сайн хэрэгжүүлэлт юм. Зүгээр л ёс төдий хийчхээд болчихлоо гэж болохгүй. Энэ бол онцгой нөхцөл байдалд хийдэг ажил, бага зэрэг тусламж, удирдамжаар хангах явдал юм. Асуудлуудыг шийдсэний дараа ажлыг нь хэсэг хугацаанд хянан дага. Зарим нийтлэл хэдийн бичигдсэн бөгөөд янз бүрийн асуудлыг хөндөж, өөр өөр сэдвийг хамарсан олон төрлийн нийтлэл байгааг чи харна—зарим нь ХКН-ын хавчлагыг туулсан туршлага, зарим нь гэр бүлийн хавчлагыг туулсан туршлага, зарим нь хүмүүс өөрсдийнхөө илчилсэн завхарсан зан чанарыг хэрхэн ойлгож авсан тухай, эсвэл үүргээ гүйцэтгэх явцдаа хүмүүсийн харуулдаг янз бүрийн завхарсан байдлыг хэрхэн шийдвэрлэсэн тухай гэх мэт байдаг. Энэ гэрчлэлийн нийтлэлүүдийг бүгдийг нь нягтлан шалгаж, баримттай бүрэн нийцэж байгаа эсэх, хүмүүсийг жинхэнээсээ босгон байгуулах эсэхийг нь баталгаажуулсны дараа л баталж, видео болгох ёстой. Ажил энэ түвшинд хүрэх үед чи үр дүнг хэдийн харсан байх болно. Энэ ажилд зориулж чиний зохицуулсан ажилтнууд болон зааварлагч харьцангуй тохиромжтой болохыг энэ нь урьдчилсан байдлаар батална. Дараа нь хэрэв тэд энэ ажлыг өөрсдөө хийж дуусгаж чадахаар бол чи буцах нь зүйтэй. Ийм маягаар ажиллаж буй удирдагч, ажилчид ч бас босгон байгуулалт хүлээн авдаг уу? Энэ нь өдөржингөө онол чалчиж, цаг үрэхээс илүү өгөөжтэй байх уу? (Тийм.) Ийм ажил маш өгөөжтэй. Нэг талаас чи бодитой асуудлуудыг шийдвэрлэж сурдаг. Нөгөө талаас удирдагч, ажилчдын үүрэг хариуцлагыг биелүүлдэг. Түүнчлэн үнэний талаарх ойлголт чинь бичиг үсэг, хоосон сургаалын түвшинд зогсдоггүй; харин ч үнэнийг бодит амьдралд илүү их хэрэгжүүлдэг. Ийм маягаар хүмүүс бодит туршлага олж авч, үнэний талаарх ойлголт нь улам тодорхой, бодит болдог.

Чуулганы туршилтын ажлын төслийг ийм хэмжээнд залж чиглүүлж, анхны үр дүнг гаргасны дараа удирдагч, ажилчдын дараагийн хийх ёстой ажил юу вэ? Туршилтын төсөл дуусмагц чиний ажил дуусах уу? Чамд ахиад хийх ажил байгаа юу? Маш их ажил байсаар байгаа! Энэ чуулганы ажлыг залж чиглүүлсний дараа өөр ямар чуулганы ажилд төвлөрсөн удирдамж хэрэгтэй байгааг хараад, тэр чуулганд очиж удирдамжаа үргэлжлүүлэн өг. Чи аль хэдийн тодорхой хэмжээний ажлын туршлагатай, зарим үнэн-зарчмыг ухаарсан учраас удирдамжаар хангах ажлыг дахиад хийхэд хавьгүй хялбар байх болно. Мэдээж, түрүүн ярьсан ажлын алхмуудын дагуу эхлээд, сонгогдсон ажилтнууд стандартад нийцэж байгаа эсэх, энэ ажилд тохиромжтой эсэх, тэдний хэв чанар, хүн чанар, боловсролын түвшин, үнэнийг эрэлхийлэх хэмжээ, үүрэгтээ хандах хандлага, үнэний талаарх ойлголт болон бусад талууд харьцангуй хамгийн тохиромжтой эсэх, харьцангуй шилдэг хүмүүс мөн эсэхийг шалгах ёстой. Хэсэг хугацаанд ажилд хяналт тавьж, шалгаснаар зарим удирдагч, ажилчин эсвэл зааварлагч стандартад нийцэхгүй байгааг олж илрүүлэх боломж чамд гарна. Жишээлбэл, зарим хүн хэв чанар муутай, ажил хийж чаддаггүй. Зарим нь гажуудсан ойлголттой, буруу үзэл бодолтой, хэвийн сэтгэлгээгүй, сүнслэг ойлголтгүй байдаг. Тэд зөвхөн онолын мэдлэгтээ үндэслэн нийтлэлүүдийг хянан засварлаж чаддаг боловч тодорхой сүнслэг нэр томьёо нь зохистой эсэх, Бурханы үгийг эш татах нь тохиромжтой эсэхийг огт ойлгодоггүй; эдгээр зүйлийг нэвт харж огт чаддаггүй, энэ нь тэднийг сонгосон нь тохиромжгүй, тэднийг нэн даруй солих ёстой гэдгийг харуулдаг. Харин зарим хүн зааварлагчаар сонгогддог бөгөөд зарим ажлыг хийж чаддаг ч өөрсдөө нийтлэл бичих үедээ илүү сайн үр дүнд хүрдэг. Тэднээс зааварлагчаар ажиллахыг хүсэх үед ажилдаа завгүй болж, нийтлэл бичих цаггүй болдог бөгөөд зааварлагчийн ажлыг ч бас төдийлөн сайн хийж чаддаггүй. Тэд удирдамжаар хангах, ажлыг шалгах, асуудлыг засахдаа чадварлаг биш, харин ганц, тодорхой ажлыг хийхдээ илүү сайн байдаг. Тиймээс ийм хүнийг зааварлагчаар сонгох нь тохиромжгүй бөгөөд өөр хүнийг сонгох ёстой. Иймээс удирдагч, ажилчид тодорхой ажлыг шалгаж, хянан дагаж байхдаа тухайн зааварлагч зарчмыг ойлгож байгаа эсэхийг олж мэдэхийн тулд зөвхөн асуулт асууж, лавлах нь хангалтгүй. Чи тухайн хүний хүн чанар ямар болох, хэв чанар, ухамсарлах чадвар, биеийн хэмжээ нь энэ үүргийг гүйцэтгэхэд тохиромжтой эсэхийг ч бас ажиглах хэрэгтэй. Хэрэв шалгалтаар стандартад нийцэхгүй ажилтан илчлэгдвэл цаг алдалгүй тохируулга хийх ёстой. Ажлыг шалгах гэдэгт ийм зүйл багтдаг.

Гэрчлэлийн нийтлэл бичих ажлыг хэрэгжүүлэхийн тулд удирдагч, ажилчид энэ ажлын зааварлагч нь тохиромжтой эсэхийг шалгахаас гадна нийтлэлийг шалгаж, нийтлэл бичих ажилд зарим чиглэл өгч, нягтлан үзэж бас сурах ёстой. Тодорхой, бодитой бичигдсэн нийтлэлүүдийг жишээ болгон ашиглаж болно. Хоосон, бодит биш байдлаар бичигдсэн, үнэ цэнгүй, хүмүүсийг босгон байгуулдаггүй нийтлэлүүдийг шууд хасах ёстой. Ингэснээр ах эгч нар ямар төрлийн нийтлэл үнэ цэнтэй, ямар төрлийнх нь үнэ цэнгүй гэдгийг мэдэж авч, цаашдаа үнэ цэнгүй нийтлэл бичихгүй, улмаар эрч хүч, цаг хугацаа дэмий үрэхээс зайлсхийнэ. Ийм маягаар чиний ажил үнэ цэнтэй болно. Чи ажлыг шалгахаар очихдоо тэдний бичсэн бүх төрлийн туршлагын гэрчлэлийн нийтлэлийг шалгаж, дотор нь ямар нэг хуурамч зүйл, худал үг холилдсон эсэхийг, мөн нийтлэлүүд босгон байгуулахуйц эсэхийг харах хэрэгтэй. Чи эхлээд эдгээр зүйлийг нягтлан үзэх хэрэгтэй. Нягтлан үзэх үедээ чи бас сурч байгаа бус уу? (Тийм.) Суралцахын хэрээр чи энэ ажлыг улам сайн хийнэ. Чи шалгадаггүй, юмыг нухацтай авч үздэггүй, хариуцлагагүй, зүгээр л хэлбэрддэг, зөвхөн ажлыг дуусгаад дээрх хүмүүстээ ажил дууссан гэж мэдээлэх л зорилготой, “Ямартай ч манай чуулганд гэрчлэлийн нийтлэл бичиж чаддаг хүн олон байгаа. Тэднийг бичиж дуусахаар би бүгдийг нь өргөн барина. Стандартад нийцэж байгаа эсэх нь хэнд хамаатай юм бэ? Дээд түвшний удирдагчид намайг их ажил хийсэн, ажлын зохицуулалтыг хэрэгжүүлсэн, завгүй байсныг минь л мэдэж байвал хангалттай!” гэж боддог гэж үзье. Энэ хариуцлагатай хандлага мөн үү? (Биш.) Энэ бол хариуцлагагүй байдал. Хариуцлагатай ханддаг бол юуны өмнө чи өөрийн зүгээс юмыг нягтлан үзэх ёстой. Чиний өргөн барьсан ямар ч нийтлэл стандартад нийцэж байх ёстой; хэн ч уншсан энэ нь босгон байгуулахуйц гэж хэлж, уншихыг хүсдэг байх ёстой. Энэ нь л удирдагч, ажилчдын хариуцлагаа биелүүлж буй хэрэг. Ажлыг шалгах гэдэг нь зүгээр хэлбэрдэх, уриа лоозон хашхирах, хоосон сургаал номлох, хүмүүсийг дур зоргоороо сургамжлах явдал биш. Энэ нь ажлын үр дүн, үр ашгийг шалгах, чиний хийсэн ажил стандартад нийцэж байгаа эсэх, ажлын зохицуулалтыг хэрэгжүүлсний үр дүн гарч байгаа эсэх, Бурханы шаардлагад нийцэж байгаа эсэх, аль хэсэг нь стандартад нийцэж, аль нь нийцэхгүй байгааг шалгах явдал юм—эдгээр зүйлийг шалгах ёстой. Энэ нь тодорхой ажлыг хийхтэй хамаатай бөгөөд хүмүүсийн хэв чанар, тэд сүнслэг ойлголттой эсэх, хэр их үнэнийг ойлгодог, хэр их үнэн-бодит байдалтай болон аливааг харах чадвартай нь холбоотой. Хэрвээ чи ажлыг хэрхэн шалгахыг мэддэг, ажлыг шалгах явцдаа асуудлыг олж илрүүлж, асуудлын голыг барьж авч, асуудлын мөн чанарыг таньж, асуудлыг шийдвэрлэж чаддаг, туршлагын гэрчлэлийн нийтлэлийг өргөн барихаас өмнө зарчмын дагуу нягтлан үзэж, чиний өргөн барьдаг нийтлэлүүд стандартад нийцсэн, уншиж буй хүмүүсийг босгон байгуулдаг гэдгийг баталгаажуулж чаддаг бол чи удирдагч, ажилчны хувьд стандартад нийцсэн бөгөөд ажлаа сайн хийсэн байна.

Ихэнх хүн удирдамжаар хангаж, хяналт тавьж, шавдуулах ажлыг хийж чаддаг. Гэвч шалгалт хийж, нягтлан үзэх хэрэгтэй болох үед энэ нь удирдагч, ажилчдын хэв чанар болон үнэн-бодит байдалтай эсэхийг нь шалгадаг. Зарим хүн удирдамжаар хангаж, ажилд хяналт тавьж, тохиромжгүй ажилтнуудыг засаж эсвэл чөлөөлж, харьцаж чаддаг ч өөрсдийнх нь зохицуулсан ажлын үр ашиг, үр дүн, энэ нь ажлын зохицуулалттай нийцэж байгаа эсэхийг үнэлж мэддэггүй, хэрвээ нийцэхгүй бол яаж шийдвэрлэхээ мэддэггүй. Ихэнх удирдагч, ажилчин хамгийн ихдээ л удирдамжаар хангаж, хяналт тавьж, шавдуулж чаддаг ч ажлыг шалгах тухайд юу хийхээ мэддэггүй, ямар ч зарчимгүй, самгардаж төөрөлддөг. Тэд “Ажлын зохицуулалтыг хэрэгжүүлчихсэн юм чинь юу шалгах юм бэ? Бүх хүн ажиллаж, хэн ч зүгээр суухгүй байна, үймээн, саад учруулж байсан хүмүүст арга хэмжээ авсан, чөлөөлөх эсвэл зайлуулах шаардлагатай хүмүүсийг зохицуулчихсан. Тэгэхээр өөр юу шалгах юм бэ?” гэж боддог. Тэд зүгээр л мэддэггүй. Ажлыг шалгах нь нягтлан үзэхийг шаарддаг. Нягтлан үзэх гэдэг нь юу гэсэн үг вэ? Энэ нь чи дүгнэлт гаргах хэрэгтэй гэсэн үг. Жишээлбэл, туршлагын гэрчлэлийн нийтлэл бичих ажлын зааварлагч нэг нийтлэл чамд авчраад, бичлэгийн маяг нь нэлээд сайн, хэл найруулга нь эвтэйхэн, хэлний хэв маяг нь ч, сэдэв нь ч бас дажгүй юм гэж хэллээ. Гэвч бодит агуулга дутмаг, хүмүүсийг босгон байгуулж чадахгүй, нэмэлт өөрчлөлт, сайжруулалт хэрэгтэй юм шиг түүнд санагдаж байгаа ч өөрөө энэ хэрэг явдлыг нэвт харж чадахгүй байгаа учраас чамаас хараад өгөөч гэж хүсэв. Чамайг хараад өгөөч гэж хүснэ гэдэг нь юу гэсэн үг вэ? Энэ нь чамаар нягтлан үзүүлэх хэрэгтэй байна гэсэн үг юм. Чи үүнийг хэрхэн нягтлан үзэх, сайн нягталж чадах эсэх нь чиний бодит биеийн хэмжээг шалгадаг. Бодит биеийн хэмжээ гэдэг нь юу гэсэн үг вэ? Энэ нь чи үнэн-зарчмуудыг ойлгодог эсэх юм. Хэрвээ зааварлагч гэрчлэлийн нийтлэл бичих зарчмуудыг ойлгодоггүй, нийтлэл бодитой, жинхэнэ эсэхийг үнэлж чаддаггүй, дүгнэлт гаргаж мэддэггүй бөгөөд чи ч бас адилхан, дүгнэлт, шийдвэр гаргаж чаддаггүй бол энэ нь нэг зүйлийг батална: Чиний хэв чанар түүнийхтэй ойролцоо, чи нийтлэлийг нягтлан үзэж чаддаггүй. Тийм биш гэж үү? Чиний ойлгодог үнэн түүнийхтэй бараг адилхан, түүний нэвт харж чаддаггүй асуудлыг чи харж чаддаггүй—энэ нь асуудал байгааг илтгэж байна. Хэрвээ чи тэдний харж чадахгүй байгаа асуудлыг нэвт харж чаддаг, тэдний олж илрүүлж чадахгүй байгаа асуудлыг шалгалтаар илрүүлж чаддаг бол энэ нь чамайг өгүүлэл нягтлан үзэж чаддагийг батална. Жишээ нь, тэд ихэнх нийтлэл стандартад нийцсэн, ноцтой асуудалгүй гэж үзэж байгаа ч чи шалгаж, нягталж үзээд багахан хэсэг нь стандартад нийцэхгүй байгааг олж мэдлээ. Чи энэ нийтлэлүүд дэх асуудлыг задлан шинжилгээ, нөхөрлөлөөр дамжуулан тайлбарлана; бүгд чиний санаануудыг үндэслэлтэй, зарчимд нийцсэн, өө хайсан биш, харин үнэхээр бодит асуудлууд бөгөөд засах ёстой гэж хүлээн зөвшөөрнө. Зарим нийтлэл хоосон, бодит туршлагаар олсон ойлголт дутмаг; зарим нийтлэл бодит туршлагаар олсон ойлголттой ч хангалттай бодитой илэрхийлэгдээгүй; зарим өгүүлэл нь Бурханы үгийг тохиромжгүй эш татсан, илүү тохиромжтой Бурханы үгийн хэсгийг сонгоогүйгээс үр дүн муутай; зарим өгүүлэл нь буруу үзэл бодолтой, гажууд ойлголттой, үнэний ойлголтын талаар нөхөрлөл дутмаг, уншигчдыг босгон байгуулахгүй, сөрөг байдал, буруу ойлголт амархан төрүүлэхүйц гэх мэт. Чи энэ бүх асуудлыг илрүүлж, нэвт харж чаддаг. Нөхөрлөлөөрөө дамжуулан чи тэдэнд зарчмыг эзэмшихэд нь тусалж, туршлагатай хүмүүсээр жинхэнэ туршлагын гэрчлэл бичүүлдэг. Хүмүүсийг босгон байгуулдаг, үнэ цэнтэй өгүүллүүдийг чи стандартад нийцсэн туршлагын гэрчлэл болгон сонгосноор Бурханы сонгосон хүмүүс тэдгээрийг унших үедээ босгон байгуулагддаг. Харин жинхэнэ туршлагаар олсон ойлголтгүй, эсвэл гажууд ойлголттой нийтлэлүүд хасагдана. Хэрвээ чи ингэж хийх юм бол нягтлан үзэж байгаа хэрэг биш гэж үү? Хэрвээ чи хэрэг явдлыг ялгах, ажил хийх ийм чадвартай бол хэв чанар чинь хангалттай биш гэж үү? Чи удирдагч, ажилчдын үүрэг хариуцлагыг биелүүлж байгаа бус уу? (Тийм.) Хэрвээ тэд ихэнх өгүүллийг боломжийн гэж бодоод, чамаар нягтлуулахаар авчирч, чи ч бас тэдгээрийн ихэнхийг сайн байна гэж үзсэн хэр нь үнэндээ зарим нь асуудалтай, дахин сонголт хийж, эмхэтгэж, асуудлыг засварлах хэрэгтэй байдаг ч чи тэдгээрийг нэвт харж чадалгүй, тэдгээрийг Дээрхэд өргөн барьж, Дээрх зарим нийтлэлийг стандартад нийцэхгүй гэж үзэн хасвал—энэ нь чи сайн нягтлан үзээгүй гэсэн үг биш гэж үү? Нэг талаас ажлыг шалгана гэдэг нь удирдагч, ажилчдын хэв чанарыг шалгадаг, нөгөө талаас үнэний талаарх ойлголтынх нь хэмжээг шалгадаг. Зарим хүн хэв чанар муутай, энэ талбарын үнэнийг ойлгодоггүй, асуудлыг нэвт харж чаддаггүй учраас нягтлан үзэж чаддаггүй. Тэд шалгалтыг зүгээр л ёс төдий хийж, яг юу шалгахаа мэддэггүй. Зарим хүн хангалттай хэв чанартай ч үнэний талаарх ойлголт нь өнгөц учраас асуудлыг олж харж чаддаг ч яаж шийдэхээ мэддэггүй. Энэ хүмүүст сайжрах боломж байсаар байгаа. Гэвч хэрвээ хүмүүс асуудлыг олж харж чаддаггүй бол тэдэнд ахиц дэвшил гарна гэж байхгүй.

Туршлагын гэрчлэлийн өгүүлэл бичих ажлыг хэрэгжүүлэхэд шалгалт хийх чухал алхам багтдаг бөгөөд энэ нь удирдагч, ажилчид үнэн-бодит байдалтай эсэхээс хамаардаг. Харьцангуй хэв чанар муутай, харьцангуй сул дорой удирдагч, ажилчдыг шалгахаас гадна, дундаж хэв чанартай хүмүүсийн тухай асууж тодруулж, ойлгох ёстой. Хэрвээ орчин нөхцөл тохиромжгүй байвал хэн нэгнийг илгээж нөхцөл байдлыг лавлуулан, ойлголт авч, нарийн тэмдэглэн авч болно. Хэрвээ орчин нөхцөл боломжтой бол биечлэн очиж, энэ ажлын зааварлагчтай харилцах нь хамгийн сайн; асуулт асууж, лавлаж, ажлын тодорхой нөхцөл байдлыг ойлгож, ажил хэр сайн хэрэгжиж байгааг хар. Товчхондоо, туршлагын гэрчлэлийн нийтлэл бичих ажлын зохицуулалтыг түгээсэн л бол энэ нь ганц хоёрхон сарын дотор дуусгаж болох зүйл биш. Энэ бол түр зуурын бус, харин удаан хугацааны ажил юм. Удирдагч, ажилчид ажлын зохицуулалтыг түгээсний дараах эхний нэг эсвэл хоёр сарын хугацаанд удирдамж, хяналтаар хангаж, шавдуулж, шалгалт хийгээд л болчихлоо гэж үзэх ёсгүй. Харин ч энэ ажлыг удаан хугацаанд тасралтгүй хянан дагах ёстой. Арай сул дорой чуулганы удирдагчдын хувьд биечлэн очиж, удирдамж өгөх хэрэгтэй. Ажлын зохицуулалтыг бие даан хэрэгжүүлж чаддаг чуулганы удирдагчид бас тогтмол шалгалт хийж, ажлын явцын талаар ойлголттой болж, гарч буй аливаа асуудлыг шийдвэрлэж байх ёстой. Энэ бол удирдагч, ажилчдын хариуцлага. Тиймээс ажил хийж байгаа удирдагч, ажилчдын хувьд нэг зүйл тодорхой байдаг: Тэдэнд сул зогсох цаг хэзээ ч байдаггүй. Зарим удирдагч, ажилчин байнга “Ажлын зохицуулалтыг түгээсэн, үүнийг хэрхэн хэрэгжүүлэх талаар би нөхөрлөсөн, миний ажил дууслаа, өөр хийх зүйл байхгүй. Тиймээс би бага зэрэг тохиромжтой ажил хийе, хоол хийж, зочдыг угтаж, ах эгч нарт дутагдаж байгаа хэрэглээний зүйлсийг нь худалдаж авах зэрэгт тусалъя” гэж боддог. Тэд ажлын зохицуулалтыг түгээсний дараа дэмий сууж, ажлаа хийж дуусгасан, өөр хийх зүйл байхгүй гэж боддог. Энэ нь тэд хэрхэн ажил хийж, тодорхой ажлуудыг хариуцахаа мэддэггүй болохыг харуулж байна. Үнэндээ Бурханы гэрийн янз бүрийн ажлын зохицуулалтыг түгээсэн л бол Дээрх зогсоо гээгүй л бол тэр ажил үргэлжлэх ёстой, дунд нь зогсоож болохгүй. Жишээ нь, туршлагын гэрчлэлийн өгүүлэл бичих ажил—Дээрх үүнийг зогсоо гэж шаардсан уу? Энэ ажлыг зогсоо гэсэн мэдэгдэл ирсэн үү? (Үгүй.) Тэгвэл удирдагч, ажилчид энэ ажлыг хэрхэн хэрэгжүүлэх ёстой вэ? Түр зуурын урам зоригт хөтлөгдөж болохгүй. Ажлын зохицуулалтыг анх түгээх үед чи маш урам зоригтой, идэвх санаачилгатай, энэ ажлыг хийх эрмэлзэлтэй байдаг. Гэсэн ч хэсэг хугацаа өнгөрсний дараа хэрэв Дээрх энэ ажлын зохицуулалтыг шавдуулахгүй, шинэ зааварчилгаа түгээхгүй, эсвэл нэмэлт чиглэл өгөхгүй байвал чи Дээрх ямар нэг шинэ зүйл зохицуулаагүй тул энэ ажлыг үл тоож болно гэж бодож магадгүй. Энэ бол хүлээн зөвшөөршгүй зүйл; хариуцлагаа цалгардуулж буй хэрэг. Энэ ажил хэр удаан хэрэгжсэн, тэр хугацаанд Дээрх энэ ажлыг асууж лавлаж, шавдуулж, онцолсон эсэх нь хамаагүй, энэ ажлыг чамд даалгасан л бол чи үүнийг хариуцаж, тасралтгүй хийж, сайн хэрэгжүүлэх ёстой. “Тасралтгүй” гэдэг нь юу гэсэн үг вэ? Энэ нь Дээрх энэ ажлыг зогсоо гэж хэлээгүй л бол удирдагч, ажилчид энэ ажлыг тасралтгүй, байнгын удирдамж, хяналтаар хангаж, шавдуулж, шалгаж, хянан дагах ёстой гэсэн үг. Огцорч эсвэл чөлөөлөгдөөгүй, албан тушаалдаа байгаа л бол удирдагч эсвэл ажилчны хувиар чи энэ ажлыг сайн хийх ёстой. Энэ бас чиний тасралтгүй хэрэгжүүлж, хянан дагах ёстой ажил юм. Үүнийг хэрхэн хэрэгжүүлэх ёстой вэ? Чуулганд очих бүрдээ энэ ажлыг хариуцсан, орон нутгийн удирдагчид болон зааварлагчаас “Энэ хугацаанд гэрчлэлийн өгүүлэл хэр явагдаж байна? Харьцангуй сэтгэл хөдөлгөхөөр, сайн гэрчлэлийн өгүүлэл байна уу? Онцгой туршлагатай өгүүлэл байгаа юу?” гэж асуух ёстой. Хэрэв тэд байгаа гэвэл чи тэдгээр өгүүлэлтэй танилцах ёстой. Хэрэв тэдгээр нь үнэхээр бодит туршлага агуулсан, хүмүүсийг үнэхээр босгон байгуулдаг бол хурдхан өргөн барих ёстой. Чуулганд очих бүрдээ юун түрүүнд энэ хэргийн талаар асуух ёстой. Энэ бол чиний хэрэгжүүлэх ёстой тодорхой ажил, зайлсхийж болохгүй үүрэг даалгавар—энэ бол чиний хариуцлага. Дээрх энэ хэргийг шавдуулсан, эсвэл асууж лавласан эсэхээс үл хамааран энэ ажил чиний хийх ёстой зүйлд багтана. Ах эгч нар үүргээ гүйцэтгээд завгүй, гэрчлэлийн өгүүлэл бичих цаггүй байгаа бол чи тэднийг шавдуулж, “Сайн гэрчлэлийн өгүүлэл бичих нь Бурханы сонгосон хүмүүсийн амь-оролтод маш тустай, энэ нь бас чухал үүрэг” гэж хэлэх ёстой. Гэвч зарим удирдагч: “Ах эгч нарт бүх туршлагаа биччихсэн, дахиад бичих юмгүй санагдаж байна” гэж хэлдэг. Ингэж хэлэх нь зөв үү? Үнэндээ олон нарийн ширийн туршлагыг хүмүүс анзааралгүй орхигдуулдаг. Бусдын бичсэн туршлагын гэрчлэлийг унших үедээ л өөрсдөд нь ч бас ижил төстэй туршлага байсныг санадаг. Тиймээс туршлагын гэрчлэлийн нийтлэл бичихдээ сайтар бодож, тунгаах шаардлагатай. Бичвэл зохистой туршлагаар олсон олон ойлголт байдаг. Ямар ч бичих цаг зав байхгүй гэдэг нь үндэслэлтэй шалтгаан мөн үү? Энэ бол хүмүүсийн биелүүлэх ёстой үүрэг. Тэд хэчнээн завгүй байсан ч цаг гарган бичих ёстой. Хэрэв тэд гэрчлэлийн нийтлэл хэрхэн бичихээ мэдэхгүй бол өөр хэн нэгэнд хэлж өгч, найруулгын засвар хийлгээд, тэгснээрээ сайн нийтлэл гаргах ёстой. Ийм маягаар шавдуулж, чиглүүлснээр чинь дамжуулан өөр нэг сайн туршлагын гэрчлэлийн нийтлэл бичигдэнэ. Чи энэ өгүүлэл хэр олон хүнийг босгон байгуулж чадахыг мэдэх үү? Хэр олон хүн үүнээс тусламж авч, ашиг тус хүртэж чадах вэ? Хэрвээ чи хяналт тавьж, чиглэл өгөхгүй, орон нутгийн чуулганы удирдагчид ч бас ачааны мэдрэмжгүй, ах эгч нарыг бүх туршлагын гэрчлэлээ биччихсэн, дахиад бичих нийтлэл байхгүй гэж боддог бол ийм сайн туршлагын гэрчлэлийн нийтлэл төрөхгүй. Заримдаа чамайг чуулганд очих үед зарим ах эгч чамтай ярилцаж, “Би амьдралдаа элдэв янзын бэрхшээл зовлон туулсан. Бурханд итгэснийхээ дараа ч бас маш их хавчлага амссан. Замын алхам бүрд Бурхан намайг удирдаж байлаа. Би Бурханы гайхамшигт үйлсийг харж, бүх зүйл Бурханы урьдчилан тогтоосноор болдог, Бурхан үнэхээр бүх зүйлийг захирдаг гэдгийг ухаарсан—энэ үнэхээр үнэн!” гэж хэлнэ. Тэд чамд туршлагаа ярьсны дараа чи тэднээс үүнийгээ нийтлэл болгон бичсэн эсэхийг асуухад тэд: “Үгүй ээ, би боловсролын түвшин багатай, бичиж чадахгүй. Үүнээс гадна, бусад хүн энэ туршлагыг үнэ цэнгүй гэдэг” гэж хэллээ. Чи тэдэнд “Ийм гайхамшигтай туршлага яаж үнэ цэнгүй байж болох юм бэ? Туршлагын алхам бүрийнхээ дараа чи Бурханы дээд эрх, Бурханы удирдлага, Бурханы урьдчилан тогтоосныг гүн гүнзгий мэдэрсэн. Үүнээс илүү үнэ цэнтэй туршлага гэж юу байх вэ? Ийм туршлагыг заавал бичих ёстой, орхигдуулж болохгүй” гэж хэлнэ. Тэгээд чи илүү боловсролтой ах эгч нарыг хурдан зохицуулж, тэдэнд туслуулан найруулгын засвар хийлгэн бичүүлнэ. Гурван өдрийн дотор сайн, гоц гойд гэрчлэлийн нийтлэл бичигдэж, дараа нь туршлагын гэрчлэлийн видео болно. Үүнийг үзсэн хүн бүр: “Гол дүрийн туршлага үнэхээр гайхалтай юм! Үзэхэд маш их босгон байгуулахуйц юм! Бурхан бүх зүйлийг захирдаг гэдгийг энэ үнэхээр харуулж байна—яг л ийм байдаг! Одоо бүр ч илүү батлагдлаа, Бурханд итгэх итгэл маань нэмэгдлээ” гэж хэлдэг. Зарим нь “Энэ туршлагын гэрчлэлийн нийтлэл үнэхээр бодит байдлаар бичигдэж, сэтгэл хөдөлгөж байна. Үүнийг кино болговол бүр ч сайхан байх!” гэцгээнэ. Олон ах эгч үүнийг хурдан кино болоосой гэж тэсэн ядан хүлээнэ. Тэгэхээр удирдагч, ажилчид чуулганы ажилд хариуцлагатай, үнэнч хандсан учраас энгийн нэгэн яриа сайн нийтлэл, киноны сайн материал болж чадсан байна. Энэ бол Бурханы дээд эрх, урьдчилан тогтоолтыг гэрчлэх хамгийн шилдэг гэрчлэл, хамгийн шилдэг сэдэв юм. Ийм түүхүүд маш олон хүний итгэлийг нэмэгдүүлж, мөн олон хүнийг босгон байгуулж чадна! Ийм маягаар ажил хийдэг удирдагч, ажилчдыг чи юу гэж бодож байна? Тэд ажилдаа ямар нэг ёс журамд баригддаггүй. Хаа ч явсан тэд асууж, лавлаж, ах эгч нартай харилцаж, өөрсдийгөө дөвийлгөхгүйгээр тэдний дунд нэгддэг. Тэд зүрх сэтгэлдээ ачааны мэдрэмжтэй байдаг төдийгүй бас хариуцлагын мэдрэмж өндөртэй. Ингэж тууштай хийснээр тэд аяндаа үр дүнд хүрдэг. Үүнийг Бурхан дурсан санах бус уу? Эдгээр нь сайн үйл биш гэж үү? Надад хэл дээ, энэ жаахан ажлыг хийх нь хүнд хэцүү юү? Зовох шаардлагатай юу? Энэ сэлэмний үзүүртэй уулыг давж, галт далай руу орохыг шаарддаг уу? Үгүй. Энэ хэцүү биш. Зүгээр л зүрх сэтгэлээ зориулахыг шаарддаг. Энэ ажил зүрх сэтгэлд чинь байгаа болохоор чи хаа ч явсан “Ажил хэр явж байна? Энэ хугацаанд ямар нэг сайн гэрчлэлийн нийтлэл гарсан уу? Туршлагатай мөртөө нийтлэл бичээгүй ах эгч нарыг туршлагаа ярихад нь хэрхэн залж чиглүүлэхээ та нар мэдэх үү? Өөрсдийгөө илэрхийлэхэд нь яаж тусалж, бичихэд нь яаж залж чиглүүлэхээ мэдэж байгаа юу?” гэж асууж лавлана. Чи хаа ч явсан энэ явдлын талаар нөхөрлөж, энэ ажилтай холбоотой зүйлсийг хийж, энэ ажилтай холбоотой үгийг ярьж байх ёстой. Ийм маягаар хэрэгжүүлэх нь удирдагч, ажилчдын ажлыг илүү арвин болгодоггүй гэж үү? Хийх ажилгүй зүгээр суух нөхцөл байдал байж болох уу? (Үгүй.) Ийм маягаар ажиллаж байгаа удирдагч, ажилчид ядарч, эсвэл туйлдаж үхэх үү? (Үгүй.) Тэд ядарч, туйлдаж үхэхгүй, ажилд үр дүн гарч, Бурхан үүнийг дурсан санана. Чи ийм маягаар ажиллавал олон хүн сургамж авч, ах эгч нар туршлагын гэрчлэлийн нийтлэл бичих нь үнэ цэнтэй, утга учиртай гэдгийг мэдэрнэ. Өмнө нь тэд туршлагаа үнэ цэнгүй гэж боддог байсан ч чиний удирдамжаар дамжуулан туршлагын гэрчлэлийн нийтлэл хэрхэн бичихийг тэд ойлгосон. Энэ нь тэдний амь оролтод ч ашиг тустай. Ийм маягаар ажиллах үедээ л чи удирдагч, ажилчдын хариуцлагыг биелүүлж байгаа юм.

Удирдагч, ажилчид ажлыг хэрхэн шалгах ёстой тухай нөхөрлөснөөр та нар ажлыг яаж шалгахыг сурч авсан уу? Ажил шалгана гэдэг нь өө сэв эрэх юм уу өндөгнөөс өө хайх явдал биш, харин ажил хэрхэн хийгдсэнийг, зохицуулалт хийгдсэн эсэх, ажлыг хариуцаж байгаа хүн байгаа эсэх, ажил хэрхэн урагшилж байгаа, ахиц нь ямар байгаа, саадгүй явж байгаа эсэх, ажил зарчмын дагуу хийгдэж байгаа эсэх, үр дүнд хүрч байгаа эсэх зэргийг харах явдал юм. Үүний зэрэгцээ ажлын үр нөлөөг ажиглаж, нягтлан үзэж, үнэлээд, үүнээсээ ажлыг хэрэгжүүлэх илүү сайн, илүү тохиромжтой арга замыг олох хэрэгтэй. Туршлагын гэрчлэлийн нийтлэл бичих гэх мэт ажлын зохицуулалтын тухайд, Дээрх зогсоо гэж хэлээгүй л бол энэ ажлыг тасралтгүй хянан дагаж, хэрэгжүүлэх хэрэгтэй бөгөөд энэ нь Бурханы сонгосон хүмүүсийн амь-оролтод ашиг тустай. Хэрвээ зарим хүн туршлагын гэрчлэл аль хэдийн хангалттай байгаа, Бурханы сонгосон хүмүүс бүгдийг нь уншиж барахгүй гэж бодож байвал энэ ажлыг зогсоож болох уу? Зогсоож болохгүй. Туршлагын гэрчлэл хэдий чинээ олон байна, төдий чинээ сайн; хэдий чинээ олон байна, төдий чинээ арвин байна—энэ нь Бурханы сонгосон хүмүүсийг үнэн-бодит байдалд ороход хамгийн их тусалдаг. Зарим шинэ итгэгч эдгээр туршлагын гэрчлэлийг уншсаныхаа дараа Бурханы ажлыг хэрхэн туулж мэдрэхээ мэддэг болно. Хэсэг хугацаанд туулж, үр дүнд хүрснийхээ дараа тэд аяндаа туршлагын гэрчлэлийн нийтлэл бичиж чаддаг болно. Гүехэн туршлагатай зарим хүн харьцангуй гүнзгий тэр туршлагын гэрчлэлүүдийг уншаад мөн л босгон байгуулагдаж чадах ба илүү гүнзгий туршлагатай болж, илүү сайн гэрчлэлийн нийтлэл бичиж чадна. Эдгээр гэрчлэл нь шашны хүмүүс болон Бурханы гэр дэх Бурханы сонгосон хүмүүсийн аль алинд нь ашиг тустай. Тиймээс туршлагын гэрчлэлийн нийтлэл бичих ажлыг хэзээ ч зогсоож болохгүй. Удирдагч, ажилчид энэ ажлыг тасралтгүй хянан дагах ёстой бөгөөд ямар ч шалтаг, шалтгаанаар зогсоох ёсгүй. Энэ бол чуулганы чухал ажил юм. Удирдагч, ажилчид туршлагын гэрчлэлийн нийтлэл бичихэд манлайлах ёстой. Энэ хэрэгжүүлэлт нь тэд үнэн-бодит байдалтай эсэхийг хамгийн сайн илчилдэг. Хэрвээ тэд туршлагын гэрчлэлийн нийтлэл бичиж чадахгүй бол удирдагч, ажилчны хувиар стандартад нийцэхгүй, бодитой ажил хийж чадахгүй; тэднийг чөлөөлж, таягдан хаях ёстой. Энэ ажлыг сайн хийснийхээ дараа удирдагч, ажилчид янз бүрийн чуулганаар тасралтгүй явж, ажлын ахицын талаар асууж лавлах хэрэгтэй. Тэд асуулт асууж, ажлын талаар мэдэж авч болно: “Танай чуулган дахь харьцангуй чин сэтгэлээсээ эрэлхийлдэг хэдэн ах, эгч бүгдээрээ зарим нэг туршлагатай—тэд гэрчлэлийн нийтлэл бичиж чадах уу?” Тэд бас үнэн замыг дөнгөж хүлээн авсан хүмүүсээс үнэн замыг хэрхэн судалж, хүлээн авсныг нь, энэ талаарх сэтгэгдлээ бичиж чадах эсэхийг нь асуух ёстой. Удирдагч, ажилчид энэ ажлын талаар тасралтгүй асууж, мэдэж авч, хянан дагаж, хэрэгжүүлэх хэрэгтэй төдийгүй хэрэгжүүлэлт хэр сайн явагдаж байгааг шалгах хэрэгтэй: “Энэ хугацаанд та нар энэ ажлыг хийх хүмүүсийг зохицуулсан уу? Туршлагын гэрчлэлийн хэдэн нийтлэл бичигдсэн бэ? Хэд нь стандартад нийцэж байна? Стандартад нийцсэн нийтлэлийн эзлэх хувь хэд байна?” Зааварлагч: “Сүүлийн нөхөрлөлөөс хойш манай чуулганд туршлагын гэрчлэлийн зарим нийтлэл аль хэдийн бичигдэж, стандартад нийцсэн цөөн хэдэн нийтлэлийг илгээсэн. Бид энэ ажлыг тасралтгүй хийж байгаа” гэж хариулна. Энэ нь зүгээр; чи энэ ажлыг сайн хийжээ гэсэн үг. Үүнийг бодоод үзвэл, чуулган жинхэнэ туршлагын гэрчлэлийн нийтлэл гаргаж чадах эсэх болон удирдагч, ажилчдын үүрэг ролийн хооронд шууд хамаарал байна уу? Нэг талаар, чи ажлын энэ талын тухай тасралтгүй нөхөрлөх хэрэгтэй; нөгөө талаар, чи үлгэр дуурайл үзүүлэн удирдаж, ажлын талаар тасралтгүй асууж лавлаж, ажилд оролцож, ажлыг хянан дагах хэрэгтэй. Хэсэг хугацаанд хянан дагаад, энэ чуулганаас явсныхаа дараа чи сүүлд нь буцан ирж, хэрэгжилтийг нь шалгах ёстой. Энэ нь удирдагч, ажилчдын хийх ёстой зүйл биш гэж үү? Энэ бол удирдагч, ажилчдын үүрэг хариуцлага юм.

Бурханы гэрээс гаргасан ажлын зохицуулалт бүрийг удирдагч, ажилчид нухацтай авч үзэж, нухацтай хэрэгжүүлэх ёстой. Чи хийсэн бүх ажлаа харьцуулж, шалгахын тулд ажлын зохицуулалтыг байнга ашиглах хэрэгтэй. Мөн энэ хугацаанд ямар ажлыг сайн хийгээгүй, эсвэл зүй ёсоор хэрэгжүүлээгүйгээ шинжилж, эргэцүүлэх ёстой. Ажлын зохицуулалтаар хуваарилагдсан болон шаардагдсан ямар нэг ажлыг цалгардуулсан бол чи даруй нөхөж, энэ талаар асууж лавлах ёстой. Хэрвээ чи тодорхой нэг ажилд завгүй байгаад, цаг гаргаж чадахгүй бол сайн хийгдээгүй байгаа ажлыг шалгаж, хянан дагахыг бусдад даатгаж болно. Зүгээр л тушаал өгч, ажлыг даалгаж, зохицуулсныхаа дараа ажил дууссан гэж бодоод, зүгээр сууж болохгүй. Удирдагчийн хувьд чи ганцхан ажлыг бус, бүх ажлыг хариуцдаг. Хэрвээ чи тодорхой нэг ажил онцгой чухал гэж үзвэл тэр ажилд хяналт тавьж болох ч бусад ажлыг шалгаж, зааварчилж, хянан дагах цаг гаргах хэрэгтэй. Хэрвээ чи ганцхан ажлыг сайн хийсэндээ сэтгэл ханаад, бүх юм дууссан гэж үзэн, бусад ажлыг өөр хүмүүст даалгачхаад, тэдгээрт санаа тавихгүй, асуухгүй бол энэ нь хариуцлагагүй зан авир бөгөөд хариуцлагаа цалгардуулсан хэрэг юм. Хэрвээ чи удирдагч мөн бол хэдэн ажил хариуцаж байгаа чинь хамаагүй, тэдгээрийн талаар байнга асуулт асууж, лавлахын зэрэгцээ тэдгээрийг шалгаж, асуудал гармагц даруй шийдвэрлэх нь чиний хариуцлага юм. Энэ бол чиний ажил. Тиймээс чи бүсийн удирдагч, дүүргийн удирдагч, чуулганы удирдагч, эсвэл ямар нэг багийн удирдагч, зааварлагчийн аль нь ч бай, хариуцлагынхаа цар хүрээг мэдсэнийхээ дараа бодитой ажил хийж байгаа эсэхээ, удирдагч юм уу ажилчны биелүүлэх учиртай хариуцлагыг биелүүлсэн эсэхээ, түүнчлэн чамд даалгасан хэдэн ажлаас алийг нь хийгээгүй, алийг нь хийхийг хүсэхгүй байгаа, аль нь муу үр дүнд хүрсэн, алиных нь зарчмыг ухаарч чадаагүйгээ байнга шинжлэх ёстой. Эдгээр нь бүгд чиний байнга шинжлэх ёстой зүйлс юм. Үүний зэрэгцээ чи бусад хүнтэй нөхөрлөж, асуулт асууж сурах ёстой бөгөөд Бурханы үг болон ажлын зохицуулалтаас хэрэгжүүлэлтийн төлөвлөгөө, зарчим, замыг олж тогтоож сурах ёстой. Захиргаа, боловсон хүчин, эсвэл чуулганы амьдралтай холбоотой ч бай, эсвэл өөр ямар нэг төрлийн мэргэжлийн ажилтай холбоотой ч бай, аливаа ажлын зохицуулалт нь удирдагч, ажилчдын үүрэг хариуцлагыг хөндөж байвал энэ нь удирдагч, ажилчдын биелүүлэх учиртай хариуцлага мөн бөгөөд удирдагч, ажилчдын хариуцлагын хүрээнд багтана—эдгээр нь чиний анхаарах ёстой ажил юм. Мэдээж нөхцөл байдалд үндэслэн эрэмбэ дараалал тогтоох ёстой; ямар ч ажил хоцрогдох ёсгүй. Зарим удирдагч, ажилчин: “Би гурван толгой, зургаан гартай биш шүү дээ. Ажлын зохицуулалтад маш олон ажил байна; хэрвээ надад бүгдийг нь хариуцуулбал би яагаад ч амжихгүй” гэж хэлдэг. Хэрвээ чиний биечлэн оролцож чадахгүй зарим ажил байгаа бол чи тэрийг хийлгэхээр өөр хэн нэгнийг зохицуулсан уу? Ийм зохицуулалт хийснийхээ дараа хянан дагаж, асууж лавласан уу? Чи тэдний ажлыг нягтлан шалгасан уу? Чамд асууж лавлаж, нягтлан шалгах цаг зав байсан л биз дээ? Чамд гарцаагүй байсан! Зарим удирдагч, ажилчин: “Би нэг дор нэг л ажил хийж чадна. Хэрвээ надаар нягтлан шалгуулах гэж байгаа бол би нэг удаад нэг л ажлыг нягтлан шалгаж чадна; үүнээс илүүг хийх боломжгүй” гэж хэлдэг. Хэрвээ тийм бол чи арчаагүй, туйлын муу хэв чанартай, ажлын чадамжгүй, удирдагч юм уу ажилчин байхад тохирохгүй бөгөөд огцрох ёстой. Зүгээр л өөртөө тохирсон ажил хий—хэв чанар чинь ажил хийхэд хэтэрхий муу байгаагаас болж чуулганы ажил болон Бурханы сонгосон хүмүүсийн амийн өсөлтийг бүү саатуул; хэрвээ чамд ийм эрүүл ухаан байхгүй бол чи аминч, олиггүй юм. Хэрвээ чи жирийн хэв чанартай ч Бурханы санаа зорилгыг харгалзан үзэж чаддаг, дадлагажих хүсэлтэй, ажлыг сайн хийж чадах эсэхдээ итгэлгүй байгаа бол ажил дээр чамтай хамтран ажиллах сайн хэв чанартай хоёр хүнийг эрж хайх ёстой. Энэ нь сайн арга бөгөөд эрүүл ухаантайд тооцогдоно. Хэрвээ хэв чанар чинь хэтэрхий муу, чи энэ ажлыг хариуцаж үнэхээр чадахгүй мөртөө энэ байр суурийг эзэлж, ашиг тусыг нь эдлэхийг хүссээр байвал чи аминч, олиггүй хүн юм. Удирдагч, ажилчид мөс чанар, эрүүл ухаантай байх ёстой—энэ нь хамгийн чухал. Ийм хүн чанар ч байхгүй бол тэд удирдагч юм уу ажилчин байж яавч чадахгүй, жаахан ажил хийлээ ч гэсэн Бурханы сонгосон хүмүүсийг хорлож, чуулганы ажлыг аюулд оруулдаг хуурамч удирдагч л байх болно. Удирдагч, ажилчид Бурханы санаа зорилгыг бодолцох ёстой; тэд дарангуйлж, бүхнийг гардан хийж яавч болохгүй, тэгвэл эцэстээ ямар ч ажлыг сайн хийхгүй, чуулганы бүх ажлыг болон Бурханы сонгосон хүмүүсийн амь-оролтыг саатуулна. Энэ нь асар том гэм буруу байх биш үү? Тиймээс хэтэрхий муу хэв чанартай хүмүүс яавч удирдагч, ажилчин байж болохгүй. Бурханаас эмээдэг сэтгэлгүй, Бурханы санаа зорилгыг бодолцож чаддаггүй хүмүүс удирдагч, ажилчин болж бүр ч болохгүй; тэдэнд ямар ч ажил хариуцуулж болохгүй. Удирдагч, ажилчны хувиар өөрийгөө мэддэг байх нь чухал. Хэрвээ чи бодитой ажил хийж чаддаггүй ч бүхнийг гардан хийхийг хүсдэг, байр суурийн ашиг тусыг эдлэх дуртай бол энэ нь жинхэнэ хуурамч удирдагч бөгөөд чамайг чөлөөлж, таягдан хаях ёстой.

Бурханы гэрийн ажлын зохицуулалттай холбоотойгоор удирдагч, ажилчдын биелүүлэх ёстой үүрэг хариуцлагыг нөхөрлөсний дараа та нар ажлын зохицуулалтад хэрхэн хандаж, хэрхэн хэрэгжүүлэх талаар замтай болсон уу? (Тийм.) Ямар нэг бэрхшээл байна уу? Бидний нөхөрлөсөн удирдагч, ажилчдын үүрэг хариуцлагад багтах янз бүрийн ажлын дотроос зарим хүн нэг, хоёр талд л анхаарлаа төвлөрүүлж магадгүй бол зарим нь нэг, хоёр талыг ч биелүүлж чадахгүй байж магадгүй. Ажлын нэг, хоёр талд анхаарлаа хандуулж чаддаг удирдагч, ажилчдын хувьд, хэрвээ хэв чанар нь хангалттай бол, ажлын бусад талыг хянан дагаж сурч чадвал тэд үндсэндээ стандартад нийцнэ. Гэвч хэрвээ тэд хоосон сургаал номлож, цуглаан хийх түвшинд л байдаг ч тодорхой ажил хийж чадахгүй, тодорхой ажлыг шалгаж, хянан дагахад оролцохыг шаардах үед санаа зовж, дагах төлөвлөгөөгүй, алхамгүй, замгүй, юу хийхээ мэдэхгүй байдаг бол энэ нь хэв чанар муутайг илтгэнэ. Хэв чанар муутай хүмүүс ажлын зохицуулалтыг хэрэгжүүлж чадах уу? (Үгүй.) Ийм удирдагч, ажилчид стандартад нийцэхгүй. Та нар ийм удирдагч, ажилчдад ямар арга хэмжээ авах ёстой вэ? Тэдэнд “Ажлын зохицуулалт гарчихсан, ямар ажил хийх, ямар зарчим баримтлахыг бид тодорхой ойлгож байхад чи юу хийхээ мэдэхгүй, дагах замгүй байна. Тэгсэн мөртөө ичгүүр сонжуургүйгээр бидэнд нөхөрлөж, номлол айлдана гэнэ ээ. Чи даруйхан огцрох ёстой! Чи удирдагч, ажилчин байхад тэнцэхгүй, энэ хариуцлагыг биелүүлж чадахгүй. Чадвартай хүнд нь хурдан шилжүүлж өг! Энд уриа лоозон хашхирахаа боль, хэн ч сонсохыг хүсэхгүй байна!” гэж хэл. Ингэж шийдвэрлэх нь тохиромжтой юу? (Тийм.) Ажил хийж чадахгүй бол сохроор уриа лоозон хашхираад яах юм бэ! Ажлын зохицуулалт дээрх үгийг хэн ч уншиж чадна; хэн ч хоосон сургаал ярьж чадна—гагцхүү чи үүнийг яг яаж хийх вэ гэдэгт л гол учир нь байгаа юм. Хэрвээ чи үүнийг хийж чадахгүй бол удирдагч, ажилчин байхад тохирохгүй. Ямар ч ажил нэг дээр нэмэх нь нэг тэнцүү хоёр гэдэг шиг энгийн байдаггүй. Ажил болгон удирдагч, ажилчдаас тодорхой нөхцөл байдалд үндэслэн зарчмын цар хүрээнд хэрэгжилтийн тодорхой төлөвлөгөө гаргахыг шаарддаг. Үүний зэрэгцээ тэд ажлыг зүй ёсоор хэрэгжүүлж, ажлын зохицуулалтын шаардлагыг бүрэн хангаж, үр өгөөжөө өгч, үр дүнд хүртэл нь хэрхэн хяналт тавьж, шалгаж, хянан дагахаа мэддэг байх ёстой. Тэгж байж л тэд удирдагч, ажилчдын хариуцлагыг биелүүлнэ; тэгж байж л тэд удирдагч, ажилчдын хувиар стандартад нийцнэ.

Ажлын зохицуулалтад хандах хуурамч удирдагчдын хандлага ба илрэл

Ажлын зохицуулалтын тухайд удирдагч, ажилчдын үүрэг хариуцлага юу болох талаар бид сая нөхөрлөлөө. Дараа нь бид хуурамч удирдагчдад ямар илрэл байдаг талаар нөхөрлөнө. Та нартай таарч байсан хуурамч удирдагчид ажлын зохицуулалтад ямар хандлагаар ханддаг вэ? Тэд ямар үйлдэл, илрэл гаргадаг вэ? Хуурамч удирдагчид юу хийх ёстойг, Дээрхийн тодорхой шаардлага, ажлын тодорхой төсөл юу болохыг ажлын зохицуулалтын үгээс ихэвчлэн ойлгодог ч үүнийг хоосон сургаалын хувьд л ойлгодог. Тэд ажлын зохицуулалтыг хэрэгжүүлэх тодорхой зарчим, стандарт, хэрэгжүүлэлтийн замыг ойлгодоггүй, тодорхой хардаггүй хэвээр байдаг. Ажлын зохицуулалтыг хүлээн авсныхаа дараа тэд бас хэлбэрдэж, ажлыг хэрхэн хийх, ажлын зохицуулалтыг хэрхэн тарааж, хэрэгжүүлэх талаар нөхөрлөдөг. Гэвч тэд хэчнээн их нөхөрлөлөө ч энэ нь ажлын зохицуулалтын талаарх үгчилсэн, онолын ойлголт төдий байдаг. Ажлын зохицуулалтыг яг хэрхэн хэрэгжүүлэх, ямар үр дүнд хүрч болох, түүнчлэн уг ажлыг хийлгэхээр тодорхой хүмүүсийг сонгох юм уу хэрэгжүүлэх тодорхой төлөвлөгөө сонговол хэрэгжилт хэр үр дүнтэй байх, эсвэл ажлын зохицуулалтаар шаардагдсан зорилго, үр дүнд хүрч чадах эсэх талаар тэд мэддэггүй, тодорхой ойлголтгүй байдаг. Хуурамч удирдагчид ажлын зохицуулалтыг хэрэгжүүлэхдээ ихэвчлэн цуглаан хийж, жаахан бичиг үсэг, хоосон сургаал номлож, ажил хуваарилж, Бурханы хэдэн шаардлагыг дурдаад, дараа нь хүн бүрээр шийдэмгий байдлыг нь илэрхийлүүлдэг. Тэд үүнийгээ ажлаа хийж байна гэж үздэг. Тэд ажил хуваарилж, хариуцах хүнийг томилж, Бурханы гэрийн шаардсан үр дүнг дурдсан л бол хариуцлагаа биелүүлсэн гэж үздэг. Тэгээд ажлыг хийж дуусгасан мэт, сэтгэл нь бүрэн амардаг. Ажлыг хэзээ шалгах, ажилд ямар асуудал, бэрхшээл гарч болзошгүй, ямар асуудлыг доорх хүмүүс шийдвэрлэж чадах, алийг нь чадахгүйг тэд огт мэддэггүй. Мөн аль чухал ажлыг хянан дагаж, удирдамжаар хангах ёстойг мэддэггүй. Жишээ нь, хяналт тавих, шавдуулах, шалгах гэх мэт чухал алхмууд хуурамч удирдагчдын санаанд хэзээ ч ордоггүй. Харьцангуй мөс чанартай, ажил хийхгүйгээр хоол идэхийг хүсдэггүй, арай дээр хуурамч удирдагчид өөрсдийгөө ямар нэг ажил хийх ёстой гэж боддог. Тэд чуулганд очиж, ах, эгч нараас ямар нэг асуудал байгаа эсэхийг асуудаг. Хэн нэгэн тэдэнд “Ах, эгч нар бид хамт байхдаа байнга маргалддаг. Санал зөрөлдөх үедээ бид эцэс төгсгөлгүй маргаж, түргэн ууртай зан гаргадаг” гэж хэлдэг. Хуурамч удирдагчид: “Энийг шийдвэрлэхэд амархан” гэж хэлээд, цуглаан хийж, “Хүмүүс хүлээцтэй, тэвчээртэй байж сурах ёстой; хүмүүс даруу байж, биеэ тоохгүй, дуулгавартай байж сурах ёстой. Энэ бол Бурханы санаа зорилго юм. Завхарсан зан чанар харуулсан хэн боловч өөрийгөө эргэцүүлж, засалт хүлээн авах ёстой болохоос завхарсан зан чанараараа амьдарч болохгүй” гэж нөхөрлөдөг. Энэ бүх хоосон сургаалыг нөхөрлөснийхөө дараа тэд: “Үлдсэн асуудлыг та нар өөрсдөө шийдвэрлэж чадна. Би мэргэжлийн асуудалд тийм ч чадварлаг биш. Ямартай ч би та нарт зориулж энэ цуглааныг хийлээ; та нар ажлыг зөв гэж үзсэнээрээ л хий. Гол, чухал зүйл бол үүргээ үнэнчээр гүйцэтгэж, өөрийнхөө санаа бодолтой зууралдахгүй байх явдал юм” гэдэг. Үүнийг сонссоныхоо дараа хүмүүс тунгаан бодож, “Бидний асуудал бол зөвхөн завхрал, түргэн уур, аминч хүслээ харуулж байгаа явдал биш, харин мэргэжлийн зарим асуудлын талаар эргэлзэж, тодорхой ойлгохгүй байгаа, зарчмын дагуу хэрхэн үйлдэхээ мэдэхгүй байгаа явдал юм. Энэ асуудал шийдвэрлэгдээгүй шүү дээ!” гэцгээдэг. Хуурамч удирдагчид: “Бурханы үгийг илүү их унш. Харуулдаг завхарсан зан чанар чинь шийдвэрлэгдмэгц эдгээр асуудал ч бас шийдвэрлэгдэнэ” гэж хариулдаг. Хуурамч удирдагчдын хамгийн гаргууд хийдэг ажил бол хоосон сургаал номлож, уриа лоозон хашхирах явдал юм. Тэд ажил дээр байнга гарч болзошгүй асуудлуудыг урьдаас хардаггүй. Хэн нэгэн асуудал дэвшүүлэх үед тэдэнд байдаг ганцхан шийдэл нь зарим бичиг үсэг, хоосон сургаалаар тайлбарлаж, дараа нь ятгалга юм уу зөвлөгөө өгөөд, үүнийгээ болсон гэж үзэх явдал юм. Тэд ямар ч тодорхой төлөвлөгөө гаргаж чаддаггүй, зөв удирдамж, тусламжаар хангаж чаддаггүй. Хуурамч удирдагчдын ажил энгийн, амархан биш гэж үү? Тэд хаашаа ч явсан зүгээр л номлож, голчлон хоосон сургаал ярьж, уриа лоозон хашхирахад анхаарлаа төвлөрүүлдэг. Удирдагч, ажилчдын дунд ийм байдал нэлээд түгээмэл байдаг биш үү? Тэд тодорхой ажлыг хэрэгжүүлж чаддаггүй, гарсан ажлын зохицуулалтыг хэрхэн гүйцэтгэх, хэрэгжүүлэх, хянан дагахаа мэддэггүй. Тэд ажлын үүрэг хариуцлага нь юу болохыг эсвэл ямар ажил гүйцэтгэх ёстойгоо мэддэггүй. Тодорхой ажил хий гэж шаардах үед тэд зүгээр л уриа лоозон хашхирдаг. Хэн нэгэн асуудал дэвшүүлэх үед тэд үүнийг номлож эхлэх боломж болгон ашигладаг. Өөрсдийнх нь шийдвэрлэж чадахааргүй чухал асуудал хөндөгдвөл тэд хүмүүсийг засах, зэмлэх аргад шилждэг. Тэдэнд өөр шийдэл байхгүй бөгөөд ажил дээр гардаг асуудал, гажуудлыг огт шийдвэрлэж чаддаггүй. Энэ бол хуурамч удирдагчдын гол онцлог юм. Бас зарим удирдагч, ажилчнаас ингэж шаардсан: ажлын зохицуулалтыг хэрэгжүүлж, ажил хийгдэж байх үед ямар бэрхшээл гарч байгааг шалга—бэрхшээлийг шийдвэрлэж чадвал даруй шийдвэрлэх ёстой; хэрвээ чадахгүй бол зарим асуултыг цуглуулаад дээрээс эрж хайж, Дээрхээр тэрийгээ шийдвэрлүүл. Тэгэхэд юу болдог вэ гэхээр, тэд энэ ажилд оролцохоор газар дээр нь очихдоо өдөржингөө хүн бүрийг цуглаанд дуудаж, хэн хэнтэй зөрчилдөж байгаа, хэн хэнтэй үргэлж маргалддаг, хэний хүн чанар тийм ч сайн биш, хэн гажууд ойлголттой, хэн биеэ тоож, үргэлж өөрийнхөө санаа бодолтой зууралддаг, хэн ховдог шунахай, залхуу хойрго, хэн үл итгэгчтэй төстэй, хэн нь ёрын муу хүн болохыг олж мэдэхээс өөрөөр ажлыг хэрэгжүүлэхэд гарч байгаа ямар ч асуудал, бэрхшээлийг олж тогтоож чаддаггүй, эдгээр асуудлыг олж харж ч чаддаггүй. Ийм удирдагч, ажилчид ажлаа гүйцэтгэж чадна гэж та нар бодож байна уу? (Үгүй.) Асуудал юунд байна вэ? (Тэд хэтэрхий муу хэв чанартай, ялган таних чадваргүй, асуудлыг олж тогтоож чаддаггүй.) Та нарын эргэн тойронд ийм удирдагч хэр олон байна вэ? Танай удирдагчид асуудлыг олж тогтоож чаддаг уу? Хэрвээ ажлын зохицуулалт гарахад удирдагч, ажилчид ажлын зохицуулалтыг хэрэгжүүлэх ямар ч тодорхой төлөвлөгөө, алхамгүйгээр, ажлыг хэрхэн хийхээ мэдэхгүйгээр зүгээр л уриа лоозон хашхирч, номлодог бол ажлыг хэрэгжүүлж чадахгүй. Энэ нь ямар ч үр дүнгүй, хий дэмий хэрэг болно. Чуулганд ажлын зохицуулалт хэр сайн хэрэгжиж байгаа, үр дүн нь ямар байгаагийн гол түлхүүр нь удирдагч, ажилчид бодитой ажил хийж чадах эсэхэд оршдог. Хэрвээ удирдагч, ажилчид хэв чанар сайтай, ажлын чадамжтай, үнэнч бол ажлын зохицуулалт сайн хэрэгжинэ. Хэрвээ удирдагч, ажилчид тааруу хэв чанартай, мунгинасан, ажлын чадамжгүй бол чуулганд уг ажлын талбарт авьяастай хүн байгаа эсэх, ах, эгч нар хувь нэмрээ оруулахад хэр бэлэн байгаа эсэхээс үл хамааран ажлын зохицуулалт хэрэгжиж чадахгүй, ямар нэг үр дүнд хүрч бүр ч чадахгүй.

Хуурамч удирдагчдын ажил гадна харагдах зүйлээр л хязгаарлагддаг. Тэд ажлын зохицуулалтыг хэрэгжүүлэхдээ ч гэсэн хэлбэрддэг бөгөөд дараа нь огт хянан дагаж, шалгадаггүй. Тэдний ажил зүгээр л оромдох түвшинд үлддэг; үүний ард ямар ч бодитой нөлөө байдаггүй, ямар ч үр дүнд хүрдэггүй. Жишээ нь, туршлагын гэрчлэлийн нийтлэл бичих ажил дээр, энэ ажлын зохицуулалтыг авсныхаа дараа хуурамч удирдагч хүмүүсийг цуглуулж нөхөрлөөд, ажлын зохицуулалтын талаар ойлгохгүй байгаа янз бүрийн асуултад хариулдаг. Тэрээр хоосон сургаал номлож дуусаад, хүмүүс ойлгосон мэт санагдахад хуурамч удирдагч “Ажил хуваарилагдсан, одоо би юу хийх ёстой вэ? Бурханы гэр туршлагын гэрчлэлийн нийтлэл бичихийг шаардаж байгаа болохоор би ч бас бичих хэрэгтэй. Хэрвээ би бичихгүй бол хүмүүс намайг удирдагчийн хувьд дорд үзэхгүй гэж үү?” гэж боддог. Тэр гэртээ юу бичихээ тунгаан бодож, нэг өдөр өнгөрсөн ч юу ч бичээгүй хэвээр байдаг. Тэрээр “Нийтлэл бичих нэлээд төвөгтэй юм байна. Ерөнхийдөө надад туршлага байгаа гэж санагддаг ч бичиж эхлэхээр яагаад алга болчихдог юм бэ? Тэр туршлага хааччихав? Үгүй ээ, надад туршлага байгаа, зүгээр л бичих арга барил намайг гацаагаад байна. Би гадуур явж, хүмүүстэй хэт их харилцаж байгаа нь намайг сатааруулж, төвлөрөхөд хэцүү болгож байна. Би үргэлж хүмүүстэй нөхөрлөж, ажил ярилцаад байж болохгүй; тэгэхгүй бол санаа сэтгэл тогтохгүй, нийтлэлээ бичиж чадахгүй. Бичихээсээ өмнө яаж зөв бичихээ сайтар бодохын тулд надад чимээгүй цаг хугацаа хэрэгтэй” гэж боддог. Тэгээд нийтлэл бичихийг гол ажлаа болгож, удирдагч юм уу ажилчны хийх ёстой ажлыг дагалдах ажил гэж үздэг. Тэрээр гэртээ өдөржин нийтлэл бичиж, ажлын хэрэгжилтэд огт анхаарал хандуулахгүй, янз бүрийн чуулган дахь хэдэн хүн нийтлэл бичиж чадах, ажлыг чиглүүлж, хянах тохиромжтой хүн байгаа эсэхийг мэдэж авдаггүй, ухамсарладаггүй—тэр эдгээр зүйлийн талаар ямар ч ойлголтгүй байдаг. Нэг сар өнгөрөхөд тэд өөрсдөө нийтлэл бичээгүйгээр үл барам чуулганд энэ ажил хэрхэн явагдаж байгааг ч мэддэггүй. Энд ямар асуудал байна вэ? Ажлын зохицуулалтыг тараасны дараа хэв чанар муутай чуулганы зарим удирдагч хэрхэн бодитой ажил хийхээ мэддэггүй. Энэ хүнтэй адилаар тэд зүгээр л бичиг үсэг, хоосон сургаал номлож, уриа лоозон хашхираад л болчихдог. Ах, эгч нар бичих хүсэлтэй эсэх нь тэдэнд хамаагүй; удирдагчид тэднийг шавдуулдаггүй, залж чиглүүлдэггүй, тэр ч бүү хэл засаж залруулдаггүй. Хуурамч удирдагч ийм удирдагч, ажилчдад санаа тавьдаггүй. Зарим ах, эгч нэг төрлийн нийтлэл бичиж, зарим нь өөр төрлийнхийг бичдэг ч тэдний бичсэн зүйл бодит эсэх, зарчимд нийцэж байгаа эсэхийг хянах хүн байдаггүй. Ах, эгч нар зарчмыг ойлгодоггүй, хэнээс асуухаа мэддэггүй; тэд бич гэсэн болохоор л бичиж, Бурханы гэрийн зохицуулалтыг дуулгавартай дагадаг. Бас туршлагатай боловч боловсролгүй зарим хүн байдаг; энэ хүмүүст нийтлэлийг нь хянан засварлаж туслах хүн байдаггүй, хэн ч энэ хэргийг зохицуулдаггүй. Элдэв янзын асуудал гарч ирихэд удирдагч, ажилчид хаана байдаг вэ? Тэд юу хийж байгаа вэ? Тэд нийтлэл бичихээр “бүгсэн”! Хуурамч удирдагчид юунд завгүй байх ёстойгоо, ямар ажил гүйцэтгэх ёстойгоо мэддэггүй. Ажлын зохицуулалт чуулганд янз бүрийн аргаар хэрэгжиж, өөр өөр арга барилаар хийгдэж байхад тэд энэ талаар огт асууж лавладаггүй. Ах, эгч нар үүргээ гүйцэтгэж байхдаа янз бүрийн асуудалтай тулгарч, эдгээр асуудлыг тэдэнд мэдээлэхэд тэд шийдвэрлэдэггүй. Үр дүнд нь олон асуудал, бэрхшээл хуримтлагдаж, бүх төрлийн туршлагын гэрчлэлийн нийтлэл ч бас овоороод, хэн ч тэдгээрийг засварлаж, хянаж, шүүдэггүй. Гэтэл хуурамч удирдагчид эдгээр асуудлыг хянан дагадаггүй, шалгадаггүй бөгөөд ах, эгч нар асуудалтай тулгарах үедээ тэднийг олж чаддаггүй. Энэ ажил бол өөрсдийнх нь хариуцлага гэдгийг, энэ ажлыг хянан дагах ёстой гэдгээ хуурамч удирдагчид ухаардаггүй. Тэд хэрэггүй амьтад биш гэж үү? (Мөн.)

Удирдагч, ажилчин ажлыг хэрхэн хэрэгжүүлж байгаа, мөн ажлынх нь үр ашиг, үр дүнгээр дамжуулан тухайн удирдагч, ажилчин стандартад нийцэж байгаа эсэхийг шалгаж болно. Энэ нь бас тэдний хүн чанар, хэв чанар, ажлын чадамж болон ачаа үүрдэг эсэхийг нь шалгадаг. Хуурамч удирдагчид ажлын зохицуулалтыг хүлээн аваад, энэ талаар нөхөрлөснийхөө дараа болчихлоо гэж үздэг. Тэд хэрэгжилтэд оролцдоггүй, хяналт тавьдаггүй, шавдуулдаггүй, шалгадаггүй, мөн хянан дагадаггүй. Эдгээр ажил бол өөрсдийнх нь хийх ёстой зүйл гэдгийг тэд ойлгодоггүй; эдгээр ажил бол удирдагч, ажилчдын хариуцлага гэдгийг тэд ойлгодоггүй. Удирдагч, ажилчин байх нь номлож чаддаг байхыг л шаарддаг гэж тэд үздэг. Тэд мангар биш үү? Мангар хүмүүс удирдагч, ажилчдын хувиар стандартад нийцэж чадах уу? (Үгүй.) Тэд удирдагч, ажилчдын хувиар стандартад нийцэж чадахгүй хэр нь өөрсдийгөө нэлээд сайн гэж бодож, ажлыг хийж чадна гэж үздэг. Тэд ухаан дутуу биш үү? Тэд туршлагын гэрчлэлийн нийтлэл бичих гэх мэт ийм энгийн ажлыг ч хэрэгжүүлж чаддаггүй. Энэ бол хамгийн амархан ажлуудын нэг—зүгээр л сайн хэв чанартай, амийн туршлагатай хүмүүсийг дайчлан гэрчлэлийн нийтлэл бичүүлж, дараа нь хянан дагаж, зааварчилгаа өгөхөд л болно. Зарим удирдагч, ажилчин дундаж хэв чанартай, боловсролын түвшин доогуур, бичвэрт суурилсан ажилд сайн биш байдаг ч тохиромжтой хүмүүсийг томилон хариуцуулж чаддаг. Ийм маягаар тэд зарим нэг бодитой ажил хийж чадна. Хэрвээ тэд хариуцуулж, нягтлан шалгуулахаар ямар төрлийн хүн томилохоо ч мэдэхгүй бол уг ажлыг хийж чадахгүй бөгөөд хуурамч удирдагчид юм. Зарим хүн: “Хуурамч удирдагч хэв чанар муу, боловсрол багатайгаасаа болоод бичвэрт суурилсан ажил хийж чадахгүй байж магадгүй ч бусад ажлыг хийж чаддаг байх ёстой” гэж хэлдэг. Энэ үг үндэслэлтэй юу? (Үгүй.) Яагаад үндэслэлгүй вэ? (Туршлагын гэрчлэлийн нийтлэл бичих ажил бол энгийн ажил. Хэрвээ тэд үүнийг тодорхой тайлбарлаж, эсвэл ажлыг хэрэгжүүлж чадахгүй бол бусад ажлыг яавч зохицуулж чадахгүй. Тэд ажлыг хэрхэн хийх, хэрхэн хянан дагахаа мэддэггүй.) Энэ нь тэдний хэв чанар хэтэрхий муу гэдгийг харуулж байна. Тэд бол мангар хүмүүс. Тэд удирдагч, ажилчин байх нь агуу улаан лууны албан тушаалтан байхтай адил гэж боддог: Бялдуучилж, том ярьж, уриа лоозон хашхирч, хууран мэхэлж, дээдсээ мэхэлж, доодсоосоо юм нууж сурсан цагт л хөл дээрээ бат зогсож, төрөөс цалин авч чадна гэж боддог. Удирдагч, ажилчин байхын хамгийн чухал тал нь бодитой ажил хийж сурах явдал гэдгийг тэд ойлгодоггүй. Тэд удирдагч, ажилчдын ажлыг маш энгийн гэж төсөөлдөг. Үр дүнд нь тэд ямар ч бодитой ажил хийдэггүй бөгөөд хуурамч удирдагч болдог.

Хуурамч удирдагчдад өөр ямар тодорхой илрэл байдаг вэ? Хуурамч удирдагчид ажлын зохицуулалтад шаардагддаг зарчим, стандартыг нэвт харж, эзэмшиж чадах уу? (Үгүй.) Яагаад чадахгүй гэж? Тэд энэ ажлын зарчим юу болохыг нэвт харж чаддаггүй, нягтлан шалгаж чаддаггүй. Ажлын тодорхой хэрэгжилтийн явцад онцгой нөхцөл байдал үүсэх үед тэд яаж шийдвэрлэхээ мэддэггүй. Ах, эгч нар ийм нөхцөл байдалд яах ёстойгоо тэднээс асуухад тэд будилж, “Ажлын зохицуулалтад энэ тухай дурдаагүй, үүнийг яаж зохицуулахыг би яаж мэдэх юм бэ?” гэдэг. Хэрвээ чи мэдэхгүй бол энэ ажлыг яаж хэрэгжүүлж чадах юм бэ? Чи өөрөө ч мэдэхгүй байж бусдаас хэрэгжүүлэхийг шаардаж байна—энэ бодитой юу? Энэ үндэслэлтэй юу? Хуурамч удирдагч, хуурамч ажилчид ажлын зохицуулалтыг хэрэгжүүлэх үедээ нэг талаар, ажлын зохицуулалтыг хэрэгжүүлэх алхам, төлөвлөгөөний талаар ямар ч ойлголтгүй байдаг. Нөгөө талаар, асуудал тулгарах үед тэд ажлын зохицуулалтад шаардагдсан зарчмын дагуу нягтлан шалгаж чаддаггүй. Тиймээс ажлын зохицуулалтыг хэрэгжүүлэх явцад төрөл бүрийн үй олон асуудал гарч ирэх үед тэд огт шийдвэрлэж чаддаггүй. Хуурамч удирдагчид эхний шатанд асуудлыг олж тогтоож, урьдаас таамаглаж, урьдчилан нөхөрлөж чаддаггүй, хожмын шатанд асуудал гарах үед шийдвэрлэж чаддаггүй, харин зүгээр л хоосон сургаал номлож, дүрэм журмыг хатуу чанд хэрэгжүүлдэг учраас асуудал ахин дахин гарч, байсаар байдаг бөгөөд зарим ажлын хэрэгжилт удааширч, бусад ажил хангалттай хэмжээнд хэрэгждэггүй. Жишээ нь, хүмүүсийг зайлуулж, хөөх тухай Бурханы гэрийн ажлын зохицуулалтын тухайд, хуурамч удирдагчид энэ ажлыг хийхдээ саад, үймээн учруулдаг илт ёрын муу хүмүүс, антихристүүд, муу ёрын сүнснүүд, түүнчлэн ах, эгч нарын зэвүүцэн үзэн яддаг үл итгэгчдийг л зайлуулдаг. Гэвч зайлуулах ёстой зарим хүн буюу нуугдмал, дотуур тамиртай, зальжин ёрын муу хүмүүс, антихристүүд байсаар байдаг. Ах, эгч нар тэднийг нэвт харж чаддаггүй, хуурамч удирдагчид ч бас чаддаггүй. Үнэндээ, Бурханы гэрийн ажлын зохицуулалтын дагуу бол энэ хүмүүс аль хэдийн зайлуулагдах хэмжээнд хүрсэн байдаг. Гэвч хуурамч удирдагчид тэднийг нэвт харж чаддаггүй учраас сайн хүмүүс гэж үзсээр байдаг, тэр ч бүү хэл тэднийг дэвшүүлж, хөгжүүлж, чухал ажилд ашиглаж, чуулганд эрх мэдэл өгч, ажлын чухал байр суурийг эзлүүлдэг. Тэгвэл хүмүүсийг зайлуулж, хөөх Бурханы гэрийн ажлын зохицуулалт хэрэгжиж чадах уу? Төрөл бүрийн асуудал бүрэн шийдвэрлэгдэж чадах уу? Сайн мэдээ түгээх ажил хэвийн явагдаж чадах уу? Мэдээж, Бурханы гэрийн ажлын зохицуулалт бүрэн хэрэгжиж чадахгүй, олон чухал ажил сайн хийгдэж чадахгүй. Учир нь хуурамч удирдагчдын ашигладаг хүмүүс ямар ч үнэн-бодит байдалгүй, тэр ч бүү хэл муу үйл үйлдэж чадах учраас энэ нь чуулганы янз бүрийн ажлыг сайн гүйцэтгэхэд саад болдог. Хуурамч удирдагчид энэ ёрын муу хүмүүсийг ашиглаж, тэднээр чухал үүрэг гүйцэтгүүлж, тэдэнд чуулганы чухал ажлыг хариуцуулдаг, тэр ч бүү хэл энэ ёрын муу хүмүүсээр тахилыг удирдуулдаг. Энэ нь чуулганы ажилд саад болж, үймүүлэх үү? Энэ нь Бурханы тахилд хохирол учруулах уу? (Тэгнэ.) Энэ бол маш ноцтой үр дагавар юм. Хуурамч удирдагчид энэ хүмүүсийг нэвт харж чаддаггүй, тэднийг үнэлж шалгаж чаддаггүй бөгөөд энэ ёрын муу хүмүүст чухал ажил даалгадаг учраас ажил бүрмөсөн нурдаг. Энэ ёрын муу хүмүүс үүргээ гүйцэтгэхдээ үргэлж хааш яаш авирлаж, дээд түвшний хүмүүсээ хуурч мэхлэн, доорх хүмүүсээсээ юм нууж, ямар ч бодитой ажил хийдэггүй; тэд дур зоргоороо авирлаж, хүмүүсийг төөрөлдүүлж, элдэв янзын муу үйл хийдэг. Гэвч хуурамч удирдагчид тэднийг нэвт харж чаддаггүй бөгөөд асуудлыг анзаарах үед нь аль хэдийн их гамшиг тохиолдсон байдаг. Жишээ нь, Хэнань дахь пасторын хариулгын бүсэд, удирдагч болсон зарим ёрын муу хүн янз бүрийн жигшүүрт арга ашиглан Бурханы тахилыг хулгайлсан; тэд асар их хэмжээгээр хулгайлсан бөгөөд үүнийг хэзээ ч эргүүлэн олж авч чадаагүй. Энэ нь удирдагч, ажилчид буруу хүмүүсийг сонгож, ашигласантай холбоотой юу? (Тийм.) Ажлын зохицуулалтын дагуу, хэрвээ хүн сонгосон хүмүүсээ нэвт харж чадахгүй бол эхлээд зарим нэг энгийн ажил хийлгэхээр хуваарилж болох бөгөөд дараа нь тэдний ажлыг хянан дагаж, хэсэг хугацаанд ажиглаж болно. Нэвт харж чадахгүй хүмүүст ямар ч чухал ажил, ялангуяа эрсдэл дагуулсан ажил огт даалгаж болохгүй. Удаан хугацаанд ажиглаж, мөн чанарыг нь нэвт харсны дараа л тэдэнд хэрхэн хандаж, яаж зохицуулахаа шийдэх ёстой. Хуурамч удирдагчид ажлын зохицуулалтын дагуу ажилладаггүй, зарчмыг ухамсарлаж чаддаггүй; үүнээс ч илүүтэйгээр, хүмүүсийг нэвт харж чаддаггүй бөгөөд буруу хүмүүсийг ашигладаг. Энэ нь чуулганы ажил болон Бурханы тахилын аль алинд хохирол учруулдаг. Энэ бол хуурамч удирдагчдын авчирдаг гай гамшиг юм. Антихристүүд ёрын муу хүмүүсийг зориуд ашигладаг байхад хуурамч удирдагчид мунгинуу, хэнийг ч нэвт харж чаддаггүй, илрүүлсэн асуудал бүрийнхээ мөн чанарыг нэвт харж чаддаггүй. Тэд гагцхүү сэтгэл хөдлөлдөө үндэслэн хүмүүсийг ашиглаж, томилдог. Хуурамч удирдагчдын хуваарилсан хүмүүсийн ихэнх нь тохиромжгүй байдаг; тэд чуулганы ажилд хохирол учруулдаг бөгөөд үр дагавар нь антихристүүд ёрын муу хүмүүсийг зориуд ашигладагтай адилхан байдаг. Хэв чанар муутай, ажил хийх чадваргүй хуурамч удирдагчид ч бас нэлээд ноцтой үр дагавар авчирдаг биз дээ? (Тийм.) Тиймээс зөвхөн антихристүүд л ажлын зохицуулалтыг зөрчдөг гэж бүү бод; хуурамч удирдагчид ч бас ажлын зохицуулалтыг зөрчиж чадна. Зориуд биш байлаа ч гэсэн эцсийн дүндээ үүний шинж чанар нь ажлын зохицуулалтыг зөрчсөн хэрэг юм. Хуурамч удирдагчид үнэн-зарчмыг ойлгодоггүй, хүмүүс болон хэрэг явдлыг нэвт харж чаддаггүйн улмаас эцэст нь ажлын зохицуулалтыг зөрчиж, бодитой ажил хийж чаддаггүй. Энэ нь чуулганы ажлыг саатуулж, Бурханы сонгосон хүмүүсийг хорлодог. Тэдний үйлдлийн шинж чанар болон үр дагавар нь антихристүүд ажил хийдэгтэй ижилхэн бөгөөд мөн л чуулганы ажилд хохирол учруулж, ах, эгч нарын амь-оролтод хор хөнөөл учруулдаг.

Хуурамч удирдагчид ажил хийх, ажлын зохицуулалтыг хэрэгжүүлэх үедээ зүгээр л оромдож, бүх зүйлийг тэр чигт нь холион бантан болгодог. Тэд өөрсдийгөө нэлээд зөвтгөдөг, хэзээ ч эрж хайж, нөхөрлөдөггүй бөгөөд өөрсдийгөө сайн хэв чанартай; үйлдэл хийж зүрхэлдэг, уран яруу ярьж чаддаг гэж мунхаглан боддог. Ах, эгч нар тэднийг сонгосон, эсвэл Бурханы гэр түр зуур дэвшүүлж, хөгжүүлсэн учраас тэд өөрсдийгөө удирдагчийн стандартад нийцдэг, хариуцлагаа биелүүлж чадна гэж боддог. Гэтэл үнэндээ тэд юу ч биш гэдгээ, удирдагч, ажилчдын ямар ч хариуцлагыг биелүүлж чадахгүй гэдгээ мэддэггүй. Тэд хэм хэмжээгээ мэддэггүй; зүгээр л ичгүүр сонжуургүйгээр юм хийж зүрхэлдэг. Үр дүнд нь, янз бүрийн ажлын зохицуулалт гарсны дараа тэд алийг нь ч Дээрхийн шаардлагын дагуу хэрэгжүүлж чаддаггүй. Тэдний гар дээр очсон ажлын зохицуулалт болгон эцэстээ бүрмөсөн холион бантан болж, туйлын замбараагүй болдог. Тэдний захиргааны ажлын хэрэгжилт тааруу байдаг; сайн мэдээ номлосноор хэдэн шинэ итгэгчтэй болсон, чуулганыг яаж байгуулах, удирдагч болон санваартнуудыг хэрхэн сонгох, чуулганы амьдралыг яаж явуулах талаар тэд тодорхой мэддэггүй. Сайн мэдээний ажлыг хариуцахдаа хэн хамгийн их үр дүнтэй байдаг, хэн хамгийн үр нөлөөтэй гэрчилдэг, чуулганыг услахад хэн хамгийн тохиромжтой, хариуцлагагүй байсных нь төлөө аль багийн удирдагчийн үүргийн хуваарилалтыг тохируулах эсвэл чөлөөлөх ёстой, ажлын тодорхой талуудад гарсан асуудлыг яаж шийдвэрлэх тухайд гэвэл хуурамч удирдагчид энэ бүх тодорхой ажлыг сайн мэддэггүй бөгөөд ажлыг бүрмөсөн замбараагүй болгодог. Чуулган дахь техникийн өндөр мэдлэг шаарддаг төрөл бүрийн мэргэжлийн ажлыг ч бас хуурамч удирдагчид бүрмөсөн балладаг. Тэд эдгээр ажлыг яг яаж гүйцэтгэх талаар ямар ч ойлголтгүй байдаг. Тэд энэ талаар асууж лавлахыг хүссэн ч яаж асуухаа мэддэггүй. Тэд эдгээр ажлыг хэрхэн эхлүүлэх талаар Дээрхээс асуухыг хүсдэг ч асуултаа яаж тавихаа ч мэддэггүй. Үр дүнд нь ажил хийгдэх боломжгүй. Ажлын зохицуулалтад шаардагдсан эд хөрөнгө удирдах энгийн ажил—эд хөрөнгийг хамгаалах, хуваарилахад тохирох хүмүүсийг томилох, янз бүрийн тогтолцоо бий болгох ажлыг ч хуурамч удирдагчид зохицуулж чаддаггүй. Тэд үүнийг бүрмөсөн балладаг. Хуурамч удирдагчид хийж байгаа ажил болгоныхоо талаар бүрэн будилдаг. Ажлын зохицуулалтыг хэрэгжүүлсэн эсэхийг нь асуухад тэд бахархалтайгаар, итгэл төгс “Тэгсэн, хэрэгжүүлсэн. Хүн бүрд ажлын зохицуулалтын хуулбар байгаа, Бурханы гэр ямар ажил шаарддагийг хүн бүр мэдэж байгаа” гэж хэлдэг. Хэрвээ тэднээс үүнийг яаж хийснийг нь, ажлын тодорхой алхмуудыг тайлбарлахыг, аль ажил харьцангуй муу хийгдсэн, аль ажил илүү саадгүй хийгдсэн, ажил тус бүр зүй ёсоор хийгдсэн эсэх, аль ажлыг байнга хянан дагаж, шалгах хэрэгтэй, шалгалтын дараа ямар нэг асуудал олдсон эсэхийг асуувал тэд энэ бүхний талаар юу ч мэддэггүй. Зарим хуурамч удирдагч удирдагч болсноосоо хойш ямар ажил хийх ёстойгоо, үүрэг хариуцлагынх нь цар хүрээ юу болохыг ч мэддэггүй. Энэ бүр ч төвөгтэй биш үү? Одоогоор ихэнх удирдагч, ажилчинд энэ асуудал янз бүрийн хэмжээгээр байгаа биш үү? (Тийм.)

Удирдагч, ажилчид стандартад нийцсэн эсэхийг шалгах шалгуур

Өнөөдрийн нөхөрлөлөөр дамжуулан та нар удирдагч, ажилчид болон зааварлагчдын биелүүлэх ёстой хариуцлагын талаар илүү тодорхой ойлголттой болсон уу? Сэтгэлд чинь илүү тодорхой санаа төрж байна уу? Удирдагч, ажилчдын үүрэг ролийн талаарх ойлголт чинь илүү оновчтой болсон уу? (Тийм.) Нэг талаар удирдагч, ажилчид ямар ажил хийх ёстой талаараа тодорхой хэмжээний ойлголттой болсон; нөгөө талаар бусад бүх хүн удирдагч юм уу ажилчин стандартад нийцэж байгаа эсэхийг ялган таних зарим замтай болсон. Удирдагч, ажилчдын ес дэх үүрэг хариуцлагын шаардлагын дагуу бол ихэнх удирдагч, ажилчин стандартад нийцэж байна уу? (Үгүй.) Тэгвэл ямар удирдагч, ажилчид стандартад нийцэж чадах вэ, ямар нь чадахгүй вэ? Стандартад нийцсэн хэв чанартай, бага зэрэг бодит туршлагатай, алив зүйлийг зохицуулахдаа зарчимтай, чуулганы ажлын төлөө ачаа үүрдэг удирдагч, ажилчид хэсэг хугацаанд сургуулилт хийснийхээ дараа стандартад нийцэж чадна. Харин хэв чанар муутай, ухамсарлах чадваргүй, үнэнийг хэчнээн нөхөрлөсөн ч зарчмыг эзэмшиж чаддаггүй хүмүүс удирдагч, ажилчны стандартад нийцэж чадахгүй бөгөөд таягдан хаягдахаас өөр аргагүй. Тиймээс хэрвээ чи стандартад нийцсэн удирдагч юм уу ажилчин болохыг хүсэж байвал, бусдаар удирдагч юм уу ажилчнаар сонгуулахыг хүсэж байвал эхлээд хэв чанар чинь хангалттай эсэхийг үнэлэх хэрэгтэй. Үүнийг яаж үнэлж болох вэ? Ажлын зохицуулалтыг хэрэгжүүлж чадах эсэхээ харснаар. Сүүлийн үеийн ажлын зохицуулалтыг аваад унш, тэгээд түүнийг хэрэгжүүлэх алхам, төлөвлөгөө чамд байгаа эсэхийг шалга. Хэрвээ чамд санаа, төлөвлөгөө байгаа бол, үүнийг яаж хэрэгжүүлэхээ мэдэж байгаа бол ах, эгч нар чамайг сонгох үед чи энэ ажлыг өөрийн хүлээсэн үүрэг гэж үзэн хариуцаж авах ёстой. Гэвч хэрвээ ажлын зохицуулалтыг уншсаны дараа оюун ухаан чинь хоосон оргиж, уг ажлыг хэнд хариуцуулбал хамгийн тохиромжтойг нэвт харж огт чадахгүй, үүнээс ч илүүтэйгээр чуулганы янз бүрийн ажлыг яг яаж хэрэгжүүлэхийг нэвт харж чадахгүй, яаж нөхөрлөх, хяналт тавих, шалгах, хянан дагахаа ч мэдэхгүй, хэрэгжүүлэх алхам, төлөвлөгөө санаанд чинь байхгүй байхад зарим ах, эгч чамайг маш авьяастай, удирдагч юм уу ажилчин байхад тохирно гэж эндүүрвэл чи ямар хандлагатай байх ёстой вэ? Чи: “Намайг магтсанд баярлалаа, гэхдээ үнэндээ надад нэг их авьяас байхгүй. Би үүнд тохирохгүй—чи намайг буруу дүгнэсэн байна. Хэрвээ намайг удирдагчаар сонговол энэ нь чуулганы ажлыг саатуулна. Би өөрийнхөө биеийн хэмжээг мэднэ; би энгийн ажлын зохицуулалтыг ч яаж хэрэгжүүлэхээ мэдэхгүй—хаанаас эхлэхээ мэдэхгүй, ямар ч сэжүүр алга. Үнэнийг ойлгохгүйгээр чуулганы ажлыг сайн хийх боломжгүй. Дээрх намайг томилсон ч гэсэн би хийж чадахгүй. Би үнэхээр үүнд тохирохгүй” гэж хэлэх ёстой. Ингэж үнэнээ хэлэх нь ямар байна? Ингэх нь эрүүл ухаантайг харуулж байна; ингэж хэлдэг хүмүүс хуурамч удирдагчдаас хавьгүй илүү эрүүл ухаантай байдаг. Хуурамч удирдагчид хэзээ ч ийм эрүүл ухаантай зүйл хэлж чадахгүй. Хуурамч удирдагчид “Би сонгогдсон юм чинь удирдагч байх ёстой. Яагаад байж болохгүй гэж? Би авьяастай, тиймээс би үүнийг хүртэх эрхтэй. Ажлын зохицуулалтыг хэрэгжүүлж чадахгүй байх нь асуудал гэж үү? Төрөхдөө л энийг яаж хийхээ мэддэг хүн гэж хэн байх вэ дээ? Сурчхаж болдог зүйл биш үү? Би номлож чадаж л байхад болно. Би сүнслэг ойлголттой, Бурханы үгийг мэддэг, ойлгодог, нөхөрлөж чаддаг, Бурханы үгээс хэрэгжүүлэлтийн замыг олж чаддаг. Би хүмүүсийн завхарсан зан чанар, янз бүрийн байдлыг шийдвэрлэхдээ гаргууд. Бурханы гэрийн ажлын зохицуулалтыг хэрэгжүүлэх нь сүртэй юм биш. Энэ нь зүгээр л захиргааны удирдлагын ажил биш үү? Би өмнө нь захиргааны удирдлагаар сурч байсан, тиймээс Бурханы гэрийн энэ жаахан ажил миний хувьд асуудал биш!” гэж боддог. Ийм хүн аюултай биш үү? (Тийм.) Аюул нь юунд оршиж байна вэ? Та нар энэ хэргийг нэвт харж чадаж байна уу? (Тэд ажлаа хийж чадахгүй бөгөөд Бурханы гэрийн ажилд саад болж, үймүүлж, өөрсдийгөө болон ах, эгч нарыг хорлоод зогсохгүй Бурханы гэрийн ажлыг саатуулна.) Энэ зүгээр л хор хөнөөл үү? Эцсийн үр дүн нь энэ гэж үү? Хэрвээ зөвхөн ийм байсан бол засаж залруулж болох л байсан. Гол асуудал нь, хэрвээ хуурамч удирдагч үүргээ удаан гүйцэтгэвэл антихристүүдийн замаар явж, эцэстээ антихрист болно. Удирдагч, ажилчин байх тийм энгийн гэж чи бодож байна уу? Байр суурийг дагаад уруу таталт ирдэг, уруу таталтыг дагаад аюул ирдэг. Энэ аюул нь юу вэ? Энэ нь антихристүүдийн замаар явах магадлал юм. Антихристүүдийн замаар явахын хамгийн муу үр дагавар бол антихрист болох явдал билээ.

Зарим хүн: “Зарим хуурамч удирдагч зүгээр л хэв чанар муутай болохоос хүн чанар нь муу биш. Тэд антихристүүдийн замаар явж чадах уу?” гэж хэлдэг. Хүн чанар нь муу биш бол антихристүүдийн замаар явахгүй гэж хэн хэлсэн юм бэ? Антихрист гэж тооцогдохын тулд хэр зэрэг муу байх ёстой вэ? Чи үүнийг нэвт харж чадах уу? Хэрвээ хуурамч удирдагч үүрэг ролио удаан гүйцэтгэвэл аль хэдийн антихристүүдийн замаар явж эхэлсэн байдаг. Антихристүүдийн замаар явах болон антихрист болох хоёрын хооронд зай бий юу? (Үгүй.) Эргээд бодоод үз: Тэр хуурамч удирдагчид ямар замаар явж байна вэ? Хуурамч удирдагчид тодорхой ажил хийдэггүй, тодорхой ажил ч хийж чадахгүй мөртөө өндөр байр сууринд зогсож, бусдад сургамжилж, хүмүүсийг үгэндээ оруулж, өөртөө дуулгавартай байлгахыг хүсдэг. Энэ нь антихристүүдийн замаар явж байгаа хэрэг мөн үү? Антихристүүдийн замаар явахын үр дагавар юу вэ? (Тэд аяндаа антихрист болдог.) Хэдийгээр хуурамч удирдагчид төрөлхийн антихрист юм уу ёрын муу хүмүүс биш ч гэсэн, хэрвээ тэд хяналтгүйгээр, эсвэл хэн ч тэднийг мэдээлж, чөлөөлөхгүйгээр удаан хугацаанд антихристүүдийн замаар явбал эрх мэдлийг булаан авч, бие даасан хаант улс байгуулж чадах уу? (Чадна.) Тэр үед тэд антихрист болчихсон байх биш үү? Тэгэхээр хуурамч удирдагчийн үүрэг роль аюултай биш үү? (Аюултай.) Хуурамч удирдагч байх нь аль хэдийн маш аюултай. Хэдийгээр бид одоо хуурамч удирдагчдыг задлан шинжилж, антихристүүдийг хөндөхгүй байгаа ч энэ хоёрын мөн чанарын хооронд холбоо бий. Үнэндээ хуурамч удирдагчид антихристүүдийн замаар явж байгаа. Энэ замаар явах нь тэднийг аяндаа антихрист болоход хүргэх бөгөөд энэ нь тэдний уг чанар-мөн чанараар тодорхойлогддог. Тэр үед тэдний хүн чанар-мөн чанарыг харах шаардлагагүй; тэд антихрист мөн эсэхийг тэдний явдаг замаар тодорхойлж болно. Чөлөөлөгдсөн тэр хуурамч удирдагчдыг бодоод үз. Хэрвээ тэднийг цаг тухайд нь чөлөөлөөгүй бол, албан тушаал хашиж байх хугацаандаа хэрхэн авирлаж, юу илчилснээр нь мөн чанарыг нь дүгнэж үзвэл тэд эцэстээ антихристүүдийн замаар явах байсан уу? Тэд антихристүүд болох байсан уу? Үнэндээ зарим хүн ийм шинж тэмдэг аль хэдийн харуулсан бөгөөд Бурханы гэр тэднийг даруй чөлөөлсөн юм. Хэрвээ тэднийг чөлөөлөөгүй бол тэд чуулганыг шулж амьдарч, хүмүүсийг төөрөлдүүлж эхлэх байсан. Тэд өндөр байр сууринд албан тушаалтан юм уу эзэн шиг авирлаж, хүмүүсийг захирч, тушаал буулгаж, өөрсдийг нь яг л Бурхан шиг дуулгавартай дагахыг бусдаас шаардаж эхлэх байсан. Тэр ч бүү хэл өөрсдийгөө Бурханаар төгс болгуулсан, Бурханы ашигладаг хүмүүс гэж хэлэх байсан. Энэ төвөгтэй биш гэж үү? Тэгвэл ийм хуурамч удирдагчдын байдал, илрэлийг бид хэрхэн үзэж, тодорхойлох ёстой вэ? Тэднийг хоёр нүүртнүүд, чуулганыг шулж амьдардаг хүмүүс, фарисайчууд гэж урьдчилан тодорхойлж болно. Хэрвээ энэ нь цаашид үргэлжилбэл юу болох вэ? Хэдийгээр хуурамч удирдагчид антихристүүд шиг тийм харгис, хорон муу биш ч, гаднаа бэрхшээл туулж, шаргуу ажиллаж чаддаг, алхам тутамдаа бусдад тусалдаг, хүмүүсийг тэвчиж, хүлцэж чаддаг, яг л номлож, ажиллахаар тэнгис далай, хуурай газрыг туулсан фарисайчууд шиг харагддаг ч эцсийн дүндээ энэ нь ямар хамаатай юм бэ? Хэрвээ тэд ганц ч ажлыг хэрэгжүүлж чадахгүй бол үйлдэл, зан авир нь фарисайчуудынхаас юугаараа ялгаатай юм бэ? Тэдний үйл хэрэг Бурханы ажилтай хамтран ажиллаж байна уу, эсвэл Бурханы ажлыг эсэргүүцэж, үймүүлж байна уу? Мэдээж тэд Бурханы ажлыг эсэргүүцэж, чуулганы янз бүрийн ажлын хэвийн явцад саад болж байна. Энэ нь фарисайчууд болон шашны ертөнцийн тэр пастор, ахлагч нарын зан авираас өөрцгүй биш үү? Хуурамч удирдагчид яг л тэдэн шиг байдаг. Тэгвэл бид тэднийг хэрхэн тодорхойлох ёстой вэ? Хэрвээ хуурамч удирдагчид үргэлжлүүлэн ажилласаар байвал юу болох вэ? Тэд Бурханы гэрийн ажлын зохицуулалтыг хэрэгжүүлж чадахгүйгээр үл барам эдгээр зохицуулалтыг буруушааж, шүүмжилж, шүүж, яллаж, иймэрхүү өөр зүйл хийж эхэлнэ—антихристийн бүхэл бүтэн цуврал зан авир гарч ирнэ. Тэд ажлын зохицуулалтыг хэрэгжүүлж чаддаггүйгээр үл барам хэрэгжүүлэлтийг нь эсэргүүцэж, саатуулах янз бүрийн шалтаг олдог. Энэ нь Бурханы ажилтай хамтран ажиллаж байгаа хэрэг биш, харин Бурханы гэрийн ажилд саад болж, үймүүлж байгаа хэрэг юм. Энэ нь өөрсдийн үзэл, төсөөллийг, мөн Бурханы гэрээс өөрсдөд нь өгсөн эрх мэдэл, байр суурийг ашиглан Бурханы гэрийн ажлын зохицуулалтын хэрэгжилтэд саад болж байгаа хэрэг юм. Энэ нь асуудлын мөн чанар биш гэж үү? (Тийм.) Хуурамч удирдагчид бодитой ажил хийдэггүй, Дээрхийн зохицуулсан янз бүрийн ажлыг хэрэгжүүлж чаддаггүй мөртөө хүмүүст номлохын тулд байр сууриа ашиглаж, өөрсдийгөө Бурханы сонгосон хүмүүсийн толгойлогч, удирдагч гэж боддог. Энэ нь тэднийг аль хэдийн антихрист—жинхэнэ антихрист болгодог. Ийм хүмүүсийн талаарх энэ тодорхойлолт зөв үү? Энэ нь ямар ч алдаа мадаггүй, туйлын зөв! Энэ бол логик үндэслэл биш, харин мөн чанарт нь үндэслэсэн тодорхойлолт юм. Бурханы гэрийн ажлын зохицуулалтыг хэрэгжүүлж чаддаггүй хүмүүс бол хуурамч удирдагчид бөгөөд Бурханы гэрийн ажлын зохицуулалтыг хэрэгжүүлдэггүй хүмүүс ч бас хуурамч удирдагчид юм. Фарисай гэдэг нь илчлэгдэхээс өмнө тэднийг хуурамч удирдагчид гэж тодорхойлж болно. Гэвч фарисайчууд болж, чуулганыг шулж амьдарч, “хуучин гавьяа зүтгэл”-дээ найдаж, ажлын зохицуулалтыг хэрэгжүүлэхгүйгээр, эсвэл тодорхой ажил хийхгүйгээр байр суурь эзэлж, Бурханы гэрийн ажилд тээг садаа болсон мөчөөс эхлэн ийм хүмүүсийг антихрист гэж тодорхойлох ёстой. Хэн нэгэн хуурамч удирдагч уу, эсвэл антихрист үү гэдгийг чи яаж тодорхойлох вэ? Хуурамч удирдагчийг ажлын зохицуулалтыг хэрэгжүүлж, бодитой ажил хийж чадаж байгаа эсэхэд нь үндэслэн тодорхойлдог. Ажлын зохицуулалтыг хэрэгжүүлдэггүй, бодитой ажил хийдэггүй хүмүүс бол хуурамч удирдагчид юм. Гэвч хэрвээ тэд бодитой ажил хийж чадахгүй, Дээрхийн ажлын зохицуулалтыг хэрэгжүүлж чадахгүй гэдгээ мэдсээр байж байр сууриа батлан хүмүүсийн зүрх сэтгэлийг татахын тулд номлож, хоосон уриа лоозон хашхирахыг хүсэж, Бурханы гэрийн ажлын зохицуулалтыг үл тоомсорлон, Бурханд олон жил итгэж, чуулганы ажлын төлөө олон жил зовж зүдэрснийг нь харгалзан үзээд Бурханы гэр өөрсдийг нь байлгана хэмээн найдаж, улмаар чуулганыг шулан амьдарч, Бурханы гэрийг асрамжийн газар болгон ашиглаж, ах, эгч нарыг үргэлжлүүлэн төөрөлдүүлж, тэр ч бүү хэл дуу хоолойгоо илэрхийлэх эрх, шийдвэр гаргах эрх мэдлийг эрж хайж байвал ийм хүмүүс антихристүүд юм. Хэн нэгэн хуурамч удирдагч уу, эсвэл антихрист үү гэдгийг ингэж тодорхойлдог. Тодорхойлох энэ зарчим, стандарт тодорхой байна уу? (Тийм.)

Удирдагч, ажилчдын үүрэг хариуцлагын ес дэх зүйлд яригддаг агуулга нь үндсэндээ ажлын зохицуулалттай холбоотой. Удирдагч, ажилчин ажлын зохицуулалтыг хэрэгжүүлж чадах эсэх нь тэд стандартад нийцэж байгаа эсэхийг шалгах стандарт юм. Ажлын зохицуулалтын дагуу чуулганы ажлыг хийж чадаж байгаа эсэхэд үндэслэн удирдагч, ажилчдыг жинхэнэ үү, хуурамч уу гэдгийг үнэлэх нь хамгийн үнэн зөв арга юм. Ажлын зохицуулалтад хандах хандлагыг нь ашиглан хуурамч удирдагчдыг ялган таньж, задлан шинжилж, хуурамч удирдагч уу, эсвэл антихрист үү гэдгийг тодорхойлох нь туйлын шударга юм. Ажлын зохицуулалтыг хэрхэн хэрэгжүүлж байгаа, хэрэгжүүлж чадах эсэх, ажлын зохицуулалтыг хэрэгжүүлэх үр дүн, эрчим хэр зэрэг байгаад нь үндэслэн удирдагч, ажилчдыг үнэлэх нь ямар ч удирдагч, ажилчны хувьд шударга, үндэслэлтэй юм. Энэ нь хэн нэгэнд зориуд хүндрэл учруулж байгаа хэрэг биш. Зарим хуурамч удирдагч ажлын зохицуулалтыг хэрэгжүүлдэггүйгээсээ болж эцэстээ антихрист болдог гэдгийг та нар ялган таньж чадах уу? Энэ үзэл бодол үндэслэлтэй юу? (Тийм.) Яагаад үндэслэлтэй вэ? (Яагаад гэвэл, хуурамч удирдагчид ажлын зохицуулалтыг хэрэгжүүлдэггүй бөгөөд байр суурь эзэлж, бие даасан хаант улс байгуулдаг. Энэ нь аль хэдийн антихристүүдийн замаар явж эхэлсэн гэсэн үг юм.) Энэ бол үзэгдэл, харин асуудлын мөн чанар нь юу вэ? Ажлын зохицуулалтыг хэрэгжүүлэхгүй байна гэдэг нь Бурханыг эсэргүүцэж, Бурхантай сөргөлдөж байна гэсэн үг. Бурхантай сөргөлдөнө гэж юу гэсэн үг вэ? Антихристүүдийн замаар явдаг хүмүүс Бурхантай сөргөлдөж байгаа бөгөөд Бурхантай эвлэршгүй дайснууд юм. Хэрвээ хүн хуурамч удирдагч төдий бол ажил яаж хийхээ, ажлын зохицуулалтыг яаж хэрэгжүүлэхээ зүгээр л мэддэггүй; тэрээр Бурханыг зориуд эсэргүүцэж байгаа биш. Гэвч антихристүүдийн шинж чанар хуурамч удирдагчийнхаас хавьгүй илүү ноцтой байдаг. Зарим хуурамч удирдагч аль хэдийн антихристүүдийн замд орчихсон. Энэ хүмүүс бодитой ажил хийхгүй, ажлын зохицуулалтыг хэрэгжүүлэхгүйгээс эхэлдэг; тэд удаан хугацаанд удирдагч байж, бага зэрэг бичиг үсэг, хоосон сургаал ярьж чаддаг болмогцоо байр суурь нь бат бэх болсон, хөрөнгөтэй болсон, хүмүүсийн дунд нэр хүндтэй болсон гэж боддог. Тэгээд хүссэн бүхнээ хийж, Бурхантай сөргөлдөж зүрхэлдэг. Тэд өөрсдийгөө үргэлж хэт дээгүүр үнэлж, ах, эгч нарын дунд нэр хүндтэй болсон, хэлсэн үг нь жинтэй, тиймээс хийж байгаа юм бүхэндээ үг хэлэх үнэмлэхүй эрхтэй, шийдвэр гаргах эрх мэдэлтэй байх ёстой гэж боддог. Тэд хүмүүс үгийг нь сонсох ёстой, ямар нэг зүйл хийхдээ бүтэлгүйтэх юм уу буруу үг хэлбэл хүмүүс нэр нүүрийг нь бодох ёстой, Бурханы гэр ч бас нэр нүүрийг нь бодох ёстой гэж боддог. Бурханы гэр ямар нэг асуудал гарах үед өөрсөдтэй нь зөвлөлдөж, ямар нэг сайн зүйл байвал хувь хүртээх ёстой, тэд бусдаас илүү хангамж, бусдаас илүү магтаал хүртэх ёстой, Бурхан ч бас өөрсдийг нь өөрөөр авч үзэх ёстой гэж боддог. Өөрсдийнх нь эдгээр давуу тал, давамгай байдалд үндэслэн Бурханы гэр өөрсдийг нь дураараа засаж болохгүй, бусдын өмнө завхарсан зан чанарыг нь дур зоргоороо ил болгож болохгүй, мэдрэмжийг нь бодолцон үзэхгүйгээр өөрсдийг нь чөлөөлж бүр ч болохгүй гэж үздэг. Ийм хүмүүс аюулд орсон. Тэд “урьдын амжилтдаа” найдаж байна. Тэд фарисайчууд бөгөөд аль хэдийн антихрист болсон. Энэ нь тэдний уг чанар-мөн чанараар тодорхойлогддог биш үү? Хэрвээ хүн үнэнийг эрэлхийлдэг, үнэн-бодит байдалтай бол Бурханы гэр болон Бурханд ийм үндэслэлгүй шаардлага тавих уу? (Үгүй.) Удаан хугацаанд ажил хийснийхээ дараа өөрийгөө байр суурьтай, хөрөнгөтэй болсон гэж бодож, ийм бодол санаатай, ийм давамгай байдлын мэдрэмжтэй болдог нэг төрлийн хүн байдаг, энэ нь ямар төрлийн хүн бэ? Энэ бол антихристийн мөн чанартай хүн юм. Тэрээр үнэнийг эрэлхийлдэггүй, антихристүүдийн замаар явдаг учраас биеэ тоож, өөрийгөө зөвтгөн, Бурханд болон Бурханы гэрт янз бүрийн үндэслэлгүй шаардлага тавьдаг. Тэрээр “урьдын амжилтдаа” найдаж, чуулганыг шулж амьдарч, байр суурьтайгаа зууралдсаар эцэстээ антихрист болдог. Энэ бол сонгодог антихрист юм. Чуулганд ийм хүмүүс байдаг уу? Өөрийгөө сүнслэг хүн гэж бардамнадаг хэн боловч ийм төрлийн хүн юм. Тэд илт үнэ цэнгүй, ямар ч тодорхой ажил хийж чаддаггүй хэр нь өөрсдийгөө сүнслэг гэж үздэг, Бурханы тааллыг олсон, Бурханы төгс болгох бай гэж боддог. Тэд өөрсдийгөө Бурханы хайртай хөвгүүд, ялагчид гэж боддог. Ийм хүмүүс ямар замаар явж байна вэ? Тэд үнэнийг эрэлхийлдэг хүмүүс мөн үү? Тэд үнэнийг дуулгавартай дагадаг хүмүүс мөн үү? Тэд Бурханы зохион байгуулалт, зохицуулалтыг дуулгавартай дагадаг хүмүүс мөн үү? Яавч үгүй, зуун хувь үгүй. Тэд бол байр суурь, нэр хүнд, ерөөл эрэлхийлж, антихристүүдийн замаар явдаг хүмүүс юм. Ийм хүмүүс удаан хугацаанд албан тушаал хашиж, удаан хугацаанд хуурамч удирдагч хийвэл гарцаагүй антихрист болно. Антихристүүд бол Бурханы гэрийн ажлын саад юм. Тэд ажлын зохицуулалтын дагуу ажиллах боломжгүй, Бурханы хүслийг дагах юм уу Бурханы шаардлагын дагуу аливааг хийх боломжгүй; үүнээс ч илүүтэйгээр чуулганы ажлыг хийхийн тулд байр суурь, нэр хүнд, ашиг сонирхлоо орхих боломжгүй, учир нь тэд бол антихристүүд юм.

Удирдагч, ажилчдын үүрэг хариуцлагын ес дэх зүйлийн талаарх нөхөрлөл нь үндсэндээ ажлын зохицуулалтыг хэрэгжүүлэх тухай юм. Удирдагч, ажилчин стандартад нийцэж, хариуцлагаа биелүүлж байгаа эсэхийг үндсэндээ ажлын зохицуулалтыг хэрхэн хэрэгжүүлж байгаа болон эдгээр хэрэгжилтийн үр дүнд үндэслэн тодорхойлдог. Мэдээж, хуурамч удирдагчид болон тэдний явж буй зам, түүнчлэн чуулганы ажил болон Бурханы сонгосон хүмүүсийн амь-оролтод тэдний учруулдаг үр дагаврыг ил болгоход ч бас энэ стандартыг ашигладаг. Энэ бүхнийг хуурамч удирдагчдын ажлын зохицуулалтыг хэрэгжүүлж байгаа байдалд нь үндэслэн тогтоож, шүүж, эцэслэн тодорхойлдог. Ажлын зохицуулалтыг хэрэгжүүлэх нь гол ажил тул ажлын зохицуулалтыг хэрэгжүүлж буй байдалд нь үндэслэн удирдагч, ажилчин стандартад нийцэж байгаа эсэхийг тодорхойлох нь маш бодитой, туйлын үндсэн зүйл билээ. Түүнчлэн, удирдагч, ажилчин бүрийг энэ стандартаар үнэлэх нь тун жам ёсны, үндэслэлтэй, шударга, ямар ч хольцгүй юм.

Удирдагч, ажилчдын үүрэг хариуцлага (11)

Сүүлийн цуглаан дээр бид удирдагч, ажилчдын үүрэг хариуцлагын есдүгээр зүйл буюу “Бурханы гэрийн янз бүрийн ажлын зохицуулалтыг шаардлагынх нь дагуу үнэн зөв дамжуулж, тарааж, хэрэгжүүлж, хэрэгжилтийнх нь төлөв байдлыг зааварчлан чиглүүлж, хянаж, шавдуулж, шалгаж, хянан дагах” талаар нөхөрлөсөн. Удирдагч, ажилчдын биелүүлэх ёстой үүрэг хариуцлага, хийх ёстой ажлын талаар нөхөрлөж, түүнчлэн хуурамч удирдагчдын зарим зан авирыг задлан шинжилсэн. Хэдийгээр бид удирдагч, ажилчид ажлын зохицуулалт бүрийг хэрхэн хэрэгжүүлэх ёстой талаарх нарийн ширийнийг нөхөрлөөгүй ч тэдгээр зохицуулалтыг хэрэгжүүлэх зарчмын тухай, түүнчлэн удирдагчид, ажилчид юу хийх ёстой талаар тодорхой нөхөрлөсөн. Есдүгээр зүйлийн талаарх нөхөрлөлөөс та нар удирдагч, ажилчдын хийх ёстой ажлын талаар илүү тодорхой, үнэн зөв тодорхойлолт авсан уу? Удирдагч, ажилчдын хийх ёстой ажил юу болохыг одоо тодорхой ойлгосон уу? Тэдний хувьд гол зүйл бол Бурханы шаардлага болон Бурханы гэрийн ажлын зохицуулалтын дагуу ажлыг хэрэгжүүлэх явдал юм. Үндсэндээ тэгээд л тэр. Одоо бид бүгд тодорхой ойлголоо. Бурханы гэрт удирдагч юм уу ажилчин ямар ажил хийх ёстой, тэдний үүрэг хариуцлага юу болохыг есдүгээр зүйл дотор нэлээд тодорхой нөхөрлөсөн байх ёстой. Энэ нь үндсэндээ нэгд нэггүй байгаа. Тэдний үүрэг хариуцлагын цар хүрээг хязгаарлаж, хийх ёстой ажлыг нь, хэрхэн хийх ёстойг нь ч тодорхой заасан. Одоо тодорхой заачхаад байхад бодитой ажил яаж хийхээ мэдэхгүй хэвээр байгаа бол энэ нь хэв чанар муутайн асуудал юм. Тэд бол ажил хийж чадахгүй нэг төрлийн хуурамч удирдагч юм. Өөр нэг төрлийн хуурамч удирдагч нь ажлыг өөрийн үзэл, төсөөллөөр л зохицуулж, хүмүүсийг замбараагүй ашигласнаар зуун ямаанд жаран ухна гэгч болдог. Ажлыг зүгээр ч нэг тааруухан хийх биш, бүрэн сүйтгэж, ахиц гарах аргагүй болгож орхидог. Хуурамч удирдагчид ажлын зохицуулалтыг хэзээ ч хэрэгжүүлэхгүй, бодитой ажил бүр ч хийхгүй. Тэд зүгээр л дуртай ажлаа хийдэг бөгөөд ерөнхий үйл ажиллагааны ажилд л анхаардаг; ажиллах үедээ зөвхөн тушаал өгч, хий дэмий уриа, хоосон сургаал хашхирахаас өөрийг мэддэггүй. Тэд ажлыг хэзээ ч хянан дагадаггүй, үр дүнтэй байсан эсэхийг нь ч тоодоггүй. Энэ бол хуурамч удирдагчийн нэг төрөл юм. Товчхондоо, хүн бодитой ажил хийж чаддаггүй ч бай, эсвэл бодитой ажил хийдэггүй ч бай, нөхцөл байдал ямар ч байсан, удирдагчийн хувиар удирдагч, ажилчдын үүрэг хариуцлагыг биелүүлж, Бурханы даалгасан ажлыг хийж чаддаггүй бол, Бурханы гэрийн зохицуулсан ажлын янз бүрийн хэсгийг хэрэгжүүлж чаддаггүй бол хуурамч удирдагч мөн.

Одоо удирдагч, ажилчдын есөн үүрэг хариуцлагын талаар нөхөрлөж, хуурамч удирдагчдын харуулдаг янз бүрийн байдлыг ил болгосноор та нар удирдагч, ажилчдын үүрэг хариуцлагыг хэрхэн биелүүлэх талаар жаахан үндсэн мэдлэг, ойлголттой болсон уу? (Тийм.) Тэгвэл та нар Бурханы гэрийн ажлыг хийхэд хялбар гэж үзэж байна уу? Хүнд тавьдаг шаардлага өндөр үү? Хэрээс хэтэрсэн үү? (Өндөр биш, бүгд бидний хүрч чадах шаардлага байдаг.) “Бурханы гэр биднээс хэтэрхий олон төрөл, зүйлийн ажил хий гэж шаарддаг. Удирдагч дээгүүр түвшнийх байх тусам ажлын хүрээ нь улам томорч, хариуцсан ажлын зүйл нь төдий чинээ ихэсдэг. Дээрхийн шаардлагын дагуу тухайн ажлыг сайн хийж, хэрэгжүүлэх гэвэл бид ядарч үхнэ, тийм биз дээ?” гэж хэлдэг удирдагч, ажилчид бий юу? Бүх бодитой ажлыг сайн хийж, ажлын зүйл бүрийг хэрэгжүүлэх ёстой хэмжээнд нь хэрэгжүүлснийхээ төлөө ядарч унасан хүн байна уу? (Үгүй.) Ядаргаанд ороод өвчин туссан хүн байна уу? Унтах, идэх цаггүй тэгтлээ завгүй хүн байна уу? (Үгүй.) “Үгүй гэж юу гэсэн үг вэ? Зарим хүн үнэхээр л чуулганы ажил хийж ядардаг. Учир нь тэд удаан хугацаанд тогтмол хуваариар хооллож чадахгүй, эсвэл ажил, амралтынхаа хэмжээг тэнцвэржүүлээд цэгцтэй байдлаар ажиллаж, амсхийж чадахгүй явдаг. Тэд ядаргаанаас болж өвчин тусдаг” гэж зарим нь хэлж магадгүй. Та нар ийм нөхцөл байдал үүссэн гэж сонссон уу? (Үгүй.) Есдүгээр зүйлийг сонсож, Бурханы гэр дэх ажлын янз бүрийн зүйлийн тодорхой агуулга, түүнчлэн энэ тодорхой ажлыг хийхэд удирдагч, ажилчдад тавигдах стандартыг хараад ямар нэгэн мэдрэмж төрсөн хүн бий юу? Тэд “Удирдагч юм уу ажилчин байх амаргүй юм байна. Эрүүл бие, сайн хэв чанар, уужуу сэтгэл, супер хүний эрч хүч, чадал тэнхээгүйгээр хэн энэ ажлыг сайн хийж чадах юм бэ?” гэж боддог уу? Ингэж бодсон хүн байна уу? Энэ нь үндэслэлтэй юу? (Үгүй.) Яагаад үндэслэлгүй вэ? Нэгдүгээрт, Бурханы гэрийн ажлыг хийх үед удирдагч, ажилчид ямар ч түвшнийх бай, өргөн хүрээний үүрэг хариуцлагатай байна уу, эсвэл ажлын ганц зүйлийг хариуцсан байна уу гэдгээсээ үл хамааран ядаж л өөрсдийн үндсэн ажлыг сайн хийж, хажуугаар нь хамгийн ихдээ ажлын нэмэлт ганц хоёр зүйлийг хийх ёстой. Өргөн хүрээний ажил хариуцлаа ч гэсэн тэд нэгд нэггүй хянан дагаж, чиглэл өгөх ёстой гэсэн үг биш. Тэд хамгийн чухал ажлыг хариуцахад анхаарлаа төвлөрүүлж, эсвэл ажлын тодорхой зүйлс дээрх сул холбоосуудыг нэгэн зэрэг зохицуулах ёстой. Зарим хүн эрч хүч дүүрэн, үүрэг хариуцлагын мэдрэмж өндөртэй, хэв чанар сайтай байж болох бөгөөд өргөн хүрээний олон талт ажлыг хийж чаддаг ч тэдний гол ажил нь үндсэндээ ажлын ганц хоёр зүйлээс л бүрддэг. Бусад ажлын хувьд тэд зүгээр л асууж, лавлаж, ойлгохыг хичээж, олж илрүүлсэн асуудлуудаа л шийдвэрлэх хэрэгтэй. Тэр бол нэг хэсэг нь. Өөр нэг хэсэг нь тэд хэдийгээр ажлын хэд хэдэн зүйлийг зэрэг зохицуулж байлаа ч гэсэн ажлын тэдгээр зүйлийг хийхдээ гол зааварлагчдад л найдах хэрэгтэй. Тэдний хийдэг бүхэн нь ажлын янз бүрийн зүйлийг хянаж, шалгаж, чиглүүлэх явдал; өөрсдийнх нь хийх ёстой гол ажил нь ажлын ганц зүйл хэвээр байдаг. Тэгвэл ажлын ганц зүйл хийлээ гээд хүн ядрах уу? (Үгүй.) Хэрэв хүн хангалттай хэв чанартай, оюун ухаан нь уян хатан бол цагийг хэрхэн хуваарилах, яаж бүтээмжтэй болгох талаас нь ажлыг ухаалгаар зохицуулна. Тэд урагшлах аргагүй, эмх замбараагүй будилаанд орохгүй. Тэд тийм ч завгүй харагдахгүй, харин тогтсон хэвшлийн дагуу ажиллаж байх боловч ажил бүтээмжтэй байж, сайн үр дүнд хүрнэ. Энэ бол хэв чанартай, хүн хүч, цаг хугацааг яаж ухаалаг хуваарилахаа мэддэг хүн юм. Хэв чанаргүй юм уу хэв чанар муутай хүмүүс ямар ч ажил хийж байлаа гэсэн замбараагүй байдаг. Тэд өдөр бүр нэлээд завгүй байдаг ч юу хийгээд завгүй байгаагаа өөрсдөө ч тодорхой хэлж мэддэггүй. Тэдэнд хуваарь, цаг хугацааны ойлголт гэж байхгүй; нэлээд эрт босож, зэгсэн орой унтдаг, бас тогтмол цагт хооллож чаддаггүй. Гэхдээ ажлын бүтээмжийг харгалзан үзвэл тэд бодитой ажил огт хийдэггүй. Энэ нь хэтэрхий муу хэв чанартай байгаа хэрэг биш үү? (Тийм.) Ийм төрлийн хүн өдөр бүр амрах завгүй ийш тийш гүйж байдаг мэт харагддаг ч ажлын голыг олж чаддаггүй, бас яаралтай зүйлийг хойшлуулж болох зүйлээс ялгаж чаддаггүй, асуудал шийдвэрлэхдээ үр дүнгүй байдаг. Энэ нь ажлыг удаашруулдаг. Тэд зүрх сэтгэлээ багтартал санаа зовж, аман дээр нь хомхой гардаг. Гэхдээ эдгээр тохиолдолд ч тэд ядарч унадаггүй. Муу хэв чанартай хүмүүс өдөрт наймаас олон цаг ажиллаж болох ч тэдний ажлын бүтээмж сайн хэв чанартай хүмүүсийнхээс хамаагүй муу байдаг. Тиймээс тэд завгүй байхаас аргагүй биз дээ? Тэд завгүй байх ёстой—завгүй байгаад ч үр дүн гаргаж чаддаггүй юм чинь завтай байсан бол ажил дампуурах байсан. Энэ бол ажлаа бардаггүй, хариуцах чадваргүй хэт муу хэв чанартай хүн юм. Цаашлаад, Бурханы гэрийн ажилд олон зүйл байдаг бөгөөд хүн хүч, цаг хугацааны хувьд харьцангуй хатуу шаардлагатай байдаг. Ихэнх хүн жаахан завгүй байх үедээ сайжрахаар чармайж, сайн үр дүнд хүрэх зорилготой байдаг, учир нь Бурханы гэрийн ажил нь шүтлэггүй ертөнцийн бизнес болон үйлдвэрийн ажлаас ялгаатай: Тэдгээр нь эдийн засгийн үр өгөөж шаарддаг бол бид ажлын үр дүнг онцолдог. Гэхдээ ихэнх хүн хэв чанар муутай, зарчимгүй, ажлын бүтээмж хэт муутай тул үр дүн гаргахад илүү их хугацаа шаардагддаг. Одоо та нарын ихэнх нь удирдагч, ажилчдын үүрэг хариуцлагын талаар сөрөг бодолгүй болсон уу? Нэг зүйл тодорхой: Удирдагч, ажилчид Бурханы гэрийн шаардлагын дагуу ажиллаа гээд ядарч унахгүй. Эдгээр гадаад, обьектив хүчин зүйлээс гадна өөр нэг зүйлд итгэлтэй байж болно: Хэрэв хүн ачаатай, тодорхой хэв чанартай бол—мөн Ариун Сүнсний ажил байгаа гэдгийг бүү умарт—тэгвэл тэдний төсөөлж, урьдчилан таамаглаж чадахгүй зарим асуудал, өмнө нь туулж байгаагүй, туршлагагүй зарим хэрэг явдал дээр Ариун Сүнс тэдэнд байнга сануулга өгч, цаг ямагт тэднийг гэгээрүүлж, тусална. Чуулганы ажил нь бүхэлдээ хүний хүч чадал, эрч хүч, ачаанд түшиглэн хийгддэггүй—нэг хэсэг нь Ариун Сүнсний ажил, манлайлалд найдах ёстой бөгөөд үүнийг ихэнх хүн туулсан байдаг. Тиймээс аль ч талаас нь харсан үүрэг хариуцлагаа биелүүлнэ гэдэг бол удирдагч, ажилчдын биелүүлэх ёстой зүйл юм. Энэ нь тэдэнд тавьсан нэмэлт шаардлага биш. Шүтлэггүй хүмүүс дэлхий ертөнцөд ажиллахдаа хувийн хэв чанартаа үндэслэн үйлддэг. Бурханы гэрт үүрэг гүйцэтгэх гэдэг өөр: Үүнийг зөвхөн хэв чанартаа үндэслэн хийдэггүй, харин үр дүнд хүрье гэвэл үнэн-зарчмыг ойлгоход бас найдах ёстой. Үүргээ сайн биелүүлье гэвэл заримдаа тэд бас бие биедээ тусалж, эв найртай хамтран ажиллах ёстой. “Бурханы гэрт ажиллахад ‘Ажил үүрэгтээ өөрийгөө зориулж, үхэх өдрөө хүртэл чадлынхаа хэрээр чармай’ гэж шаарддаг уу? ‘Хаврын хүр хорхой үхэх хүртлээ торго нэхдэг’ гэдгийг биелүүлэх хэрэгтэй юу? Бурханы гэр биднийг ядарч үхэх үед л сэтгэл ханах гэж үү?” гэж зарим нь асууж магадгүй. Бурхан хүнээс ийм зүйл шаарддаг уу? (Үгүй.) Удирдагч, ажилчдын үүрэг хариуцлагад тавигдах шаардлагын талаарх бидний нөхөрлөл нь Бурханы шаарддаг үнэн-зарчим, ажлын арга барилын дагуу Бурханы ажилтай хэрхэн хамтран ажиллах тухай хүмүүст тодруулж, ойлголт өгөх л зорилготой, ингэснээр Түүний ажил эмх цэгцтэй, үр дүнтэй явагдаж, улмаар Түүний үг, ажил сонгосон хүмүүст нь илүү сайн үр дүнд хүрч чадна. Үүний нэг тал нь ажлыг хөгжүүлэх, түгээх явдал; нөгөө тал нь Бурханы үг, ажил нь Бурханыг дагадаг хүмүүс дээр хүрэх учиртай үр дүндээ хүрэх явдал юм. Эдгээр нь удирдагч, ажилчдын үүрэг хариуцлага бөгөөд ажилдаа хүрэх ёстой үр дүн билээ.

10-р зүйл: Бурханы гэрийн төрөл бүрийн эд зүйлсийг (ном, төрөл бүрийн хэрэгсэл, үр тариа гэх мэт) зүй ёсоор хамгаалж, ухаалгаар хуваарилж, эвдрэл гэмтэл, үргүй зардлыг бууруулахын тулд тогтмол үзлэг шалгалт, техник үйлчилгээ, засвар хийх; түүнчлэн ёрын муу хүмүүс тэдгээрийг эзэмшихээс сэргийлэх

Өнөөдөр бид удирдагчид болон ажилчдын үүрэг хариуцлагын аравдугаар зүйл болох “Бурханы гэрийн төрөл бүрийн эд зүйлсийг (ном, төрөл бүрийн хэрэгсэл, үр тариа гэх мэт) зүй ёсоор хамгаалж, ухаалгаар хуваарилж, эвдрэл гэмтэл, үргүй зардлыг бууруулахын тулд тогтмол үзлэг шалгалт, техник үйлчилгээ, засвар хийх; түүнчлэн ёрын муу хүмүүс тэдгээрийг эзэмшихээс сэргийлэх” талаар нөхөрлөх болно. Есдүгээр зүйл нь удирдагчид болон ажилчдад тавьдаг харьцангуй иж бүрэн шаардлага билээ. Аравдугаар зүйл нь удирдагчид болон ажилчдын үүрэг хариуцлагын өөр нэг тодорхой шаардлагыг агуулсан ажлын өөр нэг том хэсэг юм. Ажлын энэ хэсэг нь Бурханы гэрт харьяалагддаг зүйлсийг хамардаг бөгөөд заримыг нь бүтэн цагаар үүргээ гүйцэтгэдэг хүмүүсийн амьдралын хэрэгцээг хангахын тулд худалдан авдаг, зарим нь сайн мэдээ түгээх ажилд зориулж худалдан авсан тоног төхөөрөмж, материал гэх мэт зүйлс юм. Мөн Бурханы үгийн зарим ном болон ах эгч нарын амь-оролтод хамаарах зарим зүйл байдаг бөгөөд тэдгээрийг Бурханы гэрт хадгалах ёстой. Эдгээр нь хүмүүсийн Бурханд итгэх итгэлтэй холбоотой бараа бүтээгдэхүүн юм. Нийт гурван ангилал бий: амьдралд шаардлагатай зүйлс, ажилд шаардлагатай зүйлс, Бурханд итгэх итгэлд шаардлагатай зүйлс. Эдгээр зүйлийг Бурханы гэр худалдан авсан эсвэл ах эгч нар өргөл болгосон эсэхээс үл хамааран тэдгээр нь Бурханы гэрийн эзэмшилд орж ирмэгцээ удирдагчид болон ажилчдын материаллаг зүйлсийн менежмент, хуваарилалтын асуудалтай холбоотой болдог. Энэ ажил нь чуулганы амьдрал, захиргааны ажил эсвэл мэргэжлийн ажилтай харьцуулахад гаднаа төдийлөн чухал биш, хэлэлцэх ажлын жагсаалтад оруулах шаардлагагүй мэт санагдаж болох ч удирдагчид, ажилчдын хийх хэрэгтэй чухал ажил хэвээр юм. Бурханы гэрийн янз бүрийн зүйлс нь үүрэг гүйцэтгэж буй бүх хүний ажил, амьдрал, сургалт болон бусад бүх зүйлийг хамардаг тул тэдгээрийг хамгаалж, ухаалгаар хуваарилах нь маш чухал бөгөөд үүнийг үл тоомсорлож болохгүй.

Зүй зохистой хамгаалалт

Удирдагчид, ажилчдын хувьд чуулганы захиргааны ажлыг сайн хийж, чуулганы амьдралыг сайжруулахаас илүү чухал зүйл бол сайн мэдээг түгээх ажил болон түүнтэй холбоотой янз бүрийн ажлыг сайн хийх явдал юм. Үүнээс гадна, Бурханы гэрийн янз бүрийн материаллаг зүйлсийг зохих ёсоор удирдах ёстой. Эдгээр зүйлийг сайн хамгаалах ёстой; тэдгээрийг мөөгөнцөртүүлэхгүй, шавжинд идүүлэхгүй байлга, хүмүүс тэдгээрийг хувийн өөрсдийн өмч эзэмшихийг бүү зөвшөөр. Бурханы гэрт удирдагч, ажилчид энэ ажлыг хэрхэн сайн хийх талаар тодорхой шаардлага, алхмууд байдаг. Тэдгээр зүйлийг удирддаг боловсон хүчин зүй зохистой, хариуцлагатай хүмүүс мөн эсэх, хэрхэн удирдахаа мэддэг эсэх, үүрэг хариуцлагаа хичээнгүйлэн биелүүлж чадах эсэх—эдгээр зүйл тэдний гарт аюулгүй байх эсэхийг эхлээд шалгах ёстой. Жишээлбэл, үр тариа хадгалах үед хадгалж байгаа газар нь борооны улиралд—цаг агаар чийглэг, бороо ихтэй үед чийгтэй байдаг уу? Үүнийг удирддаг хүмүүс цаг тухайд нь шалгадаг уу? Үр тариа чийг авбал гаргаж хатаадаг уу? Эдгээр зүйлийг өөриймсгөөр нямбай удирддаг уу? Тэдэнд ийм хүн чанар бий юу? Тэдэнд ийм үнэнч байдал бий юу? Эхлээд эдгээр зүйлийг удирддаг хүмүүст аудит хийж, ямархуу хүн чанартай болохыг нь, мөс чанар, ёс суртахуунтай эсэхийг нь харах ёстой. Хэрэв хүн сайн хүн чанартай, сайхан сэтгэлтэй мэт санагдаж, бусад хүмүүсийн ихэнх нь түүний талаар сайн мэдээлэл өгдөг ч тэрээр Бурханы гэрийн зүйлсийг удирдахад тохирох эсэхийг мэдэхгүй бол чи яах вэ? Чи хянан дагаж, бүгдийг шалгаж, хяналт тавих ёстой. Хэсэг хугацааны дараа эд зүйл хариуцагч үүрэг хариуцлагаа биелүүлж байгаа эсэхийг шалгахын тулд нэгд нэгэнгүй асуух ёстой. Жишээлбэл, үр тарианы хувьд хамгийн их санаа зовоох зүйл бол чийг юм. Хариуцагч нь үр тарианы агуулах чийглэг эсэх, үр тарианд шавж орох магадлалтай эсэхийг шалгах ёстой, мөн ямар арга хэмжээ авбал үр тариаг чийгэнд хөгцрүүлэхгүй, шавжинд идүүлэхгүй байлгах талаар мэддэг хүнийг олж, зөвлөлдөж, ойлголт авах ёстой. Тэд үр тариаг хадгалсны дараа агуулахыг байнга шалгаж, эсвэл цонхыг онгойлгон агааржуулалт хийх ёстой. Энэ нь үүрэг хариуцлагаа үнэхээр биелүүлж байгаа хэрэг болно. Хэрэв хариуцагч эдгээр зүйлийг шавдуулж, сануулах шаардлагагүйгээр санаачилгаараа хийдэг бол тэрээр найдвартай бөгөөд энэ нь сэтгэл амраадаг. Тэгвэл янз бүрийн тоног төхөөрөмжийг хамгаалдаг хүмүүсийн хувьд тэд ажилдаа тохирох уу? Чи хараахан мэдэхгүй; тэднийг ч бас шалгах ёстой. Ихэнх тоног төхөөрөмж—цахилгаан хэрэгсэл, тавилга, тоног төхөөрөмж гэх мэтийг ашиглаагүй байх үедээ хэрхэн хадгалдаг вэ? Хариуцагч нь үүнийг арчилж, техник үйлчилгээ хийдэг үү? Тэд цахилгаан хэрэгслүүдийг тогтмол шалгаж, асааж, ажиллуулж үздэг үү? Ойр хавийнхнаас нь асууж сурагласнаар эдгээр зүйлийг хариуцаж буй хүн үүнийг тогтмол хийдэг гэдгийг мэдэж болно. Эдгээр зүйл зүгээр л сул зогсож байж магадгүй боловч дээр нь тоос байхгүй байвал хэн нэгэн байнга ирж арчилдаг гэсэн үг бөгөөд тэдгээрийг хариуцагч нь дажгүй гэдгийг, үүрэг хариуцлагаа биелүүлж байгаа гэдгийг чи харна. Тэгээд чи сэтгэл амар байж болно. Бас Бурханы үгийн номууд бий. Ном бүрийг олж авахад хэцүү, үүнээс гадна Бурханы үгийн номууд нь Бурханд итгэгч бүрийн хувьд өөр ямар ч зүйлээс—үр тариа, цахилгаан хэрэгсэл, эсвэл тиймэрхүү бусад зүйлээс илүү чухал байдаг. Тиймээс эдгээр зүйлийг удирдахад тохиромжтой хүн, хадгалахад тохирох газрыг олох ёстой. Зохистой агааржуулалт, хяналт, үзлэг шалгалт ч бас шаардлагатай—номыг чийг авхуулж, норгож, хулганад идүүлж болохгүй. Эдгээр зүйлийг бүгдийг нь анхаарч үзэх ёстой. Тэгвэл ийм зүйлсийг удирдаж буй хүмүүс ажилдаа тохирох уу? Үүнийг ч бас байнга шалгаж байх ёстой. Хэрэв хариуцсан хүмүүс залхуу, хайхрамжгүй, хэнэггүй бол зарим зүйл нэг бол чийг авч, хөгцрөөд, эсвэл шавжнаас болоод гэмтэх болно. Эдгээр нь бүгд удирдагч, ажилчдын хяналт, шалгалт сул байгаагаас үүдэлтэй хохирол юм. Хэрэв хариуцсан хүмүүс нь эдгээр зүйлийг зохих ёсоор арчилдаг бол удирдагч, ажилчдын энэ үүрэг хариуцлага биелсэн байна. Эдгээр зүйл том, жижиг эсэх нь, байнга ашиглагддаг эсэх нь хамаагүй, Бурханы гэрт хамаарах зүйлсийн ангилалд багтсан л бол тэдгээрийг удирдах хүнийг томилох ёстой. Ямар ч төрлийн зүйл байсан, хаана ч хадгалагдсан бай, аюулгүй байх ёстой бөгөөд ямар ч асуудал гарахгүй байх ёстой. Үнэнч, хариуцлагатай байх гэдэг нь энэ юм. Хэрэв эд зүйлсийг удирддаг хүн тохирохгүй бол яах вэ? Тэднийг даруй дахин томилж, орлох хүнийг олох ёстой. Жишээ нь, зарим хүн идэх дуртай ч ажил хийх дургүй, ямар ч хариуцлага хүлээдэггүй дэмий залхуурагчид байдаг. Тэд чуулганы эд зүйлсэд нийтийн өмч мэт хайнга хандаж, алга болоогүй л бол зүгээр гэж боддог. Тэдгээр зүйл хөгцөрсөн, шавжинд идэгдсэн эсэх, эсвэл гэмтсэн эсэхийг тэд анхаардаг ч үгүй, асуудаг ч үгүй. Тэднээс асуух бүрд тэдгээрийг шалгасан, бүгд зүгээр гэж хэлдэг. Үнэндээ тэд удаан хугацаанд эд зүйлийг шалгаагүй байдаг. Дараа нь нэг өдөр хэн нэгэн гэнэт үр тариа хөгцөрсөн, зарим тоног төхөөрөмжийн утсыг хулгана мэрсэн, бүр Бурханы үгийн ном ч чийг аваад бичвэр нь бүдгэрч, ойлгомжгүй болсныг олж мэддэг. Эдгээр зүйлийг зөвхөн тэр үед мэдэх нь хэтэрхий оройтсон хэрэг биш гэж үү? (Тийм ээ, хохирол учирсан.) Энэ бол буруу менежментийн үр дүн юм. Тэгвэл тэдгээрийг удирдаж буй хүн тохирохгүй байна уу? Тэд хүн чанар муутай, ёс суртахуунгүй байна уу? (Тийм.) Шүтлэггүй хүмүүс ийм хүнийг ёс суртахуунгүй гэж нэрлэдэг; бид юу гэдэг вэ? Энэ хүн муу хүн чанартай, үнэнч биш гэдэг. Тэд тэр жижиг үүрэг хариуцлагыг ч биелүүлж чадахгүй; бага зэрэг хичээл зүтгэл гаргадаг, жаахан мөс чанар, хүн чанартай хүний хийж чадах зүйлийг ч тэд хийж чадахгүй. Тэд Бурханд итгэгч хэвээр гэж үү? Шүтлэггүй хүмүүс хүртэл “Бусдын даалгасан зүйлийг үнэнчээр гүйцэтгэхийн тулд чадах бүхнээ хий” гэсэн үзэл бодол баримталдаг—энэ хүн шүтлэггүй хүмүүсийн хамгийн наад захын ёс суртахууны стандартад ч нийцдэггүй тул эд зүйлийг удирдах боловсон хүчний гишүүнээр ажиллахад харваас тохирохгүй. Тохирохгүй хүмүүсийг яаралтай зохицуулж, тэднийг орлох тохиромжтой хүмүүсийг олох ёстой. Хэрэв чи эд зүйлийг удирдах боловсон хүчиндээ итгэхгүй байгаа бөгөөд өөрөө шалгах цаг завгүй, эсвэл зарим нөхцөл байдлын улмаас дагаж мөрдөж, шалгаж чадахгүй бол ийм тохиолдолд яах вэ? Чи эд зүйлийг удирддаг хүнээр, тухайн зүйлс нь гэмтсэн тохиолдолд нөхөн төлнө, эсвэл Бурханы гэрээс өгсөн ямар ч торгуулийг хүлээн авахад бэлэн гэсэн баталгаа бичүүлж болно. Үүнийг захиргааны системийн дагуу шийдвэрлэх ёстой. Хэрэв удирдагч юм уу ажилчин ажлаа энэ түвшинд хийж чадвал үүрэг хариуцлагаа биелүүлж байх болно.

Бурханы гэрийн аливаа материаллаг зүйл, том, жижиг, үнэтэй, хямд байх нь хамаагүй, чамд хэрэг болох эсэх нь хамаагүй, чи үүнийг удирдахаар болсон л бол энэ нь чиний үүрэг хариуцлага юм. Энэ ажил нь удирдагч, ажилчдын үүрэг хариуцлагын цар хүрээнд багтдаг тул чи үүнийг зүй зохистой хадгалахын тулд тохиромжтой хүн, тохирсон газрыг олох ёстой. Бурханы гэрийн эд зүйлсийг гэмтээж болохгүй. Жишээлбэл, Бурханы үгийн номуудыг хадгалахад—удирдагч юм уу ажилчин тохиромжтой боловсон хүчнийг зохицуулсныхаа дараа ч гэсэн тэдгээрийн талаар үе үе асууж байх ёстой: “Сүүлийн үед олон ном гарсан, гэхдээ хэдий цөөн ном үлдсэн ч гэсэн болгоомжгүй байж болохгүй. Номыг хадгалахад хамгийн гол нь чийг авхуулахгүй, наранд гандаахгүй, нугалж, хэлбэрийг нь алдуулахгүй байх явдал.” Тэд хааяа хааяа асууж сураглаж, лавлаж байх ёстой. Хэрэв шинэ ном ирсэн бол тэдгээрийг хэр сайн хадгалж байгаа; бүгд анхны байрандаа багтах эсэх, багтахгүй бол өөр газар олсон эсэх, тэр газар нь ямархуу болох, аюулгүй, хуурай эсэх; номуудыг сайн хадгалж байгаа эсэх; хулгана байх вий гэж санаа зовж буй эсэх, муур тэжээх шаардлагатай эсэхийг асуух ёстой. Энэ бүх зүйлийг удирдагч, ажилчид хийх ёстой бөгөөд тэдний биелүүлэх үүрэг хариуцлага юм. Энэ ажил нь зарим талаар ач холбогдолгүй мэт харагдаж болох ч энэ нь удирдагч, ажилчид тогтмол хийх ёстой ажлуудын нэг юм. Үүнийг дутуу үнэлж болохгүй—нухацтай авч үзэх ёстой. Эдгээр зүйл нийтийн өмч бөгөөд ямар нэг хувь хүнд харьяалагдахгүй байж болох ч тэдгээрийг сайн хадгалах ёстой; ирээдүйд чамд хэрэг болох эсэхээс үл хамааран, чиний ашиглах зүйл мөн эсэхээс үл хамааран тэдгээрийг сайн хадгалах нь чиний үүрэг хариуцлага, чиний хариуцах ажил бөгөөд үүнээс зайлсхийж, анхаарал хандуулахгүй байх шалтгаан, шалтаг хайх ёсгүй. Чиний үүрэг хариуцлага мөн л бол энэ нь чиний удирдах ёстой зүйл, хийх ёстой ажил юм. Үүний хамт чи асууж лавлаж, ойлгохоор оролдож, эсвэл биечлэн оролцох ёстой. Хэрвээ чи газар дээр нь очиж үзэх цаг завтай бол мэдээж илүү сайн. Гэхдээ орчин, нөхцөл байдал үүнийг зөвшөөрөхгүй бол эсвэл ажил ихтэй хэт завгүй байгаа бол Бурханы гэрийн эд зүйлсийг ямар нэгэн байдлаар гэмтэх, үрэгдэхээс сэргийлэхийн тулд цаг тухайд нь лавлаж, асууж байх ёстой. Ингэвэл удирдагч, ажилчдын үүрэг хариуцлагыг биелүүлсэн гэсэн үг юм.

Оновчтой хуваарилалт

Бурханы гэрийн эд зүйлсийн хувьд тэдгээрийг хамгаалахаас гадна өөр нэг чухал ажил байдаг. Энэ бол тэдгээрийг оновчтой хуваарилах явдал юм. Эдгээр зүйл бүгд хүмүүсийн хэрэглээнд зориулагдсан—бүгд хэрэгтэй зүйлс тул тэдгээрийг хамгаалах гол зорилго нь оновчтой ашиглахын төлөө байдаг. Эдгээр зүйлийг оновчтой ашиглахаас өмнө удирдагчид болон ажилчид тэдгээрийг оновчтой хуваарилах ёстой. Оновчтой хуваарилалт гэж юу вэ? Эдгээр зүйлийг хэнд өгч ашиглуулах ёстой тухайд Бурханы гэрт зарчим, дүрэм журам байдаг. Эдгээр зүйл нь ах эгч нарын өргөл болгосон эсвэл Бурханы гэрийн худалдан авсан зүйлс байхаас үл хамааран тэдгээрийг туслалцаа үзүүлэх эсвэл халамжийн ажилд хандив болгохоор хадгалах нь гол зорилго биш; харин ч энэ нь бүтэн цагаар үүргээ гүйцэтгэж буй бүх ах эгч нарын хэрэглээнд зориулагдсан. Тэгвэл тэдгээрийг хэрхэн хуваарилах—хуваарилалтын зарчим юу болох нь Бурханы гэрийн янз бүрийн эд зүйлсийг удирдахдаа удирдагчид, ажилчдын гүйцэтгэх ёстой өөр нэг үүрэг хариуцлага юм. Бид энд оновчтой хуваарилалтын талаар дурдсан; энэ тохиолдолд “оновчтой” байх гэдэг нь Бурханы гэрээс шаарддаг зарчим юм.

I. Бурханы үгийн номуудыг оновчтой хуваарилах

Эхлээд Бурханы үгийн номуудын талаар ярья. Шинэ ном тараах бүрд эдгээр номыг хэнд өгөх ёстой талаарх тодорхой зарчим, дүрэм журам Бурханы гэрт байдаг. Чуулганд Бурханы үгийг уншдаг болон уншдаггүй хүмүүс, үнэнийг хайрладаг болон хайрладаггүй хүмүүс, үүрэг гүйцэтгэдэг болон гүйцэтгэдэггүй хүмүүс байдаг тул эдгээр төрлийн хүмүүсийг хооронд нь ялгах ёстой. Түүнчлэн сурах бичгийн ангилалд багтах тусгай номууд, тухайлбал дүрэм, толь бичиг болон бусад лавлах номууд байдаг. Эдгээрийг зарчмын дагуу чандлан хуваарилах ёстой. Тэдгээрийг хэрэгтэй хүмүүст нь өгөх ёстой бөгөөд хэрэггүй хүмүүст өгөх ёсгүй. Харьцангуй цөөн тоогоор хэвлэгдсэн зарим лавлах номыг хувь хүнд өгвөл тухайн хүнээс юу шаардах вэ? Тэдгээрийг уншиж болно, гэхдээ гэмтээж болохгүй; хаа сайгүй орхиж, цаасыг нь хамаагүй урж болохгүй. Уншиж дууссаны дараа анхны байранд нь буцааж өгөх ёстой. Бурханд итгэх номуудын хувьд удирдагчид болон ажилчид тэдгээрийг Бурханы гэрийн ажлын зохицуулалтын дагуу чандлан хуваарилах ёстой бөгөөд Бурханы сонгосон хүмүүст зарчмыг ч бас ойлгуулж, зарчмын дагуу үйлдүүлэх ёстой.

II. Янз бүрийн тоног төхөөрөмжийг оновчтой хуваарилах

Дараагийнх нь янз бүрийн тоног төхөөрөмжийг хуваарилах явдал. Энэ бол харьцангуй чухал ажил юм. Төрөл бүрийн тоног төхөөрөмжийг хуваарилах нь арай хатуу чанд байдаг. Ийм тоног төхөөрөмжинд электроник болон янз бүрийн мэргэжилд шаардлагатай хэрэгслүүд орно. Удирдагчид болон ажилчид эдгээрийг хуваарилахдаа мөн л зарчимтай байх ёстой. Тэдгээрийг өгөх ёстой хүмүүс бол эдгээр тоног төхөөрөмжийг чадварлаг ажиллуулж, зөв зүйтэй, оновчтой ашиглах чадвартай хүмүүс юм. Анхлан суралцагч эсвэл зүгээр л хэрхэн ашиглахаа мэдэхгүй хүмүүст өгөх ёсгүй. Ялангуяа өндөр зэрэглэлийн камер, үнэтэй компьютер, мөн видео бичлэгийн тоног төхөөрөмж, гэрэл зургийн төхөөрөмж болон видео хийсний дараах үйлдвэрлэлд шаардлагатай тоног төхөөрөмжүүд гэх мэт сайн, өндөр зэрэглэлийн электрон хэрэгслийг эвдэхээс сэргийлэхийн тулд ийм хүнд өгөхгүй байх хэрэгтэй. Удирдагч, ажилчид эдгээр тоног төхөөрөмжийг ашиглах хүмүүс нэгдүгээрт, төхөөрөмжийг үнэлж чадна, хоёрдугаарт, зөв ашиглаж, арчилж чадна гэсэн баталгаа өгөх ёстой. Жишээлбэл, зарим төхөөрөмжийг хоёр цаг ашигласны дараа арван минут амрааж хөргөх ёстой. Хэрэв хөргөхгүй бол төхөөрөмж гэмтэж, ашиглалтын хугацаа богиносно. Төхөөрөмжийг үнэлдэг хүмүүс төхөөрөмжийн засвар үйлчилгээний анхааруулгыг хатуу дагаж мөрдөнө; тэд хэлүүлэхгүйгээр зааврыг дагаж мөрдөх бөгөөд тэднийг шавдуулбал илүү хатуу чанд, илүү нарийн нямбай хийх болно. Ийм хүмүүс төхөөрөмж ашиглахад тохиромжтой; тэд өндөр зэрэглэлийн зүйлсийг ашиглахад тохиромжтой, учир нь тэд төхөөрөмжийг үнэлж, арчилгаа, засвар үйлчилгээний анхааруулгыг нухацтай авч үздэг. Төхөөрөмжийг үнэлж, хэвийн ашиглаж чаддаг ийм хүмүүс бол өндөр зэрэглэлийн тоног төхөөрөмжийг хуваарилах, тараахад хамгийн тохиромжтой хүмүүс юм. Удирдагч, ажилчид энэ тухайд зохих шалгалтыг хийх ёстой. Хэрэв өндөр зэрэглэлийн компьютер байгаа бол, хэрэгтэй гэж хэлсэн хэнд ч бай ашиглуулахаар өгдөг бол энэ зарчим зөв үү? (Үгүй.) Юу нь буруу вэ? Удирдагч, ажилчид эдгээр зүйлийг хуваарилж, тараахдаа нэг талаар ажлыг гүйцэтгэх хүний мэргэжлийн ур чадварт үндэслэх ёстой, нөгөө талаар тухайн хүн төхөөрөмжийг хэрхэн нандигнадаг, хүн чанартай эсэх, төхөөрөмжийг ашиглахдаа үнэлдэг эсэхэд үндэслэх ёстой. Хэрвээ хүн төхөөрөмжийг арчилж мэдэхгүй, мэргэжлийн ур чадваргүй, зүгээр л сониуч зангаараа төхөөрөмжөөр тоглохыг хүсэж байгаа бол ашиглахыг нь хязгаарлаж, хориглох ёстой. Тэрээр өндөр зэрэглэлийн төхөөрөмжийг ашиглах, арчлахад тохирохгүй. Ердийн үүрэг гүйцэтгэдэг хүмүүст ердийн төхөөрөмж өгөхөд хангалттай. Мэргэжлийг мэддэг, хүн чанар сайтай, төхөөрөмжийг хэрхэн ашиглаж, арчилж, үнэлэхээ мэддэг хүмүүс илүү өндөр зэрэглэлийн зүйлсийг ашиглах боломжтой, учир нь тэд мэргэжилдээ сайн бөгөөд өндөр зэрэглэлийн төхөөрөмжийг ашиглаж чаддаг. Хэрэв мунхаг юм уу бүдүүлэг хүнд өндөр зэрэглэлийн зүйл өгч ашиглуулбал хэдхэн хоногийн дотор төхөөрөмжийг сүйд хийнэ. Бусад нь ашиглаж чадахгүй, засахад ч хэцүү байх болно. Энэ нь чуулганы ажлыг саатуулаад зогсохгүй, Бурханы гэрийн эд зүйлсийг дэмий үрдэг. Үүний цаад утга нь юу вэ? Ийм хүмүүс сайн төхөөрөмжийг ашиглахад тохирохгүй. Сайн төхөөрөмжийг хүн чанартай, мэргэжилдээ сайн хүмүүст өгөх ёстой. Мэргэжилдээ сайн биш, хүн чанар муутай хүмүүс ердийн зүйлсийг ашиглахад л хангалттай. Ийм хуваарилалт оновчтой юу? (Тийм.)

Янз бүрийн хүмүүс элдэв янзын материаллаг зүйлд өөр өөр аргаар ханддаг. Зарим хүн өндөр зэрэглэлийн компьютер худалдаж авдаг ба хоёр жил ашигласны дараа шинэ мэт харагдсаар байдаг; дэлгэцэн дээр нь хурууны хээ ер харагдахгүй, компьютерын гар нь үргэлж цэвэрхэн, ширхэг ч тоосгүй байдаг. Компьютерын ширээ нь аятайхан, цэвэрхэн, компьютер дотор хадгалагдсан зүйлс нь бүгд нэлээд цэгцтэй, тодорхой байдаг. Хэн нэгэн тэдэнд компьютерыг удаан хугацаагаар ашиглахад дэлгэц нь мууддаг гэж хэлбэл тэд шууд дэлгэцийг яаж хамгаалбал хамгийн сайн байхыг асууж, ямар арга хамгийн сайн байна, тэр аргыг л хэрэглэдэг. Компьютерыг удаан ашигласны дараа амраах хэрэгтэй, хэт халбал ажиллагаа нь муудаж, төхөөрөмжийн наслалтад нөлөөлдөг гэж хэлбэл тэд хоёр цаг гаруй ашигласнаа мэдэх үедээ шууд зогсоож хөргөдөг. Цаг агаар халуунаас болоод хөрөхгүй удвал тэд сэнс тавьж үлээлгэдэг. Тэд төхөөрөмжийг өөрийнх нь хүүхэд мэт үзэж, онцгой анхаарал тавьдаг. Цүнхэндээ хийхдээ маш болгоомжтой хандаж, ширээн дээр тавихдаа ширээний тавцанг цэвэрлэж, зөв байрлуулдаг. Энэ нь тэдний давуу тал биш гэж үү? (Мөн.) Ийм хүмүүс зөвхөн өөрсдөө төхөөрөмжийг хайрладаггүй—бусад хүмүүс төхөөрөмжийг сүйтгэж, эвдэж байгааг харах үедээ сэтгэл нь шимширдэг. Ийм хүмүүс сайн төхөөрөмж ашиглахад тохирно. Мөнгөтэй зарим хүн өндөр зэрэглэлийн компьютер худалдаж авсан ч гэртээ аваачсаны дараа огт нандигнадаггүй. Хэчнээн их тоос дарсан ч цэвэрлэдэггүй, нэлээд бохир болгодог. Бусад хүмүүс хоёр жил ашиглаад ч шинэ мэт харагддаг; энэ хүмүүс хоёр сар ашиглаад арван жил ашигласан мэт болгодог. Тэдэнд төхөөрөмжид засвар үйлчилгээ хэрэгтэй гэж хэлэхэд “Тэр зүйлийг арчлах ямар хэрэгтэй юм бэ? Төхөөрөмж бол хүмүүсийн төлөө үйлчилдэг, хүмүүст зориулагдсан зүйл, эвдэрвэл зүгээр л шинийг худалдаж ав!” гэж хэлдэг. Үүний үр дүнд хагас жил ч хүрэхгүй хугацаанд буруу ашигласнаас болж төхөөрөмж эвдэрдэг. Ийм хүмүүсийн талаар юу гэж бодож байна вэ? Тэд өндөр зэрэглэлийн төхөөрөмж ашиглахад тохиромжтой юу? (Үгүй.) Ямар ч сайн компьютер худалдаж авсан ч нандигнах талаар боддоггүй, энд тэндгүй шидэж, хайнга тавьдаг. Зарим компьютер нь зурагдаж, зарим нь усанд норон гэмтэж, зарим нь газарт унаж эвдэрдэг. Тэд компьютерыг маш бүдүүлэг ашигладаг. Ийм хүмүүсийн хүн чанарт ямар нэг зүйл дутагдаж байна. Та нар ийм хүмүүст сайн төхөөрөмж хуваарилахыг хүсэж байна уу? (Үгүй.) Зарим хүн нүдний шил зүүдэг бөгөөд шилээ үргэлж цэвэрхэн арчсан байдаг байхад зарим хүний нүдний шил маш бохир, тоос шороо, хурууны хээ гэх мэтээр дүүрэн байдаг. Тэд яаж бүр тэгж ашиглаж чаддаг байна аа? Нүдний шилээ арчилдаг хүмүүс шилээ тавихдаа онцгой анхааралтай байдаг; линзийг нь ширээний гадаргуу эсвэл ямар нэгэн зүйлд хүргэхгүй, линзийг зурах юм уу үрэхгүй. Ялангуяа ойрын хараатай хүмүүст нүдний шил маш чухал—линзээ зурчихвал яаж ашиглах юм бэ? Зарим хүн нүдний шилэндээ ширүүн хандаж, богино хугацаанд зүүсний дараа линз нь бүдгэрдэг. Тэд шилээ зүүх үедээ юмыг тод харж чаддаггүй—шилээ зүүгээгүй нь дээр байдаг. Гэсэн ч шил нь ямар ч ялгаагүй мэт, тэд шилээ тэр хэвээр нь зүүж байхад зүгээр гэж боддог. Би үүнийг гайхаж байна: Шил зүүх нь илүү тод харах зорилготой биш гэж үү? Линз зурагдсан байхад юуг тод харж чадах юм бэ? Тэд болхи хүмүүс биш гэж үү? Үнэхээр болхи! Хэтэрхий болхи хүмүүсийн хүн чанарт ямар нэг зүйл дутагдаж байна. Тэд юмыг хэрхэн арчлахаа мэдэхгүй, нандигнан хайрлах талаар бүр ч боддоггүй.

Бурханы гэрийн чухал тоног төхөөрөмж, хэрэгслүүдийн тухайд удирдагч, ажилчдын үүрэг хариуцлага юу вэ? Ийм тоног төхөөрөмжийг хуваарилахдаа тохиромжтой хүмүүст өгөх ёстой. Ийм чухал, өндөр зэрэглэлийн тоног төхөөрөмжийг ашиглах хүмүүс заавал юмыг нандигнан хайрлаж чаддаг хүмүүс байх ёстой. Тэд үүнийг нандигнаж, арчилж, засвар үйлчилгээ хийнэ; түр зуурын хайхрамжгүй байдал, эсвэл суурь мэдлэг зарим талаар дутмаг байхаас бусад тохиолдолд тэд эзэмшиж байх хугацаандаа тоног төхөөрөмжийг хэзээ ч санаатайгаар юм уу өөрийн буруу үйлдлээс болж эвдэж, гэмтээхгүй гэдэгт итгэлтэй байж болно. Ийм хүмүүс энэ тоног төхөөрөмжийг ашиглаж болно; өндөр зэрэглэлийн, сайн тоног төхөөрөмжийг тэдэнд хуваарилж болно. Юмыг угаасаа болхи ашигладаг хүмүүст ердийн зүйлсийг өгч ашиглуулахад хангалттай. Мөн эдгээр тоног төхөөрөмж, хэрэгслийг хадгалагчид ашиглалтын бүртгэл хөтлөх үүрэгтэй: хэн юу авсан, хэр удаан ашигласан, эсвэл ямар зүйл хэн нэгний онцгой хэрэглээнд зориулагдсан, хэрэв гэмтсэн бол хэн үнийг нь төлөх ёстой. Эдгээр зүйл дээр хоёр тал хоёулаа гарын үсэг зурах ёстой, ингэснээр хүн бүрд шударга, боломжийн байх болно. Хэрэглээ нь богино хугацаатай юм уу урт хугацаатай байх нь хамаагүй, тоног төхөөрөмж, багаж хэрэгслийг сайн арчлах ёстой; хэрэглэгч тэдгээрийг зөв ашиглаж сурах ёстой бөгөөд эвдрэл гарвал даруй засах ёстой. Энэ ажлыг хэдий чинээ нарийн нямбай хийнэ, төдий чинээ сайн. Хэрэв Сатаны дэглэм хүмүүсийг баривчилж байгаа нөхцөл байдал үүсвэл удирдагч, ажилчдын хамгийн гол үүрэг хариуцлага бол чухал тоног төхөөрөмж, хэрэгслийг найдвартай, итгэл даахуйц хүмүүст хуваарилах явдал юм. Тэдгээрийг илгээсний дараа тухайн хүнд зөвлөгөө өгч, “Эдгээр нь Бурханы гэрийн зүйлс бөгөөд чи үүргээ гүйцэтгэхдээ ашиглах ёстой. Эдгээрээр тоглож болохгүй. Үүнийг оновчтой ашиглаж, сайн арчлах ёстой. Гэмтээж болохгүй. Эдгээр тоног төхөөрөмж, хэрэгсэл үүргээ гүйцэтгэхэд шаардлагатай, хэрвээ эвдрэл гэмтэл гарвал үнэлгээнийх нь дагуу нөхөн төлбөр төлөх ёстой. Хэрэв гэмтсэн тоног төхөөрөмжөөс болж ажил саатвал тэр нь илүү ноцтой асуудал бөгөөд үүнд ямар нэгэн үймээн, саад байгаа гэсэн үг. Тиймээс үүргээ гүйцэтгэхдээ бүх төрлийн тоног төхөөрөмж, хэрэгслийг зөв ашиглаж мэддэг байх ёстой. Бурханы гэрийн эд хөрөнгийг гэмтээж яасан ч болохгүй. Эдгээр зарчмыг санаж яв: оновчтой ашиглалт, тогтмол үзлэг шалгалт, засвар, арчилгаа—хэрэв ямар нэгэн гэмтэл гарвал даруй мэдээлж, засварлах хүсэлт гарга” гэж хэлэх ёстой. Энэ ажлыг сайн хийхийн тулд удирдагч, ажилчид нэг талаар хуваарилалт, ашиглалтын зарчмуудыг мэдэх ёстой; нөгөө талаар хэрхэн арчилгаа, засвар үйлчилгээ хийх, эвдрэл гарвал хэрхэн засварлах гэх мэт зүйлийг хэрэглэж буй хүмүүст мэдэгдэх ёстой. Энэ бол бүх төрлийн тоног төхөөрөмж, хэрэгслийг арчлах, ашиглахад хүмүүсийн ойлгож, эзэмших ёстой стандарт мэдлэг юм.

Удирдагч, ажилчид Бурханы гэрийн янз бүрийн тоног төхөөрөмжийг оновчтой хуваарилах ёстой. Жишээлбэл, нэг ажилтанд харьцангуй цогц функцтэй компьютер хэрэгтэй бол түүнд нэгийг хуваарилах ёстой. Хэрэв тэрээр нэг нь хангалтгүй гэж хэлбэл яагаад гэдгийг нь асууж, эргэн тойрноосоо лавлан, түүний хэлж байгаа зүйл үнэн эсэхийг шалгах хэрэгтэй. Зүгээр л тэдний өргөдөлд үндэслэн хүссэн тоогоор нь компьютер өгч, нэг хангалтгүй гэвэл хоёрыг, хоёр хангалтгүй гэвэл гурвыг өгч болохгүй. Ингэвэл чи компьютеруудыг тоглоом шиг тарааж байгаа болох биш үү? Энэ нь болчимгүй хэрэг биш үү? Чи эхлээд нөхцөл байдлыг судалж, Бурханы гэрийн зарчмуудад үндэслэн шийдвэр гаргах ёстой. Ямар ч өргөдлийг дур мэдэн батлах ёсгүй. Учир нь зарим хүн үүргээ гүйцэтгэж байгаа нэрийдлээр хамаагүй өргөдөл гаргаж магадгүй. Түүнчлэн, чухал ажил хийж байгаа зарим хүнд илүү өндөр зэрэглэлийн компьютер хэрэгтэй байж болох ч тэдний хувийн компьютер доогуур түвшний тохиргоотой байдаг. Удирдагч, ажилчид үүнийг ч бас даруй судалж, тоног төхөөрөмжийг оновчтой хуваарилах ёстой. Компьютерын хангамжийг тухайн хүний ажлын шинж чанар болон компьютерын зэрэглэлийн шаардлагад үндэслэн шийдэх ёстой. Хэрвээ хүн зүгээр л энгийн удирдагч эсвэл ажилчин бөгөөд компьютер технологи эсвэл видео бичлэг хийх ажил эрхэлдэггүй, зөвхөн интернетэд орох, юм хайх, дуудлага хийх зэрэгт компьютер ашигладаг бол энгийн компьютер ашиглахад хангалттай. Зарим ахмад хүмүүс зөвхөн юм бичих, интернетэд орох, дуудлага хийх зэрэг энгийн үйлдлүүдийг л мэддэг ч удирдагч юм уу ажилчин болсных нь дараа тэдэнд маш өндөр зэрэглэлийн компьютер олгодог. Ингэх нь оновчтой юу? Тэд тусгай эрх дарх эрж хайж байгаа биш үү? Тэд байр суурийн ашиг тусыг эдэлж байгаа биш үү? (Тийм.) Ийм төрлийн өндөр зэрэглэлийн, сайн чанарын тоног төхөөрөмжийг юунд ашиглах вэ? Эдгээрийг холбогдох ажилтнууд болон мэргэжлийн хүмүүст ашиглуулах ёстой. Энэ нь хүний байр суурьтай заавал тохирох шаардлагагүй. Зарим удирдагч, ажилчид өөрсдийгөө Бурханы гэрийн янз бүрийн зүйлсийг ашиглах онцгой эрх эдлэх ёстой гэж эндүүрдэг. Бурханы гэрт ийм дүрэм байдаг уу? Үгүй. Зарим хүнийг удирдагч юм уу ажилчин болсных нь дараа өндөр зэрэглэлийн компьютер, гар утас, чихэвч хурдан олгож, төрөл бүрийн өндөр зэрэглэлийн тоног төхөөрөмжөөр хангадаг. Үүний үр дагавар юу вэ? Энэ нь үнэхээр ажилд сайн үр дүн гаргахын тулд хийгдсэн үү? Тэр хүмүүс махан биеийн таашаалд тэмүүлж байгаа биш үү? Тэгээд ч чи өндөр зэрэглэлийн компьютерыг юунд ашиглаж байна вэ? Зүгээр л онлайнаар цуглаан хийж, бичиг үг, хоосон сургаал номлож байгаа юм биш үү? Чи яаж видео байршуулахыг мэдэх үү, эсвэл видео хийж чадах уу? Яаж сүлжээний аюулгүй байдлыг хадгалахыг мэдэх үү, эсвэл вэбсайт хийж чадах уу? Эдгээр мэргэжлийг мэдэх үү? Хэрэв мэдэхгүй бол өндөр зэрэглэлийн компьютер ямар хэрэгтэй юм бэ? Энэ нь жигшүүртэй үйлдэл биш үү? (Тийм.) Хэрэв чи мөнгөтэй бол хэчнээн олон компьютер худалдаж авсан ч хэн ч тоохгүй, хэчнээн өндөр зэрэглэлийн байсан хэн ч хөндлөнгөөс оролцохгүй. Одоо бид Бурханы гэрийн материаллаг зүйлсийг оновчтой хуваарилах талаар ярьж байна. “Оновчтой” гэдэг нь юу гэсэн үг вэ? Удирдагч, ажилчид Бурханы гэрийн энэ өндөр зэрэглэлийн тоног төхөөрөмжийг ашиглах нь “оновчтой” ашиглаж байгаа хэрэг мөн үү? (Үгүй.) Тэд уг мэргэжлийг мэдэхгүй, юмыг яаж хийхээ ч мэдэхгүй. Өндөр зэрэглэлийн компьютертэй байх нь тэднийг өндөр зэрэглэлийн болгодог уу? Тэд юугаа гайхуулж байгаа юм бэ? Бурханы гэрт удирдагч, ажилчдад материаллаг зүйлсийг ашиглаж, хуваарилах онцгой эрх олгодог дүрэм байхгүй; тэдэнд ийм онцгой эрх байхгүй бөгөөд энэ нь Бурханы гэрийн зүйлсийг хуваарилах оновчтой зарчим биш—энэ бол огт оновчтой биш юм. Хэн нэгэн эдгээр зүйлийг өөрөө худалдаж авах боломжтой бол тэгж болно; хэрэв худалдаж авч чадахгүй бөгөөд Бурханы гэрээс тэдэнд хуваарилах шаардлагатай бол тэд энгийн зүйлсийг ашиглахад л хангалттай. Энэ нь шударга бөгөөд оновчтой юм. Ийм өндөр зэрэглэлийн тоног төхөөрөмжийг хэрхэн ашиглахаа үнэхээр мэддэг хүмүүс бол энэ ажилд оролцож буй мэргэжлийн ажилтнууд тул Бурханы гэр тэдэнд энэ тоног төхөөрөмжийг хуваарилах ёстой. Энэ бол Бурханы гэрийн материаллаг зүйлсийг хуваарилах талаар удирдагч, ажилчдын ойлгож, эзэмших ёстой зарчмууд юм. Энэ зарчмуудад үндэслэн эдгээр зүйлийг хаа нэгтээ оновчтой бус хуваарилсан эсэхээ дахин шалга. Хэрэв оновчтой бус хуваарилсан бол яаралтай зас. Зарим хүн удирдагч юм уу ажилчин болсныхоо дараа Бурханы гэрт хэн ч өөрт нь зусардахгүй, хэн ч өндөр зэрэглэлийн зүйлс олгохгүй, тэд хуучин хувцсаа өмсөж, өөрийн маш энгийн жижиг компьютерийг ашиглаж байгаа бөгөөд Бурханы гэр өөрт нь сайн компьютер өгөөгүйг хардаг. Тиймээс тэд санхүүгийн багт очиж компьютер худалдаж авах өргөдөл гаргадаг. Энэ нь оновчтой юу? (Үгүй.) Тэд: “Хэрэв надад үүнийг олгохгүй бол би үүргээ гүйцэтгэхгүй. Бурханы гэрээр илүү өндөр зэрэглэлийн, шинэ загвартай, илүү хурдан компьютер худалдаж авхуулах боломжийг би олох болно!” гэж хэлдэг. Тэд маш бөх зүрхтэй—юу ч хийж зүрхэлдэг. Ийм хүмүүс удирдагч болсныхоо дараа Бурханы гэрийг өөрийн гэр мэт үзэж, “Бурханы гэрийн мөнгө бол миний мөнгө, би хүссэнээрээ зарцуулна!” гэж боддог. Энэ бол антихристүүдийн хийж чадах зүйл юм.

III. Өдөр тутмын хэрэгцээт зүйлс болон хоол хүнсийг оновчтой хуваарилах

Бид одоо янз бүрийн материаллаг зүйлс болон тоног төхөөрөмжийг оновчтой хуваарилах талаар ярьж дууслаа. Дараа нь бид өдөр тутмын амьдралд хэрэгтэй зүйлсийн талаар ярилцах болно, жишээлбэл: гурил будаа, хүнсний ногоо, хатаасан хүнс, мөн хоол хийхэд шаардлагатай орцууд, төрөл бүрийн нэмэлт хүнс гэх мэт. Эдгээр зүйлийг оновчтой хадгалаад зогсохгүй, бас оновчтой хуваарилах хэрэгтэй. Тэгвэл эдгээр янз бүрийн зүйлийг хэрхэн оновчтой хуваарилах вэ? Бурханы гэрт хоол хүнсний стандартууд байдаг бөгөөд ийм зүйл хариуцдаг хүмүүс эдгээр стандартыг чандлан дагаж оновчтой хуваарилах ёстой. Тэд ойр дотно хүмүүстээ илүү сайн хоол өгөх ёсгүй. Жишээ нь, амттай, сайн чанарын будаа худалдаж авбал, эсвэл хааяа л жимс, мах худалдаж авдаг бол сайн харилцаатай хүндээ илүү ихийг өгөх юм уу бүх сайн зүйлийг тэдэнд өгч, муу зүйлсийг бусдад өгдөг бол үүнийг оновчтой хуваарилалт гэж үзэх үү? (Үгүй.) Тэгвэл энд “оновчтой байдлыг” хэрхэн хэмжих вэ? Юмыг хуваарилах ямар арга оновчтой гэж тооцогдох вэ? Бурханы гэрийн заасан хоол хүнсний зарчим, шаардсан стандартын дагуу тэгш хуваарилж, шаардлагатай хэмжээгээр нь өгөх. Хэрэв хэн нэгэнтэй ойр дотно гэж бодож байвал өөрийнхөө хувийг түүнд өгч болно. Бусдын юмаар өгөөмөр загнах хэрэггүй, өгөөмөр зангаа бусад хүнд харуулахын тулд Бурханы гэрийн материаллаг зүйлсийг бүү ашигла; хэрэв өгөөмөр байхыг хүсвэл өөрийнхөө зүйлсээр өгөөмөр байгаарай. Өгөөмөр зан бол Бурханы гэрийн зарчим биш—Бурханы гэрийн зарчим бол оновчтой хуваарилалт юм. Өдөр тутмын амьдралын хэрэгцээт зүйлс болон төрөл бүрийн хүнсний бүтээгдэхүүнийг Бурханы гэрийн тогтоосон стандартын дагуу тараах ёстой, хамаагүй тарааж болохгүй. Мэдээжийн хэрэг, удирдагчид болон ажилчид хяналт тавьж, ийм зүйлсийн хуваарилалтыг хариуцсан хүмүүсийн зүрх сэтгэл зөв эсэх, хуваарилалт оновчтой эсэх, хуваарилалт Бурханы гэрийн зарчмын дагуу хийгдсэн эсэх, ихэнх хүмүүс үүнийг хэрхэн тайлагнаж байгаа, гомдол байгаа эсэх, хүн бүрд санаа тавьсан эсэхийг шалгаж болно. Заримдаа юм ховор байвал яах вэ? Удирдагч, ажилчид өөрсдөө идэх гээд үлдээж болох уу? Зарим хүн: “Удирдагч, ажилчид хамгийн өндөр байр суурь, нэр хүндтэй бөгөөд ихэвчлэн бидэнтэй хамгийн их ярьдаг тул ам нь хатдаг. Хэрэв ямар нэгэн сайн юм байвал тэдэнд идүүлэхээр үлдээе” гэж хэлнэ. Юмыг ингэж хуваарилах нь зөв үү? (Үгүй; үнэхээр хэрэгтэй хүмүүст нь үлдээх ёстой.) Хэрэв зарим харьцангуй үнэтэй эрүүл мэндийн бүтээгдэхүүн хомс байвал хэрхэн хуваарилах ёстой вэ? Тэдгээрийг олон жилийн турш Бурханы төлөө өөрсдийгөө зарлагадаж, хувь нэмэр оруулсан хүмүүст хуваарилах ёстой. Энэ хүмүүс наснаасаа болоод эрүүл мэнд нь тааруу байгаа ч үүргээ ухамсартайгаар гүйцэтгэж байгаа бөгөөд ах, эгч нар тэднээс ихээхэн ашиг тус хүртсэн. Энэ хүмүүс биеэ бага зэрэг арчилж, анхаарал тавих хэрэгтэй бөгөөд тэдгээр эрүүл мэндийн бүтээгдэхүүнийг тэдэнд уулгаж, хэрэглүүлэх нь зөв юм. Хомс хангамжийн төлөө хэн ч тэмцэх ёсгүй. Удирдагч, ажилчид эдгээр зүйлийг ингэж л хуваарилах ёстой. Энэ нь оновчтой юу? (Тийм.) Ихэнх хүмүүс ийм хуваарилалтыг эсэргүүцэх үү? “Би тийм ч хөгшин биш, гэхдээ надад хийх ажил их байна—би өдөрт наймаас олон цаг ажилладаг. Миний ажил төдийлөн үр дүнтэй биш, би үүнийг олон жил хийгээгүй, гэхдээ миний эрүүл мэнд ч заримдаа төдийлөн сайн биш байна. Яагаад хэн ч намайг анхаарч үзэхгүй байна вэ? Сайн зүйл байхад миний ээлж хэзээ ч болдоггүй, гэхдээ хийх ажил байвал үргэлж намайг хайдаг” гэж хэлдэг хүн байна уу? Ийм хүнд нэг хэсгийг нь өгөх үү? Тэд үүнийг гуйж зориглосон тул тэдэнд нэг хэсгийг нь үлдээ—энэ оновчтой юу? Та нар үүнтэй санал нийлэх үү? (Үгүй.) Хэрэв Би байсан бол зөвшөөрөх байсан. Ийм зүйлсийн талаар яагаад тэгж их санаа зовно гэж? Хүмүүс амьдралаа зугаа цэнгэлд зориулдаггүй; тэд идэж, ууж, зугаацахын тулд амьдардаггүй. Ийм зүйлсийн төлөө яагаад тэмцэнэ гэж? Хэрэв хэн нэгэн үнэхээр ийм зүйлийн төлөө тэмцэхийг хүсэж байвал, түүний нөхцөл байдал тодорхой хэмжээнд тохиромжтой бол тэдгээр зүйлийг бага зэрэг эдлүүл. Тэдэнд онцгой ивээл үзүүлсэн байх болно, гэхдээ ингэлээ гээд алдахгүй; тэгтлээ санаа зовох хэрэггүй. Тиймээс, хэн нэгэн “Яагаад надад өгөхгүй байна вэ? Миний эрүүл мэнд ч бас тийм сайн биш байна; хэрэв би үнэхээр сайн зүйл идвэл эрүүл мэнд маань сайжирч, Бурханы гэрийн төлөө илүү их ажил хийж, илүү их санаа тавьж чадна, миний ажил илүү үр дүнтэй байна” гэж хэлсэн гэж бодъё; Тэд ийм хүсэлт гаргасан тул татгалзаж тэднийг ичээх хэрэггүй, тэдэнд бага зэргийг өг. Бусад хүмүүс үүнд тэгтлээ санаа зовох ёсгүй—арай илүү өгөөмөр бай. Тэдгээр зүйлгүйгээр чиний амьдрал урьдын адил үргэлжлэхгүй гэж үү? Бурханы хүмүүст өгдөг зүйл ховор биш; энэ нь элбэг дэлбэг бөгөөд үүний төлөө тэмцэлдэх шаардлагагүй. Хэрэв ямар нэгэн онцгой зүйл байвал, хэн ч үүнийг өөрт нь шаардлагатай гэж үзэхгүй, үүнийг таашаан эдлэх хэрэгтэй гэж үзэхгүй бол эцэст нь ихэнх хүний хамгийн тохиромжтой гэж санал нийлсэн хүнд өгч идүүл. Бид хүн чанарыг онцолж, юмыг оновчтой хуваарилахыг онцолдог. Эдгээр зүйлийг авсан хүмүүс үүнийгээ Бурханаас хүлээн авч, Бурханы нигүүлсэлд талархах ёстой. Бусад нь тийм зүйл дээр тэмцэлдэж болохгүй. Хэрэв тэмцэлдвэл чи бодлогогүй бөгөөд зориуд төвөг удаж, хэрээс хэтэрч байна. Иймэрхүү онцгой нөхцөл байдлыг ингэж зохицуулах ёстой. Онцгой нөхцөл байдал, ердийн нөхцөл байдлын аль аль зарчимтай байдаг; тэдгээрт хамаагүй хандах ёсгүй, хүний харилцааны шаардлагад үндэслэн хандаж бүр ч болохгүй. Эдгээр зүйлийг оновчтой хуваарилах үед удирдагч, ажилчид үүрэг хариуцлагаа биелүүлсэн байх болно.

Өдөр тутмын хангамж, хоол хүнсийг хуваарилахдаа гарз, хохирол үүсгэхгүй байх зорилгоор үнэхээр оновчтой байдлаар хуваарилахын тулд удирдагч, ажилчид бас бодитой нөхцөл байдал, бодитой хүн хүчний тоо, хэрэгцээт бодитой хэмжээнд үндэслэн хуваарилах ёстой. Энэ бол удирдагч, ажилчдын биелүүлэх ёстой үүрэг хариуцлага юм. Заримдаа тэд тодорхой нөхцөл байдлыг ойлгохгүй байх үедээ зарим зүйлийг үндсэн зарчмын дагуу хуваарилаад, дараа нь хүн бүрийн санал хүсэлт болон дараачийн хяналтаас уг хуваарилалт оновчтой биш, дүрэм журамд бага зэрэг баригдсан байсныг мэдэж авч болох юм. Ийм тохиолдолд, тухайн асуудал дахин гарахаас сэргийлэх, гарз, хохирлыг багасгахын тулд тэд дараагийн удаад үүнийг сайжруулах ёстой. Энэ бол хариуцлагаа биелүүлж байгаа хэрэг юм. Мэдээж тэд хохирол, гарзаас зайлсхийхийн тулд нэг талаар хуваарилалт хийхдээ илүү их зөвлөлдөх ёстой; мөн зарчмуудыг хатуу чанд мөрдөх ёстой. Ингэх шаардлагатай. Юмыг үнэхээр хэрэгтэй хүнд нь өгөхгүй, үүргээ чин сэтгэлээсээ биелүүлж байгаа, үнэн-бодит байдалтай хүмүүст өгөхгүй, харин ялангуяа сүнслэг ойлголтгүй зусардагчдад өгч, замбараагүй олгож болохгүй. Тэгэх нь зарчмын дагуу үйлдэж буй хэрэг мөн үү? (Үгүй.) Ингэх нь дураараа бодлогогүй авирлаж байгаа хэрэг бус уу? Зарчмын дагуу үйлдэхгүй байх нь үүрэг хариуцлагаа биелүүлэхгүй байгаа хэрэг. Үүрэг хариуцлагаа биелүүлэх гэж юуг хэлдэг вэ? Энэ нь хэлбэрдэж, дүрэм журам мөрдөх явдал биш, тогтсон хэдэн алхмыг хийснээр үүрэг хариуцлага биелдэг юм биш, харин ч Бурханы гэрийн шаарддаг зарчмыг үнэхээр чанд мөрдөн үйлдэхийн зэрэгцээ Бурханы гэрийн юунд ч гарз, хохирол учруулахгүй байхыг баталгаажуулах явдал юм. Үнэхээр үүрэг хариуцлагаа биелүүлэх гэж үүнийг хэлдэг. Жишээлбэл, таван хүнд өндөг олгохдоо өдөрт нэг хүнд нэг өндөг өгч, арван хоног тутамд олгох ёстой бөгөөд иймд яг тавин ширхгийг илгээнэ. Нэг талаараа цөөн тоотой, зохицуулахад хялбар учраас ийм байдлаар олгох ёстой; түүнчлэн энэ нь хүн идэхэд яг тохирсон хэмжээ юм. Бурханы гэрийн шаарддаг стандарт, заалтуудын дагуу ингэж хэрэгжүүлэх нь нэлээд зөв зүйтэй бөгөөд зарчмын дагуу үйлдэж байгаа хэрэг. Хэрэв удирдагч юм уу ажилчин төвөгшөөсөндөө зуу хоногийн өндөг буюу таван зуун өндөг нэг удаад олговол зохистой байх уу? Надад хэл дээ, тавин өндгийг тээвэрлэх, зохицуулахад хялбар уу, эсвэл таван зууг уу? (Тавийг.) Цөөн тоотойг тээвэрлэх, зохицуулахад хялбар байдаг. Зарим хүн үнэхээр зуун өдрийнхийг явуулдаг бөгөөд үр дүнд нь зарим нь замдаа хагарч, зарим нь зорьсон газар луугаа зөөвөрлөгдөх явцад дарагддаг. Ар араасаа бага багаар хагарсаар нэг хэсэг нь сүйддэг. Дээрээс нь, олон өндөг олгогдсоныг хараад хүмүүс хамаагүй үрэн таран хийж, ийнхүү тэд дараагийн тээвэрлэлтийн өдрөөс өмнө идэх өндөггүй болно. Тэгэхээр эдгээр өндөг хагарч, сүйдэх нь удирдагч, ажилчдын хайнга байдлаас үүдэлтэй биш үү? (Тийм.) Хэрэв тэд нэмж өг гэж гуйвал өгч болох уу? Зарчмуудын дагуу бол товлосон өдрөөс өмнө нэмж өгч болохгүй, гэтэл тэд идэх юмгүй болох үедээ гоморхдог. Энд юу хийх ёстой вэ? (Тэдэнд цаг тухайд нь, зөв тоо хэмжээгээр өгөх ёстой.) Цаг тухайд нь, зөв тоо хэмжээгээр өгөх нь зарчмын дагуу үйлдэж байгаа хэрэг—тэр нь оновчтой хуваарилалт юм. Эдгээр зүйлийг хуваарилахдаа удирдагч, ажилчид оновчтой хуваарилалтын зарчим болон Бурханы гэрийн шаарддаг стандартыг заавал дагаж мөрдөж, цаг тухайд нь тогтмол олгох ёстой. Үүнээс гадна, гарз гарсан эсэх, гарз хохирлоос болж ховордсон зүйлсийн төлөө дахин өргөдөл, хүсэлт гарсан эсэх, хүмүүст таалагдаагүй зүйл тараагдаад гарз гарсан эсэхийг цаг алдалгүй ойлгож байх ёстой. Жишээлбэл мах, ногоог хоёуланг нь тараахад ихэнх хүн махыг илүүд үздэг тул гурваас тав хоногийн дотор идээд, ногоог нь үлдээдэг. Хүнсний ногоо удаан хадгалагддаггүй; зарим нь хэсэг хугацааны дараа муудаж, ялзардаг тул дараагийн багцыг тараахаас өмнө дуусдаг. Тэгэхээр хэн нэгэн дахин хүсэлт гаргаад, илүү ихийг хүсэж болох юм. Ийм тохиолдолд нэмж өгөх ёстой юу? Тэдэнд нэмж өгөх нь оновчтой юу? (Үгүй.) Зарим хүн хамаг мах, өндгийг нууцаар идээд, дуртай бүх ногоогоо идэж дуусгангаа дургүй ногоогоо идэхгүй байх янз бүрийн шалтгаан, шалтаг тоочдог. Ногоог шарлаж, муудах үед тэд идэж болохгүй гэж хэлээд, эцэстээ гахай, тахианд өгч, эсвэл зүгээр л хаячхаад дараа нь илүү ихийг хүсдэг. Удирдагч, ажилчид иймэрхүү тохиолдолтой тулгарах үедээ хэрхэн зохицуулах ёстой вэ? Хэрэв тэд: "Хангалттай биш байгаа болохоор дараагийн удаа илүү ихийг өгье. Та нар их иддэг юм чинь илүү ихийг өгье" гэж хэлбэл энэ нь үүнийг зохицуулах зохистой арга зам мөн үү? Ингэх нь харалган явдал биш үү? (Тийм.) Тэд яагаад харалган гэж? (Тэд үнэндээ юу болоод байгааг ойлгодоггүй: Тэдний тараасан хоол хүнс хүрэлцэхгүй байсны гол шалтгаан нь хоол хүнсийг дэмий үрсэн явдал.) Тэд үнэндээ юу болоод байгааг ойлголгүйгээр яаран дүгнэлт гаргадаг. Бурханы гэрийн заалтуудын дагуу олгосон ихэнх газарт идэх хоол хангалттай байдаг. Яагаад зөвхөн тэр нэг газарт л хэзээ ч хангалттай байдаггүй юм бэ? Үүнийг тодорхой судлах хэрэгтэй биш үү? Тэд юу болоод байгааг ойлгохын тулд газар дээр нь очиж, нөхцөл байдлын талаар анхааралтай, нарийвчлан асуух ёстой. Эцэст нь судалж, ойлгосноор дамжуулан тэд уг газрын тогооч хүмүүст зориулсан хоолоор тахиа хооллож, Бурханы гэрийн хоол хүнсийг зориуд гарзаддаг муу, ёс суртахуунгүй хүн байсныг олж мэддэг. Тэд идэх юман дээр нэлээд цамаан, амттай хоол л идэх дуртай. Мах байхгүй үед ногоо идэхгүй, мах байвал дүпү ч идэхгүй. Тэгээд өндөг авах үедээ өндгөө хоол болгон дээр иддэг. Зөвхөн амттай хоолыг шилж сонгоод, ердийн ямар ч хүнсний ногоо иддэггүй, бас ногоо муудвал тоодоггүй. Тогооч муу хүн гэдгийг ойлголоо—тэгвэл дараагийн удаа юм тараахдаа түүнд ахиухан хүнс өгөх ёстой юу? (Үгүй.) Түүнд илүү ихийг өгөхгүй байхад л болох уу? Энэ асуудлыг олж илрүүлмэгцээ хэрхэн зохицуулах ёстой вэ? Түүнийг даруй соль; үүрэг гүйцэтгэх жаахан хүн чанартай нэгнээр соль. Асуудлыг цаг тухайд нь олж илрүүлж, шийдвэрлэж, ийм ёрын муу хүмүүс, тийм муусайн юмнуудыг таягдан хая. "Тэр хүн хоол хийхээ больсон юм чинь түүгээр тахиа тэжээлгэж болох уу?" гэж зарим хүн асууж магадгүй. (Үгүй.) Хэрвээ тэрээр тахиа тэжээвэл тахиа өндөглөхгүй; гахай тэжээвэл гахай турна. Тэднээр юу ч тэжээлгээд нэмэргүй. Ийм хүмүүсийг явуулах ёстой—тэд Бурханы гэрт үүрэг гүйцэтгэхэд тохирохгүй. Хэрэв Бурханы гэрийн материаллаг зүйлсийг хуваарилж байхад өөр ямар нэг асуудал илэрвэл тэдгээрийг ч бас цаг тухайд нь шийдвэрлэх ёстой. Эдгээр асуудлыг шийдвэрлэх нь ямар зорилготой вэ? Бурханы гэрийн материаллаг зүйлсэд учирсан гарз, хохирлыг багасгах. "Тэр асуудлуудыг шийдвэрлэхийн тулд гал тогоонд очиж шалгах ёстой. Та өмнө нь удирдагч, ажилчид гал тогоонд орох хориотой гэж хэлж байсан биш үү? Яагаад одоо орж болж байгаа юм бэ?" гэж зарим нь асууж магадгүй. Энэ нь хоёр тусдаа асуудал юм. Би тэднийг орох хориотой гэж хэлээгүй—харин хэрхэн ажиллахаа мэдэхгүй, дэмий сэлгүүцэж, энүүгээр тэрүүгээр хэсэж, байр суурийн ашиг тусыг эдэлж, амттай юм олж идэхээр байнга гал тогоо ордог удирдагч, ажилчдыг задлан шинжилж байсан. Одоогийн энэ тохиолдолд, тэд амттай юм олж идэх гэж биш, асуудал шийдвэрлэхээр гал тогоо руу явж байгаа. Явах ёстой үедээ яв, явах ёсгүй үедээ битгий яв. Удирдагч, ажилчид хийх ажил ихтэй бөгөөд энэ нь тэдний нэг даалгавар мөн. Энэ тодорхой асуудлыг гал тогооны гүн рүү орж, нарийн ширийнийг ойлгосноор л мэдэх боломжтой. Хэрэв тогоочийг тохиромжгүй гэж үзвэл даруй халж, тохиромжтой хүнээр солих ёстой. Ингэх нь Бурханы гэрийн олгосон зүйлсийг гарздаж, муутгахгүй байх баталгаа болно. Би үүнийг яаж ч хэллээ гэсэн, удирдагч, ажилчдад тавигдах шаардлага бол хариуцлагаа биелүүлэх явдал—хэрэв энэ нь чиний санаа зовж, хийх зүйл мөн бол чи заавал санаа зовж, хийх ёстой. Нүдээрээ ажиглаж, төрөл бүрийн хүмүүсийн хэлэх үгийг чих тавин анхааралтай сонсох ёстой—мэдээж зүрх сэтгэлдээ элдэв зүйлсийн талаар санал, бодол, ялган таних чадвартай байж бас сурах ёстой; өөр нэг чухал хэсэг нь Бурханы гэрийн дагах шаардлагатай зарчмуудыг зүрх сэтгэлдээ хадгалж, хэдийд ч эдгээрээс гажихгүй байх явдал юм. Чи ямар ч ажил хийж байлаа гэсэн Бурханы гэрийн шаарддаг зарчим, дүрэм журам юу болохыг эхлээд ойлгох ёстой; ажилдаа орохынхоо өмнө өөрөөсөө хэд хэдэн удаа ийм асуултууд асуух ёстой: Бурханы гэрийн шаарддаг зарчмуудыг би тодорхой ойлгож байна уу? Бурханы гэрийн зарчмын дагуу хийе гэвэл үүнийг хэрхэн хийх ёстой вэ? Онцгой нөхцөл байдалд үүнийг зарчмын дагуу хэрхэн хийх ёстой вэ? Ердийн нөхцөл байдалд хэрхэн зохицуулах ёстой вэ? Чи ажлаа хийхээсээ өмнө заавал эдгээр болон иймэрхүү бусад асуултыг өөрөөсөө асууж, Бурханы өмнө илүү их залбирах ёстой. Энэ нь нэг талаар өөрийгөө шалгаж буй хэрэг; нөгөө талаар Бурханы шинжилтийг хүлээн авч буй хэрэг юм. Ингэх нь удирдагч, ажилчдад ажилдаа илүү цөөхөн алдаа гаргаж, арай бага гажиж, Бурханы гэрийн материаллаг зүйлсийн гарз хаягдалыг бууруулж, Бурханы гэрт учрах хохирлыг багасгахад тусалдаг. Илүү чухал нь, ингэснээр удирдагч, ажилчдын үүрэг хариуцлагыг сахиж, тэр үүрэг хариуцлагыг биелүүлдэг. Энэ бол удирдагч, ажилчдын үнэхээр хийх ёстой зүйл. Энэ бол удирдагч, ажилчдад тавигддаг шаардлага. Бурханы гэрийн янз бүрийн материаллаг зүйлсийг хамгаалах, хуваарилах нь төвөгтэй ажил биш. Нэг талаар, удирдагч, ажилчид өөрсдөө зарчмуудыг мэддэг байх ёстой; нөгөө талаар, удирдагч, ажилчид янз бүрийн материаллаг зүйлсийг удирддаг хүмүүст эдгээр зарчмыг илүү их нөхөрлөж, аливааг илүү их хянан дагаж, аливааг ойлгох гэж илүү их хичээж, удирдлагын байдлыг илүү их судлахын зэрэгцээ Бурханы гэрийн янз бүрийн материаллаг зүйлсийн хуваарилалтыг хариуцсан зааварлагчидтай илүү их нөхөрлөж, эдгээр зарчмын талаар илүү бүрэн гүйцэд ойлголт өгөх ёстой. Мэдээж тэр хүмүүс эд зүйлсийг хэрхэн хуваарилж, олгож байгаа, ямар нэг онцгой нөхцөл байдал байгаа эсэх, жишээлбэл, өөр өөр улирал, өөр өөр цаг үед, янз бүрийн хүмүүс өөр өөр шаардлагатай байх тохиолдолд зааварлагчид Бурханы гэрийн шаарддаг зарчмуудын дагуу эд зүйлсийг хуваарилж байгаа эсэхийг ч бас удирдагч, ажилчид байнга асууж, лавлаж байх ёстой. Ингэх нь Бурханы гэрийн янз бүрийн зүйлс үр дүнтэйгээр чиг үүргээ гүйцэтгэж, боломжит дээд зэргээр оновчтой ашиглагдаж, байж болох хамгийн сайн арчилгаа, хамгийн сайн засвар үйлчилгээгээр хамгаалагдаж байх боломжийг бүрдүүлэх зорилготой. Энэ бол удирдагч, ажилчдын үүрэг хариуцлага юм.

Бурханы гэрийн материаллаг зүйлсийг сайн удирдах нь Бурханы сонгосон бүх хүний үүрэг хариуцлага юм

Удирдагч, ажилчдын үүрэг хариуцлагыг ойлгосон юм чинь, ах эгч болгоны Бурханы гэрийн янз бүрийн материаллаг зүйлсэд хандахдаа ухаарах ёстой зарчмуудыг бас ойлгов уу? Та нар удирдагч, ажилчид биш байж болох ч хяналт тавих үүрэг хариуцлагаа биелүүлэх л ёстой. Энэ бол Бурханы сонгосон хүмүүсийн эрх юм. Мөн төрөл бүрийн ном, багаж хэрэгсэл, өдөр тутмын хоол, унд, эд зүйлс гэх зэрэг Бурханы гэрийн янз бүрийн материаллаг зүйлсийг хүн бүр хайрлаж, санаа тавих ёстой. Бас хүн бүр өөрийн хэрэглэж буй янз бүрийн зүйлийг тогтмол шалгаж, засварлаж, арчлах ёстой бөгөөд оновчтой ашиглах ёстой. Тэдгээрийг эзэмшиж байхдаа эвдрэх, үрэгдэхэд бүү хүргэ, эсвэл хамаагүй бүү хая. “Энэ зүйл угаасаа минийх биш. Би үүнийг мөнгөөрөө худалдаж аваагүй. Бурханы гэр надад олгосон—энэ бол нийтийн өмч. Үүнийг хэзээ арчилж, засварлах, хаана хадгалах тухайд би санаа зовох хэрэггүй. Би үүнийг булаагаад авчихсан мэт хувьдаа авч яваад байж болохгүй” гэж зарим хүн хэлдэг. Энэ нь үндэслэлтэй бодол уу? Ингэх нь нэлээд аминч, хүн чанаргүй явдал биш гэж үү? (Тийм.) Тэгвэл Бурханы гэрийн материаллаг зүйлсийг ашиглахад ямар зарчмуудыг дагах ёстой вэ? Хэрэв ямар нэг зүйл чиний хэрэглээнд хуваарилагдсан бол ашиглаж байхдаа засварлаж, арчилж тордох нь чиний үүрэг. Чи үүнийг бүрэн хариуцна; өөр хэн нэгний шахалт, хяналтгүйгээр чи тухайн зүйлд хувийнхаа өмч мэт хандаж, хайрлаж, хамгаалах ёстой. Хүн чанартай байх гэж үүнийг хэлдэг. Тухайн зүйл чамд олгогдохдоо ямар ч нөхцөлд байсан гэсэн, чи үүнийг ашиглах эрхгүй болсон юм уу ашиглаж дууссан үедээ хариуцсан хүнд нь ямар ч гэмтэлгүйгээр, анхных нь байдалтайгаар буцааж өгөх ёстой. Эрүүл ухаантай байх гэж үүнийг хэлдэг; энэ бол хүн чанарт байх ёстой зүйл юм. Чи өөрийгөө Бурханд итгэдэг, мөс чанар, эрүүл ухаантай, үнэнийг хайрладаг, эрэлхийлдэг, үнэнийг дуулгавартай дагадаг гэдэг ч материаллаг зүйлд хандахад байх ёстой хамгийн наад захын хүн чанар ч чамд байхгүй бол үнэнийг хайрлах, хэрэгжүүлэх талаар яаж бүр ярьж болох юм бэ? Ингэх нь хэтэрхий хоосон биш үү? Хэрэв чи материаллаг зүйлд хандахдаа биелүүлэх ёстой хариуцлагаа ч биелүүлж чаддаггүй бол хүн чанар чинь тааруу гэсэн үг—үүнийг ерөнхийдөө “хүн чанаргүй” гэж хэлдэг. Үүнээс гадна, өөрийнхөө эд зүйлсийг чи яаж ч ашигладаг бай, хайр гамгүй ханддаг ч бай, нягт нямбай ханддаг ч бай, тэр бол чиний эрх. Хэн ч хөндлөнгөөс оролцохгүй. Харин Бурханы гэрийн эд зүйлсийг ашиглахад зарчим гэж бий. Эдгээр зарчим нь бүгд мөс чанар, эрүүл ухаанд суурилдаг бөгөөд үнэний оргилд хүрэхгүй байж болох ч наад зах нь хүн чанарын стандартад нийцдэг. Хэрэв чи хүн чанарын энэ стандартад ч хүрч чаддаггүй бол, Бурханы гэрээс чамд олгодог багаж хэрэгсэл, эд зүйлд зөв зохистой хандаж, ашиглаж ч чаддаггүй бол үнэнийг ойлгож, үнэн-бодит байдалд орж чадах эсэх чинь асуудалтай—энэ нь эргэлзээтэй байх нь лавтай. Тиймээс эдгээр зүйлд хандах тухайд бол, чамд эдгээрийг ашиглах эрх бий бөгөөд мэдээж засварлаж, арчилж, тордох хариуцлага бас бий. Чи эдгээр зүйлийг нухацтай авч үзэх ёстой. Хэрэв чи шүтлэггүй хүмүүс шиг “Энэ угаасаа минийх биш. Би үүнийг мөнгөөрөө худалдаж аваагүй. Нийтийн эд зүйл эвдэрвэл эвдэрнэ л биз—зүгээр л шинийг худалдаад ав, эсвэл хамгийн муудаа л гэхэд засварлачих. Гэсэн ч би ямар хохирол амссан биш” гэж хэлдэг, ингэж боддог бол асуудалтай. Чи аюулд байна. Чамд шулуун шударга ёс жудаг гэж алга, мөн чиний зүрх сэтгэл буруу газарт байна. Өөрийн эд зүйлийг гамтай ашигладаг атлаа Бурханы гэрийн эд зүйлийг чухал биш мэт үзэж, нандигнан арчилдаггүй–ийм хүний зүрх сэтгэл буруу газарт байдаг бус уу? Зүрх сэтгэл нь буруу газарт байгаа хүмүүс Бурханд таалагддаг уу? (Үгүй.) Надад хэл дээ, Бурхан зүрх сэтгэл нь буруу газарт байгаа хүмүүсийг шинждэг үү? (Тэгдэг.) Бурхан зүрх сэтгэл нь зөв газарт байгаа хүмүүсийг ч, буруу газарт байгаа хүмүүсийг ч адилхан шинждэг. Чи Бурханы шинжилтийг хүлээн авах үедээ тийм маягаар бодож байгаагаа олж мэдвэл яах ёстой вэ? Үүнийг үл тоомсорлох уу? Шалгалгүй орхих уу? Үл хайхрах уу? “Юу бодох нь миний хэрэг. Хөндлөнгөөс оролцдог чи хэн бэ? Чи надад юм ашиглуулж байгаа бол би үүнийг ашиглах эрхтэй—ямартай ч тоног төхөөрөмж эвдэлчихгүй л бол зүгээр шүү дээ. Яагаад ийм өндөр, ийм олон шаардлага тавиад байгаа юм бэ?” Ингэж бодох нь сайн уу? (Үгүй.) Энэ бол “хүн чанаргүй” явдал юм. Хэрэв чи ийм бодолтой бол Бурханы шинжилтийг хүлээн авч, “Бурхан минь, би завхарсан зан чанартай, бас миний хүн чанар муу. Би өөрийгөө нэлээд эрхэмсэг, эрхэм дээд, нэр төртэй хүн гэж боддог байлаа. Ийм ялихгүй зүйл намайг илчилнэ гэж санасангүй: Би аминчхан хүсэлтэй; миний зүрх сэтгэл буруу газарт байна; би өөрийн гэсэн өчүүхэн зорилготой. Би Таны шинжилт, Таны сахилгажуулалтыг хүлээн авахад бэлэн, өөрийгөө өөрчлөхөд бэлэн байна” гэж хэлэх ёстой. Чи Бурханы өмнө залбирч, гэмшиж, Бурханаар өөрийгөө шинжүүлэх ёстой. Чи Бурханы шинжилтийг хүлээн авчхаад өөрийгөө хэрхэн өөрчлөх ёстой вэ? Чи: “Өмнө нь тийм бодолтой байсан минь ёс суртахуунгүй хэрэг байж—тэр бол шүтлэггүй хүмүүс, үл итгэгчдийн бодол. Би дахиж тэгж бодож болохгүй. Би тэр замаар явах ёсгүй. Би бол Бурханд итгэгч; би хүн чанартай, нэр төртэй хүн байх хэрэгтэй, Бурханы хайрладаг зүйлийг хийх хэрэгтэй. Би цаашид багаж хэрэгсэл, тоног төхөөрөмж ашиглах аргаа өөрчлөх хэрэгтэй. Амраах ёстой үед нь амрааж, хэрэгцээтэй үед нь засварлаж, хэрэгтэй үед нь арчлах ёстой. Байнга цэвэрлэж, хэвийн ашиглалтыг хангахын тулд янз бүрийн эд ангийг нь тогтмол шалгах ёстой. Бас ашиглаж дуусах үедээ шууд цэвэрлэж, хамаагүй хүмүүс оролдохоос сэргийлэхийн тулд хадгалалтад буцаана” гэж хэлнэ. Тэгээд цаашид чи дахин тоног төхөөрөмж ашиглахдаа тун анхааралтай, болгоомжтой байх болно. Чиний үзэл бодол байнга өөрчлөгдөж, арга барил чинь сайжирч, урьдын аминч, жигшүүрт бодол, үйлдлээ хариуцлагын мэдрэмж, эд зүйлсийг хайхрах сэтгэл, хариуцлага хүлээх сэтгэл болгон өөрчилнө. Сэтгэлгээ өөрчлөгдөх нь өөрийгөө үнэхээр өөрчлөхийн эхлэл юм. Өөрийн бодол, санааг үйл хэрэг болгох үед юм хийх арга зам өөрчлөгддөг. Энэ түвшинд хүрэх үед л Бурхан үнэхээр өөрчлөгдөж, гэмшиж байгааг чинь хардаг; чиний хийдэг эдгээр эргэлт, өөрчлөлтийг Бурхан үнэхээр хүлээн авна. Энэ бол үнэнийг хэрэгжүүлэх явдал юм. Үнэнийг хэрэгжүүлэхэд эзэмших ёстой хамгийн үндсэн зүйл юу вэ? Энэ бол хүмүүст байх учиртай мөс чанар, эрүүл ухаан юм. Тэгвэл аминч, жигшүүртэй хүн мөс чанар, эрүүл ухаантай байдаг уу? (Үгүй.) Чи Бурханы гэрийн эд зүйлсийг ил задгай орхиж, гэмтээж, үрж болохгүй, хариуцлагагүй хандаж болохгүй гэдгийг хоосон сургаалын үүднээс мэдэж байж болно—гэхдээ чи зүрх сэтгэл, бодолдоо ямар хандлагатай байдаг вэ? “Тэдгээр зүйлд санаа тавих ямар хэрэгтэй юм бэ? Тэр чинь минийх ч биш шүү дээ.” Ийм бодол чиний зан авирыг зална, тэгэхэд чиний мэддэг тэр хоосон сургаал хэрэг болох уу? Үгүй. Энэ нь огт тус болдоггүй хоосон сургаал л байх болно. Чиний бодол, үзэл санаа засарч, чи Бурханы өмнө үнэхээр өөрчлөгдөж, гэмшсэн үед л зан авир, бодит үйлдэл чинь өөрчлөгдөж эхэлнэ. Тэр үед л чиний амьдран харуулдаг зүйл хүн чанартай болж эхэлнэ; тэр үед л чи үнэн-бодит байдалд орж эхлэх болно. Ийм өчүүхэн хэрэг явдал хүний хүн чанарыг илчилж, мөн тэр хүн үнэнийг үнэхээр хайрладаг эсэхийг илчилдэг.

Бурханы гэрийн янз бүрийн материаллаг зүйлсийг удирдах нь удирдагч, ажилчдын биелүүлэх ёстой үүрэг хариуцлага бөгөөд Бурханы сонгосон хүмүүс дор бүрнээ хамт хяналт тавьж, тусалж, дээд зэргээр хамтран ажиллах ёстой. Энэ бол хүн бүрийн үүрэг хариуцлага юм. Бурханы сонгосон хүмүүс үлгэр жишээ үзүүлэх ёстой. Тэд өөрсдөөсөө эхлэх ёстой—өөрсдөө сайн ажиллах үедээ л бусдыг хянах, бусдын хийж байгаа зүйл зүй зохистой, зарчимд нийцтэй эсэхийг үнэлэх шаардлагыг хангадаг. Энэ бол хүн бүрд хамаатай хэрэг бөгөөд ийм ялихгүй зүйл хүмүүсийн хүн чанар, мөн үнэнд хандах хандлагыг илчилдэг. Удирдагч, ажилчид энэ ажлыг Бурханы гэрийн зарчмын дагуу сайтар, туйлын эрч хүчтэй хийх ёстой бөгөөд жирийн ах, эгч болгон энэ хэрэгт бас хатуу чанд, болгоомжтой хандах ёстой. Өөрийнхөө талаар байнга эргэцүүлж, хүн чанар, бодолд чинь асуудал байгаа эсэх, ямар хандлагатай байгаа эсэхээ эргэцүүлэх ёстой. Хандлага, бодол чинь асуудалтайг олж мэдэх үедээ даруй залбирч, өөрийгөө өөрчлөх ёстой—Бурханы гэрийн эд зүйлсийг удирдах, ашиглах үедээ нэг талаар мөс чанартаа зэмлүүлэхгүй байх, Бурханы өмнө гэм зэмгүй байх, нөгөө талаар бусдаар бишрүүлж, хийдэг зүйлээ сайшаалгаж, хүн чанартай гэж хэлүүлэхийн тулд мэрийх ёстой. Энэ нь бүгдийн нүдэнд ил байдаг. Гол зүйл бол хүмүүс үүнийг хийхдээ зарчмыг баримтлах явдал. Энэ бол хүмүүсийн биелүүлэх ёстой үүрэг даалгавар, Бурханы гэрийн гишүүн бүрийн хүрэх ёстой зүйл юм. Энэ нь зөвхөн удирдагч, ажилчдын үүрэг хариуцлага биш.

Удирдагч, ажилчдын үүрэг хариуцлагын аравдугаар зүйл одоо ерөнхийдөө ойлгомжтой болсон уу? Зарчмуудыг ойлгосон юм чинь хүмүүс энэ ажлыг хийхдээ илүү анхааралтай, нямбай байх ёстой, хүч чадлаа илүү их дайчилж, залхуурахгүй байх ёстой—тэгвэл тэд үндсэндээ Бурханы гэрийн материаллаг зүйлсийн эвдрэл, үрэгдлийг багасгаж, эдгээрийг ёрын муу хүмүүсийн эзэмшилд орохоос сэргийлж чадна. Үүнд хүрч болохуйц байх учиртай. Яагаад Би үүнд хүрэхэд амархан гэж хэлдэг вэ? Эдгээр нь хүн бүрийн гэр орон дахь өдөр тутмын амьдралд хамааралтай байж болох хэрэг явдал юм. Өөрийнхөө гэр орны эд зүйлсийг удирдахдаа анхааралтай байхад амархан тул чи Бурханы гэрийн эд зүйлсийг Бурханы гэрийн шаардлагын даруу өөрийн мэт хамгаалж, оновчтой хуваарилж, эвдрэл, гарзыг багасгаж, ёрын муу хүмүүсийн эзэмшилд орохоос сэргийлбэл удирдагч, ажилчдын үүрэг хариуцлагыг биелүүлж байх болно. Энэ ажил угаасаа арын албаны ажил шиг санагддаг. Яагаад бид үүнийг арын албаны ажил гэж байна вэ? Энэ нь материаллаг зүйлсийг удирдахтай холбоотой. Тэдгээрийг сайн удирдаж, хуваарилбал үүрэг хариуцлагаа биелүүлж байх болно. Мөн энэ ажлын зарчим нэлээд энгийн—ганцхан зарчимтай холбоотой бөгөөд нарийн төвөгтэй үнэнийг агуулдаггүй. Ачаа үүрч, зөв санаа зорилготой байгаа цагт тэд хэт их үнэнийг ойлгох, хэт их үнэнийг нөхөрлөх шаардлагагүйгээр энэ ажлыг сайн хийж чадна. Тиймээс энэ ажил нь нэг төрлийн даалгавар, тэр дундаа арын албаны ажил юм. Энэ ажлыг удирдагч, ажилчид хийхэд амархан. Арай илүү мэрийлт гаргаж, илүү олон асуулт асууж, лавлаж, илүү их санаа тавьж, зөв санаа зорилготой байгаа цагт үүнийг хийж чадна. Энэ нь огтхон ч төвөгтэй биш. Бид удирдагч, ажилчдын үүрэг хариуцлагын аравдугаар зүйлийн талаар нөхөрлөж дууслаа. Энэ нь ийм энгийн.

Бурханы гэрийн материаллаг зүйлсийн талаарх хуурамч удирдагчдын хандлага, илрэл

Та нар удирдагч, ажилчдын энэхүү үүрэг хариуцлагыг ойлгосон юм чинь үүнтэй холбоотойгоор, уг ажлыг хийхдээ хуурамч удирдагчдын харуулдаг илрэл, тэднийг хуурамч удирдагч гэж тодорхойлж болохуйц ямар зүйл хийдэг талаар цааш задлан шинжилцгээе. Юун түрүүнд, хуурамч удирдагчид энэ ажлыг хийхдээ янз бүрийн эд зүйлийг зохих ёсоор хадгалж чаддаггүй. Янз бүрийн материаллаг зүйлсийн хувьд хадгалж хамгаалах нь эн тэргүүнд тавигдах чухал ажил юм. Хуурамч удирдагчдийн хийдэг бүх зүйл эмх замбараагүй байдаг; тэд үнэн болон үнэнтэй холбоотой янз бүрийн зарчмын тухайд самуурч будилаад зогсохгүй, Бурханы гэрийн янз бүрийн материаллаг зүйлсийг хадгалж хамгаалахдаа ч мөн адил замбараагүй байдаг. Тэдгээрийг удирдуулахын тулд ямар төрлийн хүмүүсийг хайх, тэдгээрийг хэрхэн хадгалж хамгаалахаа тэд мэддэггүй. Тэдэнд нарийн няхуур зорилго, тодорхой төлөвлөгөө байдаггүй, энэ ажлыг хийх нарийвчилсан алхмууд бүр ч байдаггүй. Хэрэв санаа тавихад бэлэн хүн байвал эдгээр зүйлийг хадгалуулж болно; тийм хүн байхгүй бол хуурамч удирдагч эдгээр зүйлийг зүгээр л хойш тавьдаг. Тэдгээрийг хадгалж хамгаалах тохиромжтой хүн, эсвэл хадгалахад тохирох газрыг тэд олдоггүй, тэдгээрийг хадгалж хамгаалах тодорхой зарчмуудыг бүр ч нөхөрлөдөггүй. Үүний зэрэгцээ тэд эдгээр материаллаг зүйлийн цаашдын байршуулалт, засвар, арчилгааны талаар ямар ч зохицуулалт хийдэггүй. Зарим хуурамч удирдагч Бурханы гэрт ямар эд зүйлс байгааг бүр огт мэддэггүй—тэд энэ талаар санаа тавьдаггүй, асууж сурагладаггүй. Жишээлбэл, Бурханы гэр Бурханы үгийн шинэ ном хэвлэлээ гэе. Ном тараагдсаны дараа хэдэн ном үлдсэн, тэдгээрийг хэн хадгалахаар болсон, хэрхэн хадгалагдаж байгаа, зөв газарт хадгалагдаж байгаа эсэх–эдгээр зүйлийн алийг ч хуурамч удирдагч мэдэхгүй, энэ талаар асууж, лавлах ч үгүй. Яагаад лавлахгүй вэ? Тэд Бурханы гэрийн материаллаг зүйлсийг хадгалж хамгаалах нь ялихгүй асуудал, харин өөрсдөө бол удирдагч, чухал зүйл хийдэг, онцгойлон номлодог нэгэн гэж боддог. Тэд эдгээр “ялихгүй асуудалд” огтхон ч анхаарал хандуулдаггүй, харин тэдгээрийг юу ч ойлгодоггүй хүмүүсээр хийлгэхээр даатгаж, сайн хийнэ үү, муу хийнэ үү тоодоггүй. Тиймээс тэд Бурханы гэрийн материаллаг зүйлсийг хадгалж хамгаалах ажлыг огтхон ч нухацтай авч үздэггүй. Энэ бол нэг шалтгаан нь. Нөгөө шалтгаан нь гэвэл зарим хуурамч удирдагч мунхаг, ухаан санаа нь самуурсан байдаг. Тэдэнд хэвийн бодол, эд зүйлсийг хадгалж хамгаалах ухамсар байдаггүй, Бурханы гэрийн эд зүйлсийг хэрхэн хадгалж хамгаалах талаар ямар ч журам, арга зам байдаггүй. Тиймээс тэд эдгээр зүйлийн хэд нь гэмтсэнийг мэддэггүй, дэмий үрэгдсэн тохиолдол байгаа эсэхийг ч мэддэггүй. Зарим зүйлийг ёрын муу хүмүүс авах үед хуурамч удирдагч “Авч л байг. Ямар ч байсан бүх зүйл Бурханы гарт байгаа” гэж хэлдэг. Зарим чухал зүйлийг хувь хүмүүс хэний ч зөвшөөрөлгүй ашигладаг; эдгээр зүйлийг тухайн хүмүүс авчхаар бусад нь ажилдаа ашиглаж чаддаггүй, бас хэн ч асууж сураглаж зүрхэлдэггүй. Хуурамч удирдагч: “Зүгээр дээ. Шинийг л худалдаад авчих. Тэр зүйлийг тэд авчихсан юм чинь эхлээд ашиглаг. Энэ бол зүгээр л нэг зүйл—хэн ч ашиглалаа гэсэн яг адилхан. Тэд үүнийг оновчтой ашиглахгүй байгаа бол тэр нь Бурхан болон тэдний хоорондын асуудал. Бид хөндлөнгөөс оролцох хэрэггүй” гэж хэлдэг. Тэд асуудлыг “шийдвэрлэх” сүртэй хоосон сургаал хэрхэн номлож, том асуудлыг жижиг болгон, жижиг асуудлыг юу ч биш болгож байгааг хар даа. Хуурамч удирдагчид Бурханы гэрийн янз бүрийн эд зүйлийг хадгалж хамгаалах тухайд ямар ч хариуцлагаа биелүүлдэггүй. Тэд энэ талаар хайхарч, асуудаггүй бөгөөд ямар ч асуудлыг шийдвэрлэж, зохицуулдаггүй. Дээрх ажлыг нь шалгасан ч хуурч мэхлэхийн тулд зүгээр л булзааруулаад өнгөрдөг.

Зарим ах эгч Бурханы гэрт ашиглуулахаар багаж хэрэгсэл, хувцас хунар, эм бэлдмэл худалдан авдаг бөгөөд хуурамч удирдагч эдгээр зүйлийг харах үедээ сайн хувцас, гутал, цүнхийг өөртөө шилж сонгож аваад, өөрт нь хэрэггүй үлдсэн зүйлсийг л бусдад авахыг зөвшөөрнө. Тэдний удирддаг тэнэгүүд үүнийг хараад, “Манай удирдагч хүссэнээ сонгосон—одоо бидний ээлж. Бид дуусахаараа үлдсэн үнэ цэнгүй зүйлсийг доод талын ах эгч нартаа хаяж өгнө” гэцгээдэг. Эдгээр зүйл хэний гарт орно, түүнийх болдог бөгөөд хэнд ч таалагдалгүй үлдсэн зүйлс хаягддаг, хэн ч хадгалж хамгаалдаггүй. Иймээс Бурханы гэрийн янз бүрийн материаллаг зүйл хадгалдаг газартай гэх нэртэй ч үнэндээ тэдгээрийг огтхон ч хадгалж хамгаалдаггүй. Тэр газрууд бол хэний ч хариуцдаггүй хогийн цэгүүд. Тэд зүгээр л эд зүйлсийг нэг цэгт хаяж, овооруулдаг. Тэнд хувцас, гутал, оймс, эм, цахилгаан хэрэгсэл, өдөр тутмын бараа, гал тогооны хэрэгсэл гээд бүх төрлийн хог хаягдал холилдож, бүр хүний хоол, нохойн хоол ч холилддог. Хэрэв чи эдгээр зүйлийг хэн удирдаж байгаа, эдгээрийг ангилсан эсэх, эдгээр зүйлд зориулсан заавар байгаа эсэх, хэрхэн хадгалж хамгаалах хэрэгтэй; эсвэл эдгээр зүйл Бурханы гэрийн ажилд хэрэггүй эсэх, ах эгч нарт хэрэгтэй эсэхийг асуувал хэн ч хариултыг нь мэдэхгүй. Ах эгч нар мэдэхгүй байх нь нэлээд хэвийн боловч удирдагч, ажилчид ч бас эдгээр асуултын алийг ч хариулж мэддэггүй. Тэд: “Би мэдэхгүй”, эсвэл “Хэн нэгэн үүнийг хариуцаж байгаа” гэж хэлэн эдгээр зүйлийн хариуцлагаас бүрэн бултаж, тэгснээрээ чамайг явуулж, Бурханы гэрийг хуурдаг. Ингэснээр эдгээр асуудал шийдвэрлэгдэлгүй үлдэхэд хүрдэг. Удирдагч, ажилчдын хувьд, Бурханы гэрийн янз бүрийн материаллаг зүйлийг удирдахад тохиромжтой хүмүүс олох хэцүү биш биз дээ? Хуурамч удирдагчид эдгээр зүйлийг зохих ёсоор хадгалж хамгаалах, бүртгэл сайн хөтөлж, сайн ангилан хадгалах үнэнч хүн олох энгийн ажлыг ч хийдэггүй. Тэгвэл тэд юу хийдэг вэ? Ах эгч нар Бурханы гэрт хувцас хунар, өдөр тутмын хэрэглээний зүйлс хандивлах үед хуурамч удирдагчид эдгээр зүйлийг хараад мах руу дайрах өлсгөлөн чонын сүрэг мэт дээр нь шавдаг. Тэд өөрсдөд нь зохидог ямар ч хувцсыг ахин дахин өмсөж үзэж, эд зүйлсийг өөрсдөдөө тасралтгүй шилж сонгодог. Бурханы гэр янз бүрийн чухал, үнэтэй машин, тоног төхөөрөмж худалдан авах үед тэд өөрсдөдөө эхлээд сайныг нь сонгох гэж яардаг. Яагаад сайныг нь сонгодог вэ? Тэд удирдагч, эсвэл ажилчны хувиар өөрсдийгөө Бурханы гэрийн эд зүйлсийг ашиглах давуу эрхтэй гэж боддог. Бурханы гэрээс ямар ч зүйл олголоо гэсэн тэд үргэлж хамгийн сайныг нь түрүүлж сонгодог. Бурханы гэрийн эд зүйлсэд тэд ингэж ханддаг. Энэ нь ажил хийж байгаа хэрэг үү? Энэ бол хуурамч удирдагчдын илрэл биш үү? Дуусах хугацаатай зүйлсийн тухайд, жишээлбэл, хоол хүнс, эм бэлдмэлийн тухайд хуурамч удирдагчид огтхон ч тоодоггүй. Тэдгээрийг удирдахад тохиромжтой боловсон хүчин олдоггүй, мөн тус боловсон хүчинд “Эдгээр зүйлийн зарим нь дуусах хугацаатай тул даруйхан бүртгэ. Эдгээрийг оновчтой ашиглахын тулд хугацаа нь дуусахаас өмнө ах эгч нарт яаралтай хуваарил. Хугацаа нь дуусахыг бүү хүлээ, эдгээрийг бүү гарздаарай” гэж хэлдэггүй. Хуурамч удирдагчид эдгээр зүйлийг хэзээ ч хийдэггүй. Ямар нэг зүйлийн хугацаа дуусах үед зүгээр л хаядаг. Нарийн яривал удирдагч, жилчид Бурханы гэрт ажил хийхдээ Бурханы гэрийн нярав байх ёстой. Тэдний хийх ёстой эхний зүйл бол Бурханы гэрийн эд зүйлсийг оновчтойгоор сайтар хадгалж хамгаалах, тэдгээрийг сайтар харгалзаж, энэ талаар зохих шалгалт хийх явдал юм. Энэ нь бас Бурханы гэрийн ажлын үндсэн зүйл атал хуурамч удирдагчид ийм үндсэн ажлыг ч хийж чаддаггүй. Тэд мунгинуу, муу хэв чанартай, ухаан муутай хэрэг үү, эсвэл тэдний зүрх сэтгэл буруу газарт байгаа хэрэг үү? Хэрэв тэд ухаан муутай, мунгинуу юм бол өөртөө сайн зүйл шилж сонгохоо яаж мэддэг билээ? Яагаад өөрсдийнхөө юмнаас хагацаж, үүнийгээ бусад хүнд зүгээр өгдөггүй билээ? Яагаад өөрсдийнхөө юмыг сүйтгэж, гэмтээдэггүй билээ? Яагаад тэд Бурханы гэрийн эд зүйлд ингэж ханддаг юм бэ? Тэд ёс суртахуунгүй, зүрх сэтгэл нь буруу газарт байдаг нь тодорхой байна. Удирдагч, ажилчид байр суурьтай болж, Бурханы гэрийн ажлын илүү өргөн цар хүрээтэй холбогдмогцоо Бурханы гэрийн янз бүрийн материаллаг зүйлс, нийтийн өмчид давуу эрхтэйгээр хүрч, эдгээр зүйлийн талаар хамгийн их мэдээлэлтэй байдаг. Гэсэн хэдий ч тэд эдгээрийг үл тоомсорлож, зохих ёсоор хадгалж хамгаалдаггүй, харин хэн бүхнээр ашиглуулж, авхуулж, хэн харж хандахад бэлэн байна, зүгээр л түүгээр харж хандуулж, хэн нэгэн харж хандахыг хүсэхгүй, хариуцлагагүй байвал тоодоггүй бөгөөд хэн нэгэнд асуудал байгааг олж мэдсэн ч үүнийг нь шийдвэрлэдэггүй. Эд бол хуурамч удирдагчид юм. Энэ хүрээд бид, хуурамч удирдагчид хэв чанар муутай, ачаа үүрдэггүй байхаас гадна зүрх сэтгэл нь буруу газарт байдаг, ёс жудаг муутай гэх дүгнэлтэд хүрлээ. Эдгээр удирдагч муу хэв чанартай, ухамсарлах чадваргүй тул үнэн болон амь-оролттой холбоотой ажлыг муу хийх нь ойлгомжтой. Мөн тэд муу хэв чанартай, ажлын чадваргүй тул захиргааны ажлыг муу хийх нь бас хүлцэж болох зүйл юм. Гэхдээ Бурханы гэрийн янз бүрийн эд зүйлсийг удирдахтай холбоотой ажил буюу хамгийн наад захын, энгийн ажлыг ч хийж чадахгүй байгаа нь нэг зүйлийг бүр ч тодорхой харуулж байна: Зарим хуурамч удирдагчийн хувьд асуудал нь зүгээр ч нэг муу хэв чанартай, ачаа үүрдэггүй байх явдал биш, үүнээс ч илүүтэйгээр нэн муу ёс жудагтай, муу хүн чанартай байдаг. Удирдагч, ажилчдын аравдугаар үүрэг хариуцлагын талаарх бидний нөхөрлөлөөр хуурамч удирдагчдын өөр нэг илрэл илчлэгдсэн: Тэд муу хэв чанартай, ямар ч ачаа үүрдэггүй, махан биеийн тав тухад ташуурдгаар зогсохгүй бас ёс жудаг муутай, зүрх сэтгэл нь буруу газарт байдаг. Өөрсдийнх нь биш зүйлсийг тэд тоодоггүй, бүр хадгалж хамгаалдаг ч үгүй. Чи Бурханы гэрийн нярав болсон атлаа тэжээсэн бяруу тэрэг эвдэнэ гэгчээр, тэжээлгэж байгаа мөртөө Бурханы гэрийн ашиг сонирхлыг хамгаалдаггүй; чи Бурханы гэрийн эд зүйлсийг гаднын хүмүүсийнх мэт нэг тийш хайхрамжгүй хаяад, хадгалж хамгаалдаггүй бөгөөд тэдгээрийг юман чинээ боддоггүй. Энэ бол хариуцлагаа биелүүлж чадахгүй байгаа хэрэг биш, харин чиний хүн чанар дахь асуудал, ёс суртахууны ноцтой дутагдал юм! Хадгалж хамгаалах учиртай зүйлсээ муу хамгаалах, эсвэл хамгаалахгүй байх нь хуурамч удирдагчид хүн чанаргүй, зүрх сэтгэл нь буруу газарт байгаа гэдгийг илтгэдэг. Тэд Бурханы гэрийн эд зүйлсийг сайн хадгалж хамгаалж ч чаддаггүй, тиймээс тэдгээрийг хуваарилбал оновчтой хуваарилж чадах уу? Тэд зарчмын дагуу үйлдэх тал дээр бүр ч их дутагдалтай. Тэд Бурханы гэрийн зүйлсийг удирдах ямар ч сайн хүнгүй байгааг, мөн эдгээрийг хайхрамжгүй хаяж, гэмтээж, үрэгдүүлж байгааг хараад ингэх нь тохиромжтой биш гэдгийг зүрх сэтгэлдээ тун сайн мэддэг хэр нь л үүнийг зохицуулдаггүй. Зүрх сэтгэл нь буруу газарт байх гэж үүнийг хэлдэг. Зүрх сэтгэл нь буруу газарт байгаа тэр хог шаарнууд Бурханы гэрийн янз бүрийн материаллаг зүйлсийг оновчтой хуваарилж чадах уу? Тэд тэгж бүр ч чадахгүй—хэрвээ тэднээр хуваарилалт хийлгэвэл бүр ч илүү ёс суртахуунгүй зүйлс хийх болно.

Нохой тэжээдэг нэг фермийн чуулганд, нохой тэжээгч хүн шинээр төрсөн гөлөгнүүдэд маш их анхаарал тавьдаг байв. Тэрээр гөлөгнүүд шаардлагатай шим тэжээлээ авч чадахгүй байх вий гэхээс айсан тул нохойнуудад идүүлэх органик өндөг хүссэн байна. Тэндхийн хуурамч удирдагч уг хүсэлтийг даруй зөвшөөрсөн; органик өндөг хэр ховор байдгийг бодоогүй. Хүмүүс идэхэд ч хүрэлцэхгүй байхад, яагаад нохойнуудад өгөх гэж? Энэ нь уг хэргийг шийдвэрлэх утгагүй арга зам биш гэж үү? Тэр хуурамч удирдагчийн энэ зан авирын шинж чанар юу вэ? Үүнийг яаж тодорхойлох вэ? Уг хуурамч удирдагчийн энэ хэрэгжүүлэлт утгагүй биш гэж үү? Тэр хуурамч удирдагч ам нээх бүрдээ хүмүүсийн таашаалд нийцэх хоосон сургаалуудыг дандаа ярьдаг ч үнэндээ үнэн-зарчмуудыг огт ойлгодоггүй тул ямар нэг зүйл тохиолдоход тэд хүний төсөөлөл, дур сонирхол, субьектив хүслийн дагуу үүнд хандаж, зохицуулдаг—эцэстээ органик өндгөөр нохой тэжээх мэтийн тийм жигшүүртэй зүйл хийсэн байна. Бурханы гэрийн эд зүйлсийг уг хуурамч удирдагч ингэж хуваарилахыг оновчтой хуваарилалт гэж үзэж болох уу? (Үгүй.) Тэд яагаад оновчтой хуваарилалт хийж чадахгүй байна вэ? Гаднаа бол уг хуурамч удирдагч бүр ийм жижиг асуудалд ч оролцож, анхаарал тавьж, хянан дагаж байгаа мэт, уг хүсэлтийг дэмжих хангалттай шалтгаан, үндэслэл түүнд байсан мэт харагддаг—гэвч тэд зарчмуудыг дагаж ажилласан уу? Тэд Бурханы гэрийн шаардсан зарчмуудын дагуу ажилласан уу? Үгүй. Тэгэхээр энэ үйлдлийнх нь шинж чанараас харвал энэ нь сайн үйл үү, эсвэл муу үйл үү? Хариуцлагаа биелүүлсэн үү, эсвэл цалгардуулсан уу? Энэ нь хариуцлагаа цалгардуулсан хэрэг—зарчимгүй, бодлогогүйгээр муу зүйл хийж буй хэрэг! Энэ явдлаар дамжуулан, энэ хуурамч удирдагчийн хүн чанарын мөн чанарыг юу гэж харж байна вэ? Энэ нь гажууд ойлголт, дүрэм журмыг сохроор хэрэгжүүлж буй хэрэг биш үү? Тэдний амнаас гарч буй бүхэн зөв хоосон сургаал бөгөөд алдаа мадагтай үг хэллэг байхгүй мэт сонсогддог ч үнэндээ энэ бол гажууд. Ийм хүмүүс хуурамч сүнслэг бөгөөд гажууд ойлголттой—тэд бол сүнслэг ойлголтгүй хог новшнууд юм. Бид дөнгөж сая хуурамч удирдагчдын хүн чанар нь ёс жудаг муутай, зүрх сэтгэл нь буруу газар байдаг гэж ярьсан. Бурханы гэрийн эд зүйлсийг хуваарилах цаг болоход тэд зарчимгүй, сохроор хуваарилдаг, энэ нь хуурамч удирдагчид гажууд ойлголттой, дүрэм журмыг сохроор хэрэглэдэг, үйлдэл нь зарчимгүй—тэд зүгээр л сохроор, санамсаргүйгээр үйлддэг болохыг илчилдэг. Хуурамч удирдагчид гаднаасаа маш нинжин сэтгэлтэй, эелдэг мэт харагддаг ч үнэндээ энэ бол хуурамч нинжин сэтгэл, хуурамч эелдэг байдал юм. Жишээлбэл, эм нохой гөлөглөхөд, хүмүүст зориулагдсан шинэ хөнжлийг нохойнуудад өгөх ёстой гэж нохой тэжээгч хэлсэн. Тэгэхэд нэг хүн: “Шинэ хөнжлийг нохойнуудад өгөх хайран—оронд нь ах эгч нарт шинэ хөнжил өгөөд, сольж байгаа хуучин хөнжлүүдээ амьтдад өгсөн нь дээр” гэсэн. Энэ саналыг та нар юу гэж бодож байна вэ? Шинэ зүйлсийг хүмүүст, хуучин зүйлсийг амьтдад хуваарилах нь нэлээд оновчтой. Энэ бол зарчим; энэ бол оновчтой хуваарилалт. Хуурамч удирдагчид ийм зүйлстэй тулгарахдаа хэрхэн зохицуулдаг вэ? Үүнийг сонсоод тэндхийн хуурамч удирдагч: “Амьтад хэзээ ч шинэ зүйл хэрэглэж үзэхгүй. Тэд үргэлж хуучин, бохир зүйл хэрэглэдэг. Хүмүүс бид үргэлж шинэ зүйл хэрэглэдэг. Заримдаа бид гахай, нохойноос ч дор байдаг гэж Бурханы үгэнд хэлсэн. Тиймээс гахай, нохойтой юм булаацалдаж болохгүй. Энэ бол хүн чанаргүй байдал” гэж бодолхийлсэн. Ингээд тэрээр шинэ хөнжлийг тэр амьтдад өгсөн байна. Тэндхийн хүмүүс хуучныг хэрэглэлээ гээд хохироогүй байж болох ч үүнийг зохицуулсан арга нь асуудлыг маш тод харуулдаг. Уг хуурамч удирдагч энэ явдал дээр ямар үүрэг роль гүйцэтгэсэн бэ? Хэвийн хүмүүс ийм зүйл хийж чадна гэж та нар хэлэх үү? (Үгүй.) Тэгвэл энэ явдлыг зохицуулахдаа ийм байдалд хүргэсэн хүмүүс ямар төрлийн хүмүүс вэ? (Хэвийн хүмүүсийн эрүүл ухаан, сэтгэлгээгүй утгагүй амьтад.) Энэ хариултууд бүгд зөв—тэр хүмүүс бүр юу ч биш. Хэвийн хүмүүс ийм зүйлтэй тулгарахдаа хэрхэн оновчтой зохицуулахаа мэддэг, харин гажууд ойлголттой хуурамч сүнслэг хуурамч удирдагчид яаж зохицуулахаа мэддэггүй. Тэдний үүнийг зохицуулах арга зам нь бас үндэслэлтэй мэт, Бурханы гэрийн зарчмуудтай нийцэлтэй мэт, хангалттай, зөв шалтгаантай мэт байдаг—гэвч хүмүүс үүнийг сонсоод инээх үү, уйлах уу гэдгээ мэдэхгүй, маш хөгийн байдаг. Яагаад ийм энгийн, илэрхий логик ч тэдэнд ойлгомжгүй байдаг юм бэ? Яагаад тэд үүнийг ийм гажууд байдлаар зохицуулдаг вэ? Энэ нь ой гутмаар байдаг. Хэрэв тэднийг даамлаар ажиллуулбал тэд нохойгоор хулгана бариулж, муураар байшин мануулж, гахайг орон дээр унтуулна—бүх зүйл эмх замбараагүй болно. Хуурамч удирдагчид Бурханы гэрийн янз бүрийн материаллаг эд зүйлсийг оновчтой хуваарилж чадах уу? (Үгүй.) Тэд бол өөр төрөл, мунгинасан хүмүүс, утгагүй төрлийнхөн. Тун гажууд ойлголттой, зүрх сэтгэл нь буруу газар байдаг тэр хуурамч удирдагчдаас гадна, ихэнх хуурамч удирдагчид хэдийгээр жаахан хэв чанартай, гажууд бус ойлголттой байдаг ч иймэрхүү ажлыг мөн л замбараагүй болгож, будлиулдаг. Тэд хэрэгжүүлэх учиртай хамгийн наад захын хариуцлагыг ч биелүүлж чадахгүй. Тиймээс, тэднээс энэ ажлын талаар асуухад “Тийм, тийм хүн үүнийг хариуцаж байгаа. Тийм, тийм хүн мэдэж байгаа. Хэрэв та нарт асуулт байгаа бол би очоод тэр хүнээс асууя” гэсэн өнөөх л хариултаа өгдөг. Үүнээс цааш чи өөр юу ч сонсохгүй. Энэ бол ийм ажлыг хийхдээ хуурамч удирдагчдын харуулдаг илрэл юм.

Бурханы гэрийн янз бүрийн материаллаг эд зүйлсийг хуваарилах ажлын тухайд, хуурамч удирдагчид үүнийг Бурханы гэрийн шаардсан зарчмуудын дагуу хийж чаддаггүй төдийгүй, өөрсдийн хувийн мэдрэмж, дур сонирхол, дур хүсэл, түүнчлэн хувийн ойлголтоо ихээр хольдог. Тэд энэ ажлыг яриад байх ямар ч зарчимгүй, самуурч, будилсан холион бантан болгодог. Тиймээс, хуурамч удирдагч Бурханы гэрийн янз бүрийн эд зүйлсийг удирдаж байх үед, хэн ч юу болж байгааг мэдэхгүй нөхцөл байдалд эд зүйлс гэмтэх, шалтгаангүйгээр үрэгдэх, эсвэл эд зүйлс алга болж, тоо нь таарахгүй байх явдал их тохиолддог. Бусад эд зүйлсийг хувь хүмүүс бүртгүүлэлгүй, мэдээлэхгүйгээр хувийн хэрэгцээндээ авдаг. Хуурамч удирдагчид ийм энгийн арын албаны ажлыг ч сайн удирдаж чадахгүй. Тэд энэ ажлыг будлиантуулсан ч өөрсдийгөө маш их ажил хийсэн гэж бодоод, сэтгэл амар байдаг. Хуурамч удирдагчид Бурханы гэрийн янз бүрийн материаллаг эд зүйлсэд байнгын үзлэг шалгалт, засвар, арчилгаа хийдэггүй; зүрх сэтгэлдээ эдгээр зүйлийг огт тоодоггүй. Хэрэв чи тэднээс “Эдгээр тоног төхөөрөмжийн засвар, арчилгааг хүн хариуцаж байгаа юу? Тэдгээрийг засварлахаар сэлбэг хэрэгсэл худалдаж авахад үрэлгэн байдал гарсан уу? Эсвэл хэн нэг хүн хэт их зардал гаргаж, эсвэл луйвардуулсан уу? Тэр явдлуудын дараа хэн нэгэн хариуцлага хүлээсэн үү? Торгууль төлж, эсвэл сануулга авсан хүн бий юу?” гэж асуувал хуурамч удирдагчид алийг нь ч мэдэхгүй, тоохгүй. Бурханы гэрт зориулан юм худалдаж авахад мөнгө зүй бусаар зарцуулагдсан эсэх, худалдаж авсны дараа тэр зүйлсийг удирдах хүнийг томилсон эсэх, худалдаж авсан зүйлс тохиромжтой эсэх, үр дүнтэй хэрэглэгдэх эсэх, тийм биш бол тогтоосон хугацаанд буцаасан юм уу сольсон эсэх—тэд үүнийг огт мэдэхгүй. Тэд ийм тэнэгүүд—юу ч мэдэхгүй. Хуурамч удирдагчид хүмүүсээр өөрсдийгөө хүндлүүлэхийн тулд цуглаан дээр хоосон сургаал номлохоо л боддог; эд зүйлийг удирдах тодорхой асуудлын тухайд тэд ямар ч ажлын чадамжгүй, мөн энэ хэрэг явдал дээр ямар ч хандлага байхгүй. Энэ бол өөрсдийнх нь хийх ёстой ажил гэдгийг тэд мэдэхгүй, хэрхэн хийхээ ч мэдэхгүй. Хуурамч удирдагчдын Бурханы гэрийн эд зүйлсийн талаарх үзэл бодол гэвэл, тэдгээр нь бүгдэд харьяалагдана, тиймээс хэн ч хүссэн зүйлээ хэрэглэж болно, хэн ч шаардлагатай зүйлээ авч болно, эсвэл дээд удирдлагад хүсэлт гаргаж болно—энэ бол хүн бүрийн эрх, Бурханы гэрийн эд зүйлс ямар нэг хүний удирдлага, хяналтад байх ёсгүй. Тиймээс, хэрэв хэн нэгэн хүн тоног төхөөрөмж эвдэх юм уу алга болгосон бол тэд тоохгүй, хэрвээ хэн нэгэн хүн ямар нэг зүйл худалдаж авах хүсэлт гаргавал үнэтэй ч бай, хямд ч бай тэд тоохгүй. Үнэн хэрэгтээ эдгээр зүйлд зориулсан дүрэм журам Бурханы гэрт бий. Удирдагч, ажилчид хариуцлагаа биелүүлж, Бурханы гэрийн зарчмуудын дагуу зөв шалгалт хийвэл, ийм бүх алдагдал, үрэлгэн байдлаас зайлсхийж болно. Гэвч хуурамч удирдагчид алдагдлаас сэргийлэх ийм хамгийн энгийн ажлыг ч хийдэггүй. Тэд зүгээр л Бурханы гэрийн хоолыг үнэгүй идэж байгаа биш гэж үү? Тэд шимэгчлэн амьдарч байгаа биш гэж үү? Энэ нь хуурамч удирдагчдын “хуурамч байдлын” тодорхой илрэл биш гэж үү? Хэрэв та нар ийм удирдагчтай тулгарвал яаж зохицуулах вэ? (Тэднийг чөлөөлнө.) Зүгээр л чөлөөлөөд болоо юу? Тэдэнд ганц хоёр юм заах хэрэггүй юу? “Тэр төхөөрөмжийг тэнд тавиад, чийг авсан байна, хэдэн өдөр хэн ч энийг шалгаагүй. Одоо ч асах эсэх, эсвэл кабель утсыг нь хулгана мэрсэн эсэх нь тодорхойгүй. Яагаад чи эдгээр зүйлд санаа тавьдаггүй юм бэ? Миний хэрэглэдэг компьютер эвдэрсэн, засах шаардлагатай. Засахгүй бол ажил саатна. Гэхдээ би чамд олон удаа хүсэлт тавьсан—яагаад чи анхаарал хандуулаагүй юм бэ? Чи толгойгоо тастуулсан тахиа шиг өдөржин сохроор юугаа хийгээд завгүй байдаг юм бэ? Чам шиг удирдагчийг ажил хийнэ гэж найдах үед чи бүх ажлыг саатуулж, бүх тоног төхөөрөмж, материаллаг эд зүйлс чиний гарт сүйддэг. Чи Бурханы гэрийн янз бүрийн эд зүйлсийг арчилж, удирддаггүй. Чи удирдагч байхад тохирохгүй—яаралтай огцор!” Тэдэнд ингэж сургамжлах нь зөв үү? (Зөв.) Удирдагч, ажилчдад сургамжилж зүрхэлдэг хүнд юу байдаг вэ? Тэд юун түрүүнд зоригтой байх ёстой, мөн шударга ёсны мэдрэмжтэй байх ёстой. Зарим хүн: “Би удирдагч, ажилчдад сургамжилж зүрхлэхгүй. Тэд бол албан тушаалтан, би зүгээр л цэрэг, миний зэрэг дэв тэднийхээс хавьгүй доогуур. Тэдэнд үнэн бий, тэд номлол айлдаж чадна. Би юунд ч сайн биш, тэдэнд сургамжлахад зохихгүй” гэж хэлж магадгүй. Энэ нь өөдгүй амьтны логик биш гэж үү? (Мөн.) Тэгвэл та нар ийм удирдагчид яаж сургамжлах вэ? “Хэрэв чи энэ ажлыг хийж чадна гэвэл чадлынхаа хэрээр хий, Бурханы гэрийн зарчмуудын дагуу хий. Чиний биднээр хийлгэхээр зохицуулсан юуг ч бид дуулгавартай дагана. Гэхдээ чи энэ ажлыг чадлынхаа хэрээр хийхгүй, Бурханы гэрийн зарчмуудын дагуу хийхгүй бол бид хэзээ ч чиний үгэнд орохгүй! Үүнээс гадна, хэрэв чи ямар ч бодитой ажил хийхгүй бол бид чамайг албан тушаалаас чинь зайлуулж, цэвэрлэх эрхтэй! Чи хэн нэгнийг хорломоор байвал өөрийгөө л хорло—бид бүгдийг хорлох гэж бүү оролд!” Та нар ийм маягаар тэдэнд сургамжилж зүрхлэх үү? (Тийм.) Та нар одоо ингэж хэлж байна; цаг нь ирэхэд үнэхээр ийм юм хийх үү? Ерөнхийдөө, үнэн-зарчим, чухал хэрэг явдлыг хөнддөг зүйл дээр та нар хайхрамжгүй ярьж зүрхлэхгүй, учир нь хэрсүү ухаангүй, ойлгомжгүй ярих нь зүгээр л удирдагч, ажилчдыг шүүж, үймээн үүсгэж байгаа гэсэн үг болох вий гэдгээс айдаг. Гэвч та нар материаллаг эд зүйлсийг удирдах явдал дээр хэрсүү ухаантай байх ёстой; ийм хэрэг явдлыг ялган таньж, зарчмуудыг нь ойлгож сурах ёстой.

Кино продакшны багт хувцас хариуцсан нэг эрэгтэй байв. Тэр цадиггүй үйлдэлтэй, Бурханы гэрийн эд зүйлсийг үргэлж нууцаар завшдаг байлаа. Тэрээр кино продакшны багаас гарах үедээ зарим зүйлийг авч явсан бөгөөд дараа нь данс бүртгэл шалгахад түүний авсан их хэмжээний мөнгөний тооцоо таарахгүй байв. Түүгээр ч зогсохгүй тэр ажил хийгээгүй байсан ч мөнгөтэй байж, мөн үнэтэй эд зүйл олныг худалдаж авсан байлаа. Олон хүн кино продакшны багт байхад нь түүнд бялдуучилж, бүгд түүнтэй сайн харилцаатай байхыг хүсдэг байв, ингэснээр тэдэнд хувцас хэрэгтэй болоход зүгээр л асуухад нь тэр өгдөг байжээ. Хэрэв түүнтэй муу харилцаатай хүн байвал тэр хүнд авах ёстой хувцсыг нь ч өгдөггүй байв. Энэ ямар асуудал вэ? Энэ бол удирдлагын ажилтнуудын асуудал. Нэг талаар, тэр өөрөө эдгээр зүйлийг өөртөө завшиж байсан; нөгөө талаар, Бурханы гэрийн эд зүйлсийг зарчмуудын дагуу хуваарилаагүй, харин өөрийн сэтгэл татагдалт, өөрийн хүсэл, харилцааны дагуу үйлдсэн. Зарчмуудын дагуу энэ хүнийг цэвэрлэх ёстой байв. Энэ нь илэрхий асуудал байлаа. Хуурамч удирдагч ингэж хийгээгүй төдийгүй түүнийг сайн хүн гэж үзээд, өөр газар үүрэг гүйцэтгүүлэхээр зохицуулжээ. Энэ нь алдааг улам хүндрүүлж буй хэрэг биш үү? Энэ ажлыг яаж хийсэн талаар та нар юу гэж бодож байна вэ? Энэ зарчмуудын дагуу байсан уу? Удирдагч, ажилчдын биелүүлэх учиртай үүрэг хариуцлагыг энэ удирдагч биелүүлсэн үү? (Үгүй.) Энэ хүнийг ийм маягаар зохицуулснаар удирдагч ямар ашиг тус хүртэж болохыг түр орхиод—удирдагч уг явдлыг хэрхэн зохицуулснаас л үзэхэд үүний шинж чанар ямар байсан бэ? Үүний шинж чанар нь, сэтгэл татагдалтдаа үндэслэн ёрын муу хүнийг хамгаалж, Бурханы гэрийн зарчмуудын дагуу түүнийг зохицуулаагүй явдал юм. Тэгэхээр удирдагч, ажилчдын үүрэг хариуцлагын арав дахь зүйлтэй үүнийг холбож үзвэл ийм төрлийн удирдагч, ажилчин Бурханы гэрийн янз бүрийн материаллаг эд зүйлд хандахдаа ямар алдаа гаргадаг вэ? Энэ удирдагч үүрэг хариуцлагаа биелүүлсэн үү? Хэрэг явдлыг зохицуулсан байдал нь Бурханы гэрийн эд зүйлсийг хамгаалахад тулгуурласан уу? Мэдээж үгүй. Тэрээр Бурханы гэрийн эд зүйлсийг нухацтай авч үзээгүй, бүр ёрын муу хүнд эд зүйлсийг хүссэнээрээ сүйтгэх юм уу авахыг зөвшөөрч, нүдээ аньсан байв. Хэрвээ өөрийнх нь эд зүйлс сүйдэж, эсвэл бусдын эзэмшилд орсон бол тэр ингэж зохицуулах байсан уу? Үгүй, тэгсэн бол өшөө авалт, нөхөн төлбөрийн талаар бодох байсан. Тэгвэл яагаад тэр Бурханы гэрийн эд зүйлийг тэгж зохицуулаагүй юм бэ? Тэр бүр, “Тэр хүсвэл хэдэн юм авч л байг—тийм ч их аваагүй. Тэр эдгээр зүйлийг жаахан завшсан ч яах вэ дээ—багахан шуналгүй хэн байх билээ? Түүний завшсан өчүүхэн зүйл ямар хамаатай гэж? Бусад нь илүү багыг авч байгаа биш” гэж хэлсэн. Энэ ямар хандлага вэ? Энэ нь удирдагч, ажилчдын Бурханы гэрийн эд зүйлд хандах ёстой хандлага мөн үү? (Биш.) Энэ нь тэжээсэн бяруу тэрэг эвдэнэ гээч биш гэж үү? Эцэст нь тэр ямар логик гаргаж ирсэн бэ? “Тэр эдгээр зүйлийг завшиг—бид түүнтэй тооцоо хийх шаардлагагүй. Тэр өчүүхэн мөнгө, эд зүйлс юу юм бэ? Антихристүүд үүнээс хавьгүй ихийг завшдаг. Тэр эдгээр зүйлийг завшсан нь Бурхан тэр хоёрын хоорондох асуудал—цаг нь болоход Бурханы өмнө яаж тайлан өгөх нь түүний хэрэг. Энэ бидэнд ямар ч хамаагүй.” Удирдагч ийм зүйл хэлэхийг сонссоны дараа та нарт ямар бодол, мэдрэмж төрдөг вэ? Удирдагч, ажилчин байх нь бүү хэл, зүгээр л жирийн дагагч байсан ч гэсэн, шударга ёсны мэдрэмжтэй, өчүүхэн төдий мөс чанарын мэдрэмжтэй хэн боловч эдгээр үгийг сонсоод дотроо уйлж, зүрх нь шимширч, сэтгэл нь гонсойх байсан! Ийм төрлийн хуурамч удирдагч Бурханы маш их нигүүлсэл, хамгаалалтыг эдэлж, Бурханы маш олон үнэнийг хүртдэг хэр нь Бурханы гэрийн эд зүйлд ийм хүйтэн цэвдэг хандлагаар ханддаг. Тэрээр хүн чанартай юу? Удирдагч, ажилчин байхад тохирох уу? (Үгүй.) Ийм хүн нэгэнт халагдсаныхаа дараа ирээдүйд удирдагч, ажилчин байх шаардлагыг хангах уу? (Үгүй, тэрээр хүн чанар муутай.) Хүн чанар муутай нь юугаар илэрдэг вэ? (Бурханы гэрийн ашиг сонирхлыг хамгаалдаггүйгээр.) Бурханы гэрийн ашиг сонирхлыг хамгаалдаггүй тодорхой үйлдэл нь юу вэ? Энэ тодорхой илрэлийн мөн чанар юу вэ? Ийм хүмүүсийн зүрх сэтгэл нь зөв биш, тэд ёс жудаг муутай; нэлээд сайхан ярьдаг ч ямар ч бодитой юм хийдэггүй. Ийм хүмүүс удирдагч, ажилчин байж яавч болохгүй. Зүрх сэтгэл нь зөв биш хүмүүс үнэнийг хайрладаггүй, харин өөрсдийнхөө ашиг хонжоог боддог; зүрх сэтгэл нь зөв биш хүмүүс Бурханы сонгосон хүмүүсийн талаар огтхон ч боддоггүй бөгөөд чуулганы ажил, Бурханы гэрийн ашиг сонирхлыг яавч хамгаалдаггүй.

Удирдагч, ажилчдын хийх ёстой хамгийн эхний үндсэн зүйл бол Бурханы гэрийн янз бүрийн эд зүйлийг зүй ёсоор харгалзаж, Бурханы гэрийн төлөө сайн шалгаж, манаж, ямар ч эд зүйлийг гэмтээж, дэмий үрэхгүй, эсвэл ёрын муу хүмүүст завшуулахгүй байх явдал юм. Энэ бол тэдний хийх ёстой хамгийн наад захын зүйл. Чамайг удирдагч, ажилчнаар сонгогдмогц Бурханы гэр чамайг даамал гэж үздэг: Чи удирдлагын түвшний хүн бөгөөд чиний үүрэх ачаа бусдынхаас илүү хүнд. Чи асар их хариуцлага хүлээдэг. Тийм учраас чиний хандлага бүр, үйлдэл бүр, асуудлыг зохицуулах төлөвлөгөө бүр, асуудлыг шийдвэрлэх арга зам бүр чинь бүгд Бурханы гэрийн ашиг сонирхолтой холбоотой. Хэрвээ чи Бурханы гэрийн ашиг сонирхлыг ч бодолцон үздэггүй, эсвэл нухацтай авч үздэггүй бол Бурханы гэрийн даамал байхад тохирохгүй. Энэ ямар төрлийн хүн бэ? Тэд яагаад Бурханы гэрийн даамал байхад тохирдоггүй вэ? Хуурамч удирдагчдын дунд зөвхөн хэв чанар муутай хүмүүс байдаггүй—тэдний гол асуудал бол ачаа үүрдэггүй явдал; тэд хэрхэн ажиллахаа мэддэггүй мөртөө үнэнийг эрж хайдаггүй, даамлын биелүүлэх ёстой хамгийн наад захын хариуцлагыг ч биелүүлж чаддаггүй. Тэдэнд мөс чанар, эрүүл ухаан байхгүй. Учир нь тэдний зүрх сэтгэл зөв биш, тэд ёс жудаг муутай, аминч, өөдгүй байдаг; тэд чуулганы ажлыг огт хамгаалдаггүй, харин чуулганы ашиг сонирхлыг байнга хохироож, худалдаж, хүмүүст тал засаж, тэдэнтэй харилцаагаа хадгалахын тулд чуулганы ашиг сонирхлыг хохироодог. Тэд Бурханы гэрийн эд зүйлсийг гэмтээж, үрэгдүүлж, алдаж, тэр ч бүү хэл ёрын муу хүмүүст завшуулаад огт тоодоггүй бөгөөд энэ тухайд өртэй, буруутайгаа өчүүхэн ч мэдэрдэггүй. Тиймээс удирдагч, ажилчдыг сонгох тухайд, үүнийг хүн чанарын өнцгөөс харвал тэдэнд байх ёстой хамгийн наад захын зүйл юу вэ? Тэд мөс чанартай, шударга ёсны мэдрэмжтэй байх ёстой, сэдэл нь зөв байх ёстой. Хүн чанар нь эхлээд шалгуур давах ёстой. Иймэрхүү хүмүүс хэр ажлын чадамжтай, ямар түвшний хэв чанартай байхаас үл хамааран, зааварлагч болбол даамлын хувьд стандартад нийцсэн байх болно. Тэд хамгийн наад зах нь Бурханы гэрийн ашиг сонирхол болон ах эгч нарын нийтлэг ашиг сонирхлыг хамгаалж чадна. Тэд ах эгч нарын ашиг сонирхлыг яавч худалдахгүй, Бурханы гэрийн ашиг сонирхлыг ч худалдахгүй. Бурханы гэрийн болон ах эгч нарын ашиг сонирхолд хохирол, хор хөнөөл учрах гэж байх үед тэд үүнийг урьдчилан бодсон байх болно, өөрийнх нь аюулгүй байдалд нөлөөлөх байсан ч, эсвэл төлөөс төлж, зовох шаардлагатай болсон ч гэсэн тэдгээрийг хамгаалахын тулд хамгийн түрүүнд урагш алхана. Энэ бүхэн мөс чанар, эрүүл ухаантай хүмүүсийн хийж чадах зүйл юм. Зарим хуурамч удирдагч, ажилчид аюултай нөхцөл байдалтай тулгарах үедээ өөрсдийнхөө нуугдах аюулгүй газрыг яаран олдог хэр нь Бурханы гэрийн чухал эд зүйлс болох Бурханы үгийн ном, гар утас, компьютер гэх мэтийг тоодог ч үгүй, асууж сурагладаг ч үгүй. Өөрсдөө баривчлагдвал чуулганы ажлын ерөнхий байдалд нөлөөлнө гэж тэд санаа зовж байсан бол хүн явуулаад эдгээр зүйлийг зохицуулуулж болох байсан—гэтэл энэ хуурамч удирдагчид зөвхөн өөрсдийнхөө аюулгүй байдлын төлөө л нуугддаг. Тэд үхтлээ айдаг бөгөөд өөрсдийнхөө аюулгүй байдлыг хангахын тулд чадах зүйлээ ч хийдэггүй. Тиймээс аюултай нөхцөл байдал үүсэхэд хуурамч удирдагчдын хайхрамжгүй, идэвхгүй, хариуцлагагүй байдлаас болж Бурханы гэрийн янз бүрийн эд зүйлс, Бурханд өргөсөн тахил агуу улаан луунд дээрэмдүүлж, булаалгах тохиолдол олон гардаг ба энэ нь ноцтой хохирол учруулдаг. Чуулганд тийм нөхцөл байдал дөнгөж үүсэхэд удирдагч, ажилчид Бурханы гэрийн тоног төхөөрөмж, эд зүйлсийг тохиромжтой газарт тавьж, тохиромжтой хүнд хариуцуулж удирдуулах талаар эхлээд бодох ёстой; агуу улаан луунд яавч булаалгаж болохгүй. Гэвч хуурамч удирдагчид ийм зүйлийг хэзээ ч сэтгэлдээ боддоггүй; тэд Бурханы гэрийн ашиг сонирхлыг хэзээ ч нэгдүгээрт тавьдаггүй, харин ч өөрсдийнхөө аюулгүй байдлыг нэгдүгээрт тавьдаг. Хуурамч удирдагчид бодитой ажил хийдэггүй учраас Бурханы гэрийн янз бүрийн чухал эд зүйлс ихэвчлэн сүйдэж, эвдэрдэг. Энэ нь хуурамч удирдагчдын зүгээс үүрэг хариуцлагаа ноцтой цалгардуулсан хэрэг биш гэж үү? (Мөн.)

Удирдагч, ажилчдын үүрэг хариуцлагын арав дахь зүйлтэй холбоотойгоор, бидний ил болгож буй хуурамч удирдагчдын гол илрэл юу вэ? Хуурамч удирдагчдын Бурханы гэрийн эд зүйлд хандах хандлага нь хайхрамжгүй, үл тоомсорлосон хандлага юм; тэд зарчмыг мөрддөггүй, харин өөрсдийн төсөөлөл, дур сонирхолд үндэслэн тэдгээр зүйлийг хамаа намаагүй хуваарилдаг. Тэднийг удирдах хугацаанд Бурханы гэрийн эд зүйлс үргэлж их бага хэмжээгээр гэмтэж, үрэгддэг бөгөөд энэ нь Бурханы гэрийн ажилд хохирол учруулдаг. Энэ бол хуурамч удирдагчдын гол илрэл юм. Энэ хамгийн энгийн, ганцхан арын албаны ажлыг ч хуурамч удирдагчид зохицуулж чадахгүй; тэд үүнийг ч хийж чадахгүй, сайн ч хийж чадахгүй юм бол өөр юу хийж чадах юм бэ? Тиймээс ийм хүмүүс удирдагч хийж байгааг харах үедээ та нар ажлыг нь шалгаж, хянаж болно. Хэрвээ тэд энэ ганцхан арын албаны ажлыг замбараагүй болгож, чадах зүйлээ ч хийхгүй, өөрсдөө завгүй үедээ үүнийг хийх тохиромжтой хүнийг ч олдоггүй бол тийм удирдагчдыг нэн даруй чөлөөлж, албан тушаалаас нь огцруулах ёстой. Бурханы гэр тэднийг хэзээ ч ашиглахгүй. Ингэх нь тохиромжтой юу? (Тохиромжтой.) Яагаад? Зүрх сэтгэл нь зөв биш, гажууд ойлголттой, өөрсдийн сэтгэл хөдлөл, аминч, олиггүй амбиц, хүслийн дагуу үйлддэг хүн итгэл даахгүй. Итгэл даахгүй хүн ямар ажлыг сайн хийж чадах вэ? Ямар үүргийг сайн гүйцэтгэж чадах вэ? Тэд үүргээ үнэнчээр гүйцэтгэж чадах уу? (Үгүй.)

Өнөөдөр удирдагч, ажилчдын үүрэг хариуцлагын аравдугаар зүйлийн талаарх нөхөрлөлөөр дамжуулан Би удирдагч, ажилчдаас шаарддаг өөр зарчим, стандартуудыг тодорхой болгосон бус уу? Энд хэв чанарын асуудал ч биш, ажлын чадамжийн асуудал ч биш, харин хүн чанарын асуудал яригдаж байна. Удирдагч, ажилчдаар ажиллаж буй хүмүүсийг, эсвэл чуулганы хөгжүүлж буй хүмүүсийг ажиглаад, тэдний дунд хүн чанар муутай, зүрх сэтгэл нь зөв биш, хүн чанар нь аравдугаар зүйлд задлан шинжилсэн хуурамч удирдагчдынхтай адилхан хүн байгаа эсэхийг хар. Хэрвээ үнэхээр тийм удирдагч, ажилчдыг олбол тэднийг халах ёстой бөгөөд ийм хүмүүсийг хэзээ ч удирдагчаар сонгож болохгүй, ийм хүмүүсийг удирдагч, ажилчин болгохоор хэзээ ч хөгжүүлж болохгүй гэдгийг санаж явах ёстой. Хэрвээ зарим хүн тэр хүмүүсийн ёс жудаг ямар болохыг ойлголгүйгээр сонговол даруйхан мэдээл. Тэдэнд удирдагч, ажилчин болох боломж бүү олго. Тэр хүмүүс бодитой ажил хийхийн тулд удирдагч, ажилчин болдоггүй, харин чуулганы ажлыг сүйтгэхийн тулд болдог. Хэрвээ тэд удирдагч болбол Бурханы гэрийн янз бүрийн эд зүйлс үүнээс болж л сүйрэх болно. Та нар ийм үр дагаврыг харахыг хүсэж байна уу? (Үгүй.) Тэгвэл тийм хүмүүст яаж хандах ёстой вэ? Хэрвээ тэр одоо удирдагчаар ажиллаж байгаа бол түүнийг мэдээлж, албан тушаалаас нь огцруул. Хэрвээ тэр удирдагч биш, хараахан сонгогдоогүй байгаа бол хүн бүрд ингэж хэл: “Энэ хүн сайн хүн биш. Юу ч болсон түүнийг бүү сонго; энэ нь чуулганд хохиролтой.” Хэрвээ хүмүүс хууртаж, төөрөлдөн түүнийг сонгосон бол чи бүх хүнд даруй ингэж мэдэгдэх ёстой: “Бид өнөөдөр буруу зүйл хийлээ. Бид хүн чанар муутай, зүрх сэтгэл нь зөв бус хүнийг удирдагчаараа сонголоо. Ингэж сонгосон болохоор Бурханы гэрийн ашиг сонирхолд хохирол, хор хөнөөл учирна. Бурханы гэрийн ашиг сонирхол, янз бүрийн эд зүйлд хохирол учруулахгүйн тулд бид түүнийг албан тушаалаас нь даруй огцруулах хэрэгтэй. Бид түүний арга залийг амжилтад хүргэж хэрхэвч болохгүй.” Ингэх нь тохиромжтой юу? (Тохиромжтой.)

Удирдагч, ажилчнаар сонгогдсон хүмүүсээс хэв чанар, ажлын чадамжтай байхыг шаарддаг; мөн түүнчлэн тэдний ёс жудагт тавих шаардлага гэж бий. Та нар юу гэх вэ, ихэнх хүн удирдагч, ажилчин байх шалгуурыг хангадаггүй биш үү? Энэ гурвын аль нь хамгийн чухал вэ? (Хүн чанар.) Хоёрдугаарт нь? (Ажлын чадамж.) Тэгээд? (Хэв чанартай эсэх.) Энэ дараалал нэлээд зөв. Ирээдүйд удирдагч сонгохдоо та нар энэ дарааллын дагуу хэмжээрэй. Зарим хүн: “Энэ дараалалд нэг асуудал байна. Хүн чанар нэгдүгээрт байдаг гэж бодъё, хүн чанар сайтай ч нэлээд муу хэв чанартай зарим хүн байдаг, хэрвээ түүнийг удирдагчаар сонговол тэр ямар ч бодитой ажил хийж чадахгүй—тэгэхээр хүмүүсийн хүн чанарыг л харгалзан үзэх нь зөв үү?” гэдэг. Хүмүүсийн хүн чанар хамгийн чухал бөгөөд хамгийн түрүүнд харах ёстой зүйл мөн боловч удирдагч, ажилчдыг сонгохдоо бодолцож үзэх цорын ганц зүйл биш. Хэрвээ хүний хүн чанар стандартад нийцэж байвал дараа нь ажлын чадамжийг нь хар. Хэрвээ тэр ажлын чадамжгүй, ямар ч бодитой ажил хийж чадахгүй бол төдийлөн их чадвар шаарддаггүй ажил даалгаж болно. Хэрвээ тэрээр хүн чанар сайтай, ажил хариуцаж, сайн хийхийн тулд чадлынхаа хэрээр хичээж чаддаг, итгэл даахуйц хүн бөгөөд Бурханы гэр түүнийг ашиглахдаа эргэлзэх шаардлагагүй, ихэнх ах эгч нарыг босгон байгуулдаг, тус нэмэртэй, ашиг тустай байдаг бол стандартад нийцэж байна гэсэн үг. Хэрвээ тэрээр хэв чанар муутай, ажлын чадамжгүй, эсвэл ажлын чадамж нь зүгээр л дундаж бол түүгээр энгийн ажил юм уу ганц ажил хийлгэ. Хэрвээ тэр хэв чанар сайтай, ажлын чадамж сайтай бол чухал ажил юм уу хэд хэдэн өөр ажил хийлгэж болно. Та нар иймэрхүү зохицуулалтыг ч хийж чадахгүй гэж үү? Хэрвээ тэрээр хүн чанар муутай, зүрх сэтгэл нь зөв биш бол ажлын чадамж хэчнээн сайтай байлаа ч ажлыг сайн хийж чадах уу? (Үгүй.) Хэрвээ тэд нэг компани юм уу хэдэн ажилтан удирддаг байсан бол энэ нь асуудал биш байж болно, гэвч Бурханы гэрийн янз бүрийн эд зүйлийг удирдахыг тэднээс хүсвэл ямар асуудал гарах вэ? Юун түрүүнд тэд яавч Бурханы гэрээс шаарддаг зарчмын дагуу тэдгээр зүйлийг удирдаж, зохицуулахгүй. Тэдний зүрх сэтгэл зөв биш, тэд үнэнийг хайрладаггүй, зүрх сэтгэлд нь заль мэхнээс өөр юу ч байхгүй, хорон санаа, бодлоос өөр юу ч байхгүй учраас ямар нэг юм хийх болгондоо үнэн-зарчим, шударга ёсонд үндэслэж биш, өөрийн ашиг сонирхолд үндэслэн, дур сонирхлынхоо дагуу хийдэг. Тэд юу алдах, юу хожихоо л авч үздэг ба Бурханы гэрээс шаарддаг зарчмыг огт боддоггүй—тиймээс ч тэд удирдагч, ажилчдын ажилд бүтэлгүйтэх тавилантай. Энэ нь юугаар тодорхойлогддог вэ? Тэдний ёс жудгаар; энэ нь тэдний ажиллах чадвараар тодорхойлогддоггүй. Тиймээс хэн нэгнийг эрхэмсэг юм уу, дорд гэдгийг, мөн удирдагч, ажилчдыг сонгох Бурханы гэрийн стандартад нийцэх эсэхийг хэмжихдээ эхлээд хүн чанарыг нь харах ёстой: Хэрвээ тэдний хүн чанар найдвартай, стандартад нийцдэг бол дараа нь ажлын чадамжтай, ачаа үүрдэг эсэхийг нь харгалзаж үз; дараа нь бусад талуудыг нь харгалзан үз.

Энэ бол удирдагч, ажилчдын үүрэг хариуцлагын аравдугаар зүйл юм. Хуурамч удирдагчдын янз бүрийн илрэлийн аравдугаар зүйлээр задлан шинжилсэн зүйл ерөнхийдөө энэ. Хуурамч удирдагчдын Бурханы гэрийн эд зүйлд хандах хандлага, илрэлээс харахад, ихэнх нь мөс чанар, эрүүл ухаангүй, хүн чанар нь дэндүү муу, ямар ч хариуцлага хүлээдэггүй—зүрх сэтгэл нь зөв биш гэж хэлж болно. Одоо бидэнд хуурамч удирдагчийг тодорхойлох нотолгоо дахиад нэгээр нэмэгдсэн биш үү? Зарим хуурамч удирдагч хэв чанар муутай, харалган, юмыг нэвт харж чаддаггүй учраас ажил хийж чаддаггүй. Заримынх нь зүрх сэтгэл нь зөв биш, зөвхөн өөрсдийнхөө ашиг тусын төлөө байдаг учраас бодитой ажил хийдэггүй—тэд Бурханы гэрийн ашиг сонирхлыг хамгаалдаггүй, Бурханы сонгосон хүмүүсийн үхэх сэхэхийг тоодоггүй. Бурханы гэрийн ажлыг саатуулж, Бурханы сонгосон хүмүүсийг хохироохоос сэргийлэхийн тулд төрөл бүрийн хуурамч удирдагчийг аль болох хурдан чөлөөлж, таягдан хаях ёстой.

Удирдагч, ажилчдын үүрэг хариуцлага (12)

Өнгөрсөн цуглаанаар бид удирдагч, ажилчдын үүрэг хариуцлагын аравдугаар зүйл буюу “Бурханы гэрийн төрөл бүрийн эд зүйлсийг (ном, төрөл бүрийн хэрэгсэл, үр тариа гэх мэт) зүй ёсоор хамгаалж, зохистой хуваарилж, эвдрэл гэмтэл, үргүй зардлыг бууруулахын тулд тогтмол үзлэг шалгалт, техник үйлчилгээ, засвар хийх; түүнчлэн ёрын муу хүмүүс тэдгээрийг эзэмшихээс сэргийлэх” талаар нөхөрлөсөн. Аравдугаар зүйлийн нөхөрлөл нь Бурханы гэрийн төрөл бүрийн эд зүйлстэй холбоотойгоор удирдагч, ажилчдын хийх ёстой ажил болон биелүүлэх ёстой хариуцлагын тухай байсан бөгөөд үүний зэрэгцээ хуурамч удирдагчдын янз бүрийн илрэлийг харьцуулан илчилсэн. Хэрвээ удирдагч, ажилчид Бурханы гэрийн ажил тус бүр дээр биелүүлэх ёстой, биелүүлж чадах хариуцлагаа биелүүлдэг бол тэд стандартад нийцсэн удирдагч, ажилчид юм; хэрвээ тэд хариуцлагаа биелүүлэхгүй, ямар ч бодитой ажил хийхгүй бол хуурамч удирдагчид гэдэг нь маш тодорхой. Аравдугаар зүйлийн тухайд, Бурханы гэрийн төрөл бүрийн эд зүйлсийг хамгаалах, зохистой хуваарилах ажил дээр хуурамч удирдагчид мэдээж олигтой ажилладаггүй—тэдгээр эд зүйлийг сайн хамгаалдаггүй, эсвэл бүр огт хамгаалдаггүй бөгөөд хуваарилалтыг нь замбараагүй болгодог. Тэд энэ ажлыг бүр огт чухалчилж авч үзэхгүй. Энэ нь арын албаны ажил хэдий ч удирдагч, ажилчдын биелүүлэх ёстой хариуцлага, хийх ёстой ажил хэвээр юм. Тэд энэ ажлыг өөрсдөө хийх үү, эсвэл тохирох хүмүүсээр хийлгэхээр зохицуулж, мөн хяналт, шалгалт, хянан дагах зэргийг хэрэгжүүлэх үү гэдгээс үл хамааран ямар ч тохиолдолд энэ ажил удирдагч, ажилчдын хариуцлагаас салашгүй холбоотой—тэдгээр нь шууд хамааралтай байдаг. Тиймээс энэ ажлын тухайд, хэрвээ удирдагч, ажилчид Бурханы гэрийн төрөл бүрийн эд зүйлсийг зүй ёсоор хамгаалж, зохистой хуваарилахгүй бол үүрэг хариуцлагаа биелүүлэхгүй, ажлаа сайн хийхгүй байна гэсэн үг. Энэ бол хуурамч удирдагчдын нэг илрэл юм. Өнгөрсөн цуглаанаар бид хуурамч удирдагчдын энэ төрлийн арын албаны ажлыг зохицуулахдаа гаргадаг илрэлийг энгийнээр ил болгож, задлан шинжилж, цөөн хэдэн жишээ дурдсан. Хэрвээ хэн нэгэн хуурамч удирдагч бол энэ ажилд хариуцлагаа огт биелүүлээгүй, хийдэг ажил нь стандартад нийцдэггүй. Яагаад гэвэл хуурамч удирдагчид бодитой ажилд хэзээ ч хүчин чармайлт гаргадаггүй—ажил зохицуулагдмагц, түүгээр дуусгаж, хэзээ ч хянан дагаж, ажилд оролцдоггүй. Өөр нэг гол шалтгаан нь хуурамч удирдагчид хийдэг ямар ч ажлынхаа зарчмыг ойлгодоггүй. Тэд ажил дээрээ зүгээр суугаагүй байлаа ч хийж байгаа зүйл нь Бурханы гэрийн шаарддаг зарчим, дүрэмтэй зөрчилддөг, эсвэл зарчимтай бүр огт нийцдэггүй. Зарчимтай нийцэхгүй байна гэж юу гэсэн үг вэ? Энэ нь тэд дураараа авирлаж, төсөөлөл, өөрийн хүсэл, сэтгэл хөдлөл зэрэгтээ үндэслэн байна гэсэн утгатай. Тиймээс ямар ч байсан, удирдагч, ажилчдын үүрэг хариуцлагын энэ зүйлийн тухайд хуурамч удирдагчдын хоёр үндсэн илрэл байдаг: Нэгдүгээрт, тэд бодитой ажил хийдэггүй; хоёрдугаарт, тэд зарчмыг ухамсарлаж чаддаггүй учраас бодитой ажил хийж чаддаггүй. Эдгээр нь үндсэн илрэл юм. Сүүлийн цуглаанаар бид ийм төрлийн арын албаны ажлыг зохицуулахад хуурамч удирдагчдын хүн чанар хэрхэн харагддаг талаар нөхөрлөж, ил болгосон. Ийм энгийн, ганц ажил дээр ч хуурамч удирдагчид хариуцлагаа биелүүлж чаддаггүй. Тэд энэ ажлыг хийх чадвартай ч хийдэггүй. Энэ нь ийм төрлийн хүмүүсийн зан араншин, хүн чанартай холбоотой. Тэдний хүн чанарт ямар асуудал байна вэ? Тэдний санаа зорилго зөв биш, ёс жудаг нь дорой. Бид аравдугаар зүйлийн хүрээн дэх удирдагч, ажилчдын үүрэг хариуцлага, ерөнхий зарчим болон хуурамч удирдагчдын янз бүрийн илрэлийн талаарх нөхөрлөлөө үндсэндээ дуусгалаа. Өнөөдөр бид удирдагч, ажилчдын үүрэг хариуцлагын арван нэгдүгээр зүйлийн талаар үргэлжлүүлэн нөхөрлөнө.

11-р зүйл: Ялангуяа тахилыг системтэйгээр бүртгэж, тоолж, хамгаалах ажилд стандартад нийцсэн хүн чанартай, найдвартай хүмүүсийг сонгох; үрэлгэн байдал, үргүй зардал, мөн үндэслэлгүй зардлын тохиолдлуудыг даруй илрүүлж чаддаг байхын тулд орлого, зарлагыг тогтмол нягталж, шалгах—иймэрхүү зүйлийг эцэс болгож, үндэслэлтэй нөхөн төлбөр шаардах; дээр нь нэмээд, тахил муу хүмүүсийн гарт орж, тэдний эзэмшилд очихоос бүхий л аргаар сэргийлэх

Тахил гэж юу вэ

Удирдагч, ажилчдын үүрэг хариуцлагын арван нэгдүгээр зүйлийн агуулга нь: “Ялангуяа тахилыг системтэйгээр бүртгэж, тоолж, хамгаалах ажилд стандартад нийцсэн хүн чанартай, найдвартай хүмүүсийг сонгох; үрэлгэн байдал, үргүй зардал, мөн үндэслэлгүй зардлын тохиолдлуудыг даруй илрүүлж чаддаг байхын тулд орлого, зарлагыг тогтмол нягталж, шалгах—иймэрхүү зүйлийг эцэс болгож, үндэслэлтэй нөхөн төлбөр шаардах; дээр нь нэмээд, тахил муу хүмүүсийн гарт орж, тэдний эзэмшилд очихоос бүхий л аргаар сэргийлэх” юм. Энэ ажил дээр удирдагч, ажилчдын үүрэг хариуцлага юу вэ? Тэдний хийх ёстой гол ажил юу вэ? (Тахилыг зүй ёсоор хамгаалах.) Аравдугаар зүйл нь Бурханы гэрийн төрөл бүрийн эд зүйлсийг хамгаалж, зохистой хуваарилах тухай байсан бол энэ нь тахилыг зүй ёсоор хамгаалах тухай юм. Бурханы гэрийн төрөл бүрийн эд зүйлс болон тахил нь зарим талаар төстэй—гэхдээ тэдгээр нь ижилхэн үү? (Үгүй.) Ялгаа нь юу вэ? (Тахил гэж голчлон мөнгийг хэлдэг.) Мөнгө бол үүний нэг тал. Бурханы гэрийн төрөл бүрийн эд зүйлс болон тахил нь мөн чанарын хувьд ямар ялгаатай вэ? Бурханы үгийн номууд тахил мөн үү? Ажилд ашигладаг төрөл бүрийн техник хэрэгсэл тахил мөн үү? Бурханы гэрийн худалдаж авдаг өдөр тутмын төрөл бүрийн хэрэгцээт зүйлс тахил мөн үү? (Биш.) Тэгвэл эдгээр нь юу юм бэ? Бурханы гэрт байгаа Бурханы үгийн бүх ном, мөн Бурханы сонгосон хүмүүсийн өргөсөн мөнгөөр худалдаж авсан, ажилд шаардлагатай төрөл бүрийн төхөөрөмж, тухайлбал камер, дуу хураагуур, компьютер, гар утас зэрэг янз бүрийн зүйл—энэ бүхэн нь Бурханы гэрийн эд зүйлс юм. Үүнээс гадна ширээ, сандал, вандан сандал, хоол хүнс болон бусад иймэрхүү өдөр тутмын хэрэгцээт зүйлс ч бас Бурханы гэрийн эд зүйлс юм. Эдгээр зүйлийн заримыг ах, эгч нар худалдаж авсан байдаг бол заримыг нь Бурханы гэр тахилаар худалдаж авдаг; тэдгээр нь бүгд Бурханы гэрийн эд зүйлс гэсэн ангилалд багтдаг. Бид сүүлийн цуглаанаар энэ сэдвээр нөхөрлөсөн. Одоо үргэлжлүүлэн бид арван нэгдүгээр зүйлийн хүрээнд нөхөрлөх нэг чухал зүйл буюу тахилыг авч үзье. Тахил гэж яг юу вэ? Үүний цар хүрээг хэрхэн тогтоодог вэ? Удирдагч, ажилчдын үүрэг хариуцлагын талаар нөхөрлөхөөсөө өмнө тахил гэж юу болох тухай асуултыг тодорхой болгох шаардлагатай. Ихэнх хүн өмнө нь Есүст итгэж байсан, ажлын энэ үе шатыг хүлээн аваад хэдэн жил болж байгаа хэдий ч тахилын талаарх ойлголт нь бүрхэг хэвээр байдаг. Тэд тахил гэж үнэндээ юу болохыг тодорхой мэддэггүй. Зарим нь тахил бол Бурханд өргөсөн мөнгө, эд зүйлс гэж хэлэх бол зарим нь тахил гэдэг нь голчлон мөнгийг хэлдэг гэж хэлнэ. Энэ үгийн аль нь үнэн зөв бэ? (Бурханд өргөсөн л бол мөнгө ч бай, том жижиг ямар ч эд зүйл бай хамаагүй, тэр нь тахил юм.) Тэр бол харьцангуй үнэн зөв дүгнэлт юм. Одоо тахилын цар хүрээ, хязгаар тодорхой болсон тул тахил гэж яг юу болохыг үнэн зөв тодорхойлцгооё, тэгвэл хүн бүр энэ ойлголтын талаар тодорхой мэдэж авна.

Тахилын сэдвийн тухайд, анх Бурхан хүнээс аравны нэгийг Бурханд өргөхийг шаардсан гэж Библид тэмдэглэсэн байдаг—энэ бол тахил юм. Өргөсөн хэмжээ их, бага байх нь хамаагүй, мөн юу өргөсөн нь—мөнгө байна уу, эд зүйл байна уу гэдэг нь хамаагүй—тухайн хүний орлогын, өргөх ёстой байсан аравны нэг л мөн бол энэ нь гарцаагүй тахил байсан юм. Энэ бол хүнээс Бурханы шаардсан зүйл байсан бөгөөд Бурханд итгэгчдийн Бурханд өргөх ёстой зүйл байсан юм. Энэхүү аравны нэг бол тахилын нэг тал юм. Зарим хүн: “Тэр аравны нэг нь зөвхөн мөнгийг хэлдэг үү?” гэж асуудаг. Тийм байх албагүй. Жишээ нь, хэрвээ нэг хүн арван акр талбайгаас үр тариа хурааж авлаа гэхэд үр тариа хэчнээн их байх нь хамаагүй, үүний нэг акр талбайн үр тариаг эцсийн дүндээ Бурханд өргөх ёстой—энэ аравны нэг нь хүмүүсийн өргөх ёстой зүйл юм. Тиймээс “аравны нэг” гэдэг ойлголт нь зөвхөн мөнгийг хэлдэггүй—энэ нь хүн мянган юань олоод Бурханд зууг нь өргөх ёстой гэсэн үг биш—харин хүмүүсийн олж авсан бүх зүйлийг хэлдэг бөгөөд эд зүйлс, мөнгө гээд илүү өргөн хүрээг хамардаг. Библид энэ тухай ярьдаг. Мэдээж, өнөө үед Бурханы гэр хүмүүсээс олж авсан бүх зүйлийнхээ аравны нэгийг өг гэж Библийн дагуу тийм хатуу шаарддаггүй. Энд Би зүгээр л “аравны нэг”-ийн ойлголт, тодорхойлолтыг нөхөрлөж, таниулж байгаа хэрэг бөгөөд ингэснээр хүмүүс аравны нэг бол тахилын нэг тал гэдгийг мэдэж авна. Би хүмүүсийг аравны нэгийг өргө гэж уриалаагүй; хүмүүс хэдийг өргөх нь тэдний хувийн ухамсар, хүслээс шалтгаалах бөгөөд Бурханы гэр энэ хэргийн талаар ямар ч нэмэлт шаардлага тавьдаггүй.

Тахилын өөр нэг тал нь хүмүүсийн Бурханд өргөдөг зүйлс юм. Ерөнхийд нь яривал, үүнд мэдээж аравны нэг бас багтана; нарийн яривал, аравны нэгээс гадна хүмүүсийн Бурханд өргөдөг юу ч бай тахилын ангилалд ордог. Бурханд өргөдөг зүйлс нь өргөн цар хүрээг хамардаг, жишээлбэл, хоол хүнс, гэр ахуйн хэрэгсэл, өдөр тутмын хэрэгцээт зүйлс, эрүүл мэндийн нэмэлт бүтээгдэхүүн, түүнчлэн Хуучин Гэрээний үед тахилын ширээн дээр өргөдөг байсан үхэр, хонь гэх мэт. Эдгээр нь бүгд тахил юм. Ямар нэг зүйл тахил мөн эсэх нь тахил өргөгчийн санаа зорилгоос хамаарна; хэрвээ тахил өргөгч нь энэ зүйлийг Бурханд өргөж байна гэж хэлбэл Бурханд шууд өгсөн үү, эсвэл Бурханы гэрт хадгалуулахаар тавьсан уу гэдгээс үл хамааран энэ нь тахилын ангилалд орох бөгөөд хүмүүс дураараа гар хүрч болохгүй. Жишээлбэл: Хэн нэгэн дээд зэрэглэлийн компьютер худалдаж аваад Бурханд өргөвөл тэр нь тахил болно; хэн нэгэн Бурханд машин авч өгвөл тэр нь тахил болно; хэн нэгэн хоёр шил эрүүл мэндийн нэмэлт бүтээгдэхүүн худалдаж аваад Бурханд өргөвөл тэр хоёр шил нь тахил болно. Бурханд өргөдөг эд зүйлс нь юу болох талаар тодорхой, тогтсон тодорхойлолт байхгүй. Товчхондоо, энэ нь маш өргөн цар хүрээтэй—энэ бол Бурханыг дагадаг хүмүүсийн Бурханд өргөдөг зүйлс юм. Зарим хүн: “Бурхан одоо газар дээр бие махбодтой болсон байгаа, Түүнд өргөсөн зүйлс Түүнийх—гэхдээ Тэр газар дээр байгаагүй бол яах вэ? Бурхан тэнгэрт байх үед Түүнд өргөсөн зүйлс тахил биш гэж үү?” гэж хэлж магадгүй. Энэ зөв үү? ( Буруу.) Энэ нь Бурхан бие махбодтой болох үе шатанд байгаа эсэхэд үндэслэдэггүй. Ямар ч тохиолдолд, аливаа зүйлийг Бурханд өргөсөн л бол тэр нь тахил юм. Бусад нь: “Бурханд өргөсөн маш олон зүйл байдаг. Тэр тэдгээрийг ашиглаж чадах уу? Тэр бүгдийг нь хэрэглэж чадах уу?” гэж хэлж магадгүй. (Тэр нь хүнд ямар ч хамаагүй.) Наадах чинь зөв, оновчтой хариулт байна. Эдгээр зүйлийг хүмүүс Бурханд өргөдөг; Тэр тэдгээрийг хэрхэн ашиглах, бүгдийг нь ашиглаж чадах эсэх, тэдгээрийг хэрхэн хуваарилж, зохицуулах нь хүнд ямар ч хамаагүй. Чи тэр талаар санаа зовж, түгших хэрэггүй. Товчхондоо, хэн нэгэн Бурханд ямар нэг зүйл өргөмөгц тэр зүйл тахилын хүрээнд багтдаг. Энэ нь Бурханых бөгөөд ямар ч хүнд хамаагүй. Зарим нь: “Чиний хэлж байгаагаар бол Бурхан тэр зүйлийг хүчээр өөрийн болгож байгаа юм шиг сонсогдож байна” гэж хэлж магадгүй. Тийм зүйл болж байна уу? (Үгүй.) Тэр зүйл Бурханых, тийм учраас тахил гэж нэрлэдэг. Хүмүүс үүнд хүрч эсвэл дураараа хуваарилж болохгүй. Зарим нь: “Тэр чинь үрэлгэн байдал биш үү?” гэж асууж магадгүй. Тийм байлаа ч гэсэн, чамд ямар ч хамаагүй. Бусад нь: “Бурхан тэнгэрт байхдаа, бие махбодтой болоогүй үедээ хүмүүсийн Өөрт нь өргөсөн зүйлсийг эдэлж, ашиглаж чадахгүй. Тэгвэл яах вэ?” гэж хэлж магадгүй. Үүнийг шийдвэрлэхэд амархан: Бурханы гэр болон чуулган нь эдгээр зүйлийг зарчмын дагуу зохицуулах гэж байдаг юм; чи энэ талаар санаа зовж, түгших хэрэггүй. Товчхондоо, хэрхэн зохицуулахаас үл хамааран аливаа зүйл тахилын ангилалд багтмагц, тахил гэж ангилагдмагцаа энэ нь хүнд ямар ч хамаагүй болдог. Тэр зүйл Бурханд хамаарах учраас хүмүүс хамаа намаагүй хүрч болохгүй—ингэвэл үр дагавартай. Хуучин Гэрээний эрин үед, намар ургац хураалтын цагаар хүмүүс тахилын ширээн дээр бүх төрлийн зүйл өргөдөг байсан. Зарим нь үр тариа, жимс жимсгэнэ болон бусад төрлийн ургац өргөдөг байсан бол зарим нь үхэр, хонь өргөдөг байсан. Бурхан тэдгээрийг эдэлсэн үү? Тэр тэдгээр зүйлийг иддэг үү? (Үгүй.) Тэр иддэггүй гэдгийг чи яаж мэддэг юм бэ? Чи харсан юм уу? Тэр бол чиний үзэл. Бурхан тэдгээрийг иддэггүй гэж чи хэлж байна—за яахав, хэрвээ Тэр хазсан бол чамд ямар санагдах байсан бэ? Тэр нь чиний үзэл, төсөөлөлтэй зөрчилдөх байсан уу? Бурхан тэдгээр зүйлийг идэж, эдэлдэггүй болохоор өргөх шаардлагагүй гэж зарим хүн боддог бус уу? Та нар яаж тийм итгэлтэй байж чадаж байна аа? Тэр сүнслэг бие учраас идэж чадахгүй гэж бодсондоо, эсвэл Бурхан гэх ялгамж чанар Түүнд байдаг, Тэр махан бие биш, үхдэггүй болохоор эдгээр зүйлийг эдлэх ёсгүй гэж бодсондоо та нар “Бурхан тэдгээрийг иддэггүй” гэж хэлж байна уу? Хүмүүсийн Өөрт нь өргөсөн тахилыг эдлэх нь Бурханы хувьд ичгүүртэй юу? (Үгүй.) Тэгвэл энэ нь хүмүүсийн үзэлтэй зөрчилдөж байна уу, эсвэл Бурханы ялгамж чанартай зөрчилдөж байна уу? Яг аль нь вэ? (Хүмүүс үүнийг хэлэлцэх ёсгүй.) Зөв—энэ бол хүмүүсийн санаа тавих ёстой зүйл биш. Бурхан тэдгээрийг эдлэх ёстой, эсвэл эдлэх ёсгүй гэдгийг чи шийдэх хэрэггүй. Чи хийх ёстойгоо хийж, үүрэг, хариуцлагаа биелүүлж, хүлээсэн үүргээ гүйцэтгэ—тэгэхэд л хангалттай. Тэгвэл чи ажлаа гүйцэтгэсэн хэрэг болно. Бурхан тэдгээр зүйлийг хэрхэн зохицуулах тухайд гэвэл, тэр бол Түүний хэрэг. Бурхан тэдгээрийг хүмүүстэй хуваалцах уу, эсвэл муудаг хэмээн орхих уу, эсвэл Тэр тэдгээрээс жаахныг эдлэх үү, эсвэл зүгээр л харах уу гэдэг нь шүүмжлэх асуудал биш бөгөөд энэ нь зүй ёсны хэрэг юм. Эдгээр асуудлыг хэрхэн зохицуулах тал дээр Бурханд Өөрийнх нь эрх чөлөө бий. Энэ нь хүмүүсийн санаа тавих ёстой зүйл биш, мөн тэдний шүүх ёстой зүйл ч биш. Хүмүүс эдгээр асуудлын талаар дураараа төсөөлөх ёсгүй, тэр тусмаа дураараа шүүж, шийдэх ёсгүй. Одоо ойлгож байна уу? Хүмүүсийн Өөрт нь өргөсөн тахилыг Бурхан яаж зохицуулах ёстой вэ? (Тэр хүссэнээрээ л зохицуулна.) Зөв. Үүнийг ингэж ойлгодог хүмүүс хэвийн эрүүл ухаантай байдаг. Бурхан эдгээр зүйлийг хүссэнээрээ л зохицуулна. Тэр тэдгээрийг зэрвэс харж магадгүй, эсвэл зүгээр л харахгүй, бүр огт тоож үзэхгүй байж магадгүй. Чи зөвхөн цаг нь ирэхэд Бурханы шаардлагын дагуу тахил өргөхөд, мөн хүссэн үедээ тахил өргөхөд болон хүний хариуцлагыг биелүүлэхэд л санаа тавь. Бурхан иймэрхүү асуудлыг хэрхэн зохицуулж, яаж хандахад бүү санаа тавь. Товчхондоо, чиний хийж байгаа зүйл Бурханы шаардлагын цар хүрээнд, мөс чанарын стандартад нийцэж, хүн төрөлхтний үүрэг, хүлээсэн үүрэг, хариуцлагатай нийцэж байгаа бол хангалттай. Бурхан эдгээр зүйлийг хэрхэн зохицуулж, яаж хандах тухайд гэвэл тэр бол Түүний өөрийнх нь хэрэг бөгөөд хүмүүс үүнийг яавч шүүж, шийдэж болохгүй. Та нар хэдхэн секундийн дотор том алдаа гаргалаа. Бурхан эдгээр зүйлийг эдэлж, иддэг эсэхийг Би та нараас асуухад Тэр иддэггүй, эдэлдэггүй гэж та нар хэлсэн. Та нарын алдаа юу байсан бэ? (Бурханыг шүүсэн.) Энэ нь хөнгөн хуумгай хязгаарлалт хийж, хөнгөн хуумгай шүүсэн хэрэг байсан бөгөөд хүмүүсийн дотор Бурханд тавих шаардлага байсаар байгааг энэ нь нотолж байна. Тэдний хувьд Бурхан эдгээр зүйлийг эдлэх нь буруу, эдлэхгүй байх нь ч буруу. Хэрвээ Тэр тэгвэл тэд: “Та бол махан бие, үхдэг бие биш, харин сүнслэг бие шүү дээ. Та яагаад эдгээр зүйлийг эдэлнэ гэж? Энэ үнэхээр санаанд багтамгүй юм!” гэж хэлнэ. Харин хэрвээ Бурхан эдгээр зүйлийг тоохгүй бол хүмүүс: “Танд зүрх сэтгэлээ өргөх гэж бид хичээнгүйлэн хөдөлмөрлөсөн атал Та бидний өргөсөн зүйлс рүү зэрвэс ч харсангүй. Та биднийг ер нь тоож байна уу?” гэж хэлнэ. Энд ч бас хүмүүст хэлэх үг байдаг. Энэ нь эрүүл ухаангүй байгаа хэрэг. Товчхондоо, хүмүүс энэ асуудалд ямар хандлагаар хандах ёстой вэ? (Хүмүүс Бурханд өргөх ёстой зүйлээ өргөх ёстой, харин Бурхан эдгээр зүйлийг хэрхэн зохицуулах тухайд гэвэл хүмүүс энэ талаар ямар ч үзэл, төсөөлөлтэй байх ёсгүй, мөн үүнийг шүүх ёсгүй.) Тийм ээ—энэ бол хүмүүст байх ёстой эрүүл ухаан юм. Энэ нь Бурханд өргөсөн эд зүйлстэй холбоотой бөгөөд энэ нь бас тахилын нэг тал юм. Бурханд өргөдөг эд зүйлсэд янз бүрийн зүйлс багтдаг. Яагаад гэвэл, хүмүүс материаллаг ертөнцөд амьдардаг бөгөөд мөнгө төгрөг, алт, мөнгө, үнэт чулуунаас гадна тэдний нэлээд сайн, үнэ цэнтэй гэж үздэг өөр олон зүйл байдаг ба зарим хүн Бурханыг бодох юм уу Бурханы хайрын тухай бодохдоо өөрсдийн үнэтэй, цэнтэй гэж үздэг зүйлээ Бурханд өргөхөд бэлэн байдаг. Эдгээр зүйлийг Бурханд өргөх үед тэдгээр нь тахилын хүрээнд ордог; тэдгээр нь тахил болдог. Тэдгээр нь тахил болохын зэрэгцээ тэдгээрийг зохицуулах нь Бурханы мэдэлд очдог—тэгэхэд хүмүүс тэдгээрт хүрч болохгүй, тэдгээр нь хүмүүсийн хяналтад байдаггүй, хүмүүст харьяалагддаггүй. Чи Бурханд ямар нэг зүйл өргөсөн л бол тэр чинь Бурханд харьяалагддаг, тэрийг зохицуулах нь чиний хэрэг биш бөгөөд чи энэ асуудалд хөндлөнгөөс оролцох боломжгүй болдог. Бурхан тэр зүйлийг хэрхэн зохицуулж, яаж хандахаас үл хамааран энэ нь хүнд ямар ч хамаагүй. Бурханд өргөсөн эд зүйлс нь мөн тахилын нэг тал юм. Зарим хүн: “Зөвхөн мөнгө болон үнэт алт, мөнгө, үнэт чулуу л тахил байж болох уу? Хэн нэгэн Бурханд нэг хос гутал, нэг хос оймс, эсвэл нэг хос улавч өргөлөө гэж бодъё—тэдгээр нь тахилд тооцогдох уу?” гэж асуудаг. Хэрвээ бид тахилын тодорхойлолтыг дагах юм бол хэчнээн том, жижиг байх нь хамаагүй, хэчнээн үнэтэй, хямд байх нь хамаагүй—үзэг юм уу цаас байсан ч гэсэн—Бурханд өргөсөн л бол тэр нь тахил юм.

Тахилын өөр нэг тал байдаг нь Бурханы гэр болон чуулганд өргөдөг эд зүйлс юм. Эдгээр зүйл ч бас тахилын ангилалд ордог. Ийм эд зүйлсэд юу багтдаг вэ? Жишээ нь, хэн нэгэн машин худалдаж аваад хэсэг хугацаанд унасныхаа дараа бага зэрэг хуучирсан гэж санаад шинийг худалдаж авч, хуучнаа Бурханы гэрийн ажилд хэрэглүүлэхээр Бурханы гэрт өргөлөө гэж бодъё. Тэгвэл энэ машин Бурханы гэрийнх болно. Бурханы гэрт харьяалагддаг зүйлсийг тахил гэж ангилах ёстой—энэ нь зөв юм. Мэдээж, чуулган болон Бурханы гэрт өргөдөг зүйлс нь зөвхөн тоног төхөөрөмж биш, өөр зүйлс ч бас бий; энэ цар хүрээ нь нэлээд том. Зарим хүн: “Олж авсан бүх зүйлийнхээ аравны нэгийг хүмүүс өргөдөг нь тахил мөн, Бурханд өргөсөн мөнгө, эд зүйлс ч бас тахил мөн; эдгээрийг тахил гэж ангилахад бидэнд татгалзах зүйл алга, үүнд эргэлзээтэй зүйл байхгүй. Гэхдээ чуулган болон Бурханы гэрт өргөсөн эд зүйлс яагаад бас тахилын ангилалд ордог юм бэ? Энэ нь нэг л утгагүй байна” гэж хэлдэг. Надад хэл дээ, тэдгээрийг тахил гэж ангилах нь утга учиртай юу? (Тийм ээ.) Та нар яагаад тэгж хэлж байна вэ? (Бурхан оршин байдаг учраас л чуулган оршин байдаг, тиймээс чуулганд өргөсөн юу ч бай бас тахил юм.) Сайхан хэллээ. Чуулган болон Бурханы гэр нь Бурханых бөгөөд Бурхан оршин байдаг учраас л тэдгээр нь оршин байдаг; чуулган оршин байдаг учраас л ах, эгч нарт цуглаж, амьдрах газар байдаг бөгөөд Бурханы гэр байдаг учраас л ах, эгч нарын бүх асуудлыг шийдвэрлэх газар байж, ах, эгч нарт жинхэнэ гэр орон байдаг юм. Энэ бүхэн нь зөвхөн Бурханы оршин тогтнол гэх суурин дээр л оршин байдаг. Чуулганы хүмүүс Бурханд итгэдэг, Бурханы гэрийн гишүүд учраас хүмүүс чуулган болон Бурханы гэрт эд зүйлс өргөдөг юм биш—тэр бол зөв шалтгаан биш. Бурханаас болж л хүмүүс чуулган болон Бурханы гэрт эд зүйлс өргөдөг. Энэ нь юу гэсэн үг вэ? Хэрвээ Бурханаас болоогүй бол хэн зүгээр л чуулганд юм өргөх байсан юм бэ? Бурхан байхгүй бол чуулган оршин байхгүй байсан. Хүмүүс хэрэггүй юм уу илүүдэл зүйлтэй байх үедээ тэдгээрийгээ хаяж, эсвэл ашиглахгүй байж болно; зарим зүйлийг зарж ч болно. Эдгээр зүйлийг зохицуулахад энэ бүх аргыг ашиглаж болно, тийм үү? Тэгвэл хүмүүс яагаад тэдгээрийг ийм аргаар зохицуулахгүй байна вэ—яагаад оронд нь чуулганд өргөдөг юм бэ? Бурханаас болж байгаа биш гэж үү? (Тийм ээ.) Бурхан оршин байдаг учраас л хүмүүс чуулганд эд зүйлс өргөдөг юм. Тиймээс чуулган юм уу Бурханы гэрт өргөсөн юу ч бай тахил гэж ангилагдах ёстой. Зарим хүн: “Би өөрийнхөө энэ зүйлийг чуулганд өргөж байна” гэж хэлдэг. Тухайн зүйлийг чуулганд өргөх нь Бурханд өргөхтэй тэнцүү бөгөөд чуулган болон Бурханы гэр ийм зүйлсийг зохицуулах бүрэн эрх мэдэлтэй байдаг. Чи чуулганд ямар нэг зүйл өргөх үед тухайн зүйл чамтай холбоогүй болдог. Бурханы гэр болон чуулган эдгээр эд зүйлийг Бурханы гэрийн тогтоосон зарчмын дагуу зохистой хуваарилж, ашиглаж, зохицуулна. Тэгвэл эдгээр зарчим хаанаас гардаг вэ? Бурханаас. Үндсэндээ, эдгээр зүйлийг ашиглах зарчим нь тэдгээрийг Бурханы удирдлагын төлөвлөгөөнд болон Бурханы сайн мэдээний ажлыг түгээхэд ашиглах явдал юм. Тэдгээр нь аль нэг хувь хүн, тэр тусмаа аль нэг бүлэг хүмүүсийн хувийн хэрэгцээнд зориулагдаагүй, харин сайн мэдээ түгээх ажил болон Бурханы гэрийн ажлын янз бүрийн зүйлд ашиглагдах ёстой. Тиймээс хэнд ч эдгээр зүйлийг ашиглах давуу эрх байхгүй; тэдгээрийг ашиглах, хуваарилах цорын ганц зарчим, үндэслэл бол Бурханы гэрийн шаардсан зарчмын дагуу үйлдэх явдал юм. Энэ нь үндэслэлтэй бөгөөд зүй ёсны хэрэг юм.

Эдгээр нь тахилын тодорхойлолтын гурван хэсэг бөгөөд тус бүрдээ тахилын нэг талын тодорхойлолт, мөн цар хүрээнийх нь нэг тал болдог. Та нар одоо тахил гэж юу болох талаар тодорхой ойлгосон биз дээ? (Тийм ээ.) Өмнө нь зарим хүн: “Энэ зүйл мөнгө биш, үүнийг өргөсөн хүн Бурханд зориулсан гэж хэлээгүй. Тэд зүгээр л өргөж байна гэж хэлсэн. Тиймээс энэ нь Бурханы гэрийн хэрэглээнд зориулагдаж болохгүй, тэр тусмаа Бурханд өгч болохгүй” гэж хэлдэг байсан. Тэгээд тэд үүнийг бүртгэж аваагүй бөгөөд тэр зүйлийг нууцаар, дураараа ашигладаг байсан. Энэ нь үндэслэлтэй юу? (Үгүй.) Тэдний хэлсэн нь өөрөө үндэслэлгүй; тэд бас “Чуулган болон Бурханы гэрт өргөсөн тахил бол нийтийн өмч—хэн ч ашиглаж болно” гэж хэлдэг байсан нь илт үндэслэлгүй юм. Ихэнх хүн тахилын тодорхойлолт, ухагдахууны талаар бүрхэг, тодорхой бус ойлголттой байдгаас л болж зарим өөдгүй муу хүмүүс болон шунахай сэтгэлтэй, зохисгүй хүсэлтэй хүмүүс нөхцөл байдлыг далимдуулан тэдгээр зүйлийг завших талаар боддог. Одоо та нар тахилын үнэн зөв тодорхойлолт, ухагдахууны талаар тодорхой мэддэг болсон болохоор ирээдүйд ийм явдал, хүмүүстэй тааралдахдаа ялган таних чадвартай байх болно.

Тахилыг хамгаалахтай холбоотой удирдагч, ажилчдын үүрэг хариуцлага

I. Тахилыг зүй ёсоор хамгаалах

Одоо тахилыг хамгаалах тухайд удирдагч, ажилчид яг ямар үүрэг хариуцлага биелүүлэх ёстойг харцгаая. Тахилын тухайд, удирдагч, ажилчид эхлээд тахил гэж юу болохыг ойлгох ёстой. Хүмүүс олсон зүйлийнхээ аравны нэгийг өргөх үед энэ нь тахил юм; Бурханд мөнгө, эд зүйл өргөж байна гэж тодорхой хэлэх үед эдгээр нь тахил юм; чуулган болон Бурханы гэрт эд зүйл өргөж байна гэж тодорхой хэлэх үед энэ нь тахил юм. Тахилын тодорхойлолт, ойлголтыг мэдсэнийхээ дараа удирдагч, ажилчид хүмүүсийн өргөсөн тахилыг тодорхой ухамсарлаж, удирдаж, энэ тал дээр зохих хяналтыг тавих ёстой. Эхлээд тэд тахилыг системтэйгээр бүртгэж, хамгаалах нярвын үүрэг гүйцэтгэх, хүн чанар нь стандартад нийцсэн, найдвартай хүмүүсийг олох ёстой. Энэ бол удирдагч, ажилчдын хийх ёстой ажлын эхний даалгавар юм. Тахилын эдгээр нярав хэв чанараараа дундаж, удирдагч юм уу ажилчин байж чадахгүй байж болох ч найдвартай байх бөгөөд юуг ч шамшигдуулахгүй, тэдний гар дээр байхад тахил алга болохгүй, холилдохгүй, зүй ёсоор хамгаалагдана. Ажлын зохицуулалтад үүнд зориулсан дүрэм журам бий. Хүн чанар нь стандартад нийцсэн, найдвартай хүн л үүнд тэнцэнэ. Хүн чанар муутай хүмүүс сайхан зүйл харахаараа шунадаг бөгөөд өөрийн болгох боломжийг үргэлж хайж байдаг. Юу ч болсон, тэд үргэлж ашиг хонжоо хайж байдаг. Ийм хүмүүсийг ашиглаж болохгүй. Хүн чанар нь стандартад нийцсэн хүн наад зах нь үнэнч шударга хүн, хүмүүсийн итгэлийг даадаг хүн байх ёстой. Хэрвээ тахил хамгаалах, эсвэл чуулганы эд хөрөнгийг удирдах даалгавар өгвөл тэд үүнийг  нягт нямбай, хичээнгүйлэн, маш болгоомжтойгоор сайн хийнэ. Тэд Бурханаас эмээдэг сэтгэлтэй бөгөөд эдгээр зүйлийг шамшигдуулахгүй, гадуур зээлдүүлэхгүй гэх мэт байна. Товчхондоо, тахилыг тэдний гарт өгөхдөө чи сэтгэл амар байж болно: нэг ч зоос дутахгүй, ганц ч зүйл алга болохгүй. Ийм хүнийг олох ёстой. Түүнчлэн, ийм хүнийг зөвхөн нэгийг биш, хоёр юм уу гурвыг олох нь хамгийн сайн гэсэн дүрэм Бурханы гэрт байдаг—зарим нь бүртгэл хөтөлж, зарим нь хамгаална. Эдгээр хүнийг олсны дараа тахилыг ангилж, хэн ямар ангиллын зүйлийг хамгаалж байгаа, хэчнээн хэмжээтэйг хамгаалж байгаа талаар системтэй бүртгэл хөтлөх ёстой. Тохирох хүмүүсийг олж, зүйлсийг ангиллаар нь хамгаалж, бүртгэсний дараа ингээд болоо юу? (Үгүй.) Тэгвэл дараа нь юу хийх ёстой вэ? Орлого, зарлагын данс тооцоо зөв эсэхийг гурваас таван сар тутамд шалгах ёстой—өөрөөр хэлбэл, бүртгэл хөтлөгч бүртгэлээ үнэн зөв хийсэн эсэх, бүртгэх үед ямар нэг зүйл орхигдуулсан эсэх, нийт дүн нь орлого, зарлагын данс тооцоотой таарч байгаа эсэх гэх мэт. Санхүүгийн ийм ажлыг нарийн нягт хийх ёстой. Ийм ажилд тийм ч гаршаагүй удирдагч, ажилчид харьцангуй чадвартай хэн нэгнээр үүнийг хийлгэхээр зохицуулж, дараа нь тогтмол шалгалт хийж, тайланг нь сонсох ёстой. Товчхондоо, тэд өөрсдөө санхүү тооцоо, нэгдсэн төлөвлөлтийн ажлыг ойлгодог эсэхээс үл хамааран тахил хамгаалах ажлыг зөнд нь хаяж болохгүй, эсвэл үл тоомсорлож, зүгээр л асуухгүй байж болохгүй. Харин тогтмол шалгалт хийж, шалгасан данс тооцоо ямар байгаа, таарч байгаа эсэхийг асууж, дараа нь сүүлийн үеийн зарцуулалтын нөхцөл байдал ямар байсан, ямар нэг үрлэг байсан эсэх, данс хөтлөлт ямар байдалтай байгаа, орлого нь зарлагатайгаа таарч байгаа эсэхийг харахын тулд зарлагын зарим бүртгэлийг түүвэрлэн шалгах ёстой. Удирдагч, ажилчид энэ бүх нөхцөл байдлыг сайн мэдэж байх ёстой. Энэ бол тахилыг хамгаалахтай холбоотой нэг даалгавар юм. Энэ даалгавар амархан гэж та нар хэлэх үү? Үүнд хүндрэлтэй зүйл байна уу? Зарим удирдагч, ажилчид: “Би тоонд дургүй; тоо харахаар толгой өвддөг” гэж хэлдэг. Тэгвэл шалгалт, хяналт хийхэд чинь туслахаар тохирох хүнийг ол; эдгээр зүйлийг хянахад тэднээр туслуул. Чи энэ ажилд дургүй, эсвэл сайн биш байж болох ч хэрвээ хүмүүсийг яаж ашиглахаа мэддэг, зөв ашигладаг бол энэ ажлыг сайн хийж чадна. Үүнийг хийлгэхээр тохирох хүмүүсийг ашиглаад, зүгээр л тайланг нь сонс. Тэгсэн ч болно. Энэ зарчмыг баримтал: Хамгаалагдаж буй бүх хөрөнгийг хариуцсан хүнтэй нь тогтмол шалгаж, тооцоо нийл, тэгээд чухал зарлагын талаар цөөн хэдэн асуулт асуу—чи үүнийг хийж чадах уу? (Тийм.) Удирдагч, ажилчид яагаад энэ ажлыг хийх ёстой вэ? Яагаад гэвэл, энэ нь тахилыг хамгаалж байгаа хэрэг—энэ бол чиний хариуцлага.

Хүмүүсийн Бурханд өргөдөг тахил нь Бурханд эдлүүлэхийн төлөө байдаг боловч Тэр тэдгээрийг хэрэглэдэг үү? Бурханд энэ мөнгө, эд зүйл хэрэгтэй юу? Бурханд өргөсөн эдгээр тахил нь сайн мэдээний ажлыг түгээхэд хэрэглэгдэх зорилготой биш гэж үү? Тэдгээр нь Бурханы гэрийн ажлын бүх зардалд зориулагдаагүй гэж үү? Тэдгээр нь Бурханы гэрийн ажилтай холбоотой учраас тахилын удирдлага, зарлага аль аль нь удирдагч, ажилчдын үүрэг хариуцлагад хамаатай. Энэ мөнгийг хэн өргөсөн, эдгээр эд зүйл хаанаас ирсэн нь хамаагүй, Бурханы гэрийнх л бол чи тэдгээрийг сайтар удирдаж, энэ ажлыг хянан дагаж, шалгаж, санаа тавих ёстой. Хэрвээ Бурханд өргөсөн тахил Бурханы сайн мэдээний ажлыг түгээхэд зүй ёсоор зарцуулагдаж чадахгүй, харин хайр найргүй үрэгдэж, гарз болж, эсвэл бүр ёрын муу хүмүүст булаагдаж, гарт орвол энэ зохистой юу? Энэ нь удирдагч, ажилчдын хувьд хариуцлага алдсан хэрэг биш гэж үү? (Тийм.) Энэ бол тэдний хувьд хариуцлага алдсан хэрэг мөн. Тиймээс удирдагч, ажилчид энэ ажлыг хийх ёстой. Энэ бол тэдний зайлшгүй үүрэг юм. Тахилыг сайтар удирдаж, сайн мэдээний ажлыг түгээх болон Бурханы удирдлагатай холбоотой ямар ч ажилд зөв ашиглах боломжтой болгох нь удирдагч, ажилчдын үүрэг хариуцлага бөгөөд үүнийг үл тоомсорлож болохгүй. Ах эгч нар Бурханд өргөх жаахан мөнгийг шаргуу зүтгэн байж хуримтлуулдаг. Удирдагч, ажилчид хайхрамжгүй байж, үүргээ үл тоомсорлосноос болж энэ мөнгө ёрын муу хүмүүсийн гарт орж—ёрын муу хүмүүс үүнийг замбараагүй үрж, гарздаж, эсвэл бүр булаалаа гэж бодъё. Үр дүнд нь удирдагч, ажилчдад замын зардал юм уу амьжиргааны зардал хүрэлцэхгүй болж, Бурханы үгийн ном хэвлэх, эсвэл шаардлагатай төхөөрөмж, багаж хэрэгсэл худалдаж авах цаг болоход хүртэл мөнгө хүрэлцэхгүй болно. Энэ нь ажлыг саатуулж байгаа хэрэг биш үү? Ах эгч нарын өргөсөн мөнгийг зүй зохистой ашиглахын оронд ёрын муу хүмүүс гартаа авч, Бурханы гэрийн ажилд мөнгө зарцуулах хэрэгтэй болоход мөнгө хүрэлцэхгүй бол ажил саад тотгорт учраагүй гэж үү? Удирдагч, ажилчид хариуцлагаа биелүүлж чадаагүй биш үү? (Тийм.) Удирдагч, ажилчид хариуцлагаа биелүүлж чадаагүй, тахилыг сайн удирдаагүй, сайн нярав байгаагүй, эсвэл энэ ажилтай холбоотой хариуцлагаа биелүүлэхэд зүрх сэтгэлээ зориулаагүй учраас тахил алдагдаж, чуулганы зарим ажил зогсонги байдалд орж, эсвэл хэсэг хугацаанд зогссон. Удирдагч, ажилчид үүний төлөө асар их хариуцлага үүрэхгүй гэж үү? Энэ бол нүгэл хилэнц. Чи эдгээр тахилыг булааж, үрж, гарздаагүй байж магадгүй, чи өөрийн халаасандаа хийгээгүй байж магадгүй, гэхдээ чиний хайхрамжгүй байдал, хариуцлага алдсанаас болж ийм нөхцөл байдал үүссэн. Чи үүний хариуцлагыг үүрэх ёстой биш үү? (Тийм.) Энэ бол үүрэх ёстой маш том хариуцлага юм!

II. Данс тооцоог шалгах

Удирдагч, ажилчид ажлаа хийхдээ төрөл бүрийн ажлын зохицуулалтыг зүй ёсоор хэрэгжүүлж, асуудлыг шийдвэрлэхийн тулд үнэнийг нөхөрлөж чаддаг байхаас гадна тахилыг сайн хамгаалах ёстой. Тэд Бурханы гэрийн шаардлагын дагуу, тахилыг системтэй удирдах тохирох хүмүүсийг олж, үе үе данс тооцоог шалгаж байх ёстой. Зарим хүн: “Нөхцөл байдал зөвшөөрөхгүй байхад би яаж шалгах юм бэ?” гэж асуудаг. “Нөхцөл байдал зөвшөөрөхгүй байна” гэдэг нь данс тооцоог шалгахгүй байх шалтгаан мөн үү? Нөхцөл байдал зөвшөөрөхгүй байсан ч чи шалгаж болно; хэрвээ өөрөө очиж чадахгүй бол хяналт тавиулахаар найдвартай, тохирох хүнийг явуулж, нярав тахилыг зохих ёсоор хамгаалж байгаа эсэх, данс тооцоонд ямар нэг зөрүү байгаа эсэх, нярав найдвартай эсэх, сүүлийн үед байдал нь ямар байгаа, сөрөг байсан эсэх, тодорхой нөхцөл байдалтай тулгарахдаа айсан эсэх, урвах магадлалтай эсэхийг харах ёстой. Гэрийнх нь санхүү хэцүү байгаа гэж сонссон гэж бодъё—тэд тахилыг шамшигдуулах боломжтой юу? Нөхөрлөл хийж, нөхцөл байдлыг судалснаар, нярав нэлээд найдвартай, тахилд хүрч болохгүй гэдгийг мэддэг, гэрийнх нь санхүү хэчнээн хэцүү байсан ч тахилд гар хүрээгүй гэдгийг харна, мөн урт хугацааны ажиглалтаар нярав бүрэн найдвартай гэдэг нь батлагдана. Түүнчлэн, тахил хадгалж байгаа байшингийн орчин тойрон аюултай эсэх, тэнд ах эгч нараас хэн нэгэн агуу улаан лууд баривчлагдсан эсэх, тахилын няравт ямар нэг аюул тулгарсан эсэх, тахилыг тохиромжтой газар хадгалж байгаа эсэх, тэдгээрийг шилжүүлэх шаардлагатай эсэхийг шалгах хэрэгтэй. Хэдийд ч зохих хариу арга хэмжээ авч, төлөвлөгөө гаргахын тулд нярвын гэрийн орчин, нөхцөл байдлыг байнга шалгаж байх ёстой. Ингэх зуураа чи бас аль баг сүүлийн үед шинэ төхөөрөмж авсан, тэр төхөөрөмжүүдийг яаж олж авсан талаар үе үе асууж сураглах ёстой. Хэрвээ худалдаж авсан бол худалдаж авахаас нь өмнө хэн нэгэн өргөдлийг хянаж, гарын үсэг зурсан эсэх, өндөр үнээр авсан уу, эсвэл зах зээлийн боломжийн үнээр авсан уу, шаардлагагүй мөнгө үрсэн эсэх гэх мэтийг чи асуух ёстой. Данс тооцоог шалгаж, хянахад бүртгэлд ямар ч асуудал гараагүй ч зарим худалдан авагч тахилыг үрэлгэн байдлаар байнга үрэн таран хийж байсан нь илэрлээ гэж бодъё. Ямар нэг зүйл хэчнээн үнэтэй байсан ч тэд худалдаж авна; түүнчлэн бараа хямдарна, үнэ нь буурна гэдгийг сайн мэдэж байхдаа хүлээлгүй, шууд худалдаж авдаг бөгөөд сайн юм, дээд зэрэглэлийн юм, хамгийн сүүлийн үеийн загварыг авдаг. Эдгээр худалдан авагч зарчимгүй, үрэлгэн байдлаар мөнгө үрдэг бөгөөд Бурханы гэрт эд зүйл худалдаж авахдаа яг л дайсандаа юм хийж өгч байгаа юм шиг тахилыг үрдэг. Тэд хэзээ ч зарчмын дагуу хэрэгцээтэй зүйл худалдаж авдаггүй, зүгээр л тааралдсан дэлгүүрээрээ орж, үнэ өртөг, чанар нь хамаагүй шууд худалдаж авдаг. Эд зүйлсийг авчирсны дараа хэдхэн хоног хэрэглээд эвдэрдэг бөгөөд эвдрэх үед нь эдгээр худалдан авагч засуулдаггүй—шинийг худалдаж авдаг. Данс тооцоог шалгаж, санхүүгийн зарлагыг хянах үед зарим хүн тахилыг ноцтой үрэн таран хийж, гарздаж байсан нь илэрвэл үүнийг яаж шийдвэрлэх вэ? Тэр хүмүүст сахилгажуулах сануулга өгөх үү, эсвэл нөхөн төлбөр төлүүлэх үү? Мэдээж аль аль нь шаардлагатай. Хэрвээ тэдний зүрх сэтгэл зөв биш, тэд зүгээр л шүтлэггүй хүн, үл итгэгч, диавол болох нь илэрвэл тэдэнд зүгээр л сахилгажуулах сануулга өгөх, эсвэл засах замаар асуудлыг шийдвэрлэх боломжгүй. Үнэнийг хэчнээн нөхөрлөсөн ч тэд хүлээж авахгүй; тэднийг хэчнээн зассан ч тэд нухацтай авч үзэхгүй. Хэрвээ нөхөн төлбөр төл гэвэл тэд төлнө, гэхдээ ирээдүйд мөн л адилхан үйлдсээр байх бөгөөд өөрчлөгдөхгүй. Тэд Бурханы гэрийн шаардлагын дагуу үйлдэхгүй нь лавтай; харин дураараа, хөнгөн хуумгай, зарчимгүй үйлдэнэ. Ийм төрлийн хүнийг яаж зохицуулах вэ? Цаашид тэднийг ашиглаж болох уу? Тэднийг ашиглах ёсгүй; хэрвээ ашиглавал удирдагч, ажилчид нь том мангарууд—тэд зүгээр л хэтэрхий тэнэг юм! Ийм үл итгэгчид илрэх үед тэднийг даруй чөлөөлж, таягдан хаяж, чуулганаас зайлуулах ёстой. Тэд үйлчлэл үзүүлэхэд ч тэнцэхгүй—тэд ингэхэд тохирохгүй!

Удирдагч, ажилчид данс тооцоо, зарлагыг шалгах үедээ зөвхөн үрэн таран хийсэн, гарзадсан байдал юм уу зарим нэг үндэслэлгүй зарлагыг илрүүлээд зогсохгүй, энэ ажлыг хийж байгаа зарим хүн ёс жудаг дорой, өөдгүй, аминч бөгөөд чуулганы ажилд хохирол учруулсныг олж мэдэж магадгүй. Хэрвээ ийм нөхцөл байдал илэрвэл яаж шийдвэрлэх вэ? Амархан: Чи газар дээр нь шийдвэрлэж, зохицуулах ёстой—тэр хүмүүсийг халж, дараа нь энэ ажлыг хийлгэхээр тохирох хүмүүсийг сонго. Тохирох хүмүүс гэдэг нь хүн чанар нь стандартад нийцсэн, мөс чанар, эрүүл ухаантай, Бурханы гэрийн зарчмын дагуу аливааг зохицуулж чаддаг хүмүүс юм. Тэд Бурханы гэрт юм худалдаж авахдаа хэмнэлттэй мөртөө харьцангуй хэрэгцээтэй, эдэлгээ сайтай, худалдаж авах зайлшгүй шаардлагатай зүйлсийг авна. Тэд заавал хямд юм авах гэж зүтгэхгүй ч хамгийн үнэтэйг нь авах шаардлагагүй гэж үздэг; ижил төрлийн бүтээгдэхүүнүүд дотроос үнэлгээ, нэр хүнд сайтай, үнэ нь тохиромжтойг нь сонгох бөгөөд мэдээж баталгаат хугацаа нь урт байвал бүр сайн. Бурханы гэрт худалдан авалт хийлгэхээр ийм төрлийн хүнийг олох ёстой. Тэд зүрх сэтгэлдээ зөв байж, үйлдэл хийхдээ Бурханы гэрийг бодолцож, юмыг нарийн бодож тунгаадаг байх ёстой; мөн Бурханы гэрийн шаардлагын дагуу аливааг зохицуулж, биеэ зөв авч явж, төлөв түвшин үйлдэж, бөөрөнхийлөлгүй, тодорхой байх ёстой. Ийм хүнийг олмогцоо Бурханы гэрийн төлөө хэдэн зүйл зохицуулуулж, ажигла. Хэрвээ харьцангуй тохирохоор санагдвал ашиглаж болно. Гэхдээ тэрийг зохицуулчихлаа гээд ингээд дуусаагүй—цаашид чи тэдэнтэй уулзаж, нөхөрлөж, ажлыг нь шалгах ёстой. Зарим нь: “Тэдэнд итгэж болохгүй хэрэг үү?” гэж асуудаг. Энэ нь бүхэлдээ итгэлцэлгүйгээс болсон хэрэг биш—заримдаа итгэж байсан ч шалгалт хийх л хэрэгтэй. Юуг шалгах вэ? Зарчмыг ойлгоогүй үедээ хэрэгжүүлэлтдээ гажуудал гаргасан эсэх, эсвэл гажууд ойлголт өвөрлөсөн эсэхийг хар. Хяналт тавих замаар тэдэнд туслах нь зайлшгүй шаардлагатай. Жишээ нь, зах зээл дээр маш эрэлттэй нэг зүйл байгаа боловч Бурханы гэрт хэрэг болох эсэхийг мэдэхгүй байна, хэрвээ одоо худалдаж авахгүй бол ирээдүйд зарагдахаа больчих вий гэж санаа зовж байна гэж тэд хэллээ гэж бодъё. Үүнийг яаж зохицуулахыг тэд чамаас асуудаг. Хэрвээ чи мэдэхгүй бол тэднийг тэр мэргэжлийн ажилд оролцдог хүн рүү явуулж асуулгах хэрэгтэй. Тэгэхэд тэр мэргэжилтэн тэр зүйл бол зүгээр л нэг сонин содон зүйл, ихэнхдээ хэрэглэгдэхгүй, үүнд мөнгө үрэх шаардлагагүй гэж хэлдэг. Мэргэжилтний саналд үндэслэн тэр зүйлийг худалдаж авах шаардлагагүй, худалдаж авах нь гарз болно, одоо худалдаж авахгүй байлаа гээд алдагдал болохгүй гэж шийддэг. Удирдагч, ажилчид ажлаа энэ хэмжээнд хүртэл хийх ёстой. Аливаа зүйл хэчнээн чухал эсвэл ялихгүй байх нь хамаагүй, хэрвээ тэд олж харж, бодож тунгааж, олж мэдэж чадаж байвал бүгдийг нь нэгэн ижил хянан дагаж, шалгаж, Бурханы гэрийн шаардлагын дагуу тогтсон журмаар хийх ёстой. Үүнийг л хариуцлагаа биелүүлэх гэнэ.

Зарим хүн байнга ямар нэг зүйл худалдаж авах өргөдөл гаргаж, Бурханы гэрээс тухайн бүтээгдэхүүнүүдийг авч өгөхийг хүсдэг бөгөөд нарийн хянаж, шалгасны дараа хүссэн таван зүйлийнх нь ердөө нэгийг л худалдаж авах шаардлагатай, нөгөө дөрвийг нь авах шаардлагагүй болох нь ихэвчлэн тогтоогддог. Ийм тохиолдолд яах ёстой вэ? Тэдний өргөдөл гаргасан зүйлсийг чанд хянаж, бодолцож үзэх ёстой, яаран худалдаж авч болохгүй. Тэр хүмүүс ажилд хэрэгтэй гэж хэлснээс нь болоод л худалдаж авч болохгүй—ажлын нэр барьж дур зоргоороо өргөдөл гаргахыг тэр хүмүүст зөвшөөрч болохгүй. Энэ хүмүүс ямар ч нэр барьсан, хэчнээн яарч байсан хамаагүй, удирдагч, ажилчид юм уу тахилыг удирдах үүрэгтэй хүмүүс зүрх сэтгэлдээ туйлын тогтвортой байх ёстой. Тэд эдгээр зүйлийг нягт нямбай шалгаж, нягтлах ёстой; өчүүхэн төдий ч алдаа байж болохгүй. Зайлшгүй худалдаж авах шаардлагатай зүйлсийг удирдагчид судалж, зөвшөөрөл өгөх ёстой бөгөөд хэрвээ худалдаж авах нь зайлшгүй шаардлагатай биш бол татгалзах ёстой, баталж болохгүй. Хэрвээ удирдагч, ажилчид энэ ажлыг нарийн нягт, бодитой, гүнзгий хийвэл тахил үрэн таран, гарз болох тохиолдлыг бууруулна, бүр цаашлаад, мэдээж үндэслэлгүй зарлагыг бүр ч их бууруулна. Энэ ажлыг хийх нь бүртгэсэн орлого, зарлага данс тооцоонд ямар байгааг, тоо нь хэд байгааг анхааралтай харах төдий асуудал биш юм. Энэ бол хоёрдугаар зэргийн асуудал. Хамгийн чухал зүйл нь зөв сэтгэлтэй байх ёстой бөгөөд зарлага бүрийг, бичилт бүрийг өөрийнхөө банкны дансны бичилт мэтээр үзэх ёстой. Тэгвэл чи тэдгээрийг нарийвчлан харж, санаж чадна, бас ойлгож чадна—хэрвээ алдаа мадаг, асуудал гарвал чи ялгаж салгаж чадна. Хэрвээ чи тэдгээрийг өөр хүний данс, эсвэл олон нийтийн данс гэж үзвэл нүд чинь сохорч, ухаан санаа чинь балартаж, ямар ч асуудлыг илрүүлж чадахгүй нь лавтай. Зарим хүн банканд жаахан мөнгө хадгалдаг бөгөөд сар бүр хуулгаа уншиж, хүүгээ хардаг, дараа нь дансаа шалгадаг—сар бүр хэдийг үрсэн, хэдэн удаа зарлага гаргасан, хэдийг орлого болгосноо шалгадаг. Бичилт бүр оюун санаанд нь бүртгэгддэг, тэд тоо бүрийг гэрийн хаягаа мэддэг шигээ сайн мэддэг бөгөөд оюун санаандаа тодорхой санадаг. Хэрвээ хаа нэгтээ асуудал гарвал тэд нэг хараад л олж мэддэг, өчүүхэн төдий алдааг ч анзааралгүй өнгөрөөдөггүй. Хүмүүс өөрсдийн мөнгөнд ийм нямбай хандаж чаддаг мөртөө Бурханы тахилд ийм санаа тавьдаг уу? Миний бодлоор, хүмүүсийн 99.9% нь тэгдэггүй, тиймээс Бурханы тахилыг хүмүүст хадгалуулахаар өгөх үед үрэн таран хийх, гарздах, янз бүрийн үндэслэлгүй зарлага гаргах тохиолдол ихэвчлэн гардаг ч хэн ч үүнийг асуудал гэж боддоггүй, энэ ажлыг хариуцсан хүмүүс ч мөс чанарын зэмлэлийг хэзээ ч мэдэрдэггүй. Зуун юань алдах юу ч биш—тэд мянга, арван мянгыг алдсан ч зүрх сэтгэлдээ зэмлэл, сэтгэлийн өр, буруутгал мэдэрдэггүй. Энэ асуудал дээр хүмүүс яагаад ийм мунгинуу байдаг юм бэ? Энэ нь ихэнх хүн зөв сэтгэлтэй байдаггүйг илтгэж байгаа биш үү? Чи банканд хэдэн төгрөг хадгалснаа яаж ийм тодорхой мэддэг юм бэ? Бурханы гэрийн мөнгийг чамаар хамгаалуулахаар дансанд чинь түр байршуулахад чи нухацтай авч үздэггүй, тоодоггүй. Энэ ямар гээчийн сэтгэлгээ вэ? Бурханы тахилыг хамгаалах тухайд чи үнэнч ч биш байж Бурханд итгэгч хэвээрээ юу? Хүмүүсийн тахилд хандах хандлага нь Бурханд хандах хандлагынх нь нотолгоо юм—тахилд хандах хандлага нь маш ихийг хэлж өгдөг. Хүмүүс тахилд хайхрамжгүй ханддаг бөгөөд санаа тавьдаггүй. Тахил алга боллоо гээд тэд харамсдаггүй; тэд хариуцлага хүлээдэггүй, тоодоггүй. Тэгвэл тэд Бурханд ч бас адилхан хандлагаар ханддаггүй гэж үү? (Тэгдэг.) “Бурханы тахил бол Түүнийх. Би шунаж, булаагаагүй цагт бүх зүйл зүгээр. Хэн булаана, тэр шийтгүүлнэ—тэр бол тэдний хэрэг, тэд хүртэх ёстойгоо л хүртэж байна. Энэ надад ямар ч хамаагүй. Би үүнд санаа тавих үүрэггүй” гэж хэлдэг хүн байна уу? Энэ үг зөв үү? Мэдээж зөв биш. Тэгвэл хаанаа буруу байна вэ? (Тэдний зүрх сэтгэл зөв биш; тэд Бурханы гэрийн ажлыг хамгаалдаггүй, тахилыг ч хамгаалдаггүй.) Ийм төрлийн хүний хүн чанар ямар байдаг вэ? (Аминч, өөдгүй. Тэд өөрсдийн юманд маш их санаа тавьж, маш сайн хамгаалдаг боловч Бурханы тахилд санаа тавьдаггүй, асууж сурагладаггүй. Ийм хүмүүсийн хүн чанар маш муу байдаг.) Гол нь аминч, өөдгүй. Ийм төрлийн хүмүүс хүйтэн цуст биш гэж үү? Тэд аминч, өөдгүй, хүйтэн цуст, хүний мэдрэмжгүй. Ийм хүмүүс Бурханыг хайрлаж чадах уу? Тэд Түүнийг дуулгавартай дагаж чадах уу? Тэд Бурханаас эмээдэг сэтгэлтэй байж чадах уу? (Үгүй.) Тэгвэл ийм хүмүүс юуны төлөө Бурханыг дагадаг вэ? (Ерөөл хүртэхийн төлөө.) Энэ нь ямар ч ичгүүргүй хэрэг биш гэж үү? Хүн Бурханы тахилд хэрхэн хандаж байгаа нь тухайн хүний уг чанар юу болохыг хамгийн их илчилдэг. Хүмүүс үнэндээ Бурханы төлөө юу ч хийж чаддаггүй. Тэд үүргээ жаахан биелүүлж чадлаа ч гэсэн энэ нь маш хязгаарлагдмал байдаг. Хэрвээ чи Бурханд харьяалагддаг тахилд ч зөв хандаж, сайн хамгаалж чадахгүй бол, хэрвээ чи тийм үзэл бодол, хандлага өвөрлөдөг бол хамгийн хүн чанаргүй хүн биш гэж үү? Бурханыг хайрладаг гэж хэлдэг чинь худал биш үү? Энэ нь хуурмаг биш гэж үү? Энэ бол дэндүү хуурмаг хэрэг! Ийм төрлийн хүнд ямар ч хүн чанар байхгүй—Бурхан ийм хог шаарыг аварна гэж үү?

III. Бүх төрлийн зардлыг хянан дагаж, судалж, шалгаж, хатуу хяналт тавих

Удирдагч, ажилчид Бурханы гэрийн сайн нярав байхын тулд сайн хийх ёстой эхний ажил бол тахилыг зүй зохистой удирдах явдал юм. Тахилыг зүй зохистой хадгалахаас гадна тахилын зарцуулалтад хатуу хяналт тавих ёстой. Хатуу хяналт тавина гэж юу гэсэн үг вэ? Юуны түрүүнд, үндэслэлгүй зарлагыг бүрмөсөн зогсоож, тахилыг үрэн таран хийж, үрэхийн оронд тахилын зарлага бүрийг үндэслэлтэй, үр ашигтай байлгахаар чармайхыг хэлнэ. Хэрвээ үрэлгэн байдал юм уу үрэн таран хийсэн тохиолдол илэрвэл удирдагч, ажилчид үүнийг даруй зогсоогоод зогсохгүй хариуцлага тооцож, мөн энэ ажлыг хийхэд тохирох хүмүүсийг олж тогтоох ёстой. Удирдагч, ажилчид удирдлагынхаа хүрээн дэх зарлага бүр хаашаа явж, юунд зарцуулагдаж байгааг яг таг мэдэж байх ёстой бөгөөд эдгээр зүйлийг хатуу чанд хянах ёстой. Жишээ нь, өрөөнд сэнс дутагдаж байвал хэн худалдаж авах, хэдэн төгрөг зарцуулах, ямар үйлдэлтэй байвал хамгийн тохиромжтой талаар зааварчилгаа өгөх ёстой. Зарим удирдагч, ажилчин: “Бид завгүй; хамт явж худалдаж авах цаг гаргаж чадахгүй” гэж хэлдэг. Чамд өөрөө явж худалдаж ав гэж хэлээгүй. Чи энэ ажлыг зохицуулах сайн хүн, хэв чанартай хүнийг олох ёстой. Үүнийг худалдаж авахуулахаар мунхаг, эсвэл сэтгэл буруутай муу хүнийг бүү явуул. Хэвийн хүн чанартай хүмүүс тохирох үйлдэлтэй, тохирох үнэтэй зүйл худалдаж авах ёстой гэдгээ мэддэг—илүү дутуу олон үйлдэл хэрэггүй бөгөөд хавьгүй их үнэтэй байдаг. Харин сэтгэл буруутай, тансаглах дуртай хүмүүс хэрэгтэй хэрэггүй олон үйлдэлтэй, бодит хэрэглээгүй зүйл худалдаж авдаг нь илүү их өртөгтэй тусдаг. Худалдан авагч нь эрүүл ухаантай байх ёстой; зарчмыг ойлгодог байх ёстой. Худалдаж авсан зүйлс нь их өртөгтэй тусахгүй бодит хэрэглээтэй байх ёстой бөгөөд хүн бүрд тохиромжтой гэж санагдах ёстой. Хэрвээ чи мөнгө хаа хамаагүй үрж, үрэн таран хийх дуртай, хариуцлагагүй хүнээр энэ худалдан авалтыг хийлгэвэл тэр зүгээр л сэнс худалдаж авах үнээс арав дахин их үнээр хамгийн дээд зэрэглэлийн агааржуулагч худалдаж авна. Тэд бага зэрэг илүү үнэтэй ч хүнийг эн тэргүүнд тавих ёстой—тэр агааржуулагч агаар шүүгээд зогсохгүй чийгшил, температурыг тохируулж чаддаг, мөн янз бүрийн цаг тохируулагч, горимтой гэж боддог. Энэ үрэлгэн байдал биш гэж үү? Энэ бол үрэлгэн байдал, үрэн таран хийх явдал юм. Тэр хүн зүгээр л таашаал хайж байгаа бөгөөд бодит хэрэглээтэй зүйл худалдаж авахын тулд биш, харин зугаагаа гаргахын тулд, гайхуулахын тулд мөнгө үрж байна. Ийм хүмүүс сэтгэл буруутай байдаг. Хэрвээ тэд өөрсдөдөө юм худалдаж авбал мөнгө хэмнэх арга хайж, хямдралтай бараа харж, үнэ хаялцахыг хичээдэг. Тэд чадвал мөнгөө хэмнэдэг—хямд байх тусмаа сайн. Гэтэл Бурханы гэрт юм худалдаж авахдаа хэчнээн их мөнгө үрж байгаагаа тоодоггүй. Тэд хямдхан зүйлс рүү харах ч үгүй; зүгээр л үнэтэй, дээд зэрэглэлийн, хамгийн сүүлийн үеийн юм авахыг л хүсдэг. Энэ нь тэдний сэтгэл буруутай гэсэн үг. Сэтгэл буруутай хүмүүсийг ашиглаж болох уу? (Үгүй.) Бурханы гэрийн ажлыг зохицуулахдаа сэтгэл буруутай хүмүүс зөвхөн утгагүй, үнэ цэнгүй зүйл л хийдэг. Тэд мөнгийг зөв зүйлд зардаггүй; зүгээр л тахилыг үрж, үрэн таран хийдэг бөгөөд тэдний зарлага бүр нь үндэслэлгүй байдаг.

Бас ядуу сэтгэлгээтэй зарим хүн байдаг бөгөөд тэд Бурханы гэрт юм худалдаж авахдаа хамгийн хямдыг нь авах ёстой, хямд байх тусмаа сайн гэж боддог. Тэд үүнийг Бурханы гэрийн мөнгийг хэмнэж байна гэж боддог тул зөвхөн хуучирсан, хямдралтай бараа худалдаж авдаг. Үр дүнд нь тэд чанаргүй, хамгийн хямд машин худалдаж авдаг. Эдгээр машин ашиглаж эхэлмэгц эвдэрдэг бөгөөд засахын аргагүй, ашиглах боломжгүй болдог. Тэгээд хангалттай чанартай, хэвийн ашиглаж болох өөр машин худалдаж авах шаардлагатай болж, дахиад мөнгө зарцуулдаг. Энэ мунхаг хэрэг биш үү? Ийм хүмүүсийг харамч, ядуу сэтгэлгээтэй гэж хэлдэг. Тэд үргэлж Бурханы гэрийн мөнгийг хэмнэхийг хүсдэг ч нарийлж, хэмнэснээс нь болж ямар үр дүн гардаг вэ? Энэ нь гарз, мөнгийг үрэн таран хийх явдал болж хувирдаг. Тэд бүр өөрсдийгөө өмгөөлж: “Би зориуд тэгээгүй. Би сайн санасандаа л тэгсэн—би зүгээр л Бурханы гэрийн мөнгийг хэмнэхийг хичээсэн—би мөнгийг хаа хамаагүй үрэхийг хүсээгүй” гэж хэлдэг. Тэдний тэгэхийг хүсээгүй нь ямар нэг хэрэг болж байна уу? Үнэндээ тэд мөнгийг хаа хамаагүй үрж байгаа бөгөөд үнэхээр үрэлгэн байдал үүсгэж, мөнгө, хүний хүчийг үрж байна. Ийм хүмүүсийг бас ашиглаж болохгүй—тэд бол муйхар, хангалттай овсгоотой биш. Товчхондоо, сэтгэл буруутай хүмүүсийг Бурханы гэрт худалдан авалт хийлгэхээр ашиглаж болохгүй, мунхаг хүмүүсийг ч бас ашиглаж болохгүй. Худалдан авалт хийх тодорхой хэмжээний туршлагатай, тодорхой хэв чанартай, бүх зүйлийг гажуудалгүйгээр хардаг овсгоотой хүмүүсийг ашиглах ёстой. Юу ч худалдаж авсан бай, тэр нь бодит хэрэглээтэй байх ёстой бөгөөд үнэ нь боломжийн байх ёстой, эвдэрлээ ч засахад амархан, сэлбэг нь олдоцтой байх ёстой. Энэ бол үндэслэлтэй хэрэг. Зарим хүн ямар нэг зүйл худалдаж авсныхаа дараа буцаах хугацаа нь нэг сар гэдгийг хараад хурдхан шиг туршиж үзээд, сарын дотор үр дүнгээ хардаг. Хэрвээ бага зэрэг доголдолтой, сайн ажиллахгүй байвал тэд даруй буцааж, өөр зүйл сонгож, алдагдлыг бууруулдаг. Ийм хүмүүс харьцангуй сайн хүн чанартай байдаг. Хүн чанаргүй хүмүүс юм худалдаж аваад хажуу тийш нь шидчихдэг. Тэд ямар нэг асуудал байгаа эсэх, эдэлгээ даах эсэхийг нь шалгаж үздэггүй, баталгаат хугацаа нь хэр удаан, эсвэл хэр хугацаанд буцаах боломжтойг ч хардаггүй—тэд энэ бүхнийг тоодоггүй. Нэг өдөр гэнэт сонирхол нь төрөөд, нөгөөхөө аваад туршиж үздэг, тэгэх үедээ л эвдэрхий гэдгийг нь олж мэддэг. Тэд баримтыг нь шалгаад буцаах хугацаа нь өнгөрсөн, барааг буцаах боломжгүй болсныг хардаг. Тэгээд тэд: “Тэгвэл дахиад нэгийг авъя” гэж хэлдэг. Энэ үрэлгэн байдал биш гэж үү? “Дахиад нэгийг авъя”—энэ үгнээс болж Бурханы гэр дахиад мөнгө гаргах хэрэгтэй болдог. Дахиад нэгийг худалдаж авах хүсэлт гаргах нь өнгөн дээрээ чуулганы ажлын төлөө, үндэслэлтэй зардал мэт харагдавч үнэндээ үүний цаад шалтгаан нь худалдаж авсныхаа дараа барааг цаг тухайд нь шалгаагүй, үүрэгтээ хайнга хандсанаас болсон байдаг. Тахилын нэг хэсэг хий дэмий үрэгдэж, дахиад төлбөр төлөгддөг бөгөөд шинэ барааг хадгалах сайн хүн байхгүй хэвээр тул тэр нь бас л удалгүй эвдэрдэг. Эдгээр зүйлийг хянаж, гарч ирсэн асуудлыг шийдвэрлэх хэн ч байхгүй байгаа нь гайхмаар—удирдагч, ажилчид юу хийж байна вэ? Тэд энэ ажилтай холбоотой үүрэг хариуцлагаа бүрмөсөн умартсан—тэд хянах, шалгах, нягтлах үүргээ биелүүлээгүй, тиймээс тахил ийм маягаар үрэгдэж, үрэн таран болдог. Хэрвээ худалдан авагчид нь хариуцлагатай хүмүүс байвал худалдаж авсан зүйл нь бодит хэрэглээгүй гэдгийг хармагцаа даруй буцаана. Энэ нь алдагдал, үрэлгэн байдлыг бууруулдаг. Хэрвээ тэд буруу сэтгэлтэй, хариуцлагагүй хүмүүс байвал чанаргүй зүйл худалдаж авч, улмаар тахилыг үрдэг. Тэгвэл мөнгөний энэ алдагдлыг яг хэнд хамаатуулах ёстой вэ? Худалдан авагч болон удирдагч, ажилчид бүгд үүнд хариуцлага хүлээх ёстой биш үү? Хэрвээ удирдагч, ажилчид энэ хэрэгт нухацтай, бодитой, нягт нямбай хандсан бол эдгээр асуудал илрэх байсан биш үү? Эдгээр дутагдлыг нөхөх байсан биш үү? (Тийм.) Хэрвээ удирдагч, ажилчид тахилын зарцуулалтын байдлыг шалгахаар газар газрын чуулганд очдог бол асуудлыг олж илрүүлж, ийм үрэлгэн байдал, үрэн таран хийх явдлыг арилгаж чадна. Хэрвээ удирдагч, ажилчид залхуу, хариуцлагагүй бол үндэслэлгүй зарлага, үрэлгэн байдал, үрэн таран хийх явдал давтагдсаар байх болно—эдгээр нь газар авсаар байх болно. Юу үүнийг газар авахуулдаг вэ? Энэ нь удирдагч, ажилчид бодит ажил хийхгүй, харин өөрсдийгөө бусдаас дээгүүр тавьж, хүнд сурталтай түшмэл шиг авирлаж байгаатай холбоотой биш гэж үү? (Тийм.) Ийм удирдагч, ажилчдад мөс чанар, эрүүл ухаан байдаггүй, бас хүн чанар байдаггүй. Учир нь чуулганы зарцуулж буй бүх мөнгө Бурханы гэрийнх, бүгд Бурханы тахил бөгөөд энэ нь өөрсдөд нь хамаагүй гэж тэд боддог тул санаа тавьдаг ч үгүй, асуудаг ч үгүй, үл тоомсорлодог. Ихэнх хүн Бурханы гэрийн мөнгийг зарцуулах ёстой, яаж ч зарцуулсан зүгээр, халааслахгүй, завшихгүй л бол үрэгдсэн ч хамаагүй, энэ нь зүгээр л хүмүүс туршлага худалдаж авч, мэдлэгээ тэлж байгаа хэрэг гэж итгэдэг. Удирдагч, ажилчид үүнийг хараагүй дүр эсгэдэг: “Хэн ч тэр мөнгийг хүссэнээрээ үрж, хүссэнээ худалдаж авч болно. Хэчнээн их үрэгдэх нь хамаагүй—мөнгийг үрсэн хүн л хариуцлага хүлээнэ, ирээдүйд тэд л шийтгүүлж, цээрлүүлэгдэнэ—энэ надад ямар ч хамаагүй. Эцсийн эцэст би үрсэн биш дээ, бас ямар миний мөнгийг үрсэн биш дээ” гэж боддог. Энэ нь төсвийн мөнгийг үрэхэд шүтлэггүй хүний баримталдаг үзэл бодол, хандлагатай адилхан биш гэж үү? Энэ нь яг л тэд дайсныхаа мөнгийг үрж байгаатай мэт байдаг. Шүтлэггүй хүн үйлдвэрт ажиллахдаа, хэрвээ удирдлага сул байвал нийтийн эд зүйлсийг байнга хулгайлж гэртээ аваачдаг, эсвэл хайхрамжгүй сүйтгэдэг бөгөөд хэрвээ ямар нэг юм эвдэрвэл үйлдвэрээр шинийг авахуулдаг. Тэд үйлдвэрт юм худалдаж авахдаа зөвхөн сайн, үнэтэй зүйл авдаг. Ямартай ч мөнгийг дураараа, ямар ч хязгааргүйгээр үрдэг. Хэрвээ Бурханд итгэгчид тахилд бас ийм сэтгэлгээгээр хандвал тэд аврагдаж чадах уу? Бурхан ийм бүлэг хүн дээр ажиллах уу? (Үгүй.) Хэрвээ хүмүүс Бурханы тахилд ийм хандлагаар хандвал ийм хүмүүст Бурхан ямар хандлагаар ханддагийг Надаар хэлүүлэлтгүйгээр чи мэдэх учиртай.

Хүний Бурханд хандах хандлага ямар вэ гэдгийн хамгийн шууд илрэл бол тахилд хандах хандлага нь юм. Тахилд хандах чиний хандлага ямар байна, Бурханд хандах хандлага чинь тийм л байна. Хэрвээ чи тахилд өөрийнхөө банкны дансны бичилтэд ханддаг шиг нягт нямбай, болгоомжтой, хянуур, чанд, хариуцлагатай, анхааралтай ханддаг бол Бурханд хандах хандлага чинь үүнээс нэг их зөрөхгүй. Хэрвээ тахилд хандах чиний хандлага нийтийн өмчид, зах дээрх ногоонд ханддагтай адил—хэрэгтэй зүйлээсээ хэдийг хаа хамаагүй авчихаад, дургүй ногоогоо харах ч үгүй, хаана ч овоолсон байсан тоохгүй, хэн ч аваад хэрэглэсэн хамаагүй, газар унаад хүн гишгэсэн ч хараагүй дүр эсгэж, энэ бүхэн чамд хамаагүй гэж боддог бол—чиний хувьд асуудал үүслээ гэсэн үг. Тахилд ингэж хандаж байгаа бол чи хариуцлагатай хүн мөн үү? Чам шиг хүн үүргээ сайн гүйцэтгэж чадах уу? Чиний хүн чанар ямархуу болох нь тодорхой байна. Товчхондоо, тахилыг удирдах ажилд удирдагч, ажилчдын гол үүрэг хариуцлага бол тахилыг сайтар хадгалахаас гадна дараагийн ажлыг хянан дагах явдал юм—хамгийн чухал нь данс тооцоог тогтмол шалгах, түүнчлэн төрөл бүрийн зарлагыг хянан дагах, судалж, шалгаж, хатуу хяналт тавих явдал юм. Тэд үрэлгэн байдал, үрэн таран хийх явдалд хүргэхээс өмнө үндэслэлгүй зарлагыг бүрмөсөн болиулах ёстой; хэрвээ үндэслэлгүй зарлага эдгээр зүйлд хэдийнээ хүргэсэн бол буруутанд хариуцлага тооцож, сануулга өгч, нөхөн төлүүлэх ёстой. Хэрвээ чи энэ ажлыг ч сайн хийж чадахгүй бол хурдан огцор—удирдагч, ажилчны албан тушаалыг бүү эзэл, учир нь чи энэ ажлыг хийж чадахгүй байна. Хэрвээ чи энэ ажлыг ч хариуцаж, сайн хийж чадахгүй бол ямар ажил хийж чадах юм бэ? Надад цэгцтэй хэл дээ: Тахилтай холбоотойгоор удирдагч, ажилчдын хийх ёстой нийт хэдэн ажил байна вэ? (Нэгдүгээрт, хадгалах. Хоёрдугаарт, данс тооцоог шалгах. Гуравдугаарт, төрөл бүрийн зарлагыг хянаж, судалж, шалгаж, хатуу хяналт тавих; үндэслэлгүй зарлагыг болиулах ёстой бөгөөд хэн үрэлгэн байдал, үрэн таран хийх явдал үүсгэснээс үл хамааран хариуцлага тооцож, нөхөн төлүүлэх ёстой.) Эдгээр алхмын дагуу ажиллахад амархан уу? (Тийм.) Ингэж ажиллах нь илүү цэгцтэй, ойлгомжтой байдаг. Хэрвээ чи ийм энгийн ажлыг ч хийж чадахгүй бол удирдагч, ажилчны хувьд—Бурханы гэрийн няравын хувьд юу хийж чадах юм бэ? Тахил үрэгдэж, үрэн таран болж байгаа тохиолдол газар сайгүй байхад удирдагч, ажилчны хувьд чи үүнийг мэдэхгүй, үүнд огт шаналахгүй байгаа бол зүрх сэтгэлд чинь Бурхан ер нь байна уу—Түүнд зориулсан орон зай ер нь байна уу? Энэ бол эргэлзээтэй зүйл юм. Чи Бурханыг хайрладаг зүрх сэтгэл чинь агуу, чамд Бурханаас эмээдэг сэтгэл үнэхээр байгаа гэж хэлдэг ч Түүний тахил ийм маягаар үрэгдэж, үрэн таран болоход чи яагаад ч юм үүнийг мэдэхгүй, огт шаналахгүй байна—энэ нь Бурханыг хайрлаж, Бурханаас эмээх сэтгэлийг чинь эргэлзээтэй болгохгүй гэж үү? (Тэгнэ.) Бурханыг хайрлаж, Бурханаас эмээх сэтгэл чинь байтугай итгэл чинь хүртэл эргэлзээтэй байна. Бурханыг хайрлаж, Бурханаас эмээдэг сэтгэл чинь тэсэж чадахгүй—энэ нь үндэслэлгүй! Тахилыг сайтар хадгалах нь удирдагч, ажилчдын биелүүлэх ёстой үүрэг хариуцлага бөгөөд мөн тэдний зайлсхийх аргагүй хариуцлага юм. Хэрвээ тахилыг сайтар хадгалахгүй бол энэ нь тэдний зүгээс хариуцлага алдсан явдал юм—тахилыг муу хадгалдаг бүх хүнийг хуурамч удирдагч, хуурамч ажилчид гэж хэлж болно.

IV. Тахил хаана байгаа болон хадгалж буй хүмүүсийн янз бүрийн нөхцөл байдлын талаар даруй олж мэдэх нь

Удирдагч, ажилчид тахилын зарлагын байдлыг шалгаж, үндэслэлгүй зарлагыг шийдвэрлэхээс гадна өөр нэг хамгийн чухал ажилтай: Тэд тахил хаана байгааг, түүнчлэн тахил хадгалагчдын янз бүрийн нөхцөл байдлыг даруй олж мэдэх ёстой. Үүний зорилго нь ёрын муу хүмүүс, явуургүй санаа тээдэг хүмүүс, шунахай зүрх сэтгэлтэй хүмүүс хяналт сул байгааг ашиглан тахилыг завшихаас сэргийлэх явдал юм. Зарим хүн Бурханы гэрт маш олон зүйл байгааг, заримыг нь хэн ч харахгүй, бүртгэхгүй байгааг хараад тэдгээр зүйлийг хэзээ өөрийн хувийн өмч болгож, өөртөө ашиглах талаар үргэлж боддог. Ийм хүмүүс хаа сайгүй байдаг. Зарим хүн гаднаа бусдаас ашиг хонжоо хардаггүй, материаллаг зүйл, мөнгөнд нэг их шунадаггүй мэт харагддаг ч энэ нь нөхцөл байдал, орчин нь бүрдээгүйгээс л тэр—хэрвээ тахилыг хадгалуулахаар үнэхээр тэдний гарт өгвөл тэд завших магадлалтай. Зарим хүн: “Гэхдээ тэр өмнө нь их сайн хүн байсан шүү дээ: Тэр шунахай байгаагүй, зан араншин нь дажгүй байсан—тэгвэл яагаад цөөхөн хэдэн тахилыг гарт нь өгөхөд л тэр илчлэгдэв ээ?” гэж асуудаг. Энэ нь чи тэр хүмүүстэй их цагийг өнгөрүүлээгүй, тэднийг гүн гүнзгий ойлгоогүй, уг чанар-мөн чанарыг нь нэвт хараагүйгээс болж байгаа юм. Хэрвээ чи тэднийг ийм төрлийн хүн гэдгийг эрт ухаарсан бол тахил ёрын муу хүмүүсийн мэдэлд орох золгүй явдлаас хэлтрэх байсан юм. Тиймээс тахилыг ёрын муу хүмүүсийн гарт орохоос сэргийлэхийн тулд удирдагч, ажилчид өөр нэг илүү чухал ажилтай: тахил хаана байгааг, тахил хадгалагчдын янз бүрийн нөхцөл байдлыг даруй олж мэдэж, мэдээлэлтэй байх. Хэн нэгний мэдэлд хэдэн зуу, эсвэл хэдэн мянган юань байлаа гэж бодъё, хэрвээ тэр хүнд жаахан ч гэсэн мөс чанар байвал завшихгүй—гэхдээ хэдэн арав, хэдэн зуун мянга байвал ихэнх хүнд найдах аргагүй, энэ нь аюултай байх бөгөөд зүрх сэтгэл нь өөрчлөгдөж магадгүй. Тэдний зүрх сэтгэл яаж өөрчлөгдөж магадгүй вэ? Хэдэн зуу, хэдэн мянга нь хүний зүрх сэтгэлийг ганхуулахгүй байж магадгүй ч хэдэн арав, хэдэн зуун мянга бол зүрх сэтгэлийг нь амархан ганхуулж болно. “Би хэдэн насаараа ч ийм их мөнгө олж чадахгүй, харин одоо энэ мөнгө миний гарт байна—хэрвээ энэ минийх байсан бол амьдрал минь хэчнээн сайхан байх бол!” Тэд үүнийг эргэцүүлэн боддог: “Ингэж бодоход надад гэмтэй санагдахгүй байна—тэгэхээр бурхан үнэхээр байна уу, үгүй юу? Бурхан хаана байна? Намайг ийм бодолтой байгааг хэн ч мэдэхгүй байгаа юм биш үү? Хэн ч мэдэхгүй, надад гэмтэй, муухай санагдахгүй байна—энэ нь бурхан байхгүй гэсэн үг үү? Тэгвэл би энэ мөнгийг өөртөө авчихвал ямар ч шийтгүүлж, цээрлүүлэгдэхгүй гэсэн үг үү? Ямар ч үр дагавар гарахгүй гэж үү?” Энэ нь хүний зүрх сэтгэл өөрчлөгдөх үйл явцдаа байгаа биш үү? Тэдний гарт байгаа тахил аюулд ороогүй гэж үү? (Орсон.) Үүнээс гадна тахил удирддаг зарим хүн нэлээд сайн, Бурханд итгэх итгэлийн суурьтай, үйлдэлдээ үнэнч байдаг бөгөөд хэдэн арав, хэдэн зуун мянган юань хадгалуулсан ч сайн хадгалж чаддаг, завшихгүй гэдэг нь баталгаатай байдаг. Гэхдээ гэр бүлд нь цөөн хэдэн шүтлэггүй хүн байдаг бөгөөд тэр хүмүүс мөнгө харахаараа яг л олзоо олж харсан чоно шиг нүд нь улайдаг. Хэдэн арав, хэдэн зуун мянгыг март—тэд харвал мянган юань ч халааслах байсан. Хэнийх байх нь хамаагүй; хэн халаасалж чадна, хэн түрүүлж шүүрч авна, тухайн мөнгө тэр хүнийх гэж тэд боддог. Хэрвээ тахил хадгалж байгаа хүний эргэн тойронд ийм ёрын муу чононууд байвал тахил хаана ч, хэзээ ч бусдын мэдэлд орох аюулд байгаа биш үү? Ийм нөхцөл байдал үүсэж болох уу? (Болно.) Удирдагч, ажилчид хайнга, хариуцлагын мэдрэмжгүй байж, тахил ийм аюултай нөхцөл байдалд байхад анзаарах ч үгүй, эсвэл очиж асууж сураглахгүй, шалгахгүй бол аюултай биш үү? Хаана ч, хэзээ ч ямар нэг зүйл буруугаар эргэж болно. Өөр нэг төрлийн нөхцөл байдал бий: Зарим хадгалагч гэртээ мөнгө, янз бүрийн эд зүйл хадгалахын зэрэгцээ ах эгч нар болон удирдагч, ажилчдыг хүлээн авч зочилдог. Энэ нь түр зууртаа харьцангуй аюулгүй байж болох ч урт хугацаанд тэнд тахил хадгалах нь зохистой юу? (Үгүй.) Хадгалж байгаа хүн нь тохиромжтой байлаа ч орчин, нөхцөл нь огт тохиромжгүй. Нэг бол зочилж байгаа хүмүүсийг явуулах, эсвэл тахилыг авч явах хэрэгтэй. Хэрвээ удирдагч, ажилчид энэ ажлыг ойлгохгүй, үүнтэй холбоотой хариуцлагаа биелүүлэхгүй бол хаана ч, хэзээ ч ямар нэг зүйл буруугаар эргэж магадгүй; тахил хаана ч, хэзээ ч алдагдаж, ёрын муу диаволуудын гарт орж магадгүй. Өөр нэг төрлийн нөхцөл байдал бий: Зарим чуулган хүмүүс байнга баривчлагддаг дайсагнасан орчинд байдаг бөгөөд үүнээс болоод тахил хадгалж байгаа айлуудын байршил илчлэгдэж, агуу улаан луу дайран орж, нэгжих магадлал өндөр байдаг—тахилыг ёрын муу диаволууд хэзээ ч тонож дээрэмдэж магадгүй. Ийм газар тахил хадгалахад тохиромжтой юу? (Үгүй.) Тэгвэл хэрвээ аль хэдийн тэнд тавьчихсан бол яах вэ? Даруй нүүлгэ. Зарим удирдагч, ажилчин хариуцлагаа биелүүлдэггүй, бодит ажил хийдэггүй. Тэд эдгээр зүйлийг урьдчилан таамаглаж, бодож чаддаггүй, энэ талаар огт мэддэггүй бөгөөд ямар нэг зүйл буруугаар эргэж, тахилыг ёрын муу диаволууд булааж авах үед л “Бид тэгэхэд л нүүлгэх байсан юм” гэж бодож, иймэрхүү байдлаар бага зэрэг харамсдаг. Гэхдээ ямар нэг зүйл буруугаар эргэхгүй бол дахиад арван жил өнгөрч болох бөгөөд тэд тахилыг нүүлгэхгүй хэвээр л байна. Тэд энэ асуудлаас болж ямар ноцтой үр дагавар гарч болохыг харж чаддаггүй бөгөөд чухал, яаралтай байдалд нь үндэслэн зүйлсийг эрэмбэлж чаддаггүй. Удирдагч, ажилчид ийм нөхцөл байдалтай тулгарах үедээ үүний тухай тодорхой ойлголттой байх ёстой: “Тахил хадгалж байгаа газруудын нэг нь тохиромжгүй байна. Орчин нь хэтэрхий аюултай, ойр хавьд нь нэлээд хэдэн ах эгч баривчлагдаж, мөрдөгдөж, эсвэл тандалтад орсон байна. Бид тахилыг тэндээс гаргах арга бодох хэрэгтэй. Харьцангуй аюулгүй газар аваачих нь байгаа газар нь үлдээгээд, булаалгахыг хүлээснээс дээр алхам болно.” Нөхцөл байдал дөнгөж үүсээд, тахил аюулд орсныг урьдчилан хармагцаа тэд агуу улаан луу, ёрын муу диаволын мэдэлд орж, залгиулахаас сэргийлэхийн тулд тэдгээрийг даруй нүүлгэх ёстой. Энэ бол тахилын аюулгүй байдлыг хангаж, ямар нэг алдаа эндэгдэл гарахаас зайлсхийх цорын ганц арга зам юм. Энэ бол удирдагч, ажилчдын хийх ёстой ажил. Аюулын өчүүхэн төдий шинж тэмдэг илэрмэгц, хэн нэгэн баривчлагдмагц, нөхцөл байдал үүсмэгц удирдагч, ажилчдын хамгийн түрүүнд бодох ёстой зүйл бол тахил аюулгүй байгаа эсэх, ёрын муу хүмүүсийн гарт орж болзошгүй эсэх, эсвэл тэдний мэдэлд очих эсэх, эсвэл ёрын муу диаволуудад булаалгах эсэх, мөн тахилд ямар нэг алдагдал гарсан эсэх байх ёстой. Тэд тахилыг хамгаалах арга хэмжээг даруй авах ёстой. Энэ бол удирдагч, ажилчдын үүрэг хариуцлага юм. Зарим удирдагч, ажилчин: “Эдгээр зүйлийг хийх нь биднээс эрсдэл үүрэхийг шаарддаг. Бид хийхгүй байж болох уу? Бидний эн тэргүүнд тавигдах зүйл хүмүүс мөн биз дээ, тэгэхээр тахилыг нэгдүгээрт тавих шаардлагагүй, хүмүүсийг нэгдүгээрт тавих ёстой гэсэн үг биш үү?” гэж хэлж магадгүй. Тэдний асуултын талаар та нар юу гэж бодож байна? Энэ хүмүүст хүн чанар байна уу? (Үгүй.) Тахилыг сайтар хадгалах, сайтар удирдах, сайтар хянах—эдгээр нь сайн няравын биелүүлэх ёстой хариуцлага юм. Илүү нухацтай хэлбэл, чи амиа золиослох хэрэгтэй болсон ч энэ нь үнэ цэнтэй бөгөөд чиний хийх ёстой зүйл юм. Энэ бол чиний хариуцлага. Хүмүүс: “Бурханы төлөө үхэх нь үнэ цэнтэй үхэл” гэж үргэлж хашхирдаг. Хүмүүс үнэхээр Бурханы төлөө үхэхэд бэлэн үү? Одоо чамаас Бурханы төлөө үхэхийг шаардаагүй; зүгээр л тахилыг найдвартай хадгалахын тулд бага зэрэг эрсдэл үүрэхийг чамаас шаардаж байна. Чи тэгэхэд бэлэн үү? Чи: “Би бэлэн байна!” гэж баяртайгаар хэлэх ёстой. Яагаад? Учир нь энэ бол Бурханы даалгавар, хүнд тавьдаг шаардлага, энэ бол чиний зайлсхийх аргагүй хариуцлага бөгөөд чи үүнээс бултаж, зайлсхийх гэж оролдох ёсгүй. Чи Бурханы төлөө үхнэ гэж хэлдэг мөртөө яагаад тахилыг хадгалахын тулд бага зэрэг төлөөс төлж, бага зэрэг эрсдэл үүрч чадахгүй байна вэ? Энэ чиний хийх ёстой зүйл биш гэж үү? Хэрвээ чи ямар ч бодит зүйл хийдэггүй мөртөө Бурханы төлөө үхэх тухай үргэлж хашхирдаг бол энэ үг хоосон биш үү? Удирдагч, ажилчид тахил хадгалах ажлын талаар цэвэр ойлголттой байх ёстой бөгөөд энэ хариуцлагыг үүрэх ёстой. Тэд үүнээс бултаж, зайлсхийх ёсгүй, хариуцлагаас зугтах ёсгүй. Чи удирдагч юм уу ажилчин учраас энэ ажил бол чиний биелүүлэх ёстой үүрэг хариуцлага юм. Энэ бол чухал ажил—чи бага зэрэг эрсдэл үүрэх байсан ч, амь насанд чинь аюул учрах байсан ч хийхэд бэлэн үү? Чи хийх ёстой юу? (Тийм.) Чи хийхэд бэлэн байх ёстой; энэ хариуцлагаас татгалзаж болохгүй. Энэ бол Бурханы хүнд тавьдаг шаардлага, Түүний хүнд өгдөг даалгавар юм. Бурхан чамд хамгийн наад захын шаардлага, даалгавраа хэлсэн—хэрвээ чи үүнийг ч биелүүлэхэд бэлэн биш бол юу хийж чадах юм бэ?

Удирдагч, ажилчид тахилыг хадгалах, зарцуулах ажлыг аль болох нягт нямбай, тодорхой хийх ёстой. Тэд үүнд хааш яаш хандах ёсгүй, тэр тусмаа бусдын хэрэг мэт үзэж, хариуцлагаас татгалзах ёсгүй. Удирдагч, ажилчид биечлэн нягтлан шалгаж, оролцож, эдгээр зүйлийн талаар асууж сураглах ёстой, тэр ч бүү хэл биечлэн шийдвэрлэх ёстой; ингэснээр ёрын муу хүмүүс болон хүн чанар муутай хүмүүс хяналт сул байгааг ашиглаж, сүйтгэхээс сэргийлнэ. Чи энэ ажлыг хэдий чинээ нягт нямбай хийнэ, ёрын муу хүмүүс, муу хүмүүст хяналт сул байгааг ашиглах боломж төдий чинээ бага байна; чи хэдий чинээ нарийвчлан асууж сураглаж, хэдий чинээ хатуу удирдана, үндэслэлгүй зарлага, үрэлгэн байдал, үрэн таран хийх явдал төдий чинээ цөөн гарна. Зарим хүн: “Ингэх нь Бурханы гэрийн мөнгийг хэмнэх гэсэн хэрэг үү? Бурханы гэр мөнгөөр дутагдаж байгаа юм уу? Хэрвээ дутагдаж байгаа бол би дахиад жаахан өргөе” гэж хэлдэг. Тийм учиртай юм уу? (Үгүй.) Энэ бол удирдагч, ажилчдын үүрэг хариуцлага, Бурханы хүнд тавьдаг шаардлага бөгөөд удирдагч, ажилчдын энэ ажлыг хийхдээ мөрдөх ёстой зарчим юм. Бурханд итгэгчийн хувьд, Бурханы гэрийн няравын үүргийг хүлээсэн хүний хувьд өргөлд хандах чиний хандлага хариуцлагатай, хатуу нягтлан шалгадаг байх ёстой; эс бөгөөс чи энэ ажлыг хийхэд тэнцэхгүй. Хэрвээ чи хариуцлагын мэдрэмжгүй, үнэнийг эрэлхийлдэггүй жирийн итгэгч байсан бол чамаас эдгээр зүйлийг хийхийг шаардахгүй байсан. Чи бол удирдагч юм уу ажилчин; хэрвээ чамд ийм хариуцлагын мэдрэмж байхгүй бол чи удирдагч, ажилчин байхад тэнцэхгүй бөгөөд ажиллалаа ч гэсэн хариуцлагагүй хуурамч удирдагч, хуурамч ажилчин тул эрт орой хэзээ нэгэн цагт таягдан хаягдах болно. Хариуцлагын мэдрэмж огт байхгүй хүмүүс бол Бурханы гэрийн ажлыг огт хамгаалдаггүй хүмүүс юм—тэд бүгд өчүүхэн төдий ч мөс чанар, эрүүл ухаангүй байдаг. Ийм хүмүүс яаж үүрэг гүйцэтгэж чадах юм бэ? Тэд бүгд ухаангүй хог шаар—тэд Бурханы гэрээс даруй явж, харьяалагддаг ертөнц рүүгээ буцах ёстой!

Хэрвээ бид тахилын талаарх нийтлэг мэдлэг, түүнчлэн тахилыг хадгалахтай холбоотой үнэн болон хүмүүсийн хэрэгжүүлэх ёстой зарчмын талаар ингэж нөхөрлөөгүй бол та нар эдгээр зүйлийн талаар тодорхой мэдэхгүй байх байсан биш үү? (Тэгэх байсан.) Хүмүүс нарийн зөв зарчмын талаар тодорхой мэдэхгүй байхдаа хариуцлагынхаа заримыг биелүүлж чадах уу? Тэд хариуцлагаа биелүүлж байсан уу? Ихэнх хүн: “Ямартай ч би Бурханы өргөлд шунадаггүй, би завшдаггүй, хувьдаа ашигладаггүй, сайн харж хандаад, хүмүүст дураараа үрэх боломж олгохгүй байхад л хангалттай” гэсэн хамгийн өнгөц онол, зарчмыг баримталж ирсэн биш үү? Энэ нь үнэний хэрэгжүүлэлт мөн үү? Энэ нь хариуцлагаа биелүүлж байгаа хэрэг мөн үү? (Үгүй.) Хэрвээ ихэнх хүний мэдлэг энэ стандартаас хэтрэхгүй байгаа бол энэ сэдэв үнэхээр нөхөрлөх үнэ цэнтэй юм. Энэ нөхөрлөлөөр дамжуулан та нар одоо тахилыг хэрхэн хадгалах, түүнийг хадгалахдаа ямар хандлага, мэдлэгтэй байх ёстой талаар арай илүү ухаарч, ойлгож авсан уу? (Тийм.) Тахилтай холбоотой үнэн болон тахилд хэрхэн хандах, удирдахтай холбоотой зарчмын талаарх нөхөрлөлөө ингээд дуусгая.

Тахилд хандах хуурамч удирдагчдын хандлага ба илрэл

I. Тахилыг нийтийн өмч гэж үзэх

Одоо бид удирдагч, ажилчдын үүрэг хариуцлагын арван нэгдүгээр зүйлтэй холбогдуулан хуурамч удирдагчдыг энгийн байдлаар илчилж, задлан шинжилж, тахилд хандах хандлага болон тахилын хадгалалт, менежментийн тал дээр хуурамч удирдагчдад ямар илрэл байдгийг харъя. Эхний илрэл бол хуурамч удирдагчид тахилын талаар яг таг мэдлэггүй байдаг. Тэд: “Тахилыг нэр төдий Бурханд өргөдөг ч үнэндээ чуулганд өгдөг. Бурхан хаана байгааг бид мэдэхгүй, тэгээд ч Тэр ийм их юмыг хэрэглэж чадахгүй. Эдгээр тахилыг Бурханд зөвхөн нэр төдий л өргөж байгаа; үнэндээ чуулганд, Бурханы гэрт өгч байгаа бөгөөд аль нэг хүнд тодорхой зааж өгөөгүй. Чуулган, Бурханы гэр гэдэг нь тэдгээр бүх хүний төлөөний үг бөгөөд үүний далд утга нь тахил бол бүгдийнх, бүгдийнх гэдэг нь нийтийн өмч гэсэн үг юм. Тиймээс тахил бол бүх ах эгчид хамаатай нийтийн өмч мөн” гэж үздэг. Энэ ойлголт зөв үү? Мэдээж буруу. Ийм ойлголттой хүмүүсийн хүн чанарт асуудал байхгүй гэж үү? Тэд тахилд шунадаг хүмүүс биш үү? Шунахай сэтгэлтэй, тахилыг өөрийн болгох хүсэлтэй хүмүүс тахилд хандахдаа ийм арга барил, үзэл бодол ашигладаг. Тэд тахилд санаархаж, хувьдаа эдэлж хэрэглэхийн тулд завшихыг хүсэж байгаа нь тодорхой байна. Эд нар ямар гээчийн амьтад вэ? Эд Иудастай ижил төрлийнх биш гэж үү? Тиймээс ийм төрлийн удирдагч, ажилчин Бурханы тахилыг чуулганы нийтийн өмч гэж үздэг. Тэд зүрх сэтгэлдээ ийм хандлага өвөрлөдөг—тахилыг нухацтай хадгалж, зүй зохистой, хариуцлагатай удирддаггүй, оронд нь тахилыг дураараа, ичгүүр сонжуургүй, ямар ч зарчимгүйгээр, туйлын хамаа намаагүй ашигладаг. Тэд хэн дуртайд нь хэрэглүүлдэг бөгөөд хэний “албан тушаал” том байна, хэний байр суурь өндөр байна, хэн ах эгч нарын дунд нэр хүндтэй байна, тэр нь эзэмших, ашиглах давуу эрхтэй байдаг. Энэ нь нийгэм дээрх компани, үйлдвэрт компанийн машин болон сайн, дээд зэрэглэлийн эд зүйлсийг менежер, үйлдвэрийн дарга, захирлууд хэрэглэдэгтэй яг адилхан. Бурханы тахил ч бас ийм байх ёстой, хэн удирдагч, ажилчин байна, тэр хүн Бурханы гэрийн дээд зэрэглэлийн зүйлсийг эдлэх, Бурханд өргөсөн тахилыг эдлэх давуу эрхтэй гэж тэд үздэг. Тиймээс удирдагч, ажилчин гэдгээрээ шалтаглан дээд зэрэглэлийн компьютер, гар утас авдаг бүх хүн, түүнчлэн тахилыг өөрсдөө авдаг тэр удирдагч, ажилчид тахилыг нийтийн өмч гэж, мөн тахилыг дураараа ашиглаж, үрэн таран хийх ёстой гэж үздэг. Зарим ах эгч алт мөнгөн үнэт эдлэл, цүнх, хувцас, гутал өргөхдөө Бурханд өргөж байгаагаа тодорхой хэлээгүй үед зарим хуурамч удирдагч: “Бурханд өргөж байгаа гэж тодорхой хэлээгүй юм чинь чуулганы хэрэгцээнд очих ёстой. Чуулганд өгсөн бүхэн нийтийн өмч бөгөөд удирдагч, ажилчид нийтийн өмчийг эдлэх давуу эрхтэй байх ёстой” гэж үздэг. Тэгээд тэд эдгээр зүйлийг зүй ёсны хэрэг мэтээр өөрсдөө авдаг. Тэдний шилж сонгоод үлдсэн зүйлсийг нь хэн дуртай нь хэрэглэж, хэн дуртай нь авч болдог—бүгд хувааж авдаг. Ийм удирдагч, ажилчид үүнийгээ хишиг хүртэх гэдэг; тэднийг дагаснаар хүмүүс сайхан идэж ууж, үнэхээр жаргаж чаддаг. Бүгд баяртай байж: “Бурханд талархъя—Түүнд итгээгүй бол бид ийм зүйл эдэлж чадах байсан уу? Энэ бол тахил, бид эдлэх зохисгүй шүү дээ!” гэцгээдэг. Тэд зохисгүй гэж хэлдэг ч тухайн зүйлсээс зуураад тавьдаггүй. Ийм удирдагч, ажилчид тахилыг өөрийн болгож, дундаа хувааж, хэний ч зөвшөөрлийг авалгүйгээр хувьдаа ашиглаад зогсохгүй, ингэх зуураа тахилын удирдлага, зарцуулалт, ашиглалтыг бүгд адилхан огт тоодоггүй, мөн үүнийг удирдаж, бүртгэл хөтлөх тохиромжтой хүмүүсийг сонгодоггүй, данс тооцоог бүр ч шалгадаггүй, зарцуулалтын байдлыг нарийн хянадаггүй. Хуурамч удирдагчид тахилын удирдлагад хайхрамжгүй хандсанаас болж эмх замбараагүй байдал үүсэж, зарим тахил алдагдаж, үрэгддэг. Хуурамч удирдагчдын ажлын хамгийн тод илрэл бол хүн бүр дур дураараа авирладаг явдал юм. Аль ч багийн зааварлагчийн хэлсэн үг юу гэнэ, түүгээр болдог бөгөөд аль нэг баг ямар нэг зүйл худалдаж авах хэрэгтэй болоход батлуулах хүсэлт гаргах шаардлагагүйгээр өөрсдөө шийдэж болдог. Ямар нэг юм ажилд хэрэгтэй л бол хэдэн төгрөгийн үнэтэй байх, ашиглаж чадах эсэх, шаардлагатай эсэхэд санаа зоволгүйгээр худалдаж авч болдог—эцсийн эцэст тэд хэн нэг хүний мөнгийг биш, тахилыг үрж байгаа шүү дээ. Хуурамч удирдагчид үүнийг хянадаггүй, шалгадаггүй, зарчмын талаар бүр ч нөхөрлөдөггүй. Юм худалдаж авсны дараа үүнийг хадгалах хүн байгаа эсэх, ямар нэг зүйл буруугаар эргэх эсэх, зарцуулсан мөнгөндөө үнэ цэн нь хүрэх эсэхийг хуурамч удирдагчид бүгд адилхан огт тоодоггүй. Яагаад тоодоггүй вэ? Яагаад гэвэл тэр мөнгө тэднийх биш—хэн ч үрсэн яах вэ, яадаг ч бай ямар тэдний мөнгө үрэгдэж байгаа биш гэж тэд боддог. Тахилын удирдлагын тал дээр бүх зүйл замбараагүй байдаг. Хэр замбараагүй гээч? Социалист улс орнуудын төрийн өмчит томоохон үйлдвэрүүдэд хүн бүр хэр их ажилласнаасаа үл хамааран адилхан хувь хүртдэгтэй яг ижилхэн. Хүн бүр гэртээ юм авч харьж, үйлдвэрийн хоолыг идэж, үйлдвэрийн мөнгийг хүртэж, үйлдвэрийн эд зүйлийг шамшигдуулдаг. Туйлын эмх замбараагүй. Хуурамч удирдагчид ямар нэг төхөөрөмж, хэрэгсэл худалдаж авах зардалд ямар ч журам тогтоодоггүй. Бурханы гэр журам гаргадаг ч тэд зарлагыг нарийн хянаж, шалгаж, хянан дагаж, нягталдаггүй. Тэд энэ ажлын алийг нь ч хийдэггүй. Хуурамч удирдагчдын ажил туйлын эмх замбараагүй, юунд ч дэг журам гэж байхгүй, хаа сайгүй алдаа дутагдал байдаг. Алхам тутамд ёрын муу хүмүүс болон буруу санаа өвөрлөсөн хүмүүст хайхрамжгүй байдлыг ашиглаж, завшаан хайх боломж олгодог. Бурханы тахилыг тэр хүмүүс дураараа үрэн таран хийж, сүйтгэдэг ч ямар ч шийтгэл, цээрлэл хүртдэггүй—тэдэнд сануулга ч өгдөггүй. Энэ ямар төрлийн удирдагч, ажилчин бэ? Энэ чинь тэжээсэн бяруу тэрэг эвдэнэ гэгч биш үү? Тэд Бурханы гэрийн нярав мөн үү? Тэд бол Бурханы гэрийн хулгайч, урвагчид юм!

Тахилын хадгалалтад хариуцлагагүй ханддаг эдгээр удирдагч, ажилчныг юу гэж үзэх ёстой вэ? Тэд ёс жудаг дорой, мөс чанар, эрүүл ухаангүй биш үү? Эдгээр хуурамч удирдагч ах эгч нарын Бурханд болон чуулганд өргөсөн зүйлсийг Бурханы гэрийн өмч гэж үздэг бөгөөд ах эгч нар хамтран удирдах ёстой гэж хэлдэг. Тиймээс асуудал илчлэгдэж, Дээрх хариуцлага тооцох үед тэд өөрсдийгөө өмгөөлөхийн тулд чадах бүхнээ хийдэг бөгөөд удирдагч болж, байр суурьтай болсныхоо дараа Бурханы тахилыг хулгайлж, өөрийн болгосон нь чанарын хувьд хэчнээн ноцтой болохыг хүлээн зөвшөөрдөггүй. Эдгээр хүн ёс жудаг дорой хүмүүс биш гэж үү? Тэд зүгээр л ичгүүр сонжуургүй юм! Ах эгч нар яагаад мөнгө, эд зүйл өргөдөг, хэнд өргөдгийг тэд мэддэггүй. Хэрвээ Бурхан байхгүй байсан бол хэн дуртай зүйлээ хөнгөн хуумгай өргөх байсан юм бэ? Ийм энгийн логикийг эдгээр “удирдагч” гэгч мэддэггүй, ойлгодоггүй. Эдгээр хуурамч удирдагчид “Бурханы гэрийн тахил” гэдэг амны уншлагатай байдаг. Энэ хэллэгийг засах хэрэгтэй биш үү? Зөв хэллэг нь юу байх ёстой вэ? “Тахил” эсвэл “Бурханы тахил”. Хэрвээ тодотгол нэмэх бол “Бурхан”-ыг нэмэх ёстой—тахил зөвхөн Бурханд харьяалагддаг. Хэрвээ тодотгол нэмэхгүй бол зүгээр л “тахил”—тахилын эзэн нь Бүтээгч, Бурхан болохоос биш, хүн биш гэдгийг хүмүүс мэдэх ёстой. Хүн тахилыг эзэмших зохисгүй, тахилч нар ч гэсэн тахил өөрсдийнх нь гэж хэлж болохгүй—тэд Бурханы зөвшөөрлөөр тахилыг эдэлж болох ч тахил тэдэнд харьяалагддаггүй. “Тахил”-ын тодотгол хэзээ ч ямар нэг хүн байж таарахгүй—энэ нь зөвхөн Бурхан байж болох бөгөөд өөр хэн ч биш. Тэгэхээр хуурамч удирдагчдын байнга хэлдэг “Бурханы гэрийн тахил” гэх хэллэг алдаатай бөгөөд засах ёстой нь маш тодорхой байна. “Бурханы гэрийн тахил” эсвэл “чуулганы тахил” гэсэн ямар ч хэллэг байх ёсгүй. Зарим хүн бүр “бидний тахил”, “манай Бурханы гэрийн тахил” гэж хэлдэг. Эдгээр хэллэг бүгд буруу. Тахилыг бүтээгдсэн хүн төрөлхтөн, Бурханыг дагадаг хүмүүс Бурханд өргөдөг. Гагцхүү Бурхан л эзэмшигч, хэрэглэгч, эдлэгч байх онцгой эрхтэй. Тахил бол нийтийн өмч биш; хүнд харьяалагддаггүй, чуулган болон Бурханы гэрт бүр ч харьяалагддаггүй, харин Бурханд харьяалагддаг. Бурхан үүнийг ашиглахыг чуулган болон Бурханы гэрт зөвшөөрдөг—энэ бол Түүний даалгавар юм. Тиймээс “Бурханы гэрийн тахил”, “чуулганы тахил”, “бидний тахил” гэх мэт бүх хэллэг оновчгүй бөгөөд үүнээс гадна эдгээр нь далд санаа өвөрлөсөн хүмүүсийн хэллэг юм; эдгээр нь хүмүүсийг төөрөгдүүлж, дөжрүүлэх, бүр цаашлаад буруу чиглүүлэх зорилготой байдаг. Энэ хүмүүс тахилыг чуулганд, эсвэл Бурханы гэрт, эсвэл бүх ах эгчид харьяалагдах нийтийн өмч гэж ангилдаг. Энэ бүхэн асуудалтай, алдаатай бөгөөд засах ёстой. Энэ бол нэг төрлийн хуурамч удирдагчийн илрэл юм. Ийм хүмүүс тахилыг нийтийн өмч гэж үзэж, хүссэнээрээ ашигладаг; эсвэл өөрсдийгөө удирдагчийн хувиар эдгээр зүйлийг хуваарилах эрхтэй гэж үзэж, өөрсдийн дуртай хүмүүст, эсвэл хүн бүрд тэнцүү хуваарилдаг. Тэд ямар нөхцөл байдал үүсгэхийг оролдож байна вэ? Хүн бүр тэгш эрхтэй, хүн бүр Бурханы нигүүлслийг эдэлж болдог, хүн бүр хуваалцдаг нөхцөл байдал. Тэд Бурханы гэрийн нөөцийг ашиглан өгөөмөр байх замаар хүмүүсийн сэтгэлийг татахыг хүсдэг. Энэ жигшүүртэй биш гэж үү? Энэ бол өөдгүй, ичгүүр сонжуургүй зан авир! Ийм хүмүүсийг хэрхэн тодорхойлдог вэ? Ийм хуурамч удирдагчид тахилд шунадаг бөгөөд хүмүүсээр хянуулж, ил болгуулж, ялган таниулахгүйн тулд өөрсдийн хэрэглээгүй үлдэгдэл эд зүйлсийг ах эгч нарт хуваарилж, тэдний сэтгэлийг татаж, хүн бүр тэгш эрхтэй байх нөхцөл байдалд хүрч, өөрсөдтэй нь холбогдсон хүн бүрд ашиг хүртэх боломж олгодог, ингэснээр хэн ч тэднийг ил болгохгүй. Хэрвээ та нар ямар нэг ашиг хүртэх боломж та нарт олгодог, хамтдаа зарим нэг “нийтийн өмч” эдэлж болох ийм төрлийн удирдагчтай таарвал—хэрвээ та нарт ийм эрх байгаад, ийм давуу талыг ашигласан бол та нар үүндээ баяртай байх байсан уу? Үүнээс татгалзаж чадах байсан уу? (Чадна.) Хэрвээ та нар шунахай, Бурханаас эмээх зүрх сэтгэлгүй, Бурханаас айдаггүй бол чадахгүй. Жаахан ч гэсэн ёс жудагтай, жаахан ч гэсэн эрүүл ухаантай, жаахан ч гэсэн Бурханаас эмээх зүрх сэтгэлтэй хэн боловч үүнээс татгалзаж, бас тэр удирдагчийг буруушааж, засаж, зогсоохын тулд босож, ингэж хэлнэ: “Удирдагчийн хувьд чиний хийх ёстой хамгийн эхний зүйл бол тахилыг шамшигдуулах биш, өөрийн дураар хүн бүрд хуваарилахаар дур мэдэн шийдэх бүр ч биш, харин тахилыг сайн удирдах явдал юм. Чамд тийм эрх байхгүй; тэр бол Бурханаас чамд өгсөн даалгавар биш. Тахил бол Бурханы хэрэглэх зүйл бөгөөд чуулган үүнийг ашиглахад зарчим гэж бий—хэнд ч эцсийн шийдвэр гаргах эрх байхгүй. Чи удирдагч байж болох ч чамд тийм онцгой эрх байхгүй. Бурхан үүнийг чамд олгоогүй. Чамд Бурханы зүйлийг ашиглах эрх байхгүй—Бурхан чамд тэр ажлыг даалгаагүй. Тиймээс ах эгч нарын Бурханд өргөсөн алт мөнгөн үнэт эдлэлийг хурдан тайлж, Түүнд өргөсөн хувцсыг хурдан тайл. Идэх ёсгүй зүйлээ идсэнийхээ нөхөн төлбөрийг хурдан төл. Хэрвээ чи хүн хэвээрээ, бага зэрэг ичих нүүртэй байгаа бол үүнийг даруй хий. Түүнчлэн, тал засахын тулд тэдгээр тахилыг хэнд илгээсэн, эсвэл хэнд өөрийн болгож, эдлэхийг зөвшөөрснөөс үл хамааран тэдгээр тахилыг даруй буцааж ав. Хэрвээ тэгэхгүй бол бид бүх ах эгчид мэдэгдэж, чамайг Иудасын нэгэн адилаар зохицуулах болно!” Та нар ингэж зүрхлэх үү? (Тийм.) Тахилын тухайд хүн бүр ийм хариуцлагатай байх ёстой бөгөөд ийм мөс чанар, ийм хандлагаар хандах ёстой. Мэдээж бусад хүн тахилд хэрхэн хандаж байгаа, сайн хадгалж байгаа эсэх, зарчмын дагуу удирдаж байгаа эсэхийг хянах үүрэгтэй. Энэ чамд хамаагүй гэж бүү бод, тэгээд “Ямартай ч би удирдагч, ажилчин биш, энэ миний хариуцлага биш. Би олж мэдсэн ч гэсэн үүнд санаа зовох юм уу энэ талаар дуугарах албагүй—энэ бол удирдагч, ажилчдын хэрэг. Мөнгийг дураараа үрж, тахилыг шамшигдуулдаг хэн боловч Иудас, цаг нь ирэхэд Бурхан түүнийг шийтгэнэ. Хэн үр дагавар учруулна, тэр хариуцна. Би үүнд сэтгэлээ чилээх хэрэггүй. Би илүү дутуу юм ярилаа гээд ямар сайн юм болох юм бэ?” гэж хэлж хариуцлагагүй байж болохгүй. Ийм хүнийг та нар юу гэж бодож байна? (Тэдэнд мөс чанар байхгүй.) Хэрвээ удирдагч, ажилчдын шалгадаггүй зарим газарт хүмүүс тахилыг үрэн таран хийж, өөрийн болгож байгааг олж мэдвэл чи холбогдох хүмүүст биечлэн сануулга өгч, мөн удирдагч, ажилчдад цаг алдалгүй мэдэгдэх ёстой. Чи: “Манай багийн ахлагч, удирдагч тахилыг байнга өөрсдөдөө авдаг. Тэд бас тахилыг дураараа үрдэг, бусадтай зөвлөлддөггүй, зүгээр л өөрсдөө шийдээд ийм, тийм юм худалдаж авдаг. Тэдний зарлагын ихэнх нь зарчимд нийцдэггүй. Бурханы гэр үүнийг шийдвэрлэж чадах уу?” гэж хэлэх ёстой. Олж мэдсэн асуудлаа мэдэгдэж, мэдээлэх нь Бурханы сонгосон хүмүүсийн хариуцлага юм. Бидний өмнөх нөхөрлөл нэг төрлийн хуурамч удирдагчийн илрэлийн тухай буюу тахилыг нийтийн өмч гэж үздэг тэдний хандлагын тухай байлаа.

II. Тахилын зарлагыг тоохгүй, асуухгүй байх

Тахилыг хадгалах тал дээр хуурамч удирдагчдад байдаг өөр нэг илрэл бол тэд тахилыг хэрхэн удирдахаа мэддэггүй явдал юм. Тэд зөвхөн тахилд хүрч болохгүй, дур мэдэн ашиглаж эсвэл завшиж болохгүй, тэдгээр нь ариун нандин, ариунаараа ялгарсан, мөн хүн тэдгээрийн талаар зохисгүй бодол тээж болохгүй гэдгийг л мэддэг. Гэхдээ тахилыг яг яаж сайн удирдах, тэдгээрийг хадгалахдаа хэрхэн сайн нярав байх тухайд тэдэнд ямар ч арга зам, зарчим, энэ ажилд зориулсан тодорхой төлөвлөгөө, алхам байдаггүй. Тиймээс тахилыг бүртгэх, тооллого хийх, хадгалах, түүнчлэн орлого зарлагын данс тооцоог тулгах, зарлагыг хянах зэрэг асуудалд эдгээр хуурамч удирдагч нэлээд идэвхгүй байдаг. Хэн нэгэн ямар нэг зүйл батлуулахаар өгөхөд тэд гарын үсэг зурдаг. Хэн нэгэн нөхөн төлбөр авах хүсэлт гаргавал тэд тэрийг нь өгдөг. Хэн нэгэн ямар нэг зорилгоор мөнгө хүсэхэд тэд зүгээр л өгчихдөг. Тэд янз бүрийн машин, тоног төхөөрөмж хаана хадгалагдаж байгааг мэддэггүй. Тэд бас хадгалагч нь тохирох хүн эсэхийг, эсвэл тохирох хүн мөн эсэхийг яаж мэдэхийг ч мэддэггүй; тэд хүмүүсийн зүрх сэтгэлийг нэвт харж чаддаггүй, хүмүүсийн мөн чанарыг нэвт харж чаддаггүй. Тиймээс энэ хүмүүсийн удирдлагын хүрээнд гарч буй бүх тахилын бүртгэл байдаг ч тэр данс тооцоон дахь зарлагын дэлгэрэнгүйг харахад олон зарлага нь үндэслэлгүй, шаардлагагүй байдаг—тэдгээрийн олонх нь илүүдэл, үрэлгэн байдаг. Тахил эдгээр удирдагч, ажилчны гарын үсгээр дамжин үрэгддэг. Гаднаасаа тэд тодорхой ажил хийж байгаа мэт харагддаг ч үнэн хэрэгтээ хийж байгаа зүйлд нь ямар ч зарчим байдаггүй. Тэд хяналт шалгалт хийдэггүй—зүгээр л оромдож, дүрэм журмыг мөрддөг, өөр юу ч биш. Энэ нь тахилыг удирдах стандартад огт нийцдэггүй, зарчимд нь бүр ч нийцдэггүй. Тиймээс хуурамч удирдагчдыг ажиллаж байх хугацаанд хэтэрхий олон үндэслэлгүй зарлага гардаг. Хэрвээ хяналт тавьж, удирдаж байгаа хүн тэнд байгаа юм бол эдгээр үндэслэлгүй зарлага яаж гардаг юм бэ? Яагаад гэвэл эдгээр удирдагч, ажилчин ажилдаа хариуцлага хүлээдэггүй. Тэд оромдож, аливаа зүйлд хааш яаш ханддаг бөгөөд зарчмын дагуу үйлддэггүй. Тэд хэнийг ч гомдоодоггүй, бялдууч шиг авирлаж, зохих хяналт шалгалтыг хийдэггүй. Тахилыг удирдаж байгаа хүмүүсийн дунд жинхэнэ хариуцлагатай, жинхэнэ хяналт шалгалт хийж чадах нэг ч хүн бүр байхгүй байж ч магадгүй. Хуурамч удирдагчид тахилыг хадгалж байгаа хүмүүс тохирох эсэх, эсвэл тэр хүмүүсийн чуулганд ямар нэг аюултай нөхцөл байдал байгаа эсэхийг огт тоодоггүй. Тэдний хувьд өөрсдөө аюулгүй л байвал бүх зүйл зүгээр байдаг. Аюул тулгарах үед тэдний хамгийн түрүүнд боддог зүйл бол хаашаа зугтаж болох, өөрсдийнх нь мөнгө хураагдах эсэх байдаг бол тахил хаана байгаа, эсвэл аюулд орсон эсэхийг шалгадаггүй, асуудаг ч үгүй. Хэрэг явдлаас хойш хэдэн сар, бүр хагас жилийн дараа тэд мөс чанартаа хөтлөгдөн асууж магадгүй бөгөөд зарим тахил агуу улаан лууны мэдэлд орсон, заримыг нь ёрын муу хүмүүс үрэн таран хийсэн, зарим нь хаана байгаа нь мэдэгдэхгүй байгааг олж мэдэх үедээ хэсэг зуур шаналж—жаахан залбирч, алдаагаа хүлээн зөвшөөрөөд л дуусдаг. Ийм хүн ямар төрлийн амьтан бэ? Ингэж ажиллахад асуудал байна биз дээ? Тахилд ийм хандлага өвөрлөдөг хүнд Бурхан хэрхэн хандах вэ? Тэр тэднийг жинхэнэ итгэгч гэж үзэх үү? (Үгүй.) Тэгвэл Тэр тэднийг юу гэж үзэх вэ? (Шүтлэггүй хүн гэж үзнэ.) Бурхан хэн нэгнийг шүтлэггүй хүн гэж үзэх үед тэр хүнд ямар нэг мэдрэмж төрдөг үү? Тэд сүнсэндээ хөшүүн, мулгуу болдог бөгөөд үйлдэх үедээ Бурханы гэгээрэл, удирдамж, эсвэл ямар ч гэрэлгүй байдаг. Ямар нэг зүйл тохиолдоход Бурхан тэднийг хамгаалдаггүй бөгөөд тэд ихэвчлэн сөрөг, сул дорой байж, харанхуйд амьдардаг. Тэд номлол байнга сонсож, ажилдаа зовж зүдэрч, төлөөс төлж чаддаг ч зүгээр л ямар ч ахиц дэвшил гаргадаггүй бөгөөд өрөвдөлтэй харагддаг. Энэ бол тэдний “үр дүн” юм. Үүнийг тэвчихэд шийтгэлээс ч илүү хэцүү биш үү? Надад хэл дээ, хэрвээ энэ нь хэн нэгний Бурханд итгэх итгэлийн үр дүн юм бол энэ нь баяр хөөр, тэмдэглэлт үйл явдал уу, эсвэл гашуудал, харуусал уу? Миний бодлоор энэ сайны ёр биш.

Хуурамч удирдагчид тахилыг удирдах ажлыг хэзээ ч нухацтай авч үздэггүй. Хэдийгээр тэд “Хүмүүс Бурханы тахилд хүрч болохгүй; Бурханы тахилыг хэн ч шамшигдуулж болохгүй, муу хүмүүсийн гарт орох ёсгүй” гэж хэлж, эдгээр уриа лоозонг тун сайн хашхирдаг бөгөөд үг нь маш ёс суртахуунтай, зөв зохистой сонсогддог ч тэд хүн шиг үйлдэггүй. Тэд тахилыг шамшигдуулдаггүй, тахилын талаар зохисгүй бодол тээдэггүй, эсвэл өөрийн болгох ямар ч санаа агуулдаггүй, зарим нь бүр Бурханы гэрийн мөнгийг хэзээ ч ашигладаггүй, эсвэл өөрт нь гарч байж магадгүй ямар ч зардалд Бурханы тахилд хүрдэггүй, харин өөрсдийн мөнгийг үрдэг ч удирдагч, ажилчны хувиар тэд тахилын менежментийн тухайд ямар ч бодит ажил хийдэггүй. Тэд тахилын зарлагын байдлыг асуух, эсвэл тахилын зарлагыг хянах гэх мэт энгийн зүйлийг ч хийдэггүй. Эд бол мэдээж хуурамч удирдагчид юм. Тахилд хандах тэдний хандлага ийм байдаг: “Би үүнийг үрдэггүй, шамшигдуулдаггүй, бас бусад хүн яаж үрж байгаа, эсвэл бусад хүн шамшигдуулж байгаа эсэхэд санаа тавьдаггүй.” Эдгээр хуурамч удирдагчид Би ингэж хэлье: Чиний энэ хайхрамжгүй хандлага маш их асуудалтай. Тахилыг үрэхгүй, шамшигдуулахгүй байх нь хүний хийх ёстой зүйл мөн боловч удирдагч юм уу ажилчны хувиар чиний бүр ч их хийх ёстой зүйл бол тахилыг сайн удирдах явдал атал чи үүнийг хийж чадаагүй. Үүнийг хариуцлагаа умартсан явдал гэдэг юм. Энэ бол хуурамч удирдагчийн илрэл юм. Чи нэг ч зоос үрээгүй, нэг ч тахил шамшигдуулаагүй байж болох ч жинхэнэ ажил хийдэггүй учраас, мөн тахилтай холбоотой менежментийн ямар ч тодорхой ажил хийдэггүй учраас чамайг хуурамч удирдагч гэж тодорхойлох бөгөөд ингэх нь зөв бөгөөд үндэслэлтэй юм. Зарим удирдагч ямар ч тахилыг хэзээ ч авдаггүй, ашигладаггүй—бусад бүх удирдагч, ажилчин ашиглаж байхад ч тэд ашигладаггүй бөгөөд Бурханы гэр тэдэнд ямар нэг зүйл өгөхөөр зохицуулах үед тэд татгалздаг. Тэд маш цэвэр ариун, шуналгүй мэт санагддаг ч тахилыг удирдуулахаар зохицуулах үед ямар ч тодорхой ажил хийдэггүй. Хэн тахилыг үрж байгаагаас үл хамааран тэд гарын үсэг зурж зөвшөөрдөг—тэд ямар ч асуулт тавьдаггүй, энэ талаар ганц ч үг нэмж хэлдэггүй. Энэ хүмүүс тахилаас нэг ч зоос шамшигдуулдаггүй ч тэдний удирдлагын хүрээнд тахил ёрын муу хүмүүсийн мэдэлд ордог бөгөөд тэдний хариуцлагагүй байдал, хариуцлагаа умартсан явдлаас болж тахилыг хэн дуртай нь үрэн таран хийж, сүйтгэж болзошгүй байдаг. Энэ үрэлгэн байдал, сүйтгэл нь тэдний буруу менежменттэй холбоотой биш үү? Энэ нь тэд хариуцлагаа умартсанаас нь болоогүй гэж үү? (Тэгсэн.) Тэд энэ хүмүүсийн муу үйлд хувь нэмэр оруулаагүй гэж үү? Тэд үүнд хариуцлага хүлээхгүй гэж үү? Энэ бол үүрэх ёстой асар их хариуцлага бөгөөд тэд үүнээс бултаж чадахгүй! Тэд зүгээр л: “Ямартай ч би Бурханы тахилыг шамшигдуулахгүй байгаа, надад тийм хүсэл, төлөвлөгөө ч байхгүй. Хэн Бурханы тахилыг үрдэг ч бай, би лав үрдэггүй; хэн авч ашигладаг ч бай, би лав ашигладаггүй; хэн тэдгээрийг эдэлдэг ч бай, би лав эдэлдэггүй. Энэ бол тахилд хандах миний хандлага—чи хүссэнээ хийж болно!” гэж өөрийнхөөрөө зүтгэдэг. Ийм хүмүүс байдаг уу? (Байдаг.) Антихристүүд тахилыг дээд зэрэглэлийн хувцас, тансаг хэрэглээ, тэр ч бүү хэл машинд үрдэг. Надад хэл дээ, ийм төрлийн хуурамч удирдагч энэ асуудлыг ухаарч чадах уу? Тэд өөрсдөө тахилыг шамшигдуулдаггүй, ийм хандлагатай байдаг юм чинь шамшигдуулах нь муу гэж боддог биз дээ? (Тийм.) Тэгвэл антихристүүд ийм их мууг үйлдэж байхад тэд яагаад үүнийг үл тоомсорлож, зогсоодоггүй юм бэ? Яагаад үүнийг нухацтай авч үздэггүй юм бэ? (Тэд бусдыг гомдоохыг хүсдэггүй.) Энэ муу үйл биш гэж үү? (Мөн.) Энэ бол нярвын биелүүлэх ёстой хариуцлагыг биелүүлэхгүй байгаа хэрэг юм. Хэрвээ чиний удирдлагын хугацаанд тахил ёрын муу хүмүүсийн мэдэлд орж, үрэн таран хийгдэж, сүйтгэгдэж, үндэслэлгүй байдлаар үрэгдэж, ийм маягаар алга болж байхад чи ямар ч ажил хийхгүй, ганц ч үг хэлэхгүй бол энэ нь хариуцлагаа умартсан хэрэг биш үү? Энэ нь хуурамч удирдагчийн илрэл биш үү? Хэрвээ чи хэлэх ёстой зүйлээ хэлэхгүй, хийх ёстой ажлаа хийхгүй, биелүүлэх ёстой хариуцлагаа биелүүлэхгүй, сургаал бүрийг ойлгодог хэр нь бодит ажил хийхгүй бол чи гарцаагүй хуурамч удирдагч мөн. Чи: “Ямартай ч би тахилыг шамшигдуулахгүй байна; бусад хүн тэгж байгаа бол тэр тэдний хэрэг” гэж үздэг. Тэгвэл чи хуурамч удирдагч биш гэж үү? Тахилыг шамшигдуулахгүй байх нь чиний хувийн хэрэг, гэхдээ чи тахилыг сайн хадгалсан уу? Тахилтай холбоотой хариуцлагаа биелүүлсэн үү? Хэрвээ биелүүлээгүй бол чи хуурамч удирдагч мөн. “Ямартай ч би тахилыг шамшигдуулдаггүй, тиймээс би хуурамч удирдагч биш!” гэж хэлж өөртөө шалтаг бүү тооч. Тахилыг шамшигдуулахгүй байх нь удирдагч юм уу ажилчин шаардлага хангаж байгаа эсэхийг хэмжих шалгуур болдоггүй; шаардлага хангаж байгаа эсэхийн жинхэнэ шалгуур нь Бурханы даалгасан зүйлд хариуцлагаа биелүүлж, хүний хийх ёстой зүйлийг гүйцэтгэж, хүний биелүүлэх ёстой үүргийг биелүүлж байгаа эсэх юм—энэ бол хамгийн чухал зүйл. Тэгвэл тахилын менежментийн тухайд чиний үүрэг, хариуцлага юу вэ? Чи үүнийг бүгдийг нь гүйцэтгэсэн үү? Чи гүйцэтгээгүй нь маш тодорхой байна. Чи зүгээр л оромдож байна; чи хүмүүсийг гомдоохоос айдаг ч Бурханыг гомдоохоос айхгүй байна. Хүмүүсийг гомдоохоос айж, тэдний нүдэн дэх сайн дүр төрхөө сэвтээхээс айсандаа чи тахилыг үл тоомсорлодог—хэрвээ чамд ийм илрэл байгаа бол чи гарцаагүй хуурамч удирдагч мөн. Энэ нь чамд шошго нааж байгаа хэрэг биш. Баримт нь бүгдийн нүдэн дээр ил байна: Чи үүрэг, хариуцлагаа ч биелүүлж чадахгүй байна—чи үнэхээр аминч байна! Чи өөрийн зүйлс, хувийн өмчөө маш сайн, хичээнгүйлэн, нямбай удирддаг. Чи тэр зүйлсийг нар, салхинд гандаадаггүй; хэнд ч авч явахыг зөвшөөрдөггүй, хэнд ч өөрийгөө ашиглуулахыг зөвшөөрдөггүй. Гэвч тахилын тухайд чамд хариуцлагын мэдрэмж огт байдаггүй—чи өөрийн юмыг удирдахдаа гаргадаг хариуцлагынхаа аравны нэгийг ч гаргадаггүй. Чамайг яаж сайн нярав гэж үзэх юм бэ? Чамайг яаж удирдагч юм уу ажилчин гэж үзэх юм бэ? Чи бол илэрхий хуурамч удирдагч мөн. Энэ бол нэг төрлийн хуурамч удирдагчийн илрэл юм.

III. Зохистой зарцуулалтыг хязгаарлах

Бас нэг төрлийн хуурамч удирдагч бий бөгөөд тэд ч бас нэлээд зэвүүцмээр. Ийм хүмүүс удирдагч болсныхоо дараа, тахил хадгалж байгаа хүн мөнгийг хэт үрэлгэн, маш замбараагүй зарцуулж байгааг хараад түүнийг чөлөөлдөг. Тэгээд нарийн тооцоолж, төсвөө хямгадаж чаддаг, мөнгийг маш сайн хэмнэдэг, гэр орноо хэмнэлттэй авч явж чаддаг хүнийг олохыг хүсдэг. Тийм хүнийг л сайн нярав болно гэж тэд боддог ч эцэст нь хэнийг ч тохирохгүй гэж үзээд, тахилыг өөрсдөө хадгалахаар болдог. Ах эгч нар сайн мэдээ түгээхэд Бурханы үгийн ном хэвлүүлэх хэрэгтэй байна гэж хэлэхэд ном хэвлүүлэхэд нэлээд их мөнгө орно гэж бодоод энэ удирдагчид зөвшөөрдөггүй; энэ нь ажилд яаралтай хэрэгтэй эсэх нь тэдэнд хамаагүй—мөнгө хэмнэж л байвал тэдний хувьд болдог. Бурханы тахилыг хаана ашиглавал Түүний санаа зорилгод хамгийн их нийцэхийг тэд ерөөсөө мэддэггүй; тэдний хийж мэддэг ганц зүйл бол Бурханы тахилыг хамгаалж, огт хөндүүлэхгүй байх явдал юм. Тэд зарцуулах ёстой зүйлийг зарцуулдаггүй—тэд үнэхээр “сайн” хяналт тавьж байгаа юм шүү! Ийм байхад ажил яаж урагшлах юм бэ? Эдгээр удирдагчийн үйлдэлд зарчим байна уу? (Байхгүй.) Тэд хийгдэх ёстой ажлыг хийлгэдэггүй, хэвлэгдэх ёстой номыг хэвлүүлдэггүй, зарцуулагдах ёстой мөнгийг зарцуулуулдаггүй—ямар ч зүй зохистой зардлыг зөвшөөрдөггүй. Энэ удирдлага мөн үү? (Биш.) Энэ юу вэ? Энэ бол зарчмын ойлголт дутмаг байдал юм. Зарчмын ойлголтгүй хүмүүс ажиллахдаа тахилыг хэрхэн удирдахаа мэддэггүй. Тэд мөнгийг харж хандан, ганц ч зоос дутаахгүй байх ёстой, зардал нь ямар ч байсан тэр мөнгөнд хүрч болохгүй гэж үздэг. Энэ Бурханы санаа зорилгод нийцэх үү? (Үгүй, нийцэхгүй.) Зарчимгүйгээр зохицуулж, хяналт тавих нь удирдлага биш. Замбараагүй үрж, хайр найргүй зарцуулж, үрэн таран хийх нь удирдлага биш. Хяналт тавьж байна гээд ганц ч зоос зарцуулахгүй байж, зүй зохистой зардлыг хязгаарлах нь ч бас удирдлага биш. Аль аль нь зарчимд нийцдэггүй. Зарим хүн тахил ашиглах, хуваарилах, удирдах зарчмыг ойлгодоггүй учраас элдэв янзын хөгийн нөхцөл байдал, элдэв янзын эмх замбараагүй байдал үүсдэг. Гаднаасаа эдгээр удирдагч нэлээд хариуцлагатай, чин сэтгэлтэй мэт харагддаг ч хийж байгаа ажил нь ямар байна вэ? (Зарчимгүй.) Зарчимгүй учраас тухайн орон нутаг дахь сайн мэдээний ажил саад тотгор, хязгаарлалттай тулгардаг бөгөөд тахилын ашиглалтад хэт хатуу хяналт тавьдгаас нь болоод зарим мэргэжлийн ажил ч бас хязгаарлагддаг. Өнгөн дээрээ тэд тахил хадгалахдаа маш нягт нямбай, хариуцлагатай харагддаг. Гэвч үнэн хэрэгтээ сүнслэг ойлголтгүй, зүгээр л үзэл, төсөөлөлдөө үндэслэн үйлддэг, тэр ч бүү хэл чуулганы төлөө хэмнэж байна гэсэн нэрийдлээр Бурханы гэрийн төлөө хяналт тавьдаг учраас өөрсдөө ч мэдэлгүйгээр чуулганы төрөл бүрийн ажлын ахиц дэвшилд ноцтой нөлөөлдөг. Ийм хүмүүсийг хуурамч удирдагч гэж тодорхойлж болох уу? (Болно.) Энэ нь тэднийг хуурамч удирдагч гэж үзэхэд хангалттай. Тэд сайн мэдээний ажил болон чуулганы ажилд тодорхой хэмжээгээр саад, үймээн учруулчихсан байдаг. Эдгээр саад, үймээн нь зарчмыг ойлгодоггүйгээс нь, түүнчлэн өөрсдийн дур сонирхол, үзэлд үндэслэн замбараагүй ажиллаж, үнэн-зарчмыг эрж хайдаггүй, эсвэл бусадтай хэлэлцэж, хамтран ажилладаггүйгээс нь болж үүсдэг. Тэдний гар дээр байхад тахил үрэгдэж, үрэн таран болохгүй ч тэд тахилыг зарчмын дагуу зүй зохистой ашиглаж чаддаггүй, зөвхөн хамгаалахын тулд ашиглахыг зөвшөөрдөггүй, үр дүнд нь сайн мэдээ түгээх ажил саатаж, Бурханы гэрийн ажлын хэвийн үйл ажиллагаанд нөлөөлдөг. Тиймээс энэ илрэлд нь үндэслэн тэднийг хуурамч удирдагч гэж тодорхойлох нь огт хэтрэхгүй. Яагаад ийм хүмүүсийг бас хуурамч удирдагч гэж тодорхойлдог вэ? Тэд ажил хийж мэддэггүй, тахилд хэрхэн хандах талаарх ойлголт болон арга барил нь ийм гажууд байхад бусад ажлыг сайн хийж чадах уу? Яавч чадахгүй. Энэ хүмүүсийн ухамсарлах чадварт асуудал байхгүй гэж үү? (Байгаа.) Тэдний ухамсарлах чадвар гажууд, тэд дүрэм журам баримталдаг, дүр эсгэдэг, хуурамч сүнслэг байдалтай байдаг. Тэд Бурханы гэрийн ажлыг бодолцдоггүй, зарчмын дагуу үйлддэггүй—тэд үйлдэх зарчмаа олж чаддаггүй, зүгээр л өөрсдийн өчүүхэн ухаан, өөрийн хүслээр явж, дүрэм журмыг мөрддөг. Тийм учраас тэдний ажил саад, үймээнд хүргэдэг. Тэдний ажиллах арга барил тэнэг, болхи байдаг—энэ нь ой гутам юм. Ийм хүмүүс илэрхий хуурамч удирдагчид юм. “Би тахилыг маш сайн хадгалж, энэ ажлыг ийм хичээнгүйлэн хийж байхад хүртэл намайг хуурамч удирдагч гэж тодорхойллоо. Тэгвэл би цаашид үүнийг хариуцахгүй! Хэн үрэхийг хүснэ, үрэг; хэн ашиглахыг хүснэ, ашиглаг; хэн авахыг хүснэ, аваг!” гэж хэлэх хүн байна уу? Ийм бодолтой хүн байна уу? Тэгвэл төрөл бүрийн хуурамч удирдагчийн өөр өөр байдал, илрэлийг ил болгох бидний зорилго юу вэ? (Хүмүүст зарчмыг ухамсарлуулж, хуурамч удирдагчдын замаар алхахаас зайлсхийлгэхийн тулд.) Зөв. Энэ нь хүмүүст зарчмыг ухамсарлуулж, ажлаа сайн хийж, зарчмын дагуу хариуцлагаа биелүүлж чаддаг болгохын тулд, мөн төсөөлөл, үзлээр явахгүй, хүний хүсэл, адгуу байдал өвөрлөхгүй, өөрсдийн төсөөлсөн онолыг үнэн-зарчмын оронд тавихгүй, сүнслэг дүр эсгэхгүй, сүнслэг байдал гэж итгэдэг зүйлээ зарчмын дуураймал юм уу орлуулга болгон ашиглахгүй байлгахын тулд юм. Ийм хүмүүс удирдагч, ажилчдын дунд байдаг бөгөөд тэднийг сэрэмжлүүлэг болгон авах нь зүйтэй.

IV. Тахилыг булаан авч, эдлэх

Бас нэг төрлийн хуурамч удирдагч бий бөгөөд тахилыг удирдах тал дээр тэдний хийдэг ажил бүр ч их замбараагүй байдаг. Тэд удирдагч, ажилчны хувьд хараагаа тахилаас салгахгүй байх ёсгүй, тахилд тэгтлээ их анхаарал хандуулах хэрэггүй гэж боддог. Тэд зүгээр л чуулганы захиргааны ажлыг сайн хийж, чуулганы амьдрал болон Бурханы сонгосон хүмүүсийн амь-оролтын ажлыг сайн гүйцэтгэж, үүн дээр нэмээд төрөл бүрийн мэргэжлийн ажлыг сайн хийлгэхэд л болно гэж боддог. Тахил бол Бурханы зүгээс чуулганыг хангадаг мөнгө, эд зүйлс бөгөөд энэ мөнгө, эд зүйлс нь удирдагч, ажилчдын амьдрал, ажлын хэрэгцээг хангахад зориулагдсан гэж тэд үздэг. Үүний цаад утга нь тахил удирдагч, ажилчдад зориулан бэлтгэгдсэн бөгөөд хэн нэгэн удирдагч, ажилчнаар сонгогдмогц эдгээр тахилыг эдлэхийг Бурхан тэдэнд зөвшөөрдөг, мөн удирдагч, ажилчид тэдгээрийг хуваарилах, эдлэх, зарцуулахдаа давуу эрх эдэлдэг гэсэн үг юм. Тиймээс хүн удирдагч, ажилчин болмогцоо тахилын эзэн, тахилын захирагч, эзэмшигч болдог. Ийм төрлийн хүмүүс ажил дээрээ тахилтай харьцахдаа бүртгэдэггүй, тоолдоггүй, хадгалдаггүй, орж гарч буй тахилын данс тооцоог шалгадаггүй, зарцуулалт, хуваарилалтын байдлыг нь бүр ч шалгадаггүй. Оронд нь тэд ямар тахил байгааг, удирдагч, ажилчдын эдэлж болох зүйл байгаа эсэхийг судалж, олж мэддэг. Эдгээр удирдагч, ажилчны тахилд хандах хандлага ийм л байдаг. Тэдний бодлоор тахилыг бүртгэх, тоолох, хадгалах, орлого зарлага юм уу зарцуулалтын байдлыг шалгах шаардлагагүй—ийм зүйлс өөрсдөд нь хамаагүй—тэд зүгээр л тахилыг удирдагч, ажилчдад хуваарилж, тахилыг эдлэх тухайд өөрсдөд нь давуу эрх олгох ёстой гэж үздэг. Тэднийхээр бол удирдагч, ажилчид юу хэлнэ тэр зарчим бөгөөд тахилыг хэрхэн зарцуулж, хуваарилах нь өөрсдийнх нь шийдвэр байдаг. Удирдагч, ажилчнаар сонгогдох нь хэдийнээ төгс болгуулсан гэсэн үг бөгөөд өөрсдийгөө яг л тахилч шиг тахилыг эдлэх онцгой эрхтэй, түүнчлэн тахилын тухайд эцсийн шийдвэр гаргах, ашиглах, хуваарилах эрхтэй гэж тэд үздэг. Зарим чуулганд, ах эгч нарын өргөсөн зүйлсийг зохих боловсон хүчин бүртгэж, тоолж, агуулахад хийхээс өмнө удирдагч, ажилчид хэдийнээ харж, шилж, шүүгээд, өөрсдөө хэрэглэж чадахаа авч үлдэж, идэж чадахаа идэж, өмсөж чадахаа өмссөн байдаг бөгөөд өөрсдөдөө хэрэггүй зүйлээ тухайн зүйл хэрэгтэй байгаа хүнд шууд хуваарилж, ингэснээрээ Бурханыг орлож шийдвэр гаргадаг. Энэ бол тэдний зарчим юм. Энэ юу болж байна вэ? Тэд өөрсдийгөө үнэхээр тахилч гэж боддог юм уу? Энэ дэндүү эрүүл ухаангүй хэрэг биш үү? (Тийм.) Бас нэг айлд хоёр сандал дутуу, нөгөөд нь зуух байхгүй, хэн нэгний бие тааруу, эрүүл мэндийн нэмэлт бүтээгдэхүүн хэрэглэх хэрэгтэй байгааг хараад Бурханы гэрийн мөнгөөр энэ бүх зүйлийг авч өгдөг өөр удирдагч, ажилчид ч бий. Бүх тахилын хуваарилалт, хэрэглээ, зарцуулалт, ашиглах эрх нь эдгээр удирдагч, ажилчинд харьяалагддаг—энэ нь үндэслэлтэй юу? Энэ арга барил нь тэдний сэтгэхүйд асуудал гарснаас болсон биш үү? Тэд юунд үндэслэн шийдвэр гаргаж байна вэ? Удирдагч, ажилчдад тахилыг захирах эрх бий юу? (Байхгүй.) Тэд тахилыг захирч, ашиглах бус, харин удирдах ёстой. Тэдэнд тахилыг эдлэх онцгой эрх байхгүй. Удирдагч, ажилчид тахилчтай тэнцэх үү? Төгс болгуулсан хүмүүстэй тэнцэх үү? Тэд тахилын эзэмшигч мөн үү? (Биш.) Тэгвэл яагаад тэд дур мэдэн шийдвэр гаргаж, тахилыг ашиглан тэр айлд, энэ айлд юм авч өгдөг юм бэ—тэдэнд яагаад ийм эрх байна вэ? Хэн тэдэнд тэр эрхийг өгсөн юм бэ? Ажлын зохицуулалтад: “Удирдагч, ажилчид албан тушаалдаа орсныхоо дараа хийх ёстой хамгийн эхний зүйл бол Бурханы гэрийн санхүүг бүрэн хяналтдаа авах явдал юм” гэж заасан байдаг уу? (Үгүй.) Тэгвэл яагаад хэсэг бүлэг удирдагч, ажилчин ингэж үздэг юм бэ? Энд ямар асуудал байна вэ? Ах эгч нарын нэг нь үнэтэй хувцас өргөхөд маргааш нь тэрийг нэг удирдагч юм уу ажилчин өмсчихсөн байвал юу болж байна вэ? Ах эгч нарын өргөсөн тахил яагаад хувь хүний гарт ордог юм бэ? Энд “хувь хүн” гэдэг нь удирдагч юм уу ажилчнаас өөр хэн ч биш. Тэд тахилыг сайн удирдаж чаддаггүйгээр үл барам, харин ч тэдгээрийг булаан авч, хувьдаа эдлэхэд манлайлдаг. Энд ямар асуудал байна вэ? Хэрвээ бид энэ удирдагч юм уу ажилчныг тахилын удирдлагын тухайд бодитой ажил хийдэггүй талаас нь харвал тэднийг хуурамч удирдагч гэж тодорхойлж болно, харин тахилыг булаан авч, хувьдаа эдэлж байгаа талаас нь харвал зуун хувь антихрист гэж тодорхойлж болно. Тэгвэл тухайн хүнийг яг яаж тодорхойлох нь үндэслэлтэй вэ? (Антихрист гэж.) Тэд бол хуурамч удирдагч, антихрист хоёулаа мөн. Тахилыг удирдахдаа хуурамч удирдагчид бүх тахилыг гүйлгэж хараад, тэдгээрийг удирдуулахаар хүмүүст даалгадаг. Гэхдээ тэгэхээсээ өмнө тэд нэг хэсгийг нь өөрсдөдөө авч, өөр нэг хэсгийг нь хуваарилахаар дур мэдэн шийддэг. Үлдсэн зүйлсийн тухайд—өөрсдийнх нь хүсээгүй, эсвэл юу болохыг нь таниагүй ч бусдад өгөхийг хүсээгүй зүйлсээ—тэд түр хойш нь тавьдаг. Тэр тахил хаана байгаа, тэдгээрийг хадгалах тохиромжтой хүн байгаа эсэх, тэдгээрийг тогтмол шалгах ёстой эсэх, хэн нэгэн тэдгээрийг хулгайлж байгаа эсэх, эсвэл тэдгээрийг хэн нэгэн булаан авч байгаа эсэх тухайд хуурамч удирдагчид бүгд нэгэн ижил огт санаа тавьдаггүй. Тэдний зарчим бол: “Би эдлэх ёстой зүйлээ, өөрт хэрэгтэй зүйлээ хэдийнээ гартаа оруулчихсан. Надад хэрэггүй үлдсэн зүйлсийг хэн авахыг хүснэ, тэр аваг; хэн удирдахыг хүснэ, тэр удирдаг. Хэн түрүүлж шүүрч авсан нь эзэмшиг, хэний гарт орно, тэр нь завшдаг” гэх явдал юм. Энэ ямар гээчийн зарчим, логик вэ? Ийм хүмүүс бол зүгээр л диавол, адгуусууд юм!

Нэг удаа, нэг хуурамч удирдагч агуулахад маш их юм байгаа гэж хэлэхэд нь би бүртгэсэн эсэхийг нь асуусан юм. Тэр: “Зарим нь юу болохыг ч мэдэхгүй болохоор бүртгэх аргагүй байна” гэж хэлсэн. Би: “Энэ чинь шал дэмий яриа байна. Яагаад бүртгэх аргагүй гэж? Анх авчрах үед нь тэмдэглэл хөтөлсөн байх ёстой шүү дээ!” гэж хэлсэн. “Тэр чинь бүр дээр үеийнх болохоор мэдэх аргагүй.” Энэ ямар яриа вэ? Тэд хариуцлага үүрч байна уу? (Үгүй.) Би: “Тэнд хэдэн хувцас байна—ах эгч нараас хэнд хэрэгтэйг нь хараад, тараагаад өг” гэсэн. “Зарим хувцас нь моодноос гарчихсан. Хэн ч тоохгүй байна.” Би: “Ах эгч нарт хэрэгтэйг нь тарааж өгөөд, хэрэггүйг нь зохистой шийдвэрлэ” гэж хэлсэн. Тэд үүнийг ажил хэрэг болгоогүй. Тэд мэрийлттэй, хичээнгүй байсан уу? Тэднээр ажил хийлгэх гэхээр байнга гомдоллож, сөрөг зүйл хэлж, бэрхшээл тоочдог. Тэр эдгээр зүйлийг зарчмын дагуу сайн зохицуулна гэж хэлдэггүй. Тэдэнд дуулгавартай дагах санаа өчүүхэн ч байдаггүй. Хэн нэгэн тэдэнд ямар ч шаардлага тавьсан, тэд бэрхшээл тоочсоор байдаг, яг л ингэсээр байгаад тухайн хүнийг хэлэх үггүй болгочихвол ялж, давамгайлж, ажлаа хийгээд дуусчих юм шиг л байдаг. Ийм хүн ямар гээч амьтан бэ? Төвөг удаж, бэрхшээл, асуудал тоочоосой гэсэндээ биш, харин асуудлыг шийдвэрлэж, бэрхшээлийг зохицуулаасай гэсэндээ чамайг удирдагч ажилчин болгосон юм. Хэрвээ үнэхээр ажлаа хийж чаддаг бол эдгээр асуудал, бэрхшээлийг гаргаж тавьсныхаа дараа чи үргэлжлүүлээд тэдгээрийг зарчмын дагуу хэрхэн зохицуулж, шийдвэрлэхээ ярина. Хуурамч удирдагчид уриа лоозон хашхирч, хоосон сургаал номлож, том ярьж, объектив шалтгаан, шалтаг тоочиж л чаддаг–тэдэнд бодитой ажил хийх чадвар огт байдаггүй бөгөөд тахилыг удирдах тухайд ч мөн адил зарчмын дагуу үйлдэж, хариуцлагаа биелүүлж чаддаггүй. Тэд ийм ухаан мөхөс, чадваргүй атлаа одоо удирдагч, ажилчин болсон юм чинь өөрсдийгөө онцгой эрх, байр суурьтай, хүндтэй ялгамж чанартай болсон, иймээс өөрсдийгөө тахилын эзэмшигч, хэрэглэгч гэж бодсоор байдаг. Ийм төрлийн хуурамч удирдагч тахилыг зарцуулах онцгой эрхээ эдлэхээс өөр юу ч мэддэггүй—тэд тахилыг зүй бусаар, замбараагүй зарцуулж буй ямар ч тохиолдлыг олж харж, илрүүлж чаддаггүй, харлаа ч гэсэн шийдвэрлэхийн тулд юу ч хийдэггүй. Энэ юунаас болдог вэ? Яагаад гэвэл, тэд удирдагч, ажилчин байхын давуу байдлын мэдрэмжийг эдлэхээс өөр юу ч мэддэггүй—тэд удирдагч, ажилчдад тавьдаг Бурханы шаардлага, эсвэл Бурханы гэрийн ажлыг хийх зарчмыг огтхон ч ойлгодоггүй. Тэд бол зүгээр л хоолны сав, хог шаар, ухаан мөхөс хүмүүс юм. Ийм мунхаг хүмүүс байр суурийн ашиг тусыг эдлэхийг хүссээр байдаг нь ой гутам биш гэж үү? Ийм төрлийн хуурамч удирдагчийг бид ил болгосноос та нар юу ойлгож авсан бэ? Ийм хүн удирдагч, ажилчин болмогцоо тахилд санаархдаг, хоёр нүдээ тахилаас салгахгүй ширтдэг. Мөнгийг үрэлгэн зарцуулж, тахилыг үрэн таран хийхээр удаан хугацаанд шунаж байгааг нь хүн ганц хараад л шууд хэлж чадна. Ингээд эцэст нь тэдэнд боломж олдсон; тэд тийм маягаар мөнгийг дураараа үрж, Бурханы тахилыг хүссэнээрээ ашиглаж, хөдөлмөрлөж олж аваагүй зүйлсээ эдэлж чадна. Ийнхүү тэдний шунахай үнэн төрх бүрэн ил болдог. Өнгөрсөн болон одоогийн удирдагч, ажилчдын дунд ийм хүмүүс байгааг та нар харж байна уу? Тэд удирдагч, ажилчдын үүрэг хариуцлага, тодорхойлолтыг үргэлж буруугаар ойлгодог, иймээс удирдагч, ажилчин болмогцоо өөрсдийгөө Бурханы гэрийн эзэн гэж үзэж, өөрсдийгөө тахилчдын эгнээнд оруулж, хүндтэй хүн гэж боддог. Энэ жаахан ухаан мөхөс хэрэг биш үү? Хүн удирдагч, ажилчин болмогцоо завхарсан хүн байхаа больдог гэж үү? Тэд тэр даруй ариусгагдсан хүн болж хувирдаг гэж үү? Удирдагч болмогцоо тэд хэн гэдгээ мэдэхээ больж, өөрсдийгөө тахилыг эдлэх ёстой гэж боддог—ийм хүмүүс ухаан мөхөс биш гэж үү? Ийм хүмүүс гарцаагүй ухаан мөхөс, тэдэнд хэвийн хүн чанарын эрүүл ухаан байдаггүй. Биднийг ингэж нөхөрлөсний дараа ч тэд удирдагч, ажилчдын үүрэг, хариуцлага юу болохыг мэддэггүй. Ийм удирдагч, ажилчид гарцаагүй байдаг бөгөөд ийм хүмүүсийн илрэл нэлээд илэрхий, тод байдаг.

Тахил хадгалах тухайд төрөл бүрийн хуурамч удирдагчийн илрэл үндсэндээ ийм байдаг. Илүү ноцтой асуудалтай хүмүүс хуурамч удирдагчийн ангилалд багтахгүй—тэр хүмүүс бол антихристүүд юм. Тиймээс та нар энэ хүрээг сайн ухамсарлах хэрэгтэй. Хэрвээ хэн нэгэн хуурамч удирдагч бол тэр хуурамч удирдагч л байдаг—түүнийг антихрист гэж тодорхойлж болохгүй. Хүн чанар, үйлдэл, илрэл, мөн чанарын тухайд антихристүүд хуурамч удирдагчдаас хамаагүй дор байдаг. Ихэнх хуурамч удирдагч хэв чанар муутай, ухаан мөхөс, ажлын чадваргүй, ухамсарлах чадвар нь гажууд, сүнслэг ойлголтгүй, ёс жудаг дорой, аминч, өөдгүй, буруу сэтгэлтэй байдаг. Үүнээс болоод тэд тахил хадгалах тухайд бодитой ажил хийж чаддаггүй, хийдэггүй бөгөөд энэ нь тахилын зүй зохистой удирдлага, зохих хадгалалтад нөлөөлдөг. Хуурамч удирдагчид хариуцлага алдсаны улмаас, бодитой ажил хийгээгүйгээс, Бурханы гэрийн зарчим, шаардлагын дагуу үйлдээгүйгээс болж бүр тахилын зарим хэсэг ёрын муу хүмүүсийн гарт ордог—ийм асуудал ч бас нэлээд гардаг. Тахил хадгалах тал дээр хуурамч удирдагчдын янз бүрийн илрэл үндсэндээ ингэж илчлэгддэг: Тэдний ёс жудаг дорой, аминч, өөдгүй, ухамсарлах чадвар нь гажууд, ажлын чадваргүй, хэв чанар муутай, үнэн-зарчмыг огт эрж хайдаггүй, яг л тэнэг, ухаан мөхөс хүмүүс шиг байдаг. Зарим нь: “Таны илчилсэн бусад бүх илрэлийг бид хүлээн зөвшөөрч байна, гэхдээ хэрвээ тэд тэнэг, ухаан мөхөс юм бол яаж удирдагч болж чадсан юм бэ?” гэж хэлж магадгүй. Та нар зарим удирдагч, ажилчин тэнэг, ухаан мөхөс гэдгийг хүлээн зөвшөөрөх үү? Тийм хүмүүс байдаг уу? Зарим нь: “Та биднийг дэндүү дорд үзэж байна. Бид бүгд орчин үеийн хүмүүс, коллеж юм уу ахлах сургууль төгссөн—бид нийгэм, хүн төрөлхтнийг ялган таних маш сайн чадвартай. Бид яаж ухаан мөхөс хүнийг удирдагчаараа сонгох юм бэ? Тэгэх ямар ч боломжгүй!” гэж хэлж магадгүй. Тэрэнд боломжгүй юм юу байна? Та нарын ихэнх нь ухаан мөхөс, оюун ухаан дутмаг, тиймээс ухаан мөхөс хүнийг удирдагчаар сонгох нь та нарын хувьд дэндүү амархан. Би яагаад та нарын ихэнхийг ухаан-мөхөс гэж хэлж байна вэ? Яагаад гэвэл, хэчнээн их туршлагажсан ч та нарын ихэнх нь аливаа зүйлийн мөн чанарыг нэвт харж, зарчмыг ухамсарлаж чаддаггүй. Та нар олон жилийн турш ердөө л дүрэм журам хэлбэрэлтгүй сахиж, нэг л арга барилаа өөрчлөлгүйгээр давтан хэрэглэж, үнэнийг хэчнээн нөхөрлөсөн ч зарчмыг ухамсарлаж чадахгүй хэвээр байж чадна. Энд ямар асуудал байна вэ? Та нарын хэв чанар хэтэрхий муу байна. Та нар асуудлын мөн чанар юм уу үндсийг нэвт харж чаддаггүй, аливаа зүйлийн хөгжлийн зүй тогтлыг олж чаддаггүй, аливааг хийхэд эзэмшвэл зохих зарчмыг бүр ч дагаж мөрддөггүй—үүнийг ухаан мөхөс байх гэдэг. Үүрэгтэй чинь холбоотой зүйлсийн зарчмыг ухамсарлахад та нарт хэр хугацаа шаардагддаг вэ? Бичвэрт суурилсан ажлыг хэдэн жил хийж байгаа зарим хүн байдаг ч одоо хүртэл бичсэн нийтлэл, кино зохиол нь хоосон үг хэвээр байдаг, тэд зарчмыг ухамсарлаж чаддаггүй хэвээр, бодит байдал гэж юу болохыг, эсвэл яаж бодитой зүйл хэлэхийг мэддэггүй. Энэ нь хэтэрхий муу хэв чанартай, хэтэрхий дорой оюун ухаантай байгаа хэрэг юм. Та нарт байгаа оюун ухаанаар бол ухаан мөхөс хүнийг удирдагчаар сонгох нь дэндүү амархан биш гэж үү? Та нар зүгээр ч нэг сонгохгүй, бас сэтгэл зүрхээ тэдэнд зориулна. Тэднийг ажлаас чөлөөлөх болоход чи тэгэхийг хүсэхгүй. Хоёр жилийн дараа чи тэднийг нэвт харж, ойлголт олж авах үедээ л тэднийг хуурамч удирдагч гэдгийг ялган таньж чадна, харин өмнө нь чамд юу ч гэж хэлсэн, чи тэднийг чөлөөлүүлэхгүй байх байсан. Чи тэднээс ч илүү ухаан мөхөс биш гэж үү? Би яагаад зарим удирдагч, ажилчныг оюун ухаан дутмаг гэж хэлж байна вэ? Яагаад гэвэл, тэд зөвхөн хамгийн энгийн ажлыг яаж хийхийг л мэддэг. Бага зэрэг ээдрээтэй ажлын тухайд тэд яаж хийхээ мэддэггүй, жаахан бэрхшээл тулгарахад яаж зохицуулахаа мэддэггүй, нэмэлт ажил өгөхөд яахаа мэддэггүй. Энэ нь тэдний оюун ухаанд асуудал байгаа хэрэг биш үү? Ийм удирдагчдыг та нар сонгодоггүй гэж үү? Тэгээд та нар: “Тэд хань ижил хайлгүйгээр Бурханд итгэдэг, хорь гаруй жил Бурханы төлөө зарлагадсан. Тэдэнд зовлон бэрхшээлийг туулах шийдвэр төгс байдал бий, тэд ажилдаа үнэхээр нухацтай ханддаг” гэж тэднийг бишрэн шүтдэг. “Гэхдээ тэд ажилдаа зарчмыг ойлгодог уу?” “Хэрвээ тэд ойлгохгүй юм бол хэн ойлгох юм бэ?” гэдэг. Гэтэл шалгаад үзэхэд тэдний ажил бүхэлдээ замбараагүй байдаг—тэд ажлын алийг нь ч хэрэгжүүлж чаддаггүй. Тэдэнд ажлынх нь зарчмыг хэлж өгдөг ч тэд яаж хийхээ хэзээ ч мэддэггүй. Тэд зүгээр л асуулт асуусаар байдаг бөгөөд шууд хэлж өгөхгүй л бол юу хийхээ мэддэггүй. Тэдэнд зарчмыг хэлж өгөх нь юу ч хэлээгүйтэй адил; зарчмыг нэг бүрчлэн жагсааж өгсөн ч тэд ажлыг яаж хэрэгжүүлэхээ мэдэхгүй хэвээр байна. Ийм удирдагчид байдаг уу? Зарчмыг хэчнээн хэлж өгсөн ч тэд ойлгодоггүй, ажлыг хэрэгжүүлж чаддаггүй. Нэг үг юм уу зүйлийн талаар тэдэнтэй хэдэн удаа нөхөрлөж, зааварласан ч тэд ойлгохгүй хэвээр байх бөгөөд дараа нь асуудал огт шийдэгдэлгүй үлдэнэ—тэд юу хийхээ асуусаар байх болно, ганц мөр орхигдуулбал болохгүй. Тэд ухаан мөхөс биш гэж үү? Ийм мунхаг удирдагчдыг та нар сонгоогүй гэж үү? (Сонгосон.) Та нар үүнийг үгүйсгэж чадахгүй биз дээ? Ийм удирдагчид гарцаагүй байдаг.

Өнөөдөр бидний нөхөрлөж буй хуурамч удирдагчдын янз бүрийн илрэл нь голчлон тахилыг удирдах ажилтай холбоотой. Хуурамч удирдагчдын янз бүрийн илрэлийг бид илчилж байгаагаас, тахилыг удирдах нь удирдагч, ажилчдын хувьд чухал ажил гэдгийг, мөн үүнийг үл тоомсорлож болохгүй гэдгийг хүмүүс мэдэх ёстой. Хэдийгээр энэ арын албаны ажил нь бусад ажлаас ялгаатай ч Бурханы гэрийн бусад ажлын хэвийн үйл ажиллагаатай холбоотой байдаг. Тиймээс тахилыг удирдах нь маш чухал, шийдвэрлэх ажил юм. Энэ ажил юугаараа чухал вэ? Тахилыг удирдах ажилд хадгалагдаж буй зүйлс нь Бурханых бөгөөд зохимжгүйгээр хэлбэл, тэдгээр нь Бурханы хувийн өмч юм, тиймээс удирдагч, ажилчид энэ ажилд бүр ч их чин сэтгэлээсээ, ухамсартай, хичээнгүй хандах ёстой. Хэрвээ бид энэ ажлыг чанарынх нь хувьд авч үзвэл захиргааны ажилд оруулах нь хэтрүүлэг гэж Би бодохгүй байна. Үүнийг захиргааны ажлын ангилалд оруулж байгаа шалтгаан нь, энэ ажлыг хийх нь хүмүүсийн Бурханд хандах хандлага болон Түүний эд хөрөнгөд хандах хандлагатай холбоотой байдагт оршино. Тиймээс энэ ажлыг хийхдээ зөв хандлагатай байж, зөв зарчмыг ухамсарлах нь хүмүүст зайлшгүй шаардлагатай. Үүнийг захиргааны ажлын ангилалд оруулж байгаа шалтгаан нь, энэ ажлыг хийх нь маш чухал гэдгийг, мөн энэ ажил бол маш хүнд даалгавар, маш хүнд ачаа гэдгийг удирдагч, ажилчдад ойлгуулахын тулд юм. Тэд үүнд жирийн нэг арын албаны ажил мэт хандах ёсгүй—энэ ажлын ач холбогдлын талаар үнэн зөв, гүн гүнзгий мэдлэгтэй байж, улмаар үүнд чин сэтгэлээсээ, ухамсартай, хичээнгүй хандах ёстой гэдгийг тэдэнд ойлгуулахын тулд юм. Хүн бусад хүнд хайхрамжгүй хандаж болно—алдаа гарсан ч энэ нь том асуудал биш. Гэхдээ Бурханд хандахдаа будилахгүй, хааш яаш хандахгүй, зөвхөн амаараа яриад ажил хэрэг болгохгүй байхыг Би хүмүүст уриалж байна. Тахилыг удирдах ажлыг сайн хийх нь Бурханаас удирдагч, ажилчдад өгсөн чухал даалгавар юм.

Удирдагч, ажилчдын үүрэг хариуцлага (13)

Бидний сүүлийн цуглааны нөхөрлөл удирдагч, ажилчдын арван нэг дэх үүрэг хариуцлагын тухай байсан. Бид тахилыг хадгалж хамгаалахдаа удирдагч, ажилчдын биелүүлэх ёстой хариуцлага, хийх ёстой ажлын талаар нөхөрлөсөн. Тахилыг хадгалж хамгаалахдаа удирдагч, ажилчид ямар ажил хийх ёстой вэ? (Эхний ажил бол тахилыг хадгалж хамгаалах. Хоёр дахь нь бүртгэлийг шалгах. Гурав дахь нь янз бүрийн зардлууд зарчимтай нийцэж байгаа эсэхийг хянан дагах, ойлгох, шалгах. Хатуу хяналт тавьж, үндэслэлгүй зардлуудыг чанд хязгаарлах ёстой. Үрэн таран хийж, гарздахаас урьдчилаад сэргийлэх нь хамгийн сайн. Аль хэдийн үрэгдэж, гарзадсан бол холбогдох хүмүүст хариуцлага тооцох ёстой. Анхааруулга өгөөд зогсохгүй, бас нөхөн төлбөр шаардах ёстой.) Үндсэндээ энэ мөн. Гол зүйл бол тэдгээрийг хадгалж хамгаалах, тэгээд данс бүртгэлийг шалгах, дараа нь зардлыг хянан дагаж, шалгах, тэдгээрийг зөв ашиглаж, зарцуулах явдал. Арван нэг дэх үүрэг хариуцлагын талаарх нөхөрлөл маань дууссан болохоор одоо хүмүүс тахилын талаар үнэн зөв ойлголт, мэдлэгтэй болж, тахилыг хадгалж хамгаалахдаа удирдагч, ажилчдын хийх хэрэгтэй ажлыг одоо мэдэж авч, түүнчлэн хуурамч удирдагчид энэ ажлыг хэрхэн хийдэг, үүнийг хийхдээ ямар тодорхой зан авир гаргадгийг мэддэг болсон. Бидний нөхөрлөл удирдагч, ажилчдын үүрэг хариуцлагын тухай байсан ч бай, хуурамч удирдагчдын янз бүрийн зан авирын талаар байсан ч бай, эерэг зүйлийн тухай юм уу сөрөг зүйлийг ил болгох тухай нөхөрлөл байсан ч бай, гол зорилго нь тахилыг хадгалж хамгаалах ажлыг хэрхэн зөв зохистой хийх, тахилыг хадгалж хамгаалах, зарцуулах, хуваарилах үндэслэлгүй хэрэгжүүлэлтийг хэрхэн арилгахыг хүмүүст ойлгуулах явдал юм. Бурханы сонгосон бүх хүн—удирдагч, ажилчин мөн ч бай биш ч бай—тахилыг хадгалж хамгаалах хариуцлагаа биелүүлэх ёстой. Тэгвэл энэ нь ямар хариуцлага вэ? Хяналт тавьж, ямар нэг асуудал олбол цаг тухайд нь мэдээлэх—өөрөөр хэлбэл, хяналт тавьж, мэдээлэх чиг үүргээ биелүүлэх. “Тахилыг хадгалж хамгаалах нь удирдагч, ажилчдын үүрэг хариуцлага, жирийн итгэгч бидэнд ямар ч хамаагүй” гэж бүү бод. Ийм үзэл бодол буруу. Хүмүүс эдгээр үнэнийг ойлгосон тул хариуцлагаа биелүүлэх ёстой. Удирдагч, ажилчдын олж тогтоож чаддаггүй асуудал буюу сул тал, олж тогтооход амаргүй газруудын тухайд тахилыг хадгалж хамгаалах, хуваарилах, ашиглахад зохисгүй байдал, зарчмыг зөрчиж буй аливаа асуудал байгааг хэн нэгэн хүн олж илрүүлбэл тахилыг зохистой хадгалалт хамгаалалт, зохистой ашиглалт, зохистой хуваарилалтаар хангахын тулд эдгээр асуудлыг удирдагч, ажилчдад даруй мэдээлэх ёстой. Энэ бол Бурханы сонгосон хүн нэг бүрийн хариуцлага юм.

12-р зүйл: Бурханы ажил болон чуулганы хэвийн дэг журмыг үймүүлж, саад болдог янз бүрийн хүмүүс, үйл явдал, юмсыг даруй, үнэн зөв олж илрүүлэх; тэдгээрийг зогсоож, хязгаарлаж, нөхцөл байдлыг эргүүлэх; түүнчлэн, Бурханы сонгосон хүмүүсийг тийм зүйлсийг ялган таних чадвартай, тэдгээрээс сургамж авдаг болгохын тулд үнэнийг нөхөрлөх. (I хэсэг)

Арван нэг дэх үүрэг хариуцлагын талаарх нөхөрлөл дууссан болохоор удирдагч, ажилчдын арван хоёр дахь үүрэг хариуцлагын талаарх нөхөрлөл рүү оръё: “Бурханы ажил болон чуулганы хэвийн дэг журмыг үймүүлж, саад болдог янз бүрийн хүмүүс, үйл явдал, юмсыг даруй, үнэн зөв олж илрүүлэх; тэдгээрийг зогсоож, хязгаарлаж, нөхцөл байдлыг эргүүлэх; түүнчлэн, Бурханы сонгосон хүмүүсийг тийм зүйлсийг ялган таних чадвартай, тэдгээрээс сургамж авдаг болгохын тулд үнэнийг нөхөрлөх.” Энэ үүрэг хариуцлагын гол агуулга нь юу вэ? Энэ нь голчлон, чуулганы хэвийн дэг журмыг үймүүлж, саад болж, хохирол учруулдаг, чуулган дахь янз бүрийн хүмүүс, үйл явдал, зүйлс—түүнчлэн янз бүрийн асуудлыг шийдвэрлэхийг удирдагч, ажилчдаас шаардах тухай юм. Эдгээр асуудлыг үр дүнтэйгээр зохицуулж, шийдвэрлэж, энэ ажлыг сайн хийхийн тулд удирдагч, ажилчид эхлээд юуг ойлгох ёстой вэ? Энэ үүрэг хариуцлага нь “Бурханы ажил болон чуулганы хэвийн дэг журмыг үймүүлж, саад болдог янз бүрийн хүмүүс, үйл явдал, юмсыг даруй, үнэн зөв олж илрүүлэх”; энэ нь уг ажлын цар хүрээ юм. Зорилго, цар хүрээ байснаар аль асуудлыг шийдвэрлэх хэрэгтэй, удирдагч, ажилчид ямар ажил, хариуцлагыг хариуцах шаардлагатай нь тодорхой болдог. Арван хоёр дахь үүрэг хариуцлагын дотроос удирдагч, ажилчдад тавигдах гол шаардлага юу вэ? Үймүүлж, саад болдог янз бүрийн хүмүүс, үйл явдал, зүйлсийг зогсоож, хязгаарлаж, нөхцөл байдлыг эргүүлэхийн сацуу Бурханы сонгосон хүмүүсийг тийм зүйлсийг ялган таних чадвартай, тэдгээрээс сургамж авдаг болгохын тулд үнэнийг нөхөрлөх. Үүнийг хийхийн тулд ямар урьдач нөхцөлийг хангасан байх ёстой вэ? Хэрвээ чи чуулганы хэвийн дэг журмыг үймүүлж, саад болж, хохирол учруулдаг янз бүрийн хүмүүс, үйл явдал, зүйлсийг хардаг хэр нь үүнийг асуудал биш гэж боддог бол энэ нь асуудалтай. Чи асуудлын мөн чанарыг нэвт харж чаддаггүй, өөрөөр хэлбэл, чуулганы амьдралыг үймүүлж, саад болох нь чуулганы ажилд ямар хор хохирол учруулж болохыг, Бурханы сонгосон хүмүүсийн амь-оролтод ямар үр дагавар, үр нөлөө үзүүлж болохыг ойлгодоггүй гэдгийг энэ нь илтгэдэг. Ийм удирдагч, ажилчид чуулганы ажлыг сайн хийж чадна гэж үү? Тэд асуудлыг шийдвэрлэж, нөхцөл байдлыг эргүүлж чадах уу? (Үгүй.) Тэгвэл энд нөхөрлөх гол зүйл юу вэ? Эхлээд үнэн-зарчмыг ойлгосноор л удирдагч, ажилчид янз бүрийн асуудлын мөн чанарыг нэвт харж, янз бүрийн бодитой асуудлыг үр дүнтэй шийдвэрлэж чадна. Удирдагч, ажилчид чуулганы ажлыг сайн хийхийн тулд чуулганы ажилд ямар асуудлууд ихэвчлэн гардгийг эхлээд мэдэх шаардлагатай. Дараа нь, гарч буй асуудлуудын шинж чанар, тэдгээр нь чуулганы ажил болон чуулганы амьдралын хэвийн дэг журамд нөлөөлж байгаа эсэх, чуулганы ажлыг үймүүлж, саад болдог шинж чанартай эсэхийг үнэн зөв ойлгож, ялган таньж, дүгнэх ёстой. Энэ бол удирдагч, ажилчдын эхлээд ойлгох ёстой маш чухал асуудал юм. Үүнийг ойлгосны дараа л эдгээр асуудлыг үр дүнтэй шийдвэрлэж, арван хоёр дахь үүрэг хариуцлагад дурдсанчлан “тэдгээрийг зогсоож, хязгаарлаж, нөхцөл байдлыг эргүүлж” чадна. Товчхондоо, асуудлыг шийдвэрлэхээсээ өмнө чи асуудал нь хаана байгаа, ямар байдал, нөхцөлүүдийг хамарч байгаа, асуудлын шинж чанар, ноцтой байдал болон үүнийг хэрхэн задлан шинжилж, ялган таних, хэрхэн зөв хэрэгжүүлэхийг эхлээд ойлгох шаардлагатай. Удирдагч, ажилчид үүнийг эхлээд ойлгох хэрэгтэй. Удирдагч, ажилчид эдгээр зүйлийг эхлээд ойлгох хэрэгтэй тул тэр талаар хэд хэдэн талаас нь тодорхой нөхөрлөцгөөе, ингэснээр удирдагч, ажилчид болон Бурханы сонгосон хүмүүсийн аль аль нь ийм асуудал гарах үед хэрхэн нүүр тулах, тэдгээрийг Бурханы үгтэй хэрхэн хамаатуулах, шийдвэрлэхийн тулд үнэн-зарчмыг хэрхэн ашиглахыг ойлгож чадна. Ийм маягаар, удирдагч болон ажилчдад шийдвэрлэж чадахгүй бэрхшээл тулгарах үед Бурханы сонгосон бүх хүн хамтдаа тэдгээртэй нүүр тулж, шийдэл олохын тулд үнэнийг эрж хайж чадах бөгөөд чуулганы ажлыг үймүүлж, саад болдог асуудалтай тулгарах үедээ хүн бүр тэрийг зогсоож, хязгаарлаж чадна. Үүний зэрэгцээ, сөрөг хүмүүс, хэрэг явдлын тухайд тэд ил тод задлан шинжилж, ялган таньж, тодорхойлж, улмаар эдгээр асуудлыг зогсоож, хязгаарлаж, үндсээр нь арилгана. Тэгэхээр хамгийн тодорхой асуудлаас эхлээд нөхөрлөцгөөе.

Чуулганы амьдралыг үймүүлж, саад болдог янз бүрийн хүмүүс, үйл явдал, зүйлс

Бурханы ажил болон чуулганы хэвийн дэг журмыг үймүүлж, саад болдог асуудлыг олж тогтоохын тулд удирдагч, ажилчид юунаас эхлэх ёстой вэ? Тэд эдгээр асуудлыг олж илрүүлэхийн тулд чуулганы амьдралыг шалгахаас эхлэх ёстой. Чуулганы амьдралд үймээн, саад учруулах шинж чанартай ямар асуудлууд ихэвчлэн гардаг талаар та бүхэн бага зэрэг мэдэх үү? Чуулганд хэдий чинээ олон хүн байна, чуулганы ажлыг үймүүлж, саад болох хүн нэлээд олон байх нь гарцаагүй. Та нар үймүүлж, саад болох ямар үйлдлүүдийг олж мэдсэн бэ? (Цуглаан дээр үнэнийг нөхөрлөх үед гол асуудал дээр төвлөрөлгүй, үргэлж сэдвээс халих.) (Бас, сурсан зангаараа бичиг үсэг, хоосон сургаал ярих.) Үнэнийг нөхөрлөх үед сэдвээс халих. Жишээ нь, бусад хүн үүргээ гүйцэтгэхдээ хэрхэн үнэнч байх тухай нөхөрлөх үед тэд нөхөр (эсвэл эхнэр), хүүхдүүдээ хэрхэн сайн халамжлах талаар ярина. Бусад нь үүргээ гүйцэтгэхдээ үнэнч байх нь Бурханыг сэтгэл хангалуун байлгаж, Түүнийг дуулгавартай дагаын төлөө гэж нөхөрлөж байхад тэд гэр бүл, хайртай хүмүүсийнхээ төлөө ерөөл хүртэхийн тулд үүргээ гүйцэтгэхдээ үнэнч байх тухай ярина. Энэ нь сэдвээс хальж байгаа хэрэг бус уу? (Тийм.) Яриаг нь таслахгүй бол тэд эцэс төгсгөлгүй чалчина. Хэрвээ тэднийг хязгаарлавал уурлаж, ичсэнээсээ болоод хилэгнэж, улмаар муу зан авир нь улам дордоно. Тэгэхээр энэ асуудал нь угаасаа үймүүлж, саад болох түвшинд хүрсэн бөгөөд энэ нь тун ноцтой. Үнэнийг нөхөрлөх үедээ сэдвээс халих нь түгээмэл асуудал мөн хэдий ч бодитоор яривал энэ нь чуулганы амьдралыг үймүүлж, саад болж чадна. Энэ бол эхний асуудал. “Бичиг үсэг, хоосон сургаал ярих” хэмээх хоёр дахь асуудлын тухайд гэвэл үүнийг үймүүлэх, саад болох гэж тооцох эсэх нь хэргийн ноцтой байдлаас хамаарна. Зарим хүн үнэн-бодит байдалгүй учраас бичиг үсэг, хоосон сургаал ярьдаг; тэд ам нээмэгцээ бичиг үсэг, хоосон сургаал, ердөө хоосон онол л ярьдаг. Гэсэн ч тэдний санаа зорилго бусдыг төөрөлдүүлж, хүндлэлийг нь олж авахын төлөө байдаггүй. Хязгаарлаж, ятгавал тэд өөрсдийгөө мэдэж авч, дараа нь бичиг үсэг, хоосон сургаал арай бага ярьж, ах эгч нарын амь-оролтод саад хийхээ болино. Үүнийг үймүүлэх, саад болох гэж тооцохгүй. Харин бусдыг төөрөлдүүлэх санаархал тээн зориуд бичиг үсэг, хоосон сургаал ярьдаг хүмүүс өөрсдийнх нь хэлдэг зүйл бичиг үсэг, хоосон сургаал гэдгийг сайн мэдэж байх үедээ ч тийнхүү ярьдаг. Тэд бусдын хүндлэлийг хүлээх зорилгоор ингэдэг; тэд хүмүүсийг өөрсдийнхөө талд оруулж, төөрөлдүүлж, байр суурьтай болохыг хүсдэг. Үүний шинж чанар нэлээд ноцтой. Энэ нь үнэнийг ойлгодоггүйн улмаас бичиг үсэг, хоосон сургаал л ярьж чаддаг байхаас шинж чанараараа өөр. Ийм зан авир нь үймээн, саад учруулдаг. Чуулганы амьдралд үймээн, саад учруулдаг янз бүрийн хүмүүс, үйл явдал, зүйлс түгээмэл байдаг. Тэдгээр нь зүгээр ч нэг бичиг үсэг, хоосон сургаал ярих юм уу сэдвээс халих асуудал биш. Өөр юу байдаг вэ? (Бүлэглэл үүсгэх, хагалан бутаргах, бусдын эерэг байдлыг мохоох.) (Бас сөрөг байдал гаргах, төвөг удаж, хүмүүсийг зогсолтгүй залхаах.) (Зарим хүн Бурханы гэрийн ажлын зохицуулалтын талаар үзэлтэй байх үедээ эдгээр үзлийг тарааж, сөрөг байдлаа гаргаж, бас бусдыг ажлын зохицуулалтын талаар үзэлтэй болоход хүргэдэг.) Тийм зүйлс саад, үймээн гэж тооцогдоно. Бүлэглэл үүсгэх бол үүний нэг нь, хагалан бутаргах өөр нэг нь, мөн хүмүүсийг тарчлааж, дайрч давшлах, үзэл тараах, сөрөг байдал гаргаж, үндэслэлгүй цуу яриа тарааж, байр суурийн төлөө өрсөлдөх—энэ бүхэн саад болж, үймүүлэх юм. Эдгээр асуудал нь шинж чанараараа, үнэнийг нөхөрлөх үед сэдвээс халихаас хамаагүй илүү ноцтой. Түүнчлэн, сонгуультай холбоотой асуудал байдаг. Сонгуулийн үеэр үймээн, саад учруулахтай холбоотой ямар асуудлууд гардаг вэ? Санал аргалах, жишээ нь өөртөө санал өгүүлэхийн тулд ашиг тус амлах. Энэ нь сонгуулийг нураах нэг арга зам юм. Мөн далд үйлдлүүд—хүмүүсийг өөрийнхөө талд оруулж, төөрөлдүүлж, өөртөө санал өгүүлэхийн тулд нууцаар хүмүүсийн сэтгэл санаан дээр ажиллах. Эдгээр нь бүгд сонгуулийн үеэр гардаг асуудлууд юм. Эдгээр нь саад болж, үймүүлэх мөн үү? (Мөн.) Эдгээр асуудлыг нийтэд нь сонгуулийн зарчмыг зөрчих гэж нэрлэдэг. Өөр нэг асуудал нь гэр бүлийн явдлаа чалчих, хувийн харилцаа тогтоох, хувийн хэрэг явдлаа зохицуулах. Хүн ийм зүйлийн төлөө—үнэнийг ойлгож, Бурханы үгийг нөхөрлөх гэж биш, харин хувийн хэрэг явдлаа зохицуулах гэж цуглаанд ирдэг байж болно. Ийм асуудал нь ноцтой юу? (Тийм.) Үүнийг бас үймээн, саад учруулах гэж тооцно.

Одоо чуулганы амьдралд саад болж, үймүүлдэг янз бүрийн асуудлыг нэгтгэн дүгнэцгээе: Нэгдүгээрт, үнэнийг нөхөрлөх үед үргэлж сэдвээс халих; хоёрдугаарт, хүмүүсийг төөрөлдүүлж, хүндлэлийг нь хүлээхийн тулд бичиг үсэг, хоосон сургаал ярих; гуравдугаарт, гэр бүлийн явдлаа чалчих, хувийн харилцаа тогтоох, хувийн хэрэг явдлаа зохицуулах; дөрөвдүгээрт, бүлэглэл байгуулах; тавдугаарт, байр суурийн төлөө өрсөлдөх; зургаадугаарт, хагалан бутаргах; долоодугаарт, хүмүүсийг дайрч давшилж, тарчлаах; наймдугаарт, үзэл тараах; есдүгээрт, сөрөг байдал гаргах; аравдугаарт, үндэслэлгүй цуу яриа тараах; арван нэгдүгээрт, сонгуулийн зарчмыг зөрчих. Нийтдээ арван нэг боллоо. Энэ арван нэгэн илрэл нь чуулганы амьдралд ихэвчлэн гардаг саад болж, үймүүлдэг асуудал юм. Чуулганы амьдралаар амьдрах үед ийм асуудлууд гарах юм бол удирдагч, ажилчид босож, тэдгээрийг зогсоож, хязгаарлах шаардлагатай, зөнгөөр нь орхиж болохгүй. Хэрвээ удирдагч, ажилчид тэдгээрийг хязгаарлаж чадахгүй бол ах, эгч нар бүгд хамтдаа хязгаарлах ёстой. Хэрвээ тухайн хүн ёрын муу хүн чанартай биш, зориуд үймээн, саад учруулаагүй, харин зүгээр л үнэний талаарх ойлголт дутмаг бол түүнд үнэнийг нөхөрлөснөөр тусалж, дэмжиж болно. Хэрвээ саад, үймээн учруулж буй хүн ёрын муу бөгөөд хэрэг нь бага байвал нөхөрлөж, ил болгосноор дамжуулан түүний саад, үймээнийг зогсоож, хязгаарлах ёстой. Хэрвээ тэр гэмшихэд бэлэн бөгөөд цаашид үймүүлж, саад болох байдлаар ярьж, үйлдэхгүй, чуулганд хамгийн өчүүхэн гишүүн байхад бэлэн байгаа, үүргээ ухамсарлан үгэнд орж, дуулгавартай дагаж чаддаг, чуулганы зохицуулсан юм бүхнийг хийж, ах эгч нарын тавьсан хязгаарлалтыг хүлээн авч чаддаг бол чуулганд түр зуур байж болно. Харин тэд хүлээн авахгүй, харин ч эсэргүүцэж, олонход дайсагнавал хоёр дахь алхмыг авах буюу тэднийг цэвэрлэх ёстой. Энэ арга тохиромжтой юу? (Тийм.)

I. Үнэнийг нөхөрлөх үед үргэлж сэдвээс халих

Одоо чуулганы амьдралд гарч ирдэг, угаасаа үймүүлж, саад болдог янз бүрийн хүмүүс, үйл явдал, зүйлсийн талаар нөхөрлөцгөөе. Эхнийх нь үнэнийг нөхөрлөх үед үргэлж сэдвээс халих явдал. Үнэнийг нөхөрлөх үед үргэлж сэдвээс халих гэдгийг хэрхэн тодорхойлох вэ? Сэдвээс хальсан нөхөрлөлийн үгийг бид хэрхэн нэвт харж болох вэ? Та нар үнэнийг нөхөрлөхдөө ихэвчлэн сэдвээс хальдаг уу? (Тийм.) Энэ асуудал шинж чанартаа үймээн, саад гэж тооцогдохын тулд хэр хэмжээнд хүрэх ёстой вэ? Хэрвээ үнэнийг нөхөрлөх үедээ сэдвээс халих тохиолдол бүрийг үймүүлж, саад болж байна гэж тодорхойлбол хүмүүс цаашид чуулганы амьдралд юм ярих юм уу нөхөрлөхөөс айх бус уу? Хэрвээ хүмүүс нөхөрлөхөөс айдаг бол асуудлыг нэвт хараагүй гэсэн үг биш үү? (Тийм.) Тэгэхээр үнэнийг нөхөрлөж байхдаа яаж сэдвээс халивал үймүүлж, саад болсон болдгийг үнэн зөв тодорхойлбол ихэнх хүн баригдмал байдлаасаа чөлөөлөгдөнө. Та нар ердийн харилцан ярианы үеэр ч сэдвээсээ хальдгаас харахад, үнэнийг нөхөрлөх үедээ сэдвээсээ хальдаг нь тун түгээмэл харагддаг. Тиймээс та нарыг баригдмал байдалд орохоос сэргийлэхийн тулд энэ талаар тун тодорхой нөхөрлөх шаардлагатай. Сэдвээс хальж, үймүүлж, саад болсон болох вий гэсэн айдсаасаа болоод ярихаа бүү боль, мэдлэгтэй байлаа ч гэсэн нөхөрлөж зүрхлэхгүй бүү бай, эсвэл нөхөрлөхийг хүсэх үедээ эхлээд ингэж бод: “Миний хэлэхийг хүсэж буй зүйл сэдэвтэй холбоотой юу? Сэдвээс хальж байна уу? Би ярихаасаа өмнө бодол санаагаа боловсруулж, тоймлоод, дараа нь юу ч боллоо гэсэн сэдвээсээ халихгүйн тулд тоймоо баримтлах ёстой юу? Хэрвээ би сэдвээс халивал хэнд ч тус болохгүй, цуглааны нандин цагийг үрж, ах эгч нарын үнэний талаарх ойлголтод нөлөөлнө. Хэрвээ ноцтой бол бүр чуулганы амьдралыг үймүүлж, саад болно.” Тэгвэл сэдвээс халих явдлыг бид хэрхэн авч үзэх ёстой вэ? Юун түрүүнд бид, сэдвээс халих нь ах, эгч нарт ашиг тустай эсэхийг бодолцон үзэх хэрэгтэй бөгөөд дараа нь сэдвээс халих нь чуулганы амьдралд ямар үр дагавартайг тодорхой харах ёстой. Ийм маягаар бид сэдвээс халих нь жижиг асуудал биш гэдгийг тодорхой харж чадна; ноцтой тохиолдолд, энэ нь бүр чуулганы амьдрал болон чуулганы ажлыг үймүүлж, саад болж ч магадгүй. Зарим сэдэв дээр чи мэдлэг, ухаарлаа нөхөрлөхийн тулд Бурханы үгийн нэг хэсгийг хайлаа гэе; эсвэл зарим сэдэв дээр чи туулсан зүйлээсээ олж авсан мэдлэг, ойлгосон үнэн, өөрийнхөө ойлгосон Бурханы санаа зорилгын талаар нөхөрлөлөө гэж бодъё; аль эсвэл тодорхой сэдвийн талаарх нөхөрлөл чинь бага зэрэг нуршуу, өөрийгөө тодорхой илэрхийлэхгүй, ахин дахин давтан ярьдаг бол—эдгээр нөхцөл байдалд чи сэдвээс хальж байна уу? Эдгээрийн алийг нь ч сэдвээс хальсан гэж тооцохгүй. Тэгвэл сэдвээс халих гэж юу вэ? Сэдвээс халих гэдэг нь чиний ярьж байгаа зүйл нөхөрлөлийн сэдэвтэй хамаарал багатай, эсвэл ямар ч хамаагүй, зүгээр л гаднах хэрэг явдлын талаар чалчиж, хүмүүсийг огт босгон байгуулахгүй байх явдал юм. Тэр нь сэдвээс бүрэн хальж буй хэрэг. Одоо үймээн, саад учруулах гэж юу болохыг ярьцгаая. Үнэнийг нөхөрлөх үедээ сэдвээс халих тохиолдол дээр ямархуу үг, зан авир үймүүлж, саад болсон болдог вэ? Энд буй асуудлын мөн чанар юу вэ? Сэдвээс халих нь шинж чанартаа хэрхэн үймүүлж, саад болдог вэ? Үүнийг нөхөрлөх нь зохистой биш үү? Энэ тухай нөхөрлөмөгц сэдвээс халих гэдэг нь юу гэсэн үг болохыг та нар ойлгох уу? (Тийм.) Тэгвэл та нар энэ асуултад хариул даа. (Хэн нэгний нөхөрлөл жишээ нь дэмий хов жив, гэр бүлийн асуудлын талаарх яриа гэх мэт үнэнтэй ямар ч хамаагүй сэдвийн талаар байж, хүмүүсийн зүрх сэтгэлийг үймүүлдэг нийгмийн чиг хандлагатай холбоотой зүйлсийн талаар хэлэлцэж, Бурханы өмнө тайван байх, Бурханы үгийг тунгаан бодоход нь саад хийдэг бол тэр нөхөрлөл сэдвээс хальжээ.) Энд хэдэн гол зүйлийг дурдсан бэ? (Нэг нь, сэдэв үнэнтэй хамаагүй байх.) Энэ бол маш чухал зүйл: үнэнтэй хамаагүй байх. Нэг нь дэмий хов жив, гэр бүлийн асуудлын талаар чалчих. Нөгөө нь, уламжлалт соёл, хүний ёс суртахууны сэтгэлгээ, хүмүүсийн эрхэм гэж тооцдог зүйлийг үнэн мэт ярих. Энэ нь гажууд ойлголтын асуудал юм; энэ бүх зүйл үнэнтэй хамаагүй. Жишээ нь, Бурханы үгэнд “Залуу хүмүүс хүсэл эрмэлзэлгүй байх ёсгүй” гэдэг. Хэн нэгэн хүн: “Эрт үеэс хойш баатрууд залуугаасаа гарч ирдэг байсан” эсвэл “Амбиц насаар хязгаарлагддаггүй” гэж нөхөрлөдөг. Эсвэл чамайг Бурханаас эмээх тухай ярих үед тэд: “Чамаас гурван тохой өндөрт бурхан байдаг”; “Хүнийг үйлдэх үед Тэнгэр харж байдаг”; “Хэрвээ мөс чанар чинь цэвэр бол сүнснүүд хаалгыг чинь тогшихоос эмээх шаардлагагүй”; эсвэл “Хүний зүрх сэтгэл сайн сайхан руу хандах ёстой” гэж нөхөрлөдөг. Энэ нь сэдвээс хальж байгаа хэрэг биш үү? Эдгээр үг үнэнтэй ямар ч хамаагүй биш үү? Эдгээр үг юу вэ? (Сатанлаг гүн ухаан.) Тэдгээр нь сатанлаг гүн ухаан, бас тодорхой угсаатан ястны уламжлалт соёл юм. Сэдвээс халихын эхний илрэл нь ярьж буй сэдэв үнэнтэй хамаагүй байх явдал; хүн шүтлэггүй хүмүүсийн зөв, өндөр дээд гэж үздэг гүн ухаан, онолыг ярьж, тэрийгээ үнэнтэй хүчээр холбох явдал. Ингэх нь сэдвээс хальж буй хэрэг. Уг сэдэв үнэнтэй хамаагүй—энэ илрэлийг ойлгоход амархан байх ёстой. Хоёр дахь илрэл нь хүмүүсийн сэтгэл санааг үймүүлэх сэдвийг ярилцах явдал. Цуглаан дээр үнэнийг нөхөрлөхгүй, мэдлэг, эрдэм, гүн ухаан, хууль, нийгмийн үзэгдэл, хүн хоорондын янз бүрийн цогц харилцааны талаар нөхөрлөх үед энэ нь хүмүүсийн сэтгэл санааг үймүүлдэг. Энэ үед хүн уг үндсээрээ үнэнтэй холбоогүй, үнэнтэй ямар ч хамаагүй асуудлыг үнэн мэт нөхөрлөдөг. Энэ нь бусдын сэтгэл санааг будилуулдаг бөгөөд сонсох явцдаа тэдний бодол санаа нь үнэний талаарх нөхөрлөлөөс гадаад хэрэг явдал руу шилждэг. Тэгээд энэ хүмүүс хэрхэн авирладаг вэ? Тэд мэдлэг, эрдэмд анхаарлаа төвлөрүүлж эхэлдэг. Хүмүүсийн сэтгэл санааг үймүүлэх нь шинж чанартаа ноцтой зүйл. Гурав дахь илрэл нь ярилцаж буй сэдэв хүмүүст Бурханыг буруугаар ойлгуулж, үзэгдлийн талаар тодорхой мэдэхгүй байхад хүргэх явдал юм. Зарим хүн үнэний талаар өөрсдөө төдийлөн тодорхой мэддэггүй хэр нь тодорхой мэддэг, ойлгодог мэт дүр эсгэхийг хүсдэг. Тэгээд үнэний талаар нөхөрлөхдөө тэд ярьж байгаа зүйлдээ зарим гүн гүнзгий хоосон сургаалыг нэмж, өөрсдийнхөө сонсож, ойлгосон шашны хоосон сургаалтайгаа хольж, үндэслэлгүй, хэтрүүлэгтэй байдлаар ярьдаг. Тэднийг сонссоныхоо дараа хүмүүс үзэгдлийн талаар тодорхой мэдэхээ больдог; уг хүн яг ямар үнэнийг ярилцах гэснийг тэд мэддэггүй. Тэд сонсох тусмаа улам мунгинаж, Бурханд итгэх итгэл нь багасаж, тэр ч бүү хэл Бурханы талаар буруу ойлголттой болж магадгүй. Хүмүүс энэ ярианаас зүгээр ч нэг үнэнийг ойлголгүй өнгөрдөг юм биш—тэдний сэтгэл санаа мунгинадаг. Ингэх нь сөрөг үр дагавартай. Сэдвээс халих үед ийм зүйл болдог.

Үнэнийг нөхөрлөх үедээ сэдвээс халих нь хэд хэдэн арга замаар илэрдэг бөгөөд тус бүр нь шинж чанараараа хүмүүсийн амь-оролтыг үймүүлдэг. Хүмүүс тийм нөхөрлөлийг сонсоод зөвхөн үнэний талаар тодорхой ойлголтгүй, хэрэгжүүлэлтийн замгүй болдог юм биш. Харин ч тэдний сэтгэл санаа мунгинаж, үнэний талаар улам эргэлзэж, хоёрдмол байдалтай, төөрөлдсөн ойлголттой ч болдог. Үнэнийг нөхөрлөх үедээ сэдвээс халихын хүмүүст үзүүлдэг үр нөлөө, сөрөг үр дагавар энэ юм. Энэ гурван илрэл нь тус бүрдээ шинж чанартаа нэлээд ноцтой. Жишээ нь, эхнийх нь “ярьж буй сэдэв үнэнтэй хамаагүй байх”. Зөв юм шиг санагддаг ч зөв биш зүйлийг ярьж, хүний мэдлэг, гүн ухаан, онол, уламжлалт соёл, нэрд гарсан хүмүүсийн алдартай үг гэх мэт сатанлаг зүйлсийг чуулганд авчран номлож, задлан шинжилж, үнэнийг нөхөрлөх боломжийг ашиглан хүмүүсийг төөрөлдүүлэх нь хүмүүсийг үймүүлж буй хэрэг. Ингэх нь шинж чанартаа маш ноцтой. Хэрвээ ялган таних чадвартай хүн тийм нөхөрлөлийг сонсвол “Чиний ярьж байгаа чинь буруу; энэ бол үнэн биш. Чиний ярьж байгаа зүйл бол шүтлэггүй хүмүүсийн сайн гэж боддог ёс суртахууны зан байдал, үг хэллэг байна. Тэр нь шүтлэггүй хүмүүсийн биеэ авч явах, дэлхий ертөнцтэй харилцах зарчим, энэ нь уг үндсээрээ үнэнтэй хамаагүй” гэж хэлнэ. Гэвч зарим хүн ялган таних чадваргүй байдаг бөгөөд эдгээр төөрөгдлийг сонсоод бүр санал нийлж, үнэн мэт баримталдаг. Хэрвээ удирдагч, ажилчид үүнийг зогсоож, тухайн үед нь хязгаарлахгүй бол, хүмүүсийг ялган таних чадвартай болгохын тулд энэ талаар нөхөрлөж, задлан шинжлэхгүй бол Бурханы сонгосон хүмүүсийн зарим нь төөрөлдөх боломжтой. Төөрөлдөхийн үр дагавар юу вэ? Тэд шүтлэггүй ертөнцийн алдартай хүмүүсийн номлосон зүйл, хүмүүсийн зөв, сайн, гүн гүнзгий гэж боддог ардын зүйр цэцэн үгс, алдартай хүмүүсийн онч мэргэн үг, биеэ авч явах тухай онолууд гэх мэт нь бүгд зөв, яг л Бурханы үг шиг үнэн гэж бодно. Тэд төөрөлдсөн биш үү? Гаднаа тэд үнэнийг нөхөрлөж байгаа мэт байдаг ч үнэн хэрэгтээ энэ нь хүний зарим санаа бодол, Сатаны зарим төөрөлдүүлсэн гүн ухаантай холилдсон бөгөөд мэдээж хүмүүсийг үймүүлдэг. Хэрвээ хүн Сатаны гүн ухаан болон хүний мэдлэгийг үнэн мэт ярьж хүмүүсийг төөрөлдүүлбэл удирдагч, ажилчид энэ явдлыг ил болгож, задлан шинжлэх ёстой, ингэснээр ах, эгч нар ялган таних чадвараа нэмэгдүүлж, үнэн яг юу болохыг ойлгоно. Энэ нь удирдагч, ажилчдын хийх ёстой ажил юм. Хоёр дахь илрэл нь “хүмүүсийн сэтгэл санааг үймүүлэх” явдал. Зарим хүн үргэлж үнэнийг нөхөрлөх боломжийг ашиглан, зөв юм шиг санагддаг хэр нь зөв биш зүйлсийн талаар ярьж, хүний мэдлэг, эрдэм, авьяас билиг, ур чадварыг өргөмжилдөг. Тэд бас ёс суртахууны хэм хэмжээ, уламжлалт соёл гэх мэтийн талаар ярьдаг. Тэд Сатанаас ирсэн эдгээр зүйлийг эерэг зүйл мэт, үнэн мэт ярьдаг ба энэ нь эдгээр зүйлийг дэмжих, чуулганд түгээх, шагшин магтах, хүн бүр дагаж мөрдөх ёстой гэсэн буруу итгэл үнэмшилтэй болоход хүмүүсийг хүргэж; хүмүүсийн сэтгэл санаан дахь зөв мэт санагддаг хэр нь зөв биш төөрөгдөл, тэрс үзлийг нэмэгдүүлж; хүмүүсийн сэтгэл санааг самууруулж, тэднийг төөрөлдүүлж, үнэндээ үнэн гэж юу болох, асуудалтай тулгарах үедээ хэрхэн зөв хэрэгжүүлэх, эсвэл аль зам нь зөв зам болохыг мэдэхгүй болгодог. Энэ нь тэдний зүрх сэтгэлийг харанхуйд автуулдаг. Энэ бол хүмүүсийг төөрөлдүүлэхийн тулд тэрс үзэл, төөрөгдөл түгээхийн үр дагавар юм. Гурав дахь илрэлийн тухайд бид энэ талаар дэлгэрэнгүй нөхөрлөхгүй. Товчхондоо сэдвээс гадуурх зарим хэлэлцүүлэг нь мэдлэгтэй холбоотой, зарим нь хүний үзэлтэй холбоотой, зарим нь ёс суртахууны сайн зан байдалтай холбоотой гэх мэт байдаг. Гэхдээ эдгээрийн аль нь ч үнэнтэй хамаагүй—бүгд үнэний эсрэг байдаг. Тиймээс ийм асуудал гарах үед удирдагч, ажилчид зогсоож, хязгаарлах ёстой. Хэн нэгний нөхөрлөлийг сонсоод хүмүүс зүрх сэтгэлдээ үнэнийг тодорхой ойлгохгүй байгаа төдийгүй бас үймэрч, нэгэнтээ саруул тунгалаг байсан сэтгэл санаа нь булингартаж, хэрхэн зөв хэрэгжүүлэхээ мэдэхгүй байгаа бол тийм хүний нөхөрлөлийг зогсоож, хязгаарлах ёстой. Жишээ нь, хэвийн хүн чанарын талаарх үнэнийг нөхөрлөхдөө зарим хүн: “Хэвийн хүн чанараас Бурханд хамгийн их таалагддаг зүйл бол бэрхшээлийг тэсвэрлэх, махан биеийн таашаал, тав тухад шунахгүй байх, амттай хоолыг умартах, эдлэх ёстой зүйлээ юм уу Бурханы бэлдсэн зүйлийг эдлэхгүй байх, махан биеийн эдгээр хүслээс урваж чаддаг байх, махан биеийн бүх хүслийг хазаарлах, биеэ захирах, махан биеийг дур зоргоор нь байлгахгүй байх чадвар. Тиймээс шөнө унтмаар байгаа үедээ махан биеэс урвах хэрэгтэй. Тэгж чадахгүй бол махан биеэ хазаарлах арга зам олох шаардлагатай. Махан биеэс урвах шийдэмгий байдал чинь хэдий чинээ их байна, чи махан биеэс төдий чинээ урваж, үнэнийг хэрэгжүүлэх төдий чинээ илрэлтэй, Бурханд төдий чинээ үнэнч гэдэг чинь нотлогдоно. Хэвийн хүн чанарын хамгийн онцлог илрэл—хамгийн их дэмжих ёстой илрэл нь—биеэ захирах, махан биеийн хүслээс урвах, махан биеийн тав тухад шунахгүй байх, материаллаг таашаалд хэмнэлттэй байх явдал гэж би боддог. Чи хэдий чинээ хэмнэлттэй байна, тэнгэрийн хаанчлалд төдий чинээ их ерөөл хуримтлуулна” гэж хэлдэг. Эдгээр үг нэлээд эерэг сонсогдож байгаа биш үү? Энд алдаа байна уу? Хүний логик, зарчим, үзлээр хэмжвэл эдгээр үг шашны юм уу нийгмийн ямар ч бүлэгт хүлээн зөвшөөрөгдөнө; хүн бүр эрхий хуруугаа гозойлгон хүлээн зөвшөөрснөө илэрхийлж, түүний хэлсэн зүйл зөв, түүний итгэл сайн, цэвэр юм гэж хэлнэ. Чуулганд ч бас ингэж үзэх зарим хүн байдаг биш үү? Хүний үзлээр хэмжвэл энэ бүх үг зөв—юу нь зөв бэ? Зарим хүн: “Бурхан тийм хүмүүст дуртай. Бурхан ч бас тийм хэмнэлттэй байдлаар амьдардаг” гэж хэлж магадгүй. Энэ нь хүний үзэл биш гэж үү? Хүмүүс иймэрхүү үзэл тээдэг тул хэрвээ зарим хүн үнэхээр ийм төрлийн нөхөрлөл хийвэл тэр нь зүгээр л олонхын үзэлтэй нийцэх бус уу? (Тэгнэ.) Хүмүүс иймэрхүү үзлийг хүлээн авахдаа тухайн хүний үзэл бодолтой санал нийлдэг биш үү? Чи уг хүний үзэл бодолтой санал нийлж, хүлээн авах үедээ түүний үйлдэлтэй санал нийлж байгаа бус уу? Тэгээд чи түүнийг дуурайхаар оролдох бус уу? Дуурайж чаддаг болсон үед чиний дагадаг зам, хэрэгжүүлэлтийн зам тогтворжих бус уу? Тогтворжино гэдэг нь юу гэсэн үг вэ? Чи тийм маягаар үйлдэж, хэрэгжүүлнэ гэж шийдсэн гэсэн үг. Бурхан тийм хүмүүсийг хайрладаг, ийм маягаар үйлдэх үед чинь дуртай байдаг, зөвхөн ингэснээр л Бурханы хүлээн авдаг хүн, тэнгэрийн хаанчлалд орж, тэнгэрт ерөөгдөж чадах хүн, сайн хүрэх газартай хүн болж чадна гэж зүрх сэтгэлдээ бодох учраас чи ийм маягаар үйлдэх шийдвэр гаргана. Ийм шийдвэр гаргах үед иймэрхүү бодол санаа, үзэл бодолд оюун санаа чинь аль хэдийн үймэрч, төөрөлдсөн байх биш үү? Энэ бол бодит баримт; энэ бол үр дагавар. Чиний сэтгэл санаа үймэрсэн бөгөөд чи бүр үүнийгээ ч ухаардаггүй. Энд бас өөр нэг асуудал бий: Ийм бодол санаа, үзэл бодлоос болж сэтгэл санаа чинь саажиж, үймэрмэгц Бурханы санаа зорилго, шаардлага чамд ойлгомжтой байхаа больдог биш үү? Тэгээд чи Бурханы талаар буруу ойлголттой болж, Бурханаас холддог биш үү? Энэ нь үзэгдлийн талаар тодорхой мэдэхгүй байгааг чинь илтгэдэг бус уу? Сайтар бодоод үз: Хүмүүсийн зөв гэж үздэг ч эндүү ташаа зарим бодол санаа, үзэл бодолд төөрөлдөх үедээ сэтгэл санаа чинь үймэрдэг биш үү? Чиний зүрх сэтгэл дэх үзэгдэл тэр үед тодорхой хэвээр байж чадах уу? (Үгүй.) Тэгвэл Бурханы талаарх мэдлэг чинь үнэн зөв үү, эсвэл буруу ойлголт уу? Мэдээж энэ нь буруу ойлголт. Тэгвэл чиний ойлгодог зүйл, зөв гэж үздэг зүйл үнэхээр үнэн мөн үү? Үгүй, биш—энэ нь Бурханы үг, үнэнтэй зөрчилдөж, тэдгээрт харшилдаг. Тиймээс үнэнийг нөхөрлөх үедээ ингэж сэдвээс халих нь үнэхээр хүмүүсийн сэтгэл санааг үймүүлдэг. Ингэж сэдвээс халих нь хүмүүсийн сэтгэл санааг асар их үймүүлдэг юм чинь, энэ нь Бурханы ажлыг үймүүлдэг гэж хэлж болох уу? Энэ нь хүмүүсийг үзэл рүү, Сатаны гүн ухаан болон логик руу хөтөлдөг тул хүмүүсийг Бурханы дэргэдээс холдуулдаг биш үү? Хүмүүс Бурханыг буруугаар ойлгох үедээ, мөн Бурханы санаа зорилгыг ойлгохгүй, Бурханы санаа зорилго, шаардлагын дагуу хэрэгжүүлж чадахгүй, харин оронд нь Сатаны логик, хүний үзлийн дагуу хэрэгжүүлэх үедээ Бурханд илүү ойртдог уу, эсвэл Бурханаас холддог уу? (Тэд Бурханаас холддог.) Тэд Бурханаас холддог. Тиймээс иймэрхүү төрлийн сэдвээр нөхөрлөхийг цуглааны үеэр хязгаарлах ёстой биш үү? (Тийм.) Ингэж сэдвээс халих нь хүмүүсийг үймүүлэх шинж чанартай байдаг тул үүнийг үнэхээр хязгаарлах ёстой. Үүнийг зогсоож, хязгаарлахгүй бол хэв чанар муутай, хөшүүн мунгинасан нэг хэсэг хүмүүс—ялангуяа сүнслэг ойлголтгүй хүмүүс сэдвээс хальдаг хүнийг дуурайж, дагах болно. Энэ үед удирдагч, ажилчид цаг алдалгүй өндийн босож, таслан зогсоох ёстой. Тэд уг хүнийг үргэлжлүүлэн сэдвээс хазайгаад байхыг зөвшөөрч болохгүй; түүний нөхөрлөлийн сэдэв илүү олон хүнийг төөрөлдүүлж, улам олон хүний сэтгэл санааг үймүүлэхийг зөвшөөрч болохгүй. Энэ бол удирдагч, ажилчдын биелүүлэх ёстой хариуцлага, хэрэгжүүлэх ёстой чиг үүрэг юм.

Үнэнийг нөхөрлөх үедээ сэдвээс халих тухай сэдвээр хийсэн бидний нөхөрлөл ингээд дууслаа. Дараа нь бид үнэний талаарх нөхөрлөлдөө сэдвээсээ хэр хол хазайх болон ямар сэдвээр нөхөрлөх нь үймээн, саад учруулах шинж чанартай гэж тооцогдох талаар нэгтгэн дүгнэнэ. Сэдвээсээ халихын зарим хэлбэр нь илэрхий байдаг: Хүн сэдвээсээ бүрэн хазайж, дэмий ярих юм уу гэр бүлийн явдлаа хэлэлцэх үед тэрийг ялган танихад амархан. Жишээ нь, хүн бүр үүргээ хэрхэн гүйцэтгэх тухай нөхөрлөж байхад хэн нэгэн хүн өөрийнхөө “алдар цуутай” өнгөрсөн үеийн талаар нөхөрлөж, хийсэн сайн үйл, эсвэл ах эгч нарт хэрхэн тусалсан гэх мэтийг ярьж болох юм. Хэн ч үүнийг сонсохыг хүсэхгүй бөгөөд түүнийг ярих тусам тэд улам дургүйцэж, эцэст нь тэр хүнийг үл тооно. Тэгээд тэр хүнд ичгүүртэй санагдана. Олонх нь энэ хүнийг ялган таньж чадаж байгаа л бол тэр хүн үргэлжлүүлж чадахгүй. Ийм маягаар сэдвээс халих явдлыг ялган таньж чаддаг байхад үнэний талаарх ойлголт төдийлөн их шаардагдахгүй. Дэмий ярьж, гэр бүлийн асуудлын талаар чалчиж, өөрийгөө өргөмжилж, гайхуулж, нөхөрлөлийн сэдвийг далимдуулан өөрийнхөө “алдар цуутай” өнгөрсөн үеийн талаар ярих—ингэж сэдвээсээ халихыг ялган танихад амархан. Энэ нь үндсэндээ төдийлөн их үймүүлдэггүй, учир нь ихэнх хүн ийм зүйлд дургүйцэж, сонсохыг хүсдэггүй бөгөөд тэр хүн үнэнийг нөхөрлөхгүй, онгирч байна, сэдвээс хальж байна гэдгийг мэддэг. Бүлгийнхэн нь түүнийг ярьж эхлэнгүүт нь эвгүй байдалд оруулахгүйг хичээж болох ч түүнийг удаан ярих тусам хүмүүс дургүйцэж, цааш нь сонсохыг хүсдэггүй бөгөөд оронд нь Бурханы үгийг бие даан уншсан нь дээр санагддаг. Хэрвээ тэр хүн үргэлжлүүлбэл тэд босоод явцгаана. Нөхцөл байдал өөрчлөгдөж, өөрийгөө ичгэвтэр байдалд оруулж байгаагаа хараад тэр хүн үргэлжлүүлэн ярихгүй. Ямархуу байдлаар сэдвээс халих нь хүмүүст аль хэдийн сөрөг нөлөө үзүүлсэн ч хүмүүс үүнийг сөрөг зүйл гэж нэвт харж чадахгүй, харин ч сэдвээс гажсан агуулгыг үнэн мэт үзэж, анхааралтай сонсдог вэ? Ингэж сэдвээс халих нь хүмүүсийг үймүүлдэг бөгөөд ийм тохиолдлуудыг ялган салгаж чаддаг байх ёстой. Ингэж сэдвээс халихын жишээг хэл дээ. (Хүн засалт туулсныхаа дараа өөрийгөө эргэцүүлдэггүй, харин асуудлын зөв, буруу байдалд л төвлөрөн ярьдаг бол энэ нь хүн бүрийн сэтгэл санааг будилуулдаг. Энэ нь хүмүүсийг ялган таньж чадахгүй болгодог төдийгүй, харин ч энэ хүний ярьж байгаа зүйл үнэнд нийцдэг, түүний зөв гэж хүмүүст санагддаг. Энэ нь хүн бүрийг түүний талд оруулдаг.) Засалтыг хэрхэн хүлээн авах тухай нөхөрлөх нэрийдлээр тэрээр өөрийгөө өмгөөлж, зөвтгөж, өөрийгөө хилсээр засалт туулсан гэж хүмүүст бодогдуулж, хүмүүсийг өөрийнхөө талд оруулж, өөрийгөө өрөвдүүлж, түүнчлэн тийм нөхцөл байдалд дуулгавартай дагаж, засалт хүлээн авах чадвараа хүмүүсээр бишрүүлдэг. Энэ нь хүмүүсийг төөрөлдүүлдэг; энэ бол зориуд, санаатайгаар сэдвээс халих тохиолдол бөгөөд сонсогчдыг засалттай тулгарах үедээ дуулгавартай дагаж чадахгүй, засалтыг хүлээн авч, өөрсдийгөө эргэцүүлж, мэдэж авч чадахгүй болгоод зогсохгүй, мөн засалт туулахаас сэрэмжилж, эсэргүүцдэг болгож орхидог. Ийм нөхөрлөл нь засалт туулахын ач холбогдол, засалттай тулгарах үедээ ямар зөв хандлага баримтлах ёстой, засалтыг хэрхэн хүлээн авч, хэрхэн хэрэгжүүлэх ёстойг ойлгоход нь хүмүүст тусалж чаддаггүй. Үүний оронд, энэ нь хүмүүсийг засалттай харьцах өөр арга замыг сонгоход хүргэдэг, энэ нь үнэнийг хэрэгжүүлдэггүй, үнэн-зарчмын дагуу үйлддэггүй, харин тэднийг илүү зальжин болгодог арга зам юм. Тийм нөхөрлөл нь хүмүүсийг төөрөлдүүлдэг. Үнэнийг нөхөрлөх үедээ сэдвээс халих нь чуулганы амьдралд гарч ирдэг нэг төрлийн асуудал юм. Хэрвээ ийм төрлийн асуудал үймүүлж, саад болох хэмжээнд хүрвэл удирдагч, ажилчид үүнийг зогсоож, хязгаарлаж, нөхөрлөж, задлан шинжлэх ёстой, ингэснээр ихэнх хүн ялган таних чадвартай болж, туршлагаас суралцаж, сургамж авна.

II. Хүмүүсийг төөрөлдүүлж, хүндлэлийг нь хүлээхийн тулд бичиг үсэг, хоосон сургаал ярих

Хүмүүс, үйл явдал, юмс чуулганы амьдралд үймээн, саад учруулахын хоёр дахь илрэл нь хүмүүсийг төөрөлдүүлж, хүндлэлийг нь хүлээхийн тулд бичиг үсэг, хоосон сургаал ярих явдал юм. Ихэвчлэн дийлэнх хүмүүс бага зэрэг бичиг үсэг, хоосон сургаал ярьдаг. Ихэнх хүмүүс тэгж байсан. Хүн бичиг үсэг, хоосон сургаал ярих ердийн тохиолдлыг бид тухайн хүний биеийн хэмжээ жижиг, үнэнийг ойлгоогүйн үр дүн гэж үзэх ёстой. Тэр хүн төдийлөн их цаг авдаггүй, зориуд ингээд байдаггүй, ганцаараа л яриад байдаггүй, хүссэнээрээ ярихыг нь өөгшүүлэхийг хүн бүрээс шаарддаггүй, өөрийг нь сонсохыг хүн болгоноос шаарддаггүй, бусдыг төөрөлдүүлж, хүндлэлийг нь хүлээх гэж оролддоггүй л бол энэ нь үймээн, саад учруулдаггүй. Ихэнх хүн үнэн-бодит байдалгүй байдаг учраас бичиг үсэг, хоосон сургаал ярих нь маш түгээмэл үзэгдэл юм. Тохиромжгүй үгээр яривал, үүнийг уучлах боломжтой; үүнийг уучилж, хэтэрхий нухацтай авч үзэхгүй байж болно гэсэн үг. Гэвч, онцлох нэг тохиолдол нь хүн санаатайгаар бичиг үсэг, хоосон сургаал ярих явдал юм. Тэд юуг санаатайгаар хийж байдаг вэ? Тэдэнд бас үнэн-бодит байдал байдаггүй учраас бичиг үсэг, хоосон сургаалыг зориуд ярьдаг юм биш. Бичиг үсэг, хоосон сургаал ярих, уриа лоозон хашхирах, онолын талаар ярих гэх мэт үйлдэл нь бусдынхтай адилхан. Гэхдээ нэг ялгаа бий: Тэд бичиг үсэг, хоосон сургаал ярих үедээ үргэлж бусдаар хүндлүүлж, өөрсдийгөө удирдагч, ажилчид болон үнэнийг эрэлхийлдэг хүмүүстэй харьцуулахыг хүсдэг. Бүр ч утгагүй зүйл гэвэл, тэд юу ч хэлж, яаж ч хэлж байсан зорилго нь ердөө хүндлүүлэхийн л төлөө хүмүүсийг өөртөө татаж, хүмүүсийн зүрх сэтгэлийг төөрөлдүүлэх явдал юм. Хүндлүүлэхээр чармайхын зорилго нь юу вэ? Тэд хүмүүсийн зүрх сэтгэлд байр суурь, нэр хүндтэй байж, олны дундаас онцгойрсон хүн юм уу удирдагч болж, гоц гойд, эгэл бус нэгэн болж, онцгой хүн, үг нь эрх мэдэлтэй хүн болохыг хүсдэг. Энэ нөхцөл байдал нь хүмүүс бичиг үсэг, хоосон сургаал ярьдаг ердийн тохиолдлоос ялгаатай бөгөөд үймүүлж, саад болдог. Илүү түгээмэл харагддаг байдлаар бичиг үсэг, хоосон сургаал ярьдаг хүмүүсээс ийм хүмүүс юугаараа ялгаатай вэ? Байнга ярих хүслээрээ ялгаатай; боломж л олдвол тэд ярина. Цуглаан болж байх юм уу бүлэг хүмүүс цугласан л байвал—сонсох хүн л байвал—тэд ярина, тэдний ярих хүсэл тун хүчтэй байдаг. Тэд үнэнийг ойлгох юм уу үнэнийг хэрэгжүүлэх замтай болохын тулд зүрх сэтгэл дэх бодол, олж авсан зүйл, туршлага, ойлголт, танин мэдэхүйгээ ах эгч нартай хуваалцах зорилгоор ярьдаггүй. Харин ч тэдний зорилго бол хоосон сургаал ярих боломжийг ашиглан өөрийгөө гайхуулах, хэчнээн өргөн мэдлэгтэйгээ бусдад мэдэгдэж, ердийн хүнээс илүү ухаантай, мэдлэгтэй, эрдэмтэй, зиндаатай гэдгээ харуулах явдал юм. Тэд зүгээр нэг энгийн хүмүүс биш, чадварлаг хүмүүс гэдгээ мэдэгдэхийг хүсдэг. Ингэж хүсдэг нь аливаа хэрэг явдал дээр хүн бүр өөрт нь хандаж, өөртэй нь зөвлөөсэй гэснийх. Чуулган дахь ямар нэг хэрэг явдал, эсвэл ах эгч нарт тулгарсан аливаа бэрхшээл дээр бусад хүн эхлээд өөрийг нь бодоосой гэж тэд хүсдэг; өөрийг нь байхгүй бол бусад нь юу ч хийж чадахгүй, ямар ч хэрэг явдлыг зохицуулж зүрхлэхгүй, хүн болгон өөрийнх нь тушаалыг хүлээж байгаасай гэж хүсдэг. Энэ бол тэдний хүсдэг үр нөлөө юм. Бичиг үсэг, хоосон сургаал ярьдаг нь хүмүүсийг урхидаж, хянах зорилготой. Тэдний хувьд бичиг үсэг, хоосон сургаал ярих нь ердөө л нэг арга барил, арга зам; тэд үнэнийг ойлгодоггүй учраас бичиг үсэг, хоосон сургаал ярьдаг юм биш, харин ч бичиг үсэг, хоосон сургаал ярьснаар хүмүүс өөрсдийг нь чин сэтгэлээсээ дээдэлж, бишрэн харж, тэр ч бүү хэл өөрсдөөс нь айж, өөрсдөд нь хазаарлагдаж, хянуулаасай гэж зорьдог. Ингэж бичиг үсэг, хоосон сургаал ярих нь улмаар үймүүлж, саад болдог. Чуулганы амьдралд тийм хүмүүсийг хязгаарлах ёстой, бичиг үсэг, хоосон сургаал ярих ийм зан авирыг ч бас болиулах ёстой, зөнгөөр нь орхиж болохгүй. Зарим хүн: “Тийм хүмүүсийг хязгаарлах ёстой; тэгвэл тэдэнд ярих боломж өгч болох юм уу?” гэж хэлж магадгүй. Шударга байдлын үүднээс тэдэнд ярих боломж олгож болох ч амбиц нь дахин гарч ирж, онгирч гайхуулдаг хуучин байдалдаа ормогц нь даруй таслан зогсоож, ухаан саруул, тайван болгох хэрэгтэй. Тэд ийм маягаар үргэлж гайхуулж, амбиц нь үргэлж илчлэгдсээр, хүслийг нь дарахад хэцүү байвал яах ёстой вэ? Тэднийг шууд хязгаарлаж, яриулахгүй байлгах ёстой. Тэднийг ярих үед хэн ч сонсохыг хүсдэггүй, тэдний дууны өнгө, нүүрний хувирал, нүдний харц, дохио зангааг харж, сонсоод хүн бүр дургүйцдэг бол энэ нь ноцтой асуудал юм. Ингэсээр хүн бүр зэвүүцэж жигших хэмжээнд очдог. Чуулганд товойлгогчийн дүрд тоглодог тийм хүмүүс тэгвэл тайзнаас буух ёстой биш гэж үү? Тэдний дүрийг хасах цаг болсон. Тэгэхээр тэд үйлчлэлээ үзүүлж дууссан гэсэн үг биш үү? Тэд сүүлчийн үйлчлэлээ үзүүлж дуусвал яах ёстой вэ? Тэднийг цэвэрлэх ёстой. Тэд ам нээмэгцээ өнөөх хуучин яриагаа ярьдаг, хязгаарлалт тавиад үүнийг зогсоож чадахгүй. Хүн бүр ийм яриаг сонсохоос залхдаг. Тэдний үзэшгүй муухай царай, Сатаны, диаволын царай илэрхий болдог. Тэд ямар төрлийн хүмүүс вэ? Тэд бол антихристүүд. Тэднийг хэтэрхий эрт цэвэрлэвэл ихэнх хүн үзэл тээж, зүрх сэтгэлдээ үнэмшихгүй “Бурханы гэрт хайр алга, тэр ч бүү хэл хэсэг хугацаанд ажиглахгүйгээр хэн нэгнийг цэвэрлэж, гэмших ямар ч боломж олгохгүй байна. Тэр хүн зүгээр л гаднын хүмүүсийн хэлдэг хэдхэн үгийг хэлж, жаахан завхарсан зан чанар илчилж, бага зэрэг ихэрхүү байсан ч санаа зорилго нь муу байгаагүй. Түүнд ингэж хандах нь шударга бус” гэж хэлнэ. Харин олонх нь ёрын муу хүмүүсийн мөн чанарыг ялган таньж, нэвт харж чадаж байгаа үед ийм ёрын муу хүмүүсийг чуулганд цадиггүй муу үйл, саад, үймээнээ үргэлжлүүлэхийг зөвшөөрөх нь тохиромжтой юу? (Үгүй.) Ингэх нь бүх ах, эгчид шударга бус. Иймэрхүү тохиолдолд тэднийг цэвэрлэх нь асуудлыг шийдвэрлэдэг. Тэд сүүлчийн үйлчлэлээ үзүүлж, ихэнх хүн тэднийг ялган таньдаг болмогц тэднийг цэвэрлэх үед чинь ихэнх хүн эсэргүүцэхгүй—тэд гомдоллохгүй, Бурханыг буруугаар ойлгохгүй. Тэднийг өмгөөлөх хүмүүс байсаар байвал чи: “Тэр хүн чуулганд олон ёрын мууг үйлдсэн. Түүнийг антихрист гэж тодорхойлоод, цэвэрлэсэн. Гэсэн ч чи түүнийг маш их өрөвдсөн хэвээр байна; чамд үзүүлсэн сайхан сэтгэлийг нь бодоод, түүнийг өмгөөлж байна. Чи хэтэрхий уян сэтгэлтэй, ямар ч зарчимгүй байна. Үүний үр дагавар юу вэ? Түүнээс жаахан тусламж аваад чи мартаж чаддаггүй; тэр юу ч гэж хэллээ гэсэн чи чин сэтгэлээсээ дуулгавартай дагаж, үргэлж ачийг нь хариулахыг хүсдэг. Түүнийг одоо цэвэрлэсэн. Чи түүнийг дагаад явахыг хүсэж байна уу? Хэрвээ чи ч бас цэвэрлэгдмээр байгаа бол тэгж болно шүү” гэж хэлж болно. Энэ нь нөхцөл байдлыг зохицуулах тохирсон арга зам мөн үү? Энэ үед бол тохиромжтой. Хэрвээ тийм хүмүүс бусдыг төөрөлдүүлэхийн тулд байнга бичиг үсэг, хоосон сургаал ярьж, хүмүүсийг тэсвэрлэхийн аргагүй болтол нь үймүүлснээр хүмүүс цуглаанд ирэхийг хүсэхээ боливол удирдагч, ажилчид хөшүүн, мулгуу, ялган таних чадваргүй, энэ хүмүүсийг цаг тухайд нь зохицуулж чадаагүйгээс болж байгаа биш үү? Энэ бол ажлаа хийж чадахгүй, үүрэг хариуцлагаа биелүүлж чадахгүй байгаа хэрэг юм.

Одоо, бичиг үсэг, хоосон сургаал ярьдаг тэр антихристүүдийг ихэнх хүн тодорхой хэмжээнд ялган таньдаг болсон. Тэд толгойгоо бөхийлгөхгүй л бол толгой өргөмөгцөө янз бүрийн арга замаар хангалттай тодорхой авирлаж, тэдний янз бүрийн илрэлээс антихрист гэдгийг нь хүмүүс олж тогтооход хангалтгүй байдаг биш л бол цаашид хойшлуулж, тээнэгэлзэх ёсгүй. Тэднийг цаг алдалгүй хязгаарлаж, тусгаарлах ёстой. Тэдний үйлчлэл ямар ч үнэ цэнгүй болбол тэднийг шууд цэвэрлэх ёстой. Бичиг үсэг, хоосон сургаал ярьдаг тийм хоёр нүүрт антихристүүдийг ялган танихад амархан, учир нь тийм хүмүүс бол харваас антихристүүд юм. Зүгээр л ийм төрлийн антихристүүд бичиг үсэг, хоосон сургаал ярих боломжийг ашиглан хүмүүсийг төөрөлдүүлж, эрх мэдлийг атгах зорилгодоо хүрэхийг үргэлж хүсдэг. Энэ бол антихристүүдийн харагддаг нэг арга зам бөгөөд ялган танихад амархан. Энэ сэдвийг өмнө нь аль хэдийн хангалттай хэлэлцсэн тул энд дэлгэрэнгүй ярихгүй. Товчхондоо удирдагч, ажилчид тийм хүмүүст сайтар анхаарал хандуулж, тэдний хөдөлгөөн, бодол, үзэл санаа, мөн төлөвлөгөө, үйлдэл, тэдний тараасан эндүү ташаа үгийг цаг тухайд нь, үнэн зөв ойлгож, ухамсарлаж, тэднийг зохих ёсоор даруй зохицуулах ёстой. Энэ бол удирдагч, ажилчдын үүрэг хариуцлага юм. Тиймээс энэ ажил дээр удирдагч, ажилчид хамгийн наад зах нь хөшүүн, мулгуу биш, сүнс нь гярхай, оюун санаа нь нягт нямбай байх ёстой. Хэрэв антихрист цуглааны үеэр бичиг үсэг, хоосон сургаал ярьснаар олон хүнийг төөрөлдүүлж, чуулганы удирдагчид антихрист гэдгийг нь танихгүй байсаар, цаг тухайд нь түүнийг ил болгож, зохицуулж чадахгүй бол энэ нь үүрэг хариуцлагаа биелүүлж чадахгүй байгаа хэрэг юм. Хэрвээ олон хүн аль хэдийн антихристүүдэд төөрөлдөж, цуглаан дээр антихристүүдийн бичиг үсэг, хоосон сургаал ярихыг сонсож чадахгүй байх үедээ цуглааныг утга учиргүй гэж үзээд, цуглаанд оролцох хүсэлгүй болж, тэр ч бүү хэл Бурханы үгийг идэж, ууж, номлол сонсохыг хүсэхгүй, антихристүүдийн номлолыг сонсохыг илүүд үзэх юм бол—хүмүүс ингэтлээ антихристүүдэд төөрөлдөж, хянуулсан үед л чуулганы удирдагч нөхцөл байдал хүндэрснийг ухаарч, арга хэмжээ авч, нөхцөл байдлыг эргүүлж эхэлбэл—энэ нь ноцтой саатал учруулна! Тийм хуурамч удирдагчдын хөшүүн, мунхаг байдлаас болж Бурханы сонгосон олон хүний амь-оролт хохирно. Антихристүүдийг задлан шинжилж, ялган таньж, цэвэрлэх үед зарим хүн төөрөлдөж, тэднийг дагаж болзошгүй. Зарим нь бүр “Хэрвээ чи түүнийг цэвэрлэх юм бол бид Бурханд цаашид итгэхгүй. Чи түүнийг явуулбал бид бүгд явна!” гэж хэлнэ. Энэ үед чуулганы удирдагчид ямар ч бодитой ажил хийгээгүй нь тов тодорхой болдог бөгөөд энэ нь үүрэг хариуцлагаа ноцтой цалгардуулсан хэрэг мөн.

Чуулганы амьдралд удирдагч, ажилчдын юун түрүүнд хийх ёстой зүйл бол янз бүрийн хүмүүсийн байр байдлыг ухамсарлах явдал юм. Тэд чуулганы гишүүн нэг бүртэй харилцсанаар ямар замаар явсныг нь болон зан чанар-мөн чанарыг нь анхааралтай ажиглаж, ойлгож, хэн антихристийн замаар явж байгаа, хэн антихристийн мөн чанартайг цаг алдалгүй, үнэн зөв илрүүлж, олж тогтоох ёстой. Дараа нь тэд энэ хүмүүс дээр төвлөрч, сайтар анхаарал хандуулж, тэдний тараадаг үзэл бодол, үгийг болон одоогоор ямар үйлдэл хийхээр төлөвлөж байгааг нь цаг алдалгүй ойлгож, ухаарах ёстой. Тэд хүмүүсийг төөрөлдүүлж, урхидаж, хянахыг хүсэх үед удирдагч, ажилчид идэвхгүй хүлээхийн оронд хурдан босож, тэднийг зогсоох ёстой. Антихристүүдийг ил болгохоосоо өмнө Бурхан тэднийг илчлэх хүртэл хүлээвэл эсвэл ах, эгч нарыг төөрөлдөх хүртэл юм уу ах эгч нар тэднийг ойлгож, ялган таньдаг болтол хүлээвэл хэрэг явдал аль хэдийн саатсан байх болно. Тиймээс антихристүүдээс сэрэмжлэхдээ удирдагч, ажилчид санаачилга гарган эхлээд арга хэмжээ авч, урьдчилан бэлдэх ёстой. Эхний алхам нь харьцангуй шулуун шударга, үнэнийг эрэлхийлж чаддаг хүмүүсийг дэвшүүлж, хөгжүүлэх явдал; өөрөөр хэлбэл, ажлын янз бүрийн зүйлд тэргүүлэх үүрэг роль гүйцэтгэх хүмүүсийг зөв зохистой усалж, хангаж, тэднийг чуулганы багана болгон хөгжүүлэх явдал юм. Ийм маягаар л чуулганы ажлын янз бүрийн зүйл жигдхэн, саадгүй явагдаж, сайн мэдээний ажил үргэлжлэн түгж чадна. Ямар ажил гэдгээс үл хамааран, аливаа ажилд сайн удирдагч байхгүй бол тухайн ажлыг явуулахад тун хэцүү болдог. Антихристүүд Бурханыг эсэргүүцэж буйн гол илрэл нь Бурханы гэр дэх ажлын зүйл бүрийг үймүүлж, саад болохын тулд Бурханы сонгосон хүмүүсийг төөрөлдүүлж, тэднээр өөрийгөө дагуулах явдал. Чуулганд антихристүүд юун түрүүнд шударга ёсны мэдрэмжтэй, ажлын янз бүрийн зүйлд тэргүүлэх үүрэг роль гүйцэтгэдэг хүмүүсийг хорлохоор зорьдог. Тэд өөрсдийнхөө төөрөлдүүлж, хянаж чадах хүмүүсийг өөрсдийнхөө талд татдаг бөгөөд төөрөлдүүлж, хянаж чадахгүй хүмүүсээ зохиомлоор буруутгаж, урхидаж, унагаж, эцэст нь тэднийг цэвэрлэдэг. Антихристүүд чуулганыг хянах замаа ингэж засдаг. Тэд үнэнийг эрэлхийлж чадах цөөн хэдэн гол хүнийг эхлээд унагадаг; үлдсэн хүмүүсийн дийлэнх нь аялдан дагалдагсад байдаг. Үүний дараа тэдний хувьд удирдагч, ажилчидтай тусгайлан харьцахад илүү амархан болдог. Үнэнийг эрэлхийлдэг хүмүүсийн хамтын ажиллагаа, тусламж байхгүй бол удирдагч, ажилчид үндсэндээ ямар ч дэмжлэггүйгээр ганцаараа тэмцэж байгаа хэрэг юм. Чи ил байхад антихристүүд харанхуйд гэтэн, хэдийд ч чам руу сэм дайрч, чамайг зохиомлоор буруутгаж, урхидаж, гүтгэж, босож чадахгүй болтол чинь түлхэн унагахад бэлэн байдаг. Дараа нь антихристүүд уначихсан байхад чинь чамайг өшиглөх хүмүүсийг олж, чамайг бүрэн мохоож, цөхрөөж орхино. Тиймээс үнэнийг эрэлхийлдэг хүмүүс антихристүүдийн эсрэг хүчээ нэгтгэхгүй бол антихристүүдийн асуудлыг бүрэн шийдвэрлэхэд маш хэцүү байдаг. Чуулганы амьдралд удирдагч, ажилчдын эн тэргүүнд хийх ёстой зүйл бол чуулганы хэвийн дэг журмыг хадгалах явдал юм. Антихристүүдийн замаар алхдаг ийм ёрын муу хүмүүс байгаа үед чуулганы амьдралаас олигтой үр дүн гарахгүй, зөв замд ороход амаргүй байх бөгөөд ихэнх хүн үргэлж үймэрч, нөлөөнд нь автана. Тиймээс ёрын муу хүмүүс, антихристүүд болон антихристүүдийн замаар алхдаг хүмүүсийг олж илрүүлж, ойлгож, ухаарч, тодорхойлж тогтоох нь чуулганы амьдралтай холбоотойгоор удирдагч, ажилчдын хариуцах эн тэргүүний, хамгийн чухал ажил юм. Ийм хүмүүсийг хязгаарлаж, цэвэрлэснээр л чуулганы амьдралын хэвийн дэг журмыг хадгалж чадна. Хэрвээ тэднийг хязгаарлахгүй, дур зоргоороо цадиггүй авирлаж, үймээн учруулахыг зөвшөөрөх юм бол чуулганы ажлын янз бүрийн зүйл зогсонги байдалд орно. Ихэнх хүн тэднийг ялган таньж чаддаггүй, мөн чанарыг нь нэвт харж чадахгүй, тэр ч байтугай тэдний янз бүрийн эндүү ташаа бодол санаа, үзэл бодолд үймэрч, төөрөлддөг тул Бурханы сонгосон хүмүүсийн хувьд чуулганы амьдралд зөв замд орж, үнэн-бодит байдалд ороход хэцүү байдаг. Хэрвээ энэ хугацаанд чуулганы амьдрал тун хэвийн байж, Бурханы сонгосон хүмүүс Бурханы үгийг идэж, ууж, үнэнийг нөхөрлөхдөө ололт, ахиц дэвшил гаргаж, эцэст нь бага зэрэг амь-оролттой, жаахан үнэн-бодит байдалтай болсон ч дараа нь антихристүүдийн ярьсан бичиг үсэг, хоосон сургаалд төөрөлдөж, үймэрсэн бол дөнгөж олж авсан бага зэрэг цэвэр ухаарал, жинхэнэ ойлголтоо алдаад зогсохгүй, мөн ихээхэн хуурамч тэрс үзэл, төөрөгдөлтэй болдог—тэд сэлүүрдэхээ болих хоромд усны урсгалд хойш түлхэгдэх сэлүүрчид мэт даруй дахин мунгинадаг нь тун төвөгтэй. Хүмүүсийн хувьд амиа өсгөх амаргүй байдаг; багахан ахиц гаргахын тулд хэдэн жил ч шаардагдаж магадгүй, энэ нь асар удаан юм. Өөрсдийн энэ багахан биеийн хэмжээгээ олж авахад хүмүүст хэцүү байдаг—үүнийг олж авахад амаргүй. Антихристүүд төөрөлдүүлж, үймүүлснээр хүмүүст байгаа багахан цэвэр ухаарал алга болдог. Үүнээс ч ноцтой зүйл гэвэл, Сатан болон антихристүүд үймүүлсний дараа хүмүүс Сатаны ихээхэн гүн ухаан, Сатаны явуулга, башир мэх, дотор нь Сатаны суулгасан хороор дүүрэн болдог. Эдгээр зүйл нь хүмүүсийг Бурханыг мэдэж, дуулгавартай дагадаг болгож чадахгүй төдийгүй, эсрэгээрээ хүмүүсийг Бурханы талаар үзэл, буруу ойлголттой болж, Бурханаас холдоход хүргэж, хүмүүсийн завхарсан зан чанарыг улам илүү ноцтой болгож, улмаар Бурханаас урвах боломжтой болгодог. Үүний үр дагавар маш ноцтой. Надад хэл дээ, ийм ноцтой үр дагавар тулгардаг байхад бичиг үсэг, хоосон сургаалаар хүмүүсийг төөрөлдүүлдэг хүмүүсийг зогсоож, хязгаарлах шаардлагатай юу? Энэ нь чуулганы удирдагчдын хариуцах ёстой чухал ажил биш гэж үү? (Мөн.) Тиймээс ёрын муу хүмүүс болон үл итгэгчдийг хязгаарлах нь чуулганы хувьд чухал ажил юм. Зарим хүн: “Би ялган таних чадваргүй. Яаж ялган танихаа мэддэггүй” гэдэг. Үнэндээ чи хүсэл эрмэлзэлтэй, анхааралтай ажиглаж, хүмүүсийн санаа зорилго, сэдлийг үргэлж шалгадаг байх л юм бол аажмаар ялган таних чадвартай болно. Энэ үл итгэгчид болон ёрын муу хүмүүс гарч ирмэгцээ, хүмүүсээр өөрсдийгөө бишрүүлж, шүтүүлэх, хүмүүсийг хэлсэн бүхнийг нь сонсдог болгоход чиглэсэн өөрсдийн гэсэн санаа зорилго, сэдэлтэй байдаг. Хэрвээ чи тэдний санаа зорилго, сэдлийг ухан ойлгож чаддаг бол аль хэдийн бага зэрэг ялган таних чадвартай болсон гэсэн үг. Чи сайн мэдэхгүй байгаа бол үнэнийг харьцангуй ойлгодог зарим хүнтэй энэ хэрэг явдлын талаар нөхөрлөж болно. Нэг талаар, нөхөрлөлийн үеэр чи хүн бүрийн ойлгосон үнэн болон олж авсан нотлох баримтын янз бүрийн хэсгээр дамжуулан шийдвэр гаргаж болно. Нөгөө талаар, нөхөрлөлийн үеэр Бурханы гэгээрэл, удирдамж болон Бурханы өгсөн гэрлээр дамжуулан энэ явдлыг бататгаж, тухайн хүн үнэхээр антихрист мөн эсэх, тэр үнэхээр хязгаарлах ёстой хүн мөн эсэхийг баталгаажуулж чадна. Нөхөрлөлөөр дамжуулан хүн бүр баталгаажуулж, санал нэгтэйгээр зөвшөөрч, энэ хүн бол үнэхээр хязгаарлагдах ёстой антихрист мөн гэж хэлбэл—ах, эгч нартай зөвшилцөлд хүрч, хүн бүр нэгдмэл үзэл бодолтой болбол—удирдагч, ажилчдын дараагийн алхам нь үнэн-зарчмын дагуу энэ хүнийг хурдхан зохицуулж, цэвэрлэх явдал юм. Энэ бол зарчим. Хүмүүс энэ зарчмыг ойлгомогцоо жинхэнэ ажил хийх учиртай, энэ нь үүрэг хариуцлагаа биелүүлж, үнэнч байна гэсэн үг юм. Номлохын төлөө, тархиа үүгээр дүүргэхийн төлөө зарчмыг ойлгодог юм биш, харин үүргийнхээ бодитой ажилд хэрэгжүүлэхийн төлөө байдаг. Бодитой ажил дээр зарчмыг ойлгох нь үүрэг хариуцлага, даалгавраа илүү сайн, илүү нэгд нэггүй гүйцэтгэх боломж олгодог. Тиймээс энэ нь ч бас удирдагч, ажилчдын ажлын нэг хэсэг юм. Чуулганы амьдралын хэвийн дэг журмыг хадгалж, ах эгч нарыг чуулганы амьдралаар хэвийн амьдруулж, Бурханы шаардсан бүх үнэнд оруулахын тулд удирдагч, ажилчид бичиг үсэг, хоосон сургаал ярьдаг антихристүүд гарч ирэх үед хамгийн түрүүнд босож, тэднийг зогсоож, хязгаарлах ёстой. Бичиг үсэг, хоосон сургаал ярьдаг тэр антихристүүдийн тухайд бол хэдхэн буруу юм хэлснээс нь болж хязгаарлаж байгаа юм биш. Удаан хугацааны ажиглалт юм уу олонхын санал хүсэлт, мөн антихристүүдийн тодорхой илрэл нь тэд үнэхээр антихристийн төрлийнх гэдгийг тодорхойлоход хангалттай бол удирдагч, ажилчид гарч ирж тэднийг зогсоон, хязгаарлах ёстой бөгөөд үргэлжлүүлэн жолоогүй авирлахыг зөвшөөрч болохгүй. Тэднийг өөгшүүлэх нь диаволууд, Сатанууд, бузар чөтгөрүүд болон муу ёрын сүнснүүдийг чуулганд дураар нь авирлуулахтай адилхан бөгөөд энэ нь тийм удирдагч, ажилчид үүрэг хариуцлагаа цалгардуулж, үндсэндээ Сатаны төлөө ажиллаж байна гэсэн үг юм. Чуулганы амьдрал дахь саад, үймээнтэй холбоотой хоёр дахь төрлийн асуудлын талаарх нөхөрлөл ингээд дууслаа.

III. Гэр бүлийн явдлаа чалчих, хувийн харилцаа үүсгэх, хувийн хэрэг явдлаа зохицуулах

Гэр бүлийн явдлаа чалчих, хувийн харилцаа үүсгэх, хувийн хэрэг явдлаа зохицуулах хэмээх гурав дахь асуудлын талаар одоо нөхөрлөцгөөе. Нөхөрлөлөөрөө бидний ярилцах эдгээр асуудал нь гурав дахь асуудалд багтдаг бөгөөд мэдээж чуулганы амьдралд тохиолдох ёсгүй. Чуулганы амьдралаар амьдарч байхдаа хүмүүс Бурханы үгийг идэж, ууж, Бурханы үгийг хуваалцаж, үнэнийг нөхөрлөж, хувийн туршлагын гэрчлэлээ нөхөрлөхийн сацуу Бурханы санаа зорилгыг эрж хайж, үнэний талаарх ойлголтыг эрж хайх ёстой. Тиймээс чуулганы амьдралд гэр бүлийн явдлаа чалчих, хувийн харилцаа үүсгэх, хувийн хэрэг явдлаа зохицуулах зэрэг асуудлыг зогсоож, хязгаарлах ёстой юу? (Тийм.) Зарим хүн: “Бие биетэйгээ мэндэлж болохгүй гэж үү? Хэрвээ хоёр хүн харьцангуй ойр дотно, хэдийнээ танил бөгөөд чуулганы амьдралын үеэр уулзаж, бага зэрэг ярилцвал тэр нь гэр бүлийн явдлаа чалчиж буй хэрэг мөн үү? Үүнийг ч бас хязгаарлах ёстой юу?” гэдэг. Гурав дахь асуудал ийм төрлийн асуудлуудыг хэлж байгаа юу? (Үгүй.) Мэдээж, үгүй. Хэрвээ энгийн, эелдэг мэндчилгээг хүртэл хязгаарлах юм бол хүмүүс цаашид уулзах үедээ юм ярихаас айна. Гэр бүлийн явдлаа чалчих, хувийн харилцаа үүсгэх, хувийн хэрэг явдлаа зохицуулах хэмээх гурав дахь асуудал нь зөвхөн энэ гурван нэр томьёоноос бүрдэж болох ч эдгээр нэр томьёогоор илэрхийлэгддэг асуудлууд нь энгийн, найрсаг мэндчилгээ, яриа хөөрөө биш. Тэдгээр нь чуулганы амьдралыг үймүүлж, саад болж, хохироож чадах ёрын муу үйлдлүүд юм. Энэ нь саад болж, үймүүлдэг тул нөхөрлөвөөс зохилтой. Юуг нөхөрлөх ёстой вэ? Яг ямар асуудал, хүмүүсийн ярьдаг ямар үг, хийдэг ямар зүйл, хүмүүсийн ямар яриа, зан авир, биеэ авч явах байдал чуулганы амьдралыг үймүүлж, саад болох түвшинд хүрч чадахыг. Эдгээр асуудал нь ноцтой эсэх, үймээн, саад учруулж чадах эсэх, зогсоож, хязгаарлах ёстой эсэхийг харахын тулд зарим нэг тодорхой жишээн дээр ярилцацгаая.

Чуулганы амьдралд зарим хүн аахар шаахар гэр бүлийн хэрэг явдал, өөрсдийн үзэл, санааг хэлэлцүүлгийн гол сэдэв мэт үргэлж ярьдаг. Тэрээр: “Одоо нийгэм маш харанхуй байна; шүтлэггүй хүмүүстэй харилцаж, тэдний дунд амьдрах маш ядаргаатай юм. Шүтлэггүй хүмүүс юу ч хийж мэднэ; үнэхээр тэвчихийн аргагүй!” гэдэг. Тэгэхэд нь зарим ах, эгч: “Бид Бурханд итгэдэг; ямар ч нөхцөл байдалтай нүүр тулсан бай, бид ялган таних чадвартай байж, үнэнийг болон хэрэгжүүлэлтийн замыг эрж хайх ёстой. Ингэж амьдрах юм бол чи ядарч туйлдахгүй” гэсэн. Гэсэн ч тэр эгч: “Бурханы үг үнэн боловч бүхнийг анагаагч эм биш. Миний нөхөр хүнтэй явалдах вий гэж би санаа зовдог байсан чинь энэ нь үнэн болж таарсан—нөхөр маань надаас залуухан, илүү хөөрхөн эмэгтэй олж авсан. Би яаж амьдрах болж байна аа?” гэсэн. Ингэж чалчаад тэрээр гунигтайгаар уйлж эхэллээ. Тэр эгч ийм маягаар ярьж зарим хүнд уй гашуу төрүүлдэг. Түүний зовлонг хуваалцах гэсэн зарим хүн түүнтэй даруй хэл амаа ололцож, тэр дороо ярилцаж эхэлсэн. Хоёр цагийн цуглааны туршид тэрээр амрагийн харилцаа үүсгэснийх нь дараа нөхөртэйгөө хэрхэн маргалдсан, дундын хөрөнгөө шилжүүлж авах арга зам бодож олохоор хэрхэн оролдсон, гэрлэлтээ цуцлуулсны дараа хохирол амсахгүйн тулд хуульчтай хэрхэн зөвлөлдсөн гэх мэт зүйлийг нэгд нэггүй ярьсан. Чуулганы амьдралд ярилцах ёстой сэдэв энэ мөн гэж үү? (Биш.) Хэрвээ гэр бүлийн харилцаа чинь цэгцрээгүй, цуглаанд оролцоход анхаарал чинь сарниж байгаа бол ирэхгүй байсан нь дээр. Чуулганы цуглаан болдог газар бол хувийн гомдол дургүйцлээ илэрхийлэх газар чинь биш, гэр бүлийн явдлынхаа талаар чалчих газар ч биш. Хэрвээ гэрт чинь бэрхшээл тулгарсан бөгөөд чи эдгээр асуудалтай орооцолдож, эдгээрт хазаарлагдаж, хязгаарлагдахыг хүсэхгүй, Бурханы санаа зорилгыг ойлгохын тулд үнэнийг эрж хайхыг хүсэж, энэ бүхнийг орхихыг хүсэж байгаа бол цуглааны үеэр өөрийнхөө асуудлыг товчхон нөхөрлөж болно, ингэснээр ах, эгч нар чамд туслах үнэнийг нөхөрлөх боломжтой. Бурханы санаа зорилгыг ойлгож, хүчтэй болж, эдгээр асуудалд хазаарлагдалгүй, сөрөг, сул дорой байдлаас гарч, өөрт хамгийн тохиромжтой, зөв замыг сонгоход чинь энэ нь тусалж чадна. Чиний нөхөрлөх ёстой зүйл бол энэ. Харин чамайг гэр орныхоо ийм залхмаар аар саар явдлыг чуулганы амьдралд авчран ярьж, номлоход ихэнх хүн ичсэнээсээ болоод чамайг болиулж, яриаг чинь таслахгүй, харин зүгээр л тэвчээрээ шавхан, биеэ хүчлэн ийм залхмаар аар саар явдлын талаар ярихыг чинь сонсох юм бол энэ нь тохиромжтой юу? Ингэх нь хайр харуулж байгаа хэрэг үү? Хүлээцтэй, тэвчээртэй байгаа хэрэг үү? Чиний энэ зан авир чуулганы амьдралд аль хэдийн үймээн үүсгэсэн. Үүнээс хэн хохирол амсдаг вэ? Бурханы сонгосон хүмүүс. Ялангуяа, цуглаан хийхэд амаргүй, итгэгчид хаа сайгүй нуугдаж, тэр ч байтугай юм хийхдээ урьдчилан цаг товлох шаардлагатай болдог эх газрын Хятадын орчинд хэрвээ хэн нэгэн хүн энэ бүх залхмаар гэр бүлийн явдлаа цуглааны газарт ярин хүн бүрд сонсгож, санал бодлыг нь хэлүүлдэг бол энэ нь тохиромжтой юу? Ихэнх хүн үнэнийг болон Бурханы санаа зорилгыг ойлгохын тулд цуглаанд ирдэг болохоос эдгээр залхмаар аар саар асуудлыг сонсож, гэр бүлийн явдлынхаа талаар чалчихыг чинь сонсох гэж ирдэггүй. Зарим хүн: “Надад өөр ойр дотнын хүн байхгүй юм чинь тэр талаар ах, эгч нарт ярихад юу нь буруу байгаа юм бэ?” гэж хэлдэг. Чи тэр талаар ярьж болох ч хэзээ ярих вэ гэдэг чухал. Цуглааны цагаас гадуур, нөгөө хүн чинь сонсоход бэлэн байгаа л бол чи тэр талаар ярьж болно; тэр бол чиний эрх чөлөө бөгөөд Бурханы гэр чамайг хязгаарлахгүй. Гэхдээ ийм хэрэг явдлын талаар ярихаар одоо чиний сонгосон газар, цаг буруу байна. Чуулганы амьдралд, цуглааны үеэр гэр бүлийн хэрэг явдлын талаарх эцэс төгсгөлгүй чалчих чинь ах, эгч нарыг байнга үймүүлдэг бөгөөд үүнийг хязгаарлах ёстой. Энэ дүрэм биш гэж үү? Энэ бол үнэхээр дүрэм. Дүрмийг ойлгохгүй байхыг хүлээн зөвшөөрөх аргагүй, учир нь энэ нь эрүүл ухаангүй авирлаж, бусдыг үймүүлэхэд хүргэж болно. Үймээн учруулдаг зан авир, үг яриа, биеэ авч явах байдлыг хязгаарлах ёстой; энэ нь удирдагч, ажилчдын үүрэг хариуцлага, мөн бүх ах, эгч нарын үүрэг хариуцлага. Зарим хүн ихэвчлэн цуглааны үеэр нөхөрлөх зүйл багатай байдаг ч гэр бүлийнх нь амьдралд асуудал гарч ирэх бүрд эдгээр залхмаар аар саар асуудлаа бусдад сонсгохын тулд ярьдаг. Бусад хүн сонсох үүрэгтэй юу? Тэд чиний төлөө зөв, бурууг шүүх үүрэгтэй юу? Тэдэнд тийм үүрэг байхгүй. Тэдгээр зүйл бол чиний хувийн асуудал, чи тэрийг өөрөө зохицуулах учиртай; цуглааны цагаар хувийн асуудлынхаа талаар ярих ёсгүй. Энэ бол дүрэмд харш, ухаалаг бус бөгөөд тийм зан авирыг хязгаарлах ёстой.

Зарим хүний хүүхдүүд их сургуульд явдаг бөгөөд тэд хүүхдүүдийнхээ хэтийн ирээдүйд санаа зовж эхлэн, тэдний төлөө холбоо сүлбээ хайж, “Манай гэр бүлд ямар ч төрийн албан хаагч байхгүй; хүү минь их сургууль төгссөнийхөө дараа ямар ажил олж чадах бол? Ирээдүй нь яах бол? Өтөл насанд минь намайг тэжээж чадах болов уу? Би хүүгээ төгссөнийх нь дараа баараггүй сайн ажилтай болгох арга зам олох хэрэгтэй” хэмээн байнга бодолхийлдэг. Цуглаанд оролцох үедээ тэд: “Миний хүү маш дуулгавартай. Бурханд итгэх итгэлийг минь дэмждэг төдийгүй, их сургуулиа төгссөнийхөө дараа Бурханд итгэхийг хүсдэг. Гэхдээ нэг зүйл бол, бид Бурханд итгэлээ ч гэсэн амин зуулгаа залгуулах ёстой биз дээ? Хүү минь төгссөнийхөө дараа ямар ажил олж чадахыг би мэдэхгүй. Одоо ямар ажил өндөр цалинтай вэ? Хэн эгч ээ, танай нөхөр менежер гэж би сонслоо. Танай нөхөрт туслах арга чарга байгаа болов уу? Миний хүү боловсролтой, юм үзэж нүд тайлсан, надаас илүү дээр хэв чанартай, компьютер дээр сайн ажилладаг; ирээдүйд Бурханы гэрт үүрэг гүйцэтгэж чадна. Харин одоо ажил олох асуудлыг эхлээд шийдвэрлэх хэрэгтэй байна; ажил олж чадахгүй бол хүүд минь хэцүү байх болно” гэдэг. Тэрээр цуглаанд ирэх бүрдээ энэ хэргийг хөндөж, ийм яриа эцэс төгсгөлгүй үргэлжилдэг. Тэрээр хэн өөрийг нь өрөвдөж магадгүйг хараад, дараа нь тэр хүмүүстэй холбоо тогтоохоор чармайдаг. Цуглааны үеэр тэрээр тэдэнтэй ойртож, таалалд нь нийцүүлэх гэж оролдон, тэр ч байтугай бэлэг өгч, заримдаа тэдэнд амттай хоол авчирч, жижиг сажиг зүйл худалдаж авч өгдөг. Энэ нь хувийн харилцаа үүсгэж, суурь тавьж байгаа хэрэг биш үү? Суурь тавихын зорилго юу вэ? Энэ нь өөрийн хувийн хэрэг явдлыг зохицуулж, өөрийнхөө зорилгод хүрэхийн тулд бусдыг ашиглах явдал юм. Цуглааны үеэр тэрээр ах, эгч нарыг туршлагын гэрчлэлээ хуваалцахад сонсохыг хүсдэггүй, өөрсдөд нь зориулж Бурханы гэр ямар ч ажил зохицуулсан бай үл тоодог, өөрсдийнх нь байдлын талаар тусалж, зөвлөгөө өгөх гэж оролдсон ах, эгч нарыг сонсохыг хүсдэггүй. Тэр зөвхөн хүү нь ажилд орох тухайд л онцгойлон анхаарч, энэ талаар эцэс төгсгөлгүй ярьдаг. Тэрээр уулзсан хүн болгондоо яриад зогсохгүй цуглааны үеэр ч бас ярьдаг. Товчхондоо тэрээр энэ хэрэг явдалд тун их анхаарч, асар их хичээл чармайлт гаргадаг. Цуглаан бүр дээр тэрээр ах, эгч нарын цагаас жаахан авч энэ хэрэг явдлын талаар ярьдаг. Өөрийнхөө туршлагыг нөхөрлөхдөө ч гэсэн энэ тухай дурдахаа марталгүй, хүн бүрийн тэвчээр алдарч, зэвүүцэх хүртэл нь ярьдаг бөгөөд ихэнх хүн дэндүү их ичсэнээсээ болоод тэднийг болиулдаггүй. Энэ үед удирдагч, ажилчид хариуцлагаа биелүүлэн, түүнийг хязгаарлаж, “Нөхцөл байдлыг чинь хүн бүр мэдэж байгаа. Хэрвээ аль нэг ах, эгч туслахад бэлэн байгаа бол тэр нь та нарын хувийн харилцаа. Бусад хүн туслахыг хүсэхгүй бол чи тэднийг хүчилж болохгүй. Хүүд чинь ажил олоход туслах нь ах, эгч нарын даалгавар, хариуцлага биш; энэ бол чиний хувийн асуудал бөгөөд ах, эгч нар Бурханы үгийг идэж ууж, үнэнийг нөхөрлөх үнэт цагийг үрж болохгүй. Өөрийнхөө хувийн асуудлыг нөхөрлөж бусдынхаа Бурханы үгийг идэж, уухад нь бүү саад бол. Цуглааны дараа чи хүссэн хүнтэйгээ ярьж, хүссэн хүнээсээ тусламж гуйж болно, харин энэ талаар ярихдаа цуглааны цагийг бүү ашигла. Хувийн хэргээ зохицуулахын тулд цуглааны цагийг ашиглах нь эрүүл ухаангүй, ичгүүртэй хэрэг; энэ бол чуулганы амьдралыг үймүүлж буйн илрэл. Энэ явдал ингээд зогсох ёстой” гэж хэлэх ёстой. Энэ бол удирдагч, ажилчдын хийх учиртай зүйл юм.

Цуглааны үеэр зарим настай эмэгтэйчүүд зочин хүлээн авагч гэр бүлийн залуухан эгч нар царайлаг, үнэнч шударга, Бурханд жинхэнээсээ итгэдэг, үнэнийг эрэлхийлдгийг олж мэдсэн тул тэдэнд дуртай болж, энэ залуу эгч нарыг бэрээ болгохыг хүсдэг. Тэд цуглааны үеэр байнга энэ талаар яриад зогсохгүй бас цуглаанд ирэх бүрдээ залуу эгч нарт багахан ач тус хүргэж, илүү их санаа тавьдаг. Залуу эгч нар санал нийлэхгүй байх үед ч гэсэн тэд үглэж, залхаагаад, тэднийг зүгээр орхидоггүй. Тэд ямархуу хүмүүс вэ? Тэд ёс жудаг муутай биш үү? Тэд бүгд итгэлийн эгч нар болохоор ихэнх хүн энэ асуудлыг шийдвэрлэхийн тулд зөвхөн Бурханы санаа зорилго болон Бурханы үгийг л нөхөрлөж чадна. Харин зарим хүн мөс чанаргүй, эрүүл ухаангүй, өөрийгөө мэддэггүй, тоймгүй их хувийн хүсэлтэй байдаг бөгөөд ямар ч ичгүүр сонжуургүйгээр аминч хүслээ биелүүлэхийг хүсдэг. Тиймээс зарим хүн хохирогч болж, цуглааны үеэр эвгүй байдалд ордог. Энэ нь бусдыг үймүүлж байгаа хэрэг биш үү? Ийм нөхцөл байдалд яах ёстой вэ? Чуулганы удирдагчид урагш гарч хязгаарлан, иймэрхүү хэрэг явдлыг чуулганы амьдрал болон ах, эгч нарын дундаас таягдан хаях ёстой. Үүнээс гадна, зарим хүн цуглаанд элдэв янзын ааш зантай ирдэг—хүү нь ачлалгүй, бэр нь үргэлж эцэг эхийнхээ гэр лүү юм зөөдөг, хадам эх, бэрийн хоорондох зөрчил гэх мэт…. Тэд эдгээр залхмаар аахар шаахар явдлаа цуглаан бүр дээр ярьж, гомдлоо ийм оршлоор эхлүүлдэг: “Бурханы хэлдэг бүхэн үнэн; хүн төрөлхтөн одоо маш их завхарсан! Зүгээр л манай хүү, бэр хоёрыг хар, мөс чанаргүй, эрүүл ухаангүй—энэ бол Бурханы ярьдаг хүн чанаргүй байдал, тэд бүр амьтдаас ч долоон дор. Хурга хүртэл сүүгээ хөхөхдөө хөлөө нугалах ёстойгоо мэднэ, гэтэл миний хүү эхнэртэй болмогцоо ээжийгээ мартчихсан!” Тэд цуглаанд оролцох болгондоо ингэж гомдоллодог. Түүнчлэн, цуглаанд оролцохдоо компанийнхаа хэрэг явдлын талаар ярьдаг хүмүүс бий—хэн ажил дээрээ гүйцэтгэл өндөртэй, илүү их урамшуулал авдаг; хэн дараа сард тушаал дэвших хэдий ч ямар ч найдваргүй байгаа; хэн хамгийн сайхан хувцаслаж, хамгийн их брендийн бараа худалдан авдаг; хэн чинээлэг эртэй гэрлэсэн гээд л... Бурханд илүү удаан хугацаанд итгэж, бага зэрэг суурьтай болсон хүмүүсийн хувьд ийм яриаг сонсохыг хүсдэггүй, үүнд эгдүүцдэг. Гэтэл хараахан суурьтай болоогүй, эсвэл Бурханы үгийг сонирхдоггүй зарим шинэ итгэгчид ийм сэдэв урамтай санагдаж, ярьж хөөрч, хувийн харилцаа үүсгэх газартай боллоо гэж боддог. Цуглааны үеэр хоёр хүн ярьж хөөрч байгаад, аажмаар бие биедээ таалагдаж, холбоо тогтоож, улмаар хувийн харилцаа үүсгэдэг. Цуглааны газар нь наймааны газар, хүмүүс дэмий ярьж хөөрч, хувийн харилцаа үүсгэж, бизнес хийж, арилжааны үйл ажиллагаа явуулах газар болсон. Эдгээр асуудал бол удирдагч, ажилчдын цаг тухайд нь олж тогтоож, зогсоож байх ёстой зүйл юм.

Зарим хүн өөртөө сайн ажил олох зорилгоор, зарим нь нөхрөө тушаал дэвшихэд нь туслахаар, зарим нь хүүхдүүддээ сайн ажил олохоор, зарим нь хямдралтай бараа худалдан авахаар цуглаанд оролцдог. Зарим нь бөөн бэлэг сэлт өгөх шаардлагагүйгээр гэр бүлийнхээ өвчтэй хүнд сайн их эмч олох гэж ирдэг. Товчхондоо, үнэнийг эрэлхийлдэггүй, далд сэдэл өвөрлөдөг эдгээр үл итгэгч чуулганы цуглааны цагийг хувийн харилцаа үүсгэж, хувийн ажил хэргээ зохицуулах хамгийн аятайхан цаг гэж үздэг. Бурханы үгийг нөхөрлөх, энэ хорон муу дэлхий ертөнц болон энэ завхарсан хүн төрөлхтний мөн чанарыг мэдэж авах нэрийдлээр үргэлж өөрийн бэрхшээл болон ярихыг хүссэн хэрэг явдлаа гаргаж ирж, эцэст нь далд аминч сэдлээ болон бүтээхийг зорьж буй хувийн ажил хэргээ бага багаар ил болгодог. Тэд санаархлаа ил болгож, тэдэнд бэрхшээл тулгараад байгаа гэж бусад хүн андуурахад хүргэж, хүн бүр тэдэнд хайраа харуулж, болзолгүйгээр, хариу нэхэлгүйгээр туслах ёстой гэж бодоход хүргэдэг. Тэд Бурханд итгэх далбаан дор янз бүрийн цоорхойг ашиглаж, өөрийнхөө найзлахыг хүссэн хүмүүс болон өөрт нь юм хийж өгч чадах хүмүүсийг цуглааны газраас хайдаг. Зарим нь дотоод үнээр автомашин худалдан авахыг хүсэж, автомашин худалдааны газарт ажилладаг, эсвэл автомашин худалдааны газрын эзэнтэй холбоо сүлбээтэй хүнийг ах, эгч нарын дундаас хайдаг. Тэд байгаа олж тогтоомогцоо тэр хүндээ ойртож, тал засаж, холбоо тогтоодог. Хэрвээ тухайн хүн Бурханы үгийг унших дуртай бол тэд Бурханы үгийг хамт уншихын тулд гэрт нь байнга зочлон очиж, цуглааны үеэр хажууд нь сууж, холбоо барих мэдээллээ солилцдог. Дараа нь тэд дайралтаа эхлүүлж, зорилгодоо хүрэхээс нааш болихгүй гэж шийддэг. Энэ бүхэн нь чуулган дотор болон хүмүүсийн дунд байнга гарч ирдэг асуудлууд юм. Хэрвээ ийм асуудал цуглааны газарт болон цуглааны үеэр гарвал энэ нь үнэндээ чуулганы амьдралд үймээн, саад учруулж, чуулганы амьдралд нөлөөлнө. Хэрвээ чуулганд удаан хугацааны турш чуулганы амьдрал байгаагүй бол уг чуулган нийгмийн нэг бүлэг, арилжаа наймаа хийх газар, хувийн харилцаа үүсгэх, арын хаалгаар тусламж гуйх, хувийн ажил хэргээ зохицуулах газар болж хувирдаг. Энэ газрын шинж чанар өөрчлөгддөг, үүний үр дагавар нь юу вэ? Хамгийн наад зах нь, чуулганы амьдрал алдагдахад хүргэдэг, өөрөөр хэлбэл, ах, эгч нартай хамт Бурханы үгийг залбиран-уншиж, үнэнийг ойлгож өнгөрүүлэх үнэт цаг алдагддаг. Цаашлаад хамгийн чухал нь, Ариун Сүнс ажиллаж, үнэнийг ойлгоход нь хүмүүсийг гэгээрүүлэх эрхэм нандин боломж алдагдахад хүрдэг. Энэ бүхэн нь хүмүүсийн амь-оролтод хохирол учруулдаг. Тиймээс Бурханы сонгосон хүмүүсийн тусын тулд, тэдний амь-оролтын төлөө, мөн хүн бүрийн аминд хариуцлагатай хандахын тулд тийм хүмүүсийг зогсоож, хязгаарлах шаардлагатай; энэ нь удирдагч, ажилчдын хийх ёстой ажил юм. Мэдээж, хэрвээ жирийн ах, эгч нар энэ хүмүүс болон тэдний үйлдлийг нэвт харж чадвал бас өндийн босож татгалзан, тэдэнд “үгүй” гэж хэлэх ёстой. Ялангуяа хүмүүсийн хувьд хамгийн чухал цаг болох чуулганы амьдралаар амьдрах явцад хэрвээ хэн нэгэн хүн цуглааны цагийг ашиглан ийм хэрэг явдлын талаар ярьж, зохицуулах гэвэл ах, эгч нар түүнийг үл тоох эрхтэй, үүнээс ч илүүтэйгээр тийм зүйлийг зогсоох, татгалзах эрхтэй. Ингэх нь зөв үү? (Зөв.) Бурханы гэр ийм юм хийж байгаа нь хүнлэг байдалгүйг харуулж байна гэж зарим хүн боддог. Хүнлэг байдал хэвийн хүн чанар мөн үү? Хүний халуун сэтгэл үнэнтэй нийцдэг үү? Хэрвээ чи хүнлэг байдалтай бөгөөд хувийн хэрэгтээ чуулганы цагийг ашиглаж, тэр ч бүү хэл ихэнх хүнээр өөрийгөө дагуулж, тэднээр өөрийгөө дэмжүүлж, хувийн асуудлаа зохицуулах зорилгодоо хүрч, Бурханы сонгосон хүмүүсийн Бурханы үгийг унших, үнэнийг нөхөрлөх хэвийн дэг журмыг үймүүлж, энэ үнэт цагаа алдахад тэднийг хүргэж байгаа бол энэ нь тэр хүмүүсийн хувьд шударга уу? Ингэх нь хүнлэг байдалтай нийцэх үү? Энэ бол хамгийн хүнлэг бус, ёс суртахуунгүй хандлага бөгөөд хүмүүс босож буруутгах ёстой. Хэрвээ удирдагч, ажилчид урагшгүй, нэмэргүй хүмүүс бөгөөд тийм зан авирыг цаг тухайд нь зогсоож, хязгаарлаж чаддаггүй, бодитой ажил хийдэггүй бол шударга ёсны мэдрэмжтэй ах, эгч нар нэгдэн тийм зан авир, ийм уур амьсгал чуулганд тархахаас сэргийлэх ёстой. Хэрвээ чи Бурханы үгийг уншиж, үнэнийг нөхөрлөх үнэт цагаа алдахыг хүсэхгүй, амь-оролт чинь үймэрч, хохирол амсаж, аврагдах боломжоо сүйтгэхийг хүсэхгүй байгаа бол босож татгалзан, ийм явдлыг зогсоож, хязгаарлах ёстой. Ингэх нь зохистой бөгөөд Бурханы санаа зорилгод нийцдэг. Та нарын зарим нь ийм юм хийхээс ичдэг; чи ичиж магадгүй, гэхдээ муу хүмүүс ичдэггүй. Тэд үнэ цэнтэй цуглааны цагийг чинь буюу Ариун Сүнс ажиллах, Бурхан чамайг гэгээрүүлэх цагийг чинь ашиглах зориг зүрхтэй байдаг. Хэрвээ чи тэдэнд татгалзахаас ичдэг бол аминд чинь хохирол учирвал таарна! Хэрвээ чи Сатанууд, диаволууд, үл итгэгчдийг хайрлаж, тэдэнд тусалж, бусдын төлөө өөрийгөө золиосолж, зарчмыг үл ойшооход бэлэн байгаа бол аминд чинь учирсан хохиролд хэнийг буруутгах вэ? Тиймээс хувийн харилцаа үүсгэж, хувийн асуудлаа зохицуулах бүх тохиолдлыг чуулганы амьдралаас бүрэн арилгах ёстой. Хэрвээ хэн нэгэн өөрийнхөөрөө зүтгэж, цуглааны үеэр гэр бүлийн явдлынхаа талаар чалчиж, дэмий хов жив ярьж, хувийн асуудлаа зохицуулах, эсвэл бусдад ажил, амраг хос олж өгөх гэж зүтгээд, ийм маягаар цуглааны цагийг өнгөрөөх элдэв янзын шалтаг хайж олох гээд байвал тийм хүнийг хэрхэн зохицуулах ёстой вэ? Эхлээд тэднийг зогсоох ёстой; хэрвээ үгэнд орохгүй байвал тусгаарлаж, хязгаарлах ёстой. Тэд нүднээс далдуур үргэлжлүүлэн үймээн учруулж, хэн боломжтойд нь тал засаж, ах эгч нарын хэвийн амьдралыг хаа сайгүй зовоогоод байвал тэднийг цэвэрлэж, ах, эгч гэж тооцохгүй байх ёстой. Тэд чуулганы амьдралаар амьдрах шаардлагыг хангахгүй, цуглаанд оролцоход зохисгүй. Тийм хүмүүсийг хязгаарлаж, голох ёстой. Мэдээж энэ ажил нь бүх түвшний удирдагч, ажилчдын хийх ёстой чухал ажил юм. Ийм хэрэг явдал, нөхцөл байдал үүсэх үед удирдагч, ажилчид хамгийн түрүүнд босож, тэднийг зогсоох ёстой. Тэднийг хэрхэн зогсоох ёстой вэ? Тэдэнд “Энэ зан авир чинь чуулганы амьдралд хэдийнээ үймээн, саад учруулсныг мэдэж байна уу? Энэ бол бүх ах, эгч нарын жигшиж, үзэн яддаг зүйл, үүнийг бас Бурхан ялладаг. Чи энэ зан авираа зогсоох ёстой. Хэрвээ ятгалгыг сонсохгүй, өөрийнхөөрөө хийх гэж зүтгээд байвал чуулганы амьдралыг чинь зогсоож, Бурханы үгийн номыг чинь хурааж авч, чуулган чамайг хүлээн зөвшөөрөхөө болино шүү!” гэж хэлэх ёстой. Мэдээж, жижиг биеийн хэмжээ болон үнэнийг ойлгодоггүйнхээ улмаас зарим хүн хааяа гэр бүлийн явдлынхаа талаар ярьж, хэн нэгэнтэй харилцаа үүсгэх юм уу зарим жижиг хэргийг зохицуулж болзошгүй бөгөөд энэ нөхцөл байдал төдийлөн ноцтой бус байдаг. Энэ зүгээр үү? (Тийм.) Хүн бүрд ямар ч үймээн үүсгэхээргүй нөхцөлд ах эгч нар бие биедээ тусалж, нэг нэгнээ бага зэрэг хайрлахыг зөвшөөрч болно. Гэхдээ бид юуны талаар нөхөрлөж байна вэ? Тийм зан авир, үйлдэл нь чуулганы хэвийн амьдралд хэдийнээ үймээн, саад учруулсан байхыг; тийм тохиолдолд холбогдох хүмүүсийг зогсоож, хязгаарлах ёстой. Чуулганы амьдралыг үргэлжлүүлэн үймүүлж, саад болохыг бид тэдэнд зөвшөөрч болохгүй. Ийм арга хэмжээ авах нь ах, эгч нарын амь-оролтод ашиг тустай. Зарим хүн үүнтэй төстэй зан авир гаргадаг ч нөхцөл байдал ноцтой биш байдаг бөгөөд үймүүлж, саад болдоггүй; энэ нь ердөө ах, эгч нарын дундах хэвийн харилцаа, бие биедээ тусалж, хэвийн байдлаар мэдээллээ зөвлөлдөж, эсвэл өөрийнхөө ойлгохгүй байгаа ерөнхий мэдлэгийн талаар асууж лавлаж байгаа хэрэг юм. Цуглааны цагаас авахгүй, хоёр тал хоёулаа зөвшилцөж, нэг нэгнээ шахахгүйгээр хүслээрээ хийж, энэ харилцаа нь хэвийн хүн чанарын цар хүрээнд байх л юм бол энэ нь зөвшөөрөгдөх бөгөөд чуулган үүнийг хязгаарлахгүй. Гэхдээ нэг л зүйл бий: Чуулганы амьдралд хэн нэгний хөнгөн хуумгай үг, үйлдэл ах, эгч нарыг зовоож, үймүүлээд, зарим хүн үүнийг жигшиж, эсэргүүцлээ илэрхийлсэн бол удирдагч, ажилчид урагш гарч энэ асуудлыг шийдвэрлэх ёстой. Эсвэл, бусад нь хэн нэг хүнийг аль хэдийн мэдээлж, энэ хүн цуглааны цагаар Бурханы үгийг нөхөрлөдөггүй, харин оронд нь гэр бүлийн явдлынхаа талаар чалчиж, хувийн харилцаа үүсгэж, цуглааны газрыг хувийн харилцаа үүсгэх, хувийн хэрэг явдлаа зохицуулах газар мэт үзэж, бусдаас ач тус гуйж, ашиглаж болох хэнийг ч ашигладаг; энэ хүн ёс жудаг муутай, аминч, жигшүүртэй, олиггүй, үнэнийг эрэлхийлдэггүй, харин хаа сайгүй давуу тал эрж, өөрсдийнхөө ашиг тусын төлөө янз бүрийн боломжийг хайдаг гэж хэлсэн бол тийм хүнийг тусгаарлах ёстой.

Зарим хүн өөрсдийнхөө төлөө юм хийлгэхийн тулд зарим чинээлэг, нөлөө бүхий ах, эгч нарыг ашигладаг бөгөөд хүсэлтийг нь биелүүлэхгүй бол ар хударгаар нь тэднийг үргэлж шүүж, энэ хүмүүс хайргүй, жинхэнэ итгэгчид биш хэмээн хэлж, тэр ч байтугай тэднийг мэдээлэхийг хүсдэг. Та нар ийм хүмүүстэй таарч байсан уу? Тийм хүмүүст анхаарлаа хандуулах ёстой биш үү? Ийм нөхцөл байдалтай тулгарах үедээ юу хийх ёстой вэ? Удирдагч, ажилчид оролцон энэ асуудлыг шийдвэрлэж, зарчмын дагуу үйлдэж, ах эгч нарыг үймүүлэхгүй байх ёстой. Хэн нэгэн хүн тэдэнд юм хийж өгөхөөс татгалзах нь буруу юу? Тэдэнд туслахаас татгалзах нь үнэнийг хэрэгжүүлэхгүй байхтай, эсвэл Бурханыг хайрлахгүй байхтай адилхан гэж үү? (Үгүй.) Хэн нэгэнд туслах эсэх нь тэдний өөрсдийнх нь эрх чөлөө; тэд сонголт хийх эрхтэй. Чуулганы амьдрал дунд ах, эгч нар гэр бүлийн хүндрэл бэрхшээлээ шийдэхэд нь бие биедээ туслах ёстой гэж Бурханы гэр заадаггүй. Чуулганы амьдрал бол гэр бүлийн асуудлаа шийдвэрлэх газар биш, харин Бурханы үгийг идэж, ууж, амиа өсгөх цуглааны газар юм. Зарим хүн асуудлаа шийдвэрлэхийн тулд чуулганы амьдралыг ашигладаг—энэ нь ямар үр дагаварт хүргэж болох вэ? Бурханы сонгосон хүмүүс Бурханы үгийг идэж, ууж, өөрсдийгөө үнэнээр зэвсэглэхэд нөлөөлдөг биш үү? Хувийн амьдралын асуудлуудаа ах, эгч нартай хамт хувиараа шийдвэрлэж болно; энийг шийдвэрлэхийн тулд чуулганы амьдралд авчрах шаардлагагүй. Хувийн асуудлаа зохицуулах нь Бурханы сонгосон хүмүүс чуулганы амьдралаар амьдрахад саад болох үед ямар үр дагавар гардгийг хүн бүр мэдэж байх ёстой. Удирдагч, ажилчид ийм явдлыг олж илрүүлмэгцээ тэдгээрт оролцож шийдвэрлэх ёстой. Тэд чуулган дахь үүргээ хэвийн гүйцэтгэж чадах хүмүүсийг хамгаалж, үнэнийг үнэхээр эрэлхийлдэг хүмүүсийг хамгаалж, ёрын муу хүмүүсийг хязгаарлаж, тэднийг зорилгодоо хүрэхээс сэргийлэх ёстой. Энэ бол удирдагч, ажилчдын үүрэг хариуцлага юм. Гурав дахь асуудлын хэвийн тохиолдлуудад хэрхэн хандах, ямар илрэлүүд нь ноцтой шинж чанартай, нөхцөл байдалтай, аль төрөл, илрэлүүд нь үймээн, саад учруулдаг талаар тодорхой ялгаж зааглах ёстой. Нөхцөл байдал хэр ноцтойг тодорхой ялгамагцаа шинж чанарынх нь дагуу зохицуулах ёстой. Энэ бол удирдагч, ажилчдын ойлгох хэрэгтэй зүйл, мөн хүн бүрийн ухамсарлах ёстой зүйл юм.

IV. Бүлэглэл үүсгэх

Чуулганы амьдралд саад учруулж, үймүүлэхийн дөрөв дэх илрэл нь бүлэглэл үүсгэх явдал бөгөөд энэ нь маш ноцтой шинж чанартай. Ямар зан авир бүлэглэл үүсгэдэг вэ? Хэрэв Бурханд итгэдэг хоёр хүн ойролцоо хугацаанд итгэгч байсан, нас, гэр бүлийн байдал, сонирхол, зан төлөв гэх мэт нь төстэй, хоорондоо их эвтэй, цуглааны үеэр ихэвчлэн хамт сууж, бие биетэйгээ дотно танилцсан бол үүнийг бүлэглэл үүсгэсэн гэж тооцох уу? (Үгүй.) Энэ бол хэвийн хүн хоорондын харилцааны түгээмэл үзэгдэл бөгөөд бусдыг ямар нэгэн байдлаар үймүүлдэггүй; тиймээс үүнийг бүлэглэл үүсгэсэн гэж үздэггүй. Тэгвэл энд дурдсан бүлэглэл үүсгэх гэдэг нь юуг хэлдэг вэ? Жишээлбэл, хамт цуглаж буй таван ах, эгчийн гурав нь хотын ажилчин, хоёр нь хөдөөний фермер. Хотын гурван ажилчин ихэвчлэн нийлж, хотын амьдрал илүү сайхан, харин хөдөөнийх муухай, хөдөөнийхөн боловсролгүй, өргөн мэдлэггүй, хүмүүжилгүй гэж ярьдаг. Тэд хөдөөний хүмүүсийг дорд үзэж, хөдөөний хоёртой үргэлж дээрэнгүй байдлаар ярьдаг тул нөгөө хоёр нь гомдож, тэдэнтэй сөргөлдөхийг хүсэн, хотынхон харамч, бүхнийг тооцоолдог, харин хөдөөнийхөн өглөгч гэж хэлдэг. Цуглааны үеэр тэд хэзээ ч санаа нийлдэггүй тул ихэвчлэн дэмий маргаж, мэтгэлцэхэд хүрдэг. Энэ таван хүн эв найртай харилцаж байна уу? Тэд Бурханы үгэнд нэгдмэл байна уу? Тэд бие биетэйгээ нийцтэй байна уу? (Үгүй.) Хотынхон үргэлж “бид хотынхон” гэж ярьдаг, хөдөөнийхөн үргэлж “бид хөдөөнийхөн” гэж хэлдэг, тэд яаж байна вэ? (Бүлэглэл үүсгэж байна.) Энэ бол бидний нөхөрлөх гэж буй дөрөв дэх асуудал: бүлэглэл үүсгэх явдал юм. Энэхүү бүлэглэх зан авир нь бүлэг, фракц үүсгэхийг хэлнэ. Бүс нутаг, эдийн засгийн байдал, нийгмийн анги давхарга, түүнчлэн үзэл бодлын зөрүүтэй байдалд үндэслэн янз бүрийн бүлэг, фракц, бусад жижиг хүрээллийг үүсгэх нь бүлэглэл үүсгэж буй хэрэг юм. Эдгээр бүлэглэлийг хэн толгойлж байгаагаас үл хамааран, чуулган дотор өөр өөр бүлэг, фракц үүсэх, хоорондоо таарамжгүй бүлгүүд бий болох нь бүгд бүлэглэл үүсгэх үзэгдэл юм. Зарим газар хамаатан саднаараа бүгд Бурханд итгэдэг бөгөөд цуглаан болж буй газарт өөр овогтой хоёр хүнээс бусад нь бүгд тэр гэр бүлийнхэн байдаг. Ингээд энэ гэр бүл фракц юм уу бүлэг үүсгэж, өөр овогтой нөгөө хоёр хүнээ гадуурхдаг. Энэ гэр бүлийн хэн нь ямар нэг асуудалтай тулгарах юм уу засалт туулахаас үл хамааран, нэг нь гомдоллоход л үлдсэн нь даган шуугьдаг. Хэрэв хэн нэг нь зарчмын эсрэг үйлдэл хийвэл бусад нь түүнийг өмгөөлж, үйлдлийг нь нуун дарагдуулах ба үүнийг ил болгохыг хэнд ч зөвшөөрөхгүй; засалт туулах нь бүү хэл, энэ асуудлыг өчүүхэн төдий ч дурдаж болдоггүй. Энд ямар асуудал байна вэ? Та нар үүнийг ялган таньж чадах уу? Энэ гэр бүлийн гишүүд цугларахдаа бүгд нэг амтай мэт үгсэн нийлж, аяыг нь харж, дохиог нь хүлээж байж үг хэлдэг. Хэрэв тэдний толгойлогч тодорхой байр суурь баримталбал бусад нь бүгд даган дуурайдаг бөгөөд бусад хүн тэдэнтэй сөргөлдөж, санал бодлоо илэрхийлж зүрхэлдэггүй. Чуулганы амьдралд ийм үзэгдэл гарах нь чуулганы хэвийн дэг журамд саад учруулж, үймүүлдэг биш гэж үү? Цуглааны үеэр Бурханы үгийн аль хэсгийг идэж, уухыг энэ бүлгийн хүмүүс мэддэг бөгөөд бүгд үгэнд нь орох ёстой; чуулганы удирдагчид хүртэл тэдэнд хүндлэл үзүүлэх ёстой ба эсэргүүцэж чаддаггүй. Тэд хэнийг удирдагч, ажилчнаар сонгох ёстойг тунхагладаг бөгөөд чуулганы удирдагчид тэдний саналыг хамгийн чухалд тооцох ёстой, огтхон ч хөнгөн хуумгай хандаж болохгүй. Үүний зэрэгцээ тэд “авьяастнуудыг” тасралтгүй элсүүлж, өөрсдийнх нь үгийг сонсдог, итгэл хүлээлгэж болох, өөрсдөд нь хэрэг болох хүмүүсийг бүлэгтээ татан оруулж, бүлгийнхээ зорилгод ашиглан, нөлөөллөө тасралтгүй тэлж байдаг. Энэ бүлэглэл чуулганы амьдралыг хяналтдаа авахыг зорьдог; тэдний толгойлогч чуулганыг бүхэлд нь хянахыг хүсдэг. Энэ бүлэг ихээхэн эрх мэдэлтэй; тэд чуулган дотор бүлэглэн нийлж үйл ажиллагаа явуулдаг. Чуулганд юу ч тохиолдсон, тэд оролцохыг хүсдэг. Бусад хүн үг хэлэх юм уу ажил хэрэг явуулахаасаа өмнө тэдний царайг харах ёстой болдог, тэр ч бүү хэл, цуглаан бүрийн идэж, уух агуулга нь тэдний зохицуулалт, хүсэлд нийцэх ёстой. Чуулганы удирдагчид ямар нэг зүйл хийхийг хүссэн ч гэсэн эхлээд тэдний санал бодлыг зөвлөлдөж, санааг нь сонсох ёстой болдог. Ихэнх ах, эгч нар тэдний хяналтад байдаг, чуулганы ажлын олон хэрэг явдал ч мөн тэдний хяналтан дор байдаг. Бүлэглэл үүсгэдэг энэ хүмүүс чуулганы амьдрал болон чуулганы ажилд ноцтой саад учруулж, үймүүлдэг. Энэ асуудал ноцтой юу? Ийм үйлдлийг хязгаарлах ёстой юу? Арга хэмжээ авах ёстой юу? Эдгээр бүлэглэлийн толгойлогчдыг хязгаарлаж, зайлуулах юм уу хөөх ёстой, харин сохроор дагадаг мунгинасан хүмүүстэй эхлээд нөхөрлөж, туслах ёстой. Хэрэв тэд гэмшихгүй, замналаа өөрчлөхгүй бол тэднийг хязгаарлах ёстой. Тэдэнд бүү найр тавь!

Юуг бүлэглэл үүсгэх гэдэг вэ—үүнийг ойлгоход хялбар уу? Хэрэв нэг хүн асуудал дэвшүүлж, өөр хэдэн хүн түүний санааг даган дуурайвал үүнийг бүлэглэл үүсгэсэн гэж тооцох уу? (Үгүй.) Харьцангуй их ачаатай, шударга ёсны мэдрэмжтэй зарим ах, эгч чухал ажлыг гүйцэлдүүлэхийн тулд бусдыг өөртэй нь нэгдэхийг уриалбал, эсвэл цуглаан дээр үр дүнд хүрч, чухал сэдвийн талаарх үнэнийг болон Бурханы санаа зорилгыг ойлгохын тулд хүн бүрийг нөхөрлөл дээр удирдан чиглүүлж, бүгд тэдний санаа бодлыг даган нөхөрлөж, Бурханы үгийг залбиран-уншвал үүнийг бүлэглэл үүсгэсэн гэж тооцох уу? (Үгүй.) Чуулганд ямар хүмүүс бүлэглэл үүсгэх хандлагатай байдаг вэ? Ямар зан авир бүлэглэл үүсгэдэг вэ? (Хэдэн хүн бие биеэ өмгөөлж, өөгшүүлж, эсвэл атаархаж, тэмцэлдэж, энэ бүхэн нь чуулганы ажилд саад болж, үймүүлэх—энэ бол бүлэглэл үүсгэх явдал юм.) Энэ бол нэг тал нь. Энд гол зүйл нь юу вэ? Харилцан нэгнээ өмгөөлж, өөгшүүлэх нь саад тотгор, үймээнд хүргэдэг; ямар нэг зүйл хийх нь буруу, үнэн-зарчимд нийцэхгүй гэдгийг мэдэж байгаа хэр нь зориуд нуун дарагдуулж, үг мушгин маргаж, үнэнийг хэлэлгүй, зүгээр л хэн нэгний нэр нүүр, байр суурийг хамгаалахын тулд чуулганы ажил, Бурханы гэрийн ашиг сонирхлыг хохироохыг илүүд үзэж, мууг үйлддэг, саад учруулж, үймүүлдэг хүмүүсийг Бурханы гэрийн ашиг сонирхлыг золиослон байж өмгөөлөх нь бүлэглэл үүсгэж буй хэрэг юм. Өөр нэг тохиолдол нь Бурханы гэрийн зохицуулалтыг нийтээрээ эсэргүүцэхийн тулд хүмүүсийг өдөөн турхирч, уруу татахтай холбоотой. Энэ нь шинж чанартаа ноцтой бөгөөд Бурханы ажил болон чуулганы хэвийн дэг журамд саад учруулж, үймүүлэхийн нэг хэлбэр мөн. Бүлэглэл үүсгэхийн гол зорилго юу вэ? Чуулганыг хянаж, Бурханы сонгосон хүмүүсийг хянах явдал юм.

Бүлэглэл үүсгэхийн өөр нэг хэлбэр нь янз бүрийн хүнийг өөртөө татахын тулд хүмүүст сайхан үг хэлэх явдал юм. Гаднаас нь харахад ийм бүлгийн хүн бүр үзэл бодлоо чөлөөтэй ярьж, санал бодлоо илэрхийлж чаддаг мэт санагддаг. Гэвч эцсийн үр дүнг харахад тэд үнэндээ нэг хүний ярианы аясыг дагадаг бөгөөд тэр хүн нь тэдний дарцаг болдог. Тэгвэл энэ хүн яаж хүмүүсийг өөртөө татдаг вэ? Өөртөө татаж болох, татагдахад амархан хүмүүсийг харж, тэдэнд бага сага ач тус үзүүлж, хайраар тусалж дэмждэг. Дараа нь тэдний талаар мэдээлэл цуглуулж, юунд дуртай, яаж ярих дуртай, зан төлөв, сонирхдог зүйл нь юу болохыг мэдэж авдаг. Үүний зэрэгцээ зүрх сэтгэлийг нь өөртөө татахын тулд ярихдаа үргэлж тэдэнтэй санал нийлж, эцэст нь аажмаар, бага багаар тэдний “сэтгэлийг хөдөлгөж”, өөрийн мэдэлгүйгээр бүлэглэлд нь орж, багийнх нь нэг гишүүн болоход тэднийг хүргэдэг. Ерөнхийдөө хүмүүсийг өөртөө татахын тулд ярилцаж, сайхан үг хэлэх энэ арга нь маш зөөлөн, “хүнлэг халуун дулаанаар” дүүрэн бөгөөд амархан үр дүнд хүрдэг. Жишээлбэл, хэрэв хэн нэгэн өөр нэг хүнд байнга хайр энэрэл үзүүлж, яриагаараа санал нийлж, ойлгож, хүлээцтэй хандвал тэр хүнд өөрийн мэдэлгүй сайхан сэтгэгдэл төрж, ойртон дотносож, дараа нь түүний хүчинд нэгддэг. Ийм бүлэг, фракц ямар нөхцөл байдалд гарч ирдэг вэ? Үнэнч дагагчдаас нь хэн нэг нь илчлэгдэх, хэлмэгдсэн санагдах, эсвэл бүлгээс нь гадуурх ямар нэг зүйл юм уу хэн нэгнээс болж тэдний ашиг сонирхол, байр суурь, нэр хүнд хөндөгдөж, хохирол амсмагц ийм хүмүүс өндийн босож, тэднийг өмөөрч, ашиг сонирхол, эрх ашгийнх нь төлөө тэмцдэг—энэ бол бүлэглэл үүсгэж буй хэрэг юм. Бүлэглэл үүсгэх илэрхий хоёр хэлбэр нь хүмүүсийг өмгөөлж, өөгшүүлэх, нийтээрээ эсэргүүцэх явдал юм. Гэвч хүмүүстэй сайхан ярьж бүлэглэл үүсгэх нь дөнгөж сая дурдсан хоёр төрөл шиг тийм ч хүчтэй харагддаггүй бөгөөд ийм бүлэглэлийн гишүүд ихэвчлэн чуулган дотор анзаарагддаггүй. Гэвч хүмүүс сонголт хийх, тодорхой байр суурь баримтлах шаардлагатай болох үед ийм фракцууд тод харагддаг. Жишээлбэл, хэрэв фракцын толгойлогч чуулганы тодорхой нэг удирдагчийг хэв чанартай гэж хэлбэл түүнийг дагагчид тэр даруй тухайн удирдагч ийм хэв чанарыг хэрхэн харуулдаг талаар олон жишээ татна. Хэрэв фракцын толгойлогч чуулганы удирдагчийг ажлын чадамжгүй, хэв чанар муутай, хүн чанаргүй гэж хэлбэл бусад гишүүд нь аясыг нь дагаж, чуулганы удирдагч хэчнээн чадваргүй, үнэнийг яаж нөхөрлөж чаддаггүй, бичиг үсэг, хоосон сургаал яаж ярьдаг талаар ярьж, оронд нь бүгдээрээ зөв хүнийг сонгох ёстой гэж хэлнэ. Энэ бол нэг төрлийн үл үзэгдэх бүлэглэл юм. Хэдийгээр тэд чуулганд эрх мэдэл булаан авч, хүмүүсийг хянах гэж ил тод гарч ирдэггүй ч ийм фракц, бүлэг дотор чуулганы амьдрал болон чуулганы дэг журмыг хянадаг үл үзэгдэх хүч байдаг. Энэ бол бүр ч аймшигтай, далд хэлбэрийн бүлэглэл үүсгэх явдал юм. Чуулганы удирдагчдын шийдвэрлэх ёстой асуудал болох, өмнө дурдсан ялган танихад амархан хоёр төрлийн бүлэглэл үүсгэх явдлаас гадна, энэ далд хэлбэрийн бүлэглэлийг чуулганы удирдагчид бүр ч илүү шийдвэрлэж, арга хэмжээ авах ёстой. Тэд үүнийг яаж хийх ёстой вэ? Тэд иймэрхүү бүлгийн толгойлогчтой шууд тулж нөхөрлөх ёстой. Яагаад эхлээд энэ толгойлогчтой нөхөрлөхөд анхаарах ёстой вэ? Гаднаас нь харахад ийм бүлэглэлийн гишүүдийг хэн ч хянадаггүй мэт боловч үнэн хэрэгтээ тэд хэнийг дуулгавартай дагахаа зүрх сэтгэлийнхээ гүнд бүгд мэддэг, тэр хүнийг дуулгавартай дагахыг хүсдэг. Тиймээс тэдний шүтдэг, тэднийг хянадаг тэр хүнтэй харьцаж, шийдвэрлэх ёстой бөгөөд үйлдлийнх нь шинж чанарыг ойлгуулахын тулд түүнтэй үнэнийг нөхөрлөх ёстой. Хэдийгээр толгойлогч нь Бурханы гэрийг ил тод эсэргүүцэж, удирдагчдыг эсэргүүцэн чангаар хашхираагүй ч энэ хүмүүсийн үг хэлэх эрх, үзэл бодол, явдаг замыг хянадаг. Тэд бол далд антихрист юм. Ийм хүмүүсийг заавал олж тогтоож, дараа нь ялган таньж, задлан шинжлэх ёстой. Хэрэв тэр гэмшихгүй бол түүнийг хязгаарлаж, тусгаарлах ёстой. Дараа нь түүний гишүүдийг нэг нэгээр нь шалгаж, тэдний дундаас хэн толгойлогчтой адилхан төрлийнх болохыг харах ёстой. Эхлээд тэр хүмүүсийг салгах ёстой, дараа нь төөрөлдсөн, аймхай, хулчгар мунгинуу хүмүүстэй нөхөрлөх ёстой. Хэрэв тэд гэмшиж, антихристийг дагахаа больж чадвал чуулганд үлдэж болно; хэрэв болихгүй бол тэднийг тусгаарлах ёстой. Ингэх нь тохиромжтой арга мөн үү? (Мөн.) Чуулган дотор ийм үзэгдэл бий юу? Иймэрхүү асуудлыг шийдвэрлэх ёстой юу? (Шийдвэрлэх ёстой.) Яагаад шийдвэрлэх ёстой вэ? Бурханы гэр сайн мэдээг түгээж эхэлснээс хойш чуулганы амьдрал дотор антихристүүдийн хүчин хаа сайгүй байсаар ирсэн бөгөөд Бурханы сонгосон олон хүн эдгээр хүчний нөлөө, хазаарлалт, хяналтад янз бүрийн түвшинд өртсөөр ирсэн. Энэ хүмүүс ярьж, үйлдэх бүрдээ, эрх чөлөөтэй, чөлөөлөгдсөн байдалтай биш, харин зарим хүний бодол санаа, үзэл бодлоор удирдуулж, нөлөөнд нь автаж, хянуулж, хоригддог. Энэ хүмүүс тодорхой байдлаар ярьж, үйлдэхээс өөр аргагүйд хүрдэг; хэрэв тэгэхгүй бол гарах үр дагавраас нь айж, санаа зовдог. Энэ нь чуулганы амьдралд нөлөөлж, үймүүлсэн биш үү? Энэ нь хэвийн чуулганы амьдралын илрэл мөн үү? (Биш.) Ийм чуулганы амьдрал хэвийн дэг журамтай байдаггүй, харин ёрын муу хүмүүсийн хяналтад байдаг. Ёрын муу хүмүүс чуулганд эрх барьж байгаа л бол тэнд Бурханы үг юм уу үнэн захирдаггүй. Үнэнийг ойлгодог удирдагч, ажилчид болон ах, эгч нар дарлагдана. Ийм чуулганыг антихристүүдийн хүчин хянаж байдаг. Энэ нь бас Бурханы ажил болон чуулганы хэвийн дэг журамд саад учруулж, үймүүлдэг нэг төрлийн асуудал, үзэгдэл бөгөөд удирдагч, ажилчид үүнийг зохицуулж, шийдвэрлэх ёстой. Антихристийн бүлэгт байгаа зарим хүн бүлгийнхээ итгэлийг алдах, түшиг тулгуураа алдах, найз нөхдөө алдах, хэрэгтэй үед дэмжих хүнгүй байх гэх мэтээс айдаг тул тэр бүлэгтээ үлдэхээр туйлын их хичээдэг. Энэ нөхцөл байдал ноцтой биз дээ? Шийдвэрлэх ёстой биз дээ? (Тийм.) Чуулган дотор ийм нөхцөл байдал үүсэх үед ихэнх хүн үүнийг мэдэрдэг үү? Ихэнх хүн ялган таньдаг уу? Зарим хүн өөрийн мэдэлгүй хэн нэгний хяналтад орж, тэр хүний бодол санаа, үзэл бодол, үг, үйлдэл, сургаалыг үргэлж дагаж, “үгүй” гэж хэлэхээс айдаг, тэр хүний эсрэг явахаас айдаг, түүнийг гомдоох вий гэж эмээсэндээ ярихад нь хүртэл худлаагаасаа толгой дохин зөвшөөрч, инээмсэглэдэг. Ийм нөхцөл байдал байдаг уу? Энд шийдвэрлэх ёстой асуудал юу вэ? Чуулганы удирдагч хүмүүсийг төөрөлдүүлж, хянах чадвартай антихрист толгойлогчтой харьцаж, шийдвэрлэх ёстой. Юун түрүүнд ихэнх хүнийг энэ антихристийг ялган таньдаг болгохын тулд үнэнийг нөхөрлөж, дараа нь антихристийг өөрийг нь хязгаарлах ёстой. Хэрэв антихрист гэмшихгүй бол чуулганы хэвийн дэг журмыг үргэлжлүүлэн үймүүлэхээс нь сэргийлж даруй зайлуулах ёстой.

Товчхондоо, хэвийн чуулганы амьдралд ах, эгч нар Бурханы үг болон өөрсдийн хувийн танин мэдэхүй, ойлголт, туршлага, бэрхшээлийн талаар чөлөөтэй, хязгаарлагдалгүйгээр нөхөрлөж чаддаг байх ёстой. Мэдээж, тэд бас удирдагч, ажилчдын зарчмыг зөрчсөн аливаа үйлдлийн талаар санал хэлж, шүүмжилж, ил болгох эрхтэй байхын зэрэгцээ тусламж, зөвлөгөө өгөх эрхтэй байх ёстой. Энэ бүхэн чөлөөтэй байх ёстой бөгөөд энэ бүх тал хэвийн байх ёстой; ямар нэг хувь хүний хяналтад орж, Бурханы сонгосон хүмүүсийг хазаарлагдахад хүргэх ёсгүй—тэгэх нь хэвийн чуулганы амьдрал биш байх болно. Чуулганы амьдралд ах, эгч нар хэрхэн ярьж, үйлдэж, хэрхэн биеэ авч явж, хэвийн хүн хоорондын харилцаа тогтоох гэх мэтэд зориулсан шаардлага, дүрэм журам, зарчим Бурханы гэрт байдаг бөгөөд эдгээр зүйлийг ямар нэг хувь хүн тогтоодоггүй. Ах, эгч нар юм хийхдээ ямар нэг хүний нүүрний хувирлыг харах шаардлагагүй, ямар нэг хүний тушаалыг дагах, ямар нэг хүнд хазаарлагдах шаардлагагүй. Хэн ч дарцаг юм уу залуурч байх ёсгүй; чиглэл өгч чадах цорын ганц зүйл бол Бурханы үг, үнэн юм. Тиймээс Бурханы сонгосон хүмүүсийн дагаж мөрдөх ёстой зүйл бол Бурханы үг, үнэн болон цуглаан дээр үнэнийг нөхөрлөх зарчим юм. Хэрэв чи үргэлж өөр хүнд хазаарлагдаж, үргэлж тэр хүний аясыг дагаж, дургүйцсэн, хөмсөг зангидсан царайг нь хараад цааш нь ярьж зүрхэлдэггүй бол, Бурханы үг болон хувийн туршлагаар олж авсан ойлголтынхоо талаар нөхөрлөж байхдаа үргэлж тэр хүнээр хязгаарлагдаж, үргэлж хазаарлагдаж, үнэн-зарчмын дагуу үйлдэж чадахгүй, тэр хүний үг, харц, нүүрний хувирал, дууны өнгө болон үг яриан дахь далд заналхийлэл чамайг байнга хүлж байвал чи энэ хүний толгойлсон бүлэглэлийн хяналтад орсон байна. Ингэх нь төвөгтэй; энэ бол чуулганы амьдрал биш, харин антихристийн захирдаг фракцын амьдрал юм. Иймэрхүү асуудлын тухайд нэг талаас удирдагч, ажилчид урагш гарч үүнийг шийдвэрлэх ёстой, нөгөө талаас ах, эгч нар чуулганы хэвийн дэг журмыг хамгаалах үүрэг болон эрхтэй. Чуулганы амьдралд саад учруулж, үймүүлдэг хүмүүсийг, ялангуяа бүлэглэл үүсгэж, чуулганыг хянахыг хүсдэг хүмүүсийг зогсоож, ил болгож, задлан шинжилж, хүн бүрийг ялган таних чадвартай болгож, асуудлын мөн чанар нь бие даасан хаанчлал байгуулахыг оролдож буй явдал гэдгийг нэвт харуулах ёстой. Чуулган ямар ч шалтгаанаар бүлэглэл үүсгэж, чуулганыг хуваахыг зөвшөөрдөггүй. Жишээлбэл, нийгмийн ялгамж чанар, байр суурь, хороолол, бүс нутаг, шашны урсгалд үндэслэн бүлэгт хуваагдах, эсвэл боловсролын түвшин, баян ядуу, арьсны өнгө, үндэс угсаагаар бүлэгт хуваагдах зэрэг нь бүгд үнэн-зарчимд харшилдаг бөгөөд чуулганд байх ёсгүй. Хүмүүсийг эдгээр шатлал, зиндаа, фракц, бүлэглэлд хуваахдаа ямар ч шалтаг ашигласан бай, энэ нь чуулганы ажил болон чуулганы амьдралын хэвийн дэг журамд саад болж, үймүүлэх бөгөөд энэ бол удирдагч, ажилчдын цаг алдалгүй шийдвэрлэх ёстой асуудал юм. Товчхондоо, хүмүүс ямар ч шалтгаанаар бүлэглэл, фракц, бүлэгт хуваагдсан бай, хэрэв тэд тодорхой хүч хуримтлуулж, чуулганы ажил болон чуулганы амьдралын дэг журмыг үймүүлж байвал тэднийг зогсоож, хязгаарлах ёстой. Хэрэв ийм бүлэглэлийн гишүүдийг ятгаж болиулж чадахгүй бол энэ мууг үйлдэгчдийг тусгаарлаж, зайлуулж болно. Эдгээр асуудлыг зохицуулах нь ч бас удирдагч, ажилчдын хийх ёстой ажил, биелүүлэх ёстой хариуцлага юм. Тэгвэл энд юуг ойлгох хэрэгтэй вэ? Зарим хүн чуулганд хүчээ бүрдүүлж, чуулганы удирдагч, чуулганы ажил, Бурханы үгтэй тэмцэлдэж, эсэргүүцэх чадвартай болж, чуулганы амьдралын хэвийн дэг журмыг үймүүлж, хохироох чадвартай болох үед ийм зан авир, илрэл, нөхцөл байдлыг цаг алдалгүй хязгаарлаж, арга хэмжээ авах ёстой. Бүлэглэл үүсгэх тухайд бол хүмүүсийн тооны олон цөөн ялгаагүй. Хэрэв хоёр хүн сайн харилцаатай, чуулганд ямар ч үймээн үүсгэдэггүй бол хөндлөнгөөс оролцох шаардлагагүй. Гэвч тэд үймээн үүсгэж, чуулганыг хянахын тулд хүчээ бүрдүүлж эхэлбэл энэ хүмүүсийг зогсоож, хязгаарлах ёстой. Хэрэв тэд гэмшихгүй бол даруй зайлуулах юм уу хөөх ёстой. Энэ бол зарчим юм.

Удирдагч, ажилчдын үүрэг хариуцлага (14)

Бид удирдагч, ажилчдын үүрэг хариуцлагын талаар хэр удаан нөхөрлөж байна вэ? (Дөрвөн сар хагас.) Ийм удаан хугацаанд нөхөрлөсний дараа удирдагч, ажилчид яг ямар ажил хийх ёстой талаарх та нарын ойлголт одоо арай тодорхой болсон уу? (Тийм ээ, энэ талаарх бидний ойлголт арай тодорхой болсон.) Урьдынхаас илүү тодорхой байх ёстой. Миний нөхөрлөл маш тодорхой, ойлгомжтой байдаг тул хэрвээ хэн нэгэн ойлгохгүй хэвээр байгаа бол оюуны хомсдолтойд тооцогдоно, тийм үү? (Тийм.) Одоо харахад сайн удирдагч, ажилчин байх амархан гэж бодож байна уу? (Амархан биш.) Ямар чанарууд шаардлагатай вэ? (Хүн удирдагч, ажилчин байхад шаардлагатай хэв чанар, хүн чанартай, мөн үнэн-бодит байдалтай, хариуцлагын мэдрэмжтэй байх хэрэгтэй.) Хамгийн наад зах нь мөс чанар, эрүүл ухаан, үнэнч байдалтай, дараа нь хэв чанар, ажлын чадамжтай байх ёстой. Хүн энэ бүх чанарыг эзэмшсэн үедээ сайн удирдагч, ажилчин байж, үүрэг хариуцлагаа биелүүлж чадна.

12-р зүйл: Бурханы ажил болон чуулганы хэвийн дэг журмыг үймүүлж, саад болдог янз бүрийн хүмүүс, үйл явдал, юмсыг даруй, үнэн зөв олж илрүүлэх; тэдгээрийг зогсоож, хязгаарлаж, нөхцөл байдлыг эргүүлэх; түүнчлэн, Бурханы сонгосон хүмүүсийг тийм зүйлсийг ялган таних чадвартай, тэдгээрээс суралцдаг болгохын тулд үнэнийг нөхөрлөх (II хэсэг)

Сүүлийн цуглаанаар бид удирдагч, ажилчдын үүрэг хариуцлагын арван хоёр дахь зүйлийн талаар нөхөрлөсөн: “Бурханы ажил болон чуулганы хэвийн дэг журмыг үймүүлж, саад болдог янз бүрийн хүмүүс, үйл явдал, юмсыг даруй, үнэн зөв олж илрүүлэх; тэдгээрийг зогсоож, хязгаарлаж, нөхцөл байдлыг эргүүлэх; түүнчлэн, Бурханы сонгосон хүмүүсийг тийм зүйлсийг ялган таних чадвартай, тэдгээрээс суралцдаг болгохын тулд үнэнийг нөхөрлөх.” Энэ зүйлийн хүрээнд бид юун түрүүнд Бурханы ажил болон чуулганы хэвийн дэг журамд ямар хүмүүс, үйл явдал, зүйлс саад болж, үймүүлдэг талаар голчлон нөхөрлөсөн. Хэрвээ удирдагч, ажилчид чуулган дотор саад тотгор, үймээн учруулдаг төрөл бүрийн хүмүүс, үйл явдал, зүйлсийг зогсоож, хязгаарлахыг хүсвэл, энэ ажлыг сайн гүйцэтгэхийг хүсвэл эхлээд Бурханы ажил болон чуулганы хэвийн дэг журамд ямар хүмүүс, үйл явдал, зүйлс саад болж, үймүүлдгийг мэдэж, ухан ойлгох ёстой. Дараа нь тэд эдгээрийг бодитой чуулганы ажил, чуулганы амьдрал дахь хүмүүс, үйл явдал, зүйлстэй тулган үзэж, тэгээд зогсоох, хязгаарлах гэх мэт янз бүрийн ажлыг гүйцэтгэх ёстой. Энэ бол удирдагч, ажилчдад тавигдах шаардлага юм. Сүүлийн цуглаанаар бид чуулганы амьдралтай холбоотой зүйлсээс эхлэн, чуулганы ажил болон чуулганы амьдралд саад болж, үймүүлдэг төрөл бүрийн хүмүүс, үйл явдал, зүйлсийн заримынх нь талаар нөхөрлөсөн. Бид бас чуулганы амьдралд саад тотгор, үймээн учруулах шинж чанартай хүмүүс, үйл явдал, зүйлсийг ангилсан. Нийт хэдэн асуудал байсан бэ? (Арван нэг. Нэгдүгээрт, үнэнийг нөхөрлөхдөө байнга сэдвээсээ хазайх; хоёрдугаарт, хүмүүсийг төөрөгдүүлж, хүндлэл хүлээхийн тулд бичиг үсэг, хоосон сургаал ярих; гуравдугаарт, хувийн асуудлаар дэмий чалчих, хувийн харилцаа тогтоох, хувийн хэрэг явдлаа зохицуулах; дөрөвдүгээрт, бүлэглэл үүсгэх; тавдугаарт, байр суурийн төлөө өрсөлдөх; зургаадугаарт, хагалан бутаргах; долоодугаарт, хүмүүс рүү дайрч, тарчлаах; наймдугаарт, үзэл тараах; есдүгээрт, сөрөг байдлаа илэрхийлэх; аравдугаарт, үндэслэлгүй цуу яриа тараах; арван нэгдүгээрт, сонгуулийн зарчмыг зөрчих.) Зургаа дахь асуудал бол хагалан бутаргах явдал бөгөөд энэ нь саад тотгор, үймээн учруулах шинж чанартай боловч бусад ёрын муу үйлтэй харьцуулахад жижиг асуудал юм. Үүнийг “зохисгүй харилцаа үүсгэх” болгон өөрчилбөл хагалан бутаргахаас илүү ноцтой уг чанартай болно. Долоо дахь асуудал бол хүмүүс рүү дайрч, тарчлаах явдал юм. Үүнийг “харилцан дайралт, аман тулаан” болгон өөрчилбөл шинж чанарын хувьд илүү ноцтой, илүү тодорхой, оновчтой болох биш үү? (Тийм.) Харилцан дайралт, аман тулаан нь саад тотгор, үймээнтэй холбоотой, чуулганы амьдралд түгээмэл тохиолддог нэг төрлийн асуудал юм. Энэ хоёр асуудлыг ийм маягаар өөрчилбөл илүү тохиромжтой, чуулганы амьдралд үүсдэг асуудлуудад илүү ойр болно. Арван нэг дэх асуудал бол сонгуулийн зарчмыг зөрчих явдал юм. Үүнийг “сонгуулийг будлиантуулж, үймүүлэх” болгон өөрчил. Энэ нь ердөө үг хэллэгийн өөрчлөлт; шинж чанар нь адилхан хэвээр үлдэж, гагцхүү түвшин нь хүндэрсэн—одоо энэ нь саад тотгор, үймээн учруулах шинж чанартай илүү их хамаатай болсон.

Чуулганы амьдралыг үймүүлж, саад болдог янз бүрийн хүмүүс, үйл явдал, зүйлс

V. Байр суурийн төлөө өрсөлдөх

Өнгөрсөн удаа бид дөрөв дэх асуудал буюу бүлэглэл үүсгэх хүртэл нөхөрлөсөн. Энэ удаа тав дахь асуудал буюу байр суурийн төлөө өрсөлдөх талаар нөхөрлөцгөөе. Байр суурийн төлөө өрсөлдөх явдал бол чуулганы амьдралд байнга гардаг асуудал бөгөөд түгээмэл үзэгддэг зүйл юм. Ямар байдал, зан авир, илрэл нь байр суурийн төлөө өрсөлдөх зуршилд хамаарах вэ? Байр суурийн төлөө өрсөлдөхийн ямар илрэл нь Бурханы ажил болон чуулганы хэвийн дэг журамд саад болж, үймүүлэх асуудалд хамаарах вэ? Бид аль ч асуудал, аль ч ангиллын талаар нөхөрлөсөн, энэ нь арван хоёрдугаар зүйлд хэлсэн “Бурханы ажил болон чуулганы хэвийн дэг журмыг үймүүлж, саад болдог янз бүрийн хүмүүс, үйл явдал, юмстай” холбоотой байх ёстой. Энэ нь саад болж, үймүүлэх түвшинд хүрсэн, мөн ийм уг чанартай холбоотой байсан цагт л үүнийг нөхөрлөж, задлан шинжилбээс зохилтой. Байр суурийн төлөө өрсөлдөхийн ямар илрэлүүд нь Бурханы гэрийн ажилд саад болж, үймүүлэх энэ уг чанартай холбоотой вэ? Хамгийн түгээмэл нь гэвэл, хүмүүс чуулганы удирдагчидтай байр суурийн төлөө өрсөлдөх явдал бөгөөд энэ нь голчлон удирдагчдыг гутааж, яллахын тулд өө сэв, сул талыг нь барьж авах, тэдний завхралын илчлэл болон хүн чанар, хэв чанарын дутагдал, бүтэлгүйтлийг, ялангуяа ажилдаа юм уу хүмүүстэй харьцахдаа гаргасан гажуудал, алдааг зориуд ил болгох явдлаар илэрдэг. Энэ бол чуулганы удирдагчидтай байр суурийн төлөө өрсөлдөж буйн хамгийн түгээмэл, хамгийн тод илрэл юм. Үүнээс гадна, энэ хүмүүс чуулганы удирдагчид ажлаа хэр сайн хийж байгаа, зарчмын дагуу үйлддэг эсэх, хүн чанарт нь асуудал байгаа эсэхийг тоодоггүй бөгөөд зүгээр л энэ удирдагчдыг эсэргүүцдэг. Яагаад эсэргүүцдэг вэ? Учир нь тэд ч бас чуулганы удирдагч болохыг хүсдэг—энэ бол тэдний амбиц, хүсэл юм, тиймээс тэд эсэргүүцдэг. Чуулганы удирдагчид яаж ч ажиллаж, асуудлыг яаж ч шийдсэн, энэ хүмүүс үргэлж барьц авч, тэднийг шүүж, ялладаг, тэр ч бүү хэл ялихгүй зүйл дээр сүр бадруулж, баримтыг мушгин гуйвуулж, асуудлыг дээд зэргээр дэгсдүүлдэг. Тэд удирдагчид зарчмын дагуу үйлддэг эсэх, зөв хүмүүс мөн эсэх, үнэнийг эрэлхийлдэг хүмүүс мөн эсэх, мөс чанар, эрүүл ухаантай эсэхийг хэмжихдээ Бурханы гэрээс удирдагч, ажилчдад тавьдаг шаардлагын стандартыг ашигладаггүй. Тэд удирдагчдыг эдгээр зарчмын дагуу үнэлдэггүй. Харин өөрсдийн санаархал, зорилгод үндэслэн байнга өө хайж, гомдол сүвэгчилж, удирдагч, ажилчдын эсрэг барьц авах зүйл хайж, ар хударгаар нь тэд үнэнд нийцэхгүй зүйл хийдэг гэсэн цуу яриа тарааж, эсвэл дутагдлыг нь ил болгодог. Жишээ нь, тэд: “Тэр удирдагч нэг удаа алдаа гаргаад Дээрхээр засуулсан, та нарын хэн нь ч мэдээгүй. Хар л даа, тэр дүр эсгэхдээ хэчнээн сайн гээч!” гэж хэлж магадгүй. Энэ удирдагч юм уу ажилчин Бурханы гэрийн хөгжүүлэх бай мөн эсэх, эсвэл удирдагч, ажилчны стандартад нийцдэг эсэхийг тэд бодолцдоггүй, тоодоггүй, зүгээр л ар хударгаар нь тэднийг шүүж, баримтыг гуйвуулж, жижиг сажиг явуулга хийсээр байдаг. Тэд эдгээр зүйлийг ямар зорилгоор хийдэг вэ? Байр суурийн төлөө өрсөлдөж байгаа хэрэг биш гэж үү? Тэдний хэлдэг үг, хийдэг үйлдэл бүр нь зорилготой байдаг. Тэд чуулганы ажлыг бодолцдоггүй, удирдагч, ажилчдыг үнэлэх үнэлгээ нь Бурханы үг, үнэнд тулгуурладаггүй, Бурханы гэрийн ажлын зохицуулалт, эсвэл Бурханы хүмүүст тавьдаг шаардлагын зарчимд бүр ч тулгуурладаггүй, харин өөрсдийнх нь санаархал, зорилгод тулгуурладаг. Тэд удирдагч, ажилчдын хэлсэн бүхэнтэй сөргөлдөж, дараа нь өөрсдийнхөө “нэвтэрхий ухааныг” дэвшүүлдэг. Удирдагч, ажилчдын хэлсэн зүйл үнэнд хэчнээн их нийцэж байсан ч тэд өчүүхэн төдий ч хүлээн авдаггүй. Тэд удирдагч, ажилчдын хэлсэн юуг ч бай няцааж, өөрсдийнхөө өөр саналыг дэвшүүлдэг. Ялангуяа удирдагч, ажилчин сэтгэлээ нээж, өөрийгөө танин мэдсэнээ ярих үед тэд бүр ч их баярлаж, боломж олдлоо гэж боддог. Ямар боломж вэ? Энэ удирдагч, ажилчныг гутааж, энэ удирдагч, ажилчин хэв чанар муутай, сул дорой, завхарсан, ажилдаа байнга алдаа гаргадаг, үнэндээ бусдаас дээрдэх юмгүй гэдгийг хүн бүрд харуулах боломж. Энэ бол тэр удирдагч, ажилчны эсрэг барьц авах боломж, тэр удирдагч юм уу ажилчныг яллаж, түлхэн унагаж, огцруулахад бусдыг өдөөн турхирах тэдний боломж юм. Энэ бүх зан авир, үйлдлийн сэдэл нь байр суурийн төлөө өрсөлдөхөөс өөр юу ч биш. Хэрвээ Бурханы гэрийн сонгуулийн зарчим болон хүмүүсийг хөгжүүлж, ашиглах зарчмыг дагавал хэвийн нөхцөлд ийм хүмүүс хэзээ ч удирдагч, ажилчнаар сонгогдохгүй. Тэд үүнийг нэвт харж, тодорхой ойлгосон тул ямар ч аргаар хамаагүй удирдагч, ажилчид руу дайрч давшилж, тэднийг яллана. Хэн удирдагч, ажилчин болохоос үл хамааран тэд зүгээр л эсэргүүцдэг бөгөөд үргэлж өө сэв хайж, тэдний талаар хариуцлагагүй, шүүмжлэлтэй үг хэлдэг. Удирдагч, ажилчдын үйлдэл, үгэнд ямар ч буруу юм байхгүй байсан ч тэд яаж ийгээд өө сэв олж дөнгөдөг—үнэндээ тэдний олсон асуудал нь зарчмын асуудал биш, зүгээр л нэг ялихгүй зүйл байдаг. Тэгвэл тэд яагаад эдгээр ялихгүй асуудалтай зууралдсаар байдаг юм бэ? Яагаад тэд ийм зүйл дээр удирдагч, ажилчдыг ингэж ил тод шүүж, яллаж чаддаг вэ? Тэдэнд ганцхан зорилго бий, тэр нь эрх мэдэл, байр суурийн төлөө өрсөлдөх явдал. Бурханы гэр хуурамч удирдагч, антихристүүдийн янз бүрийн илрэлийн талаар яаж ч нөхөрлөсөн, тэд эдгээр илрэлийг өөрсөдтэйгөө хэзээ ч холбодоггүй, харин гагцхүү бүх түвшний удирдагч, ажилчидтай холбодог. Таарах зүйл олмогцоо тэд “Одоо надад нотлох баримт байна; би эцэст нь тэдний эсрэг ашиглах зүйл олж, сайхан боломж олж авлаа” гэж боддог. Тэгээд тэд бүр ч цадиггүй авирлан эдгээр удирдагч, ажилчдын хийдэг бүхнийг ил болгож, шүүж, шүүмжлэлтэй үнэлж, ялладаг. Тэдний дэвшүүлсэн зарим асуудал өнгөн дээрээ бага зэрэг асуудалтай мэт санагдаж болох ч зарчимтай харьцуулах үед том асуудал биш байдаг. Тэгвэл тэд яагаад эдгээрийг дэвшүүлдэг вэ? Энэ нь яллаж, ялах зорилгоор удирдагч, ажилчдыг ил болгох цорын ганц шалтгаантай. Хэрвээ удирдагч, ажилчид сөрөг байдалд орж, өршөөл гуйж, тэдэнд сөгдвөл, хэрвээ ах эгч нар эдгээр удирдагчийг үргэлж сөрөг, сул дорой байдаг, үйлдэл хийхдээ байнга алдаа гаргадаг гэж үзээд, цаашид удирдагчаар сонгохгүй бол, эдгээр удирдагчийг үнэнийг нөхөрлөх үед ах эгч нар анхааралтай сонсохоо больж, эдгээр удирдагчийг ажил хэрэгжүүлэх үед хүмүүс идэвхтэй, чин сэтгэлээсээ хамтран ажиллахаа боливол байр суурийн төлөө өрсөлдөгсөд баярлаж, үүнийг далимдуулах боломжтой болно. Энэ бол тэдний хамгийн их харахыг хүсдэг дүр зураг, тохиолдоосой гэж хамгийн их найддаг зүйл юм. Энэ бүхнийг хийх тэдний зорилго юу вэ? Энэ нь үнэнийг ойлгож, хуурамч удирдагч, антихристүүдийг ялган танихад нь хүмүүст туслах, эсвэл хүмүүсийг Бурханы өмнө хөтлөх явдал биш. Харин тэдний зорилго бол удирдагч, ажилчдыг ялж, унагаж, ингэснээр хүн бүр өөрсдийг нь удирдагчаар ажиллахад хамгийн тохиромжтой нэр дэвшигч гэж харах явдал юм. Энэ үед тэдний зорилго биелж, ах эгч нар өөрсдийг нь удирдагчаар нэр дэвшүүлэхийг л хүлээнэ. Чуулганд ийм хүмүүс бий юу? Тэдний зан чанар ямар байдаг вэ? Ийм хүмүүс харгис зан чанартай, үнэнийг огт хайрладаггүй, хэрэгжүүлдэг ч үгүй; зөвхөн эрх мэдэлтэй байхыг л хүсдэг. Зарим үнэнийг ойлгодог, ялган таних чадвартай хүмүүсийн хувьд гэвэл—тэд ийм хүмүүст эрх мэдэл өгөхийг хүсэх үү? Тэдний эрхшээлд орохыг хүсэх үү? (Үгүй.) Яагаад үгүй гэж? Хэрвээ ихэнх хүн ийм хүмүүсийн уг чанар-мөн чанарыг тодорхой харж чаддаг бол тэднийг удирдагчаар сонгосоор байх уу? (Үгүй.) Хүн бүр дөнгөж уулзсан, бие биенээ сайн таньдаггүй л биш бол сонгохгүй. Гэхдээ тэд танил болж, аль хүн хэв чанар муутай, мунгинуу, аль нь харгис, ов мэхтэй зан чанартай ёрын муу хүн, аль нь байр суурийн төлөө өрсөлдөж, антихристүүдийн замаар явахыг эрмэлздэг, аль нь үнэнийг эрэлхийлж, үүргээ үнэнчээр гүйцэтгэж чаддаг гэх мэтийг тодорхой харж, янз бүрийн хүмүүсийн уг чанар-мөн чанар, ангиллыг ухаармагц удирдагчдыг сонгох сонгууль харьцангуй үнэн зөв, зарчимд нийцсэн байх болно.

Ихэнх хүн үргэлж байр суурийн төлөө өрсөлддөг хүнийг удирдагчаар сонгохыг илүүд үзэх үү, эсвэл хэв чанар, ажлын чадамж нь харьцангуй дундаж боловч хичээнгүй, тууштай хүнийг сонгох уу? Энэ хоёр хүний хүн чанар ямархуу болох, уг чанар-мөн чанар нь юу болох, эсвэл ямар замаар явж байгааг нь тодорхой харж чадахгүй байх үедээ ихэнх хүн алийг нь удирдагчаар сонгохыг илүүд үзэх вэ? (Хоёр дахийг нь, тууштай нэгнийг.) Ихэнх хүн хоёр дахийг нь сонгоно. Үргэлж байр суурийн төлөө өрсөлддөг хүмүүсийн илрэл нь хүн чанар, мөн чанарынх нь нотолгоо юм. Ихэнх хүн тэдний илрэлийг нэвт харж, ялган таньж чадах уу? Хүмүүс: “Энэ хүн үргэлж чуулганы удирдагчид хүндрэл учруулдаг; чуулганы удирдагчийн байр суурийг эзлэх амбицтай, удирдагчийг орлохыг хүсдэг. Тэр хүнийг чуулганы удирдагчаар сонгогдсоноос хойш тэр үргэлж түүнийг онилж, нүд үзүүрлэдэг. Тэр үргэлж үг сөрж, хийсэн болгоноос нь өө сэв хайж, барьц авдаг, мөн ар хударгаар нь шүүж, дутагдлыг нь илчилдэг. Ялангуяа цуглаан дээр юм уу ажлын талаар нөхөрлөх үед хэрвээ удирдагч түр зуур ойлгомжгүй яривал тэр яриаг нь тасалж, асар тэвчээргүй загнадаг. Тэр ч байтугай, удирдагчийг басамжилж, шоолж, дооглож, тохуурхан инээдэг; алхам тутамд нь хүндрэл учруулж, эвгүй байдалд оруулдаг” гэж хэлнэ. Ийм зан авир хүн бүрийн нүдэн дээр ил болоход ихэнх хүн энэ хүнийг ялган таньж чадна биз дээ? (Тийм.) Тэгвэл энэ нь удирдагчийн байр суурийг эзлэхэд нь тус болох уу? Яавч үгүй. Байр суурийн төлөө өрсөлддөг энэ хүмүүс ухаантай юу, эсвэл тэнэг үү? Мэдээж тэд бол мангарууд, тэнэгүүд юм. Өөр нэг ноцтой асуудал бий: Энэ хүмүүс бол диаволууд бөгөөд уг чанар нь өөрчлөгдөшгүй! Эрх мэдэл, байр суурийн төлөөх хүсэл нь хянахын аргагүй, бүр эрүүл ухаанаа алдахдаа тулдаг бөгөөд энэ нь хэвийн хүн чанарт байдаг зүйл биш юм. Энэ хүсэл нь хэвийн хүн чанарын ухаалаг байдал, мөс чанарын хүрээнээс хальж, юу ч хийхээс буцахгүй түвшинд хүрдэг. Энэ хүмүүс цаг хугацаа, газар нутаг, нөхцөл байдлаас үл хамааран, үйлдлийнхээ үр нөлөөг бүү хэл, үр дагаврыг ч бодолцон үзэлгүй, ийм маягаар авирлана. Энэ нь байр суурийн төлөө өрсөлддөг хүмүүсийн хамгийн нийтлэг илрэл, арга барил юм. Цуглаан болох юм уу ажлын талаар нөхөрлөх бүрд, хүн бүрийг цуглармагц энэ хүмүүс тээртэй ялаа шиг үймээн дэгдээж, чуулганы амьдрал, үнэнийг нөхөрлөх хэвийн дэг журмыг сүйтгэдэг. Ийм зан авир, арга барил нь саад тотгор, үймээн учруулах шинж чанартай. Ийм хүмүүсийг хязгаарлах ёстой биш үү? Ноцтой тохиолдолд тэднийг цэвэрлэж, хөөх ёстой биш үү? (Тийм.) Заримдаа гагцхүү чуулганы удирдагчдын хүчинд найдан ёрын муу хүмүүсийг хязгаарлах нь хүчин мөхөс, ганцаардмал хүчин чармайлт байх боломжтой— ёрын муу хүмүүсийн учруулсан саад тотгор, үймээний ноцтой байдлыг тодорхой харж, тэдний мөн чанарыг бүрэн ялган таньсныхаа дараа ах эгч нар чуулганы удирдагчидтай гар нийлж, ийм ёрын муу хүмүүсийг зогсоож, хязгаарлаж чадвал энэ нь илүү үр дүнтэй байх биш үү? (Тийм.) Хэрвээ хэн нэгэн: “Ёрын муу хүмүүсийг хязгаарлах нь удирдагч, ажилчдын үүрэг хариуцлага, бидэн шиг жирийн итгэгчдэд хамаагүй. Бид үүнийг тоохгүй! Ёрын муу хүмүүс чуулганы удирдагчидтай байр суурийн төлөө өрсөлддөг; тэд байр суурьтай хүмүүстэй өрсөлддөг. Бидэнд байр суурь байхгүй; тэд биднээс юу ч булааж авах гэж оролдоогүй байна. Ямартай ч, энэ нь бидэнд нөлөөлөхгүй. Тэд хүссэнээрээ өрсөлдөг. Хэрвээ чуулганы удирдагчид чадвартай бол тэднийг хязгаарлах ёстой; үгүй бол тэднийг зүгээр орхих ёстой. Энэ бидэнд ямар хамаатай юм бэ?” гэж хэлбэл ийм үзэл бодол сайн уу? (Үгүй.) Яагаад сайн биш вэ? (Тэд чуулганы хэвийн дэг журмыг сахьдаггүй.) Илүү оновчтой хэлбэл, чуулганы хэвийн дэг журам гэдэг нь юуг хэлдэг вэ? Чуулганы хэвийн амьдралыг хэлж байгаа биш үү? (Тийм.) Энэ нь чуулганы хэвийн, дэг журамтай амьдралыг хамардаг—Бурханы үгийг дэг журамтай идэж, уухыг хамардаг бөгөөд Ариун Сүнс ажиллаж, Бурхан хамт байж, Бурхан залж чиглүүлдэг чуулганы амьдралд хүмүүс Бурханы үгийг залбиран-уншиж, нөхөрлөж, хувийн туршлагаа хуваалцахын зэрэгцээ Ариун Сүнснээс гэгээрэл, удирдамж авч, гэрэл олж авч чадна гэсэн үг. Энэ бол Бурханы сонгосон хүмүүсийн чуулганы амьдралдаа эдлэх ёстой зүйл юм. Хэрвээ зарим хүн энэ хэвийн дэг журмыг сүйтгэвэл тэднийг зарчмын дагуу зогсоож, хязгаарлах ёстой бөгөөд тэвчих ёсгүй. Энэ бол зөвхөн удирдагч, ажилчдын үүрэг хариуцлага, үүрэг даалгавар төдийгүй үнэнийг ойлгодог, ялган таних чадвартай бүх хүний хариуцлага, үүрэг даалгавар юм. Мэдээж, чуулганы удирдагчид энэ ажлыг тэргүүлж, энэ хүмүүсийн үйлдлийн шинж чанар, илрэлд нь үндэслэн үзвэл тэд ямар төрлийн хүмүүс болох, ах эгч нар ийм хүмүүсийг хэрхэн ялган таньж, нэвт харах ёстой талаар ах, эгч нартай нөхөрлөж чадвал хамгийн сайн. Хэрвээ энэ ёрын муу хүмүүсийг хязгаарлахгүй, ах эгч нар бүгд тэднээс болоод үймэрч, төөрөлдөж, хууртаж, тэр ёрын муу хүмүүс биш, харин чуулганы удирдагчид эцэст нь гадуурхагдвал энэ чуулган саажиж, гарцаагүй эмх замбараагүй байдалд орно. Ийм нөхцөл байдалд чуулганы хэвийн амьдрал үргэлжилж чадах уу? Хэрвээ үргэлжилж чадахгүй бол чуулганы цуглаанууд үр дүнтэй хэвээр байх уу? Бурханы сонгосон хүмүүс ийм цуглаанаас ямар нэг зүйл олж авдаг хэвээр байх уу? Хэрвээ Бурханы сонгосон хүмүүс юу ч олж авахгүй бол ийм цуглааныг Бурхан ерөөдөг үү, эсвэл жигшдэг үү? Мэдээж Бурхан жигшдэг. Ариун Сүнсний ажилгүй, Бурханы ерөөлгүй цуглааныг цаашид чуулганы амьдрал гэж үзэх боломжгүй, харин нийгмийн бүлгийн цугларалт болдог. Эмх замбараагүй чуулганы амьдралд дуртай хүн байна уу? Энэ нь хүнийг босгон байгуулж, ашиг тустай байдаг уу? (Үгүй.) Хэрвээ энэ хугацаанд чи ямар ч цуглаанаас амь-оролтынхоо хувьд юу ч олж аваагүй бол энэ хугацаа чамд ямар ч үнэ цэн, утга учиргүй байжээ; чи энэ хугацааг дэмий үрсэн. Энэ нь чиний амь-оролт хохирол амссан гэсэн үг биш үү? (Тийм.) Хэрвээ цуглааны үеэр ёрын муу хүмүүс чуулганы удирдагчтай байр суурийн төлөө өрсөлдөж, маргалдаж, мэтгэлцэж, үр дүнд нь хүмүүс санаа зовж, цуглаан бүхэлдээ ой гутам уур амьсгалаар бялхаж, Сатаны муу энергиэр дүүрвэл, мөн хэн нь зөв, хэн нь буруу гэх мэт сэдвээр мэтгэлцэхээс гадна хэн ч Бурханы өмнө ирж залбирч, үнэнийг эрж хайдаггүй, хэн ч зарчмын дагуу үйлддэггүй бол иймэрхүү цуглааны дараа Бурханд итгэх итгэл чинь нэмэгдэх үү, эсвэл багасах уу? Үнэний тухайд чи илүү ихийг ойлгож, олж авах уу, эсвэл маргаанаас болж оюун санаа чинь үймэрч, юу ч олж авахгүй юу? Заримдаа чи: “Хүмүүс яагаад Бурханд итгэдгийг би ойлгохгүй байна. Бурханд итгэх нь ямар учиртай юм бэ? Энэ хүмүүс яаж ингэж авирлаж чадаж байна аа? Тэд Бурханд итгэгчид хэвээрээ гэж үү?” хэмээн бодож магадгүй. Сатануудын, ёрын муу диаволуудын ганц удаагийн үймээнээс болж хүмүүсийн зүрх сэтгэл үймэрч, булингартдаг; Бурханд итгэх нь утгагүй санагдаж, Бурханд итгэхийн үнэ цэнийг мэдэхгүй, оюун ухаан нь сарнидаг. Хэрвээ хүн бүр сонор сэрэмжтэй байж, ийм хэрэг явдал дээр хөшүүн, хойрго байхын оронд тун мэдрэмжтэй, хурц байж чадвал ёрын муу хүмүүс байр суурийн төлөө өрсөлдөхийн тулд чуулганы амьдралд байнга ямар нэг зүйл хэлж, хийх үед шийдвэрлэх шаардлагатай асуудал байгааг ихэнх хүн хурдан ухаарна. Тэд эдгээр нөхцөл байдалд хэн явуулга хийж байгаа, тэдний зан чанар-мөн чанар юу болохыг хурдан ялган таньж, асуудлын ноцтой байдлыг даруй ухаарч, богино хугацаанд ёрын муу хүмүүсийг зогсоож, хязгаарлаж, чуулганаас цэвэрлэж, чуулган доторх хүмүүсийг үргэлжлүүлэн үймүүлж, хазаарлахаас сэргийлж чадна. Энэ нь ихэнх хүний хувьд ашиг тустай, босгон байгуулж байх биш үү? (Тийм.)

Та нар ёрын муу хүмүүс байр суурийн төлөө өрсөлдөж буй нөхцөл байдалтай тулгарвал яаж зохицуулах вэ? Олонхын үзэл бодол юу вэ? (Энэ зан авирыг зогсооно.) Зүгээр л зогсоох уу? Яаж зогсоох вэ? Тэднийг ярихыг хориглох уу, эсвэл “Чиний ярьж байгаа зүйл бидэнд таалагдахгүй байна, дараагийн цуглаанууд дээр бага яриарай!” гэж хэлэх үү? Ингэвэл болох уу? Тэр чамайг сонсох уу? (Сонсохгүй.) Тэгвэл яах ёстой вэ? Чи зүгээр л бялдууч байж, чуулганы удирдагч, ажилчид ёрын муу хүмүүсийг ил болгохыг хүлээгээд, дараа нь байр сууриа илэрхийлж, “тэднийг цаашид цуглаанд ирүүлж болохгүй” гэж хэлэхийн оронд тэдний санаархал, сэдэл, уг чанар-мөн чанарыг Бурханы үгийн дагуу бүрэн ил болгож, задлан шинжлэх хэрэгтэй, ингэснээр ах эгч нар ийм хүмүүс болон тэдний үйлдлийн шинж чанарыг ялган таньж, сонор сэрэмжтэй болно. Бялдууч байх сайн уу? (Үгүй, сайн биш.) Ийм нөхцөл байдалтай тулгараад ихэнх хүн, тэр ёрын муу хүмүүсийг гомдоож, дараа нь харилцахад эвгүй байдалд орохгүй гэсэндээ тэдэнтэй сөргөлдөхийн оронд энэ хэргээс бултаж, зайлсхийхийг илүүд үздэг биш үү? Ихэнх хүн бялдууч байх ертөнцийн гүн ухааныг баримталдаг биз дээ? (Тийм.) Тэгвэл энэ нь асуудалтай. Чуулганы хүмүүсийн наян хувь нь бялдууч бөгөөд тийм ёрын муу хүмүүс чуулганы амьдралд удирдагчийн байр суурь, давуу байдал, албан тушаалын төлөө өрсөлдөж байгааг хараад хэн ч босож, тэднийг зогсоож, хязгаарладаггүй, ихэнх нь дараах үзэл бодлыг баримталдаг: “Асуудал бага байх тусмаа сайн. Би тэднийг өдөөн хатгаж болохгүй юм чинь зүгээр л зайлсхийж болохгүй гэж үү? Зүгээр л тэднээс зай баръя, тэгээд л болоо. Тэд өрсөлдөж л байг; цаг нь ирэхэд Бурхан тэднийг шийтгэнэ. Энэ надад ямар хамаатай юм бэ!” Ийм нөхцөл байдалд чуулганы амьдрал үр дүнтэй хэвээр байж чадах уу? Ихэнх хүн залхуу, хараат байдаг; чуулганы удирдагчдыг сонгомогцоо ажлаа дууссан гэж үзээд, чуулганы удирдагчид бүх зүйлийг хийхийг л хүлээж байдаг. Хэрвээ чи тэднээс чуулганд нь Бурханы үгийн ном тараагдсан эсэх, чуулганы амьдралд ямар нэг саад тотгор, үймээн байсан эсэх, эсвэл хэн нэгэн үргэлж бичиг үсэг, хоосон сургаал чалчиж, удирдагчидтай байр суурийн төлөө өрсөлддөг эсэхийг асуувал тэд “Энэ бүхнийг чуулганы удирдагчид мэдэж байгаа. Би энийг мэдэхгүй, санаа зовох ч шаардлагагүй. Цаг нь ирэхэд удирдагчид эдгээрийг зохицуулна” гэж хэлдэг. Тэд юунд ч санаа тавьж, асууж сурагладаггүй, юуны ч талаар мэдээлэлтэй байдаггүй, өөрсдийн мэдэх ёстой чуулганы амьдралд хамаатай хүмүүс, үйл явдал, зүйлсийн алийг ч мэддэггүй, тоодог ч үгүй. Чуулганд гарч ирдэг энэ ёрын муу хүмүүс байр суурийн төлөө өрсөлдөхдөө юу хэлж, хийдэг, түүнчлэн чуулганы амьдралыг яаж үймүүлж, нөлөөлдөг тухайд тэд туйлын хайхрамжгүй байдаг, энэ талаар асууж сураглаж, лавладаггүй. Бүх юм дууссаны дараа чи түүнээс ямар нэг ялган таних чадвар олж авсан эсэх, ёрын муу хүмүүсийг ялган таньж чадах эсэх, ёрын муу хүмүүсийн илрэл юу болохыг асуувал “Чуулганы удирдагчдаас асуу; тэд бүхнийг мэднэ” гэхээс өөр юу ч хэлж чадахгүй. Ийм хүн боол биш гэж үү? Тэр бол боол, хулчгар, хэрэггүй бөгөөд олиггүй амьдралаар амьдардаг. Ёрын муу хүмүүс байр суурийн төлөө өрсөлдөж буй нөхцөл байдлыг ялган таних, зохицуулах, шийдвэрлэх шаардлагатай байдаг. Энэ нь зөвхөн чуулганы удирдагчдын хариуцлага биш; Бурханы сонгосон хүмүүс бүгд энэ хариуцлагыг хуваалцдаг. Ихэнх удирдагч жирийн хүнийг бодвол арай илүү олон үнэнийг ойлгодог, эдгээр асуудал дээр сонор сэрэмжтэй байдаг, энэ хүмүүсийн үйлдлийн зорилго, мөн чанарыг харж чаддаг. Үүний зэрэгцээ ихэнх хүн бас бодитоор сургамж авч, ялган таних чадвараа нэмэгдүүлж, чуулган дахь шударга ёсны мэдрэмжтэй, үнэнийг ойлгож, эрэлхийлдэг хүмүүстэй нэгэн санаагаар нэгдэн чуулганы амьдралыг үймүүлж, саад болдог ийм ёрын муу хүмүүсийн эсрэг зохих арга хэмжээг авах ёстой. Тэд зүгээр гар хумхин сууж, ийм асуудалтай тулгарах үедээ ердөө жаахан нөхөрлөл сонсож, мэдлэгийн хүрээгээ бага зэрэг тэлж, зүрх сэтгэлдээ асуудлын талаар бага сага ойлголттой болоод, ажлаа дууссан гэж үзэхийн оронд тэднийг тусгаарлаж, зайлуулах ёстой. Учир нь чуулганы амьдрал бол зөвхөн чуулганы удирдагчдад хамаатай зүйл биш, чуулганы сайн амьдралаар амьдарч, чуулганы амьдралын хэвийн дэг журмыг сахих нь зөвхөн чуулганы удирдагчдын хариуцлага биш—хүн бүр хамтын хүчин чармайлт гарган босож, үүнийг хадгалах шаардлагатай.

Тав дахь асуудалд дурдсан, байр суурийн төлөө өрсөлддөг хүмүүс чуулганы амьдралд байнга гарч ирдэг. Тэдний хамгийн тод илрэл нь чуулганы удирдагчидтай байр суурийн төлөө өрсөлдөх явдал бөгөөд дараа нь ах эгч нарын дундаас хэв чанар сайтай, үнэнийг харьцангуй цэвэр ухамсарладаг хүмүүс, сүнслэг ойлголттой хүмүүс, үнэн-зарчмыг ойлгодог хүмүүстэй байр суурийн төлөө өрсөлдөж, энэ хүмүүсийг байнга сорьдог. Энэ хүмүүс чуулганы амьдралд зарим нэг цэвэр ойлголт, гэрлийн талаар байнга нөхөрлөж, үнэ цэнтэй, бодитой ойлголт дамжуулдаг зарим хувийн туршлагаа хуваалцдаг; энэ нь ах эгч нарт асар их тус болж, босгон байгуулдаг. Нөхөрлөлийг нь сонссоны дараа ах эгч нар замтай болж, Бурханы үгийг хэрхэн хэрэгжүүлж, туулахыг болон өөрсдийн асуудлыг хэрхэн шийдвэрлэхээ мэддэг. Тэд Бурханы удирдамжид ихэд талархахын зэрэгцээ үнэнийг цэврээр ухамсарладаг, бодит туршлагатай хүмүүсийг биширч, хүндэлдэг. Ийнхүү тэд энэ хүмүүсийг өндрөөр үнэлэх, тэдэнд ойртох хандлагатай байдаг. Чуулганы амьдралд Бурханд таалагддаг эдгээр эерэг зүйл гарч ирэх нь байр суурийн төлөө өрсөлддөг хүмүүсийн хамгийн харах дургүй зүйл юм. Хэн нэгэн хүн бодит туршлагынхаа талаар нөхөрлөж байхыг харах бүрдээ тэд сэтгэл нь тавгүйтэж, атаархаж, тун эвгүй байдалд ордог. Эвгүй байдалд орсондоо тэд эсэргүүцсэн, басамжилсан, сэтгэл дундуур байдлаа харуулж, бодит туршлагатай, үнэнийг ойлгодог хүмүүсийг яаж мунхаг харагдуулах, мөн ах эгч нарт тэдний өө сэв, дутагдлыг яаж харуулж, тэднийг өндрөөр үнэлэх, тэдэнд ойртохыг нь болиулах талаар зүрх сэтгэлдээ байнга тооцоолдог. Тиймээс байр суурийн төлөө өрсөлддөг хүмүүс гарцаагүй зарим зүйлийг хэлж, зарим үйлдлийг хийнэ. Тэд туршлагын гэрчлэлээ хуваалцдаг хүмүүс болон үнэнийг байнга нөхөрлөснөөрөө ах эгч нарын амь-оролтод хангалт, тусламж үзүүлдэг хүмүүс рүү дайрч давшилж, тэднийг гадуурхдаг. Тэд ихэвчлэн эерэг хүмүүсийн өөг барьж авч, дутагдлыг нь илчилдэг бөгөөд үнэнийг байнга нөхөрлөж, туршлагын гэрчлэлээ хуваалцдаг бүх хүнээс Бурханы сонгосон хүмүүсийг холдуулах зорилготой байдаг. Товчхондоо, байр суурийн төлөө өрсөлддөг хүмүүс бол чуулганд нэвтэрч, Сатаны зарц нарын дүрд тоглодог сөрөг дүрүүд юм.

Нэг эгч Бурханд итгэхээсээ өмнө эр эмийн харилцаандаа алдаа гаргасан байсан ч итгэгч болсныхоо дараа гэмшиж, дахин хэзээ ч ийм алдаа гаргаагүй. Тэр өнгөрсөн гэм буруудаа туйлын их харамсаж байсан тул энэ тухайгаа ах эгч нарт илэн далангүй ярьж, нөхөрлөсөн. Сэтгэлээ нээж, нөхөрлөхийн зорилго, зарчим юу вэ? Энэ нь ах эгч нарын хооронд харилцан ойлголцлыг бий болгож, дотоод саад бэрхшээлийг арилгахын төлөө байдаг. Ихэнх ах эгч нар үнэнийг ойлгосныхоо дараа өөрсдийн илчилсэн завхралыг болон өнгөрсөн гэм буруугаа илэн далангүй ярьж, нөхөрлөхийн зэрэгцээ Бурханы авралд талархал, магтаал илэрхийлж чаддаг. Ийм илэн далангүй яриа, нөхөрлөл зохистой юу? (Тийм.) Үнэнийг ойлгосныхоо дараа ихэнх ах эгч ийм маягаар илэн далангүй ярьж, нөхөрлөж чаддаг; энэ нь асуудал болдог уу? (Үгүй.) Бурханд итгэхээсээ өмнө хүмүүс эр эмийн харилцаа болон бусад талууд дээр алдаа гаргасан байх нь тун хэвийн зүйл. Зарим хүн эдгээр алдаагаа ярьж чаддаг байхад зарим нь нууж, далдалдаг бөгөөд бусад хүн хэчнээн илэн далангүй байж, өөрсдийгөө илчилсэн ч тэд өөрсдөө юу ч хэлдэггүй. Тэд эдгээр алдааг хэнд ч мэдэгдэж болохгүй өөрийнх нь нууц гэж үзэж, эс тэгвээс нэр төр, нэр нүүр, байр сууриа алдана гэж боддог. Гэвч зарим хүн юмыг өөрөөр ухамсарладаг; тэд Бурханд итгэдэг болж, Бурханы авралыг хүлээн авсан юм чинь урьдын буруу үйлдэл, алхаж явсан эндүү ташаа замынхаа талаар одоо илэн далангүй ярьж, нөхөрлөж, гаргаж ирж задлан шинжлэх ёстой, эдгээр нь зүгээр л Сатаны завхруулсан хүмүүсийн туулж өнгөрүүлсэн зүйлс гэж үздэг. Одоо тэд илэн далангүй байж, өөрсдийгөө илчилж, нөхөрлөж чаддаг. Өнгөрснөө дүгнэх ч бай, эсвэл өнгөрсөнтэйгээ тооцоо хийх ч бай, энэ хүмүүс ингэж чадаж байгаа нь үнэнийг хэрэгжүүлэхэд хандах хандлагыг нь нотолж байна: Тэд үнэнийг хэрэгжүүлэхэд бэлэн, үнэнийг хэрэгжүүлэх шийдэмгий байдалтай. Яг яаж хэрэгжүүлэх нь хувь хүний ойлголт, шийдэмгий зангаас хамаарна. Гэхдээ илэн далангүй байж, өөрийгөө илчлэх нь лавтайяа алдаа биш, нүгэл бүр ч биш. Үүнийг хэн нэгний эсрэг барьц болгон ашиглах ёсгүй, өөр хүн рүү дайрахад ашигладаг нотлох баримт бүр ч болох ёсгүй. Ихэнх хүн ийм хэрэг явдалд зөв хандаж чаддаг, өөрөөр хэлбэл, энэ талаарх тэдний ойлголт цэвэр бөгөөд үнэн-зарчимд нийцдэг. Гэвч ёрын муу хүмүүс буруу санаархал тээдэг; тэд хүмүүсийг шоолох, тоглоом тохуу хийх, шүүхийн тулд хүмүүсийн талаарх зүйлсээс барьц авах гэж зүтгэдэг. Ийм муу үйл нэлээд илэрхий байдаг. Өөрсдийгөө илчилж, илэн далангүй ярьж, өөрсдийн завхрал болон алхаж явсан буруу замыг нөхөрлөж чаддаг хүмүүс үнэн болон Бурханы үгэнд хандахдаа зөвт байдлаар өлсөж, цангасан зүрх сэтгэлтэй байдаг. Улмаар тэд Бурханы үгийг уншихдаа өөрийн мэдэлгүй зарим нэг бодит ойлголт, танин мэдэхүйг олж авдаг. Эдгээр бодит ойлголт, танин мэдэхүй нь бэрхшээл тулгарах үед болон амьдралд нь тохиолддог түмэн янзын нөхцөл байдалд хэрэгжүүлэлтийн замыг олоход нь тэдэнд тусалж, үнэний талаарх зарим жинхэнэ туршлагын ойлголтод хүргэдэг. Эдгээр жинхэнэ туршлагын ойлголтын талаар нөхөрлөх нь бусдыг босгон байгуулж, тусалдаг; ах эгч нар энэ хүмүүсийг бишрэн хүндэтгэж, “Чиний бодит туршлага үнэхээр гайхалтай. Энэ тухай сонсоод надад бас адилхан мэдрэмж төрж байна. Чиний хэрэгжүүлэлтийн арга зам зөв, Бурханаар ерөөгдсөн гэдгийг би харж байна. Би ч бас өөрийн үзэл, өрөөсгөл бодлоо орхиж, дарамтаа хаяхад бэлэн байна; би чам шиг үнэнийг энгийн байдлаар хэрэгжүүлж, Бурханы гэгээрэл, удирдамжийг авахыг хүсэж байна. Энэ зам зөв юм” гэж хэлнэ. Эдгээр илрэл нэлээд хэвийн биш гэж үү? Ах эгч нарын дунд ийм харилцаа үүсэх нь тун зохистой биш гэж үү? Энэ бол Бурханд итгэдэггүй хүмүүсийн хоорондох харилцаанаас ялгаатай, хүмүүс хоорондын харилцааны нэг төрөл юм; энэ нь Бурханы сайшаадаг, харахыг хүсдэг харилцаа мөн. Ах эгч нарын дунд ийм хэвийн харилцаа байх үед л чуулганы амьдрал хэвийн байж чадна. Гэвч бодит туршлагатай хүмүүс, үнэнээр өлсөж, цангадаг хүмүүс, мөн туршлагатай хүмүүсийг биширч, хүндэлдэг хүмүүс рүү дайрч давшилж, гутаан доромжилж, гадуурхахаар босож ирдэг ёрын муу зарим хүн, эсвэл хорон санаатай зарим хүн үргэлж байх болно. Тэд яагаад энэ хүмүүс рүү дайрдаг вэ? Тэдний зорилго бол чуулган доторх тодорхой нэг байр суурийн төлөө өрсөлдөхөөс өөр юу ч биш. Тэд үнэнийг хайрладаггүй, эрэлхийлдэггүй учраас бүх хүнийг төөрөлдүүлж, өөрсдийгөө өндрөөр үнэлүүлэхийн тулд хуурамч туршлага зохиож, үнэнийг эрэлхийлэгчийн дүр эсгэдэг. Энэ нь хүссэн байр суурь, эрх мэдэлдээ хүрэхийн тулд хүмүүсийг төөрөлдүүлж, хянах Сатаны аргыг ашиглаж буй хэрэг юм. Ийм явдал хаа сайгүй чуулгануудад байнга тохиолддог бөгөөд бүх хүний нүдэнд ил байдаг. Хэрвээ та нар зарим ах эгч үнэн-бодит байдалтай, цуглааны үеэр Бурханы үгийн талаарх жинхэнэ туршлагын ойлголтыг нөхөрлөж чаддаг, олон хүний магтаалыг хүлээсэн хэр нь ямар нэг шалтгаанаар зарим хүний дайралт, өшөө авалтад өртөж, зовлонд унаж байгааг олж мэдвэл сонор сэрэмжтэй байж, ямархуу хүмүүс ийм зан авир гаргаж байгааг ялган таних ёстой. Яагаад үнэнийг эрэлхийлдэг хүмүүс байнга дайралтад өртөж, гадуурхагддаг вэ? Энд үнэндээ юу болоод байна вэ? Энэ нь гарцаагүй асуудал байгааг илтгэж байна.

Чуулганы амьдралд, удирдагч, ажилчдаас байнга өө хайдаг хүмүүст сайн анхаарал хандуулах ёстой. Үүнээс гадна, зарим хүн харьцангуй үнэнийг эрэлхийлж, Бурханы үгийг хүсэн эрмэлздэг хүмүүсийг байнга шоолж, элэглэж, дайрдаг. Ийм сөрөг дүрүүдийг ч бас сайтар хянаж, ажиглаж, дараагийн үйлдэл нь юу байхыг харах ёстой. Хэрвээ хэн нэгэн чуулганы амьдралд оролцох явцдаа ямар ч зүй ёсны шалтгаангүйгээр чуулганы удирдагчдын дутагдлыг ил болгож, эсвэл үнэн-бодит байдалтай хүмүүс рүү дайрч давшилж чадаж байвал үүний цаана гарцаагүй асуудал, шалтгаан байна; энэ нь ор үндэсгүй зүйл лавтайяа биш. Энэ нь жижиг асуудал биш учраас ах эгч нар ийм хүмүүст маш нухацтай анхаарал хандуулах ёстой. Заримдаа хүн бодит туршлагын гэрчлэл дөнгөж сонсож, зүрх сэтгэлдээ бүрэн таашаал эдэлснийхээ дараа, эсвэл дөнгөж жаахан гэрэл, ойлголт олж авсныхаа дараа ёрын муу хүмүүсийн хэлсэн хэдхэн төөрөлдүүлсэн үгэнд будилж самуураад, дөнгөж олж авсан бүхнээ алдчихдаг. Дөнгөж өчүүхэн итгэл бий болгож эхэлж байтал нь ёрын муу хүмүүсээр үймүүлэгдэж, анхны байдалдаа буцаж ордог; үнэн болон Бурханы үгээр бага зэрэг цангаж, үнэнийг хэрэгжүүлэх өчүүхэн шийдэмгий байдалтай болж эхлэнгүүтээ л ёрын муу хүмүүсээр үймүүлэгдэж, зүрх нь шантарч, урам нь хугарч, тэгээд энэ зөрчилдөөнтэй газраас хурдхан явахыг хүсдэг. Энэ үр дагавар ноцтой юу? Маш ноцтой. Тиймээс чуулганд ямар нэг зүйл санаанд нь нийцээгүйгээс болж үргэлж маргаан дэгдээж, хэнийх нь зөв болох талаар маргалдаж, юу нь зөв буруу болох талаар мэтгэлцэж, бүр хэн нь илүү, хэн нь дор болох талаар өрсөлддөг хүн байвал тийм хүмүүст анхаарал хандуулах ёстой. Тэд чуулганд ямар үүрэг роль гүйцэтгэж, ямар үр дагавар авчирч байгааг хар, ингэснээр тэдний уг чанар-мөн чанар юу болохыг нэвт харж чадна.

Чуулганы амьдралд, байр суурийн төлөө өрсөлдөхийн өөр нэг илрэл нь чуулганы амьдрал болон чуулганы ажилд саад болж, үймүүлэх явдал юм. Жишээ нь, заримдаа ах эгч нар хамтдаа нэг асуудлын талаар нөхөрлөхөд хүн бүрийн нөхөрлөлд бага зэрэг гэрэл байдаг; тэднийг нөхөрлөх тусам үнэн-зарчим улам тодорхой, ойлгомжтой болж, хэрэгжүүлэлтийн зам ч хурдан ойлгогддог. Гэвч хэн нэгэн хүн гэнэт “гайхалтай санаа”, өөрийн саналыг гаргаж ирж, нөхөрлөлийн урсгалыг тасалдуулж, сэдвийг өөр тийш нь эргүүлснээр гол сэдвийн талаарх нөхөрлөл дуусалгүй үлддэг. Гаднаас нь харахад тэрээр үймээн учруулаагүй, үнэнийг нөхөрлөхөд нь хүмүүсийг бүр ч хязгаарлаагүй, гэхдээ энэ сэдвийг гаргаж ирэхдээ тохиромжтой цагийг сонгоогүй. Асуудлыг шийдвэрлэхийн тулд үнэнийг нөхөрлөж буй чухал мөчид шинэ асуудал оруулж ирэн нөхөрлөж, хэлэлцүүлснээр өмнөх асуудал бүрэн шийдвэрлэгдэхээсээ өмнө таслагддаг. Энэ нь ажлыг замын дундаас орхиж байгаа хэрэг биш үү? Энэ нь асуудлыг шийдвэрлэхийг хойшлуулж байгаа бус уу? Асуудал шийдвэрлэгдээгүйгээр үл барам, үнэний талаарх хүмүүсийн ойлголт ч саатсан. Эрүүл ухаантай хүмүүс ийм зүйл хийх үү? Ийм зүйл чуулганы амьдралд саад болж, үймүүлдэг гэж хэлэх нь хэтрүүлэг болох уу? Миний бодлоор огтхон ч хэтрүүлэг биш. Асуудлыг шийдвэрлэхийн тулд үнэнийг нөхөрлөж буй ийм цуглааныг үймүүлэх нь чуулганы амьдралд санаатайгаар саад болж, үймүүлж байгаа хэрэг биш гэж үү? Хэрвээ хэн нэгэн үнэнийг нөхөрлөж, асуудал шийдвэрлэж буй чухал мөчид үргэлж хөндлөнгөөс оролцож, яриаг таслахаар оролддог бол энэ нь эрүүл ухаангүй байх асуудал биш; энэ бол асуудал шийдвэрлэхээр үнэнийг нөхөрлөж байхад нь цуглааныг зориуд үймүүлж буй хэрэг, энэ бол чуулганы амьдралд саад болж, үймүүлдэг ёрын муу үйл юм—зөвхөн антихристүүд, ёрын муу хүмүүс л ийм юм хийдэг, үнэнийг үзэн яддаг хүмүүс л үүнийг хийдэг. Орчин, нөхцөл байдал ямар байх нь хамаагүй, ийм хүмүүс үргэлж “гайхалтай санаа” гаргаж ирэх ёстой байдаг, үргэлж бусдын нүдэнд өртөж, анхаарлын төвд байхыг хүсдэг. Хүмүүс хэчнээн шийдвэрлэх, чухал сэдвээр нөхөрлөж байсан ч хамаагүй, тэд бусдын анхаарлыг сарниулахын тулд үргэлж хөндлөнгөөс оролцож, сүртэй сонсогдох санаа дэвшүүлж, өвөрмөц харагдахыг хүсдэг. Тэд яг ямар үзүүлбэр үзүүлэх гээд байна вэ? Тэд байр суурийн төлөө өрсөлдөж байгаа бус уу? Тэд нөхцөл байдлыг хянахыг хүсдэг. Хүмүүс үнэнийг илүү их ойлгож, илүү тодорхой мэддэг болоосой гэж тэд хүсдэггүй; тэдний хамгийн их анхаардаг зүйл бол хүн бүр өөрсдөд нь анхаарлаа хандуулж, өөрсдийг нь сонсож, дуулгавартай дагаж, хүн бүр үгэнд нь орох явдал юм. Энэ бол илт байр суурийн төлөө өрсөлдөж буй хэрэг. Зарим хүний хувьд, ямар ч ажил хийсэн бай, ямар нэг зүйлийг хэрэгжүүлэх тодорхой санаа, төлөвлөгөө болон тэдгээрийг нарийвчлан гүйцэтгэх тодорхой алхмуудын талаар нөхөрлөхийг тэднээс хүсэхэд тэд юу ч хэлж чаддаггүй. Тэгсэн хэр нь сүртэй санаа чалчиж, өвөрмөц харагдаж, шинэлэг, нүд гялбам зүйл хийх дуртай. Ямар ч нөхцөл байдал тулгарсан бай, шинэ санаа толгойд нь орж ирмэгц л тэд онгод орсон мэт түүнийгээ танилцуулж, сайтар тунгаан бодолгүйгээр бусдаар хүлээн зөвшөөрүүлж, санал нийлүүлэхээр яаруу сандруу санал болгодог. Гэвч эцэст нь хэрэгжүүлэлтийн тодорхой замын талаар ярихыг хүсэхэд тэд дуугүй болчихдог. Тэдэнд чадвар байхгүй ч гайхуулахыг хүсдэг, үргэлж харагдахыг эрмэлздэг. Тэд бусдын дор орохыг хүсдэггүй; зүгээр л нэг жирийн дагалдагч байхыг хүсдэггүй. Бусад хүн өөрсдийг нь дорд үзэх вий гэж үргэлж айж, байгаа гэдгээ үргэлж батлахыг хүсдэг. Тиймээс тэд харагдахын тулд үргэлж сүртэй санаа чалчдаг. Үргэлж ингэх ямар хэрэгтэй юм бэ? Тэдний оюун ухаанд ямар нэг санаа орж ирэх үед тэд тунгаан бодолгүйгээр, эсвэл санаагаа боловсронгуй болгохоосоо өмнө тэр санааг сайн, хэрэгжүүлбээс зохистой гэж сохроор үздэг. Тэд энэ санаагаа яаруу сандруу танилцуулахад бусад хүн ойлгодоггүй бөгөөд мэдээж хэдэн асуулт асуудаг. Хариулж чадахгүй хэр нь тэд өөрсдийнх нь санал зөв, хүн бүр хүлээн авах ёстой гэж зүтгэсээр байдаг. Энэ ямар зан чанар вэ? Өөрсдийнхөө үзэл бодлоор үндэслэлгүй зүтгэх нь ямар үр дагавар авчрах вэ? Энэ нь чуулганы ажилд ашигтай юу, эсвэл саад болдог уу? Энэ нь Бурханы сонгосон хүмүүст ашиг тустай юу, эсвэл хор хөнөөлтэй юү? Тэд ямар ч хариуцлагын мэдрэмжгүйгээр ингэж хэлж чаддаг—тэдний зорилго юу вэ? Энэ нь зүгээр л өөрсдийн байгааг батлах гэсэн хэрэг. Бусад хүн өөрсдийг нь ийм “гайхалтай санаатай”, хэв чанартай, оюуны чадамжтай, чадвартай гэдгийг мэдэхгүй байх вий гэж тэд айдаг; олонх хүн өөрсдийг нь өндрөөр үнэлээсэй гэсэндээ тэд ингэж нэр хүндийн төлөө чармайдаг. Эцэст нь юу болдог вэ? Тэд яаруу сандруу санал дэвшүүлж, бусад нь эхэндээ тэднийг үнэхээр чадвартай, ямар нэг жинхэнэ зүйлтэй гэж боддог. Гэвч цаг хугацаа өнгөрөхөд тэд бол зүгээр л мунхаг, жинхэнэ мэдлэг, чадваргүй атлаа үргэлж эцсийн шийдвэрийг гаргахыг хүсдэг гэдэг нь илэрхий болдог. Энэ бол байр суурийн төлөө өрсөлдөж буй хэрэг. Жинхэнэ чадваргүй хэр нь тэд шийдвэр гаргахыг хүссээр байдаг; ямар ч тодорхой төлөвлөгөө гаргалгүйгээр үргэлж сүртэй санаа чалчиж, хэрэгжүүлэлтийн тодорхой замгүй байдаг. Хэрвээ ийм хүмүүст үнэхээр ажил даалгавал ямар үр дагавар гарах вэ? Энэ нь гарцаагүй ажлыг саатуулна. Тэд юу ч хийж чадахгүй байж яагаад үргэлж байр суурийн төлөө өрсөлдөж, эрх мэдэлтэй байхыг эрмэлздэг вэ? Тэд бол зүгээр л ухаан дутуу мунхгууд; илүү уран яруу үгээр хэлбэл, тэд туйлын эрүүл ухаангүй. Шүтлэггүй хүмүүсийн дунд ийм хүмүүс дэндүү олон байдаг, бүгд ярихаас цаашгүй. Ихэнх хүн ийм хүнийг бага сага ялган таньж чаддаг. Хэрвээ хэн нэгэн үргэлж сүртэй санаа чалчиж, шинийг санаачлагч мэт харагдахыг хүсдэг бол хууртахгүйн тулд болгоомжтой байх ёстой. Хэрвээ үнэхээр гүнзгий санаатай, мөн тодорхой төлөвлөгөө гаргаж чаддаг хүн байвал, хэрэгжих боломжтой үед л үүнийг хүлээн зөвшөөрч болно; хэрвээ тэрээр тодорхой төлөвлөгөө гаргалгүйгээр зөвхөн сүртэй санаа чалчдаг бол түүнд болгоомжтой хандах ёстой. Түүний санаанд хэрэгжих боломжтой зам байгаа эсэхийг тодорхойлохын тулд нөхөрлөл хийх ёстой. Хэрвээ олонх нь түүний санааг хэрэгжих боломжтой, хэрэгжүүлэлтийн замтай гэж үзвэл шийдвэр гаргахаасаа өмнө үр дүн нь ямар байхыг харахын тулд хэсэг хугацаанд туршиж үзэх хэрэгтэй.

Чуулган үнэний ямар ч талын тухай нөхөрлөж, ямар ч асуудлыг шийдвэрлэсэн бай, бүх төрлийн хүмүүс өөрсдийгөө харуулна. Удаан хугацаанд харилцсаны дараа хэн нь үнэнийг үнэхээр хайрлаж, хүлээн авч чаддаг, хэн нь саад болж, үймүүлж, хийвэл зохих ажлаа хийдэггүйг харж болно. Сүржин үзэл санаа чалчиж, шинэ содон санаа дэвшүүлэх дуртай хүмүүс үнэнийг хүлээн авч, Бурханд итгэх зөв замд орж чадна гэж та нар бодож байна уу? Тэдний хувьд ингэх нь амаргүй гэж Би бодож байна. Ийм хүмүүс чуулганы амьдралд ямар үүрэг роль гүйцэтгэдэг вэ? Байнга сүржин үзэл санаа чалчиж, хийвэл зохих ажлаа хийдэггүйнх нь үр дагавар юу вэ? Ихэнх хүний харж байгаагаар, энэ нь чуулганы амьдралд саад болж, үймүүлдэг бөгөөд хэрвээ энэ хэвээр үргэлжилбэл Бурханы сонгосон хүмүүсийг үнэнийг эрэлхийлж, бодит байдалд ороход нь саатуулна. Хэдийгээр сүржин үзэл санаа чалчих дуртай хүмүүс ёрын муу хүмүүс байх албагүй ч үйлдлийнх нь үр дагавар Бурханы сонгосон хүмүүсийн амь-оролтод их хохирол учруулахын сацуу тэдний үйлдэл чуулганы ажлыг ч бас саатуулж, нөлөөлдөг. Тэгвэл энэ асуудлыг яаж шийдвэрлэх ёстой вэ? Сүржин үзэл санаа чалчиж, шинэ содон санаа дэвшүүлэх дуртай хүмүүсийг хэрхэн зүй зохистой зохицуулах ёстой вэ? Эхний арга нь энэ: Хэрвээ тэд сүржин үзэл санаа чалчих дуртай, үргэлж санал бодолтой байдаг бол эхлээд тэднийг яриул, дараа нь ялган тань. Хэн ч бай, хүн бүр үг хэлж, санал бодлоо илэрхийлэх эрх чөлөөтэй; хэн ч үүнийг хязгаарлах ёсгүй. Үнэхээр санаа бодолтой, ухаалаг танин мэдэхүйтэй хэн бүхэнд үгээ хэлж, тодорхой илэрхийлэхийг зөвшөөрч, бүгдэд харуулаад, дараа нь энэ нь зөв эсэх, үнэн-зарчимд нийцэж байгаа эсэх, хэрэглэж болох ямар нэг хэсэг байгаа эсэхийг харахын тулд нөхөрлөж, хэлэлцэх ёстой. Хэрвээ үүнээс суралцахад зохистой бөгөөд ямар нэг ашиг тус олж авч чадаж байвал энэ нь сайн хэрэг; хэрвээ нөхөрлөж, хэлэлцсэний дараа тэдний хэлсэн зүйл ямар ч үнэ цэнгүй, зөв зүйтэй биш гэдэг нь тогтоогдвол үүнийг орхих ёстой. Ингэж хэрэгжүүлснээр хүн бүрийн ялган таних чадвар нэмэгдэнэ; ямар нэг зүйл тохиолдох бүрд тэд энэ асуудлыг хэрхэн тунгаан бодохоо мэдэж, янз бүрийн хүнийг илүү сайн ойлгодог болно. Ийм хэрэгжүүлэлт нь Бурханы сонгосон хүмүүст ашиг тустай бөгөөд чуулганы ажлыг үймүүлэхгүй; ийм маягаар хэрэгжүүлэх нь зөв юм. Хоёр дахь арга нь энэ: Хэлсэн зүйл нь ямар ч үнэ цэнгүй, үүнийг нөхөрлөж, хэлэлцсэн ч ямар ч ашиг тус олж авахгүй бол тийм саналаас шууд татгалзах ёстой бөгөөд ямар ч нөхөрлөл, хэлэлцүүлэг хийх шаардлагагүй. Хэрвээ хүн ийм үнэ цэнгүй асуудал, “гоц гойд санааг” байнга дэвшүүлсээр, Бурханы сонгосон хүмүүсийг залхааж, үгийг нь сонсох дургүй болгодог бол тийм хүнийг хязгаарлах ёстой биш гэж үү? Бусдад нөлөөлөхөөс зайлсхийхийн тулд илүү эрүүл ухаантай байж, хэлэх ёсгүй зүйлийг хэлэхгүй байхыг тэдэнд зөвлөсөн нь дээр. Хэрвээ энэ хүн эрүүл ухаангүй, ийм маягаар үргэлжлүүлэхээр зүтгэж, чуулганы амьдралд үймээн учруулж, хүн бүрийг ихэд бухимдуулж, бүр уурыг нь хүргэхдээ тулдаг бол тэрээр чуулганы амьдралыг үймүүлдэг ёрын муу хүн юм. Түүнтэй чуулганыг цэвэрлэх Бурханы гэрийн зарчмын дагуу харьцаж, чуулганаас цэвэрлэх ёстой; ингэх нь тохиромжтой. Надад хэл дээ, сүржин үзэл санаа чалчих дуртай хүмүүсийн ихэнх нь ямар төрлийн хүмүүс байдаг вэ? Тэд үнэнийг эрэлхийлдэг төрлийн хүмүүс мөн үү? Тэд Бурханы төлөө өөрсдийгөө чин сэтгэлээсээ зарлагадаж байна уу? Мэдээж үгүй. Тэгвэл тэд чуулганы амьдралд ийм үймээн учруулахдаа ямар зорилго, санаархал тээдэг вэ? Үүнд ялган таних чадвар шаардагддаг. Хэрвээ хүн бүр ийм хүмүүсийн талаар аль хэдийн хангалттай ойлголттой болж, тэд бол оюуны чадамж, хэв чанар, эрүүл ухаангүй—зүгээр л мунхгууд гэдгийг мэддэг болсон бол “гоц гойд санаагаа” илэрхийлэх үед нь тэдэнтэй харьцах хамгийн тохиромжтой арга зам бол тэднийг зогсоож, хязгаарлаж, дуугүй байлгах явдал юм. Хэрвээ тэд үг хэлж, чуулганы амьдралыг үймүүлэхээр зүтгэвэл цаашид асуудал гарахаас сэргийлэхийн тулд тэднийг чуулганаас цэвэрлэх ёстой. Зарим хүн: “Энэ нь тэдний аврагдах боломжийг үгүй хийж байгаа хэрэг биш үү?” гэдэг. Ингэж хэлэх нь буруу. Бурхан ийм хүмүүсийг аварч чадах уу? Ийм зан чанартай хүмүүс үнэнийг хүлээн авч чадах уу? Тэд үнэнийг огтхон ч хүлээн авахгүйгээр авралд хүрч чадах уу? Иймэрхүү зүйлийг ч нэвт харж чадахгүй байх нь туйлын мунхаг, мэдлэггүй хэрэг биш гэж үү? Ямартай ч чуулганы амьдралд байнга үймээн учруулдаг хүмүүс бол ёрын муу хүмүүс бөгөөд Бурхан тэднийг авардаггүй. Бурханы авардаггүй хүнийг чуулганд байлгах нь Бурханы сонгосон хүмүүсийг зориуд хорлож байгаа хэрэг биш үү? Ийм ёрын муу хүмүүсийг өрөвддөг хүн үнэхээр хайр энэрэлтэй юу? Би тэгж бодохгүй байна; тэдний хайр бол хуурамч хайр. Үнэндээ тэд Бурханы сонгосон хүмүүсийг хорлох санаатай байдаг. Тиймээс Бурханы сонгосон хүмүүс ёрын муу хүмүүсийг өмгөөлдөг хэнээс ч сэрэмжилж, тэдний диаволын ярианд төөрөлдөхгүй байх ёстой. Сүржин үзэл санаа чалчих дуртай зарим хүн хэдийгээр ёрын муу хүмүүс шиг санагддаггүй, илт ёрын муу үйл хийдэггүй ч үргэлж сүржин үзэл санаагаа чалчсанаар чуулганы амьдралд үймээн учруулж чадна; хамгийн наад зах нь энэ хүмүүс мунгинасан байдаг. Та нар юу гэж бодож байна, мунгинасан хүмүүс аврагдаж чадах уу? Мэдээж үгүй. Хэрвээ мунгинасан хүмүүс чуулганы амьдралыг байнга үймүүлдэг бол тэднийг ч бас чуулганаас цэвэрлэх ёстой. Мунгинасан хүмүүс үнэнийг хүлээн авдаггүй, ердөө гэмшдэггүй бөгөөд төгсгөл нь ёрын муу хүмүүсийнхтэй адилхан. Ёрын муу ч бай, мунгинасан ч бай, хэрвээ тэд чуулганы амьдралд байнга саад болж, үймүүлдэг, зөвлөгөө сонсдоггүй, тоормос нь эвдэрсэн машин шиг хяналтгүй ярьдаг бол энэ нь хэвийн бус эрүүл ухааны шинж тэмдэг биш гэж үү? Ийм мунгинасан хүмүүс урт хугацааны турш ийм маягаар чуулганыг үймүүлсээр байвал ямар үр дагавар гарах вэ? Үүнээс гадна, тэд үнэхээр гэмшиж чадах уу? Бурхан хэвийн бус эрүүл ухаантай ийм мунгинасан хүмүүсийг авардаг уу? Эдгээр асуултыг бүрэн дүүрэн нэвт шувт ойлговол ийм хүмүүстэй хэрхэн зүй зохистой харьцах нь тодорхой болно. Мунгинасан хүмүүс мэдээж үнэнийг хайрладаггүй бөгөөд үнэн тэдний хувьд хүршгүй байдаг. Мунгинасан хүмүүс хүний хэл ойлгодоггүй; мунгинасан хүмүүс хэвийн хүн чанаргүй, хагас галзуу—үнэндээ тэд зүгээр л хэрэггүй гэж хэлж болно. Мунгинасан хүмүүс сайн үйлчлэл үзүүлж чадах уу? Тэдний эрүүл ухаан нь эрүүл саруул биш учраас стандартад нийцсэн байдлаар үйлчлэл үзүүлж ч чадахгүй гэдгийг баттай хэлж болно; тэд юмны учир ойлгодоггүй хүмүүс юм. Хэрвээ хэн нэгэн хүн мунгинасан хүмүүст хайраа харуулахыг хүсвэл тэр хүнээр мунгинасан хүмүүсийг дэмжүүл. Мунгинасан хүмүүст хандах Бурханы гэрийн хандлага бол тэднийг зайлуулах явдал юм. Үнэнийг огт хүлээн авдаггүй хэн боловч, үүргээ чин сэтгэлээсээ гүйцэтгэдэггүй, үргэлж хааш яаш байдлаар гүйцэтгэдэг хэн боловч чуулганы амьдралд байнга үймээн учруулдаг бол тэднийг хязгаарлах ёстой. Хэрвээ тэдний зарим нь харамсаж, гэмшихийг хүсэж байгаа бол тэдэнд боломж олгох ёстой. Мөн чанарыг нь нэвт харж чадахгүй байгаа хүмүүсийг түр хугацаанд чуулганд байлгаж, Бурханы сонгосон хүмүүсээр тэднийг хянуулж, ажиглуулж, ялган таних чадварыг нь нэмэгдүүлэх ёстой. Хэрвээ байнга саад болж, үймүүлдэг, засалт туулсан ч ердөө гэмшихгүй хэвээр үлдэж, алдар нэр, ашиг хонжооны төлөө өрсөлдсөөр байдаг, эерэг хүмүүсийг буюу ялангуяа үнэнийг эрэлхийлж, туршлагын гэрчлэл хуваалцаж чаддаг хүмүүс болон Бурханы төлөө өөрсдийгөө чин сэтгэлээсээ зарлагадаж, үүргээ гүйцэтгэдэг хүмүүсийг дайрч, гадуурхдаг хүмүүс байвал ийм хүмүүс ёрын муу хүмүүс, антихристүүд, үл итгэгчид юм. Ийм хүмүүсийн хувьд зөвхөн зогсоож, хязгаарлах нь хангалтгүй; ирээдүйд асуудал гарахаас сэргийлэхийн тулд тэднийг чуулганаас даруй цэвэрлэх ёстой. Ийм маягаар хэрэгжүүлэх нь Бурханы санаа зорилгод бүрэн нийцдэг.

Байр суурийн төлөө өрсөлдөх янз бүрийн илрэл нь хөнгөнөөс эхлээд ноцтой хүртэл ерөнхийдөө эдгээр юм. Хөнгөн илрэлүүд нь голчлон удирдагч, ажилчдыг сүйтгэж, нэр хүндийг нь гутаах зорилгоор хатуу ширүүн үгээр шоолж, өө хайж, идэвх санаачилгатай байдал руу нь дайрч давшлахыг хэлдэг. Хамгийн ноцтой илрэлүүд нь удирдагч, ажилчдыг ил тод шууд эсэргүүцэж, тэдний эсрэг ашиглах зүйл олж, тэднийг шүүж, яллаж, дайрч давшилж, гадуурхаж, улмаар тусгаарлаж, байр суурийг нь булаан авахын тулд алдаагаа хүлээн зөвшөөрч, огцрохыг тэдэнд тулгадаг. Эдгээр нь чуулганы амьдралд тохиолддог саад болж, үймүүлэх хамгийн ноцтой асуудал юм. Удирдагч, ажилчдын эсрэг ил тод шуугиан тарьж, тэдэнтэй байр суурийн төлөө өрсөлддөг хүмүүс бол чуулганы ажлыг үймүүлж, Бурханыг эсэргүүцдэг хүмүүс, мөн ёрын муу хүмүүс, антихристүүд бөгөөд тэднийг зөвхөн зогсоож, хязгаарлаад зогсохгүй—хэрвээ нөхцөл байдал ноцтой, тэднийг цэвэрлэх, хөөх шаардлагатай бол тэдэнтэй зарчмын дагуу харьцах ёстой. Байр суурийн төлөө өрсөлдөх өөр нэг илрэл бас бий: чуулганд үнэнийг илүү их эрэлхийлдэг хүмүүсийг гадуурхаж, дайрч давшлах. Учир нь үнэнийг эрэлхийлдэг хүмүүс цэвэр ухааралтай, Бурханы үгийн талаар туршлага, жинхэнэ мэдлэгтэй байдаг бөгөөд ах эгч нарын дундах асуудлыг шийдвэрлэхийн тулд үнэнийг байнга нөхөрлөж, тийнхүү Бурханы сонгосон хүмүүсийг босгон байгуулж, чуулганд аажмаар нэр хүнд олж авдаг тул энэ ёрын муу хүмүүс, антихристүүд тэдэнд атаархаж, тэднийг сөрж, гадуурхаж, дайрч давшилдаг. Үнэнийг эрэлхийлдэг хүмүүсийг дайрч, гадуурхах аливаа үйлдэл нь чуулганы амьдралд шууд саад болж, үймүүлдэг. Зарим хүн чуулганы удирдагчдыг шууд онилдоггүй байж болох ч чуулган дахь үнэнийг ойлгодог, бодит туршлагатай хүмүүст онцгой дургүйцэж, басамжилдаг. Тэд бас ийм хүмүүсийг гадуурхаж, дарлаж, байнга шоолж, элэглэж, тэр ч бүү хэл тэдэнд урхи тавьж, тэдний эсрэг хуйвалддаг гэх мэт. Хэдийгээр иймэрхүү асуудал нь уг чанар, нөхцөл байдлын хувьд чуулганы удирдагчидтай байр суурийн төлөө өрсөлдөхөөс илүү ноцтой биш ч чуулганы амьдралд саад болж, үймүүлдэг бөгөөд зогсоож, хязгаарлах ёстой. Хэрвээ чуулганы ах эгч нарын дийлэнх нь үүний нөлөөнд автаж, ихэвчлэн сөрөг, сул дорой байдалд автдаг бол—хэрвээ асуудал иймэрхүү үр дагаварт хүргэдэг бол энэ нь саад, үймээнд тооцогдоно. Саад, үймээн учруулдаг ийм ёрын муу хүнийг зүгээр нэг хязгаарлаад зогсохгүй, тусгаарлаж, эргэцүүлэл хийлгэхийн тулд Б бүлэг рүү явуулж, аль эсвэл цэвэрлэх ёстой. Саад, үймээн учруулах шинжтэй үйлдэл хийдэг хүмүүс бол сурсан зангаараа ёрын мууг үйлддэг хүмүүс юм. Байнга ёрын мууг үйлддэг ёрын муу хүмүүс болон хааяа ёрын мууг үйлддэг хүмүүст ялгаж салгаж хандах ёстой. Элдэв янзын ёрын мууг үйлддэг хүмүүс бол антихристүүд; хааяа ёрын мууг үйлддэг хүмүүс хүн чанар муутай байдаг. Хэрвээ хоёр хүн зан төлөв таардаггүй, юм хийхдээ үзэл бодол зөрдөг, эсвэл ярианы хэв маяг өөр байдгаас болж хааяа маргалдаж, мэтгэлцдэг ч чуулганы амьдралд нөлөөлдөггүй бол энэ нь саад, үймээн учруулах шинж чанаргүй; энэ нь ёрын муу хүмүүс чуулганы амьдралд саад болж, үймүүлдгээс өөр. Бидний яриад байгаа, чуулганы амьдралд саад, үймээн учруулах шинж чанартай бүх зүйл бол ёрын муу хүмүүс мууг үйлдэхийн илрэл юм. Ёрын муу хүмүүсийн мууг үйлдэх нь зуршил болсон байдаг. Ёрын муу хүмүүсийн хамгийн их үзэн яддаг зүйл бол үнэнийг эрэлхийлдэг хүмүүс юм. Үнэнийг эрэлхийлдэг хүн туршлагын гэрчлэлээ хуваалцаж, улмаар бусдаар ихэд хүндлүүлж бишрүүлж байгааг харах үедээ тэд атаархаж, үзэн ядаж, нүдэнд нь уур хилэн асдаг. Өөрийгөө эргэцүүлж, мэддэг, бодит туршлагаа хуваалцдаг, Бурханыг гэрчилдэг хэн боловч энэ ёрын муу хүмүүсийн доог тохуу, доромжлол, дарлал, гадуурхалт, шүүлт, тэр ч бүү хэл хавчлагатай тулгардаг. Тэд сурсан зангаараа ийм маягаар авирладаг. Тэд хэнийг ч өөрсдөөс нь илүү байхыг зөвшөөрдөггүй, өөрсдөөс нь илүү хүмүүсийг харж тэвчдэггүй. Өөрсдөөс нь илүү хүнийг харах үедээ атаархаж, уурлаж, хилэгнэж, тэднийг хорлож, зовоох талаар боддог. Ийм хүмүүс чуулганы амьдрал болон чуулганы дэг журамд аль хэдийн ноцтой саад, үймээн учруулсан бөгөөд удирдагч, ажилчид ах эгч нартай гар нийлэн ийм хүмүүсийг илчилж, зогсоож, хязгаарлах ёстой. Хэрвээ тэднийг хязгаарлах боломжгүй бөгөөд тэдэнд үнэнийг нөхөрлөсний дараа гэмшиж, замналаа өөрчилдөггүй бол тэд ёрын муу хүмүүс бөгөөд ёрын муу хүмүүсийг чуулганыг цэвэрлэх Бурханы гэрийн зарчмын дагуу хэмжиж, хандах ёстой. Хэрвээ нөхөрлөлөөр дамжуулан удирдагч, ажилчид зөвшилцөлд хүрч, энэ нь чуулганыг үймүүлж буй ёрын муу хүн гэж тогтоовол уг асуудлыг үнэн-зарчмын дагуу зохицуулах ёстой: Тухайн хүнийг чуулганаас цэвэрлэх ёстой. Чуулганы амьдралыг үймүүлдэг ийм ёрын муу хүмүүсийг цаашид хүлцэж болохгүй. Хэрвээ энэ нь үймээн тарьж буй ёрын муу хүн гэдэг нь удирдагч, ажилчдад тодорхой байхад тэд мэдэн будилж, ёрын муу хүн мууг үйлдэж, үймээн тарихыг хүлцэн тэвчсээр байвал ах эгч нарын өмнө хүлээсэн хариуцлагаа умартаж, Бурханд болон Бурханы даалгаварт үнэнч бус байгаа хэрэг юм.

Зарим хүнийг гаднаас нь ажиглахад зүгээр харагдаж болох ч үнэндээ оюуны чадамж нь тэнэг мулгуу хүнийхтэй адилхан байдаг. Тэд юу зохистой болохыг ойлголгүйгээр ярьж, үйлддэг, хэвийн хүн чанарын ухаалаг байдалгүй байдаг. Тийм хүмүүс бас байр суурь, нэр хүндийн төлөө тэмцэлдэж, эцсийн шийдвэрийг гаргахаар тэмцэж, бусдад өндрөөр үнэлэгдэхийн тулд өрсөлдөх дуртай. Чуулганы амьдралд тэд олонхын анхаарлыг татаж, өөрсдийгөө өндрөөр үнэлүүлэхийн тулд гаднаа зөв мэт боловч үнэндээ эндүү ташаа үзэл бодол, тайлбарыг байнга дэвшүүлж, хүмүүсийн бодол санааг үймүүлж, Бурханы үгийн талаарх зөв ойлголт, мэдлэгийг нь үймүүлж, бүх зүйлийн талаарх эерэг ойлголтыг нь үймүүлдэг. Бусад хүн Бурханы үг болон өөрсдийн цэвэр ойлголтын талаар нөхөрлөж байх үед энэ хүмүүс өөрсдийнхөө оршин байгааг илтгэж, бүх хүний анхаарлыг татахаар алиа салбадай шиг үсрэн гарч ирдэг бөгөөд юу хийхээ мэддэг, боловсролтой, өндөр мэдлэгтэй, эрдэм номтой гэдгээ ах эгч нарт харуулахыг үргэлж хүсдэг. Хэдийгээр тэд аль удирдагчийг онилох, эсвэл аль удирдагчийн байр суурийн төлөө өрсөлдөх талаар тодорхой зорилгогүй байдаг ч хүсэл, амбиц нь маш их болохоор үг, үйлдэл нь чуулганы амьдралд үймээн учруулсан тул нөхцөл байдлын ноцтой байдал, шинж чанараас хамааран тэднийг ч бас хязгаарлах ёстой. Юун түрүүнд тэдэнтэй үнэнийг нөхөрлөж, зөв залж чиглүүлж, биеэ зөв авч явах чиглэл өгөөд, өөрсдийгөө эргүүлэх, чуулганы амьдралаар хэрхэн хэвийн амьдарч, бусадтай хэрхэн харилцаж, хэрхэн зөв байр сууриа хадгалж, хэрхэн ухаалаг байхыг ойлгох боломж олговол хамгийн сайн. Хэрэв энэ нь нас залуу, ойлголт нимгэн, залуу насны бардамналаас нь үүдэлтэй бол, мөн хэрэв тэд удаа дараагийн нөхөрлөлийн дараа гэмшиж, өмнөх үйлдэл нь буруу, ичгүүртэй, хүн бүрийн жигшлийг төрүүлж, хүн бүрд төвөг учруулсан гэдгийг ухаарч, үүнийхээ төлөө уучлалт гуйж, харамслаа илэрхийлсэн бол тэднийг буруутгах шаардлагагүй—зүгээр л хайраар туслахад болно. Харин хүн бүрийг үймүүлсэн буруу үйлдэл нь залуу насны бардамнал, эсвэл үнэнийг ойлгоогүйгээс биш, харин далд сэдлээс үүдэлтэй бол, мөн удаа дараа ятгаж хориглосон ч зан авир нь хэвээр байвал; цаашлаад, тэд засалт туулж, ах эгч нар энэ асуудлын ноцтой байдлын талаар тэдэнтэй нөхөрлөж—сөрөг болон эерэг талаас нь нөхөрлөж, тусламж үзүүлсэн хэр нь тэд өөрсдийн уг чанар-мөн чанарыг танин мэдэж чадахгүй, эдгээр үйлдлийнхээ бусдад учруулдаг үймээн самуун, ноцтой үр дагаврыг харж чадахгүй, боломж гарах болгонд яг ижил үйлдлээ хийж, үймээн самуун, саад тотгор учруулсаар байвал энэ тохиолдолд илүү хатуу арга хэмжээ авах нь зүйтэй. Хэрэв гэмших хангалттай боломж олгосон ч тэд өөрсдийгөө огт эргэцүүлдэггүй, мэдэхийг хичээдэггүй, үнэнийг яаж ч нөхөрлөсөн ойлгодоггүй, ухаалгаар, зарчмын дагуу хэрхэн үйлдэхээ мэддэггүй, харин оронд нь аливааг хийх арга замтайгаа гөжүүдлэн зууралддаг бол энэ хүмүүст асуудал байна. Наад зах нь, эрүүл ухааны үүднээс харахад тэдэнд хэвийн хүний эрүүл ухаан байдаггүй. Энэ бол өнгөцхөн харж байгаа хэрэг. Хэрэв мөн чанарын үүднээс харвал, тэдэнтэй яаж ч нөхөрлөсөн, асуудлын ноцтой байдлыг танин мэдэж чадахгүй, зохих байр сууриа олж чадахгүй, нөхөрлөл, тусламжийг хүлээн авч чадахгүй, эсвэл ах эгч нарын нөхөрлөсөн замын дагуу хэрэгжүүлэхээр оролдож чадахгүй—эдгээр зүйлийг ч хийж чадахгүй бол зөвхөн эрүүл ухаангүй төдийгүй хүн чанарт нь асуудал байна. Хэдийгээр тэд санаандгүй саад болж, үймүүлж байгаа мэт харагддаг ч эдгээр үйлдэл нь лавтайяа санаандгүй бус, харин ч зорилго, сэдэлтэйгээр хийгддэг. Энэ хүмүүсийн сэдэл, зорилго юу байж болохыг хойш тавиад үзвэл, хэрэв тэдний хэлж, хийж байгаа зүйл ах эгч нарын амь-оролт болон чуулганы амьдралд ноцтойгоор саад болж, үймүүлж, олон хүнийг чуулганы амьдралаас юу ч олж авч чадахгүйд хүргэж, тэр ч бүү хэл тэднийг байгаа болохоор бусад хүн цугларах хүсэлгүй болдог, эсвэл тэднийг ярих болгонд хүмүүс залхаж, явахыг хүсдэг бол энэ асуудлын шинж чанар ноцтой болно. Ийм хүмүүстэй хэрхэн харьцах ёстой вэ? Хэрэв тэдэнд олон удаа нөхөрлөж, тусалсан бөгөөд гэмших боломж олгосон ч эдгээр зүйлийг үргэлжлүүлэн хийсээр байвал уг чанар-мөн чанар нь асуудалтай гэсэн үг. Тэд бол Бурханд чин сэтгэлээсээ итгэдэг, үнэнийг хүлээн авч чаддаг хүмүүс биш, харин өөр ямар нэгэн далд санаатай хүмүүс юм. Тэдний уг чанар-мөн чанарыг харвал, чуулганы амьдралд учруулдаг саад тотгор, үймээн нь лавтайяа санаандгүй байдаггүй, харин ч энэ хүмүүс зорилго, сэдэлтэй байдаг. Хэрэв ийм хүмүүст дахин боломж олговол чуулганы амьдралаар хэвийн амьдарч буй Бурханы сонгосон хүмүүсийн хувьд шударга хэрэг мөн үү? (Үгүй.) Ийм хүмүүсийн асуудал аль хэдийн энэ хэмжээнд илчлэгдсэн; хэрэв тэдний гэмшихийг хүлээж, боломж олгосоор байвал эцэстээ тэд бүр ч их ёрын мууг үйлдэж, илүү олон хүнийг сөрөг, сул дорой байдалд оруулж, ямар ч гарцгүй болгоход хүргэнэ, тэгвэл энэ хохирлыг хэн нөхөн төлөх вэ? Тиймээс, хэрэв энэ хүмүүст нөхөрлөж, хайраар тусалж, эсвэл тэднийг зогсоож, хязгаарлах арга хэмжээ авсан ч тэд хуучин замаа өөрчлөхгүй, анхны зан авир нь янзаараа байвал тэдэнтэй зарчмын дагуу харьцах ёстой: Хөнгөн тохиолдолд тэднийг тусгаарлах ёстой; ноцтой тохиолдолд тэднийг чуулганаас цэвэрлэх ёстой. Энэ зарчим ямар сонсогдож байна вэ? Энэ нь хэн нэгэнд гэмших боломж олголгүйгээр өршөөлгүйгээр цохиж буй хэрэг үү? Эсвэл огт ялгаж салгахгүйгээр, уг чанар-мөн чанар нь үнэндээ юу болохыг тодорхой ойлголгүйгээр дур мэдэн шийдвэр гаргаж буй хэрэг үү? (Үгүй.) Хэрэв нөхөрлөж, тусалж, гэмших боломж олгосон хэр нь энэ хүмүүсийн арга зам, зан чанар огт өөрчлөгдөөгүй, гэмшээгүй, урьдын хэвээр үлдсэн бол—цорын ганц ялгаа нь өмнө нь ил тод, нүдэнд харагдахуйц хийдэг байсан зүйлээ одоо нууцаар, сэмхэн хийдэг болсон ч үймүүлж, саад болдог нь хэвээрээ байвал чуулган тэднийг цаашид байлгаж болохгүй. Ийм хүмүүс Бурханы гэрийн гишүүд биш; Бурханы хоньд биш. Тэд Бурханы гэрт байгаа нь гагцхүү үймүүлж, саад болохын төлөө бөгөөд тэд бол ах эгч нар биш, Сатаны зарц нар юм. Чи тэдэнд үргэлж ах эгч мэт хандаж, байнга дэмжиж, тусалж, тэдэнтэй үнэнийг нөхөрлөж, эцэст нь ямар ч үр дүнд хүрэлгүйгээр ихээхэн хүчин чармайлтаа үрэн таран хийвэл энэ нь тэнэг хэрэг биш үү? Энэ нь тэнэгээс ч дор; энэ бол мунхаг, туйлын мунхаг хэрэг!

Асуудлын шинж чанараас харвал, байр суурийн төлөө өрсөлдөхтэй холбоотой янз бүрийн илрэл, төрөл бүрийн хүмүүс, үйл явдал, зүйлсийг үндсэндээ энэ гурван төрөлд ангилж болно. Байр суурийн төлөө өрсөлдөх нь чуулганы амьдралд түгээмэл тохиолддог асуудал бөгөөд өөр өөр бүлэг хүмүүсийн дунд, чуулганы амьдралын янз бүрийн талуудад гарч ирдэг. Байр суурийн төлөө өрсөлддөг хүмүүсийн хувьд, хөнгөн тохиолдолд тэдэнд дэмжлэг, тусламж үзүүлэхийн тулд үнэнийг ихээхэн нөхөрлөж, улмаар үнэнийг ойлгуулж, гэмших боломж олгох ёстой. Ноцтой тохиолдолд тэднийг сайтар хянаж, тодорхой сэдэл, зорилгод хүрэхийн тулд ярьж, үйлдэж байгааг нь олж мэдсэн даруйдаа зогсоож, хязгаарлах ёстой. Бүр ч ноцтой тохиолдолд, хүмүүсийг цэвэрлэх, хөөх чуулганы зарчмын дагуу тэдэнтэй харьцаж, шийдвэрлэх ёстой. Энэ бол байр суурийн төлөө өрсөлдөхтэй холбоотойгоор эдгээр хүмүүс, үйл явдал, зүйлс чуулганы амьдралд гарч ирэх үед удирдагч, ажилчдын биелүүлэх ёстой үүрэг хариуцлага юм. Мэдээж бүх ах эгч нар энэ ажил дээр удирдагч, ажилчидтай хамтран ажиллаж, саад болж, үймүүлдэг ёрын муу хүмүүсийн янз бүрийн зан авир, үйлдлийг хамтран хязгаарлаж, чуулганы амьдралд ёрын муу хүмүүсийн үймээн, саад тотгор цаашид гарахгүй гэдгийг баталгаажуулж, чуулганы амьдралын тохиолдол бүрийг Ариун Сүнсний гэгээрэлтэй, амар тайван, баяр баясгалан, Бурханы оршихуйгаар дүүрэн, Бурханы ерөөл, удирдамжтай байлгахаар чармайж, цуглаан бүр тааламжтай, үр өгөөжтэй байхыг баталгаажуулах шаардлагатай. Энэ бол Бурханы харахыг хүсдэг, хамгийн сайн чуулганы амьдрал юм. Энэ нь хүмүүс хоорондын харилцаа, хүмүүсийн нэр нүүр, ашиг сонирхол, мөн хүмүүсийн үнэнийг ойлгох түвшинтэй холбоотой байдаг тул энэ ажлыг хийх нь удирдагч, ажилчдын хувьд харьцангуй төвөгтэй байдаг бөгөөд тодорхой хэмжээнд чадвар сорьдог. Гэсэн хэдий ч асуудал гарах үед бүү зайлсхий, том асуудлыг жижигрүүлж, эцэст нь шийдэлгүй орхиж болохгүй; хараагүй царайлж, ертөнцийн гүн ухаан ашиглан харьцаж ч болохгүй. Үүнээс ч илүүтэйгээр, бялдууч бүү бай, харин оронд нь байр суурийн төлөө өрсөлддөг янз бүрийн хүмүүст үнэн-зарчмын дагуу ханд. Энэ нөхөрлөл тодорхой байна уу? (Тийм.) Тэгвэл тав дахь асуудлын талаарх нөхөрлөлөө ингээд дуусгая.

VI. Зохисгүй харилцаа үүсгэх

Бурханы ажил болон чуулганы хэвийн дэг журамд саад болж, үймүүлдэг зургаа дахь асуудал бол зохисгүй харилцаа үүсгэх явдал юм. Хүмүүс уулзалдаж, хамтдаа цуглаж л байвал хамтын амьдрал байх бөгөөд үүнээс янз бүрийн харилцаа үүснэ. Тэгвэл эдгээр харилцааны аль нь зохистой, аль нь зохисгүй вэ? Эхлээд зохистой харилцааг юу бүрдүүлдэг талаар ярилцаад, дараа нь зохисгүй харилцааны талаар нөхөрлөе. Ах, эгч нар уулзаж, мэндлэхдээ “Сүүлийн үед сонин сайхан юу байна? Бие тэнхээ сайн уу? Хүүхэд чинь ирэх жил ахлах сургуульд орох уу? Эхнэр (нөхрийн) чинь ажил төрөл сайн уу?” гэх мэт зүйл хэлж магадгүй. Ийм харилцан мэндчилгээ нь зохистой харилцаанд тооцогдох уу? (Тийм.) Яагаад тэгж хэлж байна вэ? Яагаад гэвэл, удаан уулзаагүй хоёр хүн тааралдахдаа мэнд ус мэдэлцэх нь хамгийн наад захын ёс зүйгээс гадна санаа тавьж, мэндчилж буйн хамгийн үндсэн илрэл юм. Энэ бүгд нь хэвийн хүн чанарын хүрээнд хүмүүсийн хэлдэг үг, хийдэг үйлдэл, хөнддөг сэдэв юм. Одоог хүртэлх ярианаас нь дүгнэвэл тэдний харилцаа тун зохистой гэдэг нь илэрхий байна. Тэдний харилцан яриа нь ёс зүй болон хэвийн хүн чанар дээр үндэслэдэг бөгөөд энэ хоёр зүйлээс харахад ярилцаж буй хоёр хүний хоорондох харилцаа зохистой буюу хүн хоорондын хэвийн харилцаа мөн гэж тодорхойлж болно. Хоёр хүн бие биеэ маш сайн мэддэг ч уулзахдаа хоёулаа хөмсгөө зангидаж, бие биетэйгээ ярьдаггүй, бие биеэ харахдаа нүд нь дайсагналаар дүрэлзэж байвал энэ харилцаа хэвийн үү? (Үгүй, хэвийн биш.) Яагаад хэвийн биш вэ? Үүнийг яг яаж тодорхойлох ёстой вэ? Хоёр хүн уулзахдаа хэвийн яриа, харилцан яриа өрнүүлэх нь битгий хэл хэн хэн нь мэндлэхгүй, “сайн уу” гэж ч хэлэхгүй байвал тэд хэвийн хүн чанарт харагдах ёстой зүйлийг харуулахгүй байгаа нь илэрхий юм. Тэдний харилцаа нь хүмүүс хоорондын хэвийн харилцаа биш; бага зэрэг гажууд боловч зохисгүй харилцаа хараахан биш, тэрнээс арай хол байна. Ерөнхийдөө, хэрвээ хүмүүсийн хоорондын харилцаа хэвийн хүн чанар дээр үндэслэн тогтсон, хувь хүмүүс хэвийн байдлаар, зарчмын дагуу харилцаж, холбогдож, бие биедээ тусалж, дэмжиж, хангаж чаддаг бол энэ бүгд нь хүмүүс хоорондын зохистой харилцааг илтгэдэг. Энэ нь хэрэг явдлыг ажил хэрэгч байдлаар зохицуулж, наймаацахгүй, ашиг сонирхол нь орооцолдоогүй, тэр тусмаа үзэн ядалтгүй байх, үйлдэл нь махан биеийн хүсэлд хөтлөгдөөгүй байх гэсэн үг юм. Энэ бүхэн нь зохистой харилцааны хүрээнд багтдаг. Энэ хүрээ нэлээд өргөн биш гэж үү? Хүмүүс хоорондын хэвийн харилцаанд хэвийн хүн чанарын хүрээн дэх харилцан яриа, харилцаа холбоо, хэвийн хүн чанарын мөс чанар, эрүүл ухаанд үндэслэн бусадтай харилцаж, холбогдох, хамтран ажиллах явдал багтдаг. Илүү өндөр түвшинд бол, үнэн-зарчмын дагуу харилцаж, холбогдох явдал багтдаг. Энэ бол хүмүүс хоорондын зохистой харилцааны ерөнхий тодорхойлолт юм. Уулзахдаа бие биетэйгээ мэндлэх нь харилцааны хамгийн хэвийн хэлбэр билээ. Ихэрхэхгүйгээр хэвийн мэндэлж, ярилцаж чаддаг байх, сэтгэл талтай биш байхад сэтгэл талтай байна гэж төсөөлөхгүй байх, дээрэнгүй авирлахгүй байх, бусдыг дарамтлахгүйгээр, өөрийгөө өргөмжлөхгүйгээр ярих, хэвийн ярьж, харилцах—хэвийн хүн чанартай хүмүүс ингэж ярьж, харилцах ёстой бөгөөд энэ бол хүн хоорондын хэвийн харилцаан дахь харилцааны үндсэн арга зам юм. Бурханы сонгосон хүмүүс ядаж л мөс чанар, эрүүл ухаантай байж, хүмүүсээс Бурханы шаарддаг зарчим, стандартын дагуу бусадтай харилцаж, холбогдож, хамтран ажиллах ёстой. Энэ бол хамгийн зөв арга барил. Энэ нь Бурханыг сэтгэл хангалуун байлгаж чадна. Тэгвэл Бурханы шаарддаг үнэн-зарчим гэж юу вэ? Хүмүүс бусдыг сул дорой, сөрөг байх үед нь ойлгож, зовлон шаналал, бэрхшээлийг нь харгалзан үзэж, дараа нь энэ талаар асууж лавлаж, тусламж дэмжлэг санал болгож, асуудлаа шийдвэрлэхэд нь туслахын тулд Бурханы үгийг уншиж өгч, Бурханы санаа зорилгыг ойлгуулж, сул дорой байхыг нь болиулж, тэднийг Бурханы өмнө аваачих явдал юм. Ийм маягаар хэрэгжүүлэх нь зарчимд нийцэхгүй гэж үү? Ийм маягаар хэрэгжүүлэх нь үнэн-зарчимд нийцдэг. Мэдээж ийм төрлийн харилцаа нь үнэн-зарчимд бүр ч илүү нийцдэг. Хүмүүс санаатайгаар үймээн, саад учруулж, эсвэл санаатайгаар үүргээ хааш яаш гүйцэтгэж байх үед чи үүнийг хараад, зарчмын дагуу тэдэнд эдгээр зүйлийг зааж хэлж, зэмлэж, тусалж чадаж байвал энэ нь үнэн-зарчимд нийцнэ. Хэрвээ чи нүдээ аниад өнгөрөөх юм уу зан авирыг нь өөгшүүлж, хаацайлж, тэр ч бүү хэл тэднийг магтан сайшаах сайхан үг хэлж байвал хүмүүстэй харилцах, хэрэг явдлыг шийдвэрлэх, асуудлыг зохицуулах ийм арга зам нь үнэн-зарчимтай илт зөрчилддөг бөгөөд үндэс суурь нь Бурханы үгэнд байхгүй. Тиймээс хүмүүстэй харилцах, хэрэг явдлыг шийдвэрлэх эдгээр арга зам нь илт зохисгүй бөгөөд хэрвээ Бурханы үгийн дагуу задлан шинжилж, ялган танихгүй бол үүнийг олж мэдэх үнэхээр амаргүй. Үнэнийг ойлгодоггүй хүмүүс эдгээр асуудлыг таньж мэдэх магадлал багатай бөгөөд эдгээрийг асуудал гэж хүлээн зөвшөөрсөн ч шийдвэрлэх нь тэдний хувьд амаргүй байдаг. Завхарсан хүн төрөлхтөн бүгд Сатаны зан чанараар амьдардаг гэж бид олонтоо хэлсэн бөгөөд эдгээр илрэл нь үүний нотолгоо юм. Одоо, та нар үүнийг тодорхой харж байна уу?

Өнөөдрийн бидний нөхөрлөлийн гол анхаарах зүйл бол чуулганы амьдралд саад болж, үймүүлдэг зохисгүй харилцааны дөрвөн төрлийн илрэлийг ил болгох явдал юм. Чуулган дотор хэн зохисгүй харилцаа үүсгэдэг вэ? Зохисгүй харилцаа гэж яг юу вэ? Зохисгүй харилцаа үүсгэхэд ямар асуудал хамаатай вэ? Бидний нөхөрлөлийн гол сэдэв Бурханы ажил болон чуулганы хэвийн дэг журамд саад болж, үймүүлдэг янз бүрийн хүмүүс, үйл явдал, зүйлстэй хамаатай учраас зохисгүй харилцааны талаарх энэ яриа нь чуулганы амьдралд саад болж, үймүүлдэг харилцаагаар хязгаарлагдана. Бид бүх төрлийн зохисгүй харилцааг хавтгайд нь хамруулаагүй бөгөөд чуулганы амьдралын гаднах асуудал бидний анхаарах зүйл биш. Та нар энэ асуудлыг гажуудуулалгүйгээр, цэврээр ухамсарлах ёстой. Тэгэхээр зохисгүй харилцаа үүсгэх тухайд, ямар асуудал, хүмүүс хоорондын ямар харилцаа зохисгүй байдаг вэ? Ямар зохисгүй харилцаа чуулганы амьдрал болон олонх хүнд саад болж, үймүүлдэг вэ? Эдгээр асуудлын талаар нөхөрлөх хэрэгтэй юу? (Тийм.) Эдгээр нь бидний нөхөрлөлдөө тодорхой авч хэлэлцэх ёстой асуудал юм.

A. Эрэгтэй, эмэгтэй хүмүүсийн хоорондох зохисгүй харилцаа

Чуулганы амьдрал дахь зохисгүй харилцааны хамгийн түгээмэл, ойлгоход хялбар, тодорхойлоход амархан төрөл нь аль вэ? (Эрэгтэй, эмэгтэй хүмүүсийн хоорондох харилцаа.) Хүмүүс зохисгүй харилцааны талаар бодох үед хамгийн түрүүнд санаанд нь ордог тал бол энэ юм. Зарим хүн олуулаа байх үедээ эсрэг хүйстэнтэйгээ үргэлж сээтгэнэдэг; тэд өдсөн дохио зангаа, нүүрний хувирал гаргаж, онцгой илэрхийлэмжтэй ярьж, гайхуулах дуртай байдаг. Зохимжгүй үгээр хэлбэл, энэ нь тачаангуй байдлаа гайхуулж байгаа хэрэг юм. Тэд эсрэг хүйстнийхээ өмнө цэцэн цэлмэг, наргианч, романтик, боловсон, баатарлаг, бусдыг татах увидастай, эрдэм мэдлэгтэй гэх мэтийн зан чанартай харагдах дуртай бөгөөд ялангуяа өөрсдийгөө гайхуулах дуртай байдаг. Тэд яагаад гайхуулдаг вэ? Энэ нь байр суурийн төлөө өрсөлдөхийн тулд биш, харин эсрэг хүйстнээ татахын тулд юм. Эсрэг хүйстэн нь тэднийг анхаарч, бишрэнгүй, хүндэтгэж, биширч хайрласан харцаар харах тусам тэд улам хөөрч, эрч хүчтэй болдог. Тэд чуулганы амьдралд оролцох цаг нь ихсэж, илүү олон хүнтэй харилцахын хэрээр цөөн хэдэн хүнийг онилж, зарим эсрэг хүйстэнтэйгээ сээтэгнэж, харц шидэлцэн, ихэвчлэн өдсөн байдлаар, тэр ч бүү хэл бэлгийн дарамт үзүүлэх шинжтэй ярьдаг. Хүмүүс хоорондын ийм харилцаа зохистой юу? (Үгүй.) Энэ нь зохисгүй харилцаа үүсгэж буй хэрэг юм. Ийм хүмүүс бүр цуглааны цагийг ашиглан өөрсдийгөө гайхуулж, таалагддаг юм уу сонирхдог хүнийхээ өмнө онцгой цэцэн цэлмэг, дур булаам харагдахаар ярьж, өдсөн дохио зангаа хийж, харц шидэлж, ялгуусан, хөөрсөн царай гаргаж, тэр ч бүү хэл дэрвэлзэж гүйдэг нь ямар зорилготой вэ? Энэ нь эсрэг хүйстнээ зохисгүй харилцаанд уруу татахын тулд юм. Олон ах, эгч үүнд зэвүүцэж, эргэн тойрныхон нь олон удаа сануулдаг ч тэд зогсохгүй, болчимгүйгээр уруу татсаар байдаг. Хэрвээ ийм зохисгүй харилцаа нь чуулганы амьдралаас гадуур хоёр хүн хоорондоо сээтэгнэх төдий байгаад чуулганы амьдралд, чуулганы ажилд нөлөөлөхгүй бол энэ асуудлыг түр хойш тавьж болно. Харин зохисгүй харилцаа үүсгэдэг хүмүүс чуулганы амьдрал дотор ийм зан авирыг зуршил болгож, бусдыг үймүүлж байвал тэдэнд сануулга өгч, хязгаарлах хэрэгтэй. Хэрвээ тэд удаа дараагийн сануулгыг үл хайхран засрахгүй, чуулганы амьдралыг аль хэдийн ноцтой үймүүлсэн бол Бурханы сонгосон хүмүүсийн санал хураалтаар чуулганаас тэднийг зайлуулах ёстой. Ийм арга барил тохиромжтой юу? (Тийм.) Хэрвээ энэ нь залуу хүмүүсийн хэвийн үерхэл бол бусдад нөлөөлөхгүйн тулд цуглааны үеэр болгоомжтой байх хэрэгтэй. Чуулган бол Бурханд шүтэн мөргөж, Бурханы үгийг залбиран-уншиж, чуулганы амьдралаар амьдардаг газар; хувийн хайр сэтгэлийн асуудлыг чуулганы амьдралд оруулж, бусдыг үймүүлэх ёсгүй. Хэрвээ энэ нь бусдыг үймүүлж, цуглааны үеэрх бусдын сэтгэл санаанд нөлөөлж, Бурханы үгийг унших, Бурханы үгийг ойлгож мэдэхэд нь нөлөөлж, илүү олон хүний анхаарлыг сарниулж, тэднийг үймүүлж байвал ийм харилцааг зохисгүй харилцаа гэж тодорхойлно. Зүй ёсны үерхэл байсан ч гэсэн бусдыг үймүүлж байвал зохисгүй харилцаа гэж тодорхойлогдоно, үерхлээс гадуур эсрэг хүйстнээ уруу татах тухайд бол ярих ч юм биш. Тиймээс, хэрвээ хэн нэгэн чуулганы амьдрал дотор зохисгүй харилцаа үүсгэвэл тэднийг дуугүй зөвшөөрч, өөгшүүлэх ёсгүй, харин зарчмын дагуу сануулга өгч, хязгаарлаж, тэр ч бүү хэл зайлуулах хэрэгтэй. Энэ бол удирдагч, ажилчдын хийх ёстой ажил юм. Хэрвээ хэн нэгэн зохисгүй харилцаа үүсгэж, чуулганы ихэнх хүнийг үймүүлсэн нь олж тогтоогдоод, тэднийг байх үед бусдын анхаарал сарниж, тачаангуй бодолд эзэмдүүлж, тэр ч бүү хэл гэр бүл салахад хүрч, зарим шинэ итгэгч цуглаанд оролцох, Бурханы үгийг унших, бүр итгэх сонирхолгүй болж, харин ч бишрэн хайралдаг хүндээ улам сэтгэл алдарч, тэдэнтэй оргон зайлж, амьдралаа хамт өнгөрүүлэн, итгэлээ хаяхыг хүсэж байвал—нөхцөл байдал ийм ноцтой хэмжээнд хүрсэн байхад удирдагч, ажилчид үүнийг нухацтай авч үзэхгүй, үүнийг зүгээр л хүний шунал тачаал, жирийн хүмүүс бүгд л хийдэг зүйл, сүртэй юм биш гэж бодон, асуудлын ноцтой байдлыг таньж мэдэхгүй, асуудал хэр хол даамжирч болохыг бүр ч ухаарахгүй, харин ч үл тоож, ийм асуудалд онцгой хөшүүн, хойрго хандаж, эцэстээ чуулганы олонх хүнд сөрөг нөлөө үзүүлж байвал—уг чанартаа эдгээр хэрэг явдал нь ноцтой саад учруулж, үймүүлж байгаа хэрэг юм. Би яагаад үүнийг ноцтой саад учруулж, үймүүлж байгаа хэрэг гэж хэлж байна вэ? Яагаад гэвэл, эдгээр хэрэг явдал нь чуулганы амьдралын хэвийн дэг журмыг үймүүлж, сүйтгэдэг. Тиймээс чуулганд ийм хүмүүс гарч ирмэгц хэр цөөн, олон байх нь хамаагүй тэднийг хязгаарлах ёстой бөгөөд хэрэг бүрийг заавал шийдвэрлэж, хэрвээ нөхцөл байдал ноцтой байвал тэднийг тусгаарлах ёстой. Хэрвээ тусгаарлаад үр дүнд хүрэхгүй, тэд эсрэг хүйстнээ уруу татаж, чуулганы амьдралыг үймүүлж, чуулганы хэвийн дэг журмыг сүйтгэсээр байвал зарчмын дагуу чуулганаас зайлуулах хэрэгтэй. Ийм арга барил тохиромжтой юу? (Тийм.) Ийм асуудлын чуулганы амьдрал болон чуулганы ажилд үзүүлэх нөлөө туйлын хор хөнөөлтэй; тахалтай адил бөгөөд устгах ёстой.

Эсрэг хүйстнээ уруу татах дуртай хүн бүр хаа ч явсан үүнийгээ хийдэг бөгөөд ийм зан авирыг цөхрөлтгүй гаргадаг. Тэдний уруу татах, хоргоох бай нь ихэвчлэн залуу, царайлаг хүмүүс байдаг ч заримдаа дунд эргэм насны хүмүүс ч байдаг—өөрсдөд нь таалагдсан хэнийг ч бай, уруу татах боломжийг тэд идэвхтэй эрэлхийлдэг. Тэд бусдыг уруу татахаар санаархвал зарим хүн уруу таталтыг нь тэсвэрлэж чадалгүй урхинд нь ордог бөгөөд энэ нь зохисгүй харилцаанд амархан хүргэдэг. Хүмүүсийн биеийн хэмжээ хэтэрхий жижиг, Бурханд итгэх жинхэнэ итгэл болон үнэний ойлголт дутмаг учраас тэд эдгээр урхидалтыг яаж ялан дийлж, ийм уруу таталтыг яаж эсэргүүцэж чадах юм бэ? Хүмүүсийн биеийн хэмжээ хэтэрхий жижиг; ийм урхидалт, уруу таталттай тулгарахдаа тэд онцгой сул дорой, хүчин мөхөс байдаг. Тэдний хувьд автахгүй үлдэх хэцүү байдаг. Харсан хөөрхөн эмэгтэй болгоноо уруу татах гэж оролддог нэг эрэгтэй удирдагч байсан; заримдаа ганц хүнийг уруу татах нь хангалтгүй болж—тэр гурав, дөрвөн эмэгтэйг уруу татаж, тэдний бүгдийнх нь сэтгэлийг өөртөө татаж, улмаар тэд хоол унднаас гарч, унтаж чадахгүй болж, тэр ч бүү хэл үүргээ гүйцэтгэх хүслээ алдахад хүргэж магадгүй. Энэ эрийн “увидас” тийм байв. Хэрвээ тэр хүмүүсийг санаатайгаар уруу татах гэж оролдолгүй, зүгээр л хэвийн харилцсан бол нөлөө нь тийм өргөн хүрээтэй байхгүй байсан. Тэр санаатайгаар дүр эсгэж, бусдыг уруу татах үед л улам олон хүн урхинд нь орж, түүнд уруу татагдан, зохисгүй харилцаа үүсгэсэн хүмүүсийн тоо нэмэгдсэн. Хүмүүс эсэргүүцэх чадваргүй болж, ийм уруу таталтад орсон. Энэ бол шунал тачаалын “увидас” байсан; түүний хийсэн зүйл хоёр талыг хоёуланг нь уруу татаж, сэтгэлийг нь гижигдэж, үймүүлсэн. Нэг эр хэд хэдэн эмэгтэйг зэрэг уруу татаад түүний зүрх сэтгэл самуурч байсан уу, яасан бэ? Аль эмэгтэйд нь эхэлж анхаарал тавих вэ, алийг нь эхэлж сэтгэл хангалуун болгох вэ гээд тэр сэтгэл санааны хувьд туйлдахгүй гэж үү? (Тэгнэ.) Хэрвээ тийм их ядаргаатай байсан юм бол тэр яагаад ингэж авирласаар байсан юм бэ? Энэ бол хорон муу байдал; тэр ийм л амьтан байсан, энэ бол түүний уг чанар байсан. Хохирогчид нэгэнт уруу татагдаж, уруу таталтад орсон бол уруу таталтаас мултрах тэдэнд амар байх уу? Нэгэнт уруу таталтад орсон бол мултрахад хэцүү байх болно. Идэх, унтах, алхах, үүргээ гүйцэтгэх гээд тэд юу ч хийсэн, бодол санаа нь тэр хүнээр дүүрч, зүрх сэтгэлийг нь тэр хүн эзэмддэг. Ингэж үймүүлэх туйлын ноцтой! Дараа нь тэр хүнд яаж таалагдах, яаж түүнд наалдах, яаж өөрийн болгох, яаж өмчлөх, бусад өрсөлдөгчтэй яаж өрсөлдөж, тэмцэлдэх тухай байнга боддог болно. Эдгээр нь үймүүлэгдсэний үр дагавар биш гэж үү? Ийм байдлаас мултрах амархан уу? (Амархан биш.) Үр дагавар нь ноцтой болдог. Энэ үед хүний зүрх сэтгэл Бурханы өмнө тайван байж чадах уу? Бурханы үгийг унших үед үг нь тэдэнд шингэх үү? Тэдэнд гэрэл гэгээ байж чадах уу? Цуглааны үеэр тэд Бурханы үгийг эргэцүүлж, нөхөрлөх, бусдын хуваалцаж буй Бурханы үгийг сонсох хүсэлтэй байх уу? Тэгэхгүй; зүрх сэтгэл нь шунал тачаалаар, биширч хайрладаг хүнээр нь дүүрч, чухал асуудал гэж үгүй болж—Бурхан ч гэсэн зүрх сэтгэлээс нь алга болно. Дараа нь хайр сэтгэлийг яаж мэдрэх, яаж романтик байх гэх мэтийг эргэцүүлж, Бурханд итгэх хүсэл нь бүрмөсөн алга болдог. Эдгээр үр дагавар сайн уу? Энэ хүмүүсийн харахыг хүсдэг зүйл мөн үү? (Үгүй.) Уруу татагдаж, уруу таталтад орох үр дагавраас хүмүүс сэргийлж чадах уу? Хүмүүс эдгээр үр дагаврыг хянаж чадах уу? Тэдний шийдэх асуудал байж чадах уу? Зүрх сэтгэлдээ хүсэх үедээ зогсоож чадах түвшинд тэд хүрч чадах уу? Хэн ч үүнд хүрч чадахгүй. Энэ бол ийм зохисгүй харилцаанаас болж хүмүүс үймэрсний үр дагавар юм. Зүрх сэтгэлд нь Бурхан байхгүй болж, Бурханы үгийг уншихыг хүсэхээ болих үед үр дагавар нь юу байдаг вэ? Аврагдах найдвар байсаар байх уу? Аврагдах найдвар огт байхгүй болдог. Бүх зүйл алдагддаг; урьд нь ойлгож байсан өчүүхэн хоосон сургаал, Бурханы төлөө өөрийгөө зарлагадах шийдвэр, зориг, Бурханы авралыг олж авах хүсэл бүгд хаягддаг—үр дагавар нь энэ юм. Хүмүүс Бурханаас холдож, зүрх сэтгэлдээ Түүнийг голдог бөгөөд тэд бас Бурханд гологддог. Энэ үр дагавар бол Бурханд итгэж, дагадаг хэний ч харахыг хүсдэг зүйл биш, мөн Бурханы ямар ч дагагчийн хүлээн авч чадах баримт биш юм. Гэвч хүмүүс нэгэнт ийм уруу таталтад орж, зохисгүй харилцааны эргүүлэгт орвол тэндээс гарахад хэцүү байдаг бөгөөд өөрсдийгөө хянаж бүр ч чаддаггүй. Тиймээс ийм зохисгүй харилцааг хязгаарлах ёстой. Ноцтой тохиолдолд, эсрэг хүйстнээ байнга үймүүлж, хоргоодог хүмүүсийг чуулганаас даруй, түргэн цэвэрлэх ёстой, ингэснээр тэд чуулганы амьдралыг үймүүлэхгүй, цаашлаад бүр олон хүн уруу таталтад орохоос сэргийлнэ. Ийм арга барил үндэслэлтэй юу? (Тийм.)

Удирдагч, ажилчдын үүрэг хариуцлагын арван хоёр дахь зүйлд, Бурханы сонгосон хүмүүсийг чуулганы хэвийн амьдралаар амьдарч баттай чаддаг болгож, ах эгч нарыг чуулганы амьдрал дахь аливаа саад, үймээнээс хамгаалахын тулд удирдагч, ажилчид даалгавар бүрд бүх хүчин чармайлтаа гаргах ёстой. Энэ нь чуулганы хэвийн амьдралаар амьдарч чадах бүх ах, эгчийг хамгаална гэсэн үг юм. Яг юуг хамгаалах ёстой вэ? Ах, эгч нар цуглааны үеэр Бурханы өмнө сэтгэлээ амгалан болгож ирж, амар тайвнаар Бурханы үгийг залбиран-уншиж, хуваалцаж чаддаг байхын тулд тэднийг хамгаалах ёстой; үүний зэрэгцээ ах, эгч нар нэг зүрх сэтгэл, нэг санаагаар Бурханд залбирч, Бурханы санаа зорилгыг эрж хайж, Бурханаас гэгээрэл, гэрэлтүүлэлт эрж хайж, Бурханы оршихуйг олж авч, Бурханы ерөөл, удирдамжийг хүртэж чаддаг байх ёстой. Энэ бол бүх ах, эгчийн хамгийн агуу, хамгийн чухал ашиг сонирхол бөгөөд хүн бүрд зайлшгүй чухал юм; энэ нь тэд аврагдаж чадах эсэх, сайн хүрэх газартай байж чадах эсэхтэй холбоотой. Тиймээс чуулган дотор зохисгүй харилцаа үүсгэдэг хүмүүсийг хатуу хязгаарлах, тусгаарлах, эсвэл цэвэрлэх шаардлагатай; ялангуяа эрэгтэй, эмэгтэй хүмүүсийн харилцаа үүсгэдэг хүмүүст хатуу хяналт тавих ёстой. Хяналт тавих гэж юу гэсэн үг вэ? Хэрвээ энэ нь зүгээр нэг хөнгөн хэрэг бол тэднийг илчилж, засаж, даруй зогсоож, хязгаарлаж, бусдад нөлөөлөхөөс сэргийлэх хэрэгтэй. Хэрвээ ноцтой хэрэг бол шийдэмгий, эргэлзэхгүйгээр арга хэмжээ авах шаардлагатай; илүү олон хүнийг үймүүлэхээс нь сэргийлэхийн тулд тэднийг аль болох хурдан чуулганаас зайлуулах ёстой. Тэд үймүүлмээр байгаа бол гадаад ертөнцөд тэгэг, хүссэн хүнээ үймүүлэг; гагцхүү чуулганы амьдрал дахь үнэнийг эрэлхийлдэг бүх ах, эгчийг тэд үймүүлэхгүй байхад л болно. Энэ бол арван хоёр дахь үүрэг хариуцлагын хувьд удирдагч, ажилчдын ажлын үндсэн зарчим, зорилго юм.

Б. Ижил хүйстний харилцаа

Зохисгүй харилцааны асуудлын тухайд, бидний дөнгөж сая голчлон нөхөрлөсөн зүйл бол эрэгтэй, эмэгтэй хүмүүсийн хооронд зохисгүй харилцаа үүсгэх явдал байлаа. Эсрэг хүйстнийхээ толгойг нь эргүүлж, уруу татаж, сайрхаж, сээтэгнэж; идэвхтэйгээр ойртож, дотносохыг оролдож; цуглаан дээр санаатай болон санаандгүйгээр ойролцоо суухыг байнга хичээж; түүнчлэн зөвхөн нэг хүнийг уруу татаад зогсохгүй, эхний оролдлого бүтэлгүйтвэл өөр хүн рүү шилжиж, ингэснээр чуулган дахь эсрэг хүйсийн олон гишүүнийг хоргоож байгаа бол энэ асуудал ноцтой болсон хэрэг. Үүнд эрэгтэй, эмэгтэй хүмүүсийн хоорондох зохисгүй харилцаа хамаардаг. Эсрэг хүйстэнтэй үүсгэх харилцаанаас гадна ижил хүйстэй хүмүүсийн дунд ч бас зарим нэг зохисгүй харилцаа байдаг. Ижил хүйсийн хоёр хүн онцгой нөхөрсөг харилцаатай, бие биеэ мэддэг болоод удаж байгаа, нэлээд ойр дотно бол хоорондоо байнга харилцах нь зохистой хэрэг. Гэхдээ энэ нь даамжирч махан биеийн тачаангуй харилцаа үүсгэхэд хүрвэл ийм харилцааг бас зохисгүй гэж ангилах ёстой. Хэрвээ ижил хүйсийн хоёр хүн хоорондоо бие махбодоороо байнга хүрэлцэж, бүр бие биеийгээ өдсөн шинжтэй үг хэллэг түгээмэл хэрэглэх хэмжээнд хүрч, тэр хоёр хүн бие биеэ тэвэрсэн байдалтай, эсвэл илүү илэрхий зан авир, илрэл гаргаж харагддаг бол цаг хугацаа өнгөрөхөд хүн бүрд: “Энэ хоёр бие биедээ тусалж байгаа юм уу зан чанар нь нийцэлтэй байгаа хэрэг биш; тэд хэвийн хүн чанарын хүрээнд харилцахгүй байна. Энэ бол ижил хүйстэнтэйгээ явалдаж буй хэрэг!” гэдэг нь илэрхий болдог. Одоо ихэнх хүн ижил хүйстэнтэйгээ явалдах нь зохисгүй харилцаа, шинж чанарын хувьд эрэгтэй, эмэгтэй хүмүүсийн хоорондох харилцаанаас ч илүү ноцтой, зохисгүй гэдгийг ойлгодог. Хэрвээ чуулган дотор ийм харилцаа байдаг бол энэ нь тахал мэт тархаж, зарим хүнийг иймэрхүү сорилтод орж, уруу татагдахад хүргэж болзошгүй. Зарим хүн өмнө нь ижил хүйстний харилцаанд орж байсан ч өөрийн хүслээр тэгээгүй гэж хэлдэг. Тэд жинхэнэ ижил хүйстэн мөн эсэх, эсвэл бэлгийн чиг хандлага нь ямар болохыг үл анхаараад, уруу татагдаж ийм сорилтод орж байгаа бол—өөрийн хүслээр үү, эсвэл идэвхгүйгээр тэгсэн үү гэдгийг түрдээ тооцохгүй бол—юуны өмнө тэд үймэрсэн байна. Өөрийн хүслээр тэгээгүй гэж хэлж байгаагаас нь дүгнэвэл тэд хохирогчид байсан. Тиймээс хэрвээ ижил хүйстнүүд бусад ижил хүйсийн хүний толгойг нь эргүүлж, уруу татвал уруу татагдсан хүмүүс өөрсдөө ижил хүйстэн биш байлаа ч гэсэн нэгэнд нь уруу татагдсаныхаа дараа ижил хүйстэн болж болзошгүй. Энэ аюултай нөхцөл байдал биш гэж үү? Яагаад ийм хүмүүсийг ижил хүйстэн гэж хэлж байна вэ? Эсрэг хүйстэнтэйгээ явалддаг хүмүүс олон хүнийг уруу татах нь садар самуун явдалд тооцогдох бөгөөд энэ нь зохисгүй харилцаа юм. Тэгвэл дотно харилцаатай, хоорондоо таардаг ижил хүйсийн хоёр хүн гар гараасаа хөтлөлцөж, бие биеэ тэврэх нь хэвийн зүйл байхад яаж энэ нь даамжирч ижил хүйстэн гэж тодорхойлогдоход хүрдэг вэ? Энэ нь тэдний хоорондох бэлгийн харилцаа юм—ийм түвшний харилцаа үүсмэгц энэ нь ижил хүйстэнтэйгээ явалдаж буй хэрэг болдог. Тэд бие биеийнхээ мөрөн дээр гараа тавьж, хүзүүгээр нь тэвэрч, эсвэл бэлхүүсээр нь тэвэрвэл энэ нь ижил хүйсийн хүмүүсийн хоорондох хэвийн бие махбодын хүрэлцэхүй биш; харин энэ нь хүсэл тачаалаас үүдэлтэй бие махбодын хүрэлцэхүй бөгөөд шинж чанараараа ялгаатай тул зохисгүй харилцаанд тооцогддог. Чуулганы ихэнх хүний хувьд ийм ижил хүйстнүүдийг харах нь босгон байгуулах уу, үгүй юу? (Үгүй, босгон байгуулахгүй.) Үүнийг харсны дараа ихэнх хүн үймэрдэг үү? Нөхцөл байдлыг мэдээгүй байхад чинь тэд хүзүүгээр чинь юм уу бэлхүүсээр чинь тэвэрвэл, эсвэл бүр нүүрэн дээр чинь үнсвэл чи үймрэх үү? (Тэгнэ.) Үймэрсний дараа зүрх сэтгэл чинь амар тайван байх уу, эсвэл тавгүйтэх үү? (Би зэвүүцнэ.) Тэгвэл нүгэл үйлдсэн мэт мэдрэмж төрөх үү? Хэрвээ чи иймэрхүү асуудлын мөн чанар яг юу болохыг ойлгохгүй, ижил хүйсийн хүн чамд хүрэх юм уу биеэрээ хүрсний дараа чи тэр талаар нэг их юм бодохгүй бол нэг их асуудалгүй. Гэхдээ хэрвээ чи тэр талаар бодож, үргэлжлүүлэн бодсоор, тэгээд хүн эсрэг хүйстнээ санагалздагтай адилаар тэр хүнийг мартаж чадахгүй бол—дотоод ухамсартаа эсэргүүцэж байгаа эсэхээс үл хамааран—дотор чинь ийм бодол төрж байгаа нь чи хэдийнээ үймэрсэн гэдгийг илтгэж байна, тийм биш гэж үү? Тиймээс ижил хүйстэнтэйгээ явалддаг харилцаа, иймэрхүү зохисгүй харилцааны шинж чанар хавьгүй илүү ноцтой юм. Зарим хүн эсрэг хүйстнээ сонирхдог хүмүүсийн дундах садар самуун явдал болон ижил хүйстэнтэйгээ явалдахын ялгааг олж харж чаддаггүй бөгөөд энэ хоёр асуудлыг ижил гэж үздэг. Үнэн хэрэгтээ ижил хүйстэнтэйгээ явалддаг асуудал нь эсрэг хүйстнээ сонирхдог хүмүүсийн дундах садар самуун явдлын асуудлаас хавьгүй илүү ноцтой.

Ижил хүйстний харилцаанд ордог хүмүүс чуулганд гарч ирээд, тэднийг хязгаарлахгүй бол тэд хүн бүрд аюул занал учруулж, үймүүлдэг. Яаж үймүүлдэг вэ? Гаднаас нь харахад, ихэнх хүн тэдэнтэй харилцахдаа хүн чанарт нь ямар нэг асуудал байгааг олж хардаггүй ч удаан харилцах нь бодлыг нь булингартуулж, зүрх сэтгэлийг нь харанхуй болгодог. Тэд Бурханд итгэх урам зоригоо алдаж, ямар нэг онцгой асуудал тулгараагүй байхад Бурханд итгэх хүсэлгүй болж, Бурханы үгийг унших сонирхолгүй болж, зүрх сэтгэлдээ Бурханаас улам бүр холдож, итгэлээ орхих ёрын муу бодол тээдэг. Тиймээс чуулган дахь ижил хүйстний ийм зохисгүй харилцааг зогсоож, хязгаарлаад зогсохгүй, ийм харилцаанд ордог хүмүүсийг чуулганаас даруй цэвэрлэх ёстой. Энэ бол гарцаагүй зүйл. Ийм хүмүүс илэрмэгц, ямар үүрэг гүйцэтгэдэг, ямар байр суурьтай нь хамаагүй, тэднийг чуулганаас даруй цэвэрлэх ёстой, хүлцэн тэсвэрлэж болохгүй! Энэ бол чуулганы дүрэм журам юм. Яагаад ийм дүрэм журам байдаг вэ? Энэ нь баттай үндэслэл дээр суурилдаг. Бурхан хүнийг эр, эмээр нь бүтээсэн; Адамыг бүтээсний дараа түүний хань нь өөр нэг Адам биш, харин Ева байсан. Ижил хүйстний харилцаанд ордог хүмүүсийн эсрэг ийм арга хэмжээ авах нь Бурханы үгэнд үндэслэдэг бөгөөд туйлын зөв юм. Зарим хүн “Яагаад энэ хүмүүст гэмших боломж олгож болохгүй гэж? Тэд залуу байна; тэдэнд зарим нэг хөгийн үйлдэл хийхийг зөвшөөрөх ёстой биш үү?” гэж хэлж магадгүй. Үгүй! Бусад хөгийн үйлдлийг нөхцөл байдал, шинж чанараас нь хамааран өөрөөр зохицуулж болох ч яг энэ хөгийн үйлдэл нь жирийн нэг хөгийн үйлдэл огт биш; үүнийг огт өршөөж болохгүй, чуулганд ийм үйлдэл хийсэн хэнийг ч даруй цэвэрлэх ёстой! Хэрвээ чуулган тэр чигтээ ижил хүйстнүүдээс бүрдэж байвал бүгдийг нь цэвэрлэх болно. Ийм чуулган хэрэггүй, ганц нь ч хэрэггүй! Энэ бол зарчим юм. Зарим нь “Зарим хүн ганцхан хүнтэй ижил хүйстний харилцаатай, гэхдээ бусдын толгойг эргүүлээгүй, өөр хэнийг ч үймүүлээгүй. Ийм хүмүүст арга хэмжээ авч, зайлуулах ёстой юу?” гэж хэлдэг. Хэрвээ тэд үнэхээр ижил хүйстэн мөн бол тэднийг чуулганд үлдээх нь Бурханы сонгосон хүмүүсийн дунд цагтай тэсрэх бөмбөг тавихтай адил—тэр нь эрт орой хэзээ нэгэн цагт дэлбэрэх нь гарцаагүй. Тэд ижил хүйсийн ямар ч хүнийг үймүүлж, толгойг нь эргүүлж, өдөж хоргоогоогүй байлаа ч гэсэн ирээдүйд тэгэхгүй гэсэн үг биш. Тэд шохоорхдог, таалагддаг хүнээ хараахан олоогүй, эсвэл цаг нь болоогүй, хүн бүр бие биетэйгээ хараахан танилцаж, ойлголцоогүй байж магадгүй. Гэвч цаг нь болж, ийм хүмүүст тохиромжтой нөхцөл бүрдмэгц тэд хөдлөх болно. Тиймээс ийм хүмүүсийг хэзээ ч тэвчиж, чуулганд үлдэхийг зөвшөөрч болохгүй, учир нь тэд бол гаж буруу, хүн биш юм. Чуулганд ийм хүмүүс хэрэггүй. Ийм зохисгүй харилцаанд ордог хүмүүст ингэж арга хэмжээ авах нь буруу биш, хэтрүүлсэн хэрэг ч биш. Гэвч зарим нь “Зарим ижил хүйстэн нэлээд сайн мэт харагддаг; тэд ямар ч муу зүйл хийгээгүй, хууль дүрэм сахидаг, хөгшдөө хүндэлж, залуусаа хайрладаг, үргэлж сайн үйл хийдэг, зарим нь бүр билиг авьяас, ур чадвартай, зарим нь чуулганд онцгой өгөөмөр, тусархаг байдаг. Бид тэднийг чуулганд үлдээх хэрэгтэй” гэж хэлдэг. Ийм бодол зөв үү? (Үгүй.) Чиний бодол зөв, буруу эсэхээс үл хамааран чи ижил хүйстнүүдийн уг чанарыг нэвт харах чадвартай байх ёстой. Ижил хүйстний харилцаанд ордог хүмүүсийн хувьд чуулганы хэрэгжүүлэлтийн зарчим бол тэднийг зайлуулах юм. Энэ бол хэн ч зөрчиж болохгүй захиргааны зарлиг бөгөөд хүн бүр энэ зарчмын дагуу хэрэгжүүлэх ёстой.

Бидний саяхан нөхөрлөсөн зохисгүй харилцааны энэ хоёр төрлийн илрэлийг хүмүүс ялган таньж, нэвт харж, тодорхойлоход хамгийн хялбар байдаг. Ийм зохисгүй харилцаа үүсгэдэг хүмүүсийн тухайд, нэг талаар удирдагч, ажилчид тэднийг зогсоох, хязгаарлах, тусгаарлах, цэвэрлэх гэх мэт арга хэмжээ авч шийдвэрлэн үүрэг хариуцлагаа биелүүлэх ёстой. Нөгөө талаар, ах эгч нар ч бас уруу татагдаж, сорилтод орохоос зайлсхийхийн тулд энэ хоёр төрлийн зохисгүй харилцаа үүсгэдэг хүмүүсийг ялган таньж, тэднээс хол байх ёстой; эс бөгөөс энэ нь Бурханд итгэх итгэл болон авралд хүрэхийн төлөөх үнэний эрэлхийлэлд нь нөлөөлж болзошгүй. Нэгэнт сорилтод орвол түүнээс гарахад хэцүү байдаг. Ихэнх хүн энэ хоёр төрлийн хүнийг ялган таньж чаддаг байх ёстой. Нийгэмд хүмүүс биеэ авч явдаг шиг бүү авирла, хэн нь хэнтэйгээ сээтгэнэж байгааг хараагүй мэт дүр эсгэж, садар самуун явдалд оролцож буй хүмүүст зөв үзэл бодол, байр сууринаас хандалгүй, өөрсдийнх нь ашиг сонирхол хөндөгдөөгүй цагт ийм хүмүүстэй хэвийн харилцаж, энгийн ярьж, ямар ч асуудалгүй мэт бүү бай. Ийм хүмүүст бусадтай харилцах зарчим байна уу? Огт байхгүй. Бүх шүтлэггүй хүмүүс ертөнцийн гүн ухаанаар амьдарч, өөрсдийгөө хамгаалахын тулд хэнийг ч гомдоохгүйг хичээдэг боловч Бурханы гэр шүтлэггүй нийгмээс огт өөр юм. Бурханы гэрт үнэн ноёрхдог. Бурхан хүмүүсээс бусадтай үнэн-зарчмын дагуу харьцахыг шаарддаг. Бурханы сонгосон хүмүүс бүгд үнэнийг хүлээн авч, үнэнээр зэвсэглэж байгаа бөгөөд үүнийг ашиглан бусдыг ялган таньж, бусадтай харьцдаг нь зөвхөн чуулганы амьдралыг сахиж, ах эгч нарыг хамгаалахын төлөө бус, харин бүр ч чухал нь өөрсдийгөө уруу татагдах зовлонгоос хамгаалж, уруу таталтад урхидуулахаас зайлсхийхийн тулд юм. Чи ийм хүмүүсийг хэдий чинээ эрт ялган таньж, тэднээс холдож чадна, төдий чинээ уруу татагдахаас зайгаа барьж, хамгаалагдаж чадна. Зохисгүй харилцаанд ордог хүмүүстэй чи ингэж харьцах ёстой; энэ нь үнэн-зарчимд нийцэх бөгөөд Бурханы санаа зорилгод нийцнэ.

В. Ашиг сонирхлын зохисгүй харилцаа

Зохисгүй харилцааны өөр нэг төрөл бол ашиг сонирхлын харилцаа юм. Хүмүүс ашиг сонирхлын төлөө бие биеэ зусардах, өргөмжлөх, магтах, тал засах зэрэг зүйл хийдэг. Ийм шударга бус зан авир, хорон муу уур амьсгалыг чуулганы амьдралд оруулах нь Бурханы үгийг тайван уншиж, хуваалцаж буй туршлагыг сонсож байгаа бусад хүнд ноцтой нөлөөлдөг. Ашиг сонирхлын харилцаа тогтмогц холбогдох хүмүүс нь өөрсдийн ашиг тусын тулд өөрийн хүслийн эсрэг зүйл хэлж, хийх нь олонтаа байдаг. Жишээ нь, хэрвээ хэн нэгэн өөр хүнийг бизнес, ашиг сонирхолд нь ямар нэг байдлаар ашиг тус хүргэж чадахыг харвал тэр хүнийг удирдагчаар сонгох, тодорхой үүрэгт нэр дэвшүүлэх, эсвэл тал засахын тулд тэр хүний хэлсэн бүхэнтэй санал нийлж, үнэнд нийцэж байгаа эсэхээс үл хамааран зөв гэж хэлж магадгүй. Тэдэнд тал засахын тулд тэд зарчимд нийцэхгүй, үнэний эсрэг олон зүйл хийдэг бөгөөд энэ нь хүн, үйл явдал, зүйлсийг ялган таньж, үнэнд ороход нь Бурханы сонгосон хүмүүсийг үймүүлдэг. Тэд буруу, гажууд зүйлийг зөв гэж тодорхойлж, хүний үзэл, төсөөллийг Бурханы санаа зорилгод нийцэж байна гэж тодорхойлох гэх мэтээр хүмүүсийн бодол санаа болон эрэлхийллийнх нь зөв чиглэл, зорилгыг үймүүлдэг. Энэ бүх зан авир нь ашиг сонирхлын харилцаагаа хадгалж үлдэх гэснээс нь үүдэлтэй. Өөрсдийн ашиг сонирхлыг хамгаалж, хадгалахын тулд тэд мөс чанарынхаа эсрэг ярьж, зарчмын эсрэг үйлдэж чаддаг. Тэдний хэлж, хийдэг зүйл нь чуулганы амьдралд саад болж, сүйрүүлж, эцэст нь олон хүн хэвийн, дэг журамтайгаар Бурханы үгийг нөхөрлөх, Бурханы үгийг залбиран-унших, хувийн туршлагаа хуваалцах боломжгүй болоход хүргэж, хүмүүсийн амь-оролтод хохирол учруулдаг. Хүмүүс хувийн туршлагаар олсон ойлголтоо нөхөрлөх үедээ хүмүүсийн ашиг сонирхлын харилцаанаас үүдэлтэй саадтай олонтаа тулгардаг; зарим нь үг ярианы саад, зарим нь зан авирынх, нөгөө хэсэг нь зорилго, чиглэлтэй холбоотой байдаг. Үнэнийг нөхөрлөж, Бурханы үгийг залбиран-унших үед хүмүүсийн яриаг байнга тасалдуулж, сэдвээс нь хазайлгаж, янз бүрийн түвшинд нөлөөлөх нь олонтоо байдаг. Тиймээс ашиг сонирхлын зохисгүй харилцаа үүсгэж, тийм зан авир гаргадаг хүмүүсийг хязгаарлах ёстой. Ийм асуудалтай тулгарсан чуулганы удирдагчид нүдэн балай өнгөрч болохгүй, мөн ийм ёрын муу үйлийг огт өөгшүүлж, чуулганы амьдралд ийм хэрэг явдал гарахыг хүлцэж болохгүй. Харин тэд сонор сэрэмжтэй, гярхай байж, тэдгээрийг даруй зогсоож, хязгаарлах ёстой.

Ашиг сонирхлын зохисгүй харилцаа үүсгэх нь чуулганд түгээмэл тохиолддог. Жишээ нь, хэрвээ хэн нэгэн дараагийн чуулганы удирдагчийн сонгуульд өрсөлдөхөөр төлөвлөж байгаа бол хэсэг бүлэг хүмүүсийг өөртөө татаж, санаагаа тэдэнд дэлгэж магадгүй. Энэ хүмүүс тэнэг биш; тэд “Бид чамайг сонговол чи бидэнд ямар ашиг тус өгөх вэ?” гэж битүүхэн хэлдэг. Тийнхүү тэдний дунд ашиг сонирхолд суурилсан харилцаа үүсдэг. Ашиг сонирхлоо хадгалахын тулд тэд цуглааны үеэр аливаа асуудал дээр ихэвчлэн нэг байр суурьтай байдаг. Бусад хүн цаад учрыг нь мэдэхгүй, анзаарахгүй байхад тэд хэн нэгэн хэчнээн сайн болох, өөр нэгний хийдэг зүйлийг хэрхэн Бурхан зөвшөөрч, ерөөдөг болох, хэн хэчнээн өргөл өргөсөн, хэн Бурханы гэрт ямар хувь нэмэр оруулсан тухай үргэлж ярьж, ихэвчлэн бие биеэ магтаж, сайшаадаг. Чуулганы амьдралд тэд өмнө нь хүрсэн тохиролцооныхоо төлөө, харилцан ашиг сонирхлоо хамгаалахын тулд эдгээр зүйлийг ихэвчлэн гаргаж тавьдаг. Жишээ нь, хэн нэгэн “Хэрвээ чи намайг удирдагчаар сонговол би албан тушаалдаа очмогцоо чамайг бүлгийн удирдагч болгоно” гэж хэлж магадгүй. Тэд бүгд хувийн ашиг хонжоо хайж байгаа биш үү? Ашиг сонирхлоо гүйцэлдүүлэхийн тулд тэд тодорхой зүйл хэлэх, эсвэл тодорхой үйлдэл хийх хэрэгтэй болдог биш үү? Тийнхүү тэд цуглааны үеэр янз бүрийн илрэл гаргадаг бөгөөд энэ нь бүгд өмнө нь хүрсэн тохиролцоо болон холбогдох ашиг сонирхлоо хамгаалахад чиглэдэг. Зорилгодоо хүрэхээсээ өмнө тэдний хийдэг ихэнх зүйл ашиг сонирхлоос үүдэлтэй байдаг. Тэгэхээр тэдний хэлж, хийж байгаа зүйлийн цаад сэдэл, зорилго нэлээд зохисгүй биш гэж үү? Тэдний дунд тогтсон харилцаа зохисгүй харилцаа биш гэж үү? Чуулган дахь ийм зохисгүй харилцааг хязгаарлах ёстой биш үү? Зарим нь “Илрээгүй байхад нь бид яаж хязгаарлах юм бэ?” гэж хэлдэг. Ийм хэрэг явдлыг огт хийгээгүй л биш бол, нэгэнт хийсэн л бол илрүүлж болно, ил болгох ч болно. Хэрвээ хүмүүс үнэн болон хувийн ойлголт, туршлагаа зүй зохистой нөхөрлөж, үнэнтэй хамаагүй юу ч холихгүй бол хүн бүр үүнийг мэдэрч чадна. Хэрвээ хольц байвал хүмүүс үүнийг бас ялган таньж чадна. Тиймээс чуулганд харилцан ашиг сонирхлоо хадгалахын тулд үүсдэг янз бүрийн арилжаа наймааны харилцааг бас хязгаарлах ёстой; ядаж л холбогдох хүмүүст сануулга өгч, нөхөрлөж, өөрсдийнх нь асуудлыг таниулж, ийм үйл ажиллагаанд оролцохын ноцтой үр дагаврыг ойлгуулахын зэрэгцээ энэ хэрэг явдлын шинж чанарыг ялган таних боломжийг ах эгч нарт олгох хэрэгтэй. Иймэрхүү үйл ажиллагаа ихэнх хүнд ямар нөлөө үзүүлдэг вэ? Энэ нь чуулган, нийгэм хоёрт нэг их ялгаа байхгүй, аль аль нь хүн бүр бие биеэ ашигладаг, өөрсдийн ашиг тусын тулд хүмүүс арилжаа наймаа хийдэг газар юм байна гэж бодоход хүмүүсийг хүргэдэг. Энэ зан авир нь дунд зэргийн үймээн биш, харин чуулганы амьдралыг ноцтой үймүүлдэг. Надад хэл дээ, сонгуульд санал авахын тулд хүмүүсийг байнга өөртөө татаж, сонгуулийн явуулга хийж, удирдагчийн байр суурийг олж авахын тулд ёс бус арга хэрэглэдэг хүн сайн хүн мөн үү? Ийм аргаар сонгогдсон удирдагчид сайн хүн биш гэдэг нь тодорхой. Тэдний гарт орсон ах эгч нар ямар нэг сайн юм хүлээж болох уу? Хэрвээ хэн нэгэн зарчмын дагуу сонгогдохын оронд ёс бус аргаар удирдагч болбол тийм удирдагч яавч сайн хүн биш. Хэрвээ тэднээр удирдуулбал энэ нь ах эгч нарыг ёрын муу хүнд, антихристэд улайм цайм тушааж байгаатай адил бөгөөд ихэнх хүн үндсэндээ Сатаны гарт тушаагдаж байна; ийм нөхцөлд тэдний чуулганы амьдралын үр дагавар илэрхий байх болно. Энэ бол ашиг сонирхолтой холбоотой нэг төрлийн зохисгүй харилцаа юм. Бүлэг эсвэл хувь хүмүүсийн дунд байна уу хамаагүй, хүмүүсийн хоорондох харилцаанд ашиг сонирхол оролцмогц тэд Бурханы гэрийн ашиг сонирхлыг хамгаалахын тулд зарчмын дагуу үйлдэхийн оронд хувийн ашиг тусыг илүүд тавьж үйлддэг. Ийм харилцаа нь хэвийн хүн чанарын мөс чанар, эрүүл ухаан дээр суурилдаггүй, харин мөс чанар, эрүүл ухааны аль алиных нь эсрэг, үнэн-зарчмын бүр ч эсрэг байдаг. Тэдний хэлж, хийж, харуулж буй зүйл, түүнчлэн санаархал, зорилго, сэдэл, эх сурвалж гэх мэт нь бүгд ашиг сонирхлоос үүдэлтэй байдаг; тиймээс эдгээр харилцааг зохисгүй гэж тодорхойлж болно. Ийм харилцаа үүсэх нь Бурханы сонгосон хүмүүсийг чуулганы амьдралаар амьдрахад нь үймүүлж, ихэнх хүн Бурханы өмнө тайван байж Бурханы үгийг уншиж, үнэнийг нөхөрлөхөд хэцүү болгодог учраас ийм зохисгүй харилцааг чуулганд хязгаарлах ёстой. Ноцтой бөгөөд ёрын муу хүмүүсийн зан авир гаргаж байгаа тохиолдолд сануулга өгөх ёстой бөгөөд хэрвээ холбогдох хүмүүс нь яасан ч гэмшихгүй бол тэднийг чуулганаас цэвэрлэх хэрэгтэй.

Г. Хувь хүмүүсийн хоорондох үзэн ядалт

Хүмүүс хоорондын зохисгүй харилцаа янз бүрээр илэрдэг. Тэдгээрийн нэг нь хувийн үзэн ядалт юм. Жишээ нь, гэр бүл дотор хадам ээж бэрийн хооронд, бэрүүдийн хооронд, эсвэл ах дүүс, мөн хөршүүдийн хооронд зөрчил, маргаан үүсэж болно. Заримдаа энэ нь бүр үзэн ядалт болон хувирч, энэ хүмүүс яг л дайснууд шиг хамтарч, хамтдаа ажиллаж чадахгүй, бие биеийнхээ царайг ч харж чадахгүй, уулзах болгондоо хэрэлдэж, зодолдоход хүрдэг. Цуглаан дээр бие биеэ харах үед зүрх сэтгэл нь мөн л үзэн ядалтаар дүүрч, Бурханы өмнө тайван байж Бурханы үгийг таашааж, өөрийгөө эргэцүүлж, өөрийгөө танин мэдэж чаддаггүй, өрөөсгөл хандлага, үзэн ядалтаа хаяж хэвийн цуглаан хийж бүр ч чаддаггүй. Харин ч уулзах болгондоо хэрэлдэж маргалдан, бие биеийнхээ дутагдлыг ил болгож, бие бие рүүгээ дайрч, тэр ч бүү хэл харааж зүхэн, Бурханы сонгосон хүмүүст маш их сөрөг нөлөө үзүүлдэг. Ийм хүмүүс бол үл итгэгчид, тэд бол шүтлэггүй хүмүүс юм. Бурханд чин сэтгэлээсээ итгэдэг, үнэнийг хайрладаг хүмүүсийн хувьд юу ч тохиолдсон, хэнтэй ч маргалдсан, эсвэл хэнд ч өрөөсгөл хандлага өвөрлөдөг байсан хамаагүй, тэд үнэнийг эрж хайж, өөрсдийгөө эргэцүүлж, танин мэдэж, асуудлыг үнэн-зарчмын дагуу шийдвэрлэж чаддаг. Хэрвээ тэд ямар нэг буруу зүйл хийж, хэн нэгэнд өртэй болсон бол санаачилгаараа уучлалт гуйж, алдаагаа хүлээн зөвшөөрч чаддаг; тэд хэзээ ч цуглаан дээр маргаан үүсгэж, түвэг удахгүй. Чуулганд маргалдаж, үймээн тарих нь ариун хүмүүсийн ёс зүйд огт нийцэхгүй; ийм зан авир Бурханыг ноцтой гутаадаг. Ийм маягаар авирладаг хүмүүс хүн чанар, мөс чанар, эрүүл ухаанаар ихээхэн дутмаг байдаг; тэд яавч Бурханы жинхэнэ итгэгчид биш. Энэ асуудал шинэ итгэгчдийн дунд харьцангуй түгээмэл байдаг. Учир нь шинэ итгэгчид үнэнийг ойлгодоггүй, завхарсан зан чанар нь ариусаагүй байдаг тул олон зүйл дээр маргалдаж, тэр ч бүү хэл түргэн ууртай байдал гаргаж, зодоон цохион хийх нь амархан байдаг. Хэрвээ эдгээр завхарсан зан чанарыг шийдвэрлэхгүй бол хүмүүс зүрх сэтгэлдээ үзэн ядалт тээж, чуулганы амьдралаар амьдарч байхдаа ч энэ түргэн ууртай байдал, үзэн ядалтаасаа болж эцэс төгсгөлгүй маргалдсаар байх болно. Энэ нь чуулганы амьдралд нөлөөлж, Бурханы сонгосон хүмүүс Бурханы үгийг идэж уух, Бурханыг магтах, Бурханы үгийн талаарх туршлагаар олж авсан ойлголтоо хуваалцахад нөлөөлдөг. Энэ нь бас Бурханы сонгосон хүмүүсийн амь-оролтод шууд нөлөөлдөг. Зарим шинэ итгэгч ялихгүй асуудал дээр санал зөрснөөс болж амархан маргалддаг. Жишээ нь, цуглаан эхлэхээс өмнө зарим нь нэг магтан дуу дуулахыг хүсэж байхад бусад нь өөр дууг илүүд үзэж магадгүй—ийм шалихгүй зүйл ч амархан маргаанд хүргэж болно. Үүнтэй адилаар, аливаа асуудал дээр санал зөрөлдөхөд заримдаа хурдан мэтгэлцээн болж хувирдаг бөгөөд ярихдаа бодлогогүй хандаж хэн нэгнийг гомдоосноос болж маргаан дэгдэж ч болно. Иймэрхүү төрлийн хэрэг явдал шинэ итгэгчдийн дунд түгээмэл байдаг. Цуглааны үеэр маргаан гарах үед энэ нь мэдээжийн хэрэг чуулганы амьдралыг үймүүлдэг. Энэ нь Бурханы сонгосон хүмүүсийг ч бас үймүүлдэг биш үү? Хэрэлдэж, зөв, буруу гэж мэтгэлцэх хандлагатай хүмүүс чуулганы амьдралыг хамгийн амархан үймүүлдэг. Тэд Бурханы сонгосон хүмүүсийн ашиг сонирхлыг бодолцолгүй, зөвхөн нэрэлхүү зангаа, нэр нүүрээ хангахад л анхаардаг. Ингэж авирласнаараа тэд чуулганы амьдралыг үймүүлж байгаа биш үү? (Тийм.) Чуулган бол ах эгч нар цугларч, Бурханы үгийг идэж, ууж, таашаадаг газар; энэ бол Бурханыг дуулгавартай дагаж, шүтэн мөргөдөг газар юм. Хувийн гомдол бухимдлаа тайлах газар яавч биш, буруу, зөвийн талаар хэрэлдэж, маргах газар бүр ч биш. Ийм хүмүүс ийм маягаар үймээн тарих үед энэ нь ямар үр дагаварт хүргэдэг вэ? Энэ нь цуглааны үеэр таашаал авахгүй болоход шууд хүргэдэг; Бурханы сонгосон хүмүүсийг амийн босгон байгуулалт олж авч чадахгүйд хүргэж, тэр ч бүү хэл ихэнх хүн амар амгаланг олж чадахгүй, хэлэхийн аргагүй шаналахад хүрдэг. Цаг хугацаа өнгөрөхөд зарим нь сөрөг, сул дорой болж, бүр цуглаанд оролцохдоо хойрго болдог. Энэ нөхцөл байдал ихэнх чуулганд түгээмэл байдаг бөгөөд Бурханы сонгосон бүх хүний туулсан зүйл юм. Тэгвэл цуглаан дээр байнга маргалдаж, тэмцэлддэг асуудлыг хэрхэн шийдвэрлэх ёстой вэ? Энэ асуудалтай холбоотой Бурханы үгийн хэд хэдэн хэсгийг сонгож, цуглааны үеэр хамтдаа олон удаа унших хэрэгтэй; дараа нь хүн бүр үнэнийг нөхөрлөж, ойлголтоо хуваалцах ёстой. Энэ арга барил зарим нэг үр дүнд хүрч чадна. Маргалдах дуртай хүмүүс гэм буруугаа ухаарч, гэмшээд зогсохгүй хөндлөнгийн хүмүүс ч бас ижил төстэй нөхцөл байдалд завхарсан зан чанараа харуулсан эсэхээ, мөн бусадтай маргалдаж чадах эсэхээ эргэцүүлж болно—ийм маягаар хөндлөнгийн хүмүүс ч бас өөрсдийгөө танин мэдэж болно. Маргаанд оролцсон эсэхээс үл хамааран, Бурханы үгийн хэд хэдэн хэсгийг хэдэн удаа уншсаны дараа хүн өөрийн завхарсан зан чанарыг танин мэдэж, завхарсан зан чанараар амьдрах нь үнэхээр мөс чанар, эрүүл ухаангүй, өчүүхэн төдий ч хүн чанаргүй гэсэн үг болохыг харж чадна. Чуулганы амьдралаар ингэж амьдрахын үр нөлөө муугүй биз дээ? Хэдийгээр цуглааны эхэнд маргаан гарч магадгүй ч дараа нь хүн бүр Бурханы үгийг уншиж, өөрсдийгөө эргэцүүлэхээр Бурханы өмнө тайван байж, асуудлыг үнэнээр шийдвэрлэж, чин сэтгэлээсээ гэмшиж чадвал—хэрвээ ийм үр дүнд хүрч чадвал—энэ нь хэвийн чуулганы амьдрал юм. Тиймээс цуглааны үеэр юу ч болсон, тэр нь заавал муу байх албагүй; хүн бүр үнэнийг эрж хайхаар зүрх сэтгэл, оюун санаагаараа нэгдэж, Бурханы үгийн холбогдох хэд хэдэн хэсгийг хамтдаа хэдэн удаа уншиж л байвал асуудлыг бүрэн шийдвэрлэж чадахгүй байлаа ч хүмүүс үүнийг тодорхой хэмжээгээр нэвт харж, бага зэрэг ялган таних чадвартай болно—хүн бүр үүнээс ашиг тус хүртэнэ. Ийм чуулганы амьдрал ховор гэж та нар хэлэх үү? Энэ бол муу зүйлийг сайн зүйл болгон хувиргаж байгаа хэрэг бөгөөд нэг ёсондоо сохорсон биш завшиж байгаа хэрэг юм. Гэхдээ энэ нь маргаан, мэтгэлцээн чуулганы амьдралд хэрэгтэй гэсэн санааг дэмжихэд хүмүүсийг хүргэх ёсгүй; үүнийг огт дэмжиж болохгүй. Маргаан, мэтгэлцээн нь түргэн ууртай байдал гаргах, зөрчилдөхөд амархан хүргэж болзошгүй бөгөөд энэ нь хүн болгонд муу, оролцсон хүн бүрийн сэтгэл шаналахад хүргэдэг. Тиймээс асуудлыг шийдвэрлэхийн тулд үнэнийг эрж хайх нь хамгийн сайн арга барил бөгөөд үнэнийг ойлгох нь ирээдүйд ижил төстэй хэрэг явдлаас үр дүнтэй сэргийлж чадна. Ухаалаг хүмүүс зөрчил, мөргөлдөөн гарах үед тэвчээртэй, хүлээцтэй хандлага баримтлах ёстой. Тэдэнд ч бас завхарсан зан чанар байдаг, бусдыг амархан шархлуулж чадах тул завхарсан зан чанараа харуулах үедээ асуудлыг шийдвэрлэхийн тулд даруй Бурханд залбирч, үнэнийг эрж хайх ёстой. Ингэснээр цуглаан болох үед хувийн хорсол, үзэн ядалт бүгд арилж, зүрх сэтгэлдээ чөлөөлөгдсөн мэдрэмж төрж, ах эгч нартай эв найрамдалтай харилцахад хялбар болж, улмаар эв нэгдэлтэй хамтын ажиллагааг бий болгоно. Хэн нэгэн ах эгчийгээ завхарсан зан чанар харуулж байгааг харах бүрдээ тэднийг шүүж, яллаж, эсвэл голохын оронд хайраар туслах ёстой. Нэг, хоёр удаа туслах гэж оролдоод асуудал шийдэгдэхгүй байж магадгүй ч тэвчээртэй, хүлээцтэй байх шаардлагатай. Тэд чуулганы амьдралыг үймүүлэхгүй, зориуд ёрын мууг үйлдэхгүй л бол тэдэнд эцсээ хүртэл тэвчээртэй, хүлээцтэй хандах ёстой—тэдэнд ухаарах өдөр ирнэ. Хэрвээ хэн нэгэн ёрын муу хүн чанартай бөгөөд ямар ч тусламжаас татгалзаж, үнэнийг яаж ч нөхөрлөсөн хүлээж авахгүй бол тэд Бурханд чин сэтгэлээсээ итгэдэггүй юм байна, ийм хүмүүсээс зайгаа барих шаардлагатай. Хэрвээ тэд чуулганы амьдралыг удаа дараа үймүүлбэл тэдэнд зарчмын дагуу хандаж, шийдвэрлэх ёстой. Хэрвээ тэд ёрын муу хүмүүс биш, зүгээр л завхарсан зан чанараа байнга харуулдаг, өөрсдийгөө үзэн яддаг ч тухайн үедээ өөрөөр байх хүчин мөхсөддөг бол ийм хүмүүст хайраар туслах ёстой; үнэнийг ойлгож, завхрал харуулж байгаагаа ялган таньж, танин мэдэхэд нь тэдэнд тусал—ингэвэл завхрал харуулах нь аажмаар багасна. Хэрвээ энэ хүмүүс ах эгч нарт хааяа л нөлөөлдөг бол тэднийг өршөөж болно; хүн чанарт нь томоохон асуудал байхгүй, ов мэхтэй эсвэл ёрын муу хүмүүс биш л бол үнэнийг нөхөрлөх замаар тэднийг дэмжиж, туслах ёстой. Хэрвээ тэд үнэнийг хүлээн авч чадвал тэдэнд хайраар хандах ёстой. Гэвч хэрвээ тэд гэмшихээс татгалзаж, чуулганы амьдралд удаан хугацаанд сөрөг нөлөө үзүүлбэл чуулганы удирдагчид түүнд сануулга өгч, хязгаарлалт тавих ёстой. Хэрвээ тэд үнэнийг хүлээн авахаас тууштай татгалздаг бол ийм хүмүүс ёрын муу хүмүүс юм. Ёрын муу хүмүүс хэнтэй ч эв эетэй байж чаддаггүй, тэд бол хог шаар, чөтгөрүүд юм. Тэднийг чуулганд байлгах нь зөвхөн саад учруулж, үймээн л гаргана. Тиймээс удаа дараагийн сануулгыг үл хайхран өөрчлөгдөхөөс татгалздаг хүмүүсийг ёрын муу хүмүүс гэж үзэн шийдвэрлэж, чуулганаас зайлуулах ёстой. Чуулганы амьдрал болон Бурханы сонгосон хүмүүсийн амь-оролтыг байнга үймүүлдэг хэн боловч үл итгэгч, ёрын муу хүн бөгөөд тэднийг чуулганаас зайлуулах ёстой. Тэр хүн хэн байх, өмнө нь хэрхэн үйлдэж байсан нь хамаагүй, хэрвээ тэд чуулганы ажил болон чуулганы амьдралыг байнга үймүүлж, засуулахаас татгалзаж, үргэлж гажууд үндэслэлээр өөрийгөө өмөөрдөг бол түүнийг чуулганаас зайлуулах ёстой. Энэ арга барил нь бүхэлдээ чуулганы ажлын хэвийн явцыг хадгалах, Бурханы сонгосон хүмүүсийн ашиг сонирхлыг хамгаалахын төлөө бөгөөд үнэн-зарчим болон Бурханы санаа зорилгод бүрэн нийцдэг. Цөөн хэдэн ёрын муу хүний маргаан, зүй зохисгүй авир Бурханы сонгосон хүмүүсийн амь-оролт болон чуулганы ажилд нөлөөлөх ёсгүй—ингэх хэрэггүй бөгөөд Бурханы сонгосон хүмүүсийн хувь бас шударга бус хэрэг.

Хэрвээ ёрын муу хүмүүс чуулганд байнга үймээн тарьж, чуулганы амьдралыг үр дүнгүй болгож байвал хамгийн сайн шийдэл бол хүмүүсийг ангилж, цуглааныг өөр өөр бүлэгт хуваах явдал юм: Үнэнийг хайрладаг, үүргээ чин сэтгэлээсээ гүйцэтгэдэг хүмүүс хамтдаа цугларна; үнэнийг эрэлхийлэхийг хүсдэг ч үүргээ гүйцэтгэдэггүй хүмүүс хамтдаа цугларна; саад болж, үймээн тарьж, бусдын тухай хов жив ярих, бусдыг шүүж, яллах дуртай хүмүүс хамтдаа цугларна. Ингэснээр чуулганыг үндсэндээ гурван бүлэг хүнд хувааж болно—хүн бүрийг төрлийнх нь дагуу ангилж байна гэж хэлж болно—ингэснээр эдгээр бүлэг цуглааны үеэр бие биедээ яавч саад болохгүй. Муу хүн чанартай хүмүүс хэчнээн цадиггүйгээр муу үйл хийсэн ч бусдад нөлөөлөхгүй, зөвхөн өөрсдийгөө л хорлоно. Зарим хүн харгис зан чанартай байдаг. Хэрвээ хэн нэгэн тэднийг шархлуулсан эсвэл гомдоосон зүйл хэлбэл тэд тэр хүнийг үзэн ядаж, түүн рүү дайрч, өшөө авах арга зам боддог. Тэдэнд үнэнийг хэчнээн нөхөрлөсөн ч, тэднийг хэчнээн зассан ч тэд хүлээж авдаггүй. Тэд үхсэн ч гэмшихгүй бөгөөд чуулганы амьдралыг үргэлжлүүлэн үймүүлдэг. Энэ нь тэднийг ёрын муу хүмүүс гэдгийг баталдаг. Бид иймэрхүү ёрын муу хүмүүсийг тэвчээд байж болохгүй. Тэднийг үнэн-зарчмын дагуу чуулганаас зайлуулах ёстой. Энэ бол энэ асуудлыг бүрэн дүүрэн шийдвэрлэх цорын ганц арга зам юм. Харгис зан чанартай тэр хүмүүс ямар ч алдаа гаргасан, ямар ч муу зүйл хийсэн, хэн нэгэн өөрсдийг нь ил болгох, эсвэл засахыг зөвшөөрдөггүй. Хэрвээ хэн нэгэн тэднийг ил болгож, гомдоовол тэд уурлаж хилэгнэн, өшөө авч, асуудлыг хэзээ ч зүгээр орхидоггүй. Тэд бусад хүнийг хүлцэж, тэвчдэггүй, тэдэнд хүлээцтэй ханддаггүй. Тэдний биеэ авч явах байдал ямар зарчим дээр суурилдаг вэ? “Хэн нэгэн надаас урваснаас би өөрөө урвасан нь дээр.” Өөрөөр хэлбэл, тэд хэн нэгэн өөрсдийг нь гомдоохыг тэвчдэггүй. Энэ нь ёрын муу хүмүүсийн логик биш гэж үү? Энэ бол ёрын муу хүмүүсийн логик яг мөн. Хэн ч тэднийг гомдоож болохгүй. Тэдний хувьд хэн нэгэн өөрсдийг нь өчүүхэн төдий ч өдөөн хатгах нь хүлээн зөвшөөршгүй зүйл бөгөөд ингэсэн хэнийг ч тэд үзэн яддаг. Тэд тэр хүнийг мөшгөж, хэргийг хэзээ ч зүгээр орхихгүй—ёрын муу хүмүүс ийм байдаг. Чи ёрын муу хүмүүсийг ямар нэг асар том муу зүйл хийхээс нь өмнө, тэднийг ёрын муу хүмүүсийн мөн чанартай гэдгийг олж мэдсэн даруйдаа тусгаарлах юм уу зайлуулах ёстой. Энэ нь тэдний учруулах хохирлыг багасгана; энэ бол ухаалаг сонголт юм. Хэрвээ удирдагч, ажилчид ёрын муу хүнийг шийдвэрлэхгүй, ямар нэг гамшиг учруулахыг хүлээвэл тэд санаачлагаа алдана. Энэ нь удирдагч, ажилчид маш тэнэг, үйлдэлдээ зарчимгүй гэдгийг батална. Яг ийм тэнэг, мунхаг зарим удирдагч, ажилчин байдаг. Тэд ёрын муу хүмүүсийг шийдвэрлэхээсээ өмнө гарцаагүй нотлох баримттай болохыг хүлээх гэж зүтгэдэг, учир нь зөвхөн тэгж байж л сэтгэл нь амарна гэж тэд боддог. Гэвч үнэн хэрэгтээ хэн нэгнийг ёрын муу гэдэгт итгэлтэй болохын тулд чамд гарцаагүй нотлох баримт хэрэггүй. Тэдний өдөр тутмын үг, үйлдлээс нь харж болно. Тэднийг ёрын муу гэдэг нь баттай болмогц хязгаарлаж, тусгаарлаж эхэлж болно. Ингэснээр чуулганы ажил болон Бурханы сонгосон хүмүүсийн амь-оролтын аль аль нь гарцаагүй хохирохгүй. Зарим удирдагч, ажилчин хэн нь ёрын муу болохыг ялган таньж чаддаггүй, мөн ёрын муу хүмүүсийг цаг тухайд нь шийдвэрлэж чаддаггүй. Үр дүнд нь чуулганы ажил болон чуулганы амьдралд нөлөөлж, Бурханы сонгосон хүмүүсийн амь-оролтод саад учирдаг. Энэ бол маш тэнэг хэрэг. Хуурамч удирдагчид ажлыг ингэж хийдэг. Нэг талаар тэд ялган таних чадваргүй, нөгөө талаар бусдыг гомдоохоос айдаг бялдууч хүмүүс юм. Ийм хүмүүс удирдагчаар үйлчлэхдээ нэгдүгээрт жинхэнэ ажил хийж чаддаггүй; хоёрдугаарт Бурханы сонгосон хүмүүсийг хорлодог. Тэд ёрын муу хүмүүс үймээн тарьсан асуудлыг ч даруй шийдвэрлэж чаддаггүй, ах эгч нарыг ч хамгаалж чаддаггүй; ийм хүмүүс удирдагч, ажилчин байхад тэнцэхгүй. Надад хэл дээ, хэрвээ хэн нэгнийг ёрын муу хүн гэж тодорхойлбол тэдэнд туслахын тулд үнэнийг нөхөрлөх шаардлага байх уу? (Үгүй.) Тэдэнд боломж олгох шаардлагагүй. Зарим хүнд хэт их “хайр” байдаг, тэд ёрын муу хүмүүст гэмших боломжийг үргэлж олгодог боловч энэ нь ямар нэг үр дүнд хүрч чадах уу? Энэ нь Бурханы үгийн зарчимд нийцдэг үү? Чи чин сэтгэлээсээ гэмшиж чаддаг ёрын муу хүнийг харж байсан уу? Хэн ч тийм зүйл хэзээ ч харж байгаагүй. Ёрын муу хүмүүсийг гэмшинэ гэж найдах нь хорт могойг өрөвдөхтэй адил; энэ нь зэрлэг араатныг өрөвдөж байгаа хэрэг юм. Яагаад гэвэл, ёрын муу хүмүүс хэзээ ч эерэг зүйлийг хайрлахгүй, хэзээ ч үнэнийг хүлээн авахгүй, хэзээ ч гэмшихгүй гэдгийг ёрын муу хүмүүсийн мөн чанарт үндэслэн тодорхойлж болно. Тэдний толь бичгээс чи “гэмших” гэдэг үгийг олохгүй. Чи тэдэнд үнэнийг яаж ч нөхөрлөсөн тэд өөрсдийн сэдэл, ашиг сонирхлыг хойш тавихгүй, өөрсдийгөө зөвтгөх янз бүрийн шалтаг, шалтгаан олно, хэн ч тэднийг ятгаж чадахгүй. Хэрвээ тэд хохирол амсвал энэ нь тэдний хувьд тэвчишгүй зүйл байх бөгөөд энэ талаар бусдыг эцэс төгсгөлгүй залхаана. Ямар ч хохирол амсахыг хүсдэггүй ийм хүмүүс яаж чин сэтгэлээсээ гэмшиж чадах юм бэ? Туйлын аминч хүмүүс бол өөрсдийн ашиг сонирхлыг бүхнээс дээгүүр тавьдаг хүмүүс юм; тэд бол ёрын муу хүмүүс бөгөөд хэзээ ч гэмшихгүй. Хэрвээ чи тийм хүнийг ёрын муу гэдгийг хэдийнээ нэвт харсан атлаа гэмших боломж олгосоор байвал энэ тэнэг хэрэг биш гэж үү? Энэ нь хөлдсөн могойг энгэртээ бүлээцүүлээд, дараа нь хатгуулахтай адил юм. Зөвхөн тэнэг хүн л ийм мунхаг зүйл хийнэ. Чуулганд Бурханы сонгосон хүмүүс ёрын муу хүмүүсийг үзэн ядах нь хэвийн үзэгдэл, учир нь ёрын муу хүмүүст хүн чанар байдаггүй, үргэлж ёс суртахуунгүй зүйл хийдэг. Ёрын муу хүмүүсийг үзэн ядах нь зөв сэтгэлгээ юм. Энэ бол хүмүүсийн хэвийн хүн чанарт байх ёстой зүйлийн нэг хэсэг юм.

Надад хэл дээ, ах эгч нарыг огт хайрладаггүй хүн ямар төрлийн хүн бэ? Тэд яагаад ах эгч нартай өчүүхэн төдий ч хэвийн харилцаа байдаггүй юм бэ? Ийм төрлийн хүн хэнтэй ч харилцсан, харилцаагаа зөвхөн ашиг сонирхол, арилжаа наймаатай холбодог; хэрвээ ямар нэг ашиг сонирхол, арилжаа наймаа байхгүй бол тэд хүмүүсийг тоодоггүй. Ийм хүн ёрын муу биш гэж үү? Зарим хүн үнэнийг эрэлхийлдэггүй, зөвхөн сэтгэл хөдлөлөөр амьдардаг; хэн өөрсдөд нь сайн хандана, тэр хүнтэй ойр дотно байж, хэн өөрсдөд нь тусална, тэр хүнийг сайн гэж боддог. Ийм хүмүүст ч бас хүмүүс хоорондын хэвийн харилцаа байдаггүй. Тэд зөвхөн сэтгэл хөдлөлөөр амьдардаг тул ах эгч нарт шударга, голч хандаж чадах уу? Энэ бол туйлын боломжгүй зүйл. Тиймээс ах эгч нартай, Бурханд чин сэтгэлээсээ итгэдэг хүмүүстэй хэвийн харилцаагүй хэн боловч мөс чанар, эрүүл ухаангүй, хэвийн хүн чанаргүй хүн бөгөөд үнэнийг хайрладаг хүн яавч биш юм. Ийм хүмүүс шүтлэггүй хүмүүсийн дундах өөдгүй шаарнуудаас ялгаагүй; тэд өөрсдөд нь ашигтай хүмүүстэй харилцаж, ашиггүй хүмүүсийг үл тоодог. Түүнчлэн, үнэнийг эрэлхийлдэг, туршлагын гэрчлэл хуваалцаж чаддаг, хүн бүрийн бишрэн хүндэлж, таашаадаг хэн нэгнийг хараад тэд атаархаж, үзэн яддаг бөгөөд үнэнийг эрэлхийлдэг энэ хүмүүсийг шүүж, яллах зэвсэг цуглуулахын тулд бүхнийг хийдэг. Ёрын муу хүмүүсийн хийдэг зүйл энэ биш гэж үү? Ийм хүмүүс мөс чанар, эрүүл ухаангүй—адгууснаас дор юм. Тэд хүмүүст зөв хандаж чаддаггүй, бусадтай хэвийн эв эетэй байж чаддаггүй, Бурханы сонгосон хүмүүстэй хэвийн хүн хоорондын харилцаа тогтоож чаддаггүй, тэр ч бүү хэл үнэнийг эрэлхийлдэг хүмүүсийг үзэн ядаж чаддаг. Ийм хүмүүс Тэнгэрт болон бусад хүмүүст үргэлж гомдоллоод зүрх сэтгэлдээ маш ганцаардмал, орь ганцаараа санагддаг байх. Тэдэнд амьдрах ямар баяр хөөр, утга учир байна вэ? Энэ хүмүүс харгис зан чанартай бөгөөд хэнтэй ч харилцсан, ялихгүй зүйлээс болж үзэн ядаж, тэднийг яллаж, өшөөгөө авч, гай гамшиг авчирч чаддаг. Ийм ёрын муу хүмүүс бол жинхэнэ диаволууд бөгөөд чуулганд байх өдөр бүрдээ гамшиг авчирдаг. Хэрвээ тэд удаан хугацаагаар байвал гамшиг эцэс төгсгөлгүй үргэлжилнэ. Тэднийг чуулганаас зайлуулж байж л гамшгаас зайлсхийх боломжтой. Үүнээс гадна, гаднаа боловсон харагддаг ч ашиг тусад онцгой дуртай хүмүүс байдаг. Тиймээс тэдний Бурханд итгэх итгэл нь мөн л ашиг тус хөөцөлдөхийн төлөө байдаг. Хэрвээ тэд хэсэг хугацаанд ямар нэг зүй бус ашиг хонжоо олоогүй бол хэн нэгэн өөрсдөд нь их хэмжээний өртэй юм шиг царай нь барайж, дүнсгэр болдог. Тэдний хорссон, гутарсан царайг харсан хэний боловч сэтгэл санаанд шууд нөлөөлдөг. Хэрвээ ийм царай чуулганы амьдралд гарч ирвэл ямар нөлөө үзүүлнэ гэж та нар бодож байна? Бурханы сонгосон хүмүүсийн ихэнх нь үүнийг хараад гарцаагүй тавгүйрхэх бөгөөд Бурханы үгийг унших, үнэнийг нөхөрлөхөд нь ямар нэг хэмжээгээр үймүүлж, нөлөөлнө. Ялангуяа үнэн замын сууриа тавиагүй хүмүүсийн хувьд чуулганы амьдралд энэ үргэлжийн баргар царайг байнга харах нь тэдэнд дэндүү амархан нөлөөлнө! Чуулганд цоглог зантай, энгийн, нээлттэй ярьдаг хүмүүс, мөн зүрх сэтгэл нь амар амгалан, баяр хөөрөөр дүүрэн, сүнс нь эрх чөлөөтэй, чөлөөлөгдсөн хүмүүс илүү олон байх ёстой. Энэ нь чуулганы амьдралыг таатай болгоно. Үргэлж барайж байдаг тэр урвагар хүмүүс цуглаанд ирэхээсээ өмнө гэртээ Бурханд залбирч, сэтгэл санаагаа засах хэрэгтэй. Ингэвэл тэд сайхан ааштай байх бөгөөд цуглаанаас ямар нэг зүйл олж авна. Үүнээс гадна, энэ нь бусдад ч бас ашиг тустай; ядаж л тэднийг үймүүлэхгүй. Бурханы сонгосон хүмүүсийг чуулганы хэвийн амьдралаар амьдарч чаддаг болгохын тулд удирдагч, ажилчид асуудлыг шийдвэрлэхийн тулд үнэнийг нөхөрлөж сурах хэрэгтэй. Хэрвээ хэн нэгэн баргар царайтай цуглаанд ирвэл удирдагч, ажилчид санаачилга гарган: “Чамд тусламж хэрэгтэй юу?” гэж асуух ёстой. Үүнийг хайрлах сэтгэлээр бусдад санаачилгаараа туслах гэдэг. Хэрвээ удирдагч, ажилчид хэн нэгэнд асуудал байгааг харсаар байж тоохгүй, тэр “урвагар хүмүүсээс” зайлсхийж, дөлж, сэтгэлийг нь сэргээхийн тулд үнэнийг нөхөрлөхгүй байвал тэд бодитой ажил хийхгүй байна. Шүтлэггүй хүмүүсийн хэлдгээр ард олноо хайрладаг төрийн түшмэлтэй адилаар удирдагч, ажилчид чуулганы ажлыг үр дүнтэй хийхийн тулд юуны өмнө Бурханы сонгосон хүмүүсийн дотнын хүн нь байж сурах ёстой. Зарим хүн ийм үүрэг гүйцэтгэх хүсэлгүй, үргэлж хөндлөнгийн ажиглагч байхыг илүүд үздэг—тэд яаж ийм байдлаар Бурханы сонгосон хүмүүсийг чуулганы сайхан амьдралаар амьдрахад удирдаж чадах юм бэ? Үнэндээ хэн нэгний зүрх сэтгэлд асуудал байгаа эсэхийг тодорхой хэмжээгээр нүүрний хувирлаас нь харж болно. Хэрвээ хэн нэгний царай үргэлж баргар байвал гарцаагүй зүрх сэтгэл нь өчүүхэн төдий ч гэрэл гэгээгүй, харанхуй байна гэсэн үг. Хэрвээ тэд зөв, буруугийн талаарх маргаанд өдөржин автдаг бол царайнд нь инээмсэглэл тодрох уу? Энэ хүмүүсийн царайд үргэлж хар үүл бүрхэж, ганц хором ч нар гийдэггүй бөгөөд энэ нь үүргээ гүйцэтгэхэд нь ч бас нөлөөлдөг. Хэрвээ удирдагч, ажилчид энэ асуудлыг зохицуулж шийдвэрлэхдээ хойрго хандаж, ах эгч нар байнгын үймэрч, хэлэхийн аргагүй шаналал амсахад хүргэж байвал энэ нь удирдагч, ажилчид бодитой ажил хийх чадваргүй, асуудлыг үнэнээр шийдвэрлэж чаддаггүй, арчаагүй амьтан гэдгийг баталж байна. Хэрвээ удирдагч, ажилчид үнэнийг ойлгодог, ах эгч нарын асуудлыг олж илрүүлж чаддаг, цаг тухайд нь дэмжлэг, туслалцаа үзүүлж чаддаг, хүмүүсийн асуудлыг шийдвэрлэхэд туслаад зогсохгүй, үнэн-зарчмыг ойлгож, үүргээ сайн биелүүлэхэд нь хүмүүст тусалж чаддаг бол үр бүтээмжтэйгээр үүргээ гүйцэтгэж, асуудлыг зохицуулж, чуулганы ажилд нөлөөлөхгүй. Хэрвээ удирдагч, ажилчид асуудлыг даруй олж илрүүлж, шийдвэрлэж чадахгүй бол энэ нь чуулганы ажилд нөлөөлдөг. Хэрвээ удирдагч, ажилчид асуудлыг олж илрүүлж, зохицуулж чадахгүй, чуулганы ажилд хохирол учирч, Бурханы сонгосон хүмүүсийн амь-оролтод саад болоход хүргэж байвал тэд Бурханы итгэлийг, Бурханы сонгосон хүмүүсийн итгэлийг хөсөрдүүлсэн бус уу? Тэд асуудлыг зохицуулахдаа зарчимгүй байгаа биш үү? Асуудлын мөн чанарыг нэвт харсныхаа дараа даруй, эргэлзэхгүйгээр шийдвэрлэхийг хариуцлагаа биелүүлэх, үнэнч байх гэдэг бөгөөд энэ нь үүргээ стандартад нийцүүлэн хийж байгаа хэрэг юм.

Өнөөдрийн нөхөрлөлийн сэдэв бол зургаа дахь асуудал буюу зохисгүй харилцаа үүсгэх явдал юм. Чуулганы амьдралд гарч ирдэг ийм төрлийн асуудлууд нь үндсэндээ: эрэгтэй, эмэгтэй хүмүүсийн хоорондох зохисгүй харилцаа, ижил хүйстний харилцаа, ашиг сонирхлын харилцаа, хувь хүмүүс хоорондын үзэн ядалт юм. Махан биеийн тачаал, махан биеийн ашиг сонирхол байна уу, эсвэл махан биеийн ээдрээтэй сэтгэл хөдлөл дээр суурилсан харилцааны аль нь ч бай, бүгд зохисгүй харилцааны ангилалд багтдаг, учир нь эдгээр нь хэвийн хүн чанарын мөс чанар, эрүүл ухааны хүрээнээс хальдаг. Ийм зохисгүй харилцаа байх нь хүмүүст тодорхой хэмжээгээр саад болж болно. Илүү ноцтой нь, хүмүүсийн амь-оролт, үнэнийг эрэлхийлэх, Бурханыг танин мэдэх эрэлхийллийг үймүүлж чаддаг. Төрөл бүрийн ийм зохисгүй харилцаа нь мөс чанар, эрүүл ухаанаас эхтэй биш, хэвийн хүн чанарын эсрэг байдаг. Хүмүүс ийм хэвийн бус харилцаанд амьдарч байхдаа үнэнийг хүлээн авч, хэрэгжүүлэхэд хэцүү байдаг бөгөөд энэ нь бас тэднийг чуулганы амьдралаар амьдарч, амийн өсөлтийг эрэлхийлэхэд нь, түүнчлэн чуулганы амьдралын дэг журмыг үймүүлдэг. Энэ нь Бурханы сонгосон хүмүүсийн амь-оролтод хор хөнөөлтэй, чуулганы ажлыг ч бас хорлож болно. Энэ бүхнээс болоод удирдагч, ажилчид эдгээр асуудлыг даруй олж илрүүлж, шийдвэрлэх зайлшгүй шаардлагатай юм.

Зохисгүй харилцааны тухайд, бид хэдийнээ өөр өөр нөхцөл байдлыг тоочиж, тэдгээрийг ангилсан. Та нар ялган таньж сурахын тулд зарим нэг жишээ хэлж чадах уу? Ялган таньж сурахын зорилго юу вэ? Энэ нь та нарыг хүмүүс, үйл явдал, зүйлсийн мөн чанарыг ялган таньж, тодорхойлж чаддаг болгож, ингэснээр үнэн зөв дүгнэлт хийж, дараа нь тэдгээрт зарчмын дагуу ханддаг болгохын тулд юм. Энэ бол эцсийн үр дүн юм. Хэн нэгэн “Чи өдөржин энэ зөв буруугийн асуудал, өдөр тутмын энэ асуудлуудыг ярьж байна—бид цаашид сонсох хүсэлгүй байна; бид бүр цуглаанд ирэхийг ч хүсэхгүй байна. Чи үнэнийг нөхөрлөх ёстой биш үү? Яагаад үргэлж энэ нөхцөл байдлуудыг яриад байгаа юм бэ?” гэж хэлсэн үү? Та нар тийм хүмүүсийг анзаарсан уу? Тэд ямар төрлийн хүмүүс вэ? (Сүнслэг ойлголтгүй хүмүүс.) Бид ингэж нөхөрлөж байхад тэд үнэнийг ойлгож чадахгүй л байна—тэд жирийн хүний оюун ухаанд хүрэхгүй байна; ийм хүмүүс ямар ч хэрэггүй. Оюун ухаан нь хүнийхэд хүрдэггүй хүнийг номлол сонсгох гэж албадах хэрэгтэй юу? Магадгүй тэд: “Цуглаан үргэлж үнэнийг нөхөрлөх тухай, үргэлж үнэнийг хэрэгжүүлэх гэх мэт зүйлийг ярьдаг—би үүнийг сонсохоос залхаж байна. Би дахиж цуглаанд ирэх хүсэлгүй байна” гэж хэлнэ. Хэрвээ тэд үнэхээр ийм үзэл бодолтой бол тэд үнэнийг зэвүүцдэг хүн юм. Ийм хүмүүсийн хувьд Бурханы гэр ирэхийг шаарддаггүй; тэднийг хурдан явуул. Хэрвээ тэд өөрсдөө цуглаанд ирэх хүсэлгүй, тэнд хэлэлцэж байгаа зүйлийг хүлээж авдаггүй бол бид шаардахгүй—бид тэдэнд төвөг удахыг хүсэхгүй байна. Ийм хүмүүс насаараа Бурханд итгэсэн ч үнэнийг ойлгохгүй, бодит байдалд орохгүй; хичээл зүтгэлийн гарз. Хэрвээ тэд шашны онолын мэдлэг сонсох дуртай бол яваад шашны онолын мэдлэгээ судалцгааг; нэг л өдөр тэд үнэнийг амь болгон олж аваагүй үедээ харамсах болно.

Удирдагч, ажилчдын үүрэг хариуцлага (15)

12-р зүйл: Бурханы ажил болон чуулганы хэвийн дэг журмыг үймүүлж, саад болдог янз бүрийн хүмүүс, үйл явдал, зүйлсийг даруй, үнэн зөв олж илрүүлэх; тэдгээрийг зогсоож, хязгаарлаж, нөхцөл байдлыг эргүүлэх; түүнчлэн, Бурханы сонгосон хүмүүсийг тийм зүйлсийг ялган таних чадвартай, тэдгээрээс сургамж авдаг болгохын тулд үнэнийг нөхөрлөх (III хэсэг)

Чуулганы амьдралд саад болж, үймүүлдэг янз бүрийн хүмүүс, үйл явдал, зүйлс

Сүүлийн цуглаан дээр бид удирдагч, ажилчдын үүрэг хариуцлагын арван хоёр дахь зүйлийн талаар нөхөрлөсөн: “Бурханы ажил болон чуулганы хэвийн дэг журмыг үймүүлж, саад болдог янз бүрийн хүмүүс, үйл явдал, зүйлийг даруй, үнэн зөв олж илрүүлэх; тэдгээрийг зогсоож, хязгаарлаж, нөхцөл байдлыг эргүүлэх; түүнчлэн, Бурханы сонгосон хүмүүсийг тийм зүйлсийг ялган таних чадвартай, тэдгээрээс сургамж авдаг болгохын тулд үнэнийг нөхөрлөх.” Энэ үүрэг хариуцлагын тухайд бид чуулганы амьдралтай холбоотой төрөл бүрийн асуудлын талаар голчлон нөхөрлөсөн бөгөөд тэдгээрийг арван нэгэн асуудалд хуваасан. Тэдгээрийг уншаадах даа. (Нэгдүгээрт, үнэнийг нөхөрлөхдөө байнга сэдвээсээ хазайх; хоёрдугаарт, хүмүүсийг төөрөгдүүлж, хүндлэл хүлээхийн тулд бичиг үсэг, хоосон сургаал ярих; гуравдугаарт, хувийн асуудлаар дэмий чалчих, хувийн харилцаа тогтоох, хувийн хэрэг явдлаа зохицуулах; дөрөвдүгээрт, бүлэглэл үүсгэх; тавдугаарт, байр суурийн төлөө өрсөлдөх; зургаадугаарт, зохисгүй харилцаа үүсгэх; долоодугаарт, бие бие рүүгээ дайрч, хэл амаар тулалдах; наймдугаарт, үзэл тараах; есдүгээрт, сөрөг байдлаа илэрхийлэх; аравдугаарт, үндэслэлгүй цуу яриа тараах; арван нэгдүгээрт, сонгуулийг будлиантуулж, үймүүлэх.) Өнгөрсөн удаа бид тав дахь асуудал буюу байр суурийн төлөө өрсөлдөх, зургаа дахь асуудал буюу зохисгүй харилцаа үүсгэх талаар нөхөрлөсөн. Энэ хоёр төрлийн асуудал нь өмнөх дөрвөн асуудлын адилаар чуулганы амьдрал болон чуулганы хэвийн дэг журамд саад болж, үймүүлдэг. Энэ хоёр төрлийн асуудлын уг шинж, чуулганы амьдралд учруулдаг хор хөнөөл, хүмүүсийн амь-оролтод үзүүлэх нөлөөг авч үзвэл энэ хоёр нь хоёулаа Бурханы ажил болон чуулганы хэвийн дэг журмыг үймүүлж, саад болдог хүмүүс, зүйлс юм.

VII. Бие бие рүүгээ дайрч, хэл амаар тулалдах

Өнөөдөр бид долоо дахь асуудал буюу бие бие рүүгээ дайрч, хэл амаар тулалдах талаар нөхөрлөнө. Ийм асуудал чуулганы амьдралд түгээмэл гардаг бөгөөд хүн бүрд ил тод байдаг. Хүмүүс цугларч Бурханы үгийг идэж, уух, хувийн туршлагаа нөхөрлөх, эсвэл зарим бодитой асуудлыг хэлэлцэх үед үзэл бодлын зөрүү юм уу зөв буруугийн талаарх санал зөрөлдөөнөөс болж хүмүүсийн хооронд маргаан, мэтгэлцээн үүсэх нь элбэг байдаг. Хэрвээ хүмүүс санал зөрөлдөж, өөр өөр өнцгөөс харж байгаа ч энэ нь чуулганы амьдралыг үймүүлэхгүй бол үүнийг бие бие рүүгээ дайрч, хэл амаар тулалдаж байна гэж тооцох уу? Энэ нь тооцогдохгүй; энэ бол хэвийн нөхөрлөл. Тиймээс өнгөн дээрээ олон асуудал долоо дахь зүйлтэй холбоотой мэт санагдаж магадгүй ч үнэн хэрэгтээ нөхцөл байдал, уг шинжийн хувьд илүү ноцтой учраас саад болж, үймүүлдэг зүйлс л энэ асуудалд хамаарна. Одоо ямар асуудлын уг шинж нь үүнд хамаарах талаар нөхөрлөцгөөе.

Юуны өмнө, бие бие рүүгээ дайрч буй илрэлүүдийг харахад, энэ нь үнэнийг хэвийн нөхөрлөх, эсвэл үнэнийг эрж хайх явдал яавч биш, үнэнийг нөхөрлөх суурин дээр өөр өөр ойлголт, гэрэл гэгээтэй байх, тодорхой үнэний талаар үнэн-зарчмыг эрж хайх, нөхөрлөх, хэлэлцэх, хэрэгжүүлэлтийн замыг эрж хайх явдал биш, харин зөв буруугийн талаар маргалдаж, мэтгэлцэх явдал юм. Үндсэндээ ийм байдлаар илэрдэг. Иймэрхүү асуудал чуулганы амьдралд заримдаа гардаг уу? (Тийм.) Гаднах байдлаас нь харахад л бие бие рүүгээ дайрах зэрэг үйлдэл нь үнэнийг эрж хайж байгаа хэрэг огт биш, Ариун Сүнсний удирдамж дор үнэнийг нөхөрлөж байгаа хэрэг биш, эсвэл эв найртай хамтран ажиллаж байгаа хэрэг биш, харин түргэн ууртай байдлаас үүдэлтэй бөгөөд хэлж байгаа үг нь шүүлт, яллалт, тэр ч бүү хэл хараал агуулдаг нь тодорхой байдаг—иймэрхүү илрэл нь Сатаны завхарсан зан чанар үнэхээр илчлэгдэж байгаа хэрэг юм. Хүмүүс бие бие рүүгээ дайрах үед хэл яриа нь хурц эсвэл уран байхаас үл хамааран дотроо түргэн ууртай байдал, хорон санаа, үзэн ядалт тээж байдаг, хайр, хүлээцтэй байдал, тэвчээр огт байдаггүй, мэдээж эв найртай хамтын ажиллагаа бүр ч байдаггүй. Хүмүүсийн бие бие рүүгээ дайрахдаа ашигладаг арга барил янз бүр байдаг. Жишээ нь, хоёр хүн нэг асуудлыг хэлэлцэж байх үед А хүн Б хүнд: “Зарим хүний хүн чанар муу, биеэ тоосон зан чанартай; ямар нэг зүйл хийх болгондоо өөрийгөө гайхуулдаг, хэний ч үгийг сонсдоггүй. Тэд яг л Бурханы үгэнд хэлдгээр адгуус шиг зэрлэг, хүн чанаргүй” гэж хэлнэ. Үүнийг сонсоод Б хүн: “Чиний дөнгөж сая хэлсэн үг надад чиглэсэн юм биш үү? Чи бүр намайг ил болгохын тулд Бурханы үгийг эш татлаа! Чи намайг хэлсэн болохоор би ч бас дуугүй өнгөрөхгүй. Чи надад жудаггүй хандсан тул би чамд өөдгүй хандана!” гэж бодно. Тэгээд Б хүн: “Зарим хүн гаднаа маш сүсэгтэй мэт харагдаж магадгүй ч үнэндээ дотроо хэнээс ч илүү хорлонтой байдаг. Тэд бүр эсрэг хүйстэнтэйгээ зохисгүй харилцаа үүсгэдэг, яг л Бурханы үгэнд хэлдэг янхан, биеэ үнэлэгчид шиг—Бурхан ийм хүмүүсийг туйлын их жигшдэг, тэднээс зэвүүцдэг. Гаднаа сүсэгтэй харагдаад ямар хэрэг байна? Тэр чинь бүгд дүр эсгэлт. Бурхан дүр эсгэгчдэд хамгийн дургүй; бүх дүр эсгэгч бол фарисайчууд!” гэж хэлнэ. Үүнийг сонсоод А хүн: “Энэ бол миний эсрэг хийж байгаа сөрөг дайралт байна! За яах вэ, чи надад жудаггүй хандсан юм чинь намайг өршөөлгүй хандлаа гэж битгий буруутгаарай!” гэж бодно. Ийнхүү харилцан авалцаж, тэр хоёр тэмцэлдэж эхэлдэг. Энэ Бурханы үгийг нөхөрлөж байгаа хэрэг үү? (Үгүй.) Тэд юу хийж байна вэ? (Бие бие рүүгээ дайрч, тэмцэлдэж байна.) Тэд бүр ямар нэг барьц олж аваад, дайралт хийх “үндэслэл” олж, Бурханы үгийг үндэслэл болгон ашигладаг—энэ бол бие бие рүүгээ дайрахын зэрэгцээ хэл амаар тулалдаж байгаа хэрэг юм. Ийм хэлбэрийн нөхөрлөл чуулганы амьдралд заримдаа харагддаг уу? Энэ хэвийн нөхөрлөл мөн үү? Энэ хэвийн хүн чанар доторх нөхөрлөл мөн үү? (Биш.) Тэгвэл ийм хэлбэрийн нөхөрлөл чуулганы амьдралд саад болж, үймүүлдэг үү? Ямар саад, үймээн учруулдаг вэ? (Чуулганы хэвийн амьдрал үймж, хүмүүс зөв буруугийн талаар маргалдаж, улмаар Бурханы үгийг тайван эргэцүүлж, нөхөрлөж чадахаа больдог.) Хүмүүс чуулганы амьдралын үеэр ийнхүү тэмцэлдэж, зөв буруугийн талаар маргалдаж, бие бие рүүгээ дайрах үед Ариун Сүнс ажилласаар байдаг уу? Ариун Сүнс ажилладаггүй; иймэрхүү нөхөрлөл хүмүүсийн зүрх сэтгэлийг үймүүлдэг. Библид нэг үг байдаг даа, та нар санаж байна уу? (“Би та нарт дахин хэлье, хэрвээ та нараас хоёр нь ямар нэг зүйлийг гуйх талаар газар дээр санаа нийлбэл тэнгэр дэх Миний Эцэг тэдний төлөө үүнийг биелүүлнэ. Учир нь хоёр юм уу гурван хүн Миний нэрээр цугларвал Би тэдний дунд байх болно” (Матай 18:19-20).) Эдгээр үг ямар утгатай вэ? Хүмүүс Бурханы өмнө хамтдаа цугларахдаа нэг зүрх сэтгэл, нэг санаатай байж, Бурханы өмнө нэгдмэл байх хэрэгтэй; хүмүүс нэг зүрх сэтгэл, нэг санаатай байх үед л Бурхан тэднийг ерөөж, Ариун Сүнс ажиллана. Гэхдээ Миний дөнгөж сая дурдсан маргалдаж буй хоёр хүн нэг зүрх сэтгэл, нэг санаатай байсан уу? (Үгүй.) Тэд юу хийж байсан бэ? Бие бие рүүгээ дайрч, тэмцэлдэж, тэр ч бүү хэл шүүж, ялласан. Хэдийгээр тэд өнгөн дээрээ бүдүүлэг хараалын үг хэрэглээгүй, элдэв үгээр хэлээгүй ч хэлсэн үгийнх нь цаад сэдэл үнэнийг нөхөрлөх юм уу үнэнийг эрж хайх явдал байгаагүй, тэд хэвийн хүн чанарын мөс чанар, эрүүл ухааны хүрээнд яриагүй. Тэдний хэлсэн үг бүр хариуцлагагүй бөгөөд түрэмгий байдал, хорон санаа агуулж байсан; үг бүр нь баримтад нийцээгүй, ямар ч үндэслэлгүй байсан. Үг бүр нь асуудлыг Бурханы үг, Бурханы шаардлагын дагуу дүгнэх тухай биш, харин өөрсдийн дур сонирхол, хүсэлд үндэслэн үзэн ядаж, дорд үздэг хүнийхээ эсрэг хувь хүн рүү дайрч, шүүж, яллах тухай байсан. Энэ бүхний аль нь ч нэг зүрх сэтгэл, нэг санаатай байхын илрэл биш; харин эдгээр нь түргэн ууртай байдал болон Сатаны завхарсан зан чанараас гардаг үг, илрэл бөгөөд Бурхан үүнийг таалдаггүй; тиймээс тэнд Ариун Сүнсний ажил байхгүй. Энэ бол бие бие рүүгээ дайрахын нэг илрэл юм.

Чуулганы амьдралд хүмүүсийн хооронд ялихгүй зүйл, эсвэл үзэл бодол, ашиг сонирхлын зөрчлөөс болж маргаан, зөрчилдөөн байнга үүсдэг. Мөн хувь хүний зан ааш, хүсэл эрмэлзэл, дур сонирхол таарахгүйгээс болж маргаан байнга гардаг. Нийгмийн байр суурь, боловсролын түвшний ялгаа, эсвэл хүн чанар, уг чанарын ялгаа, тэр ч бүү хэл ярих, асуудлыг зохицуулах арга барилын ялгаа болон бусад шалтгаанаас болж хүмүүсийн дунд янз бүрийн санал зөрөлдөөн, үл нийцэл үүсдэг. Хэрвээ хүмүүс эдгээр асуудлыг Бурханы үгийг ашиглан шийдвэрлэхийг эрж хайхгүй, бие биеэ ойлгож, хүлээцтэй хандаж, дэмжиж, туслахгүй, харин зүрх сэтгэлдээ өрөөсгөл үзэл, үзэн ядалт тээж, завхарсан зан чанартаа хөтлөгдөн бие биедээ түргэн уураар хандвал энэ нь бие бие рүүгээ дайрч, шүүлт хийхэд хүргэх магадлалтай. Зарим хүн жаахан мөс чанар, эрүүл ухаантай байдаг тул маргаан гарах үед тэвчээртэй байж, эрүүл ухаанаар үйлдэж, нөгөө хүндээ хайраар тусалж чаддаг. Гэвч зарим хүн үүнд хүрч чаддаггүй, тэдэнд хамгийн наад захын хүлээцтэй, тэвчээртэй байдал, хүн чанар, эрүүл ухаан ч байдаггүй. Тэд ялихгүй асуудал, эсвэл ганц үг, нүүрний хувирлаас болж бусдын талаар янз бүрийн өрөөсгөл үзэл, сэжиг, буруу ойлголттой болдог бөгөөд үүнээсээ болж зүрх сэтгэлдээ тэдний талаар янз бүрийн бодол тээж, эргэлзэж, шүүж, ялладаг. Ийм үзэгдэл чуулганд байнга гардаг бөгөөд хүмүүсийн хоорондын хэвийн харилцаа, ах эгч нарын эв найртай харилцаа, тэр ч бүү хэл Бурханы үгийг нөхөрлөхөд нь ч нөлөөлдөг. Хүмүүс хоорондоо харилцах үед маргаан гарах нь түгээмэл боловч хэрвээ ийм асуудал чуулганы амьдралд байнга гарвал чуулганы хэвийн амьдралд нөлөөлж, үймүүлж, бүр сүйтгэнэ. Жишээ нь, хэрвээ хэн нэгэн цуглаан дээр маргаан дэгдээвэл тэр цуглаан үймж, чуулганы амьдрал үр дүнд хүрэхгүй, цуглаанд оролцож байгаа хүмүүс юу ч олж авахгүй, үндсэндээ дэмий цугларч, цагаа үрсэн хэрэг болно. Иймээс эдгээр асуудал чуулганы амьдралын хэвийн дэг журамд аль хэдийн нөлөөлсөн байдаг.

A. Бие бие рүүгээ дайрч, хэл амаар тулалдахын хэд хэдэн илрэл

1. Бие биеийнхээ дутагдлыг ил болгох

Зарим хүн цуглааны үеэр ахуйн асуудал, чухал бус сэдвээр чалчих дуртай байдаг бөгөөд ах эгч нартай уулзах болгондоо гэр ахуйн ялихгүй асуудал ярьж, дэмий чалчдаг нь ах эгч нарыг аргагүй байдалд оруулдаг. Хэн нэгэн босоод яриаг нь тасалж магадгүй, тэгвэл юу болох вэ? Хэрвээ байнга яриаг нь таслаад байвал тэд дургүйцдэг, дургүйцнэ гэдэг нь асуудал үүснэ гэсэн үг. Тэд: “Чи үргэлж яриа таслаад, намайг яриулахгүй юм. За яах вэ. Чамайг ярих үед би яриаг чинь тасална аа! Чамайг Бурханы үгийг нөхөрлөх үед би Бурханы үгийн өөр нэг хэсгийг дундуур нь оруулж ярина. Чамайг өөрийгөө таньж мэдэх талаар нөхөрлөх үед би хүмүүсийг шүүдэг Бурханы үгийн талаар нөхөрлөнө. Чамайг биеэ тоосон зан чанараа ойлгох талаар нөхөрлөх үед би хүмүүсийн төгсгөл, хүрэх газрыг тодорхойлох тухай Бурханы үгийг нөхөрлөнө. Чи зүүн гэвэл би баруун гэнэ!” гэж боддог. Түүгээр ч барахгүй, хэрвээ бусад хүн түүнтэй нийлж яриаг нь тасалбал тэр хүн босоод тэдэн рүү дайрдаг. Үүний зэрэгцээ, тэд зүрх сэтгэлдээ хорсол, үзэн ядалт тээж явдаг учраас цуглааны үеэр яриаг нь тасалсан хүний дутагдлыг байнга ил болгож, тэр хүн Бурханд итгэхээсээ өмнө бизнес хийхдээ бусдыг яаж хуурдаг байсан, бусадтай харилцахдаа хэчнээн цадиггүй байсан гэх мэт зүйлийг ярьдаг—тэр хүн ярих болгонд эдгээр зүйлийг ярьдаг. Эхэндээ нөгөө хүн нь тэвчиж чаддаг ч цаг хугацаа өнгөрөх тусам: “Би чамд үргэлж тусалдаг, чамд үргэлж хүлээцтэй, тэвчээртэй ханддаг, гэтэл чи надад огт хүлээцтэй хандахгүй юм. Чи надад ингэж хандаж байгаа бол намайг өршөөлгүй хандлаа гэж битгий буруутгаарай! Бид нэг тосгонд удаан амьдарсан—бид бие биеэ сайн мэднэ. Чи над руу дайрсан болохоор би ч бас чам руу дайрна; чи миний дутагдлыг ил болгосон, гэхдээ чамд ч бас дутагдал мундахгүй их бий” гэж бодож эхэлдэг. Тэгээд тэр хүн: “Чи бүр багадаа юм хулгайлдаг байсан; чиний тэр жижиг хулгай бүр ч ичгүүртэй! Ядаж л миний хийсэн зүйл бизнес байсан, бүгд амьжиргаагаа залгуулахын төлөө байсан. Энэ ертөнцөд алдаа гаргадаггүй хүн гэж хаана байх вэ? Харин чиний зан авир юу вэ? Чинийх бол хулгайч, дээрэмчний зан авир!” гэж хэлдэг. Энэ бол бие бие рүүгээ дайрч байгаа хэрэг биш гэж үү? Энэ ямар дайралтын арга барил вэ? Энэ бол бие биеийнхээ дутагдлыг ил болгох явдал биш гэж үү? (Тийм.) Тэд бүр дотроо: “Чи миний дутагдлыг ил болгож, хүн бүрд мэдүүлж, миний гутамшигт өнгөрсөн үеийг дэлгэсээр байгаад, бусад хүн намайг хүндлэхгүй болгож байна—за яах вэ, тэгвэл би ч бас зүгээр суухгүй. Чи хэдэн хүнтэй үерхэж, эсрэг хүйсийн хэдэн хүнтэй орооцолдож байсныг би бүгдийг нь мэднэ; надад энэ бүх хөзөр байгаа. Хэрвээ чи миний дутагдлыг дахин ил болгож, тэвчээрийг минь барвал би чиний бүх муу үйлийг ил болгоно доо!” гэж боддог. Бие биеийнхээ дутагдлыг ил болгох нь бие биеэ сайн мэддэг, танил хүмүүсийн дунд түгээмэл гардаг асуудал юм. Магадгүй санал зөрөлдөөнөөс болж, эсвэл хоорондоо зөрчилтэй, өшөө хорсолтойгоос болж хоёр хүн цуглааны үеэр бие бие рүүгээ дайрах зэвсэг болгон хуучны, ялихгүй асуудлыг сөхөж гаргаж ирдэг. Энэ хоёр хүн бие биеийнхээ дутагдлыг ил болгож, бие бие рүүгээ дайрч, бие биеэ яллаж, хүн бүрийн Бурханы үгийг идэж, уух цагийг барж, чуулганы хэвийн амьдралд нөлөөлдөг. Ийм цуглаан үр дүнтэй байж чадах уу? Эргэн тойрны хүмүүс нь цугларах хүсэлтэй хэвээр байх уу? Зарим ах эгч: “Энэ хоёр үнэхээр төвөгтэй юм, тэр өнгөрсөн хэрэг явдлыг сөхөж гаргаж ирэх ямар хэрэг байна аа! Тэд одоо хоёулаа Бурханд итгэдэг, тэр зүйлсийг орхих хэрэгтэй. Асуудалгүй хүн гэж хэн байх вэ? Тэд хоёулаа одоо Бурханы өмнө ирээгүй гэж үү? Энэ бүх асуудлыг Бурханы үгээр шийдвэрлэж болно шүү дээ. Дутагдлыг ил болгох нь үнэнийг хэрэгжүүлж байгаа хэрэг биш, мөн нэг хүний сул талыг нөхөх гэж нөгөө хүний давуу талаас суралцаж байгаа хэрэг ч биш; энэ бол бие бие рүүгээ дайрч байгаа хэрэг, энэ бол Сатаны зан авир” гэж бодож эхэлдэг. Тэд бие бие рүүгээ дайрах нь чуулганы хэвийн амьдралыг үймүүлж, сүйтгэдэг. Хэн ч тэднийг зогсоож чаддаггүй бөгөөд хэн ч тэдэнд үнэнийг нөхөрлөсөн, тэд сонсдоггүй. Зарим хүн тэдэнд: “Бие биеийнхээ дутагдлыг ил болгохоо боль. Үнэндээ энэ бүхэн тийм ч сүрхий зүйл биш; зүгээр л түрхэн зуур үг сөргөлдсөн хэрэг биш гэж үү? Та хоёрын хооронд гүн өшөө хорсол байхгүй шүү дээ. Хэрвээ та хоёр хоёулаа сэтгэлээ нээж, өөрсдийгөө ил болгож, өрөөсгөл үзэл, хорсол, үзэн ядалтаа орхиж, Бурханы өмнө залбирч, үнэнийг эрж хайвал энэ бүх асуудлыг шийдвэрлэж болно” гэж зөвлөдөг. Гэвч тэр хоёр хүн маргалдсан хэвээр л байдаг. Тэдний нэг нь: “Хэрвээ тэр эхлээд надаас уучлалт гуйж, эхлээд сэтгэлээ нээж, өөрийгөө ил болгох юм бол би ч бас тэгнэ. Гэхдээ хэрвээ тэр урьдынх шигээ энэ зүйлийг орхихгүй бол би түүнд өршөөлгүй хандана! Та нар намайг үнэнийг хэрэгжүүл гэж байна—яагаад тэр хэрэгжүүлэхгүй байгаа юм бэ? Та нар намайг аливааг орхи гэж байна—яагаад тэр эхлээд тэгэхгүй байгаа юм бэ?” гэж хэлдэг. Энэ нь муйхарлаж байгаа хэрэг биш үү? (Тийм.) Тэд муйхарлаж эхэлдэг. Хэний ч зөвлөгөө тэдэнд нөлөөлдөггүй бөгөөд тэд үнэний талаарх нөхөрлөлийг сонсдоггүй. Тэд бие биеэ хармагцаа маргалдаж, бие биеийнхээ дутагдлыг ил болгож, бие бие рүүгээ дайрдаг. Зодоон хийхгүй байгааг эс тооцвол бие биедээ хийж байгаа бүх зүйлд нь үзэн ядалт байдаг, хэлж байгаа үг бүр нь дайралт, хараалын өнгө аяс агуулдаг. Чуулганы амьдралд бие биеэ хармагцаа дайрч, хэл амаар тулалддаг ийм хоёр хүн байвал энэ чуулганы амьдрал үр дүнд хүрч чадах уу? Хүмүүс үүнээс ямар нэг эерэг зүйл олж авч чадах уу? (Үгүй.) Ийм нөхцөл байдал үүсэх үед ихэнх хүн санаа зовж: “Биднийг цугларах болгонд тэр хоёр үргэлж тэмцэлдэж байдаг, тэгээд хэний ч зөвлөгөөг сонсдоггүй. Бид яах ёстой вэ?” гэж хэлдэг. Тэднийг тэнд байгаа цагт цуглаан амар тайван байдаггүй, хүн бүр тэднээс болж үймэрдэг. Ийм тохиолдолд чуулганы удирдагчид асуудлыг шийдвэрлэхийн тулд оролцох ёстой; тэд ийм хүмүүст чуулганы амьдралыг үргэлжлүүлэн үймүүлэх боломж олгох ёсгүй. Хэрвээ дахин дахин зөвлөж, нөхөрлөж, эергээр залж чиглүүлсний дараа ямар ч үр дүнд хүрэхгүй, хоёр тал өрөөсгөл үзэлдээ баригдсаар, бие биеэ уучлахаас татгалзаж, үргэлжлүүлэн бие бие рүүгээ дайрч, чуулганы амьдралыг үймүүлсээр байвал асуудлыг зарчмын дагуу шийдвэрлэх шаардлагатай. Тэдэнд: “Та хоёр ийм байдалтай удаан байлаа, энэ нь чуулганы амьдрал болон бүх ах эгчийг ноцтой үймүүллээ. Ихэнх хүн та хоёрын энэ зан авирт дургүйцэж байгаа ч энэ талаар юм хэлэхээс айж байна. Та хоёрын одоогийн хандлага, илрэлийг харгалзан үзээд чуулган зарчмын дагуу та хоёрын чуулганы амьдралыг зогсоож, өөрсдийгөө эргэцүүлэг гэж тусгаарлах ёстой. Та хоёр эв найртай байж, хэвийн нөхөрлөж, хүмүүс хоорондын хэвийн харилцаатай болсон цагтаа чуулганы амьдралд буцаж ирж болно” гэж хэлэх ёстой. Тэд үүнийг зөвшөөрөх эсэхээс үл хамааран чуулган ийм шийдвэр гаргах ёстой; энэ бол асуудлыг зарчимд үндэслэн шийдвэрлэж байгаа хэрэг юм. Эдгээр асуудлыг ийм байдлаар шийдвэрлэх ёстой. Нэг талаар, энэ нь тэр хоёр хүнд ашиг тустай; энэ нь тэднийг эргэцүүлж, өөрсдийгөө таньж мэдэхэд хүргэж чадна. Нөгөө талаар, энэ нь голчлон ёрын муу хүмүүс илүү олон ах эгчийг үймүүлэхээс хамгаалдаг. Зарим хүн: “Тэд ямар ч муу зүйл хийгээгүй; мөн чанарынхаа хувьд тэд бас ёрын муу хүмүүс биш. Тэдэнд хүн чанарын жижиг дутагдал л байдаг, тэд зүгээр л дураараа, муйхарлах хандлагатай, атаархуу, маргалдах дуртай. Үүнээс болж яагаад тэднийг тусгаарлаж байгаа юм бэ?” гэж хэлдэг. Тэдний хүн чанар ямар байхаас үл хамааран чуулганы амьдралыг үймүүлж байгаа цагт чуулганы удирдагчид хөндлөнгөөс оролцож, асуудлыг шийдвэрлэх ёстой. Хэрвээ энэ хоёр хүн ёрын муу хүн байвал үүнийг ялган танимагцаа хариу арга хэмжээ нь тэднийг тусгаарлах төдийхөн байж болохгүй; шууд чуулганаас зайлуулах шийдвэрийг даруй гаргах ёстой. Хэрвээ тэдний үйлдэл нь бусдад хор хөнөөл учруулах юм уу Бурханы гэрийн ашиг сонирхолд хохирол учруулах өөр муу үйл хийхгүйгээр зөвхөн бие бие рүүгээ дайрч, зөв буруугийн талаар маргалдах явдлаар хязгаарлагдаж байвал, мөн тэд ёрын муу хүмүүс биш бол тэднийг чуулганаас зайлуулах шаардлагагүй. Харин чуулганы амьдралыг нь зогсоож, өөрсдийгөө эргэцүүлэг гэж тусгаарлах хэрэгтэй. Ийм арга барил хамгийн тохиромжтой. Асуудлыг ийм байдлаар шийдвэрлэх зорилго нь чуулганы амьдралын хэвийн дэг журмыг хангаж, чуулганы ажил хэвийн үргэлжлэхийг баталгаажуулах явдал юм.

2. Бие биеэ ил болгож, дайрах

Зарим хүн Бурханы үгийг идэж, уухдаа ухамсарлах чадвар дутмаг байдаг бөгөөд Бурханы үгийн талаарх туршлагаар олж авсан ойлголтоо хэрхэн нөхөрлөхийг мэддэггүй. Тэд гагцхүү хүмүүсийг ил болгосон Бурханы үгийг бусдад хамааруулж л мэддэг. Тиймээс Бурханы үгэн дэх үнэнийг нөхөрлөх болгондоо тэд үргэлж хувийн сэдэл өвөрлөдөг; тэд үргэлж боломжийг ашиглан бусдыг ил болгож, цохилт өгөхийг хүсдэг бөгөөд энэ нь чуулганд үймээн үүсгэдэг. Хэрвээ ил болгуулсан хүмүүс эдгээр нөхцөл байдалд зөв хандаж, Бурханаас ирсэн гэж ойлгон, дуулгавартай дагаж, тэвчээртэй болоход суралцаж чадвал ямар ч маргаан гарахгүй. Гэвч бусад хүн өөрсдийнх нь асуудлын талаар нөхөрлөж, асуудлыг нь ил болгохыг сонсоод зарим хүнд эсэргүүцэх сэтгэл төрөх нь гарцаагүй. Тэд дотроо “Чи Бурханы үгийг уншчихаад яагаад үүний талаарх туршлагаар олсон ойлголтоо хуваалцахгүй, эсвэл өөрийгөө таньж мэдэх талаар ярихгүй, зөвхөн над руу дайрч, намайг онилоод байна вэ? Би чамд таалагдахгүй байна уу? Надад завхарсан зан чанар байгаа гэдгийг Бурханы үг хэдийнээ тодорхой хэлчихсэн—чи заавал хэлэх хэрэгтэй юм уу? Надад завхарсан зан чанар байж болох ч чамд бас байгаа биш үү? Чи үргэлж намайг онилж, намайг ов мэхтэй гэж дууддаг ч чи өөрөө ч ов мэхээр дутахгүй шүү дээ!” гэж боддог. Хорсол, эсэргүүцэх сэтгэлээр дүүрсэн тэд нэг хоёр удаа тэвчиж магадгүй ч цаг хугацаа өнгөрч, гомдол нь хуримтлагдсаны эцэст тэд тэсэрдэг. Тэгээд нэгэнт тэсрэх юм бол гамшиг болно. Тэд: “Зарим хүн хэлж ярьж, үйлдэхдээ гаднаа маш үнэнч шударга, нээлттэй дүр эсгэдэг ч үнэн хэрэгтээ элдэв төрлийн заль мэхээр дүүрэн, үргэлж бусдын эсрэг явуулга хийж байдаг. Хэн ч тэдэнтэй ярихдаа бодол санаа, зорилгыг нь ухаж ойлгож чаддаггүй; тэд бол ов мэхтэй хүмүүс. Ийм хүмүүстэй тааралдаад бид ярилцаж, харилцаж болохгүй; тэд дэндүү аймшигтай. Хэрвээ чи болгоомжтой байхгүй бол тэдний урхинд орж, хууртаж, ашиглуулна. Ийм хүмүүс бол хамгийн ёрын муу, Бурханы хамгийн их жигшиж, зэвүүцдэг төрлийн хүмүүс юм. Тэднийг ёроолгүй нүх, хүхэртэй галт нуур руу хаях хэрэгтэй!” гэж хэлдэг. Үүнийг сонсоод нөгөө хүн нь “Чамд завхарсан зан чанар байгаа мөртөө чи бусдаар өөрийгөө ил болгуулахгүй гэнэ ээ? Чи дэндүү биеэ тоосон, өөрийгөө зөвтгөдөг юм байна, тиймээс би чамайг ил болгох Бурханы үгийн өөр нэг хэсгийг олно доо, тэр үед юу гэж хэлэхийг чинь харъя!” гэж боддог. Нөгөө хүн нь ил болгуулсныхаа дараа бүр ч их уурлаж: “Тэгэхээр чи үүнийг ингээд орхихгүй нь шив дээ? Чи одоо болтол үүнээс зуураад л байна уу, айн? Чи зүгээр л надад дургүй, намайг завхарсан зан чанартай гэж бодож байна, тийм үү? За яах вэ, тэгвэл би ч бас чамайг ил болгоно!” гэж боддог. Тэгээд тэд “Зарим хүн зүгээр л антихрист; тэд байр сууринд, бусдаар магтуулахдаа дуртай, бусдыг сургамжлах дуртай, бусдыг ил болгож, яллахдаа Бурханы үгийг ашиглаж, өөрсдөд нь завхарсан зан чанар байхгүй гэж бусдад бодуулдаг. Тэд бүгд ихэмсэг дээрэнгүй бөгөөд өөрсдийгөө ариусгагдсан гэж боддог ч тэд ердөө л бузар сүнснүүд биш гэж үү? Тэд ердөө л Сатанууд, ёрын муу сүнснүүд биш гэж үү? Антихристүүд гэж хэн бэ? Антихристүүд бол Сатанууд!” гэж хэлдэг. Тэд хэдэн үе тулалдав? Ялагч байна уу? (Байхгүй.) Бусдыг босгон байгуулах ямар нэг зүйл тэд хэлсэн үү? (Үгүй.) Тэгвэл ямар үг байв? (Шүүсэн, ялласан үгс.) Шүүсэн үгс. Тэд бодит нөхцөл байдал, баримтыг харгалзан үзэхгүйгээр бодлогогүй ярьж, бусдыг дур зоргоороо шүүж, яллаж, тэр ч бүү хэл харааж байна. Нөгөө хүнээ антихрист гэж дуудах бодитой үндэслэл тэдэнд бий юу? Тэр хүн антихристийн ямар муу үйл, илрэлийг гаргасан бэ? Түүний завхарсан зан чанар нь антихристийн мөн чанарын хэмжээнд дүйцэх үү? Бурханы сонгосон хүмүүс нөгөө хүнээ ил болгож байгааг нь сонсоод бодитой, үнэн зөв гэж бодох уу? Энэ хоёр хүний хэлсэн үгэнд ямар нэг сайхан сэтгэл, сайн санаа зорилго байна уу? (Үгүй.) Тэд нөгөө хүндээ өөрийгөө хурдан таньж мэдэхэд нь тусалж, завхарсан зан чанараа аль болох хурдан хаяж, үнэн-бодит байдалд ордог болгох зорилготой юу? (Үгүй.) Тэгвэл тэд юуны төлөө үүнийг хийдэг вэ? Хувийн хорслоо тайлж, нөгөө тал руугаа дайрч, өшөө авахын төлөө учраас тэд баримтад огт нийцэхгүй зүйлээр тэднийг дур зоргоороо буруутгадаг. Тэд Бурханы үг болон нөгөө хүнийхээ илчлэлт, мөн чанарт үндэслэн бие биеийгээ үнэн зөв үнэлж, тодорхойлохын оронд бие биедээ цохилт өгч, өшөө авч, хувийн хорслоо тайлахын тулд Бурханы үгийг ашиглаж байна; тэд үнэнийг огтхон ч нөхөрлөхгүй байна. Энэ бол ноцтой асуудал. Тэд үргэлж нөгөө хүнийхээ талаар ямар нэг барьц олж авч, биеэ тоосон зан чанартай гэж дайрч, ялладаг—ийм хандлага нь хар санаатай, хорлонтой бөгөөд яавч сайн санаагаар ил болгож байгаа хэрэг биш. Иймээс энэ нь зөвхөн бие биедээ дайсагнаж, үзэн ядахад л хүргэдэг. Хэрвээ бусдад хайраар туслах хандлагаар ил болгож байгаа бол хүмүүс үүнийг мэдэрч, зөв хандаж чадна. Харин хэн нэгэн нөгөө хүнийхээ биеэ тоосон зан чанарыг барьц болгож аваад, яллаж, дайрвал энэ нь цэвэр тэр хүнд цохилт өгч, түүнийг тарчлаахын төлөө юм. Хүн бүрд биеэ тоосон зан чанар байдаг, тэгвэл яагаад үргэлж нэг хүнийг онилдог юм бэ? Яагаад нэг хүн дээр үргэлж төвлөрч, түүнийг зүгээр орхидоггүй юм бэ? Тэр нэг хүний биеэ тоосон зан чанарыг байнга ил болгодог нь—үүний зорилго үнэхээр тэр зан чанараа хаяхад нь туслахын төлөө юу? (Үгүй.) Тэгвэл үүний шалтгаан нь юу вэ? Тэдэнд нөгөө хүн нь таалагддаггүй тул түүнд цохилт өгч, хариугаа авах боломж хайж, үргэлж түүнийг тарчлаахыг хүсдэг. Тиймээс тэд нөгөө хүнээ антихрист, Сатан, диавол, ов мэхтэй, хар санаатай хүн гэж хэлэх нь баримттай юу? Энэ нь үнэний ортой байж магадгүй ч эдгээр зүйлийг хэлж буй нь нөгөө хүндээ туслах юм уу үнэнийг нөхөрлөх биш, харин хувийн хорслоо тайлж, өшөө авах зорилготой юм. Тэд тарчлаагдсан учраас хариугаа авахыг хүсдэг. Тэд яаж хариугаа авдаг вэ? Нөгөө хүнээ ил болгож, яллаж, диавол, Сатан, ёрын муу сүнс, антихрист гэж дуудах замаар—аль жигшүүртэй нэр хаяг зүүж, аль хүнд ялыг тохдог. Энэ нь дур зоргоороо шүүж, яллаж байгаа хэрэг биш үү? Эдгээр зүйлийг хэлж буй хоёр талын сэдэл, зорилго, санаархал нь нөгөө хүндээ өөрийгөө таньж мэдэж, завхарсан зан чанараа шийдвэрлэхэд туслах биш, Бурханы үгийн бодит байдалд орж, үнэн-зарчмыг ойлгоход нь туслах бүр ч биш юм. Харин тэд хувийн хорслоо тайлж, өшөө авах зорилгодоо хүрэхийн тулд нөгөө хүнээ ил болгох гэж түүн рүү дайрч, цохилт өгөхийг оролдож байна. Энэ бол бие бие рүүгээ дайрч, хэл амаар тулалдаж байгаа хэрэг юм. Бусдыг дайрах энэ арга нь бие биеийнхээ дутагдлыг ил болгохоос илүү үндэслэлтэй мэт санагдаж, Бурханы үгийг нөгөө хүндээ хамааруулан, түүнийг завхарсан зан чанартай, диавол, Сатан гэж хэлж, өнгөн дээрээ нэлээд сүнслэг мэт харагддаг ч энэ хоёр аргын уг чанар нь адилхан. Энэ аргуудын аль нь ч хэвийн хүн чанарын хүрээнд Бурханы үгийг, үнэнийг нөхөрлөж байгаа хэрэг биш, харин хувийн дур сонирхолд үндэслэн нөгөө хүнээ хариуцлагагүйгээр, дур зоргоороо шүүж, яллаж, харааж, хувь хүн рүү дайрч байгаа хэрэг юм. Ийм шинж чанартай харилцан яриа нь мөн чуулганы амьдралд саад болж, үймүүлдэг бөгөөд Бурханы сонгосон хүмүүсийн амь-оролтод саад болж, хохироодог.

Бие биеийнхээ завхарсан зан чанарыг ил болгож, бие бие рүүгээ дайрч байгаа хоёр хүнтэй таарвал та нар яах ёстой вэ? Ширээ шааж, тэднийг сургамжлах шаардлагатай юу? Тэдэн рүү савтай хүйтэн ус цацаж тайвшруулаад, бурууг нь ухааруулж, бие биеэс нь уучлалт гуйлгуулах шаардлагатай юу? Эдгээр арга асуудлыг шийдвэрлэж чадах уу? (Үгүй.) Энэ хоёр хүн цуглаан болгон дээр үргэлж тэмцэлдэж, цуглаан дууссаны дараа дараагийн тэмцэлдээ бэлддэг. Гэртээ тэд дайралтдаа ашиглах Бурханы үг, үндэслэл хайж, тэр ч бүү хэл ноороглож, нөгөө тал руугаа яаж дайрах, аль тал руу нь дайрах, яаж шүүж, яллах, ямар өнгө аяс ашиглах, хамгийн үнэмшилтэйгээр дайрч, яллахын тулд Бурханы аль үгийг ашиглахаа бодож олдог. Тэд бас нөгөө талаа яллаж, цохилт өгөхийн тулд янз бүрийн сүнслэг нэр томьёо хайж, өөр өөр илэрхийллийн арга барил ашигладаг, нөгөө талдаа нөхцөл байдлыг эргүүлэх боломж олгодоггүй, дараагийн тулаанд нөгөө талаа унагаж, дахиж босож ирэх боломжгүй болгохоор чармайдаг. Эдгээр зан авир нь бүгд бие бие рүүгээ дайрч, хэл амаар тулалдахад хамаарна. Ийм асуудлыг шийдвэрлэхэд амархан уу? Хэрвээ хүмүүсийн олонх нь зөвлөж, тусалж, үнэнийг нөхөрлөсний дараа ч тэд гэмшихгүй, замаасаа буцахгүй бол—өөрөөр хэлбэл уулзмагцаа маргалдаж, бие биеэ харааж, хэний ч зөвлөгөөг сонсохгүй, хэн ч үнэнийг нөхөрлөж, тэднийг зассан, хүлээж авахгүй бол—яах ёстой вэ? Үүнийг зохицуулахад амархан: Тэднийг цэвэрлэх хэрэгтэй. Тэгвэл асуудал шийдэгдэх биш үү? Амархан биш гэж үү? Тэдэнтэй үргэлжлүүлэн нөхөрлөх шаардлагатай юу? Тэдэнд хайраар туслах шаардлагатай юу? Надад хэл дээ, ийм хүмүүст хайраар хүлээцтэй, тэвчээртэй хандах нь зохистой юу? (Зохистой биш.) Яагаад зохистой биш вэ? (Тэд үнэнийг хүлээж авдаггүй—тэдэнтэй нөхөрлөөд нэмэргүй.) Зөв, тэд үнэнийг хүлээж авдаггүй. Тэд зөвхөн хэл амаар тулалдахын тулд л цуглаанд оролцдог. Тэд үнэнийг эрэлхийлэхийн тулд Бурханд итгэдэггүй, зүгээр л хэл амаар тулалдах дуртай. Энэ нь хэвийн хүн чанарын илчлэл, илрэл мөн үү? Тэдэнд хэвийн хүн чанарт байх ёстой эрүүл ухаан байна уу? (Үгүй.) Тэдэнд хэвийн хүн чанарын эрүүл ухаан байдаггүй. Цуглааны үеэр ийм хүмүүс Бурханы үгнээс үнэнийг ойлгож, олж авч, улмаар завхарсан зан чанар, асуудлаа шийдвэрлэхийн тулд Бурханы үгийг анхаарлаа төвлөрүүлж, зохих ёсоор уншдаггүй. Харин тэд үргэлж бусдын асуудлыг шийдвэрлэхийг хүсдэг. Тэд анхаарлаа үргэлж бусад дээр төвлөрүүлж, тэднээс өө сэв хайдаг; тэд үргэлж Бурханы үгнээс бусдын асуудлыг олж мэдэхийг зорьдог. Тэд Бурханы үгийг уншиж, нөхөрлөх боломжийг ашиглан бусдыг ил болгож, дайрдаг, Бурханы үгийг ашиглан бусдыг шүүж, дорд үзэж, ялладаг. Гэсэн атлаа тэд өөрсдийгөө Бурханы үгээс тусад нь тавьдаг. Тэд ямар төрлийн хүн бэ? Тэд үнэнийг хүлээн авдаг хүмүүс мөн үү? (Үгүй.) Тэд нэг зүйлд онцгой сайн, бас улайрдаг: Бурханы үгийг уншсаныхаа дараа Бурханы үгийн ил болгосон янз бүрийн асуудал, байдал, илрэлийг байнга бусдаас олж илрүүлдэг. Тэд эдгээр асуудлыг олж илрүүлэх тусмаа өөрсдийгөө чухал хариуцлага үүрч байна гэж мэдэрч, хийж чадах зүйл их байна гэж итгэн, эдгээр асуудлыг ил болгох ёстой гэж боддог. Тэд ийм асуудалтай нэг ч хүнийг зүгээр өнгөрөөхгүй. Тэд ямар төрлийн хүн бэ? Ийм хүмүүст эрүүл ухаан байна уу? Тэдэнд үнэнийг ухаарч ойлгох чадвар байна уу? (Үгүй.) Чуулганд ийм хүмүүс дуугарахгүй, үймээн дэгдээхгүй бол тэднийг зохицуулах хэрэггүй. Гэвч хэрвээ тэд байнга ийм маягаар үйлдэж, үргэлж бусдыг дайрч, шүүж, ялладаг бол чуулган тэднийг зохицуулахын тулд зохих арга хэмжээ авч, тэднийг цэвэрлэх ёстой. Хүмүүс өөрсдийг нь ил болгосон бөгөөд дараа нь ижил арга барил, хэрэгсэл ашиглан хүмүүс рүү дайрч, шүүж, ялладаг хүмүүсийн тухайд гэвэл, хэрвээ нөхцөл байдал ноцтой, чуулганы амьдралд саад болж, үймүүлсэн бол тэднийг мөн адил цэвэрлэж, Бурханы сонгосон хүмүүсээс тусгаарлах ёстой—тэдэнд өршөөнгүй хандаж болохгүй.

Бие бие рүүгээ дайрч, хэл амаар тулалдах илрэлүүдийн өөр аль нь чуулганы амьдралд саад болж, үймүүлдэг шинж чанартай вэ? Бие биеийнхээ дутагдлыг ил болгож, хувийн хорслоо тайлж, өшөө авахын тулд бие биеийнхээ завхарсан зан чанарыг ил болгох нь чуулганы амьдралд саад болж, үймүүлж буй тодорхой илрэл юм. Энэ хоёр илрэлээс гадна, бусдыг зориуд ил болгож, задлан шинжлэх зорилгоор өөрийгөө нээж, ил болгон, задлан шинжилж байгаа дүр эсгэх явдал бий—ийм төрлийн дайралт нь мөн чуулганы амьдралд саад болж, үймүүлж буй илрэл юм. Тэгвэл өөрийнхөө асуудлыг биш, харин бусдын асуудлыг ярьж л байвал, ёжлон хэлсэн үү, эсвэл ярианыхаа завсраар, тойруугаар эвтэйхэн хэлсэн үү гэдгээс үл хамааран дайралт болох уу? (Үгүй.) Тэгвэл ямар нөхцөл байдал дайралт болох вэ? Энэ нь хэлсэн зүйлийн цаад санаа, зорилгоос хамаарна. Хэрвээ хүмүүст цохилт өгч, өшөө авах, эсвэл хувийн хорслоо тайлахын тулд юм хэлсэн бол энэ нь дайралт юм. Энэ бол нэг нөхцөл байдал. Түүнчлэн, асуудлын мөн чанар юу болохыг огт харалгүйгээр хариуцлагагүйгээр дүгнэлт хийж, баримт болон үнэн байдалтай зөрчилдөн хүмүүсийг шүүж, яллахын тулд асуудлын өнгөц талуудыг дэгсдүүлэх нь—мөн л хувийн хорслоо тайлж, өшөө авч байгаа хэрэг, энэ нь шүүж, яллаж байгаа хэрэг бөгөөд ийм нөхцөл байдал нь мөн дайралт болно. Өөр юу байна? (Хүмүүсийн талаар үндэслэлгүй цуу яриа зохиох нэг нь мөн үү?) Үндэслэлгүй цуу яриа зохиох нь мэдээж мөн, бүр ч илүүтэй мөн. Хэдэн нөхцөл байдал дайралт болж байна вэ? (Гурав.) Эдгээр нөхцөл байдлыг нэгтгэн дүгнэ дээ. (Нэг дэх нь тодорхой зорилготойгоор бусдад цохилт өгөх. Хоёр дахь нь баримт болон үнэн байдлын эсрэг бусдыг шүүж, яллах бөгөөд энэ нь бусдыг хариуцлагагүйгээр, дур зоргоороо тодорхойлж байгаа хэрэг юм. Гурав дахь нь хүмүүсийн талаар үндэслэлгүй цуу яриа зохиох.) Энэ гурван нөхцөл байдал тус бүрийн уг шинж нь хувь хүн рүү чиглэсэн дайралт болгож байна. Ямар нөхцөл байдал нь хувь хүн рүү чиглэсэн дайралт болох, ямар нь болохгүйг бид яаж ялгах вэ? Дайрч байгаа хүмүүсийн хувьд ямар үйлдэл, үг нь дайралт болох вэ? Тухайн хүний үг бага зэрэг чиглүүлсэн шинж чанартай, бусдыг буруу чиглүүлэх боломжтой, мөн зохиомол цуу ярианы шинжтэй байна гэж бодъё. Тэр хүн хүмүүсийг төөрөгдүүлж, буруу чиглүүлэхийн тулд оргүй хоосноос ямар нэг зүйл зохиож, цуу яриа, худал хуурмаг зохиож байна. Тэдний санаархал, зорилго нь өөрсдийнх нь хэлж буй зүйл зөв гэдгийг илүү олон хүнээр хүлээн зөвшөөрүүлж, итгүүлэх, мөн хэлж буй зүйл нь үнэнтэй нийцэж байна гэж зөвшөөрүүлэх явдал юм. Үүний зэрэгцээ тэд бас өөр хэн нэгнээс өшөө авч, түүнийг сөрөг, сул дорой болгохыг хүсдэг. Тэд “Чи ийм өөдгүй зантай—би чиний бодит байдлыг илчлэх ёстой, тэгээд биеэ тоосон занг чинь дарж авна, тэр үед чамд гайхуулж, онгирох юу байхыг харъя! Чиний хажууд би яаж товойж харагдах юм бэ? Чамайг сөрөг болтол цохиж, унагаж байж л миний хорсол тайлагдана. Чи ч бас сөрөг байж чаддаг, чамд ч бас сул тал байдаг гэдгийг би бүгдэд харуулна!” гэж боддог. Хэрвээ энэ нь тэдний зорилго бол хэлсэн үг нь дайралт болно. Харин хэрвээ тэдний санаа зорилго нь ердөө тухайн хэргийн баримт, үнэн зүйлийг тодруулах явдал байгаад—тодорхой хугацааны туршлагын дүнд үүний талаар үнэн зөв ойлголт олж авч, асуудлын мөн чанарыг олж илрүүлснийхээ дараа үүнийг нөхөрлөх ёстой, ингэснээр олонх хүн үүнийг ойлгож, энэ хэргийн талаарх ямар ойлголт нь цэвэр болохыг мэдэж авна гэж үзвэл, өөрөөр хэлбэл тэдний зорилго нь энэ хэргийн талаарх илүү олон хүний гажууд юм уу өрөөсгөл үзэл бодлыг засах явдал бол—энэ нь дайралт мөн үү? (Үгүй.) Тэд хувийн санал бодлоо хэн нэгэнд хүчээр тулгадаггүй, хувийн өшөө авах ямар нэгэн санаархал бүр ч өвөрлөдөггүй. Харин тэд зөвхөн баримтын үнэнийг тодруулахыг л хүсдэг; тэд хайраараа нөгөө талдаа ойлгуулж байна, мөн энэ ойлголтоор дамжуулан тэднийг буруу замаар явахаас сэргийлж байна. Нөгөө тал нь үүнийг хүлээн авах эсэхээс үл хамааран тэд хариуцлагаа биелүүлж чадаж байна. Тиймээс энэ зан авир, энэ арга барил нь дайралт биш юм. Энэ хоёр өөр илрэлийн хэллэг, үгийн сонголт, ярих арга барил, өнгө аяс, хандлагаар дамжуулан тэр хүний санаархал, зорилго юу болохыг мэдэж болно. Хэрвээ хүн нөгөө тал руугаа дайрах гэж байгаа бол хэл яриа нь гарцаагүй хурц байх бөгөөд санаархал, зорилго нь ярианы өнгө, өргөлт, үгийн сонголт, хандлагаас нь илэрхий харагдана. Хэрвээ тэд нөгөө талдаа хэлж байгаа зүйлээ хүчээр тулгаагүй, мөн тэдэн рүү огт дайраагүй бол яриа нь хэвийн хүн чанарын мөс чанар, эрүүл ухааны илрэлтэй гарцаагүй нийцнэ. Түүнчлэн, тэдний ярианы хандлага, өнгө аяс, үгийн сонголт нь гарцаагүй ухаалаг байж, хэвийн хүн чанарын хүрээнд байна.

Хувь хүн рүү чиглэсэн дайралт гэж юу болох, юу нь биш болохыг ялгах зарчмын талаар нөхөрлөсний дараа та нар одоо үүнийг ялган таньж чадах уу? Хэрвээ та нар одоо ч ялган таньж чадахгүй бол асуудлын мөн чанарыг нэвт харж чадахгүй. Хүний нөхөрлөл хэчнээн аятайхан сонсогдсон ч хэрвээ зарчмын дагуу хэрэгжүүлэхгүй, хүмүүст үнэнийг ойлгуулж, үүргээ зүй зохистой гүйцэтгэхэд нь туслахыг зорьдоггүй, харин хүмүүсийн эсрэг ашиглах юм олж, байнга тэдний амар заяаг үзүүлдэггүй, шүүж, яллахын тулд чадах бүхнээ хийж байгаа бол, гаднаа хүмүүсийг ялган таньж байгаа мэт харагддаг ч үнэндээ тэдний санаархал, зорилго нь бусдыг яллаж, дайрах явдал бол энэ нөхцөл байдал нь хувь хүн рүү чиглэсэн дайралт юм. Хүмүүсийн хооронд болдог жижиг сажиг зүйлс маш энгийн бөгөөд илэрхий байдаг; хэрвээ эдгээр хэргийн талаар үнэнийг нөхөрлөвөл нэг цуглааны цаг ч хүрэхгүй дуусна. Тэгвэл цуглаан болгон дээр энэ талаар олон юм ярьж, ах эгч нарын цагийг үрэх шаардлагатай юу? Шаардлагагүй. Хэрвээ хүмүүс үргэлж бусдын амар заяаг үзүүлдэггүй бол энэ нь хүмүүс рүү дайрч, үймээн гаргаж байгаа хэрэг. Хүмүүс нэг асуудалтай зууралдаж, тэр талаар дуусахгүй ярьдгийн шалтгаан юу вэ? Хэн нь ч өөрсдийн санаархал, зорилгыг орхихыг хүсдэггүй, хэн нь ч өөрийгөө таньж мэдэхийг хичээдэггүй, хэн нь ч үнэнийг, эсвэл баримт болон үнэн зүйлийг хүлээн авдаггүй учраас тэд байнга бусдын амар заяаг үзүүлдэггүй. Байнга бусдын амар заяаг үзүүлэхгүй байхын уг шинж юу вэ? Энэ бол дайралт. Энэ нь бусдын эсрэг ашиглах юм олох, бусдын үгнээс өө хайх, бусдын сул талыг өөрсдийнх нь эсрэг ашиглах, ганцхан зүйл дээр эцэс төгсгөлгүй дөрөөлж, нүүрээ улайтал маргалдах явдал юм. Хэрвээ хүмүүс хэвийн хүн чанарын хүрээнд нөхөрлөж, бие биеэ дэмжиж, тусалбал—өөрөөр хэлбэл хариуцлагаа биелүүлбэл—тэдний хоорондын харилцаа улам сайжирна. Гэвч хэрвээ тэд бие бие рүүгээ дайрч, маргалдаж, өөрсдийгөө зөвтгөхийн тулд бие биетэйгээ зууралдаж, үргэлж давамгайлахыг хүсэж, ялагдлаа хүлээн зөвшөөрөхийг хүсэхгүй, буулт хийхгүй, хувийн өш хонзонгоо тавьж явуулахгүй бол эцэстээ тэр хоёрын харилцаа улам бүр хурцадмал болж, улам дордоно; энэ нь хүмүүс хоорондын хэвийн харилцаа биш болж, бүр уулзах болгондоо нүд нь улаанаараа эргэлдэх хэмжээнд хүрч мэднэ. Бодоод үз дээ, ноход хоорондоо зодолдох үед догшин нохойн нүд улаанаараа эргэлддэг. Нүд нь улаанаараа эргэлддэг нь ямар учиртай вэ? Үзэн ядалтаар бялхаж байгаа хэрэг биш үү? Хүмүүс бие бие рүүгээ дайрах нь үүнтэй адилхан биш гэж үү? Хүмүүс үнэнийг нөхөрлөхдөө бие бие рүүгээ дайрахгүй, харин бие биеийнхээ дутагдлыг нөхөж, давуу талаас суралцаж, бие биеэ дэмжиж чадвал тэдний харилцаа муу байх боломжтой гэж үү? Тэдний харилцаа гарцаагүй улам хэвийн болно. Хоёр хүн хэвийн хүн чанарын мөс чанар, эрүүл ухааны хүрээнд ярьж, хөөрөлдөж, нөхөрлөж, тэр ч бүү хэл мэтгэлцэж байх үед харилцаа нь хэвийн байх бөгөөд уулзмагцаа уурлаж, тэмцэлдэж эхлэхгүй. Хэрвээ нүүр тулаагүй байхад, зөвхөн нөгөө талынх нь талаар дурдах төдийд л хүмүүст үзэн ядалт, учир битүүлэг уур хилэн төрж байвал энэ нь хэвийн хүн чанарын эрүүл ухаан, мөс чанартай байгаагийн илрэл биш юм. Хүмүүс бие бие рүүгээ дайрдаг нь завхарсан зан чанартай байдгаас нь болдог; энэ нь орчин нөхцөлтэй огт хамаагүй. Энэ нь хүмүүс үнэнийг хайрладаггүй, үнэнийг хүлээн авч чаддаггүй, маргаан гарах үед үнэнийг хэрэгжүүлдэггүй, зарчимд үндэслэн асуудлыг шийдвэрлэдэггүйгээс бүхэлдээ болдог тул чуулганы амьдралд бие биеийнхээ дутагдлыг ил болгох, шүүх, тэр ч бүү хэл бие бие рүүгээ дайрч, яллах тохиолдол түгээмэл гардаг. Хүмүүс завхарсан зан чанартай, ихэвчлэн эрүүл ухаангүй байдалд байдаг, завхарсан зан чанараараа амьдардаг, зарим үнэнийг ойлгодог байсан ч хэрэгжүүлэхэд хэцүү байдаг учраас тэдний хооронд маргаан, янз бүрийн дайралт амархан үүсдэг. Хэрвээ эдгээр дайралт хааяа тохиолддог бол чуулганы амьдралд түр зуурын л нөлөө үзүүлдэг, харин бие бие рүүгээ дайрах хандлагатай байдаг хүмүүс чуулганы амьдралд ноцтой саад болж, үймүүлдэг бөгөөд Бурханы сонгосон хүмүүсийн амь-оролтод ноцтойгоор нөлөөлж, саад болдог.

3. Аман тулаан

Чуулганд бас нэг төрлийн хүн бий—ийм хүн өөрийгөө зөвтгөх онцгой дуртай байдаг. Жишээ нь, тэр ямар нэг буруу зүйл хийх юм уу хэлбэл бусад хүн өөрийнх нь талаар муу бодолтой болж, олонхын нүдэн дэх дүр төрхөд нь нөлөөлөх вий гэж айсандаа цуглааны үеэр өөрийгөө зөвтгөж, тухайн асуудлыг тайлбарладаг. Тэд хүмүүст өөрийнхөө талаар муу бодол төрүүлэхгүйн тулд тайлбарладаг, иймээс үүнд маш их хүчин чармайлт зарцуулж, бодол болж, өдөржин ингэж эргэцүүлдэг: “Энэ асуудлыг яаж тодорхой болгох вэ? Тэр хүнд яаж тодорхой тайлбарлах вэ? Миний талаар төрсөн муу бодлыг нь яаж няцаах вэ? Өнөөдрийн цуглаан бол энэ асуудлын талаар ярих сайхан боломж.” Цуглаан дээр тэр “Миний өнгөрсөн удаа хийсэн зүйл хэн нэгнийг гомдоож, ил болгох зорилгогүй байсан; би сайн санаагаар, хүмүүст туслах гэсэн. Гэтэл зарим хүн намайг үргэлж буруугаар ойлгож, үргэлж намайг онилохыг хүсдэг, намайг шунахай, амбицтай, хүн чанар муутай гэж үргэлж боддог. Үнэндээ би огтхон ч тийм биш биз дээ? Би тиймэрхүү зүйл хийгээгүй, хэлээгүй. Би хэн нэгнийг ар хударгаар нь ярихдаа санаатайгаар тэдэнд асуудал үүсгэх гээгүй. Хүмүүс муу зүйл хийсэн байж тэр талаар бусад хүнээр яриулахгүй байж яаж чадаж байна вэ?” гэж хэлдэг. Тэр өөрийгөө зөвтгөж, өмгөөлөхийн сацуу нөгөө талынхаа нэлээд олон асуудлыг ил болгож, маш их юм ярьдаг бөгөөд энэ бүхэн нь өөрийгөө уг асуудлаас цэвэр авч гарах, илчилсэн зүйл нь завхарсан зан чанар биш, өөрөө хүн чанар муутай юм уу үнэнд дургүй хүн биш, хорон санаа бүр ч агуулаагүй гэдгийг хүн бүрд итгүүлэх, харин ч өөрийгөө сайн санаатай, сайн санаа зорилгыг нь үргэлж буруугаар ойлгодог, бусдын буруу ойлголтоос болж үргэлж яллагддаг гэж бодуулахын тулд байдаг. Сонсож байгаа хүмүүст түүний үг ил болон далдаар өөрийгөө гэм зэмгүй гэж бодогдуулдаг бөгөөд өөрийг нь буруу, муу гэж бодсон хүмүүсийг ёрын муу, үнэнийг хайрладаггүй хүмүүс гэж бодогдуулдаг. Нөгөө тал нь үүнийг сонсоод ингэж ойлгодог: “Чиний үг чамд завхарсан зан чанар байхгүй гэж хэлэх гээд байгаа юм биш үү? Зүгээр л өөрийгөө сайхан харагдуулах гэсэн хэрэг биш үү? Энэ чинь өөрийгөө мэдэхгүй, үнэнийг хүлээн авахгүй, баримтыг хүлээн авахгүй байгаа хэрэг биш үү? Чи эдгээрийг хүлээн авахгүй байж болно, гэхдээ яагаад намайг онилоод байгаа юм бэ? Надад чамайг онилох санаа байгаагүй, чамайг цохих ч хүсэл байгаагүй. Чи юу бодох нь чиний дур; энэ надад ямар хамаатай юм бэ?” Тэгээд тэр тэсэж чадалгүй “Зарим хүн жаахан асуудалтай тулгарч, бага зэрэг шударга бус хандлага, шаналал амсаад үүнийг хүлээн авах дургүй болж, өөрийгөө зөвтгөж, тайлбарлахыг хүсдэг; тэд үргэлж өөрсдийгөө асуудлаас цэвэр авч гарахыг хичээж, үргэлж өөрсдийгөө сайхан харагдуулж, дүр төрхөө бэхжүүлэхийг хүсдэг. Тэд тийм хүн биш байж яагаад өөрсдийгөө сайхан харагдуулж, төгс мэт дүр эсгэдэг юм бэ? Тэгээд ч би үнэнийг нөхөрлөдөг, хэн нэгнийг онилдоггүй, хэн нэгнийг цохих юм уу өшөө авах тухай ч боддоггүй. Хүмүүс юу хүссэнээ л бодог!” гэж хэлдэг. Энэ хоёр хүн үнэнийг нөхөрлөж байна уу? (Үгүй.) Тэгвэл тэд юу хийж байна вэ? Нэг тал нь “Би тэдгээрийг чуулганы ажлын төлөө хийсэн. Чиний юу бодох надад хамаагүй” гэдэг. Нөгөө нь “Хүнийг үйлдэх үед Тэнгэр харж байдаг. Хүмүүсийн бодлыг Бурхан мэддэг. Чамд жаахан сайн санаа, чадвар, уран цэцэн үг байлаа гээд, муу зүйл хийдэггүй гээд Бурхан чамайг шинжихгүй гэж бүү бод; бодлоо гүн нуувал Бурхан харахгүй гэж бүү бод. Ах эгч нар бүгд харж чадна—Бурхан бүр ч илүү харж чадна! Бурхан хүний зүрх сэтгэлийн гүнийг шинждэг гэдгийг чи мэдэхгүй гэж үү?” гэдэг. Тэр хоёр юуны талаар маргалдаж байна вэ? Нэг тал нь өөрийгөө зөвтгөж, цагаатгахын төлөө их хүчин чармайлт гаргаж, бусад хүн өөрийнх нь талаар муу сэтгэгдэлтэй байгаасай гэж хүсдэггүй байхад нөгөө тал нь зүгээр өнгөрөөхгүй гэж зүтгэж, өөрийгөө сайхан харагдуулахыг нь тэр хүнд зөвшөөрдөггүйн зэрэгцээ зэмлэх замаар түүнийг ил болгож, яллах зорилготой байдаг. Өнгөн дээрээ энэ хоёр бие биеэ шууд харааж, бие биеэ шууд ил болгоогүй ч яриа нь зорилготой байдаг: Нэг тал нь нөгөө хүнээ өөрийг нь буруугаар ойлгохоос сэргийлэхийг хичээж, нэр төрөө сэргээхийг шаарддаг бол нөгөө тал нь тэгэхээс татгалзаж, харин ч түүнд нэр хоч зүүж, яллаж, нөгөө талаа хүлээн зөвшөөрөхийг шаарддаг. Ийм харилцан яриа үнэнийг хэвийн нөхөрлөж байна уу? (Үгүй.) Мөс чанар, эрүүл ухаанд суурилсан харилцан яриа энэ мөн үү? (Үгүй.) Тэгвэл ийм төрлийн харилцан яриа ямар шинж чанартай вэ? Ийм төрлийн харилцан яриа бие бие рүүгээ дайрч байгаа хэрэг мөн үү? (Тийм.) Өөрийгөө зөвтгөж байгаа тэр хүн аливааг Бурханаас хэрхэн хүлээн авах, өөрийгөө таньж мэдэх, хэрэгжүүлбэл зохих зарчмыг олох талаар нөхөрлөж байна уу? Үгүй, тэр бусад хүнд өөрийгөө зөвтгөж байна. Тэр бодол, үзэл бодол, санаа, зорилгоо бусдад тодорхой болгож, нөгөө талдаа өөрийгөө тайлбарлаж, нөгөө талаараа нэр төрөө сэргээлгэхийг хүсдэг. Түүнчлэн нөгөө тал өөрийг нь ил болгож, яллахыг тэр үгүйсгэхийг хүсдэг бөгөөд нөгөө талынх нь хэлж байгаа зүйл баримттай, үнэнтэй нийцэж байгаа эсэх нь хамаагүй, өөрөө үүнийг ухаарахгүй, хүлээн авах дургүй л бол нөгөө талынх нь хэлж байгаа зүйлийг буруу гэж үзэж, залруулахыг хүсдэг. Харин нөгөө тал нь нэр төрийг нь сэргээхийг хүсдэггүй, харин ч түүнийг ил болгож, яллаж байгаагаа хүлээн зөвшөөрүүлэх гэж хүчилдэг. Нэг нь хүлээн авах дургүй байхад нөгөө нь хүлээн зөвшөөрүүлэх гэж зүтгэдэг нь бие бие рүүгээ дайрахад хүргэдэг. Ийм харилцан ярианы шинж чанар нь бие бие рүүгээ дайрах явдал юм. Тэгвэл ийм дайралт ямар уг чанартай вэ? Энэ харилцан яриа бие биеэ үгүйсгэх, бие биедээ гомдоллох, бие биеэ яллах шинжтэй байна уу? (Тийм.) Ийм хэлбэрийн харилцан яриа чуулганы амьдралд бас гардаг уу? (Тийм.) Ийм төрлийн харилцан яриа бүгд аман тулаан юм.

Ийм төрлийн харилцан яриаг яагаад аман тулаан гэж нэрлэдэг вэ? (Яагаад гэвэл хүмүүс хоорондоо зөв, бурууг маргалдаж, хэн нь ч өөрийгөө таньж мэдэхийг хичээхгүй, хэн нь ч юу ч олж авдаггүй; тэд зүгээр л энэ асуудалтай зууралдсаар байдаг бөгөөд харилцан яриа нь ямар ч утга учиргүй байдаг.) Тэд хэн нь зөв, хэн нь буруу, хэн нь илүү, хэн нь дорд талаар маргалдах гэж маш их ярьж, олон үг нуршдаг. Тэд зогсоо зайгүй маргалдаж хэн нь ч ялдаггүй, тэгээд үргэлжлүүлэн маргалдсаар байдаг. Үүнээс эцсийн дүндээ тэд юу олж авдаг вэ? Үнэнийг ойлгох, Бурханы санаа зорилгыг ойлгох явдал энэ мөн үү? Гэмшиж, Бурханы шинжилтийг хүлээн авах чадвар энэ мөн үү? Аливааг Бурханаас хүлээн авч, өөрийгөө илүү таньж мэдэх чадвар энэ мөн үү? Тэд эдгээрийн алийг нь ч олж авдаггүй. Эдгээр утга учиргүй маргаан, зөв буруугийн талаарх харилцан яриа нь аман тулаан юм. Шулуухан хэлэхэд, аман тулаан бол туйлын утга учиргүй яриа бөгөөд хэлсэн бүхэн нь дэмий үг, ганц ч үг нь бусдыг босгон байгуулдаггүй, бусдад ашиг тусгүй, харин хэлсэн үг нь бүгд бусдыг шархлуулдаг, хүний хүсэл, түргэн ууртай байдал, хүмүүсийн оюун санаанаас, мэдээж бүр ч илүүтэйгээр хүний завхарсан зан чанараас гардаг. Хэлсэн үг бүр нь өөрийн ашиг сонирхол, өөрийн дүр төрх, нэр хүндийн төлөө байдаг болохоос бусдыг босгон байгуулж, туслахын төлөө биш, үнэний аль нэг талыг ойлгох юм уу Бурханы санаа зорилгыг ойлгохын төлөө биш, мэдээж Бурханы үгэнд өөрийнх нь ямар завхарсан зан чанарыг ил болгосон, завхарсан зан чанар нь Бурханы үгтэй таарч байгаа эсэх, эсвэл ойлголт нь зөв эсэхийг хэлэлцэхийн төлөө биш юм. Энэхүү утга учиргүй өөрийгөө зөвтгөж, тайлбарлаж байгаа нь хэчнээн сайхан, чин сэтгэлийн, сүсэг бишрэлтэй сонсогддог ч бай бүгд аман тулаан, бие бие рүүгээ дайрч, шүүж байгаа хэрэг бөгөөд бусдад ч, өөрт нь ч ямар ч ашиг тусгүй. Тэдгээр нь бусдыг хорлож, хүмүүс хоорондын хэвийн харилцаанд нөлөөлөөд зогсохгүй, бас өөрсдийнх нь амийн өсөлтийг саатуулдаг. Товчхондоо, шалтаг, санаа зорилго, хандлага, ашигласан өнгө аяс, эсвэл хэрэглэсэн арга хэрэгсэл, арга техникээс үл хамааран, бусдыг дур зоргоороо шүүж, яллаж л байгаа бол эдгээр үг, арга барил зэрэг нь бүгд бусдыг дайрах ангилалд багтах бөгөөд бүгд аман тулаан юм. Энэ хүрээ өргөн үү? (Нэлээд өргөн.) Тэгвэл та нар хүмүүсийн дайралт, шүүлт, яллалттай тулгарах үедээ бусдыг дайрч, ялласан зан авир гаргахаас зайлсхийж чадах уу? Ийм нөхцөл байдалтай тулгарах үедээ та нар яаж хэрэгжүүлэх ёстой вэ? (Бид залбирлаар дамжуулан Бурханы өмнө тайван болох ёстой; тэгвэл зүрх сэтгэлд маань үзэн ядалт байхаа болино.) Хүн юмыг ойлгодог, эрүүл ухаантай л бол, Бурханы өмнө өөрийгөө тайван болгож, Түүнд залбирч, үнэнийг хүлээн авч чаддаг л бол санаархал, хүслээ хянаж чадна, улмаар бусдыг шүүхгүй, дайрахгүй байх хэмжээнд хүрч чадна. Хүний санаархал, зорилго нь хувийн хорслоо тайлах, өшөө авах биш, нөгөө хүн рүүгээ дайрах яавч биш, харин үнэнийг ойлгодоггүй юм уу хэт өнгөц ойлгодог, бас бага зэрэг мунхаг, мэдлэггүй эсвэл дураараа байдлаасаа болоод нөгөө хүнээ санамсаргүй гомдоосон бол бусдын тусламж, дэмжлэг, нөхөрлөлөөр дамжуулан үнэнийг ойлгосных нь дараа яриа нь илүү оновчтой болж, бусдын талаарх үнэлгээ, үзэл бодол нь ч илүү оновчтой болно. Тэгээд бусад хүний илчилсэн завхарсан зан чанар, буруу үйлдэлд зөв хандаж чадах бөгөөд ингэснээр бусдыг дайрч, шүүх нь аажмаар багасна. Гэвч хэрвээ хүн үргэлж завхарсан зан чанараар амьдарч, нүдэнд нь тааламжгүй харагдсан юм уу урьд нь өөрийг нь гомдоож, хорлож байсан хэнээс ч хамаагүй өшөө авах боломжийг эрэлхийлж, үргэлж ийм санаархал өвөрлөж, үнэнийг огт эрж хайдаггүй, Бурханд залбирч, найддаггүй бол хэдийд ч, хаана ч бусдыг дайрч чадах бөгөөд үүнийг шийдвэрлэхэд хэцүү. Санамсаргүйгээр бусдыг дайрахыг шийдвэрлэхэд амархан боловч санаатай, зориуд дайрахыг шийдвэрлэхэд амаргүй. Хэрвээ хүн хааяа, санамсаргүйгээр бусдыг дайрч, шүүвэл бусад хүн үнэнийг нөхөрлөж дэмжиж, тусалснаар тэд үнэнийг ойлгомогцоо өөрчлөгдөж чадна. Гэвч хэрвээ хүн байнга өшөө авч, хувийн хорслоо тайлахыг эрэлхийлж, үргэлж бусдыг тарчлаах юм уу унагахыг хүсэж, ийм санаархлаар бусдыг дайрдаг бол—үүнийг бүх хүн мэдэрч, харж чаддаг—ийм зан авир нь чуулганы амьдралд саад болж, үймүүлдэг; энэ нь бүхэлдээ санаатайгаар саад болж, үймүүлсэн болно. Тиймээс бусдыг дайрах ийм зан чанартай байвал өөрчлөгдөхөд хэцүү.

Одоо та нар бусдыг дайрах, яллах асуудлыг хэрхэн шийдвэрлэх ёстойг ойлгов уу? Ганцхан арга зам бий—хүн Бурханд залбирч, Түүнд найдах ёстой, тэгвэл үзэн ядалт нь аажмаар алга болно. Бусдыг дайрч чадах хоёр төрлийн хүн голчлон байдаг. Нэг төрөл нь бодолгүй ярьдаг, шулуухан, түс тас хэлдэг, хүмүүс өөрт нь тааламжгүй санагдах болгонд зарим нэг шархлуулсан зүйл хэлж мэднэ. Гэхдээ ихэнхдээ тэд хүмүүс рүү санаатайгаар юм уу зориуд дайрдаггүй—тэд зүгээр л биеэ барьж чаддаггүй, энэ нь ердөө л тэдний зан чанар бөгөөд тэд бодолгүйгээр бусад хүн рүү дайрдаг. Хэрвээ тэд засуулбал үүнийг хүлээн авч чаддаг, тиймээс тэд бол ёрын муу хүмүүс биш бөгөөд цэвэрлэгдэх бай биш юм. Гэвч ёрын муу хүмүүс засуулахыг хүлээж авдаггүй бөгөөд тэд чуулганы амьдралд байнга саад болж, үймүүлж, бусдыг үргэлж дайрч, шүүж, цохилт өгч, өшөө авдаг ба үнэнийг өчүүхэн төдий ч хүлээн авдаггүй. Тэд бол ёрын муу хүмүүс бөгөөд чуулганы шийдвэрлэж, цэвэрлэх хэрэгтэй хүмүүс юм. Тэднийг яагаад шийдвэрлэж, цэвэрлэх хэрэгтэй вэ? Уг чанар-мөн чанараас нь дүгнэвэл, бусдыг дайрдаг зан авир нь санамсаргүй бус, харин санаатай байдаг. Учир нь энэ хүмүүс хорон санаатай хүн чанартай—хэн ч тэднийг гомдоож, шүүмжилж болохгүй, хэрвээ хэн нэгэн санамсаргүйгээр тэднийг бага зэрэг шархлуулсан зүйл хэлбэл тэд өшөө авах боломж хайх тухай бодно—тиймээс ийм хүмүүс бусдын эсрэг дайралт хийж чаддаг. Энэ бол чуулганы шийдвэрлэж, цэвэрлэх хэрэгтэй нэг төрлийн хүн юм. Бие бие рүүгээ дайрч, хэл амаар тулалддаг хэн боловч—аль тал нь байх нь хамаагүй, идэвхтэй эсвэл идэвхгүй дайрдаг ч бай—ийм төрлийн дайралтад оролцож л байгаа бол бага зэрэг дургүйцэхдээ л бусдыг тарчлаадаг, хорон санаархалтай ёрын муу хүн юм. Ийм хүмүүс чуулганы амьдралд ноцтой саад болж, үймүүлдэг. Тэд бол чуулган доторх нэг төрлийн ёрын муу хүн юм. Хөнгөн тохиолдлуудыг тухайн хүнийг эргэцүүлэг гэж тусгаарлах замаар шийдвэрлэж болно; илүү ноцтой тохиолдлуудад тухайн хүнийг зайлуулах юм уу хөөх ёстой. Энэ бол энэ асуудлыг зохицуулах тухайд удирдагч, ажилчдын ойлгох хэрэгтэй зарчим юм.

Энэ нөхөрлөлөөр дамжуулан, бусдыг дайрах гэж юу болохыг та нар одоо ойлгов уу? Үүнийг ялган таньж чадах уу? Дайралт гэж юу болохыг Намайг тодорхойлсны дараа зарим хүн “Бусдыг дайрах явдлыг ийм өргөн хүрээнд тодорхойлж байхад ирээдүйд хэн ярьж зүрхлэх юм бэ? Хүмүүс бидний хэн нь ч үнэнийг ойлгодоггүй, тиймээс амаа нээх төдийд л бусдыг дайрахад хүрнэ, энэ чинь аймшигтай юм байна! Ирээдүйд бид зүгээр л хоол идэж, ус ууж, чимээгүй байж, бусдыг дайрахаас зайлсхийхийн тулд өглөө сэрсэн цагаасаа эхлэн амаа хамхиж, хааш яаш ярихгүй байх хэрэгтэй. Тэгвэл сайхан байх бөгөөд бидний өдөр хоног хамаагүй илүү амар тайван байна” гэж боддог. Ийм бодол зөв үү? Амаа хамхих нь асуудлыг шийдвэрлэхгүй; бусдыг дайрах асуудлын мөн чанар нь хүний зүрх сэтгэлийн асуудал юм, энэ нь хүний завхарсан зан чанараас үүдэлтэй болохоос аманд нь асуудал байгаа юм биш. Хүмүүсийн амаараа хэлдэг зүйл нь завхарсан зан чанар, бодол санаанд нь захирагддаг. Хэрвээ хүний завхарсан зан чанар шийдвэрлэгдэж, зарим нэг үнэнийг үнэхээр ойлговол, мөн яриа нь бага зэрэг зарчимтай, бодолтой болбол бусдыг дайрах асуудал нь хэсэгчлэн шийдвэрлэгдэнэ. Мэдээж, чуулганы амьдралд хүмүүс хүн хоорондын хэвийн харилцаатай байж, бие бие рүүгээ дайрахгүй, хэл амаар тулалдахгүй байхын тулд Бурханы удирдамжийг гуйн Түүний өмнө байнга очиж залбирах, мөн зөвт байдлаар өлсөж цангасан сүсэг бишрэлтэй зүрх сэтгэлээр Бурханы өмнө тайван байх хэрэгтэй. Тэгвэл хэн нэгэн санамсаргүйгээр чамайг шархлуулсан үг хэлэх үед зүрх сэтгэл чинь Бурханы өмнө тайван байж чадах бөгөөд чи үүнийг нь хүндээр тусгаж авч, нөгөө хүнтэйгээ маргалдахыг хүсэхгүй, өөрийгөө өмгөөлж, зөвтгөхийг бүр ч хүсэхгүй. Харин чи үүнийг Бурханаас хүлээн авч, өөрийгөө таньж мэдэх сайхан боломж өгсөнд Бурханд талархаж, бусдын үгээр дамжуулан чамд ийм асуудал байгааг ухаарах боломж олгосонд Түүнд талархана. Энэ бол өөрийгөө таньж мэдэх сайхан боломж, Бурханы нигүүлсэл бөгөөд чи үүнийг Бурханаас хүлээн авах ёстой. Өөрийг чинь шархлуулсан хүнд чи өс хонзон өвөрлөх ёсгүй, мөн санамсаргүйгээр алдааг чинь хөндөж дутагдлыг чинь ил болгосон хүнд зэвүүцэж, үзэн ядах ёсгүй, мөн тэднээс санаатай болон санамсаргүйгээр зайлсхийх, эсвэл тэднээс өшөө авахын тулд элдэв арга хэрэглэх ёсгүй. Эдгээр үйлдлийн аль нь ч Бурханд тааламжтай биш. Бурханы өмнө байнга ирж залбир, тэгээд зүрх сэтгэл чинь тайвширсны дараа бусад хүн чамайг санамсаргүйгээр хорлох үед чи үүнд зөв хандаж чадна, тэдэнд хүлээцтэй, тэвчээртэй хандаж чадна. Хэрвээ хэн нэгэн чамайг санаатайгаар хорловол чи яах ёстой вэ? Чи үүнд яаж хандах вэ—түргэн ууртай байдлаасаа болж тэдэнтэй маргалдах уу, эсвэл Бурханы өмнө өөрийгөө тайван байлгаж, үнэнийг эрж хайх уу? Мэдээж, оролтын аль зам нь зөв сонголт болохыг Надаар хэлүүлэлгүй та нар бүгд тодорхой мэднэ.

Чуулганы амьдралд хүний хүч тэнхээ, хүний биеэ барих чадвар, хүний тэвчээрт тулгуурлан бие бие рүүгээ дайрах, аман тулаанаас зайлсхийх маш хэцүү байдаг. Чиний хүн чанар хэчнээн сайн, чи хэчнээн дөлгөөхөн, сайхан сэтгэлтэй, эсвэл уужим сэтгэлтэй байлаа ч чиний нэр төр, ёс жудаг гэх мэтийг шархлуулсан зарим нэг хүн, зүйлтэй тулгарах нь гарцаагүй. Иймэрхүү асуудлыг хэрхэн зохицуулж, тэдгээрт хэрхэн хандах талаар чи сэтгэлдээ зарчимтай байх ёстой. Хэрвээ чи эдгээр асуудалд түргэн ууртай зангаар хандвал маш амархан: Тэд чамайг хараавал чи тэднийг хараана, тэд чам руу дайрвал чи тэдэн рүү дайрна, шүдийг шүдээр, нүдийг нүдээр сольж, чам руу шидсэн болгоныг нь адилхан аргаар тэдэн рүү буцааж шидээд, нэр төр, ёс жудаг, нэр нүүрээ хамгаална. Үүнд хүрэх маш амархан. Гэхдээ энэ арга барил зохистой эсэх, чамд болон бусдад ашиг тустай эсэх, Бурханд тааламжтай эсэхийг чи зүрх сэтгэлдээ дэнсэлж үзэх хэрэгтэй. Хүмүүс энэ асуудлын мөн чанарыг ойлгоогүй байхдаа “Тэр надад өршөөнгүй хандахгүй байхад би яагаад түүнд өршөөнгүй хандах ёстой гэж? Тэр намайг хайрлахгүй байхад би яагаад түүнд хайрлаж хандах ёстой гэж? Тэр надад тэвчээртэй ханддаггүй, тусалдаггүй байхад би яагаад түүнд тэвчээртэй хандаж, туслах ёстой гэж? Тэр надад хүн чанаргүй хандаж байгаа тул би түүнд мууг үйлдэнэ. Би яагаад шүдийг шүдээр, нүдийг нүдээр сольж болохгүй гэж?” гэж хамгийн түрүүнд боддог. Эдгээр нь хүмүүсийн санаанд хамгийн түрүүнд орж ирдэг бодол юм. Гэхдээ чи үнэхээр ийм маягаар үйлдэх үедээ дотроо амар амгаланг мэдэрдэг үү, эсвэл тавгүй, шаналгаатай байдаг уу? Чи үнэхээр үүнийг сонгохдоо юу олж авдаг вэ? Чи юу хүртдэг вэ? Үнэхээр ингэж үйлдэх үедээ дотроо тавгүй байдгийг олон хүн мэдэрсэн байдаг. Мэдээж ихэнх хүний хувьд энэ нь гэмтэй мөс чанарын асуудал биш, Бурханд өртэй мэт санагдсанаас үүдсэн тавгүй байдал бүр ч биш; хүмүүст тийм биеийн хэмжээ байхгүй. Тэдний энэ тавгүй байдал юунаас үүддэг вэ? Энэ нь хүмүүсийн үзэн ядалт, доромжлуулах үед нэр төр, ёс жудгийг нь сорих, түүнчлэн үг хэлээр өдөөн хатгагдсаны дараа мэдэрдэг сэтгэлийн шарх, зүрх сэтгэлд нь оргилох уур хилэн, үзэн ядалт, эсэргүүцэл, бухимдлаас үүдэлтэй бөгөөд энэ бүхэн хүмүүсийг тавгүй болгодог. Энэ тавгүй байдлын үр дагавар юу вэ? Үүнийг мэдэрмэгцээ чи тэр хүнийг үг хэлээр хэрхэн давж гарах, түүнийг унагахын тулд зүй ёсны, үндэслэлтэй арга хэрэгслийг хэрхэн ашиглах, чамд нэр төр, ёс жудаг байгаа, дээрэлхэхэд амархан биш гэдгийг түүнд хэрхэн харуулах талаар бодож эхэлнэ. Чамд тавгүй санагдаж, үзэн ядалт төрөх үедээ тэр хүнд тэвчээртэй, хүлээцтэй хандах, эсвэл зөв хандах, өөр бусад эерэг зүйлийн талаар боддоггүй, харин атаархах, зэвүүцэх, жигших, дайсагнах, үзэн ядах, яллах гэх мэт бүх сөрөг зүйлийн талаар бодож, бүр зүрх сэтгэлдээ түүнийг тоо томшгүй олон удаа харааж, цаг хугацаанаас үл хамааран—хоол идэж, унтаж байхдаа ч—түүнээс хэрхэн өшөө авах талаар бодож, хэрвээ тэр чам руу дайрч, чамайг яллавал түүнтэй хэрхэн тооцоо бодож, ийм нөхцөл байдлыг хэрхэн зохицуулахаа төсөөлдөг. Чи нөгөө хүнээ яаж унагах, гомдол, үзэн ядалтаа хэрхэн гаргах, нөгөө хүнээ өөртөө хэрхэн буулгаж авч, айлгах, чамайг дахин өдөж зүрхлэхгүй болгох талаар өдөржин эргэцүүлдэг. Чи бас нөгөө хүндээ хэрхэн сургамж өгөх, өөрийгөө хэчнээн хүчирхэг болохыг мэдүүлэх талаар байнга боддог. Ийм бодол төрж, төсөөлсөн дүр зураг оюун санаанд чинь дахин дахин орж ирэх үед чамайг үймүүлэх, чамд гарах үр дагавар хэмжээлшгүй их. Хэл амаар тулалдаж, бие бие рүүгээ дайрдаг байдалд ормогц үр дагавар нь юу байх вэ? Тэр үед Бурханы өмнө тайван байх амархан уу? Амь-оролтыг чинь энэ саатуулахгүй гэж үү? (Саатуулна.) Асуудлыг шийдвэрлэх буруу аргыг сонгох нь хүнд ийм нөлөө үзүүлдэг. Хэрвээ чи зөв замыг сонговол хэн нэгэн дүр төрх, нэр нүүрийг чинь сэвтээх, ёс жудаг, нэр төрийг чинь доромжилсон үг хэлэх үед чи хүлээцтэй байхыг сонгож чадна. Чи тэдэнтэй ямар ч үгээр маргалдахгүй, эсвэл санаатайгаар өөрийгөө зөвтгөж, нөгөө хүнээ няцааж, дайрч, өөртөө үзэн ядалт төрүүлэхгүй. Хүлээцтэй байхын мөн чанар, ач холбогдол юу вэ? Чи “Түүний хэлсэн зарим зүйл баримттай нийцэхгүй байна, гэхдээ үнэнийг ойлгож, авралд хүрэхээсээ өмнө бүгд ийм байдаг, би ч бас нэгэн цагт ийм байсан. Одоо би үнэнийг ойлгодог болсон болохоор зөв буруугийн талаар маргалддаг, тэмцлийн гүн ухаанаар амьдардаг шүтлэггүй хүмүүсийн замаар алхдаггүй—би хүлээцтэй байж, бусдад хайраар хандахыг сонгоно. Түүний хэлсэн зарим зүйл баримттай нийцэхгүй байгаа ч би тэдгээрийг тоохгүй. Би ухамсарлаж, ойлгож чадах зүйлээ хүлээн авна. Би үүнийг Бурханаас хүлээн авч, залбирлаараа Бурханы өмнө аваачиж, завхарсан зан чанарыг минь илчлэх нөхцөл байдлыг бүрдүүлж өгөхийг Түүнээс гуйна, ингэснээр би эдгээр завхарсан зан чанарын мөн чанарыг таньж мэдэж, эдгээр асуудлыг шийдвэрлэж эхлэх, аажмаар даван туулах, үнэн-бодит байдалд орох боломжтой болно. Хэн намайг үгээрээ шархлуулж байгаа, тэдний хэлж байгаа зүйл зөв эсэх, тэдний санаа зорилго юу болох тухайд гэвэл, нэг талаар би үүнийг ялган таньж, нөгөө талаар би тэдэнд хүлээцтэй хандана” гэж хэлдэг. Хэрвээ тэр хүн үнэнийг хүлээн авдаг хүн бол чи түүнтэй тайван суугаад нөхөрлөж болно. Хэрвээ тэр үнэнийг хүлээн авдаггүй, ёрын муу хүн бол түүнийг бүү тоо. Түүнийг хангалттай их авирлаж, ах эгч нар бүгд түүнийг нэвт шувт ялган таньж, чи ч бас ялган таньж, удирдагч, ажилчид түүнийг зайлуулж, шийдвэрлэх хүртэл нь хүлээ—тэр үед Бурхан түүнийг шийдвэрлэх цаг ирсэн байх бөгөөд мэдээж чи ч бас баяр хөөртэй байх болно. Гэвч чиний сонгох ёстой зам бол ёрын муу хүмүүстэй аман тулаан хийх, эсвэл тэдэнтэй маргалдаж, өөрийгөө зөвтгөх гэж оролдох явдал огт биш. Харин ямар ч зүйл тохиолдсон үнэн-зарчмын дагуу хэрэгжүүлэх явдал юм. Чамайг шархлуулсан хүмүүстэй харьцах уу, эсвэл чамайг шархлуулаагүй, чамд ашиг тустай хүмүүстэй харьцах уу гэдгээс үл хамааран хэрэгжүүлэлтийн зарчим адилхан байх ёстой. Ийм замыг сонгох үед зүрх сэтгэлд чинь ямар нэг үзэн ядалт байх уу? Бага зэрэг таагүй мэдрэмж төрж магадгүй. Нэр төр нь сэвтэх үед хэнд таагүй санагдахгүй байх билээ? Хэрвээ хэн нэгэн таагүй санагдахгүй байна гэвэл худал хэлж, хууран мэхэлж байгаа хэрэг, гэхдээ чи үнэнийг хэрэгжүүлэхийн төлөө энэ зовлонг тэвчиж, туулж чадна. Ийм замыг сонгох үедээ чи Бурханы өмнө дахин очихдоо мөс чанар чинь цэвэр байна. Мөс чанар чинь яагаад цэвэр байх вэ? Яагаад гэвэл чиний үг түргэн ууртай зангаас гараагүй, чи аминч хүслээсээ болж бусадтай нүүрээ улайтал маргалдаагүй, харин үнэнийг ухамсарласан суурин дээр Бурханы замыг дагаж, өөрийн замаар алхаж байгаагаа тодорхой мэдэх болно. Сонгосон зам чинь Бурханы заасан, Бурханы шаардсан зам гэдгийг чи зүрх сэтгэлдээ маш тодорхой мэдэх тул дотроо онцгой амар амгалан байна. Ийм амар амгалан байх үед чи болон бусдын хоорондох үзэн ядалт, хувийн өс хонзон чамайг үймүүлэх үү? (Үгүй.) Чи үнэхээр ардаа орхиод, эерэг замыг дуртайяа сонгох үед зүрх сэтгэл чинь тайван, амгалан байна. Гомдол, үзэн ядалт, тэр үзэн ядалтаас үүдэлтэй өшөө авах сэтгэлгээ, явуулга зэрэг түргэн ууртай зангаас гардаг зүйлс чамайг үймүүлэхээ болино. Сонгосон зам чинь чамд амар амгалан, тайван зүрх сэтгэлийг авчрах бөгөөд түргэн ууртай зангаас гардаг тэр зүйлс чамайг үймүүлж чадахаа болино. Тэдгээр нь чамайг үймүүлж чадахаа болих үед чамайг үгээрээ шархлуулсан хүмүүс рүү дайрах юм уу тэдэнтэй хэл амаар тулалдах арга замыг чи бодох уу? Бодохгүй. Мэдээж, биеийн хэмжээ чинь бага учраас, эсвэл зарим онцгой нөхцөл байдлаас болж хааяа түргэн ууртай зан, ойворгон зан, гомдол чинь хөдөлж магадгүй. Гэвч үнэнийг хэрэгжүүлэх шийдвэр, зориг, хүсэл чинь эдгээр зүйл зүрх сэтгэлийг чинь үймүүлэхээс сэргийлнэ. Өөрөөр хэлбэл, эдгээр зүйл чамайг үймүүлж чадахгүй. “Тэр надад байнга хүндрэл учруулж байна. Би хэзээ нэг өдөр түүнийг зэмлэж, яагаад намайг үргэлж онилж, надад үргэлж хэцүү байдал үүсгэдгийг нь асуух хэрэгтэй. Яагаад намайг үргэлж дорд үзэж, доромжилдгийг нь асуух хэрэгтэй” гэж бодох зэргээр түргэн ууртай зан хааяа чамд тэсрэн гарч магадгүй. Чамд заримдаа ийм бодол төрж магадгүй. Гэхдээ дахиад жаахан бодсоныхоо дараа чи тэдгээрийг буруу гэдгийг, ингэж үйлдвэл Бурханд таалагдахгүй гэдгийг ухаарна. Ийм бодол төрөх үед чи энэ байдлыг эргүүлэхийн тулд хурдхан Бурханы өмнө буцаж очих тул эдгээр буруу бодол чамайг эзэмдэхгүй. Үр дүнд нь дотор чинь зарим эерэг зүйл бий болно—тухайлбал чи өөрийгөө таньж мэддэг болж, түүнчлэн Бурханы чамд өгсөн гэгээрэл, гэрэлтүүлэлтээс хүмүүсийг ялган таньж, асуудлыг нэвт харж чадах бөгөөд өөрийн мэдэлгүй чи үнэн-бодит байдлыг илүү их ойлгож, үүнд орох болно. Энэ үед чиний эсэргүүцэл, өөрөөр хэлбэл үзэн ядалт, хувийн хүсэл, түргэн ууртай байдлаас хамгаалдаг “эсрэг биет” улам хүчтэй болж, биеийн хэмжээ чинь улам томорно. Түргэн ууртай зангаас гардаг тэр зүйлс чамайг захирч чадахаа болино. Хэдийгээр чамд хааяа зарим нэг буруу бодол, санаа, импульс төрж магадгүй ч эдгээр зүйл хурдан алга болж, эсэргүүцэл, биеийн хэмжээ чинь тэдгээрийг таягдан хаяж, устгана. Энэ үед эерэг зүйлс, үнэний бодит байдал, Бурханы үг чиний дотор ноёрхоно. Эдгээр эерэг зүйл ноёрхох үед гаднын хүмүүс, үйл явдал, зүйлс чамд нөлөөлөхөө болино. Биеийн хэмжээ чинь өсөж, байдал чинь улам хэвийн болж, чи завхарсан зан чанараар амьдарч, чөтгөрийн тойрог руу орохоо болино, ийнхүү биеийн хэмжээ чинь тасралтгүй өснө.

Чуулганд юм уу хүмүүсийн дунд байхдаа нэр төр, ёс жудагт чинь хор хүргэх хувь хүн рүү чиглэсэн дайралттай тулгарах үедээ хүлээцтэй, тэвчээртэй байж, хэрэгжүүлэлтийн зөв замыг сонгож чадвал энэ нь чамд ашиг тустай. Чи энэ ашиг тусыг олж харахгүй байж магадгүй ч ийм үйл явдлыг туулах үедээ хүнд тавьдаг Бурханы шаардлага, Түүний хүнд өгдөг зам бол гэрэлт зам, жинхэнэ бөгөөд амьд зам гэдгийг, мөн эдгээр нь хүмүүст үнэнийг олж авах боломж олгож, ашиг тус хүртээдэг, хамгийн утга учиртай зам гэдгийг чи өөрийн мэдэлгүй олж мэднэ. Хүмүүсийн дунд, ялангуяа чуулганы амьдралд байх үедээ чи янз бүрийн сорилт, уруу таталтыг даван туулж чадна. Хэн нэгэн чам руу хорон санаагаар дайрч, шархлуулах үед, эсвэл санаатайгаар чамаас өшөө авч, үзэн ядалтаа чамд гаргахаар оролдох үед чи үүнд үнэн-зарчмын дагуу хандаж, хэрэгжүүлж чаддаг байх нь маш чухал юм. Бурхан хүмүүсийн завхарсан зан чанарыг үзэн яддаг учраас тулгарсан зүйлдээ түргэн ууртай зангаар хандахгүй, харин Бурханы өмнө тайван байж, үнэн болон Бурханы санаа зорилгыг эрж хайж, улмаар хүнд тавих Бурханы шаардлага үнэндээ юу болохыг ойлгож ав гэж хүмүүст хэлдэг. Хүний тэвчээр хязгаартай боловч үнэнийг ойлгомогц тэвчээр нь зарчимтай болж, тэр хүний хувьд үнэнийг хэрэгжүүлэх хөдөлгөгч хүч, тусламж болж хувирч болно. Гэвч хэрвээ хүн үнэнийг хайрладаггүй, зөв буруугийн талаар маргалдаж, бусдыг дайрах дуртай, түргэн ууртай зангаар амьдрах дуртай бол дайралтад өртөх үедээ хэл амаар тулалдаж, бие бие рүүгээ дайрах хандлагатай байдаг. Энэ нь оролцсон хүн бүрд хор хөнөөл учруулдаг бөгөөд хэнийг ч босгон байгуулдаггүй, хэнд ч тусалдаггүй. Хэн нэгэн бие бие рүүгээ дайрч, хэл амаар тулалдсаны дараа тамирдаж, ядарч туйлдан, хоёр тал хоёулаа шархдаж үлддэг; тэд ямар ч үнэнийг олж авч чаддаггүй, эцэст нь юу ч олж авдаггүй. Гагцхүү үзэн ядалт, боломж олдвол өшөө авах санаархал л үлддэг. Энэ бол бие бие рүүгээ дайрч, хэл амаар тулалдсаны улмаас хүмүүст эцэст нь ирдэг хор уршиг юм.

Дөнгөж сая нөхөрлөсөн бие бие рүүгээ дайрах, хэл амаар тулалдах тухай сэдвийн тухайд та нар одоо ялган таних зарчмыг ойлгов уу? Ямар нөхцөл байдал бие бие рүүгээ дайрах, хэл амаар тулалдахад хамаарахыг та нар ялгаж чадах уу? Бие бие рүүгээ дайрах, хэл амаар тулалдах явдал хүмүүсийн дунд тогтмол гардаг бөгөөд байнга ажиглагддаг. Бие бие рүүгээ дайрах нь голчлон хэн нэгний асуудлыг зорилготойгоор онилж, хувь хүн рүү нь дайрах, шүүх, яллах, тэр ч бүү хэл хараах явдлыг хамардаг бөгөөд энэ нь өшөө авах, хариу цохилт өгөх, хувийн хорслоо тайлах гэх мэт зорилготой байдаг. Ямартай ч, бие бие рүүгээ дайрах, хэл амаар тулалдах нь үнэнийг нөхөрлөж байгаа хэрэг биш, үнэнийг хэрэгжүүлж байгаа хэрэг ч биш, мөн эв найртай хамтын ажиллагааны илрэл бүр ч биш юм. Харин энэ нь түргэн ууртай байдал болон Сатаны завхарсан зан чанараас болж хүмүүсээс өшөө авч, цохилт өгч буй илрэл юм. Бие бие рүүгээ дайрах, аман тулааны зорилго нь үнэнийг тодорхой нөхөрлөх явдал яавч биш, үнэнийг ойлгохын тулд маргалдаж байгаа хэрэг бүр ч биш юм. Харин өөрийн завхарсан зан чанар, амбиц, аминч хүсэл, махан биеийн сонирхлыг хангах зорилготой юм. Бие бие рүүгээ дайрах нь үнэнийг нөхөрлөж байгаа хэрэг биш, хүмүүст хайраар тусалж, хандаж байгаа хэрэг бүр ч биш гэдэг нь илэрхий; харин энэ нь хүмүүсийг тарчлааж, тоглоом тохуу хийж, мангартуулах Сатаны арга мэх, арга барилуудын нэг юм. Хүмүүс завхарсан зан чанар дотор амьдардаг бөгөөд үнэнийг ойлгодоггүй. Хэрвээ тэд үнэнийг хэрэгжүүлэхийг сонгохгүй бол ийм урхи, уруу таталтад, мөн бие бие рүүгээ дайрах, хэл амаар тулалдах тэмцэлд маш амархан ордог. Тэд ганц үг, хэллэг юм уу харцнаас болж нүүрээ улайтал маргалдаж, тэр ч бүү хэл зогсоо зайгүй үргэлжлүүлж, ганцхан зүйл дээр хэн нь дийлэхээ үзэхийн тулд олон жил тэмцэлдэж, хоёулаа хохироход хүрдэг. Тэд уулзангуутаа эцэс төгсгөлгүй маргалдаж, зарим нь бүр компьютерын чат группт бие биеэ дайрч, харааж, ялладаг. Энэ үзэн ядалт ямар ноцтой болоо вэ! Тэд цуглааны үеэр бие биеэ хангалттай хараагаагүй, хорслоо тайлаагүй, зорилгодоо хүрээгүй тул гэртээ харьсны дараа бодох тусам уур нь хүрч, тэндээ үргэлжлүүлэн бие биеэ хараадаг. Энэ ямар гээчийн сэтгэлгээ вэ? Үүнийг дэмжих хэрэгтэй юу, сурталчлах хэрэгтэй юу? (Үгүй.) Энэ ямар гээчийн “аймшиггүй зориг” вэ? Энэ бол юунаас ч айдаггүй сэтгэлгээ, хууль дүрэмгүй сэтгэлгээ, Сатан хүнийг завхруулсны үр дагавар юм. Мэдээж ийм зан авир, үйлдэл нь энэ хүмүүсийн амь-оролтыг ихээхэн үймүүлж, хохирол учруулдаг бөгөөд чуулганы амьдралд ч бас саад болж, үймүүлдэг. Тиймээс ийм нөхцөл байдалтай тулгарах үедээ, хэрвээ хоёр хүн бие бие рүүгээ дайрч, хэл амаар тулалдаж, эцсээ хүртэл тэмцэнэ гэж тангараглаж байгааг удирдагч, ажилчид олж мэдвэл тэднийг хурдан цэвэрлэх ёстой, тэднийг тэвчих ёсгүй, өөгшүүлж бүр ч болохгүй. Тэд бусад ах эгчийг хамгаалж, чуулганы хэвийн амьдралыг сахиж, цуглаан бүрийг заавал үр дүнд хүргэх ёстой бөгөөд ийм хүмүүс ах эгч нарын Бурханы үгийг уншиж, үнэнийг нөхөрлөх цагийг үрж, чуулганы хэвийн амьдралыг үймүүлэхийг зөвшөөрөх ёсгүй. Хэрвээ цуглааны үеэр тэд бие бие рүүгээ дайрч, хэл амаар тулалдаж байгаа нь илэрвэл үүнийг даруй зогсоож, шийдвэрлэх ёстой. Хэрвээ хязгаарлаж чадахгүй бол энэ хүмүүсийг цуглаанаар дамжуулан даруй ил болгож, задлан шинжилж, цэвэрлэх ёстой. Чуулган бол Бурханы үгийг идэж, уух, Бурханд шүтэн мөргөдөг газар; хувийн хорслоо тайлахын тулд бие бие рүүгээ дайрах юм уу хэл амаар тулалддаг газар биш. Чуулганы амьдралыг байнга үймүүлж, Бурханы сонгосон хүмүүсийн амь-оролтод нөлөөлдөг хэнийг ч болов цэвэрлэх ёстой. Чуулган ийм хүмүүсийг угтан авдаггүй, диаволын үймүүлэх, ёрын муу хүмүүсийн оршихыг зөвшөөрдөггүй—энэ хүмүүсийг цэвэрлэ, тэгвэл асуудал шийдвэрлэгдэнэ.

Чуулганд зарим хүн бие бие рүүгээ дайрч, хэл амаар тулалдаж байгаа нь илэрвэл шалтаг шалтгаан нь юу болох, хэлэлцэж буй гол сэдэв нь юу болох, энэ нь хүн бүрийн санаа тавьдаг зүйл мөн эсэхээс үл хамааран, чуулганы амьдралд саад болж, үймүүлж л байгаа бол энэ асуудлыг түдгэлзэлгүйгээр, даруй шийдвэрлэх ёстой. Оролцсон хүмүүсийг нь зогсоож, хязгаарлаж чадахгүй бол цэвэрлэх хэрэгтэй. Энэ бол ийм нөхцөл байдалтай тулгарах үедээ удирдагч, ажилчдын хийх ёстой ажил юм. Гол зарчим нь энэ хүмүүсийн муу зан авирыг өөгшүүлэн тэднийг тэвчих явдал биш, тэднийг дураар нь тавих явдал биш, мөн хэн нь зөв, хэн нь буруу, хэн нь үндэслэлтэй, хэн нь үндэслэлгүй болохыг харах гэж тэдний хувьд зөв бурууг шүүдэг “шударга шүүгч” болж, зөв бурууг тодорхой ялгаж салгасныхаа дараа хоёр талд ижил шийтгэл оногдуулах, эсвэл буруутай гэж үзсэнээ шийтгэж, нөгөөг нь шагнах явдал биш юм—энэ бол асуудлыг шийдвэрлэх арга зам биш. Энэ асуудлыг зохицуулахдаа чи хуулиар хэмжих ёсгүй, ёс суртахууны хэмжүүрээр хэмжиж, шүүх бүр ч ёсгүй, харин чуулганы ажлын зарчмын дагуу хэмжиж, зохицуулах ёстой. Бие бие рүүгээ дайрч буй хоёр талын хувьд, чуулганы амьдралд саад болж, үймүүлж л байгаа бол чуулганы удирдагч, ажилчид болсон явдлыг хоёр тал хэрхэн ярихыг анхааралтай сонсож, шалтаг шалтгаан бүрийг, нөгөө хүн рүүгээ дайрч, хэл амаар тулалдсан цаад санаа, зорилго, уг үндсийг сонсохын оронд тэднийг зогсоож, хязгаарлах, эсвэл тусгаарлаж, зайлуулах нь зайлшгүй үүрэг хариуцлагаа гэж үзэх ёстой—тэд болсон явдлын учрыг олох ёсгүй, харин асуудлыг шийдвэрлэж, чуулганы амьдралд саад болж, үймүүлж байгаа зүйлийг арилгаж, тэдгээрийг үүсгэсэн хүмүүст арга хэмжээ авах ёстой. Хэрвээ удирдагч, ажилчид асуудлыг бөөрөнхийлж, “дундын замыг” баримталж, бие бие рүүгээ дайрсан хоёр хүнд найр тавих бодлогоор хандаж, хөндлөнгөөс оролцож, зохицуулахгүйгээр чуулганы амьдралд дураараа саад болж, үймүүлэхийг нь зөвшөөрвөл—тэд энэ хүмүүсийг өөгшүүлсээр байдаг. Тэд удаа бүр зүгээр л ятгаж, зөвлөөд, асуудлыг бүрэн шийдвэрлэж чаддаггүй. Ийм удирдагч, ажилчид үүргээ цалгардуулж байна. Хэрвээ чуулганд бие бие рүүгээ дайрч, хэл амаар тулалдах асуудал гарч, чуулганы амьдралд ноцтой үймээн, хохирол учруулж, улмаар ихэнх хүнд дургүйцэл, зэвүүцэл төрүүлбэл удирдагч, ажилчид хурдан арга хэмжээ авч, Бурханы гэрийн ажлын зохицуулалт болон чуулганыг цэвэрлэх зарчмын дагуу хоёр талыг тусгаарлах юм уу зайлуулах ёстой. Тэд оролцсон хүмүүсийн хэргийг шүүж, хувийн хэрүүлийг нь дэнслэх “шударга шүүгч” шиг авирлах ёсгүй, хэн нь зөв, хэн нь буруу, хэн нь үндэслэлтэй, хэн нь үндэслэлгүй болохыг харахын тулд энэ хүмүүсийн ярьдаг өмхий, нуршуу, дэмий үгийг анхааралтай сонсох ёсгүй, мөн эдгээрийг шүүснийхээ дараа илүү олон хүнийг эдгээр зүйлийн талаар хэлэлцүүлэг, нөхөрлөл хийлгэж, илүү олон хүний зүрх сэтгэлд зэвүүцэл, жигшил төрүүлж болохгүй. Энэ нь хүмүүсийн Бурханы үгийг идэж, ууж, нөхөрлөхөд ашиглах ёстой цагийг үрэх болно. Энэ нь удирдагч, ажилчид хариуцлага алдаж байгаа бүр ч том хэрэг бөгөөд хэрэгжүүлэлтийн энэ зарчим буруу юм. Хэрвээ хязгаарлагдсан талууд хэзээ нэгэн цагт гэмшиж, бие бие рүүгээ дайрч, хэл амаар тулалдан цуглааны цагийг нөхцөөхөө боливол тэдэнд тавьсан тусгаарлалтыг цуцалж болно. Хэрвээ тэднийг ёрын муу хүмүүс гэж зайлуулсан бөгөөд хэн нэгэн тэднийг сайжирч өөрчлөгдсөн гэж хэлбэл гэмшиж буй бодит илрэл харуулж байгаа эсэхийг харах шаардлагатай, мөн энэ асуудлаар олонхын саналыг асуух хэрэгтэй. Тэднийг буцааж хүлээж авлаа ч гэсэн нарийн ажиглаж, ярих цагийг нь хатуу хязгаарлаж, дараа нь илрэлд нь үндэслэн зохих ёсоор арга хэмжээ авах ёстой. Эдгээр нь чуулганы удирдагч, ажилчдын ойлгож, анхаарах ёстой зарчим юм. Мэдээж энэ асуудлыг шийдвэрлэхдээ субъектив таамаглалд үндэслэж болохгүй; хоёр талын бие бие рүүгээ дайрч байгаа нь саад болж, үймүүлсэн шинж чанартай байх ёстой. Нэг нь нөгөөгөө шархлуулсан зүйл нэг удаа хэлж, нөгөөх нь хариу үг хэлснээс болж хүмүүсийн ярихыг хориглож, тусгаарлаж болохгүй. Хүмүүсийг тэгж зохицуулах нь үнэхээр зарчимд нийцэхгүй! Удирдагч, ажилчид зарчмыг зөв ойлгож, хийж байгаа үйлдэл нь зарчимд нийцэж байна гэдэгтэй олонх заавал санал нийлэх ёстой болохоос биш, дураараа авирлаж, муу зүйл хийх, эсвэл асуудлын ноцтой байдлыг дээд зэргээр сүр бадруулах ёсгүй. Ажлын энэ талын тухайд, нэг талаар олонх хүн дайралт гэж юу болохыг ялган таньж сурах ёстой, нөгөө талаар чуулганы удирдагч, ажилчид бас энэ ажлыг гүйцэтгэхдээ ойлгох ёстой зарчим, биелүүлэх ёстой хариуцлагыг мэдэх хэрэгтэй.

4. Хүмүүсийг дур зоргоороо яллах

Бие бие рүүгээ дайрах бас нэг илрэл бий. Зарим хүн зарим нэг сүнслэг нэр томъёо мэддэг бөгөөд яриандаа "диавол", "Сатан", "үнэнийг хэрэгжүүлдэггүй", "үнэнийг хайрладаггүй", "фарисай" гэх мэтийг үргэлж ашиглаж, үүгээрээ бусдыг дур зоргоороо шүүдэг. Энэ нь бага зэрэг дайралт хийж байгаа шинжтэй биш үү? Өмнө нь ах эгч нартай харилцахдаа өөрийнх нь санаанд нийцээгүй хэн рүү ч хамаагүй хараахыг хүсдэг нэг хүн байсан. Гэхдээ тэр дотроо: “Одоо би Бурханд итгэдэг болохоор хүн хараах нь зохисгүй санагдаж байна. Энэ нь намайг ариун хүний ёс жаягт нийцэхгүй харагдуулна. Би харааж, бүдүүлэг үг хэлж болохгүй, гэхдээ хараахгүй бол дотор давчдаад, хорслоо тайлж чадахгүй—би үргэлж хүн хараахыг хүснэ. Тэгвэл би тэднийг яаж хараах вэ?” гэж боджээ. Тэгээд тэр шинэ нэр томьёо зохиов. Түүнийг гомдоосон, үйлдлээрээ шархлуулсан, эсвэл үгийг нь сонсоогүй хүн бүрийг тэр: “Ёрын муу диавол!”, “Чи бол ёрын муу диавол!”, “Тэр хэн бол ёрын муу диавол!” гэж хараадаг байв. Тэр “диавол” гэдэг үгийн өмнө “ёрын муу” гэдэг үгийг нэмсэн—хэн нэгэн ийм хэллэг ашиглахыг Би үнэхээр урьд нь хэзээ ч сонсож байгаагүй. Нэлээд содон биш гэж үү? Ах эгч нарыг тэр “ёрын муу диавол” гэж тоомжиргүй хараадаг байсан—үүнийг сонсох хэнд аятайхан санагдах билээ? Жишээ нь, хэрвээ түүнийг ах юм уу эгчээс аяга ус хийж өгөхийг гуйхад тэр хүн нь хэтэрхий завгүй байгаад, өөрөө хийж уу гэж хэлбэл тэр: “Чи муу ёрын диавол!” гэж хараадаг байв. Хэрвээ түүнийг цуглаанаас буцаж ирэхэд, хоол нь хараахан бэлэн болоогүй байгааг харвал уурлаж: “Ёрын муу диаволууд та нар, бүгдээрээ ямар залхуу юм бэ. Би үүргээ гүйцэтгэхээр гараад, буцаж ирэхэд бэлэн хоол ч алга!” гэдэг байв. Түүнтэй харилцдаг хэн боловч “ёрын муу диавол” гэж хараалгах магадлалтай байв. Энэ ямар төрлийн хүн бэ? (Ёрын муу хүн.) Тэр юугаараа ёрын муу вэ? Түүний нүдээр бол өөрийг нь гомдоосон, эсвэл хүслийг нь дагаагүй хэн боловч ёрын муу диавол юм—Тэр өөрөө биш, харин бусад бүх хүн мөн. Түүнд ингэж хэлэх үндэслэл бий юу? Огт байхгүй; тэр зүгээр л хорслоо тайлж, сэтгэл хөдлөлөө гаргах боломж олгох үгийг дур зоргоороо сонгож аваад хүмүүсийг хараадаг. Хэрвээ хэн нэгнийг үнэхээр хараавал бусад хүн түүнийг Бурханд итгэгч шиг харагдахгүй байна гэж хэлнэ гэж тэр боддог. Харин хэн нэгнийг диавол гэж дуудвал энэ нь хараал биш, бусдад үндэслэлтэй санагдах ёстой бөгөөд ингэснээр хувийн хүслээ хангахын зэрэгцээ бусад хүн өөрийг нь буруутгах аргагүй болгож байна гэж тэр боддог. Энэ нөхөр нэлээд зальтай, бас нэлээд ёрын муу бөгөөд хүмүүсээс өшөө авч, тэднийг яллахын тулд хамгийн хорлонтой үг хэллэг, хүмүүсийг эсэргүүцэх аргагүй болгодог үг хэллэг ашигладаг, гэтэл хүмүүс түүнийг харааж байна, эсвэл үндэслэлгүй ярьж байна гэж буруутгах аргагүй байдаг. Ийм хүнтэй тулгарах үедээ ихэнх хүн түүнээс зайлсхийх үү, эсвэл ойртох уу? (Тэд түүнээс зайлсхийнэ.) Яагаад? Тэд түүнийг өдөж дийлэхгүй тул түүнээс хол байхаас өөр аргагүй; ухаантай хүмүүс ингэнэ.

Хэн нэгнийг дур зоргоороо яллаж, нэр хаяг зүүж, тарчлаах үзэгдэл чуулган бүрд байнга гардаг. Жишээ нь, зарим хүн тодорхой удирдагч юм уу ажилчны эсрэг өрөөсгөл бодол өвөрлөж, өшөө авахын тулд ар хударгаар нь тэдний талаар санал шүүмж хэлж, үнэнийг нөхөрлөх нэрийдлээр тэднийг ил болгож, задлан шинжилдэг. Ийм үйлдлийн цаад санаа, зорилго нь буруу юм. Хэрвээ хүн үнэхээр Бурханд гэрчлэл хийж, бусдад ашиг тус хүргэхийн тулд үнэнийг нөхөрлөж байгаа бол өөрийнхөө жинхэнэ туршлагын талаар нөхөрлөж, өөрийгөө задлан шинжилж, таньж мэдэх замаар бусдад ашиг тус хүргэх ёстой. Ийм хэрэгжүүлэлт илүү сайн үр дүнд хүрдэг бөгөөд Бурханы сонгосон хүмүүс үүнийг сайшаана. Хэрвээ хэн нэгний нөхөрлөл бусдыг цохих юм уу өшөө авах оролдлогоор ил болгож, дайрч, дорд үзэж байвал нөхөрлөлийнх нь санаа зорилго буруу, зөвтгөх аргагүй, Бурханд жигшигддэг бөгөөд ах эгч нарыг босгон байгуулдаггүй. Хэрвээ хэн нэгний санаа зорилго нь бусдыг яллах юм уу тарчлаах бол тэр хүн ёрын муу хүн бөгөөд мууг үйлдэж байна. Бурханы сонгосон бүх хүн ёрын муу хүмүүсийг ялган таних чадвартай байх ёстой. Хэрвээ хэн нэгэн бусдыг дур зоргоороо цохиж, ил болгож, дорд үзэж байвал түүнд хайраар тусалж, нөхөрлөж, задлан шинжлэх юм уу засах ёстой. Хэрвээ тэд үнэнийг хүлээн авч чадахгүй, замаа засахаас зөрүүдлэн татгалзвал огт өөр хэрэг. Бусдыг байнга дур зоргоороо яллаж, нэр хоч зүүж, тарчлаадаг ёрын муу хүмүүсийн тухайд гэвэл, тэднийг бүрэн ил болгох ёстой, ингэснээр хүн бүр тэднийг ялган таньж сурах боломжтой бөгөөд дараа нь тэднийг хязгаарлах юм уу чуулганаас хөөх ёстой. Ийм хүмүүс чуулганы амьдрал болон чуулганы ажлыг үймүүлж, хүмүүсийг төөрөлдүүлж, чуулганд эмх замбараагүй байдал авчрах магадлалтай тул энэ зайлшгүй чухал юм. Ялангуяа зарим ёрын муу хүн зөвхөн өөрийгөө гайхуулж, бусдаар хүндлүүлэх зорилгодоо хүрэхийн тулд бусдыг байнга дайрч, ялладаг. Энэ ёрын муу хүмүүс цуглаан дээр үнэнийг нөхөрлөх боломжийг тогтмол ашиглан бусдыг шууд бусаар ил болгож, задлан шинжилж, дарангуйлдаг. Тэд бүр үүнийгээ хүмүүст тусалж, чуулганд байгаа асуудлыг шийдвэрлэхийн тулд хийж байна гэж зөвтгөдөг бөгөөд зорилгодоо хүрэхийн тулд эдгээр шалтгийг халхавч болгон ашигладаг. Тэд бол бусдыг дайрч, тарчлаадаг төрлийн хүмүүс бөгөөд бүгд илэрхий ёрын муу хүмүүс юм. Үнэнийг эрэлхийлдэг хүмүүс рүү дайрч, ялладаг бүх хүн туйлын хорлонтой бөгөөд гагцхүү Бурханы гэрийн ажлыг хамгаалахын тулд ёрын муу хүмүүсийг ил болгож, задлан шинжилдэг хүмүүс л шударга ёсны мэдрэмжтэй бөгөөд Бурханд сайшаагддаг. Ёрын муу хүмүүс мууг үйлдэхдээ ихэвчлэн маш зальжин байдаг; тэд бүгд өөрсдийгөө зөвтгөх шалтгаан гаргаж ирэх, бусдыг төөрөгдүүлэх зорилгодоо хүрэхийн тулд хоосон сургаал ашиглахдаа гаршсан байдаг. Хэрвээ Бурханы сонгосон хүмүүс тэднийг ялган таньж чадахгүй, энэ ёрын муу хүмүүсийг хязгаарлаж чадахгүй бол чуулганы амьдрал болон чуулганы ажил бүрэн баларна—бүр үймээн самуунд автана. Ёрын муу хүмүүс асуудлын талаар нөхөрлөж, задлан шинжлэх үедээ үргэлж санаа, зорилготой байдаг бөгөөд үргэлж хэн нэгнийг онилсон байдаг. Тэд өөрсдийн асуудлыг шийдвэрлэхийн тулд өөрсдийгөө задлан шинжилж, таньж мэдэхгүй, эсвэл сэтгэлээ нээж, өөрсдийгөө илчлэхгүй байна—харин бусдыг ил болгох, задлан шинжлэх, дайрах боломжийг шүүрч авч байна. Тэд өөрийгөө таньж мэдсэнээ нөхөрлөх далимдаа бусдыг задлан шинжилж, ялладаг бөгөөд Бурханы үг, үнэнийг нөхөрлөх замаар хүмүүсийг ил болгож, дорд үзэж, гутаадаг. Тэд ялангуяа үнэнийг эрэлхийлдэг, чуулганы ажлын төлөө ачаа үүрдэг, үүргээ байнга гүйцэтгэдэг хүмүүст зэвүүцэж, үзэн яддаг. Ёрын муу хүмүүс энэ хүмүүсийн идэвхийг нь мохоож, чуулганы ажил хийхэд нь саад болохын тулд элдэв төрлийн зөвтгөх шалтгаан, шалтаг ашигладаг. Тэдэнд хандах мэдрэмжийнх нь нэг хэсэг нь атаархал, үзэн ядалт байдаг; нөгөө хэсэг нь энэ хүмүүс босож ажил хийснээр нэр алдар, ашиг хонжоо, байр суурьт нь заналхийлнэ гэсэн айдас юм. Тиймээс тэд энэ хүмүүст сануулга өгч, дарангуйлж, хязгаарлах боломжит бүхий л аргыг хэрэглэх гэж улайрдаг, тэр ч бүү хэл тэднийг яллахын тулд гүтгэх өө сэв хайж, баримтыг гуйвуулахад хүрдэг. Энэ ёрын муу хүмүүсийн зан чанар үнэн болон эерэг зүйлийг үзэн яддаг зан чанар гэдгийг энэ нь бүрэн илчилдэг. Тэд үнэнийг эрэлхийлж, эерэг зүйлийг хайрладаг хүмүүсийг, мөн харьцангуй заль мэхгүй, төлөв, шулуун шударга хүмүүсийг онцгойлон үзэн яддаг. Тэд ингэж хэлэхгүй байж магадгүй ч ийм сэтгэлгээтэй байдаг. Тэгвэл тэд яагаад үнэнийг эрэлхийлэгчид болон төлөв, шулуун шударга хүмүүсийг ил болгож, дорд үзэж, дарангуйлж, гадуурхахаар тусгайлан онилдог вэ? Энэ нь сайн хүмүүс болон үнэнийг эрэлхийлдэг хүмүүсийг түлхэн унагаж, цохиж, хөл доороо дэвслэх гэсэн тэдний оролдлого гэдэг нь тодорхой бөгөөд ингэснээр тэд чуулганыг хянаж чадна. Зарим хүн үүнийг тийм гэдэгт итгэдэггүй. Би тэднээс нэг асуулт асууя: Энэ ёрын муу хүмүүс үнэнийг нөхөрлөхдөө яагаад өөрсдийгөө ил болгож, задлан шинжилдэггүй, харин үргэлж бусдыг онилж, ил болгодог юм бэ? Тэд үнэхээр завхрал илчилдэггүй, эсвэл тэдэнд завхарсан зан чанар байхгүй болохоор тэр гэж үү? Яавч үгүй. Тэгвэл тэд яагаад бусдыг ил болгож, задлан шинжлэхээр онилох гэж зүтгэдэг вэ? Тэд яг юунд хүрэхийг хичээж байна вэ? Энэ асуултыг гүнзгийрүүлж бодох хэрэгтэй. Хэрвээ хүн чуулганыг үймүүлдэг ёрын муу хүмүүсийн муу үйлийг ил болгож байгаа бол хийх ёстой зүйлээ хийж байна. Гэвч энэ хүмүүс үнэнийг нөхөрлөх нэрийдлээр сайн хүмүүсийг ил болгож, тарчлааж байна. Тэдний санаа, зорилго юу вэ? Бурхан сайн хүмүүсийг авардаг болохыг хараад уурссандаа тэр үү? Үнэндээ бол тийм. Бурхан ёрын муу хүмүүсийг авардаггүй, тиймээс ёрын муу хүмүүс Бурханыг болон сайн хүмүүсийг үзэн яддаг—энэ бүгд нь жам ёсны зүйл. Ёрын муу хүмүүс үнэнийг хүлээн авдаггүй, эрэлхийлдэггүй; тэд өөрсдөө аврагдаж чадахгүй мөртөө үнэнийг эрэлхийлдэг, аврагдаж чадах сайн хүмүүсийг тарчлаадаг. Энд ямар асуудал байна вэ? Хэрвээ тэд үнэнийг болон өөрсдийгөө таньж мэдсэн бол сэтгэлээ нээж, нөхөрлөж болох байсан, гэтэл тэд үргэлж бусдыг онилж, өдөөн хатгадаг—тэд үргэлж бусад руу дайрах хандлагатай байдаг—тэгээд үнэнийг эрэлхийлдэг хүмүүсийг үргэлж төсөөллийн дайснаа болгодог. Эдгээр нь ёрын муу хүмүүсийн шинж тэмдэг юм. Ийм мууг үйлдэж чаддаг хүмүүс бол жинхэнэ диавол, Сатан, антихристүүдийн хамгийн нийтлэг жишээ бөгөөд тэднийг хязгаарлах ёстой. Хэрвээ тэд маш их мууг үйлдвэл даруй шийдвэрлэж, чуулганаас хөөх ёстой. Сайн хүмүүс рүү дайрч, гадуурхдаг бүх хүн бол ялзарсан алим юм. Би яагаад тэднийг ялзарсан алим гэж нэрлэж байна вэ? Яагаад гэвэл тэд чуулганд шаардлагагүй маргаан, зөрчил үүсгэж, тэндхийн нөхцөл байдлыг улам бүр дордуулах магадлалтай байдаг. Тэд өнөөдөр нэг хүнийг онилж, маргааш өөр хүнийг онилдог бөгөөд үргэлж бусдыг, үнэнийг хайрлаж, эрэлхийлдэг хүмүүсийг онилж байдаг. Энэ нь чуулганы амьдралыг үймүүлж, Бурханы сонгосон хүмүүс Бурханы үгийг хэвийн идэж, уухад, мөн үнэнийг хэвийн нөхөрлөхөд сөрөг үр дагавар авчрах магадлалтай. Энэ ёрын муу хүмүүс үнэнийг нөхөрлөх нэрийдлээр бусад руу дайрахын тулд чуулганы амьдралаар амьдрахын давуу талыг ихэвчлэн ашигладаг. Тэдний хэлж байгаа бүх үг нь дайсагнасан шинжтэй байдаг; тэд үнэнийг эрэлхийлдэг, Бурханы төлөө өөрсдийгөө зарлагаддаг хүмүүс рүү дайрч, яллахын тулд өдөөн хатгасан үг хэлдэг. Үүний үр дагавар юу байх вэ? Энэ нь чуулганы амьдралд саад болж, үймүүлж, хүмүүсийн зүрх сэтгэлийг тавгүй болгож, Бурханы өмнө тайван байж чадахгүйд хүргэнэ. Ялангуяа бусдыг яллаж, цохиж, шархлуулахын тулд энэ ёрын муу хүмүүсийн хэлдэг ичгүүргүй үгс нь эсэргүүцэл өдөөж мэднэ. Энэ нь асуудлыг шийдвэрлэхэд тус болохгүй; харин ч чуулганд айдас, түгшүүр төрүүлж, хүмүүсийн харилцааг хурцатгаж, тэдний дунд зөрчил үүсэж, тэмцэлдэхэд хүргэдэг. Энэ хүмүүсийн зан авир чуулганы амьдралд нөлөөлөөд зогсохгүй чуулганд зөрчил үүсгэдэг. Энэ нь бүр чуулганы ажилд бүхэлд нь, мөн сайн мэдээг түгээх ажилд нөлөөлж мэднэ. Тиймээс удирдагч, ажилчид ийм төрлийн хүмүүст анхааруулга өгч, бас тэднийг хязгаарлаж, шийдвэрлэх хэрэгтэй. Нэг талаар ах эгч нар бусдыг байнга дайрч, ялладаг энэ ёрын муу хүмүүст хатуу хязгаарлалт тавих ёстой. Нөгөө талаар чуулганы удирдагчид бусдыг дур зоргоороо цохиж, ялладаг хүмүүсийг даруй ил болгож, зогсоох ёстой бөгөөд хэрвээ тэд засрахгүй байгаад байвал чуулганаас зайлуулах ёстой. Ёрын муу хүмүүсийг цуглаан дээр чуулганы амьдралыг үймүүлэхээс сэргийлэх ёстой, үүний зэрэгцээ мунгинуу хүмүүсийг чуулганы амьдралд нөлөөлөхүйц байдлаар ярихыг хязгаарлах ёстой. Хэрвээ мууг үйлдэж буй ёрын муу хүн олбол түүнийг ил болгох ёстой. Тэднийг дураараа авирлаж, хүссэнээрээ мууг үйлдэхийг огт зөвшөөрч болохгүй. Энэ нь чуулганы хэвийн амьдралыг сахиж, Бурханы сонгосон хүмүүс хэвийн цугларч, Бурханы үгийг идэж, ууж, үнэнийг нөхөрлөж чаддаг болгоход зайлшгүй шаардлагатай бөгөөд ингэснээр тэдэнд үүргээ хэвийн гүйцэтгэх боломж олгоно. Тэгж байж л Бурханы хүслийг чуулганд гүйцэтгэж, тэгж байж л Түүний сонгосон хүмүүс үнэнийг ойлгож, бодит байдалд орж, Бурханы ерөөлийг хүртэж чадна. Та нар чуулганд ийм ёрын муу хүмүүсийг олж илрүүлсэн үү? Тэд сайн хүмүүст үргэлж атаархаж, үзэн яддаг, үргэлж тэднийг онилдог. Өнөөдөр тэд нэг сайн хүнд дургүйцэж, маргааш өөр хүнд дургүйцдэг; тэд хэнийг ч шүүмжилж, олон алдаа дутагдлыг нь гаргаж ирж чаддаг, түүнчлэн хэлж байгаа зүйл нь маш үндэслэлтэй, учир зүйтэй сонсогддог ч эцэстээ олны дургүйцлийг төрүүлж, бүлэгт гай болдог. Тэд хүмүүсийн зүрх сэтгэлийг үймүүлэх хэмжээнд хүртэл чуулганыг үймүүлдэг, олон хүн сөрөг, сул дорой болж, цуглаанаас ямар ч ашиг тус, босгон байгуулалт олж авдаггүй, зарим нь бүр цуглаанд оролцох хүсэлгүй болдог. Ийм ёрын муу хүмүүс ялзарсан алим биш гэж үү? Хэрвээ тэд зайлуулагдах ёстой түвшинд хүрээгүй бол тэднийг тусгаарлах юм уу хязгаарлах хэрэгтэй. Жишээ нь, цуглааны үеэр бусдад нөлөөлөхөөс сэргийлж тэдэнд тусгаарлагдмал суудал хуваарил. Хэрвээ тэд дуугарч, хүмүүс рүү дайрах боломжийг хайх гэж зүтгээд байвал тэднийг хязгаарлаж—хэрэггүй зүйл ярихыг нь хориглох хэрэгтэй. Хэрвээ тэднийг хязгаарлах боломжгүй болж, тэсрэх юм уу эсэргүүцэхийн ирмэг дээр ирвэл даруй зайлуулах ёстой. Өөрөөр хэлбэл, тэд хязгаарлагдахыг хүсэхээ больж “Та нар ямар үндэслэлээр миний яриаг хязгаарлаж байгаа юм бэ? Яагаад бусад хүн таван минут ярьж байхад би ганцхан минут ярих ёстой гэж?” хэмээн эдгээр асуултыг байнга асуугаад байвал эсэргүүцэх гэж байна гэсэн үг. Тэд эсэргүүцэх гэж байхдаа тэрслүү загнаж байгаа биш үү? Тэд асуудал үүсгэж, үймээн дэгдээхийг оролдож байгаа биш үү? Тэд чуулганы амьдралыг үймүүлэх гэж байгаа биш үү? Тэд үнэндээ хэн болохоо илчлэх гэж байна; тэднийг шийдвэрлэх цаг ирсэн—тэднийг хурдан цэвэрлэх ёстой. Энэ үндэслэлтэй юу? Тийм ээ, үндэслэлтэй. Олонх хүнийг чуулганы хэвийн амьдралаар амьдарч чаддаг болгох нь үнэхээр амар биш бөгөөд бүх төрлийн ёрын муу хүмүүс, муу ёрын сүнснүүд, бохир сүнснүүд, “онцгой авьяастнууд” юмсыг сүйтгэхийг эрмэлзэж байдаг. Бид тэднийг хязгаарлахгүй байж болох уу? Зарим “онцгой авьяастан” амаа нээмэгцээ бусдыг дорд үзэж, дайрч эхэлдэг—чи нүдний шил зүүдэг бол, эсвэл үс чинь шингэн бол тэд чам руу дайрна; чи цуглаан дээр туршлагын гэрчлэлээ хуваалцвал, эсвэл үүргээ идэвхтэй, хариуцлагатай гүйцэтгэвэл тэд чам руу дайрч, чамайг шүүнэ; чи шалгалтын үеэр Бурханд итгэх итгэлтэй байвал, чи сул дорой байвал, эсвэл чи Бурханы талаар гомдоллохгүйгээр итгэлээ ашиглан гэр бүлийн бэрхшээлээ даван туулбал тэд чам руу дайрна. Энд дайрах гэдэг нь юу гэсэн үг вэ? Бусад хүн юу ч хийсэн, энэ хүмүүсийн сэтгэлд хэзээ ч нийцдэггүй гэсэн үг; тэдэнд үргэлж таалагддаггүй, тэд үргэлж байхгүй алдаа дутагдлыг хайдаг, тэд үргэлж бусад хүнийг ямар нэг зүйлд буруутгахыг эрмэлздэг, бусад хүний хийдэг юу ч тэдний нүдэнд хэзээ ч зөв харагддаггүй. Чи Бурханы гэрийн ажлын зохицуулалтын дагуу үнэнийг нөхөрлөж, асуудлыг шийдвэрлэсэн ч тэд өө сэв хайж, шүүмжилж, хийсэн бүхнээс чинь алдаа олно. Тэд санаатайгаар асуудал үүсгэдэг бөгөөд хүн бүр тэдний дайралтад өртдөг. Чуулганд ийм хүн гарч ирэх бүрд чи тэднийг шийдвэрлэх ёстой; хэрвээ хоёр гарч ирвэл хоёуланг нь шийдвэрлэх ёстой. Учир нь тэдний чуулганы амьдралд учруулдаг хор хөнөөл их, тэд чуулганы ажилд саад болж, үймүүлдэг бөгөөд үүний үр дагавар нь аймшигтай байдаг.

Б. Бусад руу байнга дайрдаг хүмүүсийн хүн чанарын онцлог

Өнөөдөр бид бие бие рүүгээ дайрах, аман тулааны асуудалтай холбоотой хэд хэдэн талыг нөхөрлөлөө. Та нар эдгээр тал тус бүрд янз бүрийн төрлийн хүмүүсийн харуулдаг илрэлийн мөн чанарыг ойлгосон уу? Бусдыг дайрах хандлагатай хүмүүсээс эхэлье—тэдэнд хэвийн хүн чанарын эрүүл ухаан байдаг уу? (Байхгүй.) Тэдний эрүүл ухаангүй байдал хэрхэн илэрдэг вэ? Хүмүүс, үйл явдал, зүйлст хандах хандлага, зарчим нь юу вэ? Төрөл бүрийн хүмүүс, үйл явдал, зүйлстэй харьцахдаа тэд ямар арга барил, хандлагыг сонгодог вэ? Жишээ нь, зөв буруугийн талаар маргалдах дуртай байдал нь хүмүүс, үйл явдал, зүйлст хандах хандлагуудынх нь нэг биш гэж үү? (Мөн.) Зөв буруугийн талаар маргалдах дуртай байна гэдэг нь асуудал бүрд юу зөв, юу буруу болохыг тодруулахыг хичээх, асуудал тодорхой болж, хэн нь зөв, хэн нь буруу байсныг ойлгох хүртэл зогсохгүй байх, утга учиргүй зүйлтэй зөрүүдлэн зууралдах гэсэн үг. Ингэж авирлах нь яг ямар учиртай юм бэ?Эцсийн дүнд буруу, зөвийн талаар маргах нь зөв үү? (Үгүй.) Алдаа нь хаана байна вэ? Ингэх болон үнэнийг хэрэгжүүлэх нь хоорондоо холбоотой юу? (Холбоогүй.) Яагаад холбоогүй гэж хэлж байна вэ? Буруу, зөвийн талаар маргах нь үнэн-зарчмыг баримталж байгаа хэрэг биш, үнэн-зарчмыг ярилцаж, нөхөрлөж байгаа хэрэг биш; харин ч хүмүүс хэнийх нь зөв, хэнийх нь буруу, хэн нь алдсан, хэн нь алдаагүй, хэн нь үндэслэлтэй, хэн нь үндэслэлгүй, хэн нь хангалттай шалтгаантай, хэн нь хангалттай шалтгаангүй, хэн нь өндөр сургаал илэрхийлдэг талаар үргэлж ярьдаг; тэд үүнийг судалдаг. Бурхан хүмүүсийг шалгах үед тэд үргэлж Бурхантай маргалдахыг оролдож, үргэлж энэ, тэр шалтгаан гаргаж ирдэг. Бурхан чамтай ийм зүйл ярилцдаг уу? Нөхцөл байдал нь ямар байсныг Бурхан асуудаг уу? Чиний шалтаг, шалтгаан юу болохыг Бурхан асуудаг уу? Үгүй. Бурхан чамайг шалгахдаа чамаас дуулгавартай, эсвэл эсэргүүцсэн хандлагатай байна уу гэж асуудаг. Бурхан үнэнийг ойлгодог эсэх, дуулгавартай эсэхийг чинь асуудаг. Энэ бүгдийг л Бурхан асуудаг, өөр юу ч биш. Дуулгаваргүй байсан шалтгаан чинь юу болохыг Бурхан асуудаггүй, чамд хангалттай шалтгаан байсан эсэхийг Тэр хардаггүй. Ийм зүйлсийг Тэр огтхон ч авч үздэггүй. Бурхан зөвхөн дуулгавартай эсэхийг чинь л хардаг. Амьдарч буй орчин нөхцөл, нөхцөл байдал чинь ямар байхаас үл хамааран зүрх сэтгэлдээ дуулгавартай эсэх, дуулгавартай хандлагатай эсэхийг чинь л Бурхан шинждэг. Бурхан чамтай зөв, бурууг мэтгэлцдэггүй, ямар шалтгаантай байх чинь Бурханд хамаагүй. Үнэхээр дуулгавартай эсэх чинь л Бурханд хамаатай, үүнийг л Бурхан чамаас асуудаг. Энэ үнэн-зарчим биш гэж үү? Зөв, буруугийн талаар маргах дуртай, хэл амаар тулалдах дуртай хүмүүсийн зүрх сэтгэлд үнэн-зарчим байдаг уу? (Байдаггүй.) Яагаад байдаггүй вэ? Тэд үнэн-зарчмыг ер нь анхаарч байсан уу? Тэд ер нь үнэн-зарчмыг эрэлхийлж байсан уу? Үүнийг эрж хайж байсан уу? Тэд хэзээ ч үүнийг анхаарч, эрэлхийлж, эрж хайж байгаагүй, зүрх сэтгэлд нь ийм зүйл огт байдаггүй. Ийм учраас тэд хүний үзлээр амьдардаг, зүрх сэтгэлд нь зөв, буруу, алдаагүй, алдаатай, далим, шалтаг, хуурамч нотолгоо, маргаан гэж л байдаг, дараа нь тэд бие бие рүүгээ дайрч давшилж, бие биеэ шүүж, ялладаг. Ийм хүмүүсийн зан чанар гэвэл тэд буруу, зөв гэж мэтгэлцэж, хүмүүсийг шүүж, яллах дуртай. Ийм хүмүүс үнэнийг хайрлаж, хүлээн авдаггүй, Бурхантай маргалдахаар оролдох магадлалтай, тэр ч байтугай Бурханыг шүүж, Бурханыг эсэргүүцдэг. Эцэст нь тэд шийтгүүлнэ.

Зөв буруугийн талаар маргалдах дуртай хүмүүс үнэнийг эрж хайдаг уу? Тэд Бурханы санаа зорилго, Бурханы шаардлага, эсвэл тулгарсан хүмүүс, үйл явдал, зүйлсээр дамжуулан тухайн нөхцөл байдалд хэрэгжүүлбэл зохих үнэн-зарчмыг эрж хайдаг уу? Тэд тэгдэггүй. Нөхцөл байдалтай тулгарах үедээ тэд “тэр үйл явдал ямар байсан”, эсвэл “тэр хүн ямархуу хүн бэ” гэдгийг судлах хандлагатай байдаг. Энэ ямар зан авир вэ? Энэ нь хүмүүсийн ихэвчлэн ярьдгаар хүмүүс, асуудалтай цуцалтгүй зууралдах явдал биш гэж үү? Тэд хүмүүсийн зөвтгөх шалтгаан, үйл явдлын өрнөлийн талаар маргалдаж, эдгээр зүйлийг тодруулна гэж зүтгэдэг боловч эдгээр ээдрээтэй нөхцөл байдлын үйл явцын аль хэсэгт нь үнэнийг эрж хайж, үнэнийг ойлгож, гэгээрэл авснаа дурддаггүй. Тэдэнд ийм туршлага, хэрэгжүүлэлтийн арга барил байдаггүй. Тэд зүгээр л: “Тэр асуудал дээр чи намайг зориуд онилсон нь тодорхой, чи намайг доромжилж байсан. Намайг тийм тэнэг болохоор мэдэхгүй гэж бодоо юу? Чи яагаад намайг доромжилно гэж? Би чамайг гомдоосон юм байхгүй; чи яагаад намайг онилно гэж? Чи намайг онилж байгаа юм чинь би зүгээр суухгүй! Удаан хугацаанд би чамд тэвчээртэй хандсан боловч миний тэвчээрт хязгаар бий. Намайг дээрэлхэхэд амархан гэж бүү бод; би чамаас айхгүй!” гэж хэлсээр байдаг. Тэд эдгээр асуудалтай зууралдаж, өөрсдийн зөвтгөх шалтгааныг тасралтгүй дэвшүүлж, асуудлын зөв буруу, алдаатай, алдаагүйн талаар үргэлж ярьдаг боловч зөвтгөх шалтгаан гэх зүйл нь үнэнтэй огт нийцдэггүй бөгөөд ганц ч үг нь Бурханы шаардлагад нийцдэггүй. Тэд хүмүүс, үйл явдал, зүйлсийн талаар байнга ярьдаг тул бусад хүн бүрэн залхаж, хэн ч тэднийг сонсохыг хүсдэггүй, гэтэл тэд өөрсдөө эдгээр зүйлийн талаар ярихаас хэзээ ч залхдаггүй, хаа явсан газраа чөтгөрт эзэмдүүлсэн мэт энэ тухай ярьдаг. Үүнийг хүмүүс, асуудалтай цуцалтгүй зууралдах гэж нэрлэдэг бөгөөд энэ бол зүгээр л үнэнийг эрж хайхаас татгалзаж байгаа хэрэг юм. Бие бие рүүгээ дайрч, хэл амаар тулалддаг хүмүүсийн хоёр дахь онцлог шинж нь хүмүүс, асуудалтай цуцалтгүй зууралдах онцгой дуртай байдал юм. Хүмүүс, асуудалтай цуцалтгүй зууралддаг хүмүүс үнэнийг хайрладаг уу? (Үгүй.) Тэд үнэнийг хайрладаггүй, энэ нь илэрхий байдаг. Тэгвэл ийм хүмүүс үнэнийг ойлгодог уу? Тэд Бурханы ярьдаг үнэн үнэндээ юу болохыг мэддэг үү? Хүмүүс, асуудалтай цуцалтгүй зууралддаг гадаад зан авираас нь дүгнэвэл тэд үнэндээ үнэн гэж юу болохыг мэддэг үү? Тэд мэдэхгүй нь тодорхой байна. Тэдний шүтэн биширдэг үзэл санаа юу вэ? Энэ нь хэний үг хамгийн үндэслэлтэй байна, тэр хүний зөв, хэний үйлдэл ил тод бөгөөд хүн бүрийн өмнө дэлгэж болохоор байна, тэр хүний зөв, мөн хэн ёс суртахуун, ёс зүй, уламжлалт соёлын дагуу үйлдэж, олонхын сайшаалыг хүртэж байна, тэр хүний зөв гэсэн үзэл санаа юм. Тэдний үзлээр бол энэ “зөв” нь үнэнийг төлөөлдөг тул тэд хүмүүс, асуудалтай маш ичгүүргүйгээр, цуцалтгүй зууралдаж чаддаг бөгөөд эдгээр асууд лын талаар байнга ярихаа хэзээ ч больдоггүй. Тэд өөрийнх нь зөв байна гэдэг нь үнэнийг эзэмшихтэй тэнцэнэ гэж итгэдэг—энэ нь маш балагтай биш гэж үү? Зарим хүн “Би чуулганы ажилд саад болж, үймүүлээгүй, би бусдыг завшдаггүй, бусдаас хулгайлах дургүй, би дээрэлхүү биш; би ёрын муу хүн биш” гэж хэлдэг. Энэ нь чи үнэнийг хэрэгжүүлдэг, үнэнийг эзэмшдэг хүн гэсэн санаа юу? Хүмүүс, асуудалтай цуцалтгүй зууралддаг хүмүүсийн дийлэнх хэсэг нь өөрсдийгөө шулуун шударга хүн тул цуу ярианд санаа зовох хэрэггүй гэж боддог бөгөөд өөрсдийгөө бусдад хэзээ ч зусардахгүй, төлөв, нэр төртэй хүн гэж үздэг. Тиймээс нөхцөл байдалтай тулгарах үедээ тэд маргалдаж, мэтгэлцэх хандлагатай байдаг бөгөөд эдгээр аргаар зөвтгөх шалтгаанаа зөв гэдгийг батлах гэж зүтгэдэг. Хэрвээ зөвтгөх шалтгаан нь үндэслэлтэй, түүнийгээ ил тод гаргаж тавьж болохоор байвал, мөн олонх нь санал нийлж байвал өөрсдийгөө үнэнийг эзэмшдэг хүн гэж тэд боддог. Тэдний “үнэн” гэж юу вэ? Үүнийг ямар стандартаар хэмждэг вэ? Ийм хүмүүс үнэнийг ойлгож чадна гэж та нар бодож байна уу? (Үгүй.) Тиймээс тэд үргэлж хүмүүс, асуудалтай цуцалтгүй зууралдаж, тэдгээрийн талаар зөрүүдлэн удтал ярьсаар байдаг. Энэ хүмүүс үнэнийг ойлгодоггүй, тиймээс тэд үргэлж “Би чамайг гомдоогоогүй. Чи яагаад намайг байнга онилоод байгаа юм бэ? Намайг онилж байгаа чинь буруу!” гэж хэлдэг. Тэд “Би чамайг гомдоогоогүй юм чинь чи надад ингэж хандах ёсгүй. Чи надад ингэж хандаж байгаа болохоор би чамаас хариугаа авна, би өшөөгөө авна, миний өшөө авч байгаа нь хууль ёсоор өөрийгөө хамгаалж буй хэрэг, энэ бол хууль ёсны зүйл. Энэ бол үнэн-зарчим. Тиймээс чиний хийж байгаа зүйл үнэн-зарчимтай нийцэхгүй байна, харин миний хийж байгаа зүйл нийцэж байна. Тиймээс би энэ асуудалтай зууралдана, би энэ асуудлыг үргэлж сөхөж тавина, чамайг үргэлж дурдах болно!” гэж боддог. Тэд хүмүүс, асуудалтай цуцалтгүй зууралдах нь үнэн-зарчимтай нийцдэг гэж итгэдэг боловч энэ нь маш том алдаа биш гэж үү? Энэ бол үнэхээр маш том алдаа бөгөөд зүг чиг нь буруу байна. Хүмүүс, асуудалтай цуцалтгүй зууралдах нь үнэнийг хэрэгжүүлэхээс тэс өөр хэрэг юм. Энэ бол энэ хүмүүсийн хүн чанартай холбоотой хоёр дахь асуудал юм—тэд хүмүүс, асуудалтай цуцалтгүй зууралддаг. Хүн чанарын асуудал юутай холбоотой вэ? Тэдгээр нь хүний уг чанартай холбоотой биш гэж үү? Энэ хүмүүс Бурханд олон жил итгэсэн боловч үнэнийг ойлгодоггүй; тэд ил тод, шулуун шударга байх, илэн далангүй, нээлттэй байх, шулуухан бөгөөд төлөв байх гэх мэт өөрсдийн мэддэг нэр томьёог биеэ авч явах үндэс суурь гэж боддог бөгөөд эдгээр зүйлийг үнэн-зарчим гэж үздэг. Энэ бол маш буруу үзэл бодол юм.

Бие бие рүүгээ дайрч, хэл амаар тулалдах хандлагатай хүмүүс хэвийн бус хүн чанартай байдаг. Үүний эхний тал нь зөв буруугийн талаар маргалдах дуртай байдал; хоёр дахь нь хүмүүс, асуудалтай цуцалтгүй зууралдах явдал юм. Гурав дахь тал нь юу вэ? Үнэнийг хүлээн авахаас бүрэн татгалздаг явдал биш гэж үү? Тэд ганц ч зөв мэдэгдлийг хүлээн авч чаддаггүй. Тэд “Чиний хэлж буй зүйл зөв байсан ч чи миний нэр нүүрийг бодож, эвлэгхэн ярьж, намайг шархлуулахгүй байх хэрэгтэй. Хэрвээ чиний үг хурц байж, намайг эвгүй байдалд оруулж болзошгүй бол чи надад ганцаарчлан хэлэх ёстой. Миний нэр нүүрийг бодолцохгүйгээр, энэ ичгүүртэй байдлаас гарах арга зам үлдээлгүйгээр олон хүний өмнө намайг шархлуулах ёсгүй. Тэгээд ч чиний хэлж буй зүйл буруу, тиймээс би хариуг чинь өгөх ёстой!” гэж боддог. Илүү ноцтой тохиолдолд ийм төрлийн хүмүүс эсэргүүцэж: “Чиний үг хэчнээн зөв байсан ч би хүлээн авахгүй! Чи өөр хэний ч тухай ярьж болно, харин намайг онилж болохгүй, чиний зөв байсан ч хамаагүй!” гэдэг. Тэд Бурханы үгийг уншиж байхдаа ч гэсэн, хэрвээ Бурханы үг өөрсдийг нь онилж, ил болгож байгааг мэдэрвэл тэр үгэнд зэвүүцэж, сонсох хүсэлгүй байдаг—тэд зөвхөн Бурханы үгтэй нүүр тулж байгаа болохоор л Түүнтэй маргалдаж чаддаггүй хэрэг. Хэрвээ хэн нэгэн тэдний асуудал юм уу байдлыг нүүрэн дээр нь хэлбэл, эсвэл тэднийг онилох санаагүйгээр санамсаргүй дурдвал тэд хариугаа авч, аман тулаан өдөөж чаддаг. Энэ нь ийм хүмүүс үнэнийг хүлээн авахаас эрс татгалздаг гэсэн үг биш үү? (Тийм.) Энэ бол тэдний хүн чанар-мөн чанар—үнэнийг хүлээн авахаас эрс татгалзаж буй хэрэг юм. Тиймээс аман тулааных нь агуулга юу болох, хаана болж байгаагаас үл хамааран ийм хүмүүсийн хүн чанар тодорхой байдаг. Тэд үнэнийг ойлгодоггүй, номлолын үеэр ярьж буй зүйлийг ойлголоо ч үнэнийг хүлээн авдаггүй; тэд бие бие рүүгээ дайрч, тасралтгүй хэл амаар тулалдсаар байдаг, эсвэл бусдыг дайрах хандлагатай байдаг. Илрэлээс нь дүгнэвэл тэд ямар төрлийн хүмүүс вэ? Нэгдүгээрт, тэд үнэнийг хайрлагчид мөн үү? Тэд үнэнийг ойлгох үедээ хэрэгжүүлж чаддаг хүмүүс мөн үү? (Биш.) Тэд асуудлыг олж мэдэх үедээ шийдвэрлэхийн тулд үнэнийг эрж хайж чаддаг уу? (Үгүй.) Тэд бусад хүний талаар үзэл, өрөөсгөл ойлголт, хувийн санал бодол өвөрлөх үедээ үнэнийг эрж хайхын тулд тэдгээрийг санаачилгаараа хойш тавьж чаддаг уу? (Үгүй.) Тэд эдгээрийн алийг нь ч хийж чаддаггүй. Чаддаггүй бүх зүйлийг нь харахад бусдыг дайрах, хэл амаар тулалдах хандлагатай бүх хүн өөдгүй хүмүүс гэдэг нь илэрхий байна. Төрөл бүрийн илрэлээс нь дүгнэвэл, тэд үнэнийг хайрладаггүй, эрж хайх хүсэлгүй байдаг. Үнэнтэй холбоотой асуудал дээр тэд ямар ч өрөөсгөл хандлага, буруу үзэл бодолтой болсон бай, өөрсдийгөө зөвтгөсөн хэвээр үлдэж, үнэнийг огт эрж хайдаггүй бөгөөд хэн нэгэн тэдэнд үнэнийг тодорхой нөхөрлөсөн ч хүлээн авахаас татгалздаг, хэрэгжүүлэх хүсэл бүр ч байдаггүй. Үүний зэрэгцээ энэ хүмүүс бүр ч жигшүүртэй илрэл гаргадаг: Тэд зарим бичиг үсэг, хоосон сургаалыг ойлгож авсныхаа дараа өөрсдийн ойлгосон тэр сүржин хоосон сургаалыг ашиглан бусдыг дур зоргоороо дайрч, шүүж, ялладаг, тэр ч бүү хэл бусдыг хазаарлаж, хянадаг. Хэрвээ тэд шүүлт, яллалтаараа чамайг эрхшээлдээ оруулж чадахгүй бол хоосон онолоор чамайг хазаарлах бүхий л аргыг бодож олно. Хэрвээ чи бууж өгөхгүй хэвээр байвал тэд чамайг бууж өгтөл, сул дорой, сөрөг болтол, эсвэл тэднийг биширч, тэдний арганд ортол чинь чам руу дайрахын тулд бүр ч жигшмээр, аймшигтай арга хэрэглэнэ—тэгээд тэд сэтгэл ханана. Тэгвэл энэ хүмүүсийн зан авир, илрэл, үнэнд хандах хандлагад нь үндэслэн үзвэл тэд ямар хүмүүс вэ? Тэд үнэнийг хүлээн авахаас эрс татгалздаг—энэ бол үнэнд хандах тэдний хандлага юм. Тэгвэл хүн чанар нь ямар вэ? Энэ хүмүүсийн дийлэнх нь ёрын муу хүмүүс; даруухнаар хэлэхэд 90 гаруй хувь нь тийм байдаг. Ёрын муу хүмүүс асуудал бүр дээр зөв бурууг тодруулах дуртай байдаг, эс бөгөөс тэд зүгээр өнгөрөөдөггүй бөгөөд үргэлж ингэх хандлагатай байдаг. Үүнээс гадна, нөхцөл байдалтай тулгарах үедээ ёрын муу хүмүүс хүмүүс, юмсын талаар удтал ярьж, тэдгээртэй цуцалтгүй зууралддаг, үргэлж өөрсдийн зөвтгөх шалтгааныг гаргаж тавьж, өөрсөдтэйгөө санал нэгдүүлж, дэмжүүлэх, өөрсдийнх нь зөв гэж хүн бүрээр хэлүүлэхийг үргэлж хичээдэг бөгөөд өөрсдийнх нь талаар муу зүйл хэлэхийг хэнд ч зөвшөөрдөггүй. Түүнчлэн ёрын муу хүмүүс нөхцөл байдалтай тулгарах үедээ хүмүүсийг хорьж, хянах боломжийг үргэлж хайдаг. Тэд хүмүүсийг хянахын тулд ямар арга ашигладаг вэ? Тэд хүн бүрийг яллаж, бусад бүх хүнд өөрсдийгөө хангалтгүй, асуудал, алдаа дутагдалтай, энэ ёрын муу хүмүүсээс дор гэж итгүүлдэг, үүний дараа ёрын муу хүмүүс баярлаж, сэтгэл хангалуун болдог. Тэд бусад бүх хүнийг цохиж унагаад, ганцаараа зогсож үлдмэгц хүн бүрийг хяналтдаа оруулсан хэрэг биш үү? Хүмүүсийг хянаснаар хүрдэг зорилго нь хүн бүрийг яллаж, цохиж унагах, хүн бүрд өөрсдийгөө чадваргүй гэж итгүүлэх, сөрөг, сул дорой болгох, Бурханы үг болон үнэнд итгэх итгэлээ алдахад хүргэх, мөн Бурханд итгэх итгэлээ алдаж, дагах замгүй болгох явдал юм—үүний дараа энэ ёрын муу хүмүүс жаргалтай, сэтгэл хангалуун байдаг. Эдгээр талыг харахад ийм төрлийн хүмүүсийн дийлэнхийг нь ёрын муу хүмүүс бүрдүүлж байгаа нь тодорхой биш байна гэж үү? Бүлэг дотор байхдаа нүүрэн дээр нь юм уу ар хударгаар нь, янз бүрийн аргаар үргэлж бусдыг дайрах хандлагатай байдаг хүмүүс ямар төрлийн хүмүүс болохыг хар—ийм хүмүүс бол ёрын муу хүмүүс юм. Энэ хүмүүс үнэнийг огт хүлээн авдаггүй, үнэнийг нөхөрлөдөг ч үгүй, тэд байнга нөхцөл байдлыг ашиглан өөрсдийгөө сайн хүн, хийдэг бүхэн нь зөвтгөхүйц, үндэслэлтэй, мөн шулуун шударга, ил тод байдлаар биеэ авч явдаг гэж гайхуулдаг—тэд өөрсдийгөө төлөв, нэр төртэй хүн, шулуухан бөгөөд шударга хүн гэж үргэлж сайрхдаг. Энэ хүмүүс хэзээ ч үнэнийг гэрчилдэггүй, Бурханы үгийг ч гэрчилдэггүй, тэд зүгээр л хүмүүс, юмстай цуцалтгүй зууралдаж, өөрсдийн зөвтгөх шалтгааныг гаргаж тавих дуртай байдаг. Тэдний санаа, зорилго нь өөрсдийгөө сайн хүн, бүхнийг ойлгодог гэж хүмүүст итгүүлэх явдал юм. Чуулганд байнга бие бие рүүгээ дайрч, хэл амаар тулалддаг хүмүүсийн тухайд, дайралтыг эхлүүлсэн хүмүүс үү, эсвэл дайралтад өртсөн хүмүүс үү гэдгээс үл хамааран, хэрвээ чуулганы амьдралд саад болж, үймүүлбэл ихэнх хүн босож, тэдэнд анхааруулга өгч, хязгаарлах ёстой. Энэ хүмүүст дураараа авирлаж, мууг үйлдэх цаг өгөх ёсгүй, мөн хувийн өс хонзон, түр зуурын уур хилэнгээсээ болж хувийн хорслоо тайлж, өшөө авах замаар бусдад нөлөөлөхийг нь зөвшөөрөх ёсгүй. Мэдээж чуулганы удирдагчид ч бас үүрэг хариуцлагаа хичээнгүйлэн биелүүлж, энэ хүмүүсийг чуулганы амьдралд саад болж, үймүүлэхээс үр дүнтэй хязгаарлаж, хүмүүсийн олонхыг үймүүлэгдэх ээс хамгаалах ёстой. Хүмүүс бие бие рүүгээ дайрч, хэл амаар тулалдах үед чуулганы удирдагчид тэднийг цаг тухайд нь зогсоож, хязгаарлаж чаддаг байх ёстой. Хэрвээ тэднийг зогсоож, хязгаарлах гэж оролдоод асуудал шийдэгдэхгүй, тэд бие бие рүүгээ үргэлжлүүлэн дайрч, хэл амаар тулалдаж, бусдыг үймүүлж, чуулганы амьдралыг сүйтгэсээр байвал ийм хүмүүсийг зайлуулах юм уу хөөх ёстой. Энэ бол чуулганы удирдагчдын үүрэг хариуцлага юм.

Бид бие бие рүүгээ дайрч, хэл амаар тулалддаг хүмүүсийн зан авир, илрэлийн талаар нэлээд их нөхөрлөлөө. Бид дөнгөж сая тэдний хүн чанарыг товчхон задлан шинжилж, нөхөрлөсөн нь та нарт тэднийг илүү их ялган таних чадвартай болоход тусална, мөн тэднийг ярьж, үйлдэх үед та нарын ихэнх нь юу болоод байгааг ойлгож, тэднийг цаг тухайд нь ялган таньж чаддаг болгоно. Та нар ийм хүмүүсийн мөн чанарыг хэдий чинээ нэвт шувт ойлгож, мэднэ, төдий чинээ хурдан ялган таньж чадах бөгөөд үр дүнд нь тэд та нарыг үймүүлэх нь улам багасна. Бие бие рүүгээ дайрч, хэл амаар тулалддаг хүмүүсийн чуулганы амьдрал болон Бурханы сонгосон хүмүүст учруулдаг хор хөнөөлийн талаар та нарын ихэнх нь тодорхой мэдэж байгаа байх ёстой. Ийм төрлийн хүмүүс өөрсдийгөө яавч эргэцүүлэхгүй, тэмцэлдэхээ яавч болихгүй. Хэрвээ тэднийг даруй шийдвэрлэж, зайлуулахгүй бол тэд чуулганы амьдралд тасралтгүй саад болж, үймүүлнэ. Тиймээс ийм хүмүүсийг шийдвэрлэж, зайлуулах нь чуулганы удирдагчдын ажлын маш чухал зүйл бөгөөд үүнийг үл тоомсорлож болохгүй.

Удирдагч, ажилчдын үүрэг хариуцлага (16)

12-р зүйл: Бурханы ажил болон чуулганы хэвийн дэг журмыг үймүүлж, саад болдог янз бүрийн хүмүүс, үйл явдал, зүйлсийг даруй, үнэн зөв олж илрүүлэх; тэдгээрийг зогсоож, хязгаарлаж, нөхцөл байдлыг эргүүлэх; түүнчлэн, Бурханы сонгосон хүмүүсийг тийм зүйлсийг ялган таних чадвартай, тэдгээрээс сургамж авдаг болгохын тулд үнэнийг нөхөрлөх (IV хэсэг)

Чуулганы амьдралд саад болж, үймүүлдэг янз бүрийн хүмүүс, үйл явдал, зүйлс

VIII. Үзэл тараах

A. Үзэл тараахын илрэлүүд

Өнөөдөр бид удирдагч, ажилчдын үүрэг хариуцлагын арван хоёр дахь зүйлийн талаар үргэлжлүүлэн нөхөрлөнө: “Бурханы ажил болон чуулганы хэвийн дэг журмыг үймүүлж, саад болдог янз бүрийн хүмүүс, үйл явдал, зүйлсийг даруй, үнэн зөв олж илрүүлэх; тэдгээрийг зогсоож, хязгаарлаж, нөхцөл байдлыг эргүүлэх; түүнчлэн, Бурханы сонгосон хүмүүсийг тийм зүйлсийг ялган таних чадвартай, тэдгээрээс сургамж авдаг болгохын тулд үнэнийг нөхөрлөх.” Чуулганы амьдралд гардаг, саад болж, үймүүлдэг янз бүрийн асуудлын тухайд бид арван нэгийг жагсаасан. Өнгөрсөн удаа бид долоо дахь асуудал буюу бие бие рүүгээ дайрч, хэл амаар тулалдах тухай нөхөрлөсөн. Өнөөдөр бид найм дахь асуудал буюу үзэл тараах тухай нөхөрлөнө. Үзэл тараах явдал ч бас чуулганы амьдралд байнга гардаг. Үнэнийг огт хүлээн авдаггүй зарим хүн өөрсдийн үзэл, төсөөлөлд үндэслэн Бурханд итгэдэг бөгөөд зарим нэг үзлийг байнга тарааж, чуулганы амьдралыг үймүүлдэг. Чуулган ийм зан авирыг хязгаарлаж, чуулганы амьдрал дунд үнэнийг нөхөрлөх замаар үүнийг шийдвэрлэх ёстой. Шууд утгаар нь авч үзвэл, үзэл тараах нь зүй зохистой зан авир биш, энэ нь эерэг зүйл биш, харин сөрөг зүйл гэдгийг хэн ч харж чадна. Тиймээс чуулганы амьдралд үүнийг зогсоож, хязгаарлах хэрэгтэй. Ямар хүн үзэл тарааж байгаа нь хамаагүй, сэдэл нь юу болох, санаатай эсвэл санаандгүйгээр үзэл тарааж байгаа эсэх нь хамаагүй, үзэл тарааж л байгаа бол энэ нь чуулганы амьдралд саад болж, үймүүлж, уршиг нөлөө үзүүлнэ. Тиймээс энэ асуудлыг зуун хувь хязгаарлах ёстой. Ямар ч өнцгөөс харсан, үзэл тараах нь хүмүүсийн үнэнийг эрэлхийлэх, Бурханыг мэдэхийг эрэлхийлэх, эсвэл үнэн-бодит байдалд ороход яагаад ч эергээр нөлөөлөхгүй; зөвхөн ийм зүйлийг үймүүлж, сүйтгэх нөлөө л үзүүлж чадна. Тиймээс чуулганы амьдралд хэн нэгэн үзэл тараах үед хүн бүр—чуулганы удирдагчид болон ах эгч нар ялгаагүй—энэ асуудлыг ялган таньж, бусдыг төөрөгдүүлж, үймүүлэхээр үзэл тараахыг нь сохроор өөгшүүлэхийн оронд тэр хүнийг зогсоож, хязгаарлахаар даруй гарч ирэх ёстой. Ямархуу үг нь үзэл тарааж байгаа хэрэг болох талаар эхлээд нөхөрлөцгөөе. Ийм ялган таних чадвартай болсноор хүмүүс үзэл тараах гэж юу болохыг үнэн зөв тодорхойлж чадах бөгөөд үүнийг үл тоомсорлож, хайхрамжгүй хандахын оронд үнэн зөвөөр зогсоож, хязгаарлаж чадна.

1. Бурханы талаар үзэл тараах

Үзэл тараах нь тодорхой байтай байдаг. Эхлээд энэ нь хэнд чиглэсэн, ямар үзэл тарааж байгааг харах хэрэгтэй. Эдгээрийг ойлгох нь хүмүүсийн хэлсэн ямар үг, тараасан ямар үзэл бодол нь үзэл болохыг мэдэхэд тусална. Ямар үг нь хүний үзэл болох, ямар үйлдэл нь үзэл тараах явдал болохыг мэдсэнээр хүмүүс үзэл тараах явдлыг хязгаарлах ажлыг илүү үнэн зөв, илүү оновчтой хийж чадна. Юуны өмнө, хамгийн ноцтой үзэл тараах явдалд Бурханы талаарх хүмүүсийн бодол санаа, буруу ойлголтыг тараах хамаарна. Энэ бол нэг томоохон ангилал. Бурханы ялгамж чанар, Бурханы мөн чанар, Бурханы зан чанар, Бурханы үг, Бурханы ажил болон Бурханы оршин тогтнолын талаарх баримтад нийцэхгүй үзэл бодол, үг яриаг тараах нь бүгд үзэл тараах юм. Энэ бол ерөнхий үг; яг ямар төрлийн үг яриа үзэл тарааж байгаа хэрэг болох вэ? Бурханы талаарх буруу ойлголт, Бурханыг шүүж, ялласан, тэр ч бүү хэл Бурханыг доромжилсон үг тараах нь бүгд үзэл тараах явдал юм. Энгийнээр хэлбэл, Бурханы талаарх бодит байдалд нийцэхгүй ойлголт, Бурханы ялгамж чанар, мөн чанарт нийцэхгүй үг яриа, эндүү ташаа тайлбарыг тараах нь бүгд үзэл тарааж буй хэрэг юм. Жишээ нь, чуулганы амьдралд зарим хүн Бурханы ялгамж чанар, Бурханы мөн чанарын талаар байнга ярьдаг. Тэдэнд Бурханы ялгамж чанар, мөн чанарын талаар жинхэнэ ойлголт байдаггүй. Тэд зүрх сэтгэлдээ Бурханд байнга эргэлзэж, Бурханыг буруу ойлгодог бөгөөд Бурханы тэдэнд зохицуулж өгсөн амьдралын орчин, үүргээ гүйцэтгэх орчин зэрэгт дуулгавартай байж чаддаггүй. Тэгээд тэд Бурханы талаарх буруу ойлголт, Бурханыг ойлгодоггүй тухай бодол санаагаа тараадаг. Товчхондоо, эдгээр бодол санаа нь бүтээгдсэн хүний өнцгөөс Бурханы дээд эрх, зохицуулалтыг хүлээн авч, дуулгавартай дагах тухай биш, харин хувийн өрөөсгөл үзэл, буруу ойлголт, тэр ч бүү хэл шүүлт, яллалтаар дүүрэн байдаг. Бусад хүн үүнийг сонссоныхоо дараа Бурханыг буруу ойлгодог, Бурханаас сэрэмжилдэг болж, улмаар Бурханд итгэх жинхэнэ итгэлээ алддаг, жинхэнэ дуулгавартай байдлын талаар бүр ярилтгүй.

Зарим хүн Бурханд итгэх нь амар амгалан, баяр хөөр авчрах ёстой, нөхцөл байдал тулгарвал Бурханд залбирахад л Бурхан сонсож, нигүүлсэл, ерөөл хайрлаж, бүх зүйлийг амар амгалан, саадгүй болгоно гэж боддог. Тэдний Бурханд итгэх зорилго нь нигүүлсэл эрж хайж, ерөөл хүртэж, амар амгалан, аз жаргалыг эдлэх явдал юм. Ийм үзэл бодолтой учраас л тэд гэр бүлээ орхиж, ажлаа хаяж, Бурханы төлөө өөрсдийгөө зарлагадаж, зовлон бэрхшээл туулж, төлөөс төлж чаддаг. Тэд аливааг орхиж, Бурханы төлөө өөрсдийгөө зарлагадаж, зовлон бэрхшээл туулж, хичээнгүйлэн ажиллаж, онцгой сайн авирлаж л байвал Бурханы ерөөл, ивээлийг хүртэнэ, ямар ч бэрхшээл тулгарсан Бурханд залбирахад л Тэр шийдвэрлэж, бүх зүйл дээр зам нээж өгнө гэж боддог. Энэ бол Бурханд итгэдэг ихэнх хүний баримталдаг үзэл бодол юм. Хүмүүс энэ үзэл бодлыг зүй ёсны, зөв гэж боддог. Олон хүн итгэлээ орхилгүй олон жил Бурханд итгэж чаддаг нь энэ үзэл бодолтой шууд холбоотой байдаг. Тэд “Би Бурханы төлөө ийм их зарлагадсан, миний зан авир ийм сайн байсан, би ямар ч муу үйл хийгээгүй, Бурхан намайг гарцаагүй ерөөнө. Би ажил нэг бүрийн төлөө маш их зовж, их төлөөс төлсөн, бүхнийг Бурханы үг, шаардлагын дагуу алдаа гаргалгүй хийсэн учраас Бурхан намайг ерөөх ёстой; Тэр миний хувьд бүх зүйлийг саадгүй байлгаж, зүрх сэтгэлийг минь үргэлж амар амгалан, баяр хөөртэй байлгаж, Бурханы оршихуйг эдлүүлэх ёстой” гэж боддог. Энэ нь хүний үзэл, төсөөлөл биш гэж үү? Хүний өнцгөөс харвал, хүмүүс Бурханы нигүүлслийг эдэлж, ашиг тус хүртдэг тул үүний төлөө жаахан зовох нь байх л ёстой зүйл бөгөөд энэ зовлонг Бурханы ерөөлөөр солих нь үнэ цэнтэй хэрэг. Энэ бол Бурхантай наймаацах сэтгэлгээ юм. Гэвч үнэний өнцгөөс, Бурханы өнцгөөс харвал энэ нь Бурханы ажлын зарчимд ч, Бурханы хүмүүсээс шаарддаг стандартад ч үндсэндээ нийцдэггүй. Энэ бол бүхэлдээ хоосон мөрөөдөл, тэр чигтээ Бурханд итгэх тухай хүний үзэл, төсөөлөл юм. Бурхантай наймаацах, Бурханаас юм нэхэх байна уу, эсвэл хүний үзэл, төсөөллийг агуулж байна уу, аль нь ч бай, ямартай ч энэ бүхэн Бурханы шаардлагад нийцэхгүй, мөн хүмүүсийг ерөөх Бурханы зарчим, стандартад хүрэхгүй. Ялангуяа, энэ наймаацах бодол, үзэл нь Бурханы зан чанарт халддаг боловч хүмүүс үүнийг ухаардаггүй. Бурханы хийдэг зүйл хүмүүсийн үзэлтэй нийцэхгүй үед тэд даруй зүрх сэтгэлдээ Бурханд гомдоллож, буруу ойлголттой болдог. Тэдэнд бүр гомдолтой санагдаж, тэгээд Бурхантай маргаж эхэлдэг бөгөөд Түүнийг шүүж, яллаж ч магадгүй. Хүмүүс ямар үзэл, буруу ойлголттой болсноос үл хамааран, Бурханы өнцгөөс харвал Тэр хэзээ ч хүний үзэл, хүслийн дагуу үйлддэггүй, хэнд ч тэгж ханддаггүй. Бурхан Өөрийн зан чанар-мөн чанарт үндэслэн, Өөрийн арга замын дагуу хийхийг хүссэн зүйлээ үргэлж хийдэг. Бурхан хүн бүрд хандахдаа зарчимтай байдаг; хүн бүрд хийдэг зүйлсийнх нь юу нь ч хүний үзэл, төсөөлөл, дур сонирхолд үндэслэдэггүй—энэ бол Бурханы ажлын хүний үзэлтэй хамгийн их зөрчилддөг тал юм. Бурхан хүмүүст үзэл, төсөөлөлтэй нь бүрэн зөрчилдсөн орчин бүрдүүлж өгөх үед, тэд зүрх сэтгэлдээ Бурханы эсрэг үзэлтэй болж, Бурханыг шүүж, яллаж, тэр ч бүү хэл Түүнийг үгүйсгэж мэднэ. Тэгвэл Бурхан тэдний хэрэгцээг хангаж чадах уу? Яавч үгүй. Бурхан хэзээ ч хүний үзлийн дагуу ажиллах арга барил, хүслээ өөрчлөхгүй. Тэгвэл хэн өөрчлөгдөх хэрэгтэй вэ? Хүмүүс. Хүмүүс үзлээ орхиж, Бурханы бүрдүүлсэн орчныг хүлээн авч, дуулгавартай дагаж, туулах хэрэгтэй бөгөөд Бурханы хийдэг зүйлийг өөрсдийн үзлээр хэмжиж зөв эсэхийг харахын оронд өөрсдийн үзлийг шийдвэрлэхийн тулд үнэнийг эрж хайх хэрэгтэй. Хүмүүс үзэлтэйгээ зууралдсаар байх үед Бурханыг эсэргүүцэх эсэргүүцэл бий болдог—энэ нь жам ёсоор болдог. Эсэргүүцлийн уг үндэс хаана байдаг вэ? Энэ нь хүмүүсийн зүрх сэтгэлд ихэвчлэн байдаг зүйл нь үнэн биш, харин эргэлзээгүйгээр тэдний үзэл, төсөөлөл байдагт оршдог. Тиймээс Бурханы ажил хүний үзэлтэй нийцэхгүй байх үед хүмүүс Бурханыг эсэргүүцэж, Түүнийг шүүж мэднэ. Бурханд дуулгавартай сэтгэл хүмүүст үндсэндээ байхгүй, завхарсан зан чанар нь цэвэрлэгдэх болоогүй, үндсэндээ завхарсан зан чанараараа амьдарч байгааг энэ нотолж байна. Тэд авралд хүрэхээс асар хол хэвээр байна.

Хүмүүсийн зүрх сэтгэлд Бурханы талаарх үзэл, Түүний эсрэг эсэргүүцэл төрөх үед бага зэрэг мөс чанартай хүмүүс нь Бурханы хийдэг зүйлийг дурамжхан хүлээн авч, Бурханы бүрдүүлсэн орчинд уусан нэгдэж, хүмүүсийг захирах Түүний дээд эрхийг хүлээн авахыг хичээдэг. Хүмүүс хэр их үзлээ орхиж чадах, ямар хэмжээнд орхиж чадах нь нэг талаар тэдний хэв чанараас, нөгөө талаар үнэнийг хүлээн авдаг эсэх, үнэнийг хайрладаг хүмүүс мөн эсэхээс шалтгаална. Зарим хүн Бурханы үгийг уншиж, эрж хайж, нөхөрлөж, эргэцүүлэн бодох замаар Бурханы бүрдүүлсэн орчинтой идэвхтэй нүүр тулдаг. Тэд аажмаар бүх зүйлийг захирах Бурханы дээд эрхийн талаар зарим нэг ойлголттой болж, улмаар дуулгавартай байдал, итгэл нь нэмэгддэг. Гэвч зарим хүн ямар ч орчин нөхцөлтэй тулгарсан, үнэнийг эрж хайдаггүй. Харин тэд Бурханы зохион байгуулсан бүх орчныг өөрсдийн үзэл, төсөөлөл болон өөрсдөд нь ашигтай эсэхэд үндэслэн үнэлж дүгнэдэг. Тэд үргэлж хувийн ашиг сонирхлынхоо хүрээнд аливааг бодолцож үздэг; тэд хэр их ашиг тус хүртэж чадах, эд хөрөнгө, мөнгө төгрөг, махан биеийн таашаалын хувьд ашиг сонирхол нь хэр их хангагдаж чадах вэ гэдэгт үргэлж санаа тавьдаг бөгөөд үргэлж эдгээр хүчин зүйлд үндэслэн шийдвэр гаргаж, Бурханы зохицуулсан бүх зүйлд ханддаг. Эцэст нь, толгойгоо гашилгаж гашилгаж, тэд Бурханы бүрдүүлсэн орчинд дуулгавартай байхыг биш, харин түүнээс зугтаж, зайлсхийхийг сонгодог. Эсэргүүцэж, татгалзаж, зайлсхийснээсээ болж тэд Бурханы үгээс холдож, амийн туршлагагүй хоцорч, хохирол амсан, зүрх сэтгэлдээ өвдөлт, шаналал авчирдаг. Тэд ийм орчныг эсэргүүцэх тусмаа улам их, улам том зовлон туулдаг. Ийм нөхцөл байдал үүсэх үед Бурханд итгэх өчүүхэн жаахан итгэл нь эцэстээ нуран унадаг. Энэ мөчид зүрх сэтгэлд нь давамгайлдаг үзэл бүгд нэгэн зэрэг оргилон гарч ирдэг: “Би бурханы төлөө өөрийгөө ингэж удаан зарлагадсан атал бурхан надад ингэж хандана гэж би төсөөлөөгүй. Бурхан шударга бус, тэр хүмүүсийг хайрладаггүй! Бурханы төлөө чин сэтгэлээсээ өөрсдийгөө зарлагаддаг хүмүүс гарцаагүй үлэмж ихээр ерөөгдөнө гэж Бурхан хэлсэн. Би бурханы төлөө чин сэтгэлээсээ өөрийгөө зарлагадаж, гэр бүл, ажил төрлөө орхиж, бэрхшээл туулж, шаргуу ажилласан—бурхан яагаад намайг үлэмж ихээр ерөөгөөгүй юм бэ? Бурханы ерөөл хаана байна? Би яагаад тэдгээрийг мэдэрч, харж чадахгүй байна вэ? Бурхан яагаад хүмүүст шударга бус ханддаг юм бэ? Бурхан яагаад хэлсэндээ хүрдэггүй юм бэ? Хүмүүс бурханыг итгэмжит гэж хэлдэг ч би яагаад үүнийг мэдэрч чадахгүй байна вэ? Бусад зүйлийг хойш тавья, зөвхөн энэ орчин нөхцөлд л гэхэд бурхан итгэмжит гэдгийг би огт мэдрээгүй!” Хүмүүс үзэлтэй байдаг учраас түүндээ амархан хууртаж, төөрөлддөг. Хүмүүсийн зан чанарын өөрчлөлт болон амийн өсөлтийн төлөө Бурхан орчин бүрдүүлж өгөх үед ч тэд үүнийг хүлээн авахад хэцүү санагдаж, Бурханыг буруу ойлгодог. Тэд үүнийг Бурханы ерөөл биш гэж боддог бөгөөд Бурхан өөрсдөд нь дургүй гэж боддог. Тэд өөрсдийгөө Бурханы төлөө чин сэтгэлээсээ зарлагадсан боловч Бурхан амлалтаа биелүүлээгүй гэж боддог. Үнэнийг эрэлхийлдэггүй энэ хүмүүс ийм маягаар ялихгүй орчны ганцхан шалгалтаар амархан илчлэгддэг. Тэд илчлэгдэх үедээ хамгийн их хэлэхийг хүсэж байсан үгээ эцэст нь хэлдэг: “Бурхан зөвт биш. Бурхан бол итгэмжит бурхан биш. Бурханы үг биелэх нь ховор. Бурхан: ‘Бурхан хэлсэндээ хүрдэг, Түүний хэлсэн зүйл биелэх болно, Түүний хийсэн зүйл үүрд үргэлжилнэ’ гэж хэлсэн. Эдгээр үг хаана биелсэн бэ? Би яагаад үүнийг харж, мэдэрч чадахгүй байна вэ? Тэр хэнийг хар даа: Тэр бурханд итгэснээсээ хойш над шиг ихийг орхиж, бурханы төлөө өөрийгөө зарлагадаагүй, бас над шиг ихийг өргөөгүй. Гэтэл хүүхдүүд нь нэр хүндтэй их сургуульд орж, нөхөр нь тушаал дэвшиж, гэр бүлийнх нь бизнес цэцэглэж, тэр ч бүү хэл тариа ногооны ургац нь бусдынхаас их байна. Харин би юу олж авсан бэ? Би дахиж хэзээ ч бурханд итгэхгүй!” Эдгээр үг бол ийм хүмүүсийн чин сэтгэлийн үг, уриа нь юм. Тэд ийм үзлээр дүүрч, ийм хөгийн бодол санаа, үзэл бодлоор дүүрч, ашиг хонжоо, наймаацах бодлоор дүүрсэн байдаг. Тэд Бурханы ажил болон Түүний уйгагүй санаа зорилгыг ингэж л ойлгож, ухаардаг бөгөөд эдгээрт ингэж л ханддаг. Тиймээс Бурханы дахин дахин хичээнгүйлэн бүрдүүлсэн орчинд тэд Бурханыг өөрсдийн үзлээр удаа дараа хэмжиж, буруу ойлгож, үргэлж бүтэлгүйтэж, бүдэрдэг. Түүнчлэн тэд өөрсдийнх нь үзэл зөв гэдгийг батлахыг байнга оролддог. Эдгээр үзэл нь батлагдсан бөгөөд Бурханыг дураараа үнэлж, шүүж, яллах хангалттай нотолгоо болсон гэж үзэх үедээ тэд үзэл тарааж эхэлдэг, учир нь тэдний зүрх сэтгэл Бурханы талаарх үзлээр дүүрэн байдаг. Эдгээр үзэлд юу холилдсон байдаг вэ? Гомдол, сэтгэл дундуур байдал, гомдол тунирхал байдаг. Тэд эдгээр зүйлээр дүүрэх үедээ тэдгээрийг гаргах боломж хайдаг. Өөрт нь тулгарсан “шударга бус явдлыг” сонсох бөөн хүн олно гэж тэд найддаг; тэд эдгээр зүйлээ тэр хүмүүст гаргаж, “амссан” шударга бус хандлага гэгчийг тэдэнд тоочихыг хүсдэг. Чуулганы амьдралд энэ хүмүүсийн тараадаг үзэл ингэж гарч ирдэг, ийм үзэл ингэж бий болдог. Энэ хүмүүсийн зүрх сэтгэл гомдол тунирхал, тэрслүү байдал, сэтгэл дундуур байдал, түүнчлэн Бурханы талаарх буруу ойлголт, гомдлоор дүүрч, тэр ч бүү хэл Бурханыг шүүж, яллах сэтгэлээр дүүрдэг бөгөөд энэ нь эцэстээ зүрх сэтгэл нь доромжлолоор дүүрэхэд хүргэдэг. Тэд ерөөл хүртэж чадахгүй байхаас айдаг тул явахыг хүсдэггүй, тиймээс Бурханы талаарх буруу ойлголт, Түүнд сэтгэл дундуур байгаагаа хүмүүсийн дунд тарааж, бүр цаашлаад Бурханыг шүүж, яллах явдал болон Түүнийг доромжилсон доромжлолоо тараадаг. Тэд юуг доромжилдог вэ? Тэд Бурханыг өөрсдөд нь шударга бус ханддаг, хийсэн зүйлийнх нь хариуд зохих, дүйцэхүйц өгөөж өгдөггүй гэж доромжилдог. Өргөл өргөж, золиос гаргасных нь дараа нигүүлсэл, үлэмж их ерөөл хайрласангүй гэж тэд Бурханыг шүүдэг. Тэд хүлээн авна гэж найдаж байсан махан биеийн хэрэгцээт зүйлс болох эд хөрөнгө, мөнгө төгрөг гэх мэтийг Бурханаас аваагүй тул зүрх сэтгэл нь гомдол, гоморхлоор дүүрдэг. Тэдний үзэл тараах зорилго нь нэг талаар уураа гаргаж, өшөө авч, ингэснээр сэтгэл зүйн тэнцвэрээ олох; нөгөө талаар Бурханы талаар буруу ойлголт, үзэлтэй болгохоор илүү олон хүнийг турхирч, ингэснээр тэр хүмүүсийг өөрсөдтэй нь адил Бурханаас сэрэмжлэхэд хүргэх явдал юм. Хэрвээ илүү олон хүн “Бид дахиж хэзээ ч бурханд итгэхгүй” гэж хэлбэл тэд дотроо сэтгэл хангалуун байх болно. Энэ бол тэдний үзэл тараах зорилго болон цаад шалтгаан нь юм.

Үзэл тараадаг ийм хүмүүсийн уриа нь юу вэ? Тэдний байнга хэлдэг үг юу вэ? Зарим зүйлийг туулсныхаа дараа хүссэн ашиг тусаа хүртээгүй учраас тэд дотроо “Би дахиж хэзээ ч бурханд итгэхгүй” гэж өөртөө зогсоо зайгүй хэлдэг. Үүнийг хэлснийхээ дараа ч үзэн ядалтаа тайлж, зорилгодоо хүрсэн гэж боддоггүй. Тэд цуглаанд оролцох үедээ бусад хүн юуны ч талаар нөхөрлөсөн хүлээж авч чаддаггүй. Тэд энэ үгийг дахин хэлж, хэд хэдэн удаа, тэр ч бүү хэл арав гаруй удаа давтан хэлэх ёстой болдог. “Би дахиж хэзээ ч бурханд итгэхгүй” гэдэг нь нэлээд утга учиртай үг биш үү? Үүний ард түүх бий. Тэдний “итгэл” ямар учиртай вэ? Тэд өмнө нь Бурханд итгэдэг байсан уу? Тэдний өмнөх итгэл жинхэнэ итгэл байсан уу? Үүнд бүтээгдсэн зүйлд байх ёстой дуулгавартай байдал байсан уу? (Үгүй.) Өчүүхэн төдий ч байгаагүй. Тэд Бурханы талаарх үзэл, төсөөллөөр дүүрэн байдаг. Илүү чухал нь тэд Бурханд огт дуулгавартай байдаггүй, харин Бурханаас юм нэхэж, шаардах явдлаар дүүрэн байдаг. Тэдний “итгэл” юу гэсэн үг вэ? “Бурхан бол тэнгэр газар, бүх зүйлийг захирдаг нэгэн гэдэгт би итгэдэг. Бурхан намайг бусдад дээрэлхүүлэхээс хамгаалж чадна гэдэгт би итгэдэг. Бурхан надад махан биеийн тав тухыг эдлүүлж, сайн сайхан, баян чинээлэг амьдруулж, бүх зүйлийг амар тайван, таатай болгож чадна гэдэгт би итгэдэг. Бурхан намайг тэнгэрийн хаанчлалд оруулж, агуу их ерөөл хүртээж, энэ амьдралд зуу дахин ихийг, ирэх ертөнцөд мөнх амийг өгч чадна гэдэгт би итгэдэг!” Энэ итгэл мөн үү? Эдгээр “итгэлд” дуулгавартай байдлын өчүүхэн төдий ч ул мөр байхгүй бөгөөд нэг нь ч хүмүүст тавьдаг Бурханы шаардлагад нийцдэггүй. Эдгээр итгэл нь цэвэр хувийн ашиг хонжоо хайх өнцгөөс үүдэлтэй. Бурхан үнэнийг илэрхийлж, хүмүүс дээр ажилладаг. Бурхан хэзээ хүмүүсийг аз жаргалтай, бусдаас дээгүүр амьдруулна, эсвэл хязгааргүй ирээдүйтэй, баян чинээлэг, амжилттай болгоно гэж хэлж байсан бэ? (Хэзээ ч тэгж хэлж байгаагүй.) Тэгвэл тэд яагаад өөрсдийн “итгэлийг” тийм үнэ цэнтэй гэж үздэг юм бэ? Тэд бүр дахиж хэзээ ч Бурханд итгэхгүй гэж хэлдэг. Тэдний итгэл ямар нэг үнэ цэнтэй юу? Бурхан үүнийг хүлээж авдаг уу? Тэдэнд үнэн-бодит байдлын өчүүхэн төдий ч ул мөр байхгүй, Бурханд дуулгавартай байх өчүүхэн төдий ч ул мөр байхгүй, зөвхөн Бурханаас ерөөл, ашиг тус, давуу тал олж авахыг л хүсдэг бөгөөд үүнийгээ Бурханд итгэж байна гэж нэрлэдэг. Энэ нь Бурханыг доромжилж байгаа хэрэг биш үү? Ийм төрлийн хүмүүс үзлээр дүүрч, ерөөл хүртэх санаархалд эзэмдүүлсэн байдаг. Тэд Бурханы ажлыг огт туулдаггүй, Бурханы үгийг хэрэгжүүлдэггүй. Тэдний хийдэг бүхний зорилго, сэдэл нь бүхэлдээ өөрсдийн махан биеийн ашиг сонирхлын төлөө байдаг. Тэд өөрсдөдөө сэтгэл хангалуун байдаг бөгөөд Бурханд итгэх итгэл гэх зүйлээ онцгой үнэ цэнтэй гэж үздэг. Хэрвээ Бурханд итгэх итгэл чинь тийм үнэ цэнтэй, эрхэм дээд юм бол Бурхан чамд ялихгүй орчин бүрдүүлж өгөх үед чи яагаад түүнээс үнэнийг ойлгож, гэрчлэлдээ бат зогсож чаддаггүй юм бэ? Энд юу болоод байна вэ? Бурхан итгэлийг чинь шалгах үед чи Бурханд юуг буцааж өгдөг вэ? Бурханд буцааж өгдөг буруу ойлголт, гомдол, эсэргүүцэл чинь Түүний хүсдэг зүйл байх боломжтой юу? Эдгээр нь үнэнд нийцдэг үү? Мэдээж үгүй. Тиймээс энэ хүмүүс чуулганд ил тодоор үзэл тарааж чадаж байгаа нь нэг зүйлийг нотолдог: Тэд Бурханыг мэддэггүй, Бурхан бүх зүйлийг захирдаг гэдэгт бүр ч итгэдэггүй—тэдний итгэдэг бурхан ерөөсөө оршдоггүй. Илүү олон хүнийг төөрөгдүүлж, өөрсөдтэй нь нэгдэн Бурханыг эсэргүүцэж, яллаж, доромжлоход татан оролцуулахын тулд энэ хүмүүс ил тодоор үзэл тараах үедээ Бурханы дагагч, итгэгч, Бүтээгчийн ноёрхол доорх бүтээгдсэн зүйл биш болсноо өөрийн мэдэлгүй олон нийтэд зарлаж байгаа хэрэг юм. Тэдний тараадаг үзэл бол энгийн санаа бодол, үг яриа биш; харин тэд хэдийнээ зүрх сэтгэлдээ Бурханы эсрэг эвдэшгүй хана хэрэм босгосон бөгөөд хүний үзэл, төсөөллийг ашиглан Бурханд хандах, Бурхантай харилцах харилцаагаа зохицуулах, Бурханы үг болон Бурханы ажилд хандах нь зөв, ингэж хэрэгжүүлэх ёстой гэж шийдсэн байдаг. Ийм хүмүүс чуулганы амьдралд ил тодоор үзэл тараах үед тэднийг хязгаарлах ёстой юу? Эсвэл биеийн хэмжээ нь бага, үндэс суурь нь нимгэн гэдгийг харгалзан үзэж, үзэл бодлоо илэрхийлэх эрх чөлөө, гэмших хангалттай цаг хугацаа, орон зай олгох ёстой юу? Ямар арга хэмжээ авах нь зохистой вэ? (Зогсоож, хязгаарлах нь зохистой.) Тэднийг зогсоож, хязгаарлах нь яагаад зохистой вэ? Зарим хүн “Хэрвээ чи тэднийг хязгаарлаж, дураараа ярихыг нь зөвшөөрөхгүй бол тэр итгэхээ больж, цуглаанд ирэхээ боливол энэ нь түүнийг хорлосон хэрэг болох биш үү? Тэгвэл маш харамсалтай юм болно! Бурхан ганц хүнийг мөхөөснөөс бүх хүнийг аврахыг илүүд үздэг биш үү? Ганц төөрсөн хонийг ч гэсэн буцааж авчрах ёстой—төөрсөн хонийг буцааж авчрахын тулд ийм их хүчин чармайлт гаргачхаад дахиад төөрүүлж болно гэж үү?” гэж хэлдэг. Эдгээр үг зөв үү? (Үгүй.) Яагаад зөв биш вэ? (Учир нь ийм хүмүүс Бурханд чин сэтгэлээсээ итгэдэггүй; тэд ерөөл хүртэнэ гэж найдсандаа л Бурханд итгэдэг бөгөөд итгэл нь хольцтой байдаг.) Бурханд итгэх итгэлдээ хольцгүй хүн гэж байдаг юм уу? Чамд хольц байхгүй юу? Энэ үндэслэлтэй шалтгаан мөн үү? Ийм хүмүүсийн хэлсэн үгийг бодоод үз: “Би дахиж хэзээ ч бурханд итгэхгүй.” Энэ ямархуу үг вэ? Энэ нь шүтлэггүй хүмүүс, диаволууд, Сатаны доромжлолоос ялгаатай юу? (Ялгаагүй.) Энэ үг ямар утгатай вэ? “Би бурханд итгэхээ больсон. Өмнө нь би бурханд бүх зүрх сэтгэлээрээ итгэж, дагадаг байсан ч бурхан намайг ерөөгөөгүй. Харин ч надад хүндрэл учруулж, намайг бүдрүүлэхийн тулд тийм орчин бүрдүүлсэн. Бурханы хэлдэг зүйл хийдэгтэй нь огт таарахгүй байна, тиймээс би дахиж бурханд итгэж зүрхлэхгүй! Би өмнө нь дэндүү тэнэг байж. Би бурханы төлөө аливааг орхиж, өөрийгөө зарлагадаж, маш их зовлон бэрхшээл туулсан ч агуу улаан луунд баривчлагдаж, хавчигдах үедээ бурханы хамгаалалтыг хараагүй. Манай гэр бүлийн бизнес ч бусдынх шиг сайн байгаагүй, би бусад хүн шиг их мөнгө олоогүй, эцэг эх минь өвчтэй хэвээр үлдсэн. Би олон жил бурханд итгээд юу ч олж аваагүй. Хүмүүсийг үлэмж ихээр ерөөнө гэж бурхан хэлээгүй бил үү? Би бурханаас ямар ерөөл хүртсэн юм бэ? Бурханы үг огт биелээгүй, тиймээс би дахиж хэзээ ч бурханд итгэхгүй!” “Би дахиж хэзээ ч бурханд итгэхгүй!” гэсэн үг маш их зүйлийг агуулдаг. Энэ нь Бурханд хандсан гомдол, сэтгэл дундуур байдал, буруу ойлголтоор дүүрэн байдаг. Товчхондоо, тэд хоосон мөрөөдөлтэйгөөр зовлон бэрхшээл туулж, өөрсдийгөө зарлагадсаны дараа Бурхан тэдний шаардлагын дагуу ерөөл хайрлаагүй, мөн Бурхан тэдний үзэл, төсөөллийн дагуу шан харамж өгч, шагнаагүй тул тэд сэтгэл дундуур болж, Бурханд хорсох хорслоор дүүрсэн бөгөөд ийм нөхцөл байдалд тэд энэ үгийг хэлсэн юм. Энэ үг оргүй хоосноос гарч ирээгүй; үүнийг хэлэх үедээ тэд хэдийнээ олон зан авир, илрэл харуулж, илчлэгдсэн байсан. Ийм хүмүүсийн Бурхантай харилцах харилцаанд ямар асуудал байна вэ? Тэдний Бурхантай харилцах харилцаан дахь хамгийн том асуудал юу вэ? Тэд өөрсдийгөө бүтээгдсэн зүйл гэж хэзээ ч үзэж байгаагүй, мөн хэзээ ч Бурханыг Бүтээгч гэж үзэж, өчүүхэн төдий ч шүтэн мөргөж байгаагүйд оршино. Бурханд итгэж эхэлснээсээ хойш тэд Бурханд мөнгөний мод, эрдэнэсийн сан мэт хандаж ирсэн; тэд Түүнийг зовлон зүдүүр, гамшгаас аврах Бодисадва гэж үзэж, өөрсдийгөө энэ Бодисадвагийн, энэ шүтээний сүсэгтэн гэж үзсэн. Тэд Бурханд итгэх нь Бурхан багшид итгэхтэй адил, зүгээр л цагаан хоол идэж, судар уншиж, байнга хүж асааж, мөргөснөөр хүссэн зүйлээ олж авч чадна гэж бодсон. Тиймээс Бурханд итгэснийх нь дараа өрнөсөн бүх түүх тэдний үзэл, төсөөллийн хүрээнд болсон. Бүтээгчээс ирэх үнэнийг хүлээн авч буй бүтээгдсэн зүйлийн илрэлийн алийг нь ч тэд харуулаагүй, мөн бүтээгдсэн зүйлийн Бүтээгчид хандах ёстой дуулгавартай байдлын алийг нь ч харуулаагүй; зөвхөн тасралтгүй нэхэж, тасралтгүй тооцоолж, зогсоо зайгүй шаардаж байсан. Энэ бүхэн эцэстээ Бурхантай харилцах харилцаа нь тасрахад хүргэсэн. Ийм төрлийн харилцаа нь наймаацсан харилцаа бөгөөд хэзээ ч бат зогсож чадахгүй; ийм хүмүүс илчлэгдэх нь цаг хугацааны л асуудал. Тэд чуулганы амьдралд оролцож, үзэл тараахгүй, хааяа Бурхан тэднийг хэрхэн залж чиглүүлсэн, Бурхан тэднийг хэрхэн ерөөсөн, юу эдэлсэн гэх мэтийн талаар нөхөрлөдөг байлаа ч гэсэн тэдний ярьдаг зүйлийн ихэнх нь Бурханаас хүртсэн нигүүлсэл, таашаал, махан биеийн ашиг тустай холбоотой байдаг. Эдгээр яриа нь үнэн болон Бурханд дуулгавартай байхтай огт хамаагүй бөгөөд тэдгээрт үнэн-бодит байдал огт байдаггүй. Нөхцөл байдал таатай үед тэд Бурханы бүх ерөөлийг олж авах гэсэн ганц зорилгод хүрэхийн тулд Бурханд итгэх итгэл, Түүнийг хайрлах хайр, мөн бусад хүнд хандах хүлээцтэй байдал, тэвчээрээ харуулдаг. Бурхан тэдний эдэлж байсан нигүүлсэл, ашиг тус, материаллаг давуу талыг булааж авах үед тэдний үзэл илчлэгддэг. Ашиг хонжоонд хөтлөгдсөн, хувийн ашгийг эрхэмлэдэг энэ хүмүүс хүссэн зүйлээ олж авахгүй болмогцоо уурсан хилэгнэж, Бурханд сэтгэл дундуур байгаагаа гаргахын тулд үзэл тарааж эхлэхийн зэрэгцээ бас өөрсдийг нь өрөвдөж, Бурханы талаарх үзлийг нь хүлээн авах илүү олон хүнийг татахыг оролддог. Ийм хүмүүсийг зогсоож, хязгаарлах ёстой юу? (Тийм.) Тэдний нөхөрлөдөг сэдэв, бодол санаа, үзэл бодол нь үнэний талаарх цэвэр ойлголтыг тусгадаггүй, мөн хүмүүст Бурханыг дуулгавартай дагаж, Түүнд чин сэтгэлээсээ итгэдэг болоход тусалдаггүй. Харин ч тэд хүмүүсийг Бурханаас холдуулж, Бурханыг буруу ойлгож, Түүнээс сэрэмжилж, тэр ч бүү хэл Түүнийг голоход хүргэдэг ба энэ хүмүүсийн тараасан үзлийг сонссон хүмүүсийг яг өөрсөд шигээ “Би дахиж хэзээ ч бурханд итгэхгүй” гэж чимээгүйхэн өөртөө сэрэмжлүүлэхэд хүргэдэг. Ийм хүмүүсийн тараасан үзэл бусдыг ингэж үймүүлдэг.

2. Бурханы үг, Бурханы ажлын талаар үзэл тараах

Үзэл тараадаг энэ хүмүүс өөрсдийн үзлээр Бурханы үгийг, Бурханы ажлыг хэмжиж, мөн Бурханы мөн чанар, Бурханы зан чанарыг хэмждэг. Тэд өөрсдийн үзлээр Бурханд итгэж, Бурханыг харж, Бурханы хэлсэн үг бүр, хийсэн ажил бүр, Бурханы бүрдүүлсэн орчин бүрийг өөрсдийн үзлээр ажиглаж, шинждэг. Бурханы хийдэг зүйл өөрсдийнх нь үзэлтэй нийцэх үед тэд Бурханыг зөвт, итгэмжит, ариун гэж чанга дуугаар магтдаг. Бурханы хийдэг зүйл өөрсдийнх нь үзэлтэй нийцэхгүй, ашиг сонирхол нь ноцтой хохирол амсаж, ихээхэн шаналал эдлэх үед тэд ил гарч ирээд Бурханы хэлдэг үг, хийдэг ажлыг үгүйсгэдэг; тэр ч байтугай “Бурханы үгэнд битгий тийм амархан итгэ, бурханы үгийг ч бас битгий амархан хэрэгжүүл; эс бөгөөс, хэрвээ чи завшуулж, хохирол амсвал хэн ч хариуцлага хүлээхгүй” гэх мэтээр хэлж, үзэл тараан Бурханыг буруу ойлгож, Бурханаас сэрэмжлэхэд илүү олон хүнийг турхирдаг. Жишээ нь, Бурхан ингэж хэлсэн байдаг: “Миний төлөө чин сэтгэлээсээ зарлагаддаг хүмүүсийг Би асар ихээр ерөөх нь гарцаагүй”—эдгээр үг үнэн биш гэж үү? Эдгээр үг зуун хувь үнэн. Тэдгээрт ямар ч адгуу байдал, хууран мэхлэлт агуулагдаагүй. Тэдгээр нь худал хуурмаг, эсвэл сүртэй сонсогддог санаа биш, ямар нэг сүнслэг онол бүр ч биш—тэдгээр нь үнэн юм. Энэхүү үнэний үгийн мөн чанар юу вэ? Чи Бурханы төлөө өөрийгөө зарлагадахдаа чин сэтгэлээсээ байх ёстой гэсэн үг юм. “Чин сэтгэл” гэж юу гэсэн үг вэ? Сайн дурын, хольцгүй байх; мөнгө, нэр алдрын төлөө биш, яавч өөрийн санаархал, хүсэл, зорилгын төлөө биш байхыг хэлнэ. Чи албадлагаар юм уу хэн нэгний хатгаас, ятгалга, шахалтаас болж өөрийгөө зарлагаддаггүй, харин энэ нь чиний дотроос, чиний хүсэл зоригоос гардаг; мөс чанар, эрүүл ухаанаас урган гардаг. Чин сэтгэлээсээ байна гэж үүнийг хэлдэг. Бурханы төлөө өөрийгөө зарлагадах хүсэл зоригийн тухайд чин сэтгэлээсээ байна гэж үүнийг хэлдэг. Тэгвэл Бурханы төлөө өөрийгөө зарлагадах үед чин сэтгэлээсээ байх нь бодит байдал дээр хэрхэн илэрдэг вэ? Худал хэлж, мэхэлдэггүй, ажлаас зайлсхийхийн тулд заль мэх хэрэглэдэггүй, аливаад хааш яаш ханддаггүй байх; бүх зүрх сэтгэл, оюун ухаанаа зориулж, чадах бүхнээ хийх гэх мэт—энд дурдахад хэтэрхий олон нарийн ширийн зүйл бий! Товчхондоо, чин сэтгэлээсээ байх нь үнэн-зарчмыг агуулдаг. Хүнд тавьдаг Бурханы шаардлагын ард стандарт, зарчим байдаг. Зарим хүн “Хэрвээ би бурханд итгэхдээ чин сэтгэлээ, өчүүхэн жаахан хуримтлалаа бүгдийг нь өргөвөл илүү ихийг олж авах уу? Хэрвээ би илүү ихийг олж авч чадах бол бүгдийг нь өргөх нь үнэ цэнтэй хэрэг!” гэж хэлдэг. Өргөснийхөө дараа Бурхан өөрсдийг нь ерөөгөөгүйг хараад, тэд энэ талаар эргэцүүлж: “Магадгүй би хангалттай өргөөгүй байх, тиймээс би илүү ихийг өргөе. Би гадуур явж, сайн мэдээ номлоё” гэж боддог. Сайн мэдээ номлож байхдаа бэрхшээлтэй тулгарах үедээ тэд залбирдаг. Заримдаа хоол ундгүй, нойр дутуу байх үедээ ч тэд үргэлжлүүлэн залбирсаар байдаг. Тэд: “Бурханы төлөө чин сэтгэлээсээ өөрсдийгөө зарлагаддаг хүмүүс гарцаагүй үлэмж ихээр ерөөгдөнө гэж Бурхан хэлсэн. Магадгүй миний чин сэтгэл хангалтгүй байгаа байх, тиймээс би илүү их залбиръя” гэж боддог. Залбирлаар дамжуулан тэд итгэлтэй болж, жаахан зовлон бэрхшээл туулахаас татгалздаггүй. Тэд сайн мэдээ номлоод үнэхээр зарим үр дүнг харж эхэлдэг бөгөөд: “Одоо би бага зэрэг чин сэтгэлтэй болжээ. Гэр лүүгээ яаран очиж гэрийнхний маань амьдрал сайжирсан эсэх, хүүхдийн минь өвчин дээрдсэн эсэх, гэр бүлийн бизнес маань саадгүй явагдаж байгаа эсэхийг, бурханы ерөөл байгаа эсэхийг харъя” гэж боддог. Энэ нь Бурханы төлөө чин сэтгэлээсээ өөрийгөө зарлагадаж байгаа хэрэг мөн үү? (Үгүй.) Энэ юу вэ? (Наймаацал.) Энэ бол Бурхантай наймаацаж байгаа хэрэг. Тэд өөрсдийн арга барилыг, мөн өөрсдийн үзэлд тулгуурлан “чин сэтгэл” гэж үздэг зүйлээ ашиглан хүссэнээ хийж, хүссэн зүйлээ үүнээс олж авдаг. Тэд өөрсдийн ойлгодог “чин сэтгэл”-ээ ашиглан Бурханы хэлсэн энэ үгийг байнга нягталж, Бурхан яг юу хийх гэж байгаа, юу хийсэн, юу хийгээгүйг байнга тандаж, Бурхан өөрсдийг нь ерөөх эсэх, тэднийг үлэмж ихээр ерөөх санаатай байгаа эсэхийг байнга таамагладаг. Тэд юу өргөсөн, хэдий хэр их зүйл олж авах ёстой, Бурхан түүнийг нь өгсөн эсэх, Бурханы үг биелсэн эсэхийг байнга тооцоолж байдаг. Тэд Бурханы хэлсэн үгийг шалгаж болох баримт нотолгоог байнга хайж байдаг. Бурханы төлөө өөрсдийгөө зарлагадаж байхдаа Бурханы үг үнэн эсэхийг баталгаажуулахыг тэд үргэлж хүсдэг. Тэдний зорилго бол Бурханы төлөө өөрсдийгөө зарлагадсанаар Бурханы ерөөлийг хүртэж чадах эсэхийг харах явдал юм. Тэд Бурханыг байнга сорьж, Түүний үгийг батлахын тулд өөрсөд дээр нь Бурханы ерөөл ирэхийг харахыг үргэлж хүсдэг. Бурханы үг тэдний төсөөлж байсан шиг амархан биелэхгүй байгааг, мөн Бурханы үгийн үнэн зөв эсэхийг батлахад хэцүү байгааг олж мэдэх үед Бурханы талаарх үзэл нь улам ноцтой болдог. Үүний зэрэгцээ, Бурханы хэлсэн үг бүр заавал үнэн байх албагүй гэдэгт тэд бат итгэж эхэлдэг. Зүрх сэтгэлдээ үүнийг нуусан тэд Бурханд эргэлзэж, тээнэгэлзэж эхэлдэг бөгөөд Түүний талаар үзэлтэй болох нь олонтоо. Зүрх сэтгэл нь үзлээр дүүрсэн энэ хүмүүс чуулганы амьдралаар амьдарч, ах эгч нартай харилцахдаа Бурханы талаарх зарим үзлээ үе үе илчилдэг. Тэд Бурханы үгийн талаар үзэлтэй болж, мөн үзлээ ашиглан Бурханы ажлыг хэмждэг. Бурханы ажил тэдний үзэлтэй үргэлж нийцэхгүй, хүлээлтээс нь бүрэн зөрөх үед тэд үзлээ тарааж Бурханд сэтгэл дундуур байгаагаа ил гаргадаг. Жишээ нь, Бурхан Өөрийнх нь ажил төгсгөл рүүгээ дөхөж байна, хүмүүс бүхнийг орхиж Бурханыг дагаж, Түүний төлөө өөрсдийгөө зарлагадаж, Бурханы ажилтай хамтран ажиллах ёстой, цаашид ертөнц дэх ирээдүй, эв найртай гэр бүл болон бусад тиймэрхүү зүйлээр хөөцөлдөх ёсгүй гэж хэлдэг. Бурхан эдгээр үгийг хэлснийхээ дараа үргэлжлүүлэн их ажил хийдэг. Гурав, тав, долоо, эсвэл найман жил өнгөрөхөд Бурханы ажил тогтвортой үргэлжилсээр байгааг, Түүний ажил дуусах гэж байгаа юм уу агуу их гамшиг нөмрөх гэж байгаа, итгэгчид бүгд хоргодох байранд орсон гэх ямар ч шинж тэмдэг байхгүй байгааг зарим хүн хардаг. Бурханы ажлыг өөрсдийн үзлээр хэмждэг хүмүүс Бурханы ажил хурдан дуусаж, итгэгчид Бурханы гайхалтай ерөөлийг хуваалцаж чаддаг болохыг тэсэн ядан хүлээдэг. Гэвч Бурхан ингэж үйлддэггүй; Тэр энэ хэрэг явдлыг хүний үзэл, төсөөллийн дагуу гүйцэлдүүлдэггүй. Хүлээж тэвчихгүй байгаа хүмүүс тайван бус болж, эргэлзэж тээнэгэлзэн: “Бурханы ажил хэдийнээ төгсгөл рүүгээ дөхөж байгаа биш бил үү? Удахгүй дуусах ёстой биш үү? Агуу их гамшиг айсуй гэж бурхан хэлээгүй бил үү? Яагаад бурханы гэр ийм их ажил хийсээр байгаа юм бэ? Яг хэзээ бурханы ажил төгсгөл болох юм бэ? Хэзээ дуусах юм бэ?” гэж хэлдэг. Энэ хүмүүс үнэн болон Бурханы шаардлагыг өчүүхэн төдий ч сонирхдоггүй. Тэд үнэнийг хэрэгжүүлэх, Бурханд дуулгавартай байх, эсвэл авралд хүрэхийн тулд Сатаны нөлөөнөөс мултрах ямар ч сонирхолгүй байдаг. Тэд зөвхөн Бурханы ажил хэзээ дуусах, өөрсдийнх нь төгсгөл амьдрал байх уу, үхэл байх уу, хэзээ хаанчлалд орж ерөөл эдэлж болох, хаанчлалын үзэсгэлэнт дүр зураг ямар байх зэрэг зүйлийг л онцгойлон сонирхдог. Эдгээр нь тэдний хамгийн их санаа зовдог зүйл юм. Тиймээс хэсэг хугацаанд тэвчсэнийхээ дараа тэнгэр газар өөрчлөгдөөгүй хэвээр, дэлхийн улс орнууд хэвийн байдалтай байгааг хараад тэд “Бурханы эдгээр үг хэзээ биелэх юм бэ? Би хэдэн жил хүлээлээ—яагаад одоо болтол биелээгүй байна вэ? Бурханы үг үнэхээр биелж чадах уу? Бурхан хэлсэндээ хүрдэг юм уу, үгүй юм уу?” гэж хэлдэг. Ингээд энэ хүмүүс тэвчээр алдарч, тайван бус болж, ертөнц рүү буцаж, өөрсдийн амьдралаар амьдрах боломж хайхыг хүсэж эхэлдэг.

Бурханы ажил болон Бурханы илэрхийлдэг үнэн үргэлж хүний төсөөллөөс хэтэрдэг, үргэлж хүний үзлээс ангид байдаг. Хүмүүс хэчнээн хичээсэн ч үүнийг ухаарч, хэмжиж чаддаггүй. Тэд Бурханы ажлын арга барил яг юу болох, эсвэл ямар зорилгод хүрэх гэж байгааг мэддэггүй тул эцэстээ зарим хүн: “Бурхан үнэхээр оршдог юм уу? Бурхан яг хаана байдаг юм бэ? Бурхан үнэнийг үргэлжлүүлэн илэрхийлсээр байгаа ч хэтэрхий ихийг илэрхийлээд байгаа юм биш үү? Бурхан биднийг хаанчлалдаа оруулна гэж хэлээгүй бил үү? Бид хэзээ тэнгэрийн хаанчлалд орж чадах вэ? Эдгээр зүйл яагаад одоо болтол биелээгүй, хэрэгжээгүй байна вэ? Дахиад яг хэдэн жил шаардлагатай вэ? Бурханы өдөр ойрхон байна гэж үргэлж ярьдаг ч энэ ‘ойрхон’ гэдгийг олон жил дурдлаа—яагаад ийм хол, дуусашгүй мэт санагдаад байна вэ?” гэж эргэлзэж эхэлдэг. Тэд ингэж бодоод зогсохгүй энэхүү эргэлзээгээ хаа сайгүй тараадаг. Энэ нь ямар асуудлыг илтгэж байна вэ? Тэд маш олон номлол сонссон мөртөө яагаад үнэнийг огт ойлгодоггүй юм бэ? Тэд яагаад үргэлж хүний үзэл, төсөөллөөр Бурханы ажлыг хязгаарладаг юм бэ? Тэд яагаад эдгээрийг Бурханы үгийн дагуу харж чаддаггүй вэ? Тэд Бурханы үгээр дамжуулан Бурханы оршин тогтнолыг баталж, авралд хүрэх замыг тодорхойлж чадаж байна уу? Бурханы хэлдэг энэ бүх үг, хийдэг бүх зүйл нь хүмүүсийг аврахын төлөө гэдгийг тэд ойлгодог уу? Хүмүүс үнэнийг олж авч, авралд хүрч байж л Бурханы хүн төрөлхтөнд амласан бүх ерөөлийг хүртэж чадна гэдгийг тэд ойлгодог уу? Хэлж байгаа үг, тарааж байгаа үзлээс нь харахад тэд Бурхан яг юу хийж байгааг, Бурхан энэ бүх ажлыг хийж, энэ бүх үгийг хэлж байгаагийн зорилго яг юу болохыг үндсэндээ ойлгодоггүй нь илэрхий байна. Тэд ердөө л үл итгэгчид юм! Олон жил номлол сонсож, Бурханы гэрт олон жил мунгинасны дараа тэд юу олж авсан бэ? Тэд Бурхан оршин байдаг эсэхийг ч батлаагүй, энэ талаар тодорхой хариултгүй байдаг. Тэд чуулганд ямар үүрэг гүйцэтгэдэг вэ? Хэсэг хугацаанд хөдөлмөрлөөд ерөөл хүртээгүйнхээ дараа тэд бусдыг төөрөгдүүлж, үймүүлэхийн тулд ичгүүргүйгээр үзэл тараадаг. Тэдний тоомжиргүй хэлдэг зүйлс нь Бурхан болон Бурханы ажлын эсрэг шүүлт юм. Тэдний зарим нь “Бурханы ажил гурваас таван жилийн дотор дуусна гэж би өмнө нь боддог байсан; арван жил өнгөрчхөөд байхад одоо болтол дуусаагүй байна гэж би төсөөлөөгүй. Энэ ажил хэзээ дуусах юм бэ? Гэрчлэлийн нийтлэлүүд тасралтгүй бичигдэж, магтан дууны видео, кино тасралтгүй хийгдэж, сайн мэдээг тасралтгүй түгээж байна—энэ хэзээ дуусах юм бэ?” гэж хэлдэг. Тэд бүр бусад хүнээс: “Та нар ч бас тэгж бодохгүй байна уу? За яах вэ, та нар юу гэж бодох нь хамаагүй, би лав тэгж бодож байна. Би бол шударга хүн; бодож байгаагаа хэлдэггүй, дотроо нууж явдаг зарим хүн шиг биш, санаанд орсон бүхнээ хэлдэг” гэж асуудаг. Тэд ямар “шударга” юм бэ, юу ч хэлж зүрхэлдэг! Тэд бүр дордуулан “Хэрвээ бурханы ажил удахгүй дуусахгүй бол би зүгээр л явж ажил олж, мөнгө хийж, өөрийнхөөрөө амьдарна. Бурханд итгэсэн энэ олон жилд би маш олон сайхан хоол, маш олон зугаатай газар, маш их материаллаг таашаалаас хоцорсон! Хэрвээ би бурханд итгээгүй бол өнгөрсөн жилүүдэд харшид амьдарч, машин унаж, тэр ч бүү хэл дэлхийг хэд хэдэн удаа тойрон аялах байсан байх. Эргээд бодоход, бурханд итгэдэггүй байсан үеийн амьдрал үнэхээр сайхан байж; би тун жаргалтай байсан. Хэдийгээр бага зэрэг хоосон санагддаг байсан ч би махан биеийн таашаал эдэлж, сайхан идэж ууж, ямар ч хязгаарлалтгүйгээр хүссэн бүхнээ хийж чаддаг байсан. Бурханд итгэсэн энэ жилүүдэд би маш их зовж, өөртөө хэтэрхий хатуу хандсан! Хэдийгээр би жаахан үнэнийг олж авч, зүрх сэтгэл минь арай уужирсан ч эдгээр үнэн тэр махан биеийн таашаалыг орлож чадахгүй! Тэгээд ч, бурханы ажил хэзээ ч дуусдаггүй, бурхан хүмүүст хэзээ ч илэрдэггүй, тиймээс надад хэзээ ч үнэхээр тайван мэдрэмж төрдөггүй. Үнэнийг ойлгож, олж авах нь амар амгалан, баяр хөөр авчирдаг гэж хэлдэг ч амар тайван, баяр хөөртэй байх нь ямар хэрэгтэй юм бэ? Би махан биеийн таашаалыг эдлэхгүй л байна!” гэж хэлдэг. Ийм бодол тэдний толгойд тоо томшгүй олон удаа эргэлдэж, үүнийг өөртөө олон удаа давтан хэлсэн байдаг. Өөрсдийнх нь үзэл бат зогсох хангалттай үндэслэлтэй гэж итгэж, цаг нь болсон, Бурханы ажлыг өөлж гоочлох хангалттай чадахуйц болсон гэж мэдрэх үедээ тэд дээр эш татсан үг яриа, үзлийг өөрийн эрхгүй тараадаг. Тэд Бурханд сэтгэл дундуур байгаагаа, Бурханы ажлын талаарх үзэл, буруу ойлголтоо тарааж, илүү олон хүнийг Бурханыг болон Бурханы ажлыг буруу ойлгодог болгож төөрөгдүүлэхийг оролддог. Мэдээж, Бурханы төлөө өөрсдийгөө зарлагадахад нь илүү олон хүнд саад болж, одоогийн үүргээ орхиж, Бурханыг голоход хүргэхийг хүсдэг далд сэдэлтэй зарим хүн бас бий; хэрвээ чуулган тарж бутарвал тэдний хувьд хамгийн сайн хэрэг болно. Тэдний зорилго юу вэ? “Би ерөөл хүртэж чадахгүй юм бол та нарын хэн нь ч хүртэнэ гэж найдах хэрэггүй. Би та нарыг бүгдийг чинь баллана, тэгснээр та нарын хэн нь ч үнэнийг, эсвэл бурханы амласан ерөөлийг олж авна гэж найдалтгүй!” Ерөөл хүртэх найдваргүй гэдгээ хараад тэд цаашид хүлээх тэвчээрээ алддаг. Тэд өөрсдөө ерөөл хүртдэггүй, бусдыг ч бас хүртээсэй гэж хүсдэггүй. Тиймээс үзэл тараах үедээ тэд нэг талаар сэтгэл дундуур байгаагаа гаргаж, Бурханы ажлын юу нь ч хүний үзэл, төсөөлөлтэй нийцэхгүй байна, Бурханы ажиллах арга барил нь хүмүүсийн мэдрэмжийг харгалзан үздэггүй гэж гомдоллодог. Үүний зэрэгцээ тэд илүү олон хүнийг төөрөгдүүлж, Бурханыг буруу ойлгож, Бурханы талаар гомдоллож, Бурханы талаар үзэлтэй болж, итгэлээ алдахад хүргэхийг хүсдэг. Илүү олон хүн яг өөрсөд шиг нь Бурханыг буруу ойлгож, Түүний талаар үзэлтэй болсны улмаас Бурханыг орхиосой гэж тэд хүсдэг.

Б. Үзэл тараадаг хүмүүст хэрхэн хандах вэ

Чуулганд хэн нэгэн Бурханы талаарх үзэл, сэтгэл дундуур байдлаа тараавал ямар үр дагавар гарах вэ? Энэ нь чуулганы амьдралын үр дүнд шууд нөлөөлөх үү? Энэ нь чуулганы хэвийн амьдрал болон чуулганы ажлыг үймүүлэх үү? (Тэгнэ.) Энэ нь хүмүүсийн Бурханд итгэх итгэлд нөлөөлж, үүргээ хэвийн гүйцэтгэх чадварт нь нөлөөлдөг. Тиймээс үзэл тараадаг хүмүүсийг хязгаарлах ёстой. Тэд хааяа нэг ийм зүйл ярьдаг байлаа ч гэсэн тэднийг хязгаарлаж, ялган таних хэрэгтэй; тэдний хүн чанар ямар болохыг, үзэл тарааж байгаа нь түр зуурын сөрөг, сул дорой байдлаас болсон уу, эсвэл уг чанар-мөн чанарт нь асуудал байгаагаас болсон уу, тэд тууштайгаар үнэнийг эрэлхийлэхгүй байна уу, илүү олон хүнийг төөрөгдүүлж, чуулганы амьдралыг үймүүлж, сүйтгэхийн тулд санаатайгаар үзэл тарааж байна уу гэдгийг харах хэрэгтэй. Хэрвээ энэ нь зүгээр л хааяа нэг гардаг сөрөг, сул дорой байдал бол үнэнийг нөхөрлөх замаар тэднийг дэмжиж, туслахад хангалттай. Хэрвээ тэд зөвлөгөөг авахгүй, үзэл тарааж, чуулганы амьдралыг үймүүлсээр байвал, бүр бусдыг сөрөг, сул дорой болгож, үүргээ хэвийн гүйцэтгэх чадварт нь нөлөөлж байвал, энэ нь тэд Сатаны зарц нар гэсэн үг бөгөөд тэднийг зарчмын дагуу зайлуулах ёстой. Яагаад тэдэнд дахин боломж олгож болохгүй гэж? Та нар ийм хүмүүсийг үл итгэгчид гэж бодож байна уу? (Тийм.) Хүн чанар нь ямар байхаас үл хамааран ийм хүмүүс бол үл итгэгчид юм. Үл итгэгчид бол улаан буудай дундах зэрлэг өвс шиг—тэднийг зулгааж хаях хэрэгтэй. Хэрвээ тэд үл итгэгчдийн зарим илрэлийг л гаргадаг, чуулганы амьдралд үймээн үүсгээгүй, мөн чуулганы анд нөхөд болж, үйлчлэл үзүүлж чадаж байгаа бол тэднийг зүгээр орхиж болно. Гэвч байнга үзэл тараадаг хүмүүс үл итгэгчдийн үзэл бодол, үг яриаг үргэлж илэрхийлдэг. Тэд хамаагүй юм яриад байгаа юм биш; тэдний зорилго бол илүү олон хүнийг өдөөн турхирч, төөрөгдүүлж, Бурханаас холдоход хүргэх явдал юм. Тэдний санаархал бол ийм: “Би ерөөл хүртэж чадахгүй бол дахиж итгэхгүй. Та нарын хэн нь ч ерөөл хүртэнэ гэж найдах хэрэггүй, та нар ч бас итгэх ёсгүй! Хэрвээ та нар итгэсээр байгаад, эцэстээ хэзээ нэгэн цагт ерөөл хүртчихвэл би эвгүй байдалд орох биш үү? Тэгвэл миний дотоод сэтгэл яаж тэнцвэртэй байх юм бэ? Тэгж болохгүй. Ирээдүйд харамсахгүйн тулд би та нарыг үймүүлж, итгэлийг тань ганхуулж, бурханаас холдуулж, бурханаас урвуулж, надтай хамт чуулганыг орхиход хүргэнэ—тэгвэл хамгийн сайн”. Энэ бол тэдний зорилго. Ийм үл итгэгчдийг зайлуулах ёстой биш үү? (Тийм.) Тэднийг зайлуулах ёстой. Хэрвээ зарим үл итгэгч итгэхээ боливол чуулган зүгээр л Бурханы үгийн номуудыг нь хурааж аваад, нэрийг нь хасчихна. Бурханд итгэх талаар болон итгэгчдийн талаар тодорхой хэмжээний эерэг мэдрэмжтэй байдаг өөр үл итгэгчид бий. Тэд чуулганд эерэг үүрэг гүйцэтгэдэггүй; зүгээр л чуулганы анд нөхөд болж хааяа тусалдаг. Ийм хүмүүс үнэнийг эрэлхийлдэггүй, үнэнийг нөхөрлөдөггүй ч гэсэн үзэл тараадаггүй, чуулганы амьдралыг үймүүлдэггүй. Тэд бага зэрэг үйлчлэл үзүүлж чадаж л байвал чуулганд үлдэхийг нь зөвшөөрөх ёстой бөгөөд зайлуулах шаардлагагүй. Харин байнга үзэл тараадаг тэр үл итгэгчдэд ямар ч өршөөл үзүүлэх ёсгүй. Тэд Бурханы талаарх үзэл, буруу ойлголтоо тарааж, чуулганы амьдралыг үймүүлж, чуулганы ажилд саад болж, үймээн үүсгэдэг. Эдгээр үл итгэгч бол Сатаны зарц нар юм. Тэдэнд үзэл байдаг; гэвч тэд үүнийгээ шийдвэрлэхийн тулд үнэнийг эрж хайдаггүйгээр үл барам, Бурханы сонгосон хүмүүсийг төөрөгдүүлэхийн тулд үзлээ тараадаг. Тэд Бурханаас урвадаг бөгөөд өөр хэдэн хүнийг чирч өөрсөдтэйгөө хамт сүйрүүлэхийг хүсдэг. Ийм санаархлаар тэд чуулганы ажлыг үймүүлдэг. Бурхан тэднийг уучилж чадах уу? Үгүй, тэднийг өршөөж болохгүй. Энэ бол тэднийг хязгаарлах, тусгаарлах тухай асуудал биш; тэднийг цэвэрлэж, үүрд нэрийг нь хасах ёстой, өчүүхэн төдий ч өршөөл үзүүлж болохгүй!

Чуулганд зарим хүн хэзээ ч үнэнийг эрэлхийлдэггүй, хүмүүсийг аврахын тулд Бурхан хэрхэн ажилладгийг хэзээ ч ойлгодоггүй. Зарим зүйлийг туулсныхаа дараа тэд Бурханы талаар буруу ойлголт, эсэргүүцэл, гомдолтой болдог; тэдний хэлдэг, хийдэг зарим зүйл нь үзэл тараахад хүргэдэг. Тэдний тараадаг үзэл нь Бурханы үг, ажлыг ташаа ойлгосон, эсвэл Бурханы талаарх буруу ойлголт төдий биш юм. Зарим нь илүү ноцтой бөгөөд Бурханы үг бол үнэн гэдгийг шууд үгүйсгэдэг—тэд Бурханыг бүрмөсөн шүүж, ялладаг. Тэдний тараадаг бусад үзэл нь бүр Бурханыг ил тодоор дайрч давшилж, доромжилдог. Тэд бүтээгдсэн зүйл юм уу Бурханыг дагагчийн байр суурин дээр зогсож, дуулгавартай зүрх сэтгэлээр өөрсдийн завхрал, тэрслүү байдлыг задлан шинжилдэггүй, мэдэх гэж оролддоггүй, мөн үнэнийг хүлээн авч, Бурханы ажлын талаарх ойлголт, Түүний санаа зорилгын талаар ойлгож ухаарснаа нөхөрлөдөггүй. Тэдний илэрхийлдэг үзэл нь эдгээр эерэг ойлголтын яг эсрэг байдаг. Бусад хүн тэдний үзлийг сонсохдоо Бурханы талаар ойлголт олж авдаггүй, жинхэнэ итгэл суудаггүй, мэдээж Бурханд итгэх итгэл нь ч өсдөггүй. Харин ч Бурханд итгэх итгэл нь тодорхойгүй болж, багасаж, тэр ч байтугай бүрмөсөн алга болдог. Үүний зэрэгцээ, Бурханы ажлын талаарх үзэгдэл тэдэнд бүдгэрдэг. Хүмүүс тэдний тараадаг үзлийг сонсох тусам зүрх сэтгэл нь улам бүр булингартаж, бүр яагаад Бурханд итгэх ёстойгоо ойлгохоо больж, Бурхан оршин байдаг эсэхэд эргэлзэж эхлэх хэмжээнд хүрдэг. Бурханы үг үнэн мөн эсэх, Бурханы үг, ажил хүмүүсийг ариусгаж, аварч чадах эсэх болон бусад иймэрхүү асуудал бүгд тэдэнд бүдэг бадаг, эргэлзээтэй болдог. Хүмүүс ийм хүмүүсийн тараасан үзэл, буруу ойлголтыг сонсохдоо Бурханд эргэлзэж, Бурханаас сэрэмжилж эхэлдэг; тэд зүрх сэтгэлдээ Бурханыг хязгаарлаж, Бурханы талаар буруу ойлголт, гомдолтой болж, бүр сэтгэл дотроо Бурханаас холдож эхэлдэг. Энэ бол маш төвөгтэй хэрэг. Тэдэнд ийм сөрөг бодол, үзэл бодол, төлөвлөгөө, санаа бий болмогц тэдний хүлээн авсан мэдээлэл, үг яриа нь үнэнд нийцэх нь байтугай, хэвийн хүн чанарын хэрэгцээнд ч нийцэхгүй байгаа нь тодорхой болдог—эдгээр нь зуун хувь Сатанаас ирдэг гэдэг нь гарцаагүй. Үзэл тараадаг хүмүүсийн сэдэл, санаархал ямар байхаас үл хамааран, тэд худал хуурмаг, үндэслэлгүй цуу яриаг санаатай эсвэл санамсаргүйгээр тараасны аль нь ч бай, чуулганд муу нөлөө үзүүлж л байгаа бол тэднийг хязгаарлах ёстой. Мэдээж, хэрвээ ийм хүмүүсийг чуулганы амьдралын гадна илрүүлж, ялган танивал тэднийг бас даруй зогсоож, хязгаарлах хэрэгтэй. Үнэнийг ойлгодог хүн Бурханы үг юм уу өөрийн ойлголтыг ашиглан ийм зүйл тараадаг хүмүүсийг няцааж, ил болгож, тэднийг ялган танихад нь ах эгч нарт тусалж чадвал энэ нь бүр ч сайн. Энэ бол Сатаны эсрэг тулалдаж байгаа хэрэг юм. Хэрвээ чамд тийм биеийн хэмжээ байхгүй бол чи тэднийг ялган таньж, тэднээс хол байж сурах хэрэгтэй. Хэрвээ чамд биеийн хэмжээ байгаа бол чи тэднийг ил болгох ёстой. Та нар ингэж зүрхлэх үү? Яаж хийхийг мэдэх үү? Энэ нь хүнд үнэн-бодит байдал байгаа эсэхийг хамгийн их илчилдэг. Зарим шинэ итгэгч ийм хүмүүсийн Бурханы талаар тарааж буй үзэл, буруу ойлголтыг сонсоод цочирдож, “Бурханд итгэдэг хүн яаж ингэж ярьж чаддаг байна аа?” гэж хэлдэг. Суурьгүй хүмүүс эдгээр үзэл, төөрөгдлийг сонсвол сөрөг, сул дорой болох уу? Тэд эдгээр худал хуурмагийг хүлээн авах уу? Тэд төөрөлдөж, чуулганыг орхих уу? Эдгээр нь бүгд боломжтой. Үзэл тараадаг хүн “Би дахиж хэзээ ч бурханд итгэхгүй” гэж хэлэх үедээ ямар байдалтай байснаас үл хамааран энэ нь тэр Бурханд итгэх итгэлээ бүрмөсөн алдсан бөгөөд үл итгэгч гэдгийг нь илтгэдэг. Ийм үг тараах зорилго нь юу байхаас үл хамааран чи үүнийг сонсоод босгон байгуулалт олж авч чадах уу? (Үгүй.) Сул дорой байх үедээ эдгээр үгийг сонсвол чамд “Энэ хүн надтай ижил зовлонтой юм байна; тэр үзлээ ярих үед яг л сэтгэлийн гүн дэх бодлыг минь хэлж байгаа юм шиг байдаг” гэж санагдаж магадгүй. Гэвч итгэлтэй хүн эдгээр үгийг сонсвол “Энэ бол асар тэрслүү хэрэг! Яаж ийм үг хэлж чадаж байна аа? Энэ чинь Бурханыг доромжилж байгаа хэрэг биш үү? Би ийм зүйл хэлж зүрхлэхгүй, учир нь энэ бол Бурханы зан чанарт халдаж байгаа хэрэг!” гэж бодно. Тэд эдгээр үзлийг тарааж чадаж байгаа нь ийм бодол санаа аль эрт бий болж, зүрх сэтгэлд нь хэдийнээ үндэс сууриа тавьсныг илтгэж байна. Хэрвээ ийм бодол санаа дөнгөж бий болж эхлээд, соёолох шатандаа байгаа, үзэл болж бүрэн бүрэлдээгүй бол, мөн тэдгээрийг гаргаж хэлдэггүй, бусдыг төөрөгдүүлж, үймүүлээгүй л бол энэ нь тэдэнд жаахан ч гэсэн эрүүл ухаан байгааг харуулж байна; тэд хэл амаа хичээж, улмаар зайлуулагдах үр дагавраас зайлсхийж чадна. Гэвч хэрвээ тэд бодож байгаагаа хэлж, чуулганы амьдралыг үймүүлбэл тэдэнд дахин найр тавих аргагүй; тэднийг ил болгож, зайлуулах хэрэгтэй. Үнэнийг хайрладаггүй, үнэнийг ухамсарлах чадваргүй хүмүүс байнга үзэлтэй болох хандлагатай байдаг. Харин Бурханы үгийг байнга уншдаг, ухамсарлах чадвартай хүмүүс үзэлтэй боллоо ч гэсэн шийдвэрлэхийн тулд үнэнийг эрж хайна. Байнга үзэл тараадаг хүмүүсийг Бурханы ажил илчилж, таягдан хаядаг; тэд бол үнэнийг огт хайрладаггүй, үнэнийг хүлээн авч чаддаггүй хүмүүс бөгөөд бүгд үнэнийг зэвүүцэж, үнэнийг үзэн яддаг. Энэ бол маргаангүй юм.

Янз бүрийн улс орон, газар нутаг дахь чуулганы амьдралд үзэл тараах асуудал гарцаагүй байдаг, учир нь үнэнийг хайрладаггүй хүмүүс хаа сайгүй байдаг. Үнэнийг эрэлхийлдэггүй, үнэнийг зэвүүцдэг, махан биеийн жаргал эрж хайдаг хүмүүс, түүнчлэн үл итгэгчид, ёрын муу хүмүүс гэх мэтийн хүмүүс үнэнийг эрэлхийлдэггүй учраас Бурханы үг болон бие махбодтой болсон Бурханы талаар үргэлж үзэл тээж байдаг. Тэдний зүрх сэтгэл үзлээр дүүрч, Бурханы талаарх төсөөлөл, Бурханд тавих шаардлагаар дүүрэн бөгөөд Бурханы хэлдэг үг бүрийг цэвэр ариунаар ухаарч, ойлгож чаддаггүй; тэдгээрийг зөвхөн өөрсдийн үзэл, дур сонирхол, тэр ч бүү хэл хувийн ашиг алдагдалдаа суурилж ойлгодог. Тэдний зүрх сэтгэл төрөл бүрийн үзэл, төсөөлөл, Бурханд тавьдаг үндэслэлгүй шаардлагаар, мөн Бурханы талаарх янз бүрийн буруу ойлголт, шүүлт зэргээр дүүрэн байдаг. Тиймээс энэ хүмүүс үзэл тараах нь жам ёсны хэрэг бөгөөд энэ нь шинэ зүйл биш юм. Ийм хүмүүс оршин байгаа цагт үзэл тараах явдал үе үе гарах бөгөөд хэдийд ч тохиолдож болно. Бурханы хэлдэг үг, хийдэг зүйл үзэл, хүсэлд нь нийцэхгүй, ашиг сонирхлыг нь хохироох үед тэд уурсан хилэгнэж, өөрсдийн ашиг сонирхлын төлөө дуугарч, Бурхантай болон Түүний ажилтай тэмцэлдэж эхэлдэг. Энэ хүмүүс үргэлж үнэний эсрэг, Бурханы эсрэг зогсож, Бурханы үг, Бурханы зан чанар, Бурханы ажилд дүн шинжилгээ хийж, шинждэг. Тэд Бурханы үг, ажлын зөв эсэхийг тасралтгүй шинжиж, шалгадаг бөгөөд мөн бие махбодтой болсон Бурханы махбод нь Бурханы ялгамж чанар, байр суурьтай нийцэж байгаа эсэхийг баталгаажуулахыг хүсдэг. Баталгаажуулах явцдаа оновчтой хариулт олоход тэдэнд маш хэцүү байдаг; тэдний нүдээр бол Бурханы үг биелж, хэрэгжих нь бүр ч хэцүү байдаг. Тиймээс үзэл тараах үед тэдэнд ярих зүйл их байдаг. Тэд цаг хугацаа, газар нутаг, орчин нөхцөлийг харгалзахгүйгээр үзлээ тараадаг. Тэд Бурханд ямар нэг байдлаар сэтгэл дундуур байх болгондоо аливааг өөрсдийн үзлээр хэмждэг. Хэрвээ Бурханы үг, ажил үзэлд нь нийцэхгүй бол тэд үзлээ хурдан илэрхийлдэг. Бид ийм төрлийн илэрхийллийг тараах гэж тодорхойлдог. Яагаад үүнийг “тараах” гэж нэрлэдэг вэ? Учир нь тэдний илэрхийлдэг зүйлс Бурханы сонгосон хүмүүс, чуулганы амьдрал, Бурханы гэрийн ажилд эерэг нөлөө үзүүлдэггүй. Харин ч зөвхөн үймээн үүсгэж, саад болж, хор хөнөөл учруулдаг. Тиймээс ийм үг яриа гаргахыг “тараах” гэж нэрлэх нь оновчтой юм.

Үзэл тараах асуудлын талаар наад захын ялган таних чадвартай болсны дараа хүмүүсийн янз бүрийн буруу үзэл, үг яриаг үнэнд суурилан задлан шинжилж, ялган таньж, дараа нь Бурханы гэрийн дүрмийн дагуу зохицуулж, шийдвэрлэх ёстой. Ийм асуудлыг шийдвэрлэхэд удирдагч, ажилчид мэдээж зайлшгүй үүрэг хариуцлага хүлээнэ. Үүний зэрэгцээ, Бурханы сонгосон бүх хүн бас энэ нөхөрлөлийг сонссоныхоо дараа үзэл тараадаг хүмүүс болон тэдний үг яриа, зан авирыг ил болгож, задлан шинжлэх үүрэг, хариуцлагатай. Хэрвээ чамд тэднийг зогсоох, хязгаарлах зориг хүрэхгүй бол Бурханы үг болон өөрийн ойлгодог үнэн дээр үндэслэн тэдэнтэй нөхөрлөж, мэтгэлцэж болно. Ингэж мэтгэлцэхийн зорилго юу вэ? Энэ нь биеийн хэмжээ жижиг, үнэний талаар ойлголтгүй хүмүүст мэтгэлцээнийг сонссоныхоо дараа хэний үг үнэнд нийцэж байгааг ухаардаг болгох зорилготой, ингэснээр тэд зарим хүний тараадаг үзэл, төөрөгдөлд мунгинаж, төөрөгдөхгүй юм. Энэ нь Бурханы сонгосон хүмүүс болон чуулганы амьдралд ашиг тустай. Хэн нэгэн үнэнд нийцэхгүй үг хэлж байгааг олж илрүүлбэл—хүний үзэл, төөрөгдлийн аль нь ч бай—мэтгэлцээн өрнүүлэх ёстой. Ийм мэтгэлцээн хүмүүсийг босгон байгуулдаг. Ядаж л хөндлөнгийн хүмүүс энэхүү мэтгэлцээнийг сонссоныхоо дараа үзэл тараадаг хүмүүсийн үг үнэхээр үзэл болохыг тодорхой харж, эдгээр үзлийн аль хэсэг нь үнэнд нийцэхгүй байгаа, үзлийн мөн чанар юу болох, яагаад үнэнд нийцэхгүй байгаа, тэдгээрийг яагаад үзэл гэж тодорхойлдог, яагаад тэдгээрийг тараадаг хүмүүсийг хязгаарлах ёстой гэх мэтийг ойлгож чадна—тэд мунгинаж төөрөлдөн, тоглоом шоглоом болохын оронд эдгээр асуудлын талаар оновчтой ойлголттой болж чадна. Хэдийгээр хүмүүсийн тараадаг үзэл нь Бурханы сонгосон хүмүүсийн амь-оролт болон чуулганы амьдралд тодорхой хэмжээнд саад болж, хор хөнөөл учруулж болох ч ийм зүйл туулах нь хүмүүсийн хувьд тийм ч муу зүйл биш юм. Ядаж л энэ нь тэдний ялган таних чадварыг нэмэгдүүлж, үзэл тараадаг хүмүүсийн үнэн төрх ямар болох, үзэл тараахдаа ямар зан чанар илчилдэг, мөн тэдний тараадаг үзэл болон үнэний хоорондох ялгааг харах боломж олгодог. Нэг талаар, хүмүүс эдгээр үг яриаг ялган таньж, дархлаатай болж чадна. Нөгөө талаар, тэд бас ийм хүмүүсийг тодорхой хэмжээгээр ялган таньж, үл итгэгчид болон үнэнийг огт эзэмшээгүй, Бурханы талаар байнга үзэл тээдэг хүмүүс ямар үг хэлдгийг мэдэж авах бөгөөд тэдний итгэл жинхэнэ биш гэдгийг мэднэ—ядаж л хүмүүс ийм ялган таних чадвар олж авч чадна. Мэдээж, хэрвээ чамд ийм асуудал хараахан тулгараагүй бол “Бурхан минь, ‘хүмүүсийн тараадаг үзэл’ гэж юу болохыг харах боломжтой болгохын тулд надад орчин нөхцөл зохицуулж өгөөч” гэж бүү бодлогогүйгээр залбир. Үзэл тараахыг харах нь тоглоом биш бөгөөд чамайг амархан төөрөгдүүлж болзошгүй. Ийм зүйл тохиолдох үед чи үүнийг зөв зохицуулах ёстой. Тэдгээрийг зүгээр өнгөрөөж, зайлсхийж болохгүй; зөв нүүр тулж, Бурханы чамд зориулан бүрдүүлсэн орчин нөхцөл бүрд нухацтай, хянуур хандлагаар ханд. Энэ бол үнэнийг эрэлхийлдэг хүний үнэнийг олж авахын тулд баримтлах ёстой хандлага юм. Хэн нэгэн үзэл тарааж байхтай таарах үедээ чи Бурханд ингэж залбирч сурах хэрэгтэй: “Бурхан минь, надтай хамт байж, намайг гэгээрүүлж, залж чиглүүлээч, ингэснээр би эдгээр үгийг, ийм хүнийг ялган таньж чадах болно, бас энэ хүмүүсийн үзлээс аль нэг нь миний дотор байгаа эсэхийг таньж мэддэг болгож өгөөч.” Тэгээд залбирсныхаа дараа энэ хэрэг явдлыг туул. Мэдээж, энэ нь бас чи хэр их үнэнийг үнэхээр ойлгодог, биеийн хэмжээ чинь хэр том болохыг шалгах цаг үе байх болно. Хэн нэгэн үзэл тараах үед хэрвээ чи сонсоод дотроо ямар ч хариу үйлдэл үзүүлэхгүй, юу ч бодохгүй, харин яг л радио шиг—тэдний илэрхийлж, тарааж байгаа ямар ч үзлийг эсэргүүцэх, голох чадваргүйгээр, тэр ч байтугай ямар ч ялган таних чадваргүйгээр хүлээж авбал энэ маш төвөгтэй биш гэж үү? Зарим хүн хэн нэгнийг үзэл илэрхийлэхийг сонсохдоо хэлж байгаа зүйл нь буруу гэдгийг зүрх сэтгэлдээ мэдэрч, тэр хүнтэй нөхөрлөж, мэтгэлцэхийг хүсдэг боловч юу гэж хэлбэл зүйтэй болохыг, тэр хүнийг яаж ил болгож, задлан шинжлэхээ мэддэггүй. Тэд бас үр дүнтэй сөрж маргаж чадахгүй бол нүүр нь улайж, эцэстээ ялагдах үедээ нэр нүүрээ барж, эвгүй байдалд орохоос айдаг. Гэвч тэд бас мэтгэлцэхгүйгээр зүгээр орхихыг хүсдэггүй бөгөөд “Би олон номлол сонсож, нэлээд ихийг ойлгосон атал яагаад тэднийг няцаах үг олдохгүй байна вэ? Надад Бурханы талаар ямар ч үзэл байхгүй, би Бурханд үнэн сэтгэлээр итгэдэг, тэгвэл худал хуурмагийг няцаах цаг одоо ирсэн байхад би яагаад тодорхой тайлбарлаж чадахгүй байна вэ?” гэж боддог. Тэд үзэл тарааж буй хүнийг улам их ярьж, үг нь улам бүр жигшүүртэй, зэвүүцмээр болж байгааг харж байгаа ч тэднийг няцааж, задлан шинжилж чаддаггүй, босож зогсоод ил болгож чаддаггүй, зогсоож бүр ч чаддаггүй тул дотроо маш их бачимдаж, санаа зовдог. Энэ мөчид л тэд өөрсдийнх нь биеийн хэмжээ хэтэрхий жижиг болохыг ухаарч, үнэний талаарх ойлголт нь хараахан бүрэн гүйцэд, зөв үзэл бодол болж төлөвшөөгүй, ердөө л зарим нэг тасархай үг хэллэг, сарнисан багахан гэрэл, санаа төдий бөгөөд үнэний талаарх жинхэнэ мэдлэг огт биш гэдгийг олж хардаг. Тэр хүн үзэл тарааж, хүмүүсийг төөрөгдүүлж байгааг, мөн үл итгэгч гэдгийг нь тэд маш сайн мэддэг бөгөөд тэднийг ил болгож, үзэл бодлыг нь няцаахыг хүсдэг ч ингэх тохиромжтой, хүчирхэг үг хэллэг байдаггүй. Тэд “Бурханы хийдэг бүхэн сайн; чи үүнийг хүлээн авах ёстой. Бурхан ариун, төгс төгөлдөр; Тэр чиний хэлж байгаа шиг огт биш. Бурхан бүх зүйлийг захирдаг, хүмүүс бол бүтээгдсэн зүйл. Тэд Бурханыг дуулгавартай дагах ёстой. Бурханыг дуулгавартай дагаснаараа хүмүүс хохирдоггүй” гэж хэлж дөнгөдөг. Тэд оновчтой цэгийг нь огт онодоггүй эдгээр өнгөц онолыг л хэлж чаддаг. Энэхүү онцгой үйл явдлыг туулсныхаа дараа тэд биеийн хэмжээ нь хэтэрхий жижиг болохыг ухаарч, “Би яагаад ийм чадваргүй юм бэ? Ер нь бол би том том хоосон сургаалыг эцэс төгсгөлгүй хэлж, нэлээд уран яруу ярьж чаддаг; цуглаан дээр нэг цаг асуудалгүй ярьж, номлолын тэмдэглэл гурав, таван хуудас бичихдээ нүдээ ч цавчдаггүй, энэ тал дээрээ маш итгэлтэй байдаг. Гэвч ийм үзэл тарааж, Бурханыг ингэж шүүж, доромжилж байгаа хүнтэй тулгарах үед надад яагаад сонор сэрэмж, хариу үйлдэл алга байна вэ? Би яагаад хүчтэй ил болгож, няцаалт өгч чадахгүй байна вэ?” гэж боддог. Тэд үүнээс юу олж мэддэг вэ? Тэд үнэнийг ойлгодоггүй гэдгээ ухаарч байгаа хэрэг биш үү? Ингэж ухаарах нь сайн зүйл үү, муу зүйл үү? (Сайн зүйл.) Эцэст нь тэд бодит биеийн хэмжээгээ олж мэддэг. Хэрвээ тэд үзэл тарааж буй хүнтэй таараагүй бол өөрсдийгөө биеийн хэмжээтэй, үнэнийг ойлгодог, ялган таних чадвартай, бүхнийг нэвт харж чаддаг, янз бүрийн сүнслэг хоосон сургаал номлож чаддаг, үнэн бүрийн талаар нэвтэрхий сайн нөхөрлөж чаддаг гэж бодсоор байх байсан биз. Гэвч үзэл тарааж буй хүнтэй нүүр тулах үедээ буруу гэдгийг нь мэдэж байгаа ч арга мөхөстөж, юу ч хийж чадахгүй, эцэст нь ялагддаг. Энэ ичмээр үү? Энэ алдар хүндтэй хэрэг үү? (Үгүй.) Тэгвэл үүнийг яаж шийдвэрлэх ёстой вэ? Хэрвээ чамд тэдэнтэй маргах зөв үг байхгүй, бас ичгүүртэй байдалд орохгүйгээр, Сатаныг бүрмөсөн шившиглэж, ялахын тулд гэрчлэлдээ бат зогсохыг хүсэж байвал яах ёстой вэ? Би та нарт нэг үр дүнтэй арга хэлж өгье: Хэрвээ чи тэднийг эцэс төгсгөлгүй үзэл тарааж, ихэнх хүн ялган таних чадваргүй, тэдний нөлөөнд автаж байгааг харсан ч тэднийг маргаанд ялж чадахгүй бол ширүүлэх цаг нь болжээ; ширээ шаагаад ингэж хэл: “Ам тат! Чи юу яриад байгаа юм бэ? Би чамайг маргаанд ялж чадахгүй байж магадгүй ч чамайг үл итгэгч гэдгийг би мэднэ! Ярьж байгаа юмаа хар даа; үнэнд нийцэх ганц ч гэсэн үг байна уу? Чи Бурханы нигүүлслийг ийм олон жил эдэлсэн мөртөө Бурханыг магтсан, гэрчилсэн ганц үг хэлж үзсэн үү? Чамд Бурханд гомдоллох зүйл байгаа юм байна; чаддаг юм бол гурав дахь тэнгэр лүү шууд очоод Бурханд шууд хэл. Энд үймээн тарихаа боль. Би одоо чамд гарч зайл гэж албан ёсоор тушааж байна!” Та нар ингэж хэлж зүрхлэх үү? Энэ нь адгуу зан гаргаж байгаа хэрэг үү? (Үгүй, тийм биш.) Энэ бол Сатанд тунхаглал зарлаж байгаа хэрэг. Зүгээр л ингэж хий. Тэдэнд: “Гарч зайл, чи муу үл итгэгч! Бурханы ийм их нигүүлслийг дэмий хоосон эдэлжээ чи, мөс чанаргүй өөдгүй амьтан; чи хүн байх эрхгүй!” гэж хэл. Ердөө хоёр үг: “Гарч зайл!” Энэ ямар сонсогдож байна? Энэ хүчтэй боловч үүнийг хамаагүй хэрэглэж болохгүй. Үнэнийг хараахан ойлгоогүй байгаа шинэ итгэгч ах эгч нарт ингэж хэлж болохгүй, харин үл итгэгчид болон Сатаны зарц нарт өршөөлгүйгээр ийм тушаал өгч болно: “Энэ бол Бурханы гэр, жинхэнэ ах эгч нарын гэр, Бурханыг дагадаг хүмүүсийн гэр. Энэ бол диавол, Сатануудын гэр биш. Энд диавол, Сатанууд хэрэггүй. Чи бол диавол, Сатан, тиймээс гарч зайл!” Энэ зохистой юу? (Тийм.) Энэ бол хамгийн сайн арга биш; та нарын биеийн хэмжээ жижиг учраас, Сатантай тулалдах хангалттай биеийн хэмжээ та нарт байхгүй учраас л Би та нарт энэ аргыг зааж байна. Үнэндээ энэ нь хамгийн тохиромжтой биш. Хамгийн тохиромжтой арга бол—хэрвээ та нар олон үнэнийг ойлгодог, Бурханд жинхэнээсээ итгэдэг, Бурханы талаар жинхэнэ мэдлэгтэй бол—тэднийг няцааж чадна, тэднийг нүүр хийх газаргүй болтол нь няцаа, ингэснээр эцэст нь тэд хүн бүрд: “Би итгэлээ хадгалж чадахгүй нь; би та нарын хэнтэй нь ч нүүр тулахаас дэндүү их ичиж байна. Би бол диавол, Сатан; би өөрөө чуулганаас явъя” гэж хэлнэ. Та нарт одоо ийм чадвар байхгүй учраас байнга үзэл тараадаг хүмүүст Миний заасан аргын дагуу хандах хэрэгтэй.

Чуулганд байнга үзэл тараадаг хүмүүсийг яаж шийдвэрлэхээ та нар одоо мэддэг болсон уу? Хүмүүсийг төөрөгдүүлэхийн тулд үзэл тараадаг хүмүүсийг одоо ялган таньж чадах уу? (Чадна.) Үзэл тараадаг ярианы үндсэн төрлүүд юу вэ? Нэг төрөл нь Бурханы үгэнд, нөгөө нь Бурханы ажилд, бас нэг нь Бурханы зан чанар, мөн чанарт чиглэдэг. Эдгээр яриа нь хөнгөн хэлбэр болох Бурханы талаарх төсөөлөл, буруу тайлбараас эхлээд ноцтой хэлбэр болох Бурханыг шүүх, яллах, доромжлох хүртэл байдаг. Үүнээс гадна, хүмүүсийн сөрөг, эсэргүүцдэг үг яриа буюу Бурханд гомдоллох, үл захирагдах, сэтгэл дундуур байх зэргээ илэрхийлэх явдал бас бий. Товчхондоо, үзэл тараадаг үгс нь бүгд Бурханыг эсэргүүцэж, шүүж, яллаж, доромжилсон шинж чанартай байдаг бөгөөд хүмүүсийг Бурханыг сэжиглэж, Түүнээс сэрэмжилж, буруу ойлгож, Түүнээс холдож, тэр ч бүү хэл Түүнийг голоход хүргэх үр дагавартай. Эдгээрийг ялган танихад амархан байх ёстой.

В. Үзлийг шийдвэрлэх зарчим ба зам

Үзэл тараах явдлын талаар нөхөрлөх шаардлагатай зарим нэг зүйл бас бий. Зарим хүн: “Чуулганы амьдралд үзэл тараах явдлыг ил болгож, задлан шинжлэхийг хэрэгжүүлж, бас хязгаарлах ёстой. Гэвч Бурханд итгэх явцад бид янз бүрийн үзэлтэй болох магадлалтай, энэ бол бидний хяналтаас давсан зүйл юм. Тиймээс үзлийн тухайд бид хэрэгжүүлэлтийн ямар замаар явбал зөв хэрэгжүүлж, чуулганы амьдралд саад болохгүй, үймээн үүсгэхгүй, бусдад сөрөг нөлөө үзүүлэхгүй, бусдын амийг хохироохгүй байж чадах вэ? Яаж үйлдвэл зохистой вэ?” гэж хэлдэг. Хүмүүст үзэл байдаг нь баримт биш гэж үү? Үүнээс зайлах аргагүй биш үү? (Тийм.) Зарим хүн “Үнэнийг эрэлхийлдэггүй хүмүүс л үзэлтэй болдог” гэж хэлдэг. Энэ үг зөв үү? Энэ үг зарим талаараа л зөв. Үнэнийг эрэлхийлдэг хүмүүс ч гэсэн онцгой хэрэг явдал тулгарах үед Бурханы талаар хааяа үзэлтэй болдог, учир нь хүмүүс үнэнийг болон Бурханы санаа зорилгыг ойлгохоосоо өмнө, Бурханы талаар мэдлэгтэй болохоосоо өмнө Бурханы үг, ажлын талаар зарим нэг үзэлтэй болдог. Эдгээр үзэл нь үнэнд нийцдэггүй, хүний зарим нэг эндүү ташаа бодол санаа юм. Зарим үзэл нь ёс суртахуун, гүн ухаан, уламжлалт соёл, ёс зүйн онол зэрэгтэй нийцэж магадгүй бөгөөд гаднаасаа эдгээр бодол санаа зөв мэт харагдаж болох юм. Гэвч тэдгээр нь үнэнд нийцдэггүй бөгөөд үнэнтэй зөрчилддөг. Энэ бол баримт юм. Хүмүүс эдгээр үзэлтэй хэрхэн нүүр тулах ёстой вэ? Хүмүүс үнэнийг эрэлхийлэхээсээ өмнө хэдийнээ олон үзэл тээж байдаг, эдгээр нь төрөлхийн үзэл юм. Хүмүүс үнэнийг эрэлхийлэх явцад орчин нөхцөл өөрчлөгдөх, янз бүрийн нөхцөл байдлаас үүдэн тэдний дотор нэлээд олон шинэ үзэл бий болдог; эдгээр нь олдмол үзэл юм. Энэ хоёр төрлийн үзэл нь хоёулаа Бурханд итгэх замдаа хүмүүсийн нүүр тулах ёстой зүйлс юм. Тэгэхээр үзлийг шийдвэрлэх шийдэл бий юу? Хэрэгжүүлэлтийн зам бий юу? Зарим хүн “Үүнийг шийдвэрлэхэд амархан. Бид төрөлхийн үзлээсээ урваж чадна, тэдгээрийг тоох шаардлагагүй. Үнэнийг эрэлхийлэх явцад бид үнэнийг ойлгохын хэрээр эдгээр үзэл аажмаар шийдвэрлэгдэж, үгүй болно гэдэгт бид итгэлтэй байна. Олдмол үзлийн тухайд бид тэдгээрийг шийдвэрлэхдээ Бурханд найддаг бөгөөд бас тэдгээрт хазаарлагдахгүй. Тиймээс одоог хүртэл бидний зүрх сэтгэлд Бурханыг эсэргүүцэх, яллах, доромжлох зэрэгт хүргэж болзошгүй үзэл бүрэлдээгүй” гэж хэлдэг. Ийм хэрэгжүүлэлтийн арга барил, үзэлтэй нүүр тулж, шийдвэрлэх ийм арга зам ямар вэ? Энэ нь үзлийг шийдвэрлэж чадах уу? Үүнд сул тал бий юу? Үзэлд хандах ийм хандлага идэвх санаачилгатай, эерэг үү? (Үгүй.) Ийм хандлага хүмүүст ямар нэгэн эерэг нөлөө үзүүлэх үү? Хэрвээ чи эдгээр үзлийг тоохгүй байх идэвхгүй арга хэрэглэж, тэдгээрийг зүрх сэтгэлийнхээ хамгийн далд хэсэгт хадгалж, гарч ирэх бүрд нь дарж аваад, залбирчхаад шийдэгдсэн гэж үзэн, дахин гарч ирэх үед нь ижил аргаар шийдвэрлэж, дараа нь тэр талаар бодохгүй, асуудал биш мэт авирлаж: “Ямартай ч миний итгэдэг Бурхан миний Бурхан хэвээрээ, би Бурханы бүтээгдсэн зүйл хэвээрээ, Бурхан миний Бүтээгч хэвээрээ; энэ өөрчлөгдөөгүй” гэж боддог бол—энэ нь үзлийг шийдвэрлэх хамгийн үр дүнтэй арга мөн үү? Энэ нь эерэг үр дүнд хүрэх үү? Ийм хэрэгжүүлэлт нь үзлийг уг үндсээр нь бүрэн шийдвэрлэдэг үү? Мэдээж үгүй. Эдгээр үзэл хэр том, жижиг, хэр олон, цөөн байх нь хамаагүй, хүмүүсийн зүрх сэтгэлд оршиж л байгаа бол амь-оролт болон Бурхантай харилцах харилцаанд нь тодорхой сөрөг нөлөө үзүүлж, үймүүлнэ. Ялангуяа хүмүүс сул дорой байх үед; даван туулж чадахааргүй орчин нөхцөлтэй тулгарах үед; Бурханы санаа зорилгыг ойлгохгүй, хэрэгжүүлэлтийн замгүй, Бурханыг хэрхэн хангалуун байлгахаа мэдэхгүй байх үед; мөн аврагдах найдваргүй мэт санагдах үед эдгээр үзэл дотроос нь маш хурдан гарч ирж, бодол санааг нь захирч, зүрх сэтгэлийг нь эзэмдэж, тэр ч бүү хэл үлдэх, явах эсэхэд нь нөлөөлж, сонгох замд нь нөлөө үзүүлж мэднэ. Чиний хэзээ ч тоож байгаагүй, чамд хэзээ ч нөлөөлж, чамайг унагаж байгаагүй нэг үзэл байж магадгүй—чи өөрийгөө түүний эзэн, түүнийг хянаж чадна гэж үргэлж боддог байсан байж болох ч нэг удаагийн бүтэлгүйтэл, чөлөөлөгдөх юм уу таягдан хаягдсаны дараа, эсвэл Бурханы хатуу сахилгажуулалт, цээрлүүлэлтийг туулсны дараа, тэр ч бүү хэл өөрийгөө ёроолгүй нүхэнд унасан мэт санагдах үед тэр үзэл чиний хувьд дайвар зүйл төдий байхаа болино. Чи түүнийг тоохгүй байсан ч гэсэн чиний бодол санааг үймүүлж, төөрөлдүүлж чадна, тэр ч бүү хэл чиний бодол санаа, үзэл бодлыг, Бурханд хандах хандлага, Бурханд итгэх итгэлийг чинь захирч чадна. Хэрвээ эдгээр үзэлд хандах тохиромжтой хэрэгжүүлэлтийн арга барил, зарчим чамд байхгүй бол, эсвэл тэдгээрийн талаар тодорхой ойлголтгүй бол эдгээр үзэл үе үе чиний амь-оролтод нөлөөлөх юм уу одоогийн сонголтод чинь нөлөөлнө. Тэр ч бүү хэл чиний Бурхантай харилцах харилцаа болон Бурханд хандах хандлагад нөлөөлж мэднэ. Тэгвэл ямар ч нөхцөл байдалд бий болсон янз бүрийн үзэлтэй тулгарах үедээ хор хөнөөл амсахгүй, эерэг үр дүнд хүрэхийн тулд хүмүүс ямар хандлага, арга барилаар нүүр тулж, шийдвэрлэх ёстой вэ? Энэ бол ойлгомжтой байдлаар нөхөрлөх ёстой асуудал юм.

Махан биед амьдарч буй хүмүүсийн хүсэл зориг, бодол санаа нь чөлөөтэй байдаг. Боловсролтой эсэх, хэв чанар нь ямар байх, ямар хүйстэй байхаас үл хамааран хүмүүст бодол санаа л байвал үзэл бий болно. Хэрвээ үзэл чиний завхарсан зан чанарыг захирвал чи энэ үзлээсээ болж Бурханыг эсэргүүцнэ. Тиймээс хүмүүс үзэлтэй болдог энэ асуудлыг шийдвэрлэх ёстой. Зөвхөн үзэл тараадаг хүмүүст л үзэл бий болдог юм биш; тэд ердөө л үзлээ тарааж, бодлогогүйгээр Бурханы эсрэг талд зогсож, Түүний талаарх янз бүрийн үзэл бодол, шүүлтийг тараадаг. Гэхдээ үзэл тараадаггүй хүмүүст үзэл байхгүй хэрэг үү? Хүн болгонд үзэл байдаг; энэ бол баримт. Ялгаа нь гэвэл, санаатайгаар үзэл тараадаг хүмүүс төрөлхийн үнэнийг зэвүүцдэг уг чанар-мөн чанартай байдаг. Тэд үнэнийг хүлээн авдаггүй, тэр ч бүү хэл өөрсдийнх нь үзэл зөв, үнэнд бүрэн нийцдэг гэж боддог учраас үзэл нь үнэнтэй зөрчилдвөл тэд үнэнийг гэхээсээ илүү өөрсдийн үзлийг хүлээн авахыг сонгодог. Тэд энд бүтэлгүйтдэг бөгөөд энд хязгаарлагдаж, яллагддаг. Тэгвэл эгэл жирийн, хэвийн хүмүүс үзэлтэй болоход яагаад тэднийг ялладаггүй вэ? Яагаад гэвэл, тэдний ихэнх нь ухаалаг байдлаар ярьж, хийдэг бөгөөд хүний үзэл үнэнд нийцдэггүй, буруу гэдгийг зүрх сэтгэлдээ мэддэг; хэдийгээр тэд үзлээ даруй шийдвэрлэж чадахгүй ч орхиход бэлэн байдаг. Тэд үнэнийг хүлээн авахыг сонгох үед дотоод үзэл нь үнэнээр солигдож, шийдвэрлэгддэг; тэд үзлээ орхидог бөгөөд цаашид тэдгээрийн нөлөөнд автаж, хязгаарлагдаж, захирагддаггүй. Тиймээс энэ хүмүүст үзэл байдаг ч тэдгээрийг тараадаггүй. Тэд үүргээ хэвийн гүйцэтгэж, Бурханыг хэвийн дагаж, Бурханы үг болон Бурханы ажлыг хүлээн авч, Бурханы дээд эрх, зохицуулалтыг дуулгавартай дагаж, Бурханы авралыг дуулгавартай дагаж чаддаг хэвээр байдаг. Тэд өөрсдийгөө бүтээгдсэн зүйл, Бурханыг Бүтээгч гэдгийг үргэлж хүлээн зөвшөөрдөг. Зүрх сэтгэлдээ ямар үзэл тээж байгаагаас үл хамааран тэд Бурхантай хэвийн харилцаатай байж, бүтээгдсэн зүйл болон Бүтээгчийн хоорондын харилцааг хадгалж чаддаг, үүргээ орхидоггүй, Бурханы нэрийг хаядаггүй бөгөөд Бурханд итгэх итгэл нь хувиршгүй хэвээр үлддэг. Хэдийгээр ийм боловч үзлийг хэзээ ч шийдвэрлэхгүй бол хүмүүсийг сүйрүүлж, мөхөлд хүргэж чадна. Тиймээс бид үзэлтэй хэрхэн хамгийн зөвөөр нүүр тулж, шийдвэрлэх талаар нөхөрлөх хэрэгтэй хэвээр байна.

Бурханд итгэхээс өмнө хүнд байсан төрөлхийн үзэл, эсвэл Бурханд итгэж эхэлсний дараа онцгой орчин, нөхцөл байдалд бий болсон үзэл хоёрын алийг нь шийдвэрлэхэд амархан гэж та нар бодож байна? (Төрөлхийн үзлийг шийдвэрлэхэд амархан.) Бурханд дөнгөж итгэж эхлэх үед хүмүүст байдаг Бурханы талаарх төсөөлөл, үзлийг шийдвэрлэхэд амархан байдаг бол Бурханд итгэж эхэлсний дараа Бурханы ажлыг туулах явцад бий болсон үзлийг шийдвэрлэхэд тийм ч амар байдаггүй—энэ бол онолын мэдэгдэл боловч эцсийн дүндээ баримттай нийцдэггүй. “Онолын” гэж юу гэсэн үг вэ? Энэ нь хүмүүс гүн ухаан, логикт үндэслэн иймэрхүү дүгнэлт гаргадаг гэсэн үг. Хүмүүс Бурханд дөнгөж итгэж эхлээд, үзэгдлийн талаарх үнэнийг ойлгосны дараа зарим үзлээ орхиж, шийдвэрлэдэг. Үнэн хэрэгтээ, зөвхөн сургаалын түвшинд л энэ шийдэлд хүрдэг; эдгээр үзэл шийдвэрлэгдсэн мэт санагддаг ч Бурханыг дагах явцад хүмүүст бий болдог олон үзэл нь төрөлхийн үзэлтэй нь холбоотой байдаг. Онолын хувьд энэ хоёр төрлийн үзлээс төрөлхийн үзлийг шийдвэрлэхэд амархан боловч үнэн хэрэгтээ хүн үнэнийг хүлээн авч, эерэг зүйлийг хайрлаж чаддаг л бол, үнэний талаарх ойлголтод хүрсэн л бол энэ хоёр төрлийн үзлийг хоёуланг нь шийдвэрлэхэд амархан байдаг. Жишээ нь, та нарын зарим нь төрөлхийн үзлийг шийдвэрлэхэд амархан гэж хэлдэг ч маш зөрүүд, чухал биш нарийн ширийн зүйлд хэт анхаардаг гажууд ойлголттой зарим хүнтэй таарч магадгүй; тэд Библи, сүнслэг сонгодог зохиолууд болон Библи тайлбарлагчдын тайлбарыг ухаж төнхдөг; энэ хүмүүс олж мэдсэн зүйлээ чамд давтан ярьдаг бөгөөд чи үнэний талаар хэчнээн нөхөрлөсөн ч тэд хүлээж авдаггүй. Тэд цэвэр ариун номлол, үнэн, зөв үгийг хүлээн авч чаддаггүй; тэдгээрийг сонсоод шингээж авч чаддаггүй. Нэг талаар, тэдний ухамсарлах чадварт асуудал байдаг; нөгөө талаар, тэд эерэг зүйлийг, үнэнийг хайрладаггүй, харин зөрүүдлэх, чухал биш нарийн ширийн зүйлд хэт анхаарах, үгээр наадах гэж дурладаг, онол, шашны онолд дуртай. Ийм хүмүүс үзлээ орхиж чадах уу? (Үгүй.) Баримтаас, мөн ийм хүмүүсийн зан чанар, дур сонирхлоос дүгнэвэл тэд үнэнийг хүлээн авч чадахгүй. Хүмүүсийн анхдагч үзэл үнэндээ маш нимгэн, өнгөц байдаг тул шийдвэрлэхэд маш амархан. Хэрвээ хүн хэвийн сэтгэхүйтэй, хэвийн ухамсарлах чадвартай бол үзэгдлийн талаарх үнэнийг түүнтэй нөхөрлөх үед ойлгож л байвал үзлээ амархан орхиж чадна. Гэвч хэвийн сэтгэхүйтэй биш, үнэнийг ухамсарлаж чаддаггүй, үнэнийг хүлээн авдаггүй нэг төрлийн хүмүүс байдаг. Ийм хүмүүс үзлээ орхиж чадах уу? (Үгүй.) Тиймээс ийм хүмүүсийн үзлийг шийдвэрлэхэд хэцүү байдаг. Хэрвээ хүн хэвийн эрүүл ухаантай, үнэнийг хүлээн авах чадвартай бол Бурханд итгэснийхээ дараа Бурханы талаар ямар ч үзэлтэй болсон бай, эдгээр үзэл ямар ч орчин, нөхцөл байдалд бий болсон бай, тэд Бурхантай маргадаггүй. Тэд “Би бол хүн, надад завхарсан зан чанар бий, миний бодол санаа, үйлдэл буруу байж болно. Бурхан бол үнэн, Бурхан хэзээ ч буруу байдаггүй. Миний бодол санаа хэчнээн үндэслэлтэй байлаа ч гэсэн хүний л бодол санаа, хүнээс гардаг бөгөөд үнэн биш. Бурханы үг юм уу үнэнтэй зөрчилдөж байвал эдгээр бодол санаа хэчнээн үндэслэлтэй байсан ч буруу” гэж хэлдэг. Тэд яг одоо эдгээр үзэл нь яг юун дээр буруу болохыг мэдэхгүй байж магадгүй, тэгвэл тэд яаж хэрэгжүүлдэг вэ? Тэд дуулгавартай байдлыг хэрэгжүүлж, зөрүүдлэхгүй, зарим нэг нарийн ширийн зүйлд хэт анхаарахгүй байж, асуудлыг орхиж, хэзээ нэгэн цагт Бурхан үүнийг илчилнэ гэдэгт итгэдэг. Хэн нэгэн тэднээс: “Бурхан үүнийг илчлэхгүй бол яах вэ?” гэж асуувал тэд: “Тэгвэл би үүрд дуулгавартай байна. Бурхан хэзээ ч буруу байдаггүй, Бурханы хийдэг зүйл хэзээ ч буруу байдаггүй. Хэрвээ Бурханы хийдэг зүйл хүний үзэлд нийцэхгүй бол энэ нь Бурханы буруу гэсэн үг биш, харин хүмүүс үүнийг ухамсарлаж, ойлгож чадахгүй байна гэсэн үг. Тиймээс хүмүүсийн хамгийн их хийх ёстой зүйл бол шинжих биш, үзэлдээ уягдах биш, үзлээ ашиглан Бурханаас өө сэв хайх биш, үзлээрээ Бурханыг дуулгавартай дагахгүй байх, Түүнийг эсэргүүцэх шалтаг, шалтгаан болгохгүй байх юм.” гэж хариулдаг. Тэд үзэлдээ ингэж ханддаг. Ийм хэрэгжүүлэлт нь үнэнийг хэрэгжүүлж байгаа хэрэг мөн үү? Энэ бол үнэхээр үнэнийг хэрэгжүүлж байгаа хэрэг мөн. Тэдэнд үзэл бий болох үед тэд Бурханыг үзэлтэйгээ харьцуулдаггүй, эсвэл үзлээ ашиглан Бурханыг шинжиж, Бурхан үнэн эсэх, Тэр оршин байдаг эсэхийг баталгаажуулах гэдэггүй. Харин тэд үзлээ орхиж, үнэнийг хүлээн авч, Бурханыг мэдэхийн төлөө чармайдаг. Гэвч Бурханыг мэдэх гэж байдгаараа хичээсэн ч Бурханыг мэдэж чадахгүй хэвээр байвал тэд яадаг вэ? Тэд дуулгавартай дагасаар байдаг. Тэд “Бурхан хэзээ ч буруу байдаггүй. Бурхан бол үргэлж Бурхан. Бурхан бол үнэнийг илэрхийлдэг Нэгэн. Бурхан бол үнэний эх сурвалж” гэж хэлдэг. Эдгээр үзэлд хандахдаа тэд эхлээд Бурханыг Бурханы байр сууринд, өөрсдийгөө бүтээгдсэн зүйлийн байр сууринд тавьдаг. Тиймээс үзлээ хойш тавьж, шийдвэрлээгүй байсан ч Бурханд хандах дуулгавартай хандлага нь өөрчлөгддөггүй. Энэ хандлага тэднийг хамгаалж, Бурханы өмнө бүтээгдсэн зүйл гэдгээрээ Түүнд хүлээн зөвшөөрөгдсөн хэвээр үлдээдэг. Тэгвэл ийм хүмүүсийн үзлийг шийдвэрлэхэд амархан уу? (Тийм.) Үүнд яаж хүрдэг вэ? Тэд ямар нэг нөхцөл байдалтай тулгарах үедээ ингэж ярилаа гэж бодъё: “Бурханы хийдэг бүхэн үнэн бөгөөд зөв, бурхан төгс хүчит бөгөөд алдаа гаргах боломжгүй гэж хэлэх нь буруу биш үү? Хэдийгээр бурхан алдаа гаргах боломжгүй гэж ярьдаг ч энэ бол ердөө л онолын чанартай мэдэгдэл. Үнэн хэрэгтээ, бурханы хийдэг зарим зүйл хүнийг бодолцоогүй, хүний мэдрэмжтэй нийцдэггүй. Энэ асуудал тийм ч зөв биш гэж би бодож байна. Тийм ч зөв биш зүйлийг би дуулгавартай дагаж, хүлээн авах шаардлагагүй биз дээ? Хэдийгээр би бурханы нэр, түүний ялгамж чанарыг үгүйсгэхгүй ч одоо надад бий болсон үзэл намайг илүү хэрсүү ухаантай болгож, бурханы талаар илүү сайн ойлголттой болголоо—бурхан ч бас зарим зүйлийг буруу хийдэг, алдаа гаргах үе түүнд байдаг. Тиймээс одооноос эхлээд хүмүүс бурханыг зөвт, төгс төгөлдөр, ариун гэж хэлэхэд би итгэхгүй. Би эдгээр мэдэгдэлд бяцхан асуултын тэмдэг тавина. Хэдийгээр бурхан бол бүтээгч, би түүний дээд эрхийг хүлээн авч болох ч ирээдүйд би шилж сонгон хүлээн авах хэрэгтэй, мунгинаж, сохроор дуулгавартай дагах ёсгүй. Би буруу зүйлийг дуулгавартай дагавал яах вэ? Би хохирох биш үү? Би мунхаглан дуулгавартай дагадаг хүн байж болохгүй.” Тэд үзэлд болон Бурханд ийм хандлагаар хандвал үзлээ амархан орхиж чадах уу? Ийм хэрэгжүүлэлт нь үнэнийг хэрэгжүүлж байгаа хэрэг мөн үү? (Биш.) Тэд болон Бурханы хоорондын харилцаа асуудалтай болсон биш үү? Тэд Бурханыг байнга шинжиж байгаа биш үү? Бурхан хувь заяаг нь захирдаг Захирагч гэхээсээ илүү тэдний шинждэг бай болжээ. Хэдийгээр тэд өөрсдийгөө Бүтээгчийн ноёрхол дор байдаг бүтээгдсэн зүйл гэдгээ хүлээн зөвшөөрдөг ч хийж байгаа зүйл нь бүтээгдсэн зүйлийн үүрэг, хариуцлагыг гүйцэтгэж байгаа хэрэг биш юм. Тэд Бүтээгчид бүтээгдсэн зүйлийн анхдагч байр сууринаасаа хандахгүй, харин ч Бүтээгчийн эсрэг зогсож, Бүтээгчийг шинжиж, Бүтээгчийн үйлдэл, зан авирт дүн шинжилгээ хийж, өөрсдийн үзэмжээр дуулгавартай дагаж, хүлээн авах эсэхээ сонгож байна. Ийм хандлага, хэрэгжүүлэлтийн арга барил нь үнэнийг хүлээн авдаг хүнд байх ёстой илрэл мөн үү? Тэдний үзлийг шийдвэрлэх боломжтой юу? (Үгүй, шийдвэрлэх боломжгүй.) Тэдгээрийг хэзээ ч шийдвэрлэх боломжгүй. Учир нь тэдний Бурхантай харилцах харилцаа гажуудсан; энэ бол хэвийн харилцаа биш, бүтээгдсэн зүйл болон Бүтээгчийн хоорондын харилцаа биш юм. Тэд Бурханд шинжих объект мэт хандаж, Түүнийг байнга шинждэг. Тэд өөрсдийн зөв, сайн гэж бодсон зүйлээ хүлээн авдаг ч хүний үзэл, төсөөлөл юм уу хүний дур сонирхолд нийцэхгүй зүйл дээр дотроо Бурханыг эсэргүүцэж, Түүнтэй тэмцэлдэж, Бурханаас хөндийрдөг. Ийм хүн үнэнийг хүлээн авдаг хүн мөн үү? Өнгөн дээрээ, ямар ч хэрэг явдал гараагүй, Бурханы талаар ямар ч үзэлгүй байх үедээ тэд Бурханы хэлсэн үгийг дуулгавартай дагаж чаддаг. Гэвч үзэлтэй болмогц тэдний дуулгавартай байдал алга болдог; хаана ч харагддаггүй бөгөөд үйлдэл болгон хэрэгжүүлж чаддаггүй. Энд юу болоод байна вэ? Тэд үнэнийг хэрэгжүүлдэг хүмүүс биш гэдэг нь тодорхой байна. Тэд Бурханыг үнэний эх сурвалж юм уу үнэн өөрөө гэж хүлээн авдаггүй. Үнэнийг хүлээн авдаггүй хүмүүсийн хувьд үзэл нь хэдийд бий болсноос үл хамааран үзлээ орхих юм уу шийдвэрлэхэд хэцүү байдаг.

Дээрх нөхөрлөлийн агуулгаас дүгнэхэд аль төрлийн үзлийг шийдвэрлэхэд амархан гэж та нар бодож байна? Энэ нь нөхцөл байдлаас шалтгаална. Үнэнийг хүлээн авч чаддаг, эрүүл ухаантай, зөв хүмүүсийн хувьд үзэл хэзээ бий болсноос үл хамааран шийдвэрлэхэд амархан байдаг. Үнэнийг хүлээн авч чаддаггүй хүмүүсийн хувьд үзэл хэзээ бий болсноос үл хамааран шийдвэрлэхэд хэцүү байдаг. Зарим хүн Бурханд итгээд хорь, гучин жил болсон ч одоог хүртэл хэлж байгаа ганц ч үг нь үнэнд нийцдэггүй; бүгд ердөө л бичиг үсэг, хоосон сургаал, хүний үзэл байдаг. Тэд үнэнийг өчүүхэн төдий ч ойлгодоггүй—үзэл бий болох үед тэд орхиж чадах уу? Үүнийг хэлэхэд хэцүү. Хэрвээ тэд үнэнийг хүлээн авахгүй бол үзлээ орхиж чадахгүй. Хүмүүс үзэлтэй болох нь зайлшгүй юм. Төрөлхийн ч бай, олдмол ч бай, хүн бүрийн оюун санаанд янз бүрийн үзэл хэдийд ч бий болж болно. Бурханд хэдэн жил итгэснээс үл хамааран хүн бүрийн зүрх сэтгэлд үзэл байдаг. Тэгвэл яах ёстой вэ? Энэ асуудлыг шийдвэрлэх аргагүй гэж үү? Үүнийг шийдвэрлэж болно; санаж явах хэдэн зарчим бий. Эдгээр зарчим маш чухал. Ийм нөхцөл байдалтай тулгарах үедээ эдгээр зарчмын дагуу хэрэгжүүл. Хэсэг хугацаанд хэрэгжүүлснийхээ дараа чи үр дүнг нь харж, үнэн-бодит байдалд орох болно. Үзэл бий болох үед, ямар ч үзэл байсан хамаагүй, эхлээд зүрх сэтгэлдээ ийм бодол зөв эсэхийг эргэцүүлж, дүн шинжилгээ хий. Хэрвээ ийм бодол буруу, гажууд, Бурханыг доромжилж байна гэдгийг тодорхой мэдэрвэл даруй залбирч, энэ асуудлын мөн чанарыг таньж мэдэхэд гэгээрүүлж, залж чиглүүлж өгөхийг Бурханаас гуй, дараа нь цуглааны үеэр өөрийн ойлголтыг ярилц. Ойлголт олж авч, аливааг туулах зуураа үзлээ шийдвэрлэхэд анхаарлаа хандуул. Хэрвээ ийм маягаар хэрэгжүүлээд тодорхой үр дүнд хүрэхгүй бол үнэнийг ойлгодог хэн нэгэнтэй үнэний энэ талын талаар нөхөрлөж, бусдаас тусламж, Бурханы үгээс шийдэл олж авахыг чармайх хэрэгтэй. Бурханы үг болон өөрийн туршлагаар дамжуулан чи Бурханы үг зөв болохыг аажмаар баталгаажуулж, өөрийн үзлийг шийдвэрлэх асуудал дээр асар их үр дүнд хүрэх болно. Бурханаас ийм үг, ажлыг хүлээн авч, туулснаар чи эцэст нь Бурханы санаа зорилгыг ойлгож, Бурханы зан чанарын талаар мэдлэгтэй болж, улмаар үзлээ орхиж, шийдвэрлэж чаддаг болно. Чи Бурханыг буруу ойлгож, Түүнээс сэрэмжлэхээ больж, мөн үндэслэлгүй шаардлага тавихаа болино. Энэ нь шийдвэрлэхэд амархан үзэлд хамаатай. Гэвч хүмүүсийн хувьд ойлгож, шийдвэрлэхэд хэцүү өөр нэг төрлийн үзэл бий. Шийдвэрлэхэд хэцүү үзлийн тухайд баримтлах ёстой нэг зарчим бий: Бүү илэрхийл, бүү тараа, учир нь ийм үзлийг илэрхийлэх нь бусдад тусгүй; энэ бол Бурханыг эсэргүүцэж байгаа хэрэг юм. Хэрвээ чи үзэл тараахын мөн чанар, үр дагаврыг ойлгож байгаа бол өөрөө сайн дэнслэн бодож, хайхрамжгүй ярихыг тэвчсэн нь дээр. Чи “Чуулганд үгээ дотроо хадгалах аймшигтай санагдаж байна; дэлбэрэх гэж байгаа юм шиг санагдаж байна” гэж хэллээ ч эдгээр үзлийг тараах нь Бурханы сонгосон хүмүүст үнэхээр ашиг тустай эсэхийг бодолцох хэрэгтэй. Хэрвээ энэ нь ашиг тусгүй, бусдыг Бурханы талаар үзэлтэй болгож, тэр ч бүү хэл Бурханыг эсэргүүцэж, шүүхэд хүргэж болзошгүй бол чи Бурханы сонгосон хүмүүсийг хорлож байгаа хэрэг биш үү? Чи хүмүүсийг хорлож байна; энэ бол тахал тараахаас ялгаагүй. Хэрвээ чамд үнэхээр эрүүл ухаан байгаа бол чи үзэл тарааж, бусдыг хорлосноос өөрөө шаналж зовохыг илүүд үзнэ. Гэвч хэрвээ үгээ дотроо хадгалах нь чамд шаналгаатай байвал Бурханд залбирах хэрэгтэй. Хэрвээ асуудал шийдэгдвэл энэ сайн хэрэг биш гэж үү? Хэрвээ чи Бурханд залбирахдаа хүртэл үзлээрээ Түүнийг шүүж, буруу ойлгож байвал өөртөө л төвөг удаж байна. Чи Бурханд ингэж залбирах ёстой: “Бурхан минь, надад ийм бодол байна, би орхихыг хүсэж байгаа ч чадахгүй байна. Намайг сахилгажуулж, янз бүрийн орчин нөхцөлөөр дамжуулан намайг илчилж, миний үзэл буруу гэдгийг таниулж өгөөч. Та намайг яаж ч сахилгажуулсан, би хүлээн авахад бэлэн байна.” Ийм сэтгэлгээ зөв юм. Ийм сэтгэлгээгээр Бурханд залбирсны дараа чи арай уужрахгүй гэж үү? Хэрвээ чи үргэлжлүүлэн залбирч, эрж хайж, Бурханаас гэгээрэл, гэрэлтүүлэлт хүлээн авч, Бурханы санаа зорилгыг ойлгож, зүрх сэтгэл чинь саруулсвал цаашид давчдахаа болино. Тэгвэл асуудал шийдэгдэх биш үү? Бурханы талаарх чиний үзэл, эсэргүүцэл, тэрслүү байдал бараг алга болно; ядаж л тэдгээрийг илэрхийлэх ёстой юм шиг санагдахгүй. Хэрвээ тэгээд ч болохгүй, асуудал бүрэн шийдэгдэхгүй бол үзлээ шийдвэрлэхэд туслуулахаар туршлагатай хэн нэгнийг ол. Чамд байгаа үзлийг шийдвэрлэхтэй холбоотой Бурханы үгийн хэдэн хэсгийг тэднээр олуулж, тэдгээрийг хэдэн арав, хэдэн зуун удаа унш; магадгүй чиний үзэл бүрмөсөн шийдэгдэх байх. Зарим хүн “Би ах эгч нартай цуглаан хийх үеэрээ үзэл илэрхийлбэл энэ нь үзэл тараасан хэрэг болох тул би тэгж болохгүй. Гэхдээ дотроо хадгалах нь аймшигтай байна. Би гэр бүлийнхэнтэйгээ энэ талаар ярьж болох уу?” гэж хэлж магадгүй. Хэрвээ чиний гэр бүлийн гишүүд бас итгэгч ах эгч нар бол тэдний дэргэд эдгээр үзлийг илэрхийлэх нь тэднийг бас үймүүлнэ. Ингэх зохистой юу? (Үгүй.) Хэрвээ чиний хэлэх зүйл бусдад сөрөг нөлөө үзүүлж, тэднийг хорлож, төөрөгдөлд оруулахаар бол чи огт хэлж болохгүй. Харин асуудлыг шийдвэрлэхийн тулд Бурханд залбир. Үнэн сүсэгт, зөвт байдлын төлөө өлсөж цангадаг зүрх сэтгэлээр залбирч, Бурханы үгийг идэж, ууж л байвал чиний үзэл шийдэгдэх боломжтой. Бурханы үг бүрэн төгс үнэнийг агуулдаг; тэдгээр нь ямар ч асуудлыг шийдвэрлэж чадна. Ердөө л чи үнэнийг хүлээн авч чадах эсэх, Бурханы үгийг хэрэгжүүлэх хүсэлтэй эсэх, мөн өөрийн үзлийг орхиж чадах эсэхээс шалтгаална. Хэрвээ чи Бурханы үг бүрэн төгс үнэнийг агуулдаг гэдэгт итгэдэг бол асуудал үүсэх үед шийдвэрлэхийн тулд Бурханд залбирч, үнэнийг эрж хайх ёстой. Хэрвээ хэсэг хугацаанд залбирсны дараа Бурхан чамайг гэгээрүүлж байгааг мэдрэхгүй, яах ёстой талаар Бурханаас тодорхой үг хүлээн аваагүй ч өөрөө ч мэдэлгүй тэр үзэл дотоод сэтгэлд чинь нөлөөлөхөө больж, амьдралыг чинь үймүүлэхээ больж, аажмаар бүдгэрч, Бурхантай харилцах хэвийн харилцаанд чинь нөлөөлөхгүй, мөн мэдээж үүргээ гүйцэтгэхэд чинь нөлөөлөхгүй болбол энэ үзэл үндсэндээ шийдэгдсэн хэрэг биш үү? (Тийм.) Энэ бол хэрэгжүүлэлтийн зам юм.

Үнэнийг ойлгодоггүй хүмүүс үзэлтэй болох үедээ тэдгээрийг шийдвэрлэхийн тулд үнэнийг эрж хайх ёстой гэдгийг эхлээд санах хэрэгтэй. Тэд хэзээ ч үзэл тарааж, “Надад үг хэлэх эрх чөлөө бий. Эцсийн эцэст энэ миний л ам; би хүссэн зүйлээ, хүссэн хүндээ, хүссэн газраа хэлж чадна” хэмээн хаа хамаагүй ярьж болохгүй. Ингэж ярих нь буруу. Зарим сайн, зөв үгийг хэлэх нь бусдад заавал ашиг тус авчрахгүй байж болох ч үзэл юм уу Сатаны уруу таталт болохоор үгийг хэлэх нь хэмжээлшгүй их үр дагаварт хүргэж болно. Эдгээр үр дагаварт үндэслэн, хэрвээ чамд заавал илэрхийлэх гээд зүтгээд байгаа үзэл байгаад, тийнхүү хэлэх нь сайхан санагдаж, чамайг баярлуулдаг бол чиний үйлдлийг муу үйл гэж тодорхойлохоос аргагүй бөгөөд Бурхан үүнийг чиний эсрэг тэмдэглэж авна. Яагаад үүнийг чиний эсрэг тэмдэглэнэ гэж? Чамд хэрэгжүүлэлтийн олон эерэг арга барил, зам, зарчмыг хэлж өгсөн боловч чи тэдгээрийг сонгоогүй; харин оронд нь хүмүүсийг хорлох замыг сонгосон—санаатай тэгсэн биз дээ? Тэгвэл чиний үйлдлийг муу үйл гэж нэрлэх нь хэтрүүлэг болох уу? (Үгүй.) Чи үзлээ гаргаж ирэн бусдыг үймүүлж, төөрөгдүүлэхийн оронд туршлагаараа, мөн Бурханд залбирч, эрж хайх замаар энэ асуудлыг өөрөө шийдвэрлэхийг сонгож бүрэн чадна. Энэ бол мөс чанар, эрүүл ухаантай хүний сонгох ёстой зам юм. Тэгвэл чи яагаад энэ замыг сонгодоггүй юм бэ? Яагаад бусдыг хорлож, шархлуулах замыг сонгоно гэж? Энэ Сатаны хийх зүйл биш гэж үү? Ёрын муу хүмүүс бусдыг болон өөрсдийгөө хорлох зүйл хийдэг. Хэрвээ чи бас ийм зүйл хийвэл Бурхан үүнийг үзэн ядах уу? (Тэгнэ.) Бурхан чиний үзлийг яллахгүй байлаа ч чи үзлээ шийдвэрлэхийн тулд өөрөө үнэнийг эрж хайх ёстой, чамд үнэнийг хэрэгжүүлэх зам байх ёстой. Хэрвээ үзлийг шийдвэрлэх чиний арга барил бусдыг санаатайгаар төөрөгдүүлж, хорлохын тулд үзлээ тарааж, чуулганы амьдрал болон ах эгч нарын амь-оролт, хэвийн байдлыг үймүүлэх явдал юм бол чиний үйлдэл муу үйл мөн. Ийм нөхцөл байдалтай тулгарах үед хүн ямар сонголт хийх ёстой вэ? Хүн чанартай, үнэнийг эрэлхийлдэг хүн бусдыг төөрөгдүүлж, хорлох замыг сонгохгүй; тэд идэвхтэй, эерэг зарчмыг хэрэгжүүлж, баримтлахыг сонгож, Бурханы өмнө очиж залбиран, үнэнийг эрж хайж, асуудлыг шийдвэрлэхэд туслахыг Бурханаас гуйна. Зарим хүн “Надад туслахыг Бурханаас гуйхад Түүний тусламж баригдаж, харагдахгүй юм шиг үргэлж санагддаг. Оронд нь хүмүүсээс тусламж эрж хайхаар сонгож болох уу?” гэж хэлдэг. Болно, чи өөрөөсөө илүү үнэнийг ойлгодог, илүү биеийн хэмжээтэй—чиний бодлоор чиний үзэлд үймэрч, нөлөөнд чинь орж сул дорой болохгүйгээр асуудлыг чинь шийдвэрлэж өгч чадах, ижил төстэй асуудлыг туулж байсан, яаж шийдвэрлэхийг чамд хэлж өгч чадах ийм хүнийг сонгож болно—энэ зам ч бас зохистой. Хэрвээ чи ихэвчлэн нэлээд мунгинасан, юуг ч нэвт харж чаддаггүй, энэ хэргийн талаар сонсмогцоо шууд шуугиан дэгдээдэг, үзлийг хаа сайгүй тарааж, үймээн үүсгэхийг хүсдэг, итгэхээ болихыг хүсдэг хүнийг сонговол чиний үйлдэл чуулганы амьдралыг санамсаргүйгээр үймүүлсэн хэрэг болно. Тэгвэл чиний үйлдлийг муу үйл гэж тодорхойлох биш үү? (Тийм.) Тиймээс үзлийг хэрхэн шийдвэрлэх тухайд чи хянуур, болгоомжтой байх ёстой, мунгинасан, ойворгон байдлаар үйлдэх ёсгүй, мөн үзлийг үнэн гэж хандаж огт болохгүй—хүний бодол хэчнээн зөв байсан ч үнэн биш юм. Ингэвэл чи хавьгүй илүү тайван байж, үзэл чинь ямар ч төвөг учруулж чадахгүй. Үзэлтэй байна гэдэг айх зүйл биш—үнэнийг эрж хайж л байвал эцэстээ шийдвэрлэгдэнэ. Зарим хүн “Гэхдээ үзлийг шийдвэрлэх амархан биш шүү дээ” гэж хэлдэг. Зарим үзлийг шийдвэрлэх үнэхээр хэцүү байдаг, тэгвэл яах ёстой вэ? Энэ амархан. Зарим үзэл зарим хүний бодол санаа, оюун ухаанд хэзээ ч шийдвэрлэгддэггүй. Энэ бол хэдийнээ баримт ч гэлээ үзлийг шийдвэрлэх хэчнээн хэцүү байлаа гээд энэ нь үнэн биш хэвээрээ л байна. Чи энэ санааг ойлгож л байвал асуудлыг зохицуулахад амархан. Энд Би та нарт нэг баримтыг хэлэх ёстой: Бурхан Өөрийн хийдэг бүх зүйлийг бүрэн ойлгож, тодорхой ухаарахыг хүн бүрээс шаарддаггүй; доторх үнэнийг нь, Тэр яагаад тодорхой нэг байдлаар үйлддэгийг мэдэхийг хүн бүрээс Тэр шаарддаггүй. Бурханы хүсдэг зүйл энэ биш; Тэр хүмүүсээс ийм стандарт шаарддаггүй. Хэрвээ хэв чанар чинь хангалттай сайн бол ямар ч түвшинд ойлгосон бай, сайн хэрэг—зүгээр л чадлаараа хичээ. Хэрвээ чи ойлгож чадахгүй байгаа бол нас ахихын хэрээр, туршлага чинь улам гүнзгийрч, илүү их туршлага хуримтлуулахын хэрээр үнэний талаарх ойлголт чинь ч бас аажмаар гүнзгийрч, үзэл чинь багасна. Гэвч ихэнх хүн зарим онцгой асуудлыг ухаарч чаддаггүй бөгөөд хэзээ ч ойлгодоггүй. Бурхан тэднийг эдгээр асуудлыг ойлго гэж албаддаг уу? Тэгдэггүй; Бурхан тэдэнд ойлголтыг хүчээр суулгадаггүй. Жишээ нь, Бурханы бүтээсэн бүх зүйлийн дундаас хүмүүсийн мэдэхийг хүсдэг ч мэдэж чаддаггүй олон нууц байдаг. Гэвч Бурхан хүмүүсийг ариусгаж, аврахын тулд үг болон ажилдаа үнэнийг илэрхийлэхэд л анхаарлаа хандуулдаг. Тэр бусад асуудлыг ховорхон дурддаг бөгөөд хааяа дурдахдаа ч товчхон л дурддаг; Бурхан хэзээ ч эдгээр асуудлыг хүмүүст дэлгэрэнгүй тайлбарладаггүй. Яагаад тэр вэ? Яагаад гэвэл хүмүүс эдгээр зүйлийг ойлгох хэрэггүй. Бурхан хүмүүс дээр хийдэг ажилдаа нэг талаар Өөрийн зан чанар-мөн чанарыг илчилдэг; нөгөө талаар Бурханд Өөрийн гэсэн бодол, төлөвлөгөө, хийдэг зүйлсийнх нь эх сурвалж, зорилго, янз бүрийн хүмүүс дээр ажиллахдаа ашигладаг арга барил, бүх зүйлийг захирдаг арга барил гэх мэт зүйлс бий. Хүмүүс аврагдсанд тооцогдохын тулд бүх үнэнийг ойлгож, бүх үнэнд орох ёстой гэж Бурхан хэзээ ч хэлээгүй. Яагаад гэвэл Бурхан дэндүү төгс хүчит! Түүний үйлдэх, ярих, ажиллах, бүх зүйлийг захирах арга барил нь Түүний зан чанар, мөн чанар, ялгамж чанар зэргийг аяндаа илчилдэг. Хэдийгээр Бурхан Өөрт нь байгаа зүйлийг болон Өөрөө юу болохыг аяндаа илчилдэг ч тэдгээрийг бүгдийг нь ойлгож, ухаарахыг хүмүүсээс шаарддаггүй. Яагаад гэвэл Бурхан үргэлж Бурхан байна, Тэр бол төгс хүчит, харин бүтээгдсэн хүн төрөлхтөн өчүүхэн, ямар ч хүч чадалгүй; хүн, Бурхан хоёрын хооронд тэнгэр газар шиг ялгаа бий! Тиймээс хүмүүст Бурханы талаар зарим нэг үзэл, төсөөлөл бий болох нь маш хэвийн зүйл юм. Бурхан үүнийг хүндээр хүлээж авдаггүй, гэтэл чи үүнийг үргэлж маш нухацтай авч үзэж, муйхарлан зүтгэдэг. Энэ арга барил бүтэхгүй. Хэрвээ чи үнэнийг эрэлхийлдэг, өндөр хэв чанартай хүн бол үнэнийг ойлгож, Бурханы талаар жинхэнэ мэдлэгтэй байгаа цагт эдгээр үзэл, төсөөлөл аяндаа шийдвэрлэгдэнэ. Хэрвээ чи үнэнийг эрэлхийлэхгүй, хэн ч чамтай үнэнийг нөхөрлөсөн, чи хүлээж авдаггүй, үргэлж үзэлтэйгээ зууралддаг бол үүний үр дагавар юу байх вэ? Үр дагавар нь, амьдралынхаа төгсгөлд хүрсэн ч, Бурханы ажил бүрэн дуусах үед ч чи үнэнийг олж аваагүй байх бөгөөд харин ч үзэл, төсөөлөлдөө хөтлөгдөн үхэл рүү очно. Чи Бурханы сүнслэг бие илрэхийг харсан ч Бурханы талаарх үзэл, төсөөллөө шийдвэрлэж чадахгүй хэвээр байна. Эдгээр үзлийг шийдвэрлэж чадахгүй байлаа гээд Бурхан чамд бүх баримтыг, юу үнэн болохыг хэлж өгөх үү? Нэг талаар, Тэр тэгэх шаардлагагүй; нөгөө талаар, хүний тархи, оюун ухаанд эдгээр зүйлийг хүлээн авах асар их багтаамж байдаггүй гэсэн баримт бий. Бурханы хийдэг ажил хүний төсөөллөөс давсан, бүх зүйлээс давсан байдаг. Бүх зүйлтэй харьцуулахад хүмүүс далайн эрэг дээрх элсний ширхэгтэй адил. Энэ тодорхойлолт баримтад дөхөж очих бөгөөд оновчтой гэж үзэж болно. Бурхан чамд бүхнийг хэлэхийг хүссэн ч чамд тэр бүхнийг багтаах багтаамж бий юу? Зарим хүн “Яагаад би багтааж чадахгүй гэж? Хэрвээ Бурхан илүү ихийг хэлбэл би илүү ихийг ойлгож, илүү ихийг олж авч чадна. Тэгвэл би ивээл хүртэх байсан!” гэж хэлдэг. Тэр бол хоосон мөрөөдөл; чи өөрийнхөө багтаамжийг хэт үнэлж байна. Үнэндээ аливаа юм тийм биш. Бурханы нүдээр бол, Түүний чамд хэлдэг зүйлс бүгд маш энгийн бөгөөд ойлгомжтой; тэдгээр нь хүмүүсийн ухаарч чадах зүйлс юм. Үнэндээ хүмүүс ухаарч чадахгүй учраас Бурханы яриагүй олон зүйл бий. Тиймээс зарим үзэл чинь эцэстээ шийдвэрлэгдэхгүй байх нь маш хэвийн зүйл. Бурханы чамд ойлгуулах хэрэгтэй, чамд хэлэхийг хүсдэг, эсвэл чиний дааж, ухаарч чадах зүйлсийг чи ойлгоно. Чиний дааж, ухаарч чадахгүй, махан биеийн нүдээрээ нэвт харж чадахгүй зүйлсийн тухайд, Бурхан чамд хэллээ ч энэ нь хэрэггүй, дэмий хүчин чармайлт гаргасан хэрэг болно. Тиймээс Бурхан чамд эдгээр зүйлийг хэлдэггүй. Ийм үзлийн тухайд, чи үхэх үедээ ч, Бурханы ажил дуусах үед ч ойлгохгүй хэвээр байлаа гээд энэ нь юунд нөлөөлөх юм бэ? Энэ нь Бурханд дуулгавартай байхад чинь нөлөөлөх үү? Бүтээгдсэн зүйл байхад чинь нөлөөлөх үү? Бурханы ялгамж чанар, мөн чанарыг мэдэхэд чинь нөлөөлөх үү? Эдгээр арга барилын аль нь ч чамд нөлөөлөөгүй бол чи аврагдсан байх болно. Тэгвэл ийм төрлийн үзлийг шийдвэрлэх хэрэгтэй юү? Хэрэггүй. Энэ бол хамгийн сүүлчийн үзэл, үхэх мөчид ч шийдвэрлэгдэх боломжгүй төрөл юм. Зарим хүн “Өө Бурхан минь, Таны хийсэн энэ ажил, хэлсэн эдгээр үг, бүрдүүлсэн энэ орчин нөхцөлийг би одоо ч ойлгохгүй байна. Намайг үхэхээс өмнө Та надад хэлж өгөөч, тэгвэл би сэтгэл амар нүд аньж чадна” гэж хэлдэг. Бурхан ийм хүсэлтийг тоохгүй, чи тайван яв даа; сүнсний ертөнцөд очоод чи бүхнийг ойлгох болно.

Бурханд хүмүүсийг аврах Өөрийн гэсэн стандарт бий; энэ нь чи үзлээ хэр сайн шийдвэрлэсэн, эсвэл хэдий чинээ ихийг хаясан гэдэгт бус, харин Бурханаас хэр их эмээж, Түүнд хэр дуулгавартай байгаад чинь, Бурханаас чин сэтгэлээсээ эмээж, Түүнийг дуулгавартай дагадаг эсэхэд чинь үндэслэдэг. Бурханы хийдэг бүх зүйлд утга учир бий. Чиний хувьд хүлээн авахад амархан ч бай, хэцүү байгаад чамд үзэл төрүүлэх магадлалтай ч бай, ямартай ч үүнээс болж Бурханы ялгамж чанар өөрчлөгддөггүй; Тэр үргэлж Бүтээгч байх болно, харин чи үргэлж бүтээгдсэн зүйл байх болно. Хэрвээ чи ямар нэгэн үзлээр хязгаарлагдалгүй, Бурхантай бүтээгдсэн зүйл болон Бүтээгчийн харилцаагаа хадгалж чадвал чи Бурханы жинхэнэ бүтээгдсэн зүйл мөн. Хэрвээ чи ямар нэгэн үзлийн нөлөөнд автаж, үймүүлэгдэхгүйгээр зүрх сэтгэлийнхээ гүнээс Бурханд үнэхээр дуулгавартай байж чаддаг бол, мөн үнэний талаарх ойлголт чинь гүн эсвэл нимгэн байхаас үл хамааран үзлээ хойш тавьж, түүндээ хазаарлагдахгүй байж, гагцхүү Бурхан бол үнэн, зам, амь мөн, Бурхан үүрд Бурхан байна, Бурханы хийдэг зүйл хэзээ ч буруу байдаггүй гэдэгт итгэж чадвал чи аврагдаж чадна. Үнэндээ хүн бүрийн биеийн хэмжээ хязгаарлагдмал байдаг. Хүний тархинд хэр их зүйл багтааж болох вэ? Тэд Бурханыг бүрэн дүүрэн ойлгож чадах уу? Тэр бол хоосон мөрөөдөл! Хүмүүс Бурханы өмнө үргэлж нялх хүүхэд байх болно гэдгийг бүү март. Хэрвээ чи өөрийгөө ухаантай гэж бодоод, үргэлж сэргэлэн царайлж, бүх зүйлийн учрыг олох гэж хичээн: “Хэрвээ би ойлгож чадахгүй бол таныг бурханаа гэж хүлээн зөвшөөрч чадахгүй, таныг бурханаа гэж хүлээн авч чадахгүй, таныг бүтээгч гэж хүлээн зөвшөөрч чадахгүй. Хэрвээ та миний үзлийг шийдвэрлэхгүй бол би таныг бурхан гэж хүлээн зөвшөөрнө, таны дээд эрхийг хүлээн авна, таныг дуулгавартай дагана гэж бодож байвал та зүүдэлж байна” гэж боддог бол энэ нь төвөгтэй хэрэг. Яагаад тэр вэ? Бурхан чамтай ийм зүйлийн талаар маргадаггүй. Тэр хүнд үргэлж ингэж ханддаг: Хэрвээ чи Бурханыг өөрийнхөө Бурхан гэж хүлээн авахгүй бол Тэр чамайг Өөрийнхөө бүтээгдсэн зүйлсийн нэг гэж хүлээн авахгүй. Бурхан чамайг Өөрийнхөө бүтээгдсэн зүйлсийн нэг гэж хүлээн авахгүй байх үед Түүнд хандах хандлагаас чинь болоод Бурхан та хоёрын харилцаанд өөрчлөлт гардаг. Хэрвээ чи Бурханыг дуулгавартай дагаж, Бурханы ялгамж чанар, мөн чанар болон Бурханы хийдэг бүхнийг хүлээн авч чадахгүй бол чиний ялгамж чанарт өөрчлөлт гарна. Чи бүтээгдсэн зүйл хэвээр байна уу? Бурхан чамайг хүлээн зөвшөөрдөггүй; маргаад нэмэргүй. Хэрвээ чи бүтээгдсэн зүйл биш бол, мөн Бурхан чамайг хүсэхгүй бол чамд аврагдах найдвар байх уу? (Байхгүй.) Бурхан яагаад чамайг бүтээгдсэн зүйл гэж үздэггүй вэ? Чи бүтээгдсэн зүйлийн биелүүлэх ёстой хариуцлага, үүргийг биелүүлж чаддаггүй, бүтээгдсэн зүйлийн байр сууринаас Бүтээгчид ханддаггүй. Тэгвэл Бурхан чамд яаж хандах вэ? Тэр чамайг юу гэж үзэх вэ? Бурхан чамайг стандартад нийцсэн бүтээгдсэн зүйл гэж үзэхгүй, харин адгийн шаар, диавол, Сатан гэж үзнэ. Чи өөрийгөө ухаантай гэж бодоогүй билүү? Чи яаж яваад өөрийгөө диавол, Сатан болгочхов оо? Энэ бол ухаантай хэрэг биш, тэнэг хэрэг. Эдгээр үг хүмүүст юуг ойлгоход тусалдаг вэ? Хүмүүс Бурханы өмнө журамтай байх ёстойг. Чамд үзэлтэй байх шалтгаан байлаа ч өөрт чинь үнэн байгаа, Бурхан руу хашхирч дайрах, Түүнийг хязгаарлах эрх өөрт чинь байна гэж бүү бод. Яавч ингэж болохгүй. Нэгэнт чи бүтээгдсэн зүйлийн ялгамж чанараа алдвал устгагдах болно—энэ бол тоглоом биш. Хүмүүс үзэлтэй болох үедээ өөр өөр арга барил сонгож, өөр өөр шийдэл хэрэглэдэг учраас л үр дүн нь тэс өөр байдаг.

Үзлийн тухайд хэрхэн хэрэгжүүлэх зарчим гэж та нарт байгаа юу? Эдгээр зарчим та нарыг хамгаалж, ингэснээр та нар бүтээгдсэн зүйлийн хувиар биеэ зөв авч явж чаддаг уу? Энэ зам сайн уу? (Тийм.) Тэгвэл нэгтгэн дүгнэ дээ. (Шийдвэрлэхэд харьцангуй хялбар үзэл байвал бид залбирч, эрж хайж, Бурханы үгээс ийм төрлийн үзлийг задлан шинжилсэн үнэнийг олох ёстой, мөн үнэнийг ойлгодог ах эгч нартай нөхөрлөж болно; ийм маягаар бид үзлийн эндүү ташаа талуудыг нэвт харж, улмаар шийдвэрлэж чадна. Бас шийдвэрлэхэд амаргүй зарим үзэл байдаг ч бид тэдгээртэй зууралдах ёсгүй. Бид өөрсдийгөө бүтээгдсэн зүйл гэдгийг, мөн Бурханы хийдэг зүйл гарцаагүй зөв, бид ердөө л үүнийг ухаараагүй гэдгийг мэдэж, үнэнийг хүлээн авч, Бурханыг дуулгавартай дагадаг хандлагатай байх хэрэгтэй. Бид ойлгосон ч бай, үгүй ч бай үзэл тарааж болохгүй. Бид Бурханд байнга залбирч, эрж хайж сурах ёстой бөгөөд аажмаар эдгээр үзэл ч бас шийдвэрлэгдэж болно. Гурав дахь нөхцөл байдал нь, зарим үзэл эцэстээ шийдвэрлэгдэхгүй үлдэж магадгүй. Ийм тохиолдолд бид эдгээр үзэлд хазаарлагдахгүй, тэдгээрийг тараахгүй л бол зүгээр. Эдгээр үзэл эцэстээ шийдвэрлэгдээгүй байсан ч бид тэдгээртэй зууралдахгүй, тэдгээрээс болж мууг үйлдэхгүй л бол Бурхан биднийг яллахгүй бөгөөд энэ нь бидний авралд нөлөөлөхгүй.) Нийт хэдэн зарчим байна вэ? (Гурав.) Нийт гурван зарчим байна. Та нар бүгдийг нь тэмдэглэж авсан биз дээ? Үнэнийг ойлгож, зарчмыг ухаж ойлгомогц үзэл чинь аяндаа шийдвэрлэгдэнэ. Үзэл чамд саад болж, бүдрэхэд хүргэхийг чи бүү зөвшөөр; шийдвэрлэж болох үзлийг чадах чинээгээрээ шийдвэрлэж, түр зуур шийдвэрлэх боломжгүй үзэл ядаж л өөрт чинь нөлөөлөхийг бүү зөвшөөр. Тэдгээр нь үүргээ гүйцэтгэхэд чинь саад болох ёсгүй, Бурхантай харилцах харилцаанд чинь ч нөлөөлөх ёсгүй. Чи наад зах нь ядаж л үзэл тараахгүй, мууг үйлдэхгүй, саад болж, үймээн үүсгэхгүй байх, Сатаны зарц, Сатаны дамжуулагч болж ажиллахгүй байх ёстой. Хэрвээ чи хэчнээн их хүчин чармайлт гаргасан ч зарим үзлийг өнгөцхөн шийдвэрлэж болоод бүрэн шийдвэрлэж болохгүй байвал зүгээр л тоохгүй орхи. Үзэл үнэнийг эрэлхийлэхэд чинь, амь-оролтод чинь нөлөөлөхийг бүү зөвшөөр. Эдгээр зарчмыг эзэмш, тэгвэл хэвийн нөхцөлд чи хамгаалагдана. Хэрвээ чи үнэнийг хүлээн авдаг, эерэг зүйлийг хайрладаг, ёрын муу хүн биш, саад болж, үймээн үүсгэхийг хүсдэггүй, санаатайгаар саад болж, үймээн үүсгэдэггүй хүн бол үзэлтэй болох асуудалтай тулгарах үедээ ерөнхийдөө хамгаалагдана. Хэрэгжүүлэлтийн хамгийн энгийн зарчим бол энэ: Хэрвээ шийдвэрлэхэд хэцүү үзэл гарч ирвэл үзлийнхээ дагуу үйлдэх гэж бүү яар. Эхлээд хүлээж, тэрхүү үзлийг шийдвэрлэхээр үнэнийг эрж хайн, Бурханы хийдэг зүйл буруу байх учиргүй гэдэгт итгэ. Энэ зарчмыг санаж яв. Түүнчлэн, үүргээ хойш тавьж болохгүй, үүргээ гүйцэтгэхэд үзэл нөлөөлөхийг бүү зөвшөөр. Хэрвээ чи үзэлтэй болоод: “Би энэ үүргийг зүгээр л аргацаана; миний сэтгэл санаа тааруухан байна, тиймээс би чамд сайн ажиллаж өгөхгүй!” гэж боддог бол энэ нь сайн биш. Хандлага чинь сөрөг, хааш яаш болмогц төвөгтэй болдог; энэ бол дотор чинь үзэл үймүүлж байгаа хэрэг. Үзэл дотор чинь үймүүлж, үүргээ гүйцэтгэхэд чинь нөлөөлөх үед энэ нь тэр үед Бурхан та хоёрын харилцаанд аль хэдийн өөрчлөлт гарсан гэсэн үг юм. Зарим үзэл үүргээ гүйцэтгэхэд чинь нөлөөлж чадах бөгөөд энэ нь ноцтой асуудал тул даруй шийдвэрлэх ёстой. Бусад үзэл үүргээ гүйцэтгэхэд чинь, Бурхан та хоёрын харилцаанд нөлөөлдөггүй тул гол асуудал биш юм. Хэрвээ чиний бий болгосон үзэл үүргээ гүйцэтгэхэд чинь нөлөөлж, Бурханд эргэлзэж, үүргээ хичээнгүйлэн хийхгүй байхад хүргэж—тэр ч бүү хэл үүргээ хийхгүй байлаа гээд ямар ч үр дагавар гарахгүй гэж бодож—ямар ч айдас, Бурханаас эмээдэг сэтгэлгүй байвал энэ нь аюултай. Энэ нь чи уруу таталтад орж, Сатанд хууртаж, олзлогдоно гэсэн үг. Үзэлдээ хандах хандлага болон хийх сонголт чинь маш чухал; үзлийг шийдвэрлэж чадах эсэхээс үл хамааран, мөн ямар хэмжээнд шийдвэрлэж чадахаас үл хамааран, Бурхан та хоёрын хоорондох хэвийн харилцаа өөрчлөгдөх ёсгүй. Нэг талаар, чи Бурханы зохион байгуулсан бүх орчин нөхцөлийг дуулгавартай дагаж, Бурханы хийдэг бүх зүйл зөв бөгөөд утга учиртай гэдгийг батлах ёстой, энэ мэдлэг болон үнэний энэ тал чиний хувьд хэзээ ч өөрчлөгдөх ёсгүй. Нөгөө талаар, Бурханы чамд даалгасан үүргийг чи хойш тавьж болохгүй, үүнээс өөрийгөө чөлөөлж болохгүй. Хэрвээ дотроо ч, гаднаа ч чамд Бурханыг эсэргүүцэх, сөрөх, тэрслүү байдал байхгүй бол Бурхан зөвхөн чиний дуулгавартай байдлыг, хүлээж байгааг чинь харна. Чамд үзэл байсаар байж болох ч Бурхан чиний тэрслүү байдлыг хардаггүй. Чамд тэрслүү байдал, эсэргүүцэл байхгүй учраас Бурхан чамайг Өөрийнхөө бүтээгдсэн зүйлсийн нэг гэж тооцсоор байдаг. Харин эсрэгээрээ, зүрх сэтгэл чинь гомдол, эсэргүүцлээр дүүрэн, чи өшөө авах боломж хайж, үүргээ гүйцэтгэхийг хүсдэггүй, харин өөрийгөө чөлөөлөхийг хүсэж байвал—тэр ч бүү хэл зүрх сэтгэлдээ Бурханы талаар янз бүрийн гомдол тээж, үүргээ гүйцэтгэх явцдаа эсэргүүцэж, хорссон тодорхой илрэлүүдийг илчилж байвал—тэр үед Бурхан та хоёрын харилцаанд аль хэдийн асар их өөрчлөлт гарсан байна. Чи бүтээгдсэн зүйлийн байр сууриа аль хэдийн орхисон; чи бүтээгдсэн зүйл байхаа больж, харин диавол, Сатаны дамжуулагч болсон—тиймээс Бурхан чамд ямар ч энэрэл үзүүлэхгүй. Хүн ийм хэмжээнд хүрэх үедээ аюултай бүсэд дөхөж очдог. Бурхан юу ч хийхгүй байсан ч тэд чуулганд бат зогсож чадахгүй. Тиймээс хийдэг бүх зүйлдээ—ялангуяа үзлийг шийдвэрлэх гэх мэт асуудалтай холбоотой үед—хүмүүс Бурханд халддаг, Бурханы ялладаг, бусдыг шархлуулж, хорлох зүйл хийхээс зайлсхийхийн тулд болгоомжтой байх ёстой. Энэ бол зарчим юм.

Хүмүүс Бурханы талаар үзэлтэй байна гэдэг жижиг хэрэг биш! Хүмүүс Бурхантай хэвийн харилцаатай байх нь маш чухал боловч энэ харилцаанд хамгийн их нөлөөлдөг зүйл бол хүмүүсийн үзэл юм. Бурханы талаарх хүмүүсийн үзэл шийдвэрлэгдэж байж л Бурхантай хэвийн харилцаатай байж чадна. Одоогоор олон хүнд ноцтой асуудал байна. Хүн Бурханд хэчнээн олон жил итгэснээс үл хамааран, хэдийгээр тэд үүргээ гүйцэтгэхдээ зовлон туулж, төлөөс төлж чаддаг байж болох ч үзэл нь эцсээ хүртэл бүрэн шийдвэрлэгдэж чаддаггүй. Энэ нь тэдний Бурхантай харилцах харилцаанд ноцтой нөлөөлж, Бурханыг хайрлах хайр болон Бурханд дуулгавартай байхад нь шууд нөлөөлдөг. Тиймээс хүмүүст Бурханы талаар ямар ч үзэл бий болсон бай, энэ бол үл тоомсорлож болохгүй чухал асуудал юм. Үзэл яг л хана шиг; хүмүүсийн Бурхантай харилцах харилцааг тасалж, улмаар тэднийг Бурханы авралын ажилтай хамаагүй болгодог. Тиймээс хүмүүс Бурханы талаар үзэлтэй байх нь үл тоомсорлож болохгүй маш ноцтой асуудал юм! Хэрвээ хүмүүс үзэлтэй болж, даруй үнэнийг эрж хайн шийдвэрлэж чадахгүй бол энэ нь сөрөг байдалтай болж, Бурханыг эсэргүүцэж, тэр ч бүү хэл Түүнд дайсагнадаг болоход амархан хүргэж болно. Тэр үед тэд үнэнийг хүлээн авч чадах уу? Тэдний амь-оролт зогсонги байдалд орно. Бурханы ажлыг туулах зам бартаа саад ихтэй, энхэл донхол. Хүмүүст завхарсан зан чанар байдаг учраас тэд олон тойруу замаар явж болох бөгөөд ямар ч нөхцөл байдалд үзэлтэй болж мэднэ. Хэрвээ эдгээр үзлийг үнэнийг эрж хайх замаар шийдвэрлэхгүй бол хүмүүс Бурханд тэрсэлж, Түүнийг эсэргүүцэж, Түүнд дайсагнах замаар алхаж мэднэ. Хүмүүс нэгэнт антихристийн замаар орвол тэдэнд аврагдах боломж үлдэнэ гэж та нар бодож байна уу? Тэр үед үүнийг зохицуулах амаргүй байх бөгөөд ямар ч боломж үлдэхгүй. Тиймээс Бурхан чамайг Өөрийнхөө бүтээгдсэн зүйл гэдгийг үгүйсгэхээс өмнө чи Бурханы бүтээгдсэн зүйл байхад суралцах ёстой. Бүтээгчийг шинжих гэж бүү оролд, өөрийн чинь итгэдэг Бурхан бол Бүтээгч мөн гэдгийг хэрхэн нотолж, баталгаажуулахаа олж мэдэх гэж бүү оролд. Энэ чиний үүрэг, хариуцлага биш. Өдөр бүр зүрх сэтгэлдээ бодож, эргэцүүлэх ёстой зүйл чинь Бурхан Бүтээгч мөн эсэх, Тэр үнэхээр Бурхан мөн эсэхийг хэрхэн нотлох, Бурхан юу хийсэн, Түүний үйлдэл зөв эсэхийг шинжих бус, харин хэрхэн үүргээ сайн биелүүлж, стандартад нийцсэн бүтээгдсэн зүйл болох тухай байх ёстой. Эдгээр нь чиний шинжих ёстой зүйл биш юм.

Удирдагч, ажилчдын үүрэг хариуцлага (17)

12-р зүйл: Бурханы ажил болон чуулганы хэвийн дэг журмыг үймүүлж, саад болдог янз бүрийн хүмүүс, үйл явдал, зүйлсийг даруй, үнэн зөв олж илрүүлэх; тэдгээрийг зогсоож, хязгаарлаж, нөхцөл байдлыг эргүүлэх; түүнчлэн, Бурханы сонгосон хүмүүсийг тийм зүйлсийг ялган таних чадвартай, тэдгээрээс сургамж авдаг болгохын тулд үнэнийг нөхөрлөх (V хэсэг)

Чуулганы амьдралд саад болж, үймүүлдэг янз бүрийн хүмүүс, үйл явдал, зүйлс

IX. Сөрөг байдал гаргах

Өнөөдөр бид удирдагч, ажилчдын арван хоёр дахь үүрэг хариуцлага болох “Бурханы ажил болон чуулганы хэвийн дэг журмыг үймүүлж, саад болдог янз бүрийн хүмүүс, үйл явдал, зүйлсийг даруй, үнэн зөв олж илрүүлэх; тэдгээрийг зогсоож, хязгаарлаж, нөхцөл байдлыг эргүүлэх; түүнчлэн, Бурханы сонгосон хүмүүсийг тийм зүйлсийг ялган таних чадвартай, тэдгээрээс сургамж авдаг болгохын тулд үнэнийг нөхөрлөх” талаар үргэлжлүүлэн нөхөрлөнө. Чуулганы амьдралд янз бүрээр саад болж, үймүүлэх тухайд бид өнгөрсөн удаа найм дахь асуудал буюу үзэл тараах талаар нөхөрлөсөн бол өнөөдөр ес дэх асуудал буюу сөрөг байдал гаргах талаар нөхөрлөнө. Сөрөг байдал гаргах нь өдөр тутмын амьдралд ч бас олонтоо сонсогддог зүйл юм. Үүнтэй адилаар, сөрөг байдал гаргасан үйлдэл, үг яриа чуулганы амьдралд гарах үед тэдгээрийг мөн л хязгаарлаж, зогсоох ёстой. Учир нь сөрөг байдал гаргах нь хэнийг ч босгон байгуулдаггүй; харин ч хүмүүст нөлөөлж, тэднийг үймүүлж, хохироодог. Тиймээс сөрөг байдал гаргах нь сөрөг зүйл бөгөөд чуулганы амьдралыг үймүүлдэг бусад зан авир, үйлдэл, үг яриатай уг шинжийн хувьд төстэй; бас хүмүүсийг үймүүлж, сөрөг нөлөө үзүүлж мэднэ. Хэн ч сөрөг байдал гаргаснаараа бусдыг босгон байгуулж, тэдэнд ашиг тус өгч чадахгүй; зөвхөн хортой нөлөө үзүүлж, бас хүмүүс үүргээ хэвийн гүйцэтгэхэд нөлөөлж болно. Иймд чуулганд сөрөг байдал гаргах явдал гарах үед үүнийг өөгшүүлэх юм уу хөхиүлэн дэмжих бус, мөн адил зогсоож, хязгаарлах ёстой.

A. Сөрөг байдал гаргах гэж юу вэ

Эхлээд сөрөг байдал гаргахыг хэрхэн ойлгож, ялган таних ёстойг авч үзье. Сөрөг байдал гаргахыг бид хэрхэн ялган таних ёстой вэ? Хүмүүсийн ямар үг яриа, илрэл нь сөрөг байдал гаргахад хамаарах вэ? Юун түрүүнд, хүмүүсийн гаргадаг сөрөг байдал нь эерэг биш, үнэнтэй зөрчилддөг сөрөг зүйл бөгөөд хүний завхарсан зан чанараас үүсдэг зүйл юм. Завхарсан зан чанартай байснаар үнэнийг хэрэгжүүлж, Бурханыг дуулгавартай дагахад бэрх болдог. Эдгээр бэрхшээлээс үүдэн хүмүүсийн сөрөг бодол, бусад сөрөг зүйл илчлэгддэг. Үнэнийг хэрэгжүүлэхээр хичээж байх нөхцөлд эдгээр зүйл үүсдэг; эдгээр нь үнэнийг хэрэгжүүлэхээр хичээх үед нь хүмүүст нөлөөлж, саад болдог бодол, үзэл санаа бөгөөд бүхэлдээ сөрөг зүйлс юм. Эдгээр сөрөг бодол, үзэл санаа хүний үзэлтэй хэчнээн нийцэлтэй байлаа ч, хэчнээн үндэслэлтэй сонсогдлоо ч Бурханы үгийн тухай ойлголтоос үүсдэггүй, Бурханы үгийн талаарх туршлагаар олсон мэдлэг бүр ч биш. Харин ч эдгээр нь хүний оюун санаанд боловсордог, үнэнтэй огт нийцдэггүй. Тиймээс эдгээр нь олон сөрөг талтай зүйлс, сөрөг зүйлс юм. Сөрөг байдал гаргадаг хүмүүс бусад хүнд өөрсдийгөө өрөвдүүлж, ойлгуулахын тулд үнэнийг хэрэгжүүлээгүй гэдэгтээ олон объектив шалтгаан олох санаа зорилготой байдаг. Эдгээр сөрөг үг яриа нь хүмүүсийн үнэнийг хэрэгжүүлэх идэвх санаачилгад янз бүрийн түвшинд нөлөөлж, сулруулдаг бөгөөд олон хүнийг үнэнийг хэрэгжүүлэхээ болиход ч хүргэж мэднэ. Эдгээр үр дагавар, сөрөг нөлөөний улмаас үүнийг сөрөг, Бурханы эсрэг, үнэнд бүрэн дайсагнасан гэж тодорхойлбол бүр ч илүү зохилтой. Зарим хүн сөрөг байдлын мөн чанарыг нэвт харж чаддаггүй бөгөөд байнга сөрөг байх нь хэвийн зүйл, хүмүүс үнэнийг эрэлхийлэхэд энэ нь нэг их нөлөөлдөггүй гэж боддог. Ийм бодол буруу; үнэн хэрэгтээ энэ нь маш их нөлөөлдөг бөгөөд хэрвээ хэн нэгний сөрөг байдал өөрөө дааж давахааргүй их болбол урвахад амархан хүргэж мэднэ. Энэ аймшигт үр дагавар гагцхүү сөрөг байдлаас үүддэг. Тэгвэл сөрөг байдал гаргахыг хэрхэн ялган таньж, ойлгох ёстой вэ? Энгийнээр хэлбэл, сөрөг байдал гаргах нь хүмүүсийг төөрөгдүүлж, үнэнийг хэрэгжүүлэхэд нь саад болох явдал; энэ нь зөөлөн арга, хэвийн юм шиг арга барил ашиглаад хүмүүсийг төөрөгдүүлж, бүдрүүлэх явдал юм. Энэ нь тэдэнд хор хөнөөлтэй юу? Үнэндээ асар их хортой. Иймээс сөрөг байдал гаргах нь сөрөг зүйл бөгөөд Бурхан үүнийг ялладаг. Сөрөг байдал гаргахын хамгийн энгийн тайлбар энэ юм. Тэгвэл сөрөг байдал гаргахын сөрөг бүрэлдэхүүн хэсэг нь яг юу вэ? Хүмүүст эсрэг нөлөө үзүүлэх, чуулганы амьдралд үймээн үүсгэж, хор хөнөөл учруулах магадлалтай сөрөг зүйлс юу вэ? Сөрөг байдалд юу багтдаг вэ? Хэрэв хүмүүс Бурханы үгийн талаар цэвэр ойлголттой бол нөхөрлөдөг үг нь сөрөг байдал агуулах уу? Хэрэв хүмүүс Бурханы өөрсдөд нь зориулж бүрдүүлсэн орчин нөхцөлд үнэхээр дуулгавартай байх хандлагатай бол эдгээр орчин нөхцөлийн талаарх мэдлэг нь сөрөг байдал агуулах уу? Тэд туршлагаар олсон мэдлэгээ хүн болгонтой хуваалцах үед тэр нь ямар нэг сөрөг байдал агуулах уу? Яавч үгүй. Чуулганд юм уу эргэн тойронд нь болж буй аливаа зүйлийн тухайд, хэрвээ хүмүүс тэрийг Бурханаас хүлээн авч, зөв хандлагатай байж, эрж хайх, дуулгавартай дагах хандлагатай байж чадвал болж буй зүйлийн талаарх тэдний мэдлэг, ойлголт, туршлага ямар нэг сөрөг байдал агуулах уу? (Үгүй.) Яавч агуулахгүй. Тэгвэл энэ талаас нь авч үзвэл, сөрөг байдал гэж яг юу вэ? Үүнийг хэрхэн ойлгож болох вэ? Сөрөг байдал нь хүмүүсийн дуулгаваргүй байдал, сэтгэл дундуур байдал, гомдол, хорсол зэрэг иймэрхүү шинж чанартай зүйлсийг агуулдаг биш үү? Сөрөг байдлын илүү ноцтой тохиолдолд бас эсэргүүцэх, тэрслэх, тэр ч бүү хэл хашхичих явдал багтдаг. Иймэрхүү элемент агуулсан үг яриа хэлэхийг сөрөг байдал гаргах гэж тодорхойлж болно. Тэгвэл эдгээр илрэлээс дүгнэхэд, хүн сөрөг байдал гаргах үед зүрх сэтгэлдээ Бурханыг дуулгавартай дагадаг уу? Яавч үгүй. Махан биеэсээ урваж, сөрөг байдлаа шийдвэрлэх хүсэл байна уу? Үгүй—эсэргүүцэж, тэрсэлж, сөргөлдөхөөс өөр юу ч байхгүй. Хэрвээ хүмүүсийн зүрх сэтгэл ийм зүйлээр дүүрвэл—зүрх сэтгэлийг нь ийм сөрөг зүйл эзэмдвэл—Бурханыг эсэргүүцэж, тэрсэлж, сөрдөг болно. Ийм байвал тэд үнэнийг хэрэгжүүлж, Бурханыг дуулгавартай дагаж чадах уу? Чадахгүй; гагцхүү тэд Бурханаас холдож, улам сөрөг болж, тэр ч бүү хэл Бурханд эргэлзэж, Бурханыг үгүйсгэж, Бурханаас урваж магадгүй. Энэ аюултай биш гэж үү? Байнга сөрөг байдаг хэн боловч сөрөг байдал гаргах чадвартай байдаг бөгөөд сөрөг байдал гаргах нь Бурханыг эсэргүүцэж, үгүйсгэж байгаа хэрэг; иймээс байнга сөрөг байдал гаргадаг хүмүүс Бурханаас урваж, хэдийд ч, хаана ч Түүнийг орхиж болзошгүй байдаг.

“Сөрөг байдал” гэдэг үгийн утгаас дүгнэвэл, хүн сөрөг болох үед сэтгэл санаа нь маш дор орж, сэтгэл санааны таагүй байдалд ордог. Тэдний сэтгэл санаа сөрөг элементээр дүүрч, идэвхтэй ахиц дэвшил гаргаж, урагш тэмүүлэх хандлага дутагдаж, эергээр, идэвхтэйгээр хамтран ажиллаж, эрж хайдаг байдал дутагддаг; тэд дуртайяа дуулгавартай дагадаг байдал бүр ч харуулдаггүй, харин ч туйлын сэтгэлээр унасан байдал харуулдаг. Сэтгэлээр унасан байдал юуг илэрхийлдэг вэ? Хүн чанарын эерэг талуудыг илэрхийлдэг үү? Мөс чанар, эрүүл ухаантай байгааг илэрхийлдэг үү? Нэр төртэй амьдарч, хүн чанарын нэр төртэйгөөр амьдарч байгааг илэрхийлдэг үү? (Үгүй.) Хэрвээ энэ нь ийм эерэг зүйлийг илэрхийлдэггүй юм бол юуг илэрхийлдэг вэ? Энэ нь Бурханд жинхэнэ итгэл байхгүйг, түүнчлэн үнэнийг эрэлхийлж, идэвх санаачилгатайгаар ахиц дэвшил гаргах шийдвэртэй, шийдэмгий байдал байхгүйг илэрхийлж чадах уу? Энэ нь одоогийн нөхцөл байдал, бэрхшээлдээ сэтгэл маш дундуур, ойлгоход бэрхшээлтэй байгааг, мөн одоогийн баримтыг хүлээн авах хүсэлгүй байгааг илэрхийлж чадах уу? Зүрх сэтгэл нь дуулгаваргүй байдал, сөргөлдөх хүсэл, мөн одоогийн нөхцөл байдлаас зугтаж, нөхцөл байдлыг өөрчлөх гэсэн хүслээр дүүрсэн нөхцөл байдлыг илэрхийлж чадах уу? (Чадна.) Эдгээр нь хүмүүс сөрөг байдалтайгаар одоогийн нөхцөл байдалтай тулгарах үедээ гаргадаг байдал юм. Товчхондоо, ямар ч байсан хүмүүс сөрөг байх үедээ одоогийн нөхцөл байдал болон Бурханы зохицуулсан зүйлд сэтгэл дундуур байдаг нь зүгээр л буруу ойлголттой байх, ойлгохгүй байх, ухамсарлахгүй байх, эсвэл туулж чадахгүй байх шиг энгийн зүйлтэй адилгүй юм. Ухамсарлахгүй байх нь хэв чанар юм уу цаг хугацааны асуудал байж магадгүй бөгөөд энэ нь хүн чанарын хэвийн илрэл юм. Туулж чадахгүй байх нь бас зарим бодитой шалтгаанаас үүдэлтэй байж болох ч эдгээрийг сөрөг зүйл гэж үздэггүй. Зарим хүн бас туулж чаддаггүй ч ойлгохгүй, нэвт харж чадахгүй, эсвэл ухамсарлаж, туулж чадахгүй зүйлтэйгээ тулгарах үедээ Бурханд залбирч, Түүний дур хүслийг эрж хайж, Бурханы гэгээрэл, гэрэлтүүлэлтийг хүлээж, бусдаас идэвхтэйгээр эрж хайж, нөхөрлөдөг. Гэвч зарим хүн бол өөр; тэдэнд хэрэгжүүлэлтийн ийм зам байдаггүй, ийм хандлага ч байдаггүй. Тэд хүлээж, эрж хайж, нөхөрлөх хүн олохын оронд зүрх сэтгэлдээ буруу ойлголттой болж, өөрт нь тулгарсан үйл явдал, нөхцөл байдал хүсэл, дур сонирхол, төсөөлөлд нь нийцэхгүй байна гэж үзээд, улмаар дуулгаваргүй, сэтгэл дундуур болж, эсэргүүцэж, гомдоллож, сөргөлдөж, хашхичихад хүрч, өөр бусад ийм сөрөг зүйлийг бий болгодог. Ийм сөрөг зүйлийг бий болгочхоод тэдгээрийг нэг их тоодоггүй, мөн өөрсдийн байдал, завхралын талаар мэдлэг олж авахын тулд Бурханы өмнө ирж залбирч, эргэцүүлдэггүй. Тэд бусдаас эрж хайж, бусадтай нөхөрлөх нь байтугай, Бурханы дур хүслийг эрж хайхаар Бурханы үгийг уншдаггүй, Бурханы үгийг ашиглан асуудлыг шийдвэрлэдэггүй. Харин ч тэд өөрсдийн итгэдэг зүйлийг зөв, оновчтой гэж зүтгэж, зүрх сэтгэлдээ дуулгаваргүй, сэтгэл дундуур байдал тээж, сөрөг сэтгэл хөдлөлдөө хүлэгдсэн хэвээр байдаг. Ийм сэтгэл хөдлөлд автах үедээ тэд нэг, хоёр өдөр дотроо хадгалж, тэсвэрлэж чадаж магадгүй ч цаг хугацааны явцад хүний үзэл, төсөөлөл, хүний ёс зүй, ёс суртахуун, хүний соёл, уламжлал, мэдлэг гэх мэт олон зүйл оюун санаанд нь бий болдог. Тэд тулгарсан асуудлаа хэмжиж, тооцоолж, ойлгохдоо эдгээрийг ашигладаг бөгөөд Сатаны торонд бүрэн ороогдож, улмаар сэтгэл дундуур, дуулгаваргүй янз бүрийн байдалтай болдог. Ийм завхарсан байдлаас янз бүрийн буруу санаа, үзэл бодол гарч ирдэг бөгөөд зүрх сэтгэлдээ тэд эдгээр сөрөг зүйлийг хянаж дийлэхээ больдог. Тэгээд тэд эдгээрийг уудалж, гаргах боломж хайдаг. Зүрх сэтгэл нь сөрөг байдлаар дүүрэх үед тэд “Дотор минь сөрөг зүйлсээр дүүрэн байна; бусдыг хорлохгүйн тулд би хамаагүй ярих ёсгүй. Хэрвээ надад яримаар санагдаад, тэвчиж чадахгүй бол би хана руу ярья, эсвэл хүний хэл ойлгодоггүй ямар нэг зүйлд ярья” гэж хэлдэг үү? Тэд ингэхээр сайхан сэтгэлтэй юу? (Үгүй.) Тэгвэл тэд яадаг вэ? Тэд сөрөг үзэл бодол, үг яриа, сэтгэл хөдлөлийг нь хүлээж авч сонсох хүнтэй болох боломжийг хайж, үүнийгээ ашиглан сэтгэл дундуур байдал, дуулгаваргүй байдал, хорсол гэх мэт янз бүрийн сөрөг мэдрэмжээ зүрх сэтгэлээсээ уудлан гаргадаг. Тэд чуулганы амьдралын үеэр сөрөг байдал гаргах нь хамгийн тохиромжтой цаг, сөрөг байдал, сэтгэл дундуур байдал, дуулгаваргүй байдлаа уудлан гаргах сайхан боломж гэж итгэдэг, учир нь тэнд сонсох олон хүн байдаг бөгөөд тэдний үг бусдад нөлөөлж сөрөг болгож, чуулганы ажилд сөрөг үр дагавар авчирч чадна. Мэдээж, сөрөг байдал гаргадаг хүмүүс хөшигний ард ч биеэ барьж чаддаггүй; сөрөг яриагаа үргэлж уудлан гаргадаг. Сөрөг байдал гаргахыг нь сонсох хүн олон байхгүй үед тэдэнд урамгүй санагддаг ч бүх хүн цугларах үед тэд илүү эрч хүчтэй болдог. Сөрөг байдал гаргадаг хүмүүсийн сэтгэл хөдлөл, байдал болон бусад талаас нь дүгнэвэл, тэдний зорилго бол үнэнийг ойлгож, юу үнэн болохыг нэвт харж, Бурханы талаарх буруу ойлголт, эргэлзээгээ арилгаж, өөрсдийгөө болон өөрсдийн завхарсан мөн чанарыг мэдэх, эсвэл тэрслүү байдал, завхралын асуудлаа шийдвэрлэхэд нь хүмүүст тусалж, тэгснээр хүмүүсийг Бурханд тэрслэхгүй, Түүнийг эсэргүүцэхгүй, харин Түүнийг дуулгавартай дагадаг болгох явдал биш юм. Тэдний зорилго үндсэндээ хоёр талтай: Нэг талаар, тэд өөрсдийн сэтгэл хөдлөлийг уудлан гаргахын тулд сөрөг байдал гаргадаг; нөгөө талаар, тэд илүү олон хүнийг сөрөг байдалд, мөн өөрсөдтэй нь хамт Бурханыг эсэргүүцэж, Бурханы эсрэг хашхичих урхинд оруулахыг зорьдог. Тиймээс сөрөг байдал гаргадаг үйлдлийг чуулганы амьдралд бүрмөсөн зогсоох ёстой.

Б. Сөрөг байдал гаргадаг хүмүүсийн янз бүрийн байдал ба илрэл

1. Чөлөөлөгдсөндөө сэтгэл дундуур байх явцдаа сөрөг байдал гаргах

Сөрөг байдлын сэтгэл хөдлөл, илрэл нь үндсэндээ эдгээр юм. Би эдгээрийн талаар нөхөрлөсний дараа хүмүүс өөрсдийгөө эдгээртэй харьцуулж, бодит амьдрал дээрх ямар зан авир, үг яриа, арга барил нь сөрөг байдал гаргахад хамаарахыг, мөн ямар нөхцөл байдал тэднийг сөрөг байдалд оруулж, улмаар сөрөг байдал гаргахад хүргэдгийг харах хэрэгтэй. Надад хэл дээ, ердийн нөхцөлд ямар нөхцөл байдал хүмүүсийг сөрөг болгодог вэ? Сөрөг байдлын нийтлэг хэлбэрүүд юу вэ? (Хэн нэгэн чөлөөлөгдөх юм уу засуулах үед зүрх сэтгэлд нь зарим нэг сөрөг байдал бий болж магадгүй.) Чөлөөлөгдөх нь нэг нөхцөл, засуулах нь өөр нэг нөхцөл юм. Чөлөөлөгдөх нь яагаад сөрөг байдалд хүргэдэг вэ? (Зарим хүн чөлөөлөгдсөнийхөө дараа өөрийгөө мэддэггүй бөгөөд байр суурь нь л өөрсдийг нь унахад хүргэсэн гэж боддог. Тэгээд тэд “Өндөрт гарах тусмаа чанга унадаг” хэмээн, зарим нэг сөрөг үзэл бодлоо илэрхийлдэг. Тэдэнд чөлөөлөгдөх тухай цэвэр ойлголт байдаггүй; тэд зүрх сэтгэлдээ дуулгаваргүй байдаг.) Тэд дотроо дуулгаваргүй, сэтгэл дундуур байдаг бөгөөд эдгээр нь сөрөг сэтгэл хөдлөл юм. Тэд гомдоллодог уу? (Тийм ээ. Тэд бэрхшээл туулж, төлөөс төлсөн, ямар ч талархал хүлээлгүй үргэлж шаргуу ажилласан хэр нь чөлөөлөгдсөн гэж боддог. Тиймээс тэд “Удирдагч байх хэцүү; удирдагч болсон хэн боловч азгүй. Эцэстээ хүн бүр чөлөөлөгддөг” гэж хэлдэг.) Ийм үг яриа тараах нь сөрөг байдал гаргаж байгаа хэрэг юм. Хэрвээ тэд зүгээр л дуулгаваргүй, сэтгэл дундуур байгаад, тэрийгээ тараахгүй бол энэ нь хараахан сөрөг байдал гаргаж байгаа хэрэг биш. Хэрвээ дуулгаваргүй, сэтгэл дундуур байдлаас нь гомдоллох сэтгэл аажмаар гарч ирээд, хэв чанар муутай, ажлаа хийж чадаагүй гэдэг баримтыг хүлээн зөвшөөрөхгүй, тэгээд гажууд логикоороо маргаж эхлэн, маргах зуураа элдэв үг яриа, үзэл бодол, шалтаг, шалтгаан, тайлбар, зөвтгөсөн тайлбар гэх мэтийг гаргаж байвал иймэрхүү үг хэлэх нь сөрөг байдал гаргаж байгаа хэрэг болно. Бодитой ажил хийгээгүйн улмаас чөлөөлөгдсөн зарим хуурамч удирдагч зүрх сэтгэлдээ дуулгаваргүй, сэтгэл дундуур байдал өвөрлөж, өчүүхэн төдий ч дуулгавартай байдаггүй; тэд үргэлж “Миний оронд хэн удирдагч болж чадахыг харъя л даа. Бусад нь надаас дээрдэх юмгүй; би ажлаа хийж чадахгүй юм бол тэд ч бас чадахгүй!” гэж боддог. Юу тэднийг дуулгаваргүй болгодог вэ? Тэд хэв чанараа муу биш, их ажил хийсэн гэж боддог, тэгвэл тэд яагаад чөлөөлөгдсөн юм бэ? Хуурамч удирдагчдын дотоод бодол санаа энэ юм. Тэд өөрсдийгөө мэдэх гэж эргэцүүлж, үнэхээр ямар нэг бодитой ажил хийсэн эсэх, хэчнээн бодитой асуудал шийдвэрлэсэн, эсвэл чуулганы ажлыг зогсонги байдалд оруулсан нь үнэн эсэхийг хардаггүй. Тэд эдгээр зүйлийг бараг боддоггүй. Тэд өөрсдөд нь үнэн-бодит байдал байхгүй, аливааг нэвт харж чаддаггүйд асуудал байна гэж боддоггүй; харин ч их ажил хийсэн тул хуурамч удирдагч гэж тодорхойлогдох ёсгүй гэж боддог. Энэ бол тэдний дуулгаваргүй, сэтгэл дундуур байдлын гол шалтгаан юм. Тэд үргэлж: “Би өдөр бүр эрт босож, орой унтаж олон жил үүргээ гүйцэтгэсэн нь хэний төлөө байсан юм бэ? Бурханд итгэснийхээ дараа би гэр бүлээ орхиж, карьераа хаяж, тэр ч бүү хэл үүргээ гүйцэтгэхийн тулд баривчлагдаж, шоронд орох эрсдэл үүрсэн. Би хэчнээн их бэрхшээл туулсан гээч! Гэтэл одоо тэд намайг бодитой ажил хийгээгүй гэж хэлээд, зүгээр л чөлөөлчихлөө—энэ үнэхээр шударга бус хэрэг! Ямар ч ололт амжилт гаргаагүй байлаа ч би бэрхшээл туулсан; бэрхшээл биш юм аа гэхэд ядарч зүдэрсэн! Хэв чанартай, ажилдаа төлөөс төлөх чадвартай би хүртэл шаардлага хангахгүй гэж тооцогдож, чөлөөлөгдөж байгаа юм бол шаардлага хангах удирдагч бараг байхгүй гэж би бодож байна!” гэж боддог. Тэд эдгээр үгийг хэлснээрээ сөрөг байдал гаргаж байна уу? Эдгээрийн дунд дуулгавартай байдлыг илэрхийлсэн ганц өгүүлбэр байна уу? Үнэнийг эрж хайхыг хүсэж буй өчүүхэн төдий ч гэсэн шинж байна уу? “Миний ажлыг стандартад нийцэхгүй байна гэж тэд хэлж байна, тэгвэл надад яг юу дутагдаж байна вэ? Би ямар бодитой ажил хийгээгүй вэ? Хуурамч удирдагчийн ямар илрэлийг би харуулдаг вэ?” гэх мэтээр өөрийгөө эргэцүүлдэг үү? Тэд өөрсдийгөө ингэж эргэцүүлсэн үү? (Үгүй.) Тэгвэл тэдний хэлж буй эдгээр үгийн уг шинж юу вэ? Тэд гомдоллож байна уу? Тэд өөрсдийгөө зөвтгөж байна уу? Өөрсдийгөө зөвтгөх тэдний зорилго юу вэ? Хүмүүст өөрийгөө ойлгуулж, өрөвдүүлэхийн тулд биш гэж үү? Илүү олон хүн өөрсдийг нь өмгөөлж, өөрсдийнх нь амссан шударга бус явдалд халаглаасай гэж тэд хүсдэггүй гэж үү? (Тийм.) Тэгвэл тэд хэний эсрэг хашхичиж байна вэ? Тэд Бурхантай маргалдаж, Бурханы эсрэг хашхичиж байгаа биш үү? (Тийм.) Тэдний яриа нь Бурханы талаар гомдоллож, Бурханыг эсэргүүцэж байна. Тэдний зүрх сэтгэл гомдол, эсэргүүцэл, тэрслүү байдлаар дүүрэн байдаг. Түүгээр ч барахгүй, сөрөг байдал гаргаснаараа тэд илүү олон хүнд өөрийгөө ойлгуулж, өрөвдүүлэх, мөн илүү олон хүнийг өөр шигээ сөрөг байдалтай болгож, илүү олон хүн яг өөр шиг нь Бурханы эсрэг гомдол тээж, Бурханыг эсэргүүцэж, сөргөлдөж, эсвэл Бурханы эсрэг хашхичихад хүргэхийг зорьдог. Тэд энэ зорилгод хүрэхийн тулд сөрөг байдал гаргадаг биш үү? Тэдний зорилго бол ердөө л хэргийн үнэн гэгч зүйлийг илүү олон хүнд мэдүүлж, өөрсдийгөө хэлмэгдсэн, хийсэн зүйл нь зөв байсан, чөлөөлөгдөх ёсгүй байсан, мөн тэднийг чөлөөлсөн нь алдаа байсан гэдэгт бусдыг итгүүлэх явдал юм; тэд илүү олон хүн өөрсдийг нь өмгөөлөөсэй гэж хүсдэг. Үүгээр дамжуулан тэд нэр нүүр, байр суурь, нэр хүндээ сэргээнэ гэж найддаг. Бүх хуурамч удирдагч, антихрист чөлөөлөгдсөнийхөө дараа хүмүүсээр өрөвдүүлэхийн тулд ийм маягаар сөрөг байдал гаргадаг. Тэдний хэн нь ч өөрсдийгөө эргэцүүлж, мэдэж, алдаагаа хүлээн зөвшөөрч, чин сэтгэлээсээ харамсаж, гэмшиж чаддаггүй. Энэ баримт нь хуурамч удирдагчид болон антихристүүд бүгд үнэнийг хайрладаггүй, үнэнийг огт хүлээн авдаггүй хүмүүс гэдгийг нотолдог. Тиймээс илчлэгдэж, таягдан хаягдсаныхаа дараа тэд үнэн болон Бурханы үгээр дамжуулан өөрийгөө мэдэж авч чаддаггүй. Тэднийг харамсаж, жинхэнээсээ өөрийгөө мэддэг болж байхыг хэн ч хараагүй, мөн чин сэтгэлээсээ гэмшиж байхыг хэн ч хараагүй. Тэд хэзээ ч өөрийгөө мэдэж авдаггүй, алдаагаа хүлээн зөвшөөрдөггүй юм шиг санагддаг. Энэ баримтаас дүгнэвэл, хуурамч удирдагчид болон антихристүүдийг чөлөөлөх нь бүхэлдээ зүй зохистой бөгөөд хэлмэгдүүлсэн хэрэг огт биш юм. Тэд өөрсдийгөө огт эргэцүүлдэггүй, мэддэггүйд, түүнчлэн огт харамсахгүй байгаагаас нь харахад тэдний антихрист зан чанар ноцтой бөгөөд үнэнийг огт хайрладаггүй нь илэрхий байна.

Зарим хуурамч удирдагчид чөлөөлөгдсөнийхөө дараа алдаагаа огт хүлээн зөвшөөрдөггүй, мөн үнэнийг эрж хайдаггүй, өөрийгөө эргэцүүлж, таньж мэддэггүй. Тэдэнд дуулгавартай байх зүрх сэтгэл юм уу хандлага өчүүхэн төдий ч байдаггүй. Харин ч тэд Бурхан өөрсдөд нь шударга бус ханддаг гэж Бурханыг буруу ойлгож, гомдоллож, өөрсдийгөө зөвтгөж, өмгөөлөхийн тулд янз бүрийн шалтаг, шалтгаан олохоор тархиа гашилгадаг. Зарим нь бүр “Би урьд нь хэзээ ч удирдагч болохыг хүсэж байгаагүй, учир нь энэ бол хэцүү ажил гэдгийг би мэдэж байсан. Сайн ажиллавал шагнуулахгүй, сайн ажиллахгүй бол чөлөөлөгдөж, нэр хүндгүй болж, ах эгч нарт гологдож, ямар ч нэр нүүргүй үлдэнэ. Үүний дараа хүн яаж хүмүүсийн царайг харах юм бэ? Одоо би чөлөөлөгдсөн болохоор удирдагч, ажилчин байх амаргүй гэдэгт бүр ч их итгэлтэй боллоо; энэ бол хүнд хүчир, талархал хүлээдэггүй ажил!” гэж хэлдэг. “Удирдагч, ажилчин байх нь хүнд хүчир, талархал хүлээдэггүй ажил” гэсэн үг ямар утгатай вэ? Үнэнийг эрж хайх санаа зорилгыг энд илэрхийлж байна уу? Бурханы гэр өөрсдийг нь удирдагч, ажилчин болгохоор зохицуулсан бодит үнэнийг тэд үзэн ядаж эхэлсэн бөгөөд одоо иймэрхүү үг ашиглан бусдыг төөрөгдүүлж байгаа хэрэг биш үү? (Тийм.) Энэ үг ямар үр дагавар авчирч чадах вэ? Ихэнх хүний оюун санаа, бодол, энэ асуудлыг ухамсарлаж, ойлгоход эдгээр үг нөлөөлж, үймүүлнэ. Сөрөг байдал гаргах нь хүмүүст ийм үр дагавар авчирдаг. Жишээ нь, хэрвээ чи удирдагч биш байгаад үүнийг сонсвол цочирдож, “Энэ үнэн биш үү! Би удирдагчаар сонгогдож болохгүй юм байна. Хэрвээ сонгогдвол би татгалзахын тулд элдэв шалтгаан, шалтаг хурдан олох хэрэгтэй. Би хэв чанар дутмаг, ажлыг хийж чадахгүй гэж хэлнэ” гэж бодно. Зарим удирдагчид ч бас энэ үг нөлөөлж, “Ямар аймшигтай юм бэ! Ирээдүйд би бас тэдэнтэй адилхан төгсгөлтэй нүүр тулах уу? Хэрвээ юм ингэж эргэх юм бол би удирдагч байхаас эрс татгалзаж байна” гэж боддог. Ийм сөрөг сэтгэл хөдлөл, энэ сөрөг үг хүмүүсийг үймүүлдэг үү? Тэдгээр нь үймээн үүсгэдэг нь тодорхой. Хэн ч байсан, хэв чанар сайтай ч бай, муутай ч бай эдгээр үгийг сонсоод өөрийн эрхгүй эхлээд хүлээж авдаг бөгөөд эдгээр үг оюун санаанд нь зонхилох байр суурь эзэлж, тэдэнд янз бүрийн түвшинд нөлөөлдөг. Нөлөөнд автсаны үр дагавар юу вэ? Ихэнх хүн удирдагч байх, удирдагчаас чөлөөлөгдөх асуудалд зөв хандаж чадахгүй, дуулгавартай хандлагатай байхгүй. Харин ч тэд үргэлж Бурханыг буруу ойлгож, Бурханаас сэрэмжилдэг зүрх сэтгэлтэй болж, энэ асуудлын талаар сөрөг сэтгэл хөдлөлтэй болж, энэ асуудлыг дурдах үед онцгой эмзэг, айдастай болно. Хүмүүс ийм зан авир гаргах үедээ Сатаны уруу таталт, төөрөгдөлд орсон биш үү? Сөрөг байдал гаргаж буй хүмүүс тэднийг төөрөгдүүлж, үймүүлсэн нь тодорхой байна. Сөрөг байдал гаргадаг хүмүүсийн хэлсэн зүйлс нь хүмүүсийн завхарсан зан чанараас болон Сатанаас гардаг бөгөөд энэ нь үнэний талаарх ойлголт, Бурханы бүрдүүлсэн орчин нөхцөлийг дуулгавартай дагаснаар олж авсан туршлагын ухаарал биш учраас сонссон хүмүүсийг янз бүрийн түвшинд үймүүлдэг. Хүмүүсийн гаргадаг сөрөг байдал нь хүн бүрд зарим нэг сөрөг, сэтгэл түгшээсэн нөлөө үзүүлдэг. Үнэнийг идэвхтэй эрж хайдаг зарим хүн бага хохирно. Ямар ч эсэргүүцэх чадваргүй бусад хүн тэр үг буруу гэдгийг мэдэж байсан ч өөрийн эрхгүй сэтгэл нь түгшиж, гүнээ хохирдог. Бурхан юу гэж хэлэх, энэ асуудлын талаар Тэр хэрхэн нөхөрлөх, эсвэл ямар шаардлага тавихаас үл хамааран тэд энэ бүхнийг үл тоомсорлож, харин сөрөг байдал гаргадаг хүмүүсийн үгийг санаж, сонор сэрэмжээ сулруулахгүй байхыг өөрсдөдөө үргэлж сануулж, эдгээр сөрөг үг яг л тэдний хамгаалалтын шүхэр, бамбай мэт байдаг. Бурхан юу ч хэлсэн, тэд сэрэмжилж, буруу ойлгодгоо больж чаддаггүй. Үнэн юм уу Бурханы үгэнд ороогүй, үнэн-бодит байдлыг ойлгодоггүй энэ хүмүүст эдгээр сөрөг үгийг ялган таних чадвар байдаггүй, тэдгээрийг эсэргүүцэх чадвар байдаггүй. Тэд эцэстээ эдгээр сөрөг үгэнд хазаарлагдаж, хүлэгдээд, Бурханы үгийг цаашид хүлээн авч чаддаггүй. Тэд үүнээс болж хохирсон биш үү? Тэд ямар хэмжээнд хохирсон бэ? Тэд Бурханы үгийг хүлээж авч, ойлгож чаддаггүй, харин хүмүүсийн хэлсэн сөрөг үг, сэтгэл дундуур, дуулгаваргүй, гомдоллосон үгийг эерэг зүйл гэж үзэж, зүрх сэтгэлдээ ойр байлгах хувийн уриагаа гэж үзэн, амьдралаа удирдан залж, Бурханыг эсэргүүцэж, Түүний үгийг сөрөхөд ашигладаг. Тэд Сатаны торонд унасан биш үү? (Тийм.) Энэ хүмүүс өөрийн эрхгүй Сатаны торонд орж, Сатанд олзлогддог. Албан тушаалаас чөлөөлөгдөх шиг энгийн асуудлын талаар энэ хүмүүсийн хэлдэг сөрөг үгс юутай ч бусдад асар их нөлөө үзүүлдэг. Үүнд үндсэн шалтгаан бий: Эдгээр сөрөг үгийг хүлээн авдаг хүмүүс удирдагч байх талаар аль хэдийн үзэл, төсөөлөл—тэр ч бүү хэл зарим нэг буруу ойлголт, сэрэмжлэлээр дүүрэн байсан. Хэдийгээр ийм буруу ойлголт, сэрэмжлэл оюун санаанд нь бүрэн бүрэлдээгүй байсан ч эдгээр сөрөг үгийг сонссоныхоо дараа тэд сэрэмжилж, буруу ойлгох нь зөв гэдэгт илүү итгэлтэй болдог; удирдагч байх нь маш их золгүй явдал авчирдаг, сайн юм нэг их авчирдаггүй, алдаа гаргасныхаа төлөө чөлөөлөгдөж, гологдохоос зайлсхийхийн тулд удирдагч, ажилчин огт болох ёсгүй гэж итгэх бүр ч их шалтгаантай болсон мэт тэдэнд санагддаг. Сөрөг байдал гаргадаг хүмүүс тэднийг бүрмөсөн төөрөгдүүлж, нөлөөлсөн биш үү? Чөлөөлөгдсөн хүний хэлсэн сөрөг үг, мөн тэдний дуулгаваргүй, сэтгэл дундуур мэдрэмж л хүмүүст ийм их нөлөө үзүүлж, хохироож чадна. Та нар юу гэж бодож байна—хүмүүсийн гаргадаг сөрөг сэтгэл хөдлөл үхлийн уур амьсгалаар дүүрэн байдаг нь ноцтой асуудал уу? (Тийм ээ, ноцтой.) Юу үүнийг ийм ноцтой болгодог вэ? Энэ нь хүмүүсийн Бурханаас гүнээ сэрэмжилж, буруу ойлгодог байдалд төгс нийцдэгийн зэрэгцээ хүмүүсийн Бурханыг буруу ойлгож, эргэлздэг байдал, мөн Түүнд хандах дотоод хандлагыг тусгадаг нь. Тиймээс сөрөг байдал гаргадаг хүмүүсийн тараадаг үг яриа хүмүүсийн амин газар руу шууд онодог бөгөөд хүмүүс тэдгээрийг бүрэн хүлээн авч, Сатаны торонд бүрмөсөн унаж, өөрсдийгөө чөлөөлж чаддаггүй. Энэ сайн зүйл үү, муу зүйл үү? (Муу зүйл.) Үүний үр дагавар юу вэ? (Энэ нь хүмүүсийг Бурханаас урвахад хүргэдэг.) (Энэ нь хүмүүсийг Бурханаас сэрэмжилж, Бурханыг буруу ойлгож, зүрх сэтгэлдээ Бурханаас холдож, үүрэгтээ сөргөөр хандаж, чухал даалгавар хүлээн авахаас айхад хүргэдэг. Тэд жирийн үүрэг гүйцэтгэхдээ сэтгэл ханаж, улмаар төгс болгуулах олон боломжийг алддаг.) Ийм хүмүүс аврагдаж чадах уу? (Үгүй.)

Паул хоёр мянган жилийн өмнө олон үзэл санаа дэвшүүлж, олон захидал бичсэн. Тэрхүү захидлууддаа тэрээр олон ташаа зүйл хэлсэн. Хүмүүс ялган таних чадваргүй учраас өнгөрсөн хоёр мянган жилийн турш Библи уншсан хүмүүс Эзэн Есүсийн үгийг хойш тавьж, Бурханаас ирсэн үнэнийг хүлээн авалгүй, Паулын бодол, үзэл санааг зонхилон хүлээн авсан. Паулын бодол, үзэл санааг хүлээн авдаг хүмүүс Бурханы өмнө очиж чадах уу? Тэд Түүний үгийг хүлээн авч чадах уу? (Үгүй.) Хэрвээ тэд Бурханы үгийг хүлээн авч чадахгүй бол Бурханд Бурхан гэж хандаж чадах уу? (Үгүй.) Бурхан ирээд, өмнө нь зогсох үед тэд Бурханыг таньж чадах уу? Тэд Түүнийг өөрсдийн Бурхан, Эзэн гэж хүлээн авч чадах уу? (Үгүй.) Яагаад чадахгүй вэ? Паулын ташаа бодол, үзэл санаа хүмүүсийн зүрх сэтгэлийг дүүргэж, элдэв төрлийн онол, үг яриаг бий болгосон. Хүмүүс эдгээрийг ашиглан Бурхан, Бурханы ажил, үг, зан чанар болон хүмүүст хандах Түүний хандлагыг хэмжихдээ эгэл жирийн завхарсан хүмүүс байхаа больж, Бурханы эсрэг зогсож, Түүнийг шинжиж, дүн шинжилгээ хийж, Түүнд дайсагнадаг болдог. Бурхан ийм хүмүүсийг аварч чадах уу? (Үгүй.) Хэрвээ Бурхан тэднийг аврахгүй бол тэдэнд аврал хүртэх боломж байх уу? Бурхан урьдчилан тодорхойлж, сонгосон хүмүүстээ боломж олгосон боловч Бурхан урьдчилан тодорхойлж, сонгосны дараа хүмүүсийн сонгосон зам нь Паулыг дагах зам байвал авралын энэхүү боломж байсаар байх уу? Зарим хүн “Намайг Бурхан урьдчилан тодорхойлж, сонгосон, тиймээс би аль хэдийн аюулгүй бүсэд байгаа. Би гарцаагүй аврагдана” гэж хэлдэг. Энэ үг баттай юу? Бурхан урьдчилан тодорхойлж, сонгоно гэдэг нь юу гэсэн үг вэ? Энэ нь чи аврагдахаар нэр дэвшсэн гэсэн үг боловч аврагдах эсэх чинь чи хэр сайн эрэлхийлэхээс, мөн зөв замыг сонгосон эсэхээс чинь шалтгаална. Бүх нэр дэвшигч эцэстээ сонгогдож, аврагдах уу? Үгүй. Үүнтэй адилаар, хэрвээ хүмүүс сөрөг байдал гаргаж буй хүмүүсийн илэрхийлсэн дуулгаваргүй, сэтгэл дундуур байдал, гомдол гэх мэт мэдрэмж, эсвэл үг яриа, бодол, үзэл санааг хүлээн авч, зүрх сэтгэл нь эдгээр сөрөг зүйлээр дүүрч, эзэмдүүлбэл энэ нь тэд зүгээр л бага зэрэг санал нийлж байгааг илтгэж байгаа хэрэг биш—харин тэдгээрийг бүрэн дүүрэн хүлээн авч, эдгээр зүйлээр амьдрахыг хүсэж байна гэсэн үг юм. Хүмүүс эдгээр сөрөг зүйлийн дагуу амьдрах үед Бурхантай харилцах харилцаа нь ямар болдог вэ? Дайсагнасан харилцаа болж хувирдаг. Энэ нь Бүтээгч болон бүтээгдсэн зүйлийн хоорондох харилцаа биш, Бурхан болон завхарсан хүн төрөлхтний хоорондох харилцаа ч биш, аврал хүртэгсэд болон Бурханы хоорондох харилцаа бүр ч биш юм. Харин ч энэ нь Бурхан ба Сатаны хоорондох, Бурхан ба Түүний дайснуудын хоорондох харилцаа болж хувирдаг. Тиймээс хүмүүс аврал хүртэж чадах эсэх нь асуултын тэмдэг, тодорхойгүй зүйл болдог. Чөлөөлөгдсөн хүмүүсийн хэлдэг сөрөг үг гомдол, буруу ойлголт, зөвтгөсөн тайлбар, өмгөөллөөр дүүрэн байдаг; тэд бүр хүмүүсийг төөрөгдүүлж, өөртөө татах зарим зүйлийг ч хэлдэг. Эдгээр үгийг сонссоныхоо дараа хүмүүс Бурханы талаар буруу ойлгож, Бурханаас сэрэмжилдэг болж, тэр ч бүү хэл зүрх сэтгэлдээ Түүнээс холдож, Түүнийг голдог. Иймээс ийм хүмүүс сөрөг байдал гаргах үед тэднийг даруй хязгаарлаж, зогсоох ёстой. Туулж буй нөхцөл байдлаа Бурханаас хүлээн авч, үнэнийг эрж хайж, Бурханыг дуулгавартай дагаж чадахгүй байгаа нь тэдний өөрсдийнх нь асуудал бөгөөд бусдад нөлөөлөхийг нь зөвшөөрч болохгүй. Хэрвээ тэд хүлээн авч чадахгүй бол тэрийгээ аажмаар ухаж ойлгож, шийдвэрлэг. Гэвч хэрвээ тэд сөрөг байдал гаргаж, бусад хүний хэвийн оролтод нөлөөлж, үймүүлбэл тэднийг цаг алдалгүй зогсоож, хязгаарлах ёстой. Хэрвээ тэднийг хязгаарлаж дийлэхгүй, тэд хүмүүсийг төөрөгдүүлж, өөртөө татахын тулд сөрөг байдал үргэлжлүүлэн гаргасаар байвал тэднийг даруй зайлуулах ёстой. Чуулганы амьдралыг үргэлжлүүлэн үймүүлэхийг тэдэнд зөвшөөрч болохгүй.

2. Засалтыг хүлээн авахаас татгалзах явцдаа сөрөг байдал гаргах

Хүмүүс сөрөг байдал гаргах магадлалтай өөр нэг нөхцөл байдал бий: Тэд засалттай нүүр тулах үедээ засалтын зарим үгийг хүлээн авч чадахгүй бол зүрх сэтгэлдээ дуулгаваргүй, сэтгэл дундуур болж, гомдол тээж, заримдаа бүр хэлмэгдсэн мэт санагддаг. Тэд шударга бус явдал боллоо гэж боддог: “Яагаад өөрийгөө тайлбарлаж, тодруулж өгөхийг надад зөвшөөрөхгүй байгаа юм бэ? Яагаад намайг байнга засаад байгаа юм бэ?” Ийм хүмүүс ихэвчлэн ямар төрлийн сөрөг байдал гаргадаг вэ? Тэд бас өөрсдийгөө зөвтгөж, өмгөөлөх шалтгаан хайдаг. Тэд алдаагаа задлан шинжилж, цайруулж, засахын оронд ямар нэг зүйлийг яагаад сайн хийгээгүй, түүний цаад шалтгаан, бодит хүчин зүйл, нөхцөл нь юу байсан, үүнийг санаатай хийгээгүй гэх зэргээр өөрсдийгөө өмгөөлж маргадаг; тэд засалтаас татгалзах зорилгодоо хүрэхийн тулд эдгээр шалтгийг ашиглан өөрсдийгөө зөвтгөж, өмгөөлдөг. Энэ хүмүүс засалт зөв гэдгийг хүлээн зөвшөөрдөггүй бөгөөд өөр олон хүнтэй хамт засалтын хэрэг явдалд дүн шинжилгээ хийж, хүн бүрийн өмнө асуудлыг тодорхой тайлбарлахыг оролддог. Тэд бүр: “Иймэрхүү засалт хүмүүсийн үүргээ гүйцэтгэх урам зоригийг мохооно. Хэн ч үүргээ гүйцэтгэх хүсэлгүй болно. Хүмүүс яаж үргэлжлүүлэхээ мэдэхгүй, хэрэгжүүлэлтийн замгүй болно” гэх мэт санааг тараадаг. Бүр зарим хүн өнгөн дээрээ засалтыг хэрхэн хүлээн авч байгаа тухайгаа нөхөрлөдөг ч үнэн хэрэгтээ нөхөрлөлийг ашиглан өөрсдийгөө зөвтгөж, өмгөөлж, Бурханы гэр хүмүүст хандахдаа сэтгэл санааг нь огт бодолцдоггүй, жижигхэн алдаанаас ч болж засуулахад хүрч мэднэ гэдэгт илүү олон хүнийг итгүүлдэг. Сөрөг байдал гаргах хандлагатай хүмүүс өөрсдийгөө хэзээ ч эргэцүүлдэггүй. Засалттай нүүр тулах үедээ ч тэд алдааныхаа уг чанарыг, юунаас болсныг эргэцүүлдэггүй. Тэд эдгээр асуудлыг задлан шинжилдэггүй, харин ч тууштай маргаж, өөрсдийгөө зөвтгөж, өмгөөлдөг. Зарим хүн бүр “Засуулахаасаа өмнө надад дагах зам байгаа гэж санагддаг байсан. Гэхдээ засуулах үедээ би будилсан. Би яаж хэрэгжүүлэх, Бурханд яаж итгэхээ мэдэхээ больж, урагшлах замаа харж чадахгүй байна” гэж хэлдэг. Тэд бас бусдад “Та нар засуулахгүйн тулд маш болгоомжтой байх ёстой; яг л арьс хуулж байгаа юм шиг маш их өвддөг. Миний хуучин замаар бүү яв. Засуулсныхаа дараа би ямар болсныг хар даа. Би гацчихсан, урагшилж ч чадахгүй, ухарч ч чадахгүй байна; би юу ч хийсэн зөв биш байна!” гэж хэлдэг. Эдгээр үг зөв үү? Тэдгээрт ямар нэг асуудал байна уу? (Байна. Тэд өөрсдийгөө зөвтгөж, маргаж, ямар ч буруу зүйл хийгээгүй гэж хэлж байна.) Ингэж зөвтгөж, маргаж байгаагаараа ямар санааг илэрхийлж байна вэ? (Тэд Бурханы гэр хүмүүсийг засаж байгаа нь буруу гэж хэлж байна.) Зарим хүн “Засуулахаасаа өмнө надад дагах зам байгаа юм шиг санагддаг байсан ч засуулсныхаа дараа би яахаа мэдэхгүй байна” гэж хэлдэг. Тэд засуулсныхаа дараа яагаад юу хийхээ мэддэггүй юм бэ? Үүний шалтгаан юу вэ? (Засалттай нүүр тулах үедээ тэд үнэнийг хүлээн авдаггүй, өөрийгөө танин мэдэх гэж оролддоггүй. Тэд зарим нэг үзэл тээж, тэдгээрийг шийдвэрлэхийн тулд үнэнийг эрж хайдаггүй. Энэ нь тэднийг замгүй болгодог. Тэд өөрсдөөсөө шалтгааныг хайж олохын оронд эсрэгээр нь засуулснаас болоод замаа алдсан гэж мэтгэдэг.) Энэ нь сөрж буруутгаж байгаа хэрэг биш үү? Энэ нь яг л “Миний хийсэн зүйл зарчимд нийцэж байсан ч чи намайг зассан нь аливааг зарчмын дагуу зохицуулахыг надад зөвшөөрөхгүй байгааг чинь тодорхой болгож байна. Тэгэхээр би ирээдүйд яаж хэрэгжүүлэх юм бэ?” гэж хэлж байгаатай адил юм. Ийм зүйл хэлдэг хүмүүс үүгээрээ ингэж л хэлж байгаа хэрэг. Тэд засалтыг хүлээн авч байна уу? Тэд алдаа гаргасан гэдэг бодит үнэнийг хүлээн авч байна уу? (Үгүй.) Энэ үг нь үнэн хэрэгтээ тэд яаж бодлогогүйгээр бурууг үйлдэхээ мэддэг ч засуулж, зарчмын дагуу үйлдэхийг шаардах үед юу хийхээ мэдэхгүй, будилдаг гэсэн үг биш үү? (Тийм.) Тэгвэл тэд өмнө нь яаж хийдэг байсан юм бэ? Хэн нэгэн засалттай нүүр тулах үед энэ нь зарчмын дагуу үйлдээгүйгээс нь болдог биш үү? (Тийм.) Тэд бодлогогүйгээр бурууг үйлддэг, үнэнийг эрж хайдаггүй, зарчим юм уу Бурханы гэрийн дүрэм журмын дагуу үйлддэггүй, тиймээс засуулдаг. Засалтын зорилго нь хүмүүст үнэнийг эрж хайж, зарчмын дагуу үйлдэх боломж олгох, дахин бодлогогүйгээр бурууг үйлдэхээс сэргийлэх явдал юм. Гэвч засалттай нүүр тулах үедээ тэр хүмүүс яаж үйлдэх, яаж хэрэгжүүлэхээ мэдэхээ больсон гэж хэлдэг—эдгээр үгэнд өөрийгөө танин мэдсэн ямар нэг шинж байна уу? (Үгүй.) Тэдэнд өөрсдийгөө танин мэдэх, эсвэл үнэнийг эрж хайх ямар ч санаа зорилго байхгүй. Харин ч тэд: “Би үүргээ маш сайн гүйцэтгэдэг байсан ч чи намайг зассанаас хойш бодлыг минь самууруулж, үүрэгтээ хандах хандлагыг минь будилуулчихлаа. Одоо миний сэтгэхүй хэвийн биш байна, би урьдынх шигээ шийдэмгий, зоримог биш байна, урьдынх шигээ зоригтой биш байна, энэ бүхэн засуулснаас л боллоо. Засуулснаас хойш зүрх сэтгэл минь гүн шархаллаа. Тиймээс би бусдад үүргээ гүйцэтгэхдээ маш болгоомжтой бай гэж хэлэх ёстой. Тэд булайгаа илчлэх юм уу алдаа гаргах ёсгүй; алдаа гаргавал засуулна, тэгээд хулчгар болж, урьд нь байсан урам зоригоо алдана. Тэдний зоримог сэтгэл ихээхэн мохож, залуу насны зориг, бүхнээ зориулах хүсэл нь алга болж, тэд номхон ноомой, өөрийнхөө сүүдрээс ч айдаг, хийж байгаа юу нь ч зөв биш гэж боддог болно. Тэд зүрх сэтгэлдээ Бурханы оршихуйг мэдрэхээ больж, Түүнээс улам бүр холдсоноо мэдэрнэ. Бурханд залбирч, хашхирсан ч хариу ирэхгүй мэт санагдана. Тэдэнд урьдынх шигээ эрч хүч, цог золбоо, хайр татам байдал байхгүй мэт санагдаж, тэр ч бүү хэл өөрсдийгөө дорд үзэж эхэлнэ” гэж далд утгаар хэлдэг. Эдгээр нь туршлагатай хүний нөхөрлөсөн чин сэтгэлийн үг мөн үү? Эдгээр нь жинхэнэ үү? Эдгээр нь хүмүүсийг босгон байгуулж, ашиг тус өгдөг үү? Энэ нь зүгээр л баримтыг гуйвуулж байгаа хэрэг биш үү? (Тийм ээ, эдгээр үг тун утгагүй.) Тэд “Миний мөрөөр бүү яв, миний хуучин замаар бүү ор! Та нар намайг одоо нэлээд томоотой байгааг харж байгаа ч үнэн хэрэгтээ би тэр засалтын дараа зүгээр л айсан, урьдынх шигээ эрх чөлөөтэй байхаа больсон” гэж хэлдэг. Эдгээр үг сонссон хүнд нь ямар нөлөө үзүүлдэг вэ? (Хүмүүсийг Бурханаас илүү их сэрэмжилдэг болгож, засуулахаас айсандаа болгоомжтой үйлдэхэд хүргэдэг.) Ийм сөрөг нөлөө үзүүлдэг. Үүнийг сонссоныхоо дараа хүмүүс “Харин тийм ээ! Жаахан л анхааралгүй байвал засуулчихна—сэргийлэхийн тулд хийж чадах юу ч байхгүй! Бурханы гэрт үүрэг гүйцэтгэх яагаад ийм хэцүү байдаг юм бэ? Үргэлж л үнэн-зарчим гэж ярьдаг—үнэхээр өндөр шаардлагатай! Зүгээр л энгийн, тогтуун амьдралаар амьдарч болохгүй гэж үү? Энэ нь өндөр шаардлага, даварсан найдвар биш шүү дээ, гэхдээ яагаад хүрэхэд ийм хэцүү байдаг юм бэ? Би лав засуулахгүй гэж найдаж байна. Би их аймхай хүн; жирийн үед хүмүүс над руу муухай харж, чанга ярихад л зүрх минь дэлсдэг. Хэрвээ би үнэхээр засалттай нүүр тулж, үг нь тийм хатуу ширүүн байгаад, баримтыг тэгж задлан шинжилбэл би яаж тэсвэрлэх юм бэ? Би хар дарж зүүдлэх юм биш үү? Хүн бүр засалтыг сайн гэж хэлдэг ч би яагаад гэдгийг нь ойлгохгүй байна. Тэр хүн үүнээс болоод айчихсан биш үү? Хэрвээ би засуулбал би ч бас айх байсан” гэж бодно. Энэ нь сөрөг байдал гаргадаг хүмүүсийн үгнээс үүдэлтэй нөлөө биш үү? Энэ нөлөө эерэг үү, сөрөг үү? (Сөрөг.) Эдгээр сөрөг үг нь үнэнийг эрэлхийлэх хүсэлтэй хүмүүсийг асар ихээр хохироож мэднэ! Тэгвэл Надад хэл дээ, байнга сөрөг байдал гаргаж, үхэл тараадаг хүмүүс Сатаны зарц нар мөн үү? Тэд чуулганы ажлыг үймүүлдэг хүмүүс мөн үү? (Мөн.)

Зарим хүн өөрсдийн санаа бодлын дагуу үйлдэж, зарчмын эсрэг явдаг. Засуулсныхаа дараа тэд маш их шаргуу ажиллаж, төлөөс төлсөн ч гэсэн засууллаа гэж боддог тул зүрх сэтгэл нь дуулгаваргүй байдлаар дүүрч, ил болгох, задлан шинжлэхийг хүлээн авдаггүй. Тэд өөрсөд шиг нь ийм их зовлон туулж, ийм өндөр төлөөс төлдөг, ийм хэрэгтэй, авьяастай хүн Бурханы гэрээс магтаал хүртэхгүйгээр барахгүй бүр засуулж байгаа тул Бурхан зөвт биш, Бурханы гэр өөрсдөд нь шударга бус хандаж байна гэж боддог. Тэдний дуулгаваргүй байдлаас гомдол гарч ирдэг бөгөөд тэд: “Миний бодлоор Бурханд итгэхээс хэцүү зүйл алга; жаахан ерөөл хүртэж, жаахан нигүүлсэл эдлэх үнэхээр хэцүү юм. Би ийм өндөр төлөөс төлсөн ч ганц зүйлийг муу хийснийхээ төлөө засуулчихлаа. Над шиг хүн энэ ажлыг хийж чадахгүй юм бол хэн чадах юм бэ? Бурхан зөвт биш билүү? Би яагаад Түүний зөвт байдлыг олж харж чадахгүй байна вэ? Бурханы зөвт байдал яагаад хүмүүсийн үзэлтэй ингэж зөрчилддөг юм бэ?” гэж сөрөг байдал гаргадаг. Тэд зарчмын эсрэг хийсэн зүйлээ, эсвэл ямар завхарсан зан чанар илчилснээ задлан шинжилдэггүй. Тэдэнд гэмшиж байгаа, дуулгавартай дагаж байгаа шинж өчүүхэн төдий ч байхгүйгээр үл барам, бүр ил тодоор шүүж, эсэргүүцдэг. Тэдний ийм үг хэлэхийг сонсоод ихэнх хүн тэднийг бага зэрэг өрөвдөж эхлэн, тэдний нөлөөнд автдаг: “Тэр үнэн, тийм биз? Тэд Бурханд итгээд хорин жил болж байгаа ч ийм засалттай нүүр туллаа. Хорин жил итгэсэн хүн заавал аврагдахгүй байж магад юм бол бидэн шиг хүмүүст бүр ч найдвар алга.” Тэд хордсон биш үү? Сөрөг байдал гаргамагц яг л хүмүүсийн зүрх сэтгэлд үр суулгаж буй мэт хор цацагдаж, тэр нь оюун санаанд нь үндэслэж, соёолж, цэцэглэж, үр жимсээ өгдөг. Хүмүүс үүнийг мэдэхээсээ өмнө хордож, дотроо Бурханыг эсэргүүцэж, гомдоллодог. Тэр хүмүүс засуулах үедээ Бурханд дуулгаваргүй болж, Бурханы гэр өөрсдийг нь хэрхэн шийдвэрлэсэнд сэтгэл дундуур байдаг. Тэд гэмшиж, нүглээ улайх хандлага гаргахын оронд маргаж, зөвтгөсөн тайлбар хэлж, өөрсдийгөө өмгөөлдөг. Тэд олон жил итгэхдээ хэчнээн их зовлон бэрхшээл туулж, ямар ажил хийж, ямар үүрэг гүйцэтгэснээ, мөн одоо шагнал хүртэхийн оронд засалттай нүүр тулж байгаагаа газар сайгүй зарладаг. Тэд засуулаад завхралаа, гаргасан алдаагаа таньж мэддэггүйгээр үл барам, Бурханы гэр өөрсдөд нь шударга бус хандсан, зөв зүйтэй хандаагүй, өөрсдөд нь тэгж хандах ёсгүй, хэрвээ тэгж хандаж байгаа бол Бурхан зөвт биш гэсэн санааг тараадаг. Тэд ийм сөрөг байдал гаргадаг шалтгаан нь, засалтыг, алдаа гаргасан гэдэг бодит үнэнийг хүлээн авч чаддаггүйд оршдог бөгөөд ах эгч нарын амь-оролт болон чуулганы ажилд хор хөнөөл учруулсан гэдэг бодит үнэнийг бүр ч хүлээн авдаггүй, хүлээн зөвшөөрдөггүй. Тэд өөрсдийгөө зөв үйлдсэн, харин өөрсдийг нь зассан Бурханы гэрийн буруу гэж боддог. Сөрөг байдал гаргаснаараа тэд Бурханы гэр хүмүүст шударга бус ханддаг гэж хүмүүст хэлэх санаатай байдаг: Хэн нэгэн алдаа гаргамагц Бурханы гэр үүнийг нь тэдний эсрэг зэвсэг болгон ашиглаж, энэ асуудлыг барьж аваад тэднийг номхон болж, ямар ч хувь нэмэр оруулаагүй гэж бодох хүртэл нь, тэднийг шүтэн биширдэг хэн ч байхгүй болж, өөрсдийгөө үнэлэхээ больж, Бурханаас шагнал гуйж зүрхлэхээ болих хүртэл нь хэрцгийгээр засдаг—тэр үед л Бурханы гэр зорилгодоо хүрсэн байх болно. Ийнхүү сөрөг байдал гаргадаг нь тэд илүү олон хүнээр өөрсдийгөө өмгөөлүүлж, илүү олон хүнд “хэргийн үнэнийг” ойлгуулж, Бурханд олон жил итгэхдээ хэчнээн их зовлон туулсан, оруулсан хувь нэмэр нь хэчнээн чухал болох, хэчнээн шалгуур хангасан, ямар туршлагатай итгэгч болохоо харуулах зорилготой юм. Үүгээрээ тэд бусдыг өөрсдийнхөө талд оруулж, Бурханы гэрийн дүрэм журам болон Бурханы гэрээс өөрсдөд нь оноосон засалтыг хамтдаа эсэргүүцэхийг хүсдэг. Энэ нь уг чанартаа хүмүүсийг өөрийнхөө талд татан оруулж байгаа хэрэг биш үү? (Тийм.) Ийм маягаар сөрөг байдал гаргадаг нь хүмүүсийг өөрийнхөө талд татан оруулж, төөрөлдүүлэх зорилготой бөгөөд тэд хорслоо гаргахын тулд чуулганы ажлыг үймүүлдэг. Тэднийг сөрөг байдал гаргах үед хүмүүст эцсийн дүндээ ямар нөлөө үзүүлэхээс үл хамааран үр нөлөө, үр дагавар нь гэвэл хүмүүс төөрөлдөж, үймэрч, хохирдог. Энэ нь босгон байгуулдаггүй. Энэ бол сөрөг нөлөө юм.

Хүмүүс засалттай нүүр тулах үедээ үндсэндээ иймэрхүү төрлийн сөрөг байдал гаргадаг. Тэд засалтыг хүлээн авч чаддаггүй бөгөөд зүрх сэтгэлдээ сэтгэл дундуур, дуулгаваргүй болж, үүнийг Бурханаас хүлээн авч чаддаггүй. Тэдний хамгийн түрүүнд хийдэг хариу үйлдэл нь засалтын талаар үнэнийг эрж хайж, өөрсдийгөө эргэцүүлж, өөрсдийгөө танин мэдэж, задлан шинжлэх биш, яг юуг буруу хийсэн, үйлдэл нь зарчимд нийцсэн эсэх, Бурханы гэр яагаад өөрсдийг нь зассан, өөрсдөд нь ингэж хандсан нь хувийн өшөө хорсол байсан уу, эсвэл шударга, үндэслэлтэй байсан уу гэдгийг олж харах биш юм. Тэдний хамгийн түрүүнд хийдэг хариу үйлдэл нь эдгээрийг эрж хайх явдал биш—харин ч засалтыг эсэргүүцэхийн тулд өөрсдийн чадал чансаа, туулсан зовлондоо, зарлагадсандаа найддаг. Ингэснээр зүрх сэтгэлд нь бий болдог бүхэн гарцаагүй сөрөг байх бөгөөд эерэг зүйл юу ч байдаггүй. Тиймээс засуулсныхаа дараа мэдрэмж, ойлголтынхоо талаар нөхөрлөхдөө тэд гарцаагүй сөрөг байдал гаргаж, үзэл тарааж байдаг. Сөрөг байдал гаргах, үзэл тараах явдлыг өөгшүүлж, тоохгүй орхих биш, харин даруй зогсоож, хязгаарлах ёстой. Эдгээр сөрөг зүйл нь хүн бүрийн амь-оролтод саад болж, үймүүлж, хор хөнөөл учруулах бөгөөд эерэг үүрэг гүйцэтгэж чадахгүй, хүмүүс Бурханд үнэнч байх, эсвэл үүргээ үнэнчээр гүйцэтгэхэд урам зориг өгч бүр ч чадахгүй. Тийм учраас ийм хүмүүс сөрөг байдал гаргах үедээ чуулганы амьдралыг үймүүлж байгаа бөгөөд тэднийг хязгаарлах ёстой.

3. Нэр хүнд, байр суурь, ашиг сонирхол нь хохирох үед сөрөг байдал гаргах

Чөлөөлөгдөх юм уу засуулсныхаа дараа сөрөг байдал гаргахаас гадна хүмүүс өөр ямар нөхцөл байдалд сөрөг байдал гаргадаг вэ? (Хүмүүсийн ашиг сонирхол хохирч, хохирол амссан гэж санагдах үед.) (Зарим хүн олон жил үүргээ гүйцэтгэсэн ч өвчин тусах юм уу гэр бүлд нь гамшиг тохиолдох үед “Бурханд ийм олон жил итгээд би юу олж авсан юм бэ?” гэж хэлдэг.) Сөрөг хандлагатай хүмүүсийн нийтлэг “амны уншлага” бол “Би юу олж авсан юм бэ?” гэх үг юм. Өөр ямар нөхцөл байдал байна вэ? (Зарим хүн үүргээ гүйцэтгэхдээ үр дүнд хүрч чаддаггүйгээр үл барам байнга алдаа гаргадаг, тиймээс тэд “Бурхан бусдыг гэгээрүүлдэг мөртөө яагаад намайг гэгээрүүлдэггүй юм бэ? Бурхан тэдэнд ийм сайн хэв чанар өгсөн байтал миний хэв чанар яагаад ийм муу байдаг юм бэ?” гэж хэлдэг. Тэд өөрсдийн асуудлыг эргэцүүлэхийн оронд хариуцлагыг Бурхан руу түлхэж, Бурхан өөрсдийг нь гэгээрүүлээгүй, залж чиглүүлээгүй гээд Бурханы талаар гомдоллосоор байдаг.) Тэд Бурханыг шударга бус гэж хэлж, яагаад бусдыг гэгээрүүлж, нигүүлсэл хайрладаг мөртөө өөрсдийг нь тэгдэггүйг асууж, яагаад үүрэгтээ үр дүнд хүрдэггүй талаар үглэж, гомдоллож байна. Та нарын хэлсэн жишээ сайн жишээ байна. Өөр байна уу? (Зарим хүн өөрт нь оноосон үүрэг нь өөрчлөгдөх үед хорслоор дүүрч, яагаад ингэснийг асууж, удирдагч, ажилчид өөрсдийг нь онилж, хүндрэл учруулж байна гэж сэжиглэдэг.) Бурханы гэр өөрсдийг нь дорд үзэж байна гэж тэдэнд санагддаг уу? (Тийм.) Бодитой ажил хийдэггүй зарим хүн чөлөөлөгдөж, таягдан хаягддаг бөгөөд нэр хүнд, байр суурь нь хохирсон гэж тэдэнд санагддаг. Сэтгэл дундуур байдлаа гаргахын тулд тэд олны нүднээс далдуур үргэлж ингэж гомдоллодог: “Би бурханд итгээд удаагүй, ухамсарлах чадвар минь сайн биш, хэв чанар минь муу. Би бусадтай эн зэрэгцэж чадахгүй. Хэрвээ тэд намайг чадваргүй гэж хэлж байгаа бол би тийм л байж таараа!” Өнгөн дээрээ тэд дутагдлаа хүлээн зөвшөөрч байгаа мэт боловч үнэн хэрэгтээ алдсан ашиг тусаа эргүүлэн олж авахыг оролдож, тасралтгүй гомдоллож, хүмүүсийн өрөвдөх сэтгэлийг төрүүлж, Бурханы гэр шударга бус гэж бодогдуулах зүйл хэлдэг. Ашиг сонирхол нь хохирмогц тэд дурамжхан болдог бөгөөд алдагдлаа нөхөж, нөхөн төлбөр авахыг үргэлж найддаг. Хэрвээ тэгэхгүй бол тэд Бурханд итгэх итгэлээ алдаж, Түүнд яаж итгэхээ мэдэхээ больж, “Бурханд итгэх нь маш сайн, чуулганд удирдагч юм уу ажилчнаар ажиллах нь гарцаагүй асар их ерөөл авчирна гэж би боддог байсан. Би чөлөөлөгдөж, таягдан хаягдаж, бусдад гологдоно гэж хэзээ ч санаагүй. Бурханы гэрт ийм зүйл тохиолдож болно гэж бодохоор л! Бурханд итгэдэг хүн бүр сайн хүн байх албагүй, бурханы гэрийн хийдэг бүхэн бурханыг юм уу шударга ёсыг төлөөлдөггүй” гэх мэтийн зүйл хэлдэг. Ийм үгийн уг шинж юу вэ? Тэдний үг ил, далд байдлаар дайралт агуулдаг. Тэдгээр нь шүүлт, эсэргүүцлийг илэрхийлдэг. Өнгөн дээрээ тэд тодорхой нэг удирдагч юм уу чуулганыг онилж байгаа мэт санагдавч үнэн хэрэгтээ зүрх сэтгэлдээ эдгээр үгээр Бурхан, Бурханы үг, Бурханы гэрийн захиргааны зарлиг, дүрэм журмыг онилж байна. Тэд тэр чигтээ хорслоо л гаргаж байна. Тэд яагаад хорслоо гаргаж байна вэ? Тэд хохирол амссан гэж боддог; зүрх сэтгэлдээ шударга бус байдал, сэтгэл ханамжгүй байдлыг мэдэрч, юм нэхэж, нөхөн төлбөр авахыг хүсдэг. Ийм хүмүүсийн гаргадаг сөрөг байдал нь ихэнх хүнд ноцтой аюул учруулдаггүй ч гэсэн эдгээр заваан үг нь хүмүүсийн оюун санааг дунд зэргийн үймүүлдэг ядаргаатай ялаа юм уу бясаатай адил юм. Ихэнх хүн эдгээр үгийг сонсоод зэвүүцэж, дургүйцдэг боловч ийм хүмүүстэй нэг төрлийн, ижил зан чанар, мөн чанар, дур сонирхолтой, тэдэнтэй ижилхэн ялзарсан нэг тэрэгний дугуйнууд, тэдний нөлөөнд автаж, үймэрдэг хүмүүс гарцаагүй бий. Энэ нь гарцаагүй. Түүнчлэн, ялган таних чадваргүй, биеийн хэмжээ жижиг зарим хүн эдгээр сөрөг үгэнд үймэрч, Бурханд итгэх итгэлд нь нөлөөлж болзошгүй. Энэ хүмүүс Бурханд итгэх нь яг юуны төлөө болохыг угаас мэддэггүй, үзэгдлийн үнэний талаар бүдэг бадаг мэддэг, үнэнийг ухамсарлах чадвар нь ч бас тааруу байдаг. Тэд эдгээр сөрөг үгийг сонсоод өөрийн эрхгүй хүлээж авах магадлал тун өндөр бөгөөд тийнхүү нөлөөнд нь автдаг. Эдгээр үг бол хор юм. Тэдгээр нь хүмүүсийн зүрх сэтгэлд суухдаа амархан. Хүн эдгээр сөрөг үгийг хүлээн авмагц, Бурханы гэр тэднээс үүрэг гүйцэтгэхийг хүсэхэд тэд хайхрамжгүй ханддаг. Бурханы гэр ямар нэг ажил дээр хамтран ажиллахыг хүсэхэд тэд хойрго байдаг. Тэд хүсвэл л хийнэ, хүсэхгүй бол хийхгүй, үргэлж элдэв янзын шалтаг шалтгаан тоочдог. Тэдгээр сөрөг үгийг сонсохоосоо өмнө тэдний Бурханд итгэх итгэлд жаахан ч гэсэн чин сэтгэл байсан бөгөөд үүргээ гүйцэтгэхдээ бага зэрэг эерэг, идэвхтэй хандлагатай байсан. Гэвч тэрхүү сөрөг үгийг сонссоныхоо дараа тэд хайхрамжгүй болж, ах эгч нартаа ч бас хүйтэн хөндий ханддаг. Тэднээс сэрэмжилдэг. Чуулган тэдэнд үүрэг оноох үед тэд байнга бултаж, удаа дараа түлхэж, маш идэвхгүй байдал гаргадаг. Өмнө нь тэд цуглаанд цагтаа ирдэг байсан ч тэрхүү үгийг сонссоны дараа тогтмол ирэхээ больдог—сэтгэл санаа нь сайхан үед ирж, муу үед ирдэггүй. Гэрт нь ямар нэг таагүй зүйл тохиолдвол ямар нэг гамшиг болж магадгүй гэж санаа зовж, илүү олон цуглаанд сууж, Бурханы үгийг илүү их уншдаг. Хэрвээ тэд Бурханы үгийг уншаад сэтгэл нь хөдөлж, баярлаж хөөрвөл мөнгө ч өргөдөг. Гэвч гэрт нь амар тайван болмогц тэд дахиад л цуглаанд оролцохоо больдог. Ах эгч нар тэднийг дэмжих гэсэндээ нөхөрлөх гэж оролдох үед тэд шалтаг тоочин татгалздаг; ах эгч нар гэрт нь очих үед тэд гэртээ байгаа нь тодорхой байхад ч хаалгаа тайлж өгдөггүй. Энд юу болоод байна вэ? Тэд тэрхүү сөрөг үгний нөлөөлд автсан—тэд хордож, Бурханд итгэгчид найдваргүй гэж итгэдэг болсон. Эхэндээ тэд энэ хүмүүст нэлээд итгэдэг байсан бөгөөд Бурханы үгийг уншихдаа “Энэ бол Бурханы үг, энэ хүмүүс бол миний ах эгч нар, энэ бол Бурханы гэр—ямар гайхалтай вэ!” гэж боддог байсан. Гэвч зарим хүний тараасан сөрөг үгийг сонссоныхоо дараа тэд өөрчлөгдсөн. Тэд нөлөөнд автсан биш үү? Тэдний амь-оролт хохирсон биш үү? (Тийм.) Тэдэнд хэн нөлөөлсөн бэ? Сөрөг байдал гаргадаг хүмүүс, тэрхүү үгийг хэлсэн хүмүүс. Хэрвээ хүн үнэн замд хараахан бат суурь тавиагүй, эсвэл үнэнийг ойлгох хэмжээнд хүртлээ Бурханы үгийг идэж, уугаагүй бол сөрөг зүйлсийн нөлөөнд амархан орж мэднэ. Ялангуяа үнэнийг ухамсарлах чадваргүй, зүгээр л чиг хандлагыг ажиглаж, нөхцөл байдлыг харж, өнгөц үзэгдлийг хардаг хүмүүс сөрөг үгэнд бүр ч амархан гуйвдаг. Ялангуяа хүмүүсийн: “Бурханы гэр заавал шударга байдаггүй, бурханы гэрийн хийдэг бүхэн эерэг байдаггүй” гэх мэт ташаа зүйл ярихыг сонсох үедээ тэд бүр ч их сэрэмжилдэг. Үнэнтэй нийцдэг үгийг тэр бүр амархан хүлээж авдаггүй мөртөө сөрөг үг, утгагүй үг, үнэнтэй зөрчилддөг үг хүмүүсийн зүрх сэтгэлд дэндүү амархан үндэслэдэг бөгөөд тэдгээрийг авч хаях амаргүй. Хүмүүст үнэнийг хүлээн авах ийм хэцүү, харин ташаа зүйлийг хүлээн авах ийм амархан!

Хүн чанар муутай зарим хүн өөрсдийн нэр хүнд, алдар нэр, махан биеийн таашаал, хувийн өмч хөрөнгө, ашиг сонирхлыг маш чухалчилдаг. Тэдний нэр хүнд, байр суурь, шууд ашиг сонирхол хохирох үед тэд үүнийг Бурханаас ирсэн гэж хүлээн авдаггүй, өөрсдөд нь зориулан Бурханы бүрдүүлсэн орчин нөхцөлийг хүлээн авдаггүй, тийм зүйлийг орхиж, хувийн ашиг алдагдлаа үл тоож чаддаггүй. Харин ч тэд янз бүрийн боломжийг ашиглан сэтгэл дундуур, дуулгаваргүй байдал гаргаж, сөрөг сэтгэл хөдлөлөө гаргаж, үр дүнд нь зарим хүн ихээхэн хохирол амсахад хүрдэг. Тиймээс ийм хүмүүс сөрөг байдал гаргах үед чуулганы удирдагчид эхлээд нөхцөл байдлыг даруй ойлгож, тэр хүмүүсийг цаг алдалгүй зогсоож, хязгаарлах ёстой. Мэдээж чуулганы удирдагчид бас тэр хүмүүсийг идэвхтэйгээр илчилж, тэднийг хэрхэн ялган таних, яагаад тэд ийм сөрөг, утгагүй зүйл хэлдэг, түүнчлэн тэдэнд төөрөлдөж, ноцтой хохирохоос сэргийлэхийн тулд эдгээр үгэнд хэрхэн хандаж, ялган таних талаар ах эгч нартай нөхөрлөх ёстой. Ийм хүмүүсийг ялган таньж, задлан шинжилж чаддаг байх, ингэснээр тэднээс зайлсхийж, тэднийг голж, цаашид тэдэнд төөрөлдөхгүй байх шаардлагатай. Энэ бол чуулганы удирдагчдын хийх ёстой ажил юм. Мэдээж хэрвээ жирийн ах эгч нар ийм хүмүүсийг олж илрүүлэн, хүн чанар-мөн чанарыг нь ялган танивал тэд ч бас тэднээс хол байх ёстой. Хэрвээ чамд эсэргүүцэх хангалттай чадвар, эсвэл тэднийг дэмжиж, тусалж, өөрчлөх биеийн хэмжээ байхгүй бол, мөн тэдний сөрөг үг болон сэтгэл дундуур, дуулгаваргүй үгийг тэсвэрлэж чадахгүй гэж чамд санагдаж байвал хол байх нь хамгийн сайн арга юм. Хэрвээ чи өөрийгөө маш хүчтэй, тодорхой хэмжээний биеийн хэмжээтэй гэж мэдэрч, хэн ч юу ч хэлсэн ялган таньж, нөлөөнд нь автахгүй үлдэж чадах бол, тэд хэчнээн ноцтой сөрөг байдал гаргасан ч энэ нь чиний Бурханд итгэх итгэлд өчүүхэн төдий ч нөлөөлөхгүй бол, чи ийм хүмүүсийг ялган таньж чадах бол, мөн тэднийг сөрөг байдал гаргах үед ил болгож, зогсоож чадах бол—чи ийм хүмүүсээс зайлсхийж, сэрэмжлэх шаардлагагүй. Гэхдээ хэрвээ чамд тийм биеийн хэмжээ байхгүй гэж санагдаж байвал ийм хүмүүстэй харьцах арга зам, зарчим нь тэднээс хол байх явдал юм. Ингэх амархан уу? (Тийм.) Зарим хүн “Би тэднийг тэвчиж, хүлцэж, уучилж болох уу?” гэж хэлдэг. Тэгэх ч бас зүгээр, энэ буруу биш боловч хамгийн чухал юм уу хамгийн сайн хэрэгжүүлэлт биш. Чи тэднийг хүлцэж, тэвчиж, өөгшүүлээд, эцэст нь тэдэнд төөрөлдөж, тэдний талд орлоо гэж бодъё. Тэгээд Бурханы гэр чамайг яаж ч хангаж, дэмжсэн, чамд мэдрэгдэхгүй байна; эсвэл Бурханы үгийг унших үедээ чи тэдний бодол санаа, үг ярианд байнга гуйвж, тэдний хэлсэн ямар нэг зүйлийг бодох төдийд л оюун санаанд чинь нөлөөлж, үргэлжлүүлэн уншиж чадахгүй байна гэж бодъё. Мөн ах эгч нар үнэний талаарх ойлголтоо нөхөрлөх үед—ялангуяа ийм хүмүүсийн үгийг ялган таних талаар нөхөрлөх үед—чи дахиад л тэдний үгэнд гуйвж, нөлөөнд нь автаж, үүнээс болж оюун санаа чинь самуурч байна гэж бодъё. Хэрвээ ийм зүйл болбол чи ийм хүмүүсээс хол байх хэрэгтэй. Чиний тэвчиж, хүлцэх нь үр дүнгүй байх бөгөөд ийм хүмүүсээс хамгаалах хамгийн сайн арга биш юм. Чи дүр эсгэсэн, өнгөц байдлаар тэвчиж, хүлцдэггүй, харин чамд үнэхээр ийм хүмүүстэй нүүр тулах хангалттай биеийн хэмжээ байгаа гэж бодъё. Тэд юу ч хэлсэн, чи дуугарахгүй байлаа ч зүрх сэтгэлдээ тэднийг ялган таньж чадна; чи тэдэнд хүлээцтэй хандаж, тэднийг тоохгүй байж чадах боловч тэдний хэлсэн сөрөг үг, эсвэл Бурханыг буруу ойлгож, гомдоллосон үг нь Бурханд итгэх итгэлд чинь өчүүхэн төдий ч нөлөөлөхгүй, мөн үүргээ үнэнчээр гүйцэтгэж, Бурханд дуулгавартай байхад чинь нөлөөлөхгүй. Тэр тохиолдолд чи тэднийг тэвчиж, хүлцэж болно. Тэвчиж, хүлцэхийг хэрэгжүүлэх зарчим юу вэ? Хохирохгүй байх явдал. Тэднийг бүү тоо, тэд хүссэнээ ярьж л байг—эцсийн эцэст ийм хүмүүс бол ердөө л бодлогогүй төвөг удагчид бөгөөд ичих нүүргүй, гөжүүд хүмүүс юм. Чи тэдэнтэй үнэнийг яаж ч нөхөрлөсөн тэд хүлээж авахгүй; тэд диавол, Сатанд харьяалагддаг бөгөөд тэдэнтэй нөхөрлөөд ямар ч хэрэггүй. Тиймээс Бурханы гэр тэднийг зайлуулж, шийдвэрлэхээс өмнө хэрвээ чамд хохирол амсахгүйгээр тэднийг тэвчиж, хүлцэх биеийн хэмжээ байгаа бол тэр нь маш сайн. Та нар тэвчиж, хүлцэх энэ зарчмыг ихэвчлэн баримталдаг уу? Та нар янз бүрийн хүнийг тэвчдэг ч заримдаа болгоомжгүй байж, бага зэрэг төөрөлддөг; дараа нь үүнийгээ ухаарч, Бурханд өртэй гэдгээ мэдэрч, хоёр өдөр залбирч, байдлаа эргүүлж, Бурханд илүү ойртдог. Ихэнхдээ та нар ийм хүмүүс олиггүй, диаволд харьяалагддаг гэдгийг тодорхой харж чаддаг. Хэдийгээр чи тэдэнтэй хэвийн харилцаж чаддаг ч дотроо тэднээс хол байж, жигшдэг. Тэд юу ч хэлсэн, ямар ч сөрөг үг, үзэл бодол хэлсэн, чи дүлий дүмбэ оргиж, үл тоон “Хүссэнээ л хэл. Би чамайг ялган таньж чадна. Би зүгээр л чам шиг хүмүүстэй нийлдэггүй” гэж боддог. Ийм асуудлыг шийдэхдээ та нарын ихэнхдээ баримталдаг зарчим энэ мөн үү? Ингэж чаддаг болох нь бас муугүй; энэ амархан биш бөгөөд зарим үнэнийг ойлгож, тодорхой хэмжээний биеийн хэмжээтэй байхыг шаарддаг. Хэрвээ чамд ийм түвшний биеийн хэмжээ ч байхгүй бол чи бат зогсож чадахгүй, үүргээ сайн гүйцэтгэхгүй.

4. Ерөөл хүртэх хүсэл нь нурах үед сөрөг байдал гаргах

Сөрөг байдал гаргахад өөр нэг илрэл бий. Зарим хүн “Би Бурханд ийм олон жил итгэлээ, тэгээд юу олж авсан юм бэ?” гэж хэлдэг. Ийм хүмүүс сөрөг байдал гаргах үедээ гол нь “Би юу олж авсан юм бэ?” гэж хэлдэг нь тэд юу ч олж аваагүй гэсэн утгатай. Тэд Бурханд итгэх зуураа Бурханы гэрээс юм уу Бурханаас ямар нэг ашиг тус, ерөөл хүртэх нь ялангуяа хэцүү, хүмүүс асар их хайр өргөн барьж, асар их тэсвэр тэвчээртэй байх ёстой, үр дүнд хурдан хүрэхийн хүслэн болж болохгүй гэж боддог. Хүмүүсийг ил болгож, засаж, цэвэршүүлж, хүмүүсийн завхралыг цэвэрлэдэг Бурханы үгийн тухайд гэвэл, тэд үүнийг ердөө л өнгөц, сүржин сонсогддог хоосон үг, үүнд бүрэн итгэж болохгүй гэж боддог; Бурханы үгийн дагуу хэрэгжүүлбэл үнэхээр их хохирол амсана гэж тэд боддог. Ашиг тус, давуу тал олж авч, хүсэл эрмэлзлээ биелүүлэх нь цаг ямагт хамгийн чухал зүйл бөгөөд үнэнийг хэрэгжүүлэх эсэх нь огт чухал биш гэж тэд боддог—мууг үйлдэхгүй л бол боллоо, тэгвэл чуулганаас таягдан хаягдахгүй гэж тэд боддог. Ийм сөрөг үгийг сонссоныхоо дараа ихэнх хүнд ямар мэдрэмж төрдөг вэ? Тэд дотроо эдгээр үгийг сайшааж, санал нийлдэг үү, эсвэл эдгээр үгийг жигшиж, энэ хүмүүсийг аминч, жигшүүртэй, хорон муу, өөдгүй гэж бодоод, тэднийг ялган таньж, ил болгож, хязгаарлаж, үргэлжлүүлэн сөрөг байдал, үхэл тараахыг нь зогсоож чаддаг уу? Ихэнх хүн ийм сөрөг үгийг зэвүүцэж, ялладаг уу, эсвэл тэдгээрээс болж төөрөгдөлд орж, сөрөг болох боломжтой юу? Зарим хүн эдгээр үгийг сонсож, гар хоосон байгаагаа хараад: “Харин тийм ээ! Би ч бас юу ч олж аваагүй. Бурханы гэрт би өдөрт гурван удаа хооллоод, цаг үргэлж завгүй байдаг ч өөр юу ч олж аваагүй шүү дээ” гэж боддог. Та нарт ийм бодол төрдөг үү? Та нарт бас тэгж санагддаг уу? Үнэнийг ойлгодог хүмүүс “Юу ч олж аваагүй гэж юу гэсэн үг вэ? Бид Бурханаас маш их зүйл олж авсан! Бид маш олон үнэнийг ойлгож авсан шүү дээ!” гэж хэлнэ. Гэхдээ зарим хүн тэдэнтэй санал нийлэхгүй, “‘Маш их’ зүйл олж авсан гэж хэлэх нь тийм ч бодитой санагдахгүй байна. Бид ердөө л жаахан нигүүлсэл хүртэж, үүргээ гүйцэтгэх зарим боломж олж авч, биеэ хэрхэн авч явах талаар зарим нэг зарчмыг ойлгож, өөр өөр газрын олон ах эгчтэй уулзаж, танилцаж, мэдлэгийн хүрээгээ нэлээд тэлсэн. Үүнийг ердөө жаахан юм олж авсанд л тооцно” гэж хэлж магадгүй. Та нар эдгээр ангиллын алинд нь багтах вэ? Энэ бүх ангилалд багтах хүмүүс байгаа, тийм үү? (Тийм ээ.) Бид үүнийг хоёр өнцгөөс хэлэлцэнэ. Эхлээд, үргэлж нигүүлсэл олж авахын төлөө Бурханд итгэдэг хүмүүст юу болж байдаг талаар ярилцъя—тэд аврал хүртэх гэсэндээ үнэнийг олж авахаар эрэлхийлэхийн тулд Бурханд итгэдэг үү? (Үгүй, тэд ерөөл хүртэхийн төлөө итгэдэг.) Тэгвэл Бурхан тэдэнд нигүүлсэл, хамгаалалт, энэрэл, гэгээрэл, гэрэлтүүлэлт бага өгсөн гэж үү? (Бурхан тэдэнд эдгээрийг их өгсөн.) Бурханд итгэдэг хүн бүр Бурханы хамгаалалтыг хүртсэн гэж хэлж болно. Бурханы хамгаалалт бодитой юу? Үүний бодит амьдрал дээрх жишээ бий юу? Хүмүүс ямар төрлийн хамгаалалт хүртсэн бэ? (Харьцангуй илэрхий нэг төрөл нь гэвэл, Бурханд итгэснийхээ дараа бид ертөнцийн хорон муу чиг хандлагын нөлөөнд орохоо больдог. Бид доройтолд ордоггүй, шөнийн клубт очих, тамхи татах, архи уух гэх мэт хорон муу зүйлсээр хөөцөлддөггүй. Ядаж л бид эдгээр зүйлтэй орооцолддоггүй бөгөөд энэ тал дээр бид нэлээд хамгаалагдсан гэж би боддог.) Энэ бол хүмүүсийн харж, биечлэн туулж болох маш бодитой тал юм. Ертөнцийн хорон муу чиг хандлагын нөлөөнд орж, төөрөлдөхгүй, хүн шиг амьдрах, хүний төрхтэйгөөр хэвийн хүн чанар дотор амьдрах нь Бурханы хамгаалалтын бодит жишээ, нотолгоо юм. Өөр байна уу? (Муу ёрын сүнсэнд үймүүлэгдэхгүй, Бурханы хамгаалалт дор амьдарч чаддаг байх.) Энэ ч бас бодит жишээ мөн. Ихэнх хүнд ийм туршлага байсан уу? Та нар үүний утга учрыг ухаарч чадаж байна уу? Зарим хүн “Шүтлэггүй хүмүүс ч бас муу ёрын сүнсэнд үймүүлэгддэггүй шүү дээ. Муу ёрын сүнсэнд үймүүлэгддэг шүтлэггүй хүн хэд байна?” гэж хэлдэг. Энэ үг зөв үү? Энэ үг баримттай нийцэж байна гэж та нарт санагдаж байна уу? (Миний ангийнхнаас нэлээд хэд нь муу ёрын сүнсэнд үймүүлэгдэж байсан. Заримыг нь сүнс дарж, зарим нь хий юм сонсдог. Тэд Бурханд итгэдэггүй, юу болж байгааг мэддэггүй. Тэд эмчилгээг хаа сайгүй хайдаг ч үүнийг эдгээж чаддаггүй, айдас хүйдэс дунд амьдардаг; энэ нь шаналгаатай байдаг. Гэхдээ би багаасаа Бурханд итгэсэн болохоор хэзээ ч ингэж үймүүлэгдэж, зовж байгаагүй. Ихэнхдээ зүрх сэтгэл минь харьцангуй тогтвортой, амар амгалан байдаг.) Бурханд жинхэнэ ёсоор итгэдэг хүмүүст ийм санаа зовнил байдаггүй. Бид хийрхэх өвчин тусах вий, эсвэл муу ёрын сүнсэнд үймүүлэгдэж, эзэмдүүлэх вий гэж санаа зовдоггүй; бидэнд Бурхан байдаг учраас бид айдаггүй. Түүнчлэн, бодит амьдрал дээр шүтлэггүй хүмүүс нүүр шинжих, фэн шүй, мэргэ төлөгний талаар байнга ярьдаг—Баруунд бүр зурхай ч байдаг. Зарим хүн алдартай Буддын хөшөө, муу ёрын сүнс, шүтээнийг шүтдэг, зарим нь шүтдэггүй, гэхдээ тэд шүтдэг ч бай, үгүй ч бай бүгд л тодорхой хэмжээгээр эдгээр зүйлийн нөлөөнд орж, хязгаарлагддаг. Жишээ нь, гэрээсээ гарахын өмнө тэд аль зүг нь өлзийтэй, аль нь өлзийтэй бус болохыг харахын тулд жаахан мэргэлэх ёстой болдог. Дэлгүүр нээхдээ тэд лангуугаа хаана байрлуулбал мөнгө орж ирэх, хаана байрлуулбал орж ирэхгүйг, эд баялаг дуудахын тулд дэлгүүртээ юу тавьж, ямар шүтээн шүтэх, фэн шүйг алдагдуулахгүйн тулд тодорхой зүйлсийг хаана тавихаа тодорхойлдог. Нүүхдээ тэд гэр бүлээ өнгөтэй өөдтэй, гай барцадгүй байлгахын тулд нүүхэд өлзийтэй цагийг тодорхойлж, аль цаг нь өлзийтэй бус болохыг тогтоох ёстой болдог. Оюутнууд хүртэл элсэлтийн шалгалт өгөхдөө ийм итгэл үнэмшлийн нөлөөнд ордог. Шалгалтын өдөр тэд бүтэлгүйтлийг илтгэсэн үг хэлэхээс зайлсхийж, оронд нь “онцгойрох”, “амжилт” гэх мэт үгсийг хэлэх ёстой болдог. Хүүхдүүд сургуульд явахаас эхлээд, эцэг эхчүүд өдөр тутмын амьдралаар амьдрах, мөнгө олох, гэрээ нүүлгэх, ажил хайх хүртэл, түүнчлэн хүүхдүүдийн гэрлэлт гэх мэт амьдралын тал бүрд нь фэн шүй, хувь заяа гэгч зүйлс болон өөр бусад үзэл санаа нөлөөлдөг. Тэгвэл хүмүүст эдгээр зүйл нөлөөлөх үед тэд юунд хязгаарлагдаж байна вэ? Тэд муу ёрын сүнсэнд хязгаарлагдаж байна; энэ бүх зүйлийг муу ёрын сүнснүүд хянадаг. Тэгвэл хүмүүс яагаад тэр муу ёрын сүнснүүдийг шүтдэг вэ? Яагаад тэдэнд ийм зүйл нөлөөлдөг вэ? Нүүх гэх мэт ийм энгийн асуудал дээр хүмүүс яагаад үргэлж ямар цагт нүүх нь өлзийтэй, ямар цагт нь өлзийтэй бус, юуг эхэлж нүүлгэвэл өлзийтэй, юуг нүүлгэхгүй бол өлзийтэй болохыг эргэцүүлэх ёстой байдаг юм бэ? Яагаад тэд үргэлж ийм зүйлийг бодолцох ёстой байдаг вэ? Хэрвээ бодолцохгүй бол муу ёрын сүнснүүд үйлдэж, тэднийг тарчлааж, зовоох учраас тэд бодолцох ёстой болдог. Та нар эдгээр асуудлаас юу харж байна вэ? Хүн төрөлхтөн бүхэлдээ ёрын муу нэгний хяналт дор амьдардаг. Ёрын муу нэгэн гэж хэн бэ? Томоохон ёрын муу нэгэн нь Сатан, диаволууд бөгөөд жижиг ёрын муу нэгэн нь янз бүрийн газар дахь, өөр өөр үндэстний хүмүүсийг хянадаг муу ёрын сүнснүүд юм. Хүний амьдралын тал бүрийг эдгээр муу ёрын сүнс хязгаарлаж, хянадаг. Байшин барихдаа хүртэл, гол нурууг суурилуулах үеэр хүмүүс аз дуудахын тулд улаан даавуу өлгөж, салют буудуулдаг бөгөөд санхүүгийн хөгжил цэцэглэлт авчирч, ослоос зайлсхийхийн тулд барилгын ажилчид бүгд улаан хувцас өмсдөг. Энэ бүх зүйлийн талаар зарим нэг тодорхой шаардлага, үг яриа, мөн цээр байдаг бөгөөд тэд цээрээс зайлсхийж, эдгээр үг яриаг дагах ёстой. Жишээ нь, зарим хүнд бэрхшээл байнга тулгарч, ажил үйлс нь бүтдэггүй—тэд ажлаасаа халагдаж, эхнэр нь хаяж явж, гэрт нь юу ч үлддэггүй. Тэд байрны зээлээ ч төлж чаддаггүй, юу ч бүтэхгүй байгаа мэт санагддаг. Тэд ямар ч муу зүйл хийгээгүй атал яагаад ийм зүйл тэдэнд тохиолддог вэ? Өөр сонголтгүй болохоор тэд хуурамч бурхад, муу ёрын сүнснүүдийг шүтэх, эсвэл азаа өөрчлөхийн тулд фэн шүйгээ үзүүлэх хүн яаралтай хайхад хүрдэг бөгөөд ингэсний дараа бүх зүйл аажмаар сайжирч эхэлдэг. Тэд өмнө нь ийм зүйлд итгэдэггүй байсан ч одоо асуудал үүсэх үед хуурамч бурхад, муу ёрын сүнснүүдийг чин сэтгэлээсээ шүтэж, ямар нэг зүйл хийхээсээ өмнө мэргэ төлөг, зурхайгаас асуух ёстой болдог. Ингэж амьдрах ядаргаатай биш гэж үү? (Тийм ээ.) Үнэхээр ядаргаатай! Тэд хүссэн ч гэсэн чөлөөтэй, амар тайван амьдарч чаддаггүй, эдгээр үг яриа, дүрэм журмын хязгаарлалтаас мултарч чаддаггүй. Хэрвээ тэд эдгээр дүрмийг зөрчвөл муу ёрын сүнснүүд үйлдэж, тэднийг үймүүлдэг бөгөөд тэд тэрхүү муу ёрын сүнснүүдэд хүчээр захирагдаж, амьдралаа тэгш байлгахын тулд өдөр бүр тэднийг шүтэх ёстой болдог. Харин Бурханд итгэдэг хүмүүс эдгээр феодалын мухар сүсэг, муу ёрын сүнснүүдийн ажиллагаанд хязгаарлагддаггүй. Тэд ямар ч цээрээс зайлсхийх шаардлагагүйгээр хүссэнээрээ гэрээ нүүлгэж, дуртай үедээ явж чадна. Эх газрын Хятадад Коммунист нам шашны итгэл үнэмшлийг үргэлж дарангуйлж, хавчдаг. Хэрвээ итгэгч нэг газар амьдрах аргагүй болбол хурдан нүүх ёстой болдог—тэд үүний тулд өлзийтэй өдөр, цагийг сонгох, эсвэл ямар нэг зүйлийг шүтэх хэрэгтэй юу? Үгүй. Тэд Бурханд залбирдаг, тэгээд Бурхан тэднийг хамгаалдаг. Бүх зүйл Бурханы гарт байдаг—тэд ийм зүйлд хүлэгддэггүй. Тэд ямар нэг юм идмээр, эсвэл гэрээсээ гармаар болох бүрдээ цаг тооны бичиг харах, эсвэл цээртэй эсэхийг харах хэрэгтэй юу? Үгүй, тэд Бурханд залбирдаг, бүх зүйл Бурханы гарт байдаг. Хүмүүс Бурханы ноёрхол, дээд эрх дор, Бурханы хамгаалалт, удирдамжтай амьдрах үед том, жижиг муу ёрын сүнс, бузар сүнснүүд бүгд хол байдаг; тэд Бурханд итгэдэг хүмүүс дээр үйлдэж зүрхэлдэггүй. Энэ хүмүүс хамгаалагдсан биш үү? Тэд чөлөөтэй, амар амьдарч байгаа биш үү? (Тийм ээ.) Энэ нигүүлсэл агуу юу? (Тийм ээ.) Чи үнэнийг хараахан олж авсан эсэхээс үл хамааран, Бурханд чин сэтгэлээсээ итгэдэг хүн л бол Бурханы урьдчилан тогтоож, сонгосон хүн мөн бөгөөд чамайг Бурханы өмнө ирэхэд Тэр чамайг ингэж хамгаалж, ийм нигүүлсэл эдлэх боломж олгодог. Энэ ямар агуу нигүүлсэл гээч! Чиний хувийн аюулгүй байдал болон бүх хөдөлгөөн чинь аюулгүй, найдвартай байдаг, Бурхан эдгээр зүйлийг хариуцаж, хамгаалдаг тул чи санаа зовох хэрэггүй. Ихэнхдээ хүмүүс залбирдаггүй, эсвэл “Би Бурханд залбиръя, Бурхан намайг хамгаалаг. Бүх зүйл зүгээр байж, ямар ч муу зүйл битгий тохиолдоосой” гэж ухамсартайгаар боддоггүй. Чи залбирах ч шаардлагагүй. Зүрх сэтгэлдээ “Би Бурханд итгэдэг; бүх зүйл Бурханы гарт байдаг” гэсэн энгийн итгэл үнэмшилтэй л байвал Бурхан үйлдэх болно. Хүмүүс Бурханаас ийм агуу нигүүлсэл эдэлдэг—энэ нь бага зүйл олж авч байгаа хэрэг үү? (Нэлээд ихийг олж авч байгаа хэрэг.) Бурхан бол ертөнц дэх цор ганц Захирагч юм. Чиний амь болон эзэмшдэг бүхэн чинь Бурханы гарт, энэ Захирагчийн гарт байдаг, зүрх сэтгэл чинь амгалан, тогтвортой, тайван байж, чи юунд ч санаа зовох хэрэггүй. Чи Бурханы талаар хэчнээн их мэдлэгтэй байх, эсвэл хэчнээн олон үнэнийг ойлгодгоос үл хамааран зүрх сэтгэлдээ үүнд туйлын итгэлтэй байж чадна. Бүх зүйл Бурханы гарт байдаг. Бурханд итгэгчдийн зүрх сэтгэлд Бурханы байр суурь байдаг, тэд үнэнийг ойлгодог бол муу сүнснүүд тэднийг үймүүлж, хорлож, тэдэнд ойртож зүрхэлдэггүй. Иймээс итгэгчид тэр шаардлагагүй үйл явцад оролцох хэрэггүй болдог. Энэ бол маш агуу нигүүлсэл—Бурханд итгээд юу ч олж аваагүй гэж чи яаж хэлж чадаж байна аа? Чамд мөс чанар байхгүй юм биш үү? Өөр юуг ч харахгүйгээр, зөвхөн юу ч олж аваагүй гэж хэлэх нь л хүний мөс чанар огт байхгүйг нотолдог бөгөөд мөс чанар нь бүхэлдээ муу гэдгийг нотолдог; бусдынх нь талаар ярих ч хэрэггүй.

Бурхан хүмүүст үнэн ба амийг үнэ төлбөргүй хайрлаж, ямар ч хариу нэхэлгүйгээр хүмүүсийг Өөрийн үгээр хангадаг. Хэдийгээр хүмүүс биеийн хэмжээ нь жижиг хэвээр, үнэнийг их ойлгоогүй, ойлгосон жаахан зүйлээ тодорхой илэрхийлж чадахгүй гэж боддог ч Бурханы тэдэнд өгсөн зүйлс, энэ энхрийлэл, хайр—ямар агуу нигүүлсэл гээч! Бурхан хүмүүст хамгийн үнэтэй зүйлсийг өгсөн; хүмүүс ертөнц дээрх хамгийн үнэ цэнтэй зүйлсийг Бурханаас хүлээн авсан. Чи үүнийг мэдэрсэн ч бай, үгүй ч бай Бурхан хүнд эдгээрийг хэдийнээ өгсөн. Хүмүүст гомдоллоод байх юу байна вэ? Тэд ийм зүйлийг хүртэх гавьяатай юу? Бурханы сонгосон хүмүүс бол ертөнц дээрх хамгийн жаргалтай хүмүүс юм. Бурхан чамайг шилж, сонгож авсан; чи ертөнц дээрх хамгийн жаргалтай, хамгийн азтай хүмүүсийн нэг. Чи юу ч олж аваагүй гэж яаж хэлж чадаж байна аа? Бурхан чамайг шилж, сонгож авсан учраас чи хамгийн жаргалтай, хамгийн азтай хүмүүсийн нэг болсон, тиймээс муу ёрын сүнс, бузар сүнснүүд чамд ойртож зүрхэлдэггүй. Зарим хүн “Энэ нь миний байр суурь, ялгамж чанар хүндтэй болсон гэсэн үг үү?” гэж асуудаг. Ингэж хэлж болох уу? Болохгүй, яагаад гэвэл энэ бүхэн Бурханы хайр болон Бурханы үйлдлийн ач юм. Хүмүүс маш их зүйл олж авсан! Зөвхөн энэ амьдралдаа л хүмүүс маш их зүйл олж авсан; хүмүүс энэ бүхнийг хүртэх шаардлагыг ер нь хангасан юм уу? Бурханд итгэдэг зарим хүн үнэнийг огт эрэлхийлдэггүй мөртөө “Бурханд олон жил итгээд би юу олж авсан юм бэ?” гэж хэлсээр байдаг. Чи өөрөө тооцоолж чадахгүй байна уу? Чи үнэнийг ойлгож байгаа эсэхээ, хэр бага муу зүйл үйлдсэнээ зүрх сэтгэлдээ мэдэж байгаа, тэр ч бүү хэл хэр их нигүүлсэл эдэлснээ зүрх сэтгэлдээ мэдэж байгаа. Хэрвээ зүрх сэтгэлдээ эдгээр зүйлийг тодорхой мэдэж байсан бол чи ийм мөс чанаргүй зүйл хэлэхгүй байсан. Зарим нь бас “Бурханы гэр намайг хоол унд, хувцас хунар, орон байраар бас хангадаг” гэж хэлдэг. Бурханы нигүүлсэл, хамгаалалттай харьцуулахад энэ маш өчүүхэн зүйл биш гэж үү? Үүнийг дурдах ч хэрэггүй биш гэж үү? Гэхдээ мөс чанартай хүмүүс үүнийг дурдах хэрэггүй ч гэсэн Бурханы нигүүлслийн нэг хэсэг гэж боддог. Бурханы нигүүлсэл хэмжээлшгүй; Бурхан хүмүүст маш их зүйл өгсөн! Тэр материаллаг зүйлсийн тухайд гэвэл, Бурханы өнцгөөс бол Бурхан тэдгээрийг тооцдог ч үгүй.

Бурханы үйлдлийн нэг тал нь хүмүүсийг хамгаалах, нөгөө тал нь хүмүүсийг авралын зам руу хөтлөх, ингэснээр тэд аврагдаж чадна. Хүмүүс Бурханы энэ санаа зорилго болон тэднийг гэх Түүний хайрыг эдэлсэн бөгөөд Бурхан тэдэнд арвин их нигүүлсэл хайрласан! Түүнчлэн, хамгийн чухал нэг зүйл бий: тэр нь Бурханы хүмүүст хайрласан үнэн, тухайлбал хүний түүхэнд, аль ч эрин үед хэний ч сонсож, хүлээн авч байгаагүй үг юм. Бурхан хүн төрөлхтнийг хэдэн удаа бүтээснээс үл хамааран Тэр хэзээ ч энэ ажлыг хийж, эдгээр үгийг хэлж байгаагүй. Хүн төрөлхтөнтэй холбоотой бүх нууц, хүмүүсийн үүрч, ухаарч, ойлгож чадах зүйлийг—Бурхан та нарт бүгдийг нь хэлж өгсөн. Эдгээр нууц, эдгээр үнэнийг ямар нэгэн хэмжээгээр хэмжиж болох уу? Тэдгээрийг хэмжих аргагүй; хүмүүс олон удаа амьдрахдаа эдэлсэн ч баршгүй. Би яагаад ингэж хэлж байна вэ? Яагаад гэвэл Бурханы эдгээр үг хүмүүсийн оршин тогтнолын үндэс суурь бөгөөд эдгээр нь үүрд мөнхөд оршин тогтнож чадна. Хэрвээ чи үнэхээр амьд үлдэж, үүрд мөнх амьдрах хувьтай бол Бурханы эдгээр үг болон үнэн чамайг үүрд мөнх хангаж чадна. Үүрд мөнх гэдэг нь ямар утгатай вэ? Энэ нь цаг хугацаагаар хязгаарлагдахгүй, хязгааргүй байна гэсэн үг. Хэрвээ бид үүнийг шууд утгаар нь тайлбарлавал төгсгөлгүй байх—яг л Бурхан Өөрөө байдаг шиг үүрд мөнх амьдарна гэсэн үг. Бурханы эдгээр үг болон үнэн тэр цаг үе хүртэл оршин тогтнож чадна. “Тэр цаг үе” гэдэг нь хүний хэлээр илэрхийлэгдсэн цаг хугацааны ойлголт, тодорхойлолт боловч үнэндээ энэ нь хязгааргүй гэсэн үг юм. Надад хэл дээ, Бурханы эдгээр үгийн үнэ цэн агуу юу, үгүй юу? Энэ бол үнэхээр агуу! Хэрвээ чи тэдгээрийг эрэлхийлэхгүй бол чи л хохирно; чи мунхаг байгаа хэрэг. Харин хэрвээ чи эдгээр үгийг эрэлхийлбэл чамд зөвхөн энэ амьдралаас хавьгүй илүү үнэ цэнтэй; үүрд мөнхөд үргэлжилнэ. Тэдгээр нь чиний хувьд үргэлж үр нөлөөтэй, хэрэгтэй байх бөгөөд үүрд мөнх үнэ цэн, утга учиртай байж, чамайг үүрд мөнх хангах болно. Хэрвээ чи эдгээр үгийг ойлгож, олж авч, эдгээрээр амьдарвал үүрд мөнх амьдарч чадна. Илүү энгийнээр хэлбэл, чи үхлийг амсахгүйгээр үүрд мөнх амьдарна. Хүмүүсийн мөрөөддөг зүйл энэ биш гэж үү? Тоолж баршгүй олон эрин үе өнгөрч, тоолж баршгүй олон хүн үхсэн байх боловч чи амьд үлдэнэ. Чи юугаар дамжуулан амьд үлдэх вэ? Бурханы үгээр, үнэнээр дамжуулан чи ингэж амьдрах шалгуур хангасан байх болно. Чи энэ үргэлжлэх амьдралаар юу хийх гэж байна вэ? Чамд Бурханы даалгавар, Бурханы манлайлал байгаа, бас чамд үүрэг даалгавар бий. Чиний үүрэг даалгавар юу вэ? Түүний үгийг чи амьдран харуулж байгаагаар дамжуулан Бурхан чамаар Өөрийгөө алдаршуулж, Өөрийнхөө гэрчлэл болгохыг хүсдэг. Энэ бол Бурханы үгийн үнэ цэн юм. Энэ эрин үед хүмүүсийн сонсож, учирч, туулдаг үнэн болон үгийн үнэ цэн, утга учир үүрд мөнх оршино. Тэдгээр нь яагаад үүрд мөнх орших вэ? Бурханы эдгээр үг бол теологи, онол, уриа лоозон, эсвэл нэг төрлийн мэдлэг биш, харин амийн үг юм. Чи эдгээр үгийг олж авч, эдгээрээр амьдарч, эдгээрээр амьд үлдэх л юм бол Бурхан үргэлжлүүлэн амьдрахыг чинь зөвшөөрч, чамайг үхүүлэхгүй. Өөрөөр хэлбэл, Тэр чамайг устгахгүй, амийг чинь авахгүй—Тэр чамайг үргэлжлүүлэн амьдруулна. Энэ агуу ерөөл биш гэж үү? (Тийм ээ, агуу.) Эдгээр үгээр дамжуулан Бурхан чамд энэ ерөөлийг энэ амьдралд урьдчилан амсуулж, ирэх ертөнцөд олж авхуулахыг хүсдэг. Энэ бол Бурханы амлалт. Бурханы хүн төрөлхтөнд өгсөн асар их амлалтыг бодолцвол хүмүүс ихийг хүлээн авсан уу? (Тийм.) Бурхан хүн төрөлхтөнд ийм агуу амлалт өгч, үүнийг бүгдэд мэдүүлсэн. Тэр чамд энэ талаар хэлж, ирээд үүнийг үнэгүй авах боломж олгосон. Чи амиа золиослох, бүх эд хөрөнгөө өгөх шаардлагагүй; чи зөвхөн Бурханы үгийг сонсож, Бурханы шаардлага болон хүслийн дагуу үйлдэхэд л Бурханаас энэ амлалтыг хүлээн авч чадна. Бурхан хүн төрөлхтөнд ихийг өгсөн биш үү? Чи одоогоор энэ амлалтыг олж авах зам дээр байна: Хэдийгээр чи үүнийг бүрэн хүлээн аваагүй байгаа ч багыг хүлээн авсан гэж үү? Бурханы хүн төрөлхтөнд хайрласан амлалтыг харахад хүмүүс нэлээд ихийг хүлээн авсан байна. Тэд ихээхэн давуу тал олж авсан; тэд огт хохироогүй, ямар ч алдагдал хүлээгээгүй. Тэд ердөө жаахан цаг хугацаа зарцуулсан бөгөөд махан бие нь бага зэрэг зүдэрсэн байж магадгүй. Тэд хувь хүний гэр бүлийн жаргал, хувь хүний махан биеийн таашаал, хүслээ золиосолж, зарим эрмэлзэл, сонирхол, хүслээ орхисон байж магадгүй. Гэхдээ үнэнийг ойлгох, авралд хүрэх, Бурханы амлалтыг хүлээн авахтай харьцуулахад тэр бүх хувь хүний ирээдүй, зорилго, эрмэлзлийг дурдаад ч хэрэггүй, учир нь тэдгээр нь чамайг зөвхөн там руу хөтөлж чадах бөгөөд тэдгээр зүйлийн төлөө Бурхан чамд амлалтаа өгөхгүй. Харин эсрэгээрээ, хүмүүс хязгаарлагдмал цаг хугацаа, төлөхөд бэлэн, төлж чадах төлөөсөө зарцуулах үедээ эцэст нь үнэнийг ойлгож, Бурханы бүтээлээс хойш хүн төрөлхтний ойлгоогүй байсан зарим нууц, биеэ зөв авч явах зарчим, бүх үйл явдал, зүйлийн мөн чанар, уг үндэс гэх мэтийг ухаарч авдаг. Бүр илүү чухал нь, тэд Бурханы талаар зарим мэдлэгийг олж авч, Түүнээс эмээж чаддаг болдог. Энэ бүхнийг олж авсан болохоор ийм төлөөс төлөх нь үнэ цэнтэй биш гэж үү? Хүмүүст ямар гомдол байдаг вэ? Яагаад тэд Бурханд итгээд юу ч олж аваагүй гэж хэлдэг вэ? Тэдний мөс чанар бүрмөсөн ялзарчихсан биш үү? Чи ийм ихийг олж авчхаад сэтгэл ханахгүй л байна. Чи өөр юу хүсээд байгаа юм бэ? Чамайг ерөнхийлөгч юм уу тэрбумтан болговол чи сэтгэл ханах уу? Хэрвээ Бурхан чамд тэдгээрийг өгсөн бол Бурхан чамайг сонгохгүй байсан. Бурхан ийм хүмүүсийг олж авахыг хүсдэггүй.

Хүмүүс Бурханд итгээд юу ч олж аваагүй гэж үргэлж хэлдэг нь тэд мөс чанаргүй, үнэнийг ухамсарлах ямар ч чадваргүй, үнэнийг эрэлхийлдэггүй, жудаг нь онцгой муу гэдгийг харуулдаг. Бурхан юу хийдэг, Бурхан хүмүүсээс юу шаарддаг, Бурхан хүмүүст юу хайрласан зэрэг зүйлсийн талаар ямар ч цэвэр ойлголт ийм хүмүүст байдаггүй. Эцэст нь, тэдний дургүйг бага зэрэг хүргэх зүйл тохиолдох үед дотор нь хуримтлагдсан их уур хилэн нь тэр даруй тэсэрч: “Би Бурханд итгээд юу олж авсан юм бэ? Махан бие минь маш их зовсон. Чуулган надад ямар ч үүрэг даалгасан би хийсэн. Хэчнээн хэцүү, ядаргаатай байсан ч би хэзээ ч гомдоллож байгаагүй; бэрхшээл хэчнээн их байсан ч би хэзээ ч юу ч хэлээгүй. Би Бурханы гэрт хэзээ ч ямар ч шаардлага тавьж байгаагүй. Асар их хайр, асар их үнэнч байдалтай байлаа гээд би юу олж авсан юм бэ? Би хүртэл юу ч олж аваагүй юм чинь бусад хүн юм олж авах найдвар бүр ч байхгүй!” гэдэг. Үүний цаад санаа нь: “Та нар над шиг их зүйл өргөн бариагүй, над шиг төлөөс төлөөгүй; би хүртэл юу ч олж аваагүй юм чинь та нар юу олж авч чадах юм бэ? Та нар бүгд болгоомжтой байх хэрэгтэй; битгий мунхаг бай!” гэсэн үг юм. Ийм хүмүүс мөс чанаргүй биш гэж үү? Мөс чанаргүй хүн үргэлж мунхаг, зөрүүд үг хэлдэг. Тэд Бурханы хэлсэн тэр олон үнэнээс, тэр олон цэвэр, эерэг зүйл, үг хэллэгээс ганцыг ч ухамсарлаж чаддаггүй, харин ч өөрсдийн үзэл бодолтой зөрүүдлэн зууралддаг: “Би Бурханы төлөө бэрхшээл туулж, төлөөс төлж байгаа, тиймээс Бурхан намайг ерөөх ёстой, бусдаас ихийг олж авах боломж олгох ёстой. Эс бөгөөс би уураа гаргаж, тэсэрч, харааж зүхнэ! Миний хүссэн юуг ч бай Бурхан надад өгөх ёстой, хэрвээ би түүнийгээ авч чадахгүй бол Бурхан зөвт биш, би юу ч олж аваагүй гэж хэлнэ—энэ бол бодит үнэнийг хэлж байгаа хэрэг!” Тэд хүн чанаргүй биш гэж үү? Хүн чанаргүй хүний үг гарцаагүй бат зогсож чадахгүй, үнэнд нийцнэ гэж бүр ч байхгүй; сүүлийнх нь тэдний хувьд арай ахадсан хэрэг юм. Хүний хэлдэг үг нь гуйвуулсан үндэслэл биш, харин зүй ёсны хүсэлт, зүй ёсны үг байх ёстой; хэн сонсож, хэн үнэлгээ өгөхөөс үл хамааран тэдгээр нь баттай байх ёстой. Гэвч хүн чанар муутай хүмүүсийн үг, үйлдэл баттай байж чаддаггүй. Тэднийг аашилж цамнаж, гомдлоо тоочих үед зарим хүн “Тэд яагаад юу ч олж аваагүй гэж хэлж байна вэ? Бурханы гэр тэдэнд ямар нэг байдлаар шударга бус хандсан юм болов уу? Бурханы гэрийн зарим үйлдэл зарчимд нийцэхгүй, ил гаргаж болохгүй зүйл байгаа юм болов уу? Тэр хүн ер нь бэрхшээл туулж, төлөөс төлөх чадвартай мэт харагддаг ч өнөөдөр маш ширүүн тэсэрч, юу ч олж аваагүй гэж хэлж байна; тэд үнэхээр юу ч олж аваагүй юм шиг байна. Томоотой хүний уурыг хүргэж байгаа хэрэг биш үү? Тэгвэл би болгоомжтой байсан нь дээр; би үүргээ гүйцэтгэхдээ өмнөх шигээ тэгж их бэрхшээл туулж, тийм их төлөөс төлөх ёсгүй!” гэж боддог. Ялган таних чадваргүй зарим мунгинуу хүнд ингэж нөлөөлдөг.

Байнга сөрөг байдал гаргадаг хүмүүсийн хувьд, хэрвээ тэдэнд үнэхээр илэрхийлэх үзэл бодол, санаа байгаа бол эхлээд тэднийг яриулж, үзэл бодлыг нь ил болго. Тэднийг ярьсны дараа хүн бүр ойлгоно: “Төлсөн төлөөс нь олж авсан зүйлтэй нь тэнцэхгүй байна гэж тэд боддог юм байна. Тэд ямар ч ашиг тус олж аваагүй, хохирол амссан гэж боддог учраас дургүйцдэг болсон юм байна. Тэд Бурханд гомдоллож, Бурхантай наймаалцана гэж найдаж, нигүүлсэл, ашиг тус шаардаж байна!” Жирийн хүн ийм хүний ярихыг сонсоод ялган таньж чадах уу? Хүн бүр тэр хүнийг ялган таньж чаддаг болмогцоо түүнд: “Чи ярьж дууссан уу? Хэрвээ чамд өөр хэлэх зүйл байхгүй бол дуугүй бай, үгүй бол чи өөрийгөө шившиг болгоно. Хэрвээ чи хорон муу уг чанараа хүн бүрийн өмнө ил болгочхоод, даруй хазаарлахгүй бол олны дургүйцлийг хүргэнэ. Хүн бүр чамайг ил болгож, голох үед харамсахад хэтэрхий оройтсон байх болно” гэж хэл. Тэдэнд ингэж анхааруул, ингэснээрээ чи тэднийг хязгаарласан байх болно. Эсвэл чи бас “Хэрвээ чи хохирсон гэж бодож байвал Бурханд итгэх албагүй. Чи юу ч олж аваагүй гэж бодож байна, тэгвэл чи яг юу олж авахыг хүсээд байгаа юм бэ? Хэрвээ баяжиж, хөрөнгөжиж, өндөр албан тушаал хаших гэж байгаа бол уучлаарай, гэхдээ эдгээр нь хүн хүслээ гээд олж авч чадах зүйл биш; эдгээр нь Бурханы тогтоосон хэрэг явдал юм. Бурханы илрэлт болон хүнийг аврах Түүний ажил нь хүмүүст ийм зүйлийг өгөх тухай биш юм. Тэдгээрийг олж авч чадах газар руугаа яв; Бурханы гэр бол ертөнц биш, диаволууд, Сатануудыг хангаж чадахгүй. Чи Бурханы гэрээс, ах эгч нараас ийм зүйл шаардахгүй байсан чинь дээр шүү; хэрвээ чи Бурханаас эдгээр зүйлийг гуйж зүрхэлбэл Түүний зан чанарт халдаж, уур хилэнг нь төрүүлнэ. Яагаад гэвэл Бурхан хүмүүст хангалттай их нигүүлсэл хайрласан бөгөөд амь болгохоор бүр ч олон үнэнийг хүмүүст хайрласан. Үнэнийг олж авахыг үнэ цэнтэй гэж үзэхгүй байгаа чинь чи мунхаг, мэдлэггүй байгаа хэрэг” гэж хэлж болно. Хүн бүр тэднийг ингэж зэмлэж, засдаг. Энэ хэрэгжүүлэлтийн талаар та нар юу гэж бодож байна? Эсвэл чи ингэж хэлж болно: “Бурханы гэр чамд ямар ч өргүй. Бурханы төлөө зарлагадах, үүргээ гүйцэтгэх чинь бүгд сайн дурынх байсан. Чи Бурханд итгэж, үүрэг гүйцэтгэж эхэлснээсээ хойш Бурханаас хэр их нигүүлсэл эдэлснээ мэдэх үү? Хэрвээ чамд жаахан ч гэсэн мөс чанар байгаа бол чи юу ч олж аваагүй гэж Бурханд хэлэх ёсгүй; чи Бурханы өмнө очиж, өөрийнхөө асуудлыг таньж мэдэх ёстой. Хэрвээ чи Бурхан бол үнэн, Бурханы хийдэг бүхэн үнэн, Түүний үг үнэн гэдэгт чин сэтгэлээсээ итгэдэг бол тэгж хэлэх ёсгүй; чи гомдоллох ёсгүй. Чиний одоогийн хандлага бол Бурханд итгэдэг хүнд байх ёстой хандлага биш, үнэнийг эрж хайдаг хүнд байх ёстой хандлага ч биш. Чи бослого гаргаж, Бурхантай холбоотой хуучин асуудлаа сөхөхийг оролдож байна! Чи Бурханаас салж, эцсийн тооцоог бодохыг оролдож байна! Гэхдээ Бурхан чамд ямар ч өргүй, Бурханы гэр ч бас өргүй. Хэрвээ чи Бурханы гэртэй тооцоо бодох гэж байгаа бол хурдан Түүний гэрээс яв. Бурханы гэрийг бүү залхаа, эс бөгөөс чи Түүний уур хилэнг төрүүлж, Тэр чамайг цохино. Тэр нь сайн үр дагавар биш байх болно. Хэрвээ чамд мөс чанар, эрүүл ухаан байгаа бол чи тайвширч залбиран, эрж хайж, Бурханд итгэх итгэлийн эрэлхийллийн чинь ар дахь үзэл бодолд ямар нэг асуудал байгаа эсэх, явж буй зам чинь Бурханы чамаас шаарддаг зам мөн эсэхийг харах ёстой. Чамд Бурханд тавих маш олон үндэслэлгүй шаардлага, маш их хорсол байна; энэ нь чиний эрэлхийлэлд ямар нэг асуудал байгааг илтгэж байна. Чиний ийм гүн гүнзгий хорсол ганц хоёр хоногийн дотор хуримтлагдаагүй; удаан хугацаанд хуримтлагдсан байна. Эсвэл магадгүй чи Бурханд итгэж эхэлснээсээ хойш буруу үзэл бодолтойгоор Бурханы өмнө очиж байсан бөгөөд Тэр юу ч хэлсэн чи хөшүүн байж ирсэн, үр дүнд нь харамсах, өртэй мэдрэмж огт төрдөггүй. Магадгүй тэр нь өнөөдрийн ийм байдалд хүргэсэн байх. Чи хурдан нүглээ улайж, гэмшсэн нь дээр; гэмших цаг байна. Хэрвээ чи тэгэхгүй, үргэлжлүүлэн мууг үйлдэж, сөрөг байдал гаргавал диавол, антихрист болно. Бурханы гэр чамайг зайлуулах үед чамд аврагдах ямар ч боломж үлдэхгүй—Бурханы гэрийн ялласан зүйлийг Бурхан ч бас ялладаг. Бурханд итгэсэн олон жилийн хугацаанд бэрхшээл туулж, төлөөс төлөх чадварыг чинь харгалзан үзээд бид чамд энэ сануулгыг өгч байна. Бид чамд боломж олгож байна. Хэрвээ чи зөрүүдэлж, зөвлөгөөг сонсохоос татгалзаад, Бурханы гэр чамайг зайлуулахаар шийдвэл чи цаашид ах эгч байхаа болино. Чамд аврагдах найдвар огт үлдэхгүй. Тэр цаг ирэхэд чи үнэхээр юу ч олж аваагүй байх болно. Тэр үед битгий харамсаарай. Чиний хувьд одоо хамгийн чухал зүйл бол бодол, үзэл санаа, эрэлхийллийнхээ зүг чигийг эргүүлэх явдал юм. Дахиж битгий үргэлж ямар нэг юм олж авахыг эрж хай. Бурханы үгийг сонс; Бурхан хүмүүсийн завхарсан зан чанарыг ил болгосноос хэр ихийг нь чи эргэцүүлж, өөртөө байгааг нь мэдэж чадахаа хар. Чи өөрөөсөө олж харж чаддаг, тодорхой харж чаддаг асуудлуудаа шийдвэрлэсэн үү? Чи Бурханд тэрсэлдгээ таньж мэдсэн үү? Түүнийгээ шийдвэрлэсэн үү? Одоо чамд тулгарч буй хамгийн том асуудал бол үргэлж Бурхантай тооцоо бодохыг хүсдэг явдал—энэ ямар асуудал вэ? Энэ шийдвэрлэх хэрэгтэй асуудал биш гэж үү? Чи үргэлж ямар нэг зорилготойгоор, наймаа хийх бодолтойгоор Бурханд итгэдэг; чи үргэлж ерөөл олж авах гэж улайрч, хүчин чармайлт, зарлагадах, махан биеийн зовлонгоо тэнгэрийн хаанчлалын ерөөлөөр солих гэж найддаг—энэ дээрэмчний логик биш гэж үү? Бурхан ямар хүмүүст ерөөл хайрладгийг, Бурханы хүмүүст тавьдаг шаардлага юу болохыг, Бурхан хүмүүст юу гэж хэлснийг, Бурханы амлалтыг хүлээн авахын тулд хүмүүс юунд хүрэх хэрэгтэйг чи яагаад хардаггүй юм бэ? Хэрвээ чи Бурханд үнэхээр итгэдэг, үнэхээр аврагдахыг хүсдэг бол Бурханаас ямар нэг юм олж авах гэж битгий үргэлж оролд. Чи Бурханы үгнээс хэр ихийг хэрэгжүүлснээ, Бурханы үгийг дагадаг хүн мөн эсэхээ харах хэрэгтэй. Бурханы үгийг дагана гэдэг нь зүгээр нэг махан биеэрээ жаахан зовж, бага сага төлөөс төлөх бус, харин Бурханы шаардлага болон үнэн-зарчмын дагуу хэрэгжүүлж, амьдрах явдал юм. Чиний завхарсан зан чанар шийдвэрлэгдээгүй байгаа, чиний төлж буй бүх төлөөс, туулж буй бүх бэрхшээлд санаархал агуулагдаж байна. Бурхан үүнийг сайшаадаггүй; Тэр ийм төлөөсийг хүсдэггүй. Хэрвээ чи Бурхантай тооцоо бодно гэж зүтгэж, Бурхантай маргалдаж, тэмцэлдэнэ гэж зүтгэвэл Түүний зан чанарт халдаж байгаа хэрэг бөгөөд Тэр хүслийг чинь биелүүлж, шийтгүүлэхээр там руу илгээнэ. Энэ бол мууг үйлдсэний хариу шийтгэл юм. Чи Бурханаас олон ерөөл, нигүүлсэл эдэлсэн, Тэр чамд зарим онцгой материаллаг хангамжийг өгсөн. Чи авах ёстой зүйлээ хэдийнээ авсан—чи Бурханаас өөр юу хүсээд байгаа юм бэ?” Хэрвээ чи эдгээр үгийг нөхөрлөвөл жаахан ч гэсэн мөс чанар, эрүүл ухаантай хүн эдгээрийг сонсоод гомдоллох ая зан нь бага зэрэг намжих биш үү? Эдгээр нь үнэнд нийцсэн цэвэр ойлголтын үг мөн үү? (Тийм.) Хэрвээ хүнд хүн чанар, эрүүл ухаан байгаа бол тэдгээрийг ойлгож, хүлээн авч чадна. Зөвхөн хүн чанаргүй, мөс чанар, эрүүл ухаангүй хүмүүс л эдгээр үгийг өөрсдийг нь хуурах гэж байна, итгэхэд зохисгүй сүржин яриа, мөн нүдэнд харагдах нигүүлсэл юм уу эд материалын ерөөл шиг бодитой ашиг тусгүй гэж бодно. Тиймээс тэрхүү бодитой ашиг тусыг тэд харахаас өмнө чи юу ч хэлээд нэмэргүй; тэд үүнийг хүлээж авахгүй. Тэд нүүрэн дээр чинь эсэргүүцэхгүй байж магадгүй ч ар хударгаар чинь зүрх сэтгэлдээ эсэргүүцсээр, хааяа сөрөг байдал гаргаж, өөрсдийн хувь нэмрийг гайхуулж, туулсан бэрхшээлээ тоочиж, түүнчлэн Бурханы гэр тэдэнд хэрхэн ханддаг, тэд Бурханы гэрийг хэрхэн тэвчдэг—тэд эдгээр зүйлийг үргэлж зүрх сэтгэлдээ тээж явдаг. Тэдэнд юу ч тохиолдсон, хүссэн зүйлээ олж авахгүй л бол араатанлаг зан нь тэсрэн гарч, уур хилэндээ шатаж, шившигтэй авираа ил болгож, сөрөг байдал гаргадаг. Чи ийм хүнийг ятгах гэж оролдсоор байх ёстой юу? Хэрвээ энгийн ятгалгын дараа тэд нөгөө л зан авираа гаргаж, хуучин асуудал нь сэдэрч, чөтгөрлөг зан нь дахин дүрэлзвэл яах ёстой вэ? Тэгвэл хязгаарлалт тавих цаг нь болжээ. Тэдэнд гэмших боломж бүү үлдээ. Тэд яг л өмхөрсөн мод шиг; тэд бол мунхаг, зөрүүд амьтад. Тэд ямар утгаараа “мунхаг, зөрүүд амьтад” вэ? Тэд цэвэр замыг хүлээн авдаггүй, эерэг зүйлсийг хүлээн авдаггүй гэдэг утгаараа. Харин ч тэд гуйвуулсан үндэслэл, тэрс үзэл, худал хуурмагийг сонгож, бодитой ашиг тус олж авах, завших, хохирол амсахгүй байх гэсэн өөрсдийн үзэл бодолтой зууралддаг. Бурханы гэр үнэнийг яаж ч нөхөрлөсөн тэд үргэлж “Тэр чинь бүгд сайхан сонсогддог үгс байна. Хэдэн сайхан үг хэлж чадахгүй хэн байх вэ? Хэрвээ чи хохирсон бол тэгж хэлэхгүй байсан” гэж хэлдэг. Тэд ийм үзэл бодолтой зөрүүдлэн зууралддаг бөгөөд ямар нэг таагүй зүйл тохиолдох юм уу хохирол амсах үедээ Бурханд итгээд юу ч олж аваагүй гэж бодож, дахиад л сөрөг байдал гаргана. Тэдэнд боломж олгосоор байх ёстой юу? Дахиж боломж байхгүй. Хэрвээ тэд үүргээ сайн гүйцэтгэхгүй, харин ч бусдыг үймүүлж байвал тэднийг даруй зогсоож, хязгаарла. Чөлөөтэй ярихыг тэдэнд бүү зөвшөөр. Хэрвээ тэд үргэлжлүүлэн сөрөг байдал тарааж, бусдыг үймүүлбэл тэдэнд дахиж найр тавих хэрэггүй. Тэднийг яаралтай цэвэрлэ. Ингэх нь хайрлахгүй байгаа хэрэг биш биз дээ? (Үгүй.) Үнэнийг тэдэнд халбагадаж өгөх мэт нөхөрлөсөн боловч хэчнээн нөхөрлөсөн ч тэд хүлээж авч чаддаггүй—энэ юуг илтгэж байна вэ? Өнгөн дээрээ энэ хүн үл итгэгч мэт санагдавч мөн чанартаа тэр бол диавол юм. Тэд Бурханаас нигүүлсэл, ерөөл гуйх гэж, ашиг тус олж авах гэж Бурханы гэрт ирсэн бөгөөд олж авах хүртлээ санаа амрахгүй. Хэрвээ хэсэг хугацаанд итгээд ямар ч ашиг хонжоо олж аваагүй бол сатанлаг зан чанар нь тэсрэн гарна; тэд Бурханд сэтгэл дундуур байгаагаа гаргаж, мууг үйлдэн, үймээн дэгдээнэ. Энэ бол диавол юм. Тэдний жаахан зовж, зарлагадсан нь үндсэндээ Бурханы үгийн хэрэгжүүлэлт биш юм. Тэдгээр нь цэвэр наймаа хийх, өөрсдөдөө ашиг тус, ерөөл олж авахын төлөө юм. Бурханд итгэх итгэлээсээ үргэлж ямар нэг зүйл олж авахыг хүсдэг хүмүүст ямар нэг зүйл тохиолдож, тэд сөрөг, сул дорой болох үедээ үргэлж “Би Бурханд итгээд юу ч олж аваагүй” гэж хэлдэг. Тэгээд тэд нэгэнт өнгөрсөн хэмээн улайн цаймдаа гарч, өшөө авахыг санаархаж, сэтгэл дундуур байдлаа гаргахын тулд байнга сөрөг байдал гаргадаг. Ийм хүмүүстэй хэрхэн харьцах талаар бид хэдийнээ нөхөрлөсөн: Тэднийг зарчмын дагуу шийдвэрлэх ёстой. Хэрвээ тэд үнэнийг хүлээн авч, ирээдүйд дахин үймээн дэгдээхгүй гэж баталж чадвал тэдэнд чуулганд үлдэх дахин нэг боломж олгож болно. Хэрвээ тэд чуулганы ажил, амьдралыг үймүүлж, хохироохыг үргэлж зорьдог бол тэднийг цэвэрлэ. Энэ нь чуулганы ажлыг хамгаалж, Бурханы сонгосон хүмүүс чуулганы амьдралаар саадгүй амьдрахыг баттай болгохын тулд юм. Энэ зарчимд үндэслэн ийм шийдвэр гаргаж, ийм арга барил хэрэглэдэг. Энэ нь зохистой.

Чуулганы амьдралд өөр хэн сөрөг байдал гаргах хандлагатай байдаг вэ? Зарим хүн үүргээ үр дүнгүй гүйцэтгэж, үргэлж алдаа гаргадаг; тэд өөрсдийгөө эргэцүүлдэггүй, харин Бурхан зөвт, шударга биш, Бурхан үргэлж бусдад нигүүлсэнгүй хандаж, өөрт нь тэгдэггүй, Бурхан өөрсдийг нь дорд үзэж, хэзээ ч гэгээрүүлдэггүй, тийм учраас үүргээ гүйцэтгэхэд нь хэзээ ч үр дүн гардаггүй, бусдаас ялгарч, хүндлэл хүлээх зорилгодоо хэзээ ч хүрч чаддаггүй гэж тэд үргэлж боддог. Тэд зүрх сэтгэлдээ Бурханд гомдол өвөрлөх болж, ингэх зуураа үүргээ үнэнчээр гүйцэтгэдэг хүмүүст атаархаж, зэвүүцэж, үзэн ядаж эхэлдэг. Ийм хүмүүст ямархуу хүн чанар байдаг вэ? Тэд өчүүхэн бодолтой биш гэж үү? Түүнчлэн, тэд Бурханд итгэх итгэлдээ үнэнийг хэрхэн эрэлхийлэхээ ойлгодоггүй биш үү? Тэд Бурханд итгэх гэж юу болохыг ойлгодоггүй. Тэд Бурханд итгэж, үүрэг гүйцэтгэхийг яг л сурагч их сургуульд элсэх шалгалт өгч байгаатай адил, үргэлж оноо, зэрэглэлээ харьцуулах хэрэгтэй гэж боддог. Тиймээс тэд эдгээр зүйлийг маш чухалчилдаг. Энэ нь тэдний байдал биш гэж үү? Юуны өмнө, үнэнийг ухамсарлах өнцгөөс харвал ийм хүмүүс сүнслэг ойлголттой юу? Байхгүй, тэд Бурханд итгэх, үнэнийг эрэлхийлэх гэж юу болохыг ойлгодоггүй. Нэг талаар, тэд бусдын дундах зэрэглэлээ маш чухалчилдаг; нөгөө талаар, тэд бусад хүн үүргээ хэр сайн гүйцэтгэж байгаа, өөрсдөө хэр сайн гүйцэтгэж байгааг үнэлэхдээ яг л сургуулийн сурагчдад үнэлгээ өгч байгаа мэт оноо өгөх аргыг үргэлж ашиглаж, хүмүүсийн Бурханд итгэх ба үүрэг гүйцэтгэхийг энэ аргаар хэмждэг. Үүнд буруу зүйл байгаа биш үү? Түүнчлэн, тэдний үүргээ гүйцэтгэхдээ хүчин чармайлт гаргадаг арга барил нь буруу биш үү? Тэд хичээл хийх, шалгалт өгөхтэй адил хүчин чармайлтаар үүргээ гүйцэтгэдэг биш үү? (Тийм ээ.) Бид яагаад ингэж хэлж байна вэ? Ийм хүмүүс Бурханд итгэх болон үүргээ гүйцэтгэхдээ зарчмыг хэрхэн эрж хайхаа ойлгодог уу? Тэд зарчмыг эрж хайж чаддаг уу? Нэг талаар, тэд зарчмыг хэрхэн эрж хайхаа мэддэггүй. Хүмүүс Бурханы үгийг хэрхэн унших ёстой, үнэнийг хэрхэн нөхөрлөх, үүргээ хэрхэн сайн гүйцэтгэх гээд эдгээр асуудлыг тэд ойлгодоггүй, бас тоодоггүй. Тэд зөвхөн зарчмыг олж, түүний дагуу үйлдэх ёстой гэдгээ л мэддэг боловч зарчимд юу гэж заасан, Бурхан юу шаарддаг, бусад хүн зарчмын дагуу хэрхэн үйлддэг талаар ойлголт дутмаг байдаг. Тэд ерөөсөө учрыг нь олдоггүй. Нөгөө талаар, хүмүүсийн үүргийн гүйцэтгэл стандартад нийцэж байгаа эсэхийг хэмждэг Бурханы стандарт, мөн үүргээ гүйцэтгэхэд нь хүмүүсээс шаарддаг Бурханы зарчимд үндэслэн тэд үүргийн гүйцэтгэлээ үнэлж дүгнэж чаддаг уу? Тэд Бурханы үг болон ах эгч нарын нөхөрлөлөөс эдгээр асуудлыг ойлгож чаддаг уу? Юуны өмнө, тэд Бурханы үгийг ойлгодоггүй, үүрэг гүйцэтгэх асуудлыг ч ойлгодоггүй. Бурханд итгэж, үүрэг гүйцэтгэж эхэлснийхээ дараа тэд: “Би сургуульд байхдаа нэг зүй тогтлыг олж нээсэн: Шаргуу хөдөлмөрлөж, илүү их суралцахад бэлэн л байвал өндөр оноо авч чадна. Тиймээс би бурханд итгэхдээ ч яг ингэнэ. Би бурханы үгийг илүү их уншиж, илүү их залбирна. Бусад хүн чалчиж, хоол идэж байхад би магтан дуу сурч, бурханы үгийг цээжилнэ. Ийм хүчин чармайлт гаргавал миний шаргуу хөдөлмөр, хичээл зүтгэл, ажилч хичээнгүй байдлыг хараад бурхан намайг гарцаагүй ерөөж, үүргийн гүйцэтгэл минь гарцаагүй үр дүнтэй болно. Би бусдаас өндөр оноо авч, үнэлэгдэж, дэвшинэ гэдэгтээ итгэлтэй байна” гэж эргэцүүлдэг. Гэвч ингэсэн ч гэсэн тэд хүслээ биелүүлж чаддаггүй: “Яагаад би үүргээ гүйцэтгэхдээ бусдаас бага үр дүнтэй байсаар байна вэ? Би хэзээ, яаж дэвшиж, чухал ажилд ашиглагдах юм бэ? Энэ ямар ч найдваргүй гэсэн үг биш үү? Би төрөлхийн өрсөлдөх дуртай, бусдаас хоцрох дургүй. Сургуульд байхдаа тийм байсан, бурханд итгэх итгэлдээ ч тийм хэвээрээ байна. Надаас илүү гарсан хэнийг ч би гүйцэж түрүүлэхээр шийдсэн. Тэгэхгүй л бол санаа амрахгүй!” Зөв арга барилтай байж—зүгээр л хичээл номдоо гаргадаг байсан хүчин чармайлтаа Бурханы үгийг илүү их уншиж, илүү олон магтан дуу сурахад зориулж; дэмий чалчихгүй; ганган хээнцэр хувцаслахад анхаарахгүй; бага унтаж, бага цэнгэж; биеэ захирч; махан биеийн тав тухад ташуурахгүй байвал—Бурханы ерөөлийг хүртэж чадна, тэгээд үүргээ гүйцэтгэхдээ гарцаагүй үр дүнд хүрнэ гэж тэд боддог. Гэвч бүх зүйл үргэлж тэдний төсөөлснөөс өөрөөр эргэдэг: “Яагаад би үүргээ гүйцэтгэхдээ үргэлж алдаа гаргасаар байна вэ, яагаад би одоо хүртэл бусад шиг сайн хийж чадахгүй байна вэ? Бусад хүн аливааг хурдан, сайн хийж, удирдагч тэднийг үргэлж магтаж, хүндэлдэг. Би маш их зовлон, бэрхшээл туулсан шүү дээ. Яагаад би одоо хүртэл үр дүнд хүрэхгүй байна вэ?” Үүнийг эргэцүүлэн бодоод тэд эцэст нь нэг чухал нээлт хийдэг: “Бурхан зөвт биш юм байна. Би бурханд ийм удаан итгэсэн мөртөө одоо л үүнийг харж байна! Бурхан хүссэн хүндээ нигүүлсэнгүй ханддаг. Тэгвэл яагаад надад нигүүлсэнгүй хандахыг хүсдэггүй юм бэ? Би тэнэг болохоор уу, зусардах, уран цэцэн ярих нь миний чадах зүйл биш болохоор уу, би сэргэлэн биш болохоор уу? Эсвэл би хэтэрхий эгэл жирийн харагддаг, боловсрол муутай болохоор уу? Энэ бол бурхан намайг илчилж байгаа хэрэг биз дээ? Би бурханы үгийг маш их уншсан—яагаад бурхан надад нигүүлсэнгүй хандахгүй, харин намайг илчилж байгаа юм бэ?” Ингэж бодох тусам тэд сөрөг болдог: “Би цаашид үүргээ гүйцэтгэмээргүй байна. Үүргээ гүйцэтгэх явцад минь бурхан намайг ерөөгөөгүй, бурханы үгийг илүү их уншсан ч тэр намайг гэгээрүүлээгүй. Бурхан хүссэн хүндээ нигүүлсэнгүй хандаж, өршөөх хүнээ өршөөдөг гэж бурханы үгэнд хэлсэн байдаг. Бурханы өршөөл, нигүүлсэл үзүүлэх хүн би биш юм байна. Би яагаад ингэж тарчилж зовох ёстой гэж?” Тэд бодох тусмаа улам сөрөг болж, урагшлах замгүй мэт санагддаг. Тэд гомдолдоо багтарч, үүргээ гүйцэтгэх хүсэлгүй болдог; үүргээ гүйцэтгэхдээ зүгээр л нэр төдий хийдэг. Бусад хүн зарчмыг яаж ч нөхөрлөсөн тэдэнд хүрдэггүй. Тэдний дотор ямар ч хариу үйлдэл байдаггүй. Тэд ийм нөхцөл байдалтай байхдаа ямар нэг амь-оролттой байдаг уу? Үүргээ гүйцэтгэхдээ үнэнч байдал гаргадаг уу? Үгүй, байхгүй, урьд нь байсан жоохон хүчин чармайлт, хичээл зүтгэл нь ч бас алга болсон. Тэгвэл зүрх сэтгэлд нь юу үлдсэн бэ? “Би зүгээр л тухай тухай үед нь төлөвлөгөө гаргаж, урсгалаараа явъя. Бурхан хэзээ мөдгүй намайг илчилж, таягдан хаяж, намайг орхиж магадгүй. Үүрэг гүйцэтгэж болохгүй өдөр ирэхэд би хийхгүй. Би хангалттай сайн биш гэдгээ мэднэ. Бурхан намайг хараахан таягдан хаяагүй ч надад дургүй гэдгийг нь би мэднэ. Намайг таягдан хаях нь цаг хугацааны л асуудал.” Зүрх сэтгэлд нь ийм бодол, үзэл төрж, бусадтай харилцахдаа хааяа ийм үг цухуйлгадаг: “Та нар бүгд чин сэтгэлээсээ итгээд л бай. Та нарын итгэл, үүргийн гүйцэтгэлийг бурхан гарцаагүй ерөөх байх. Би горь тасарсан. Зам минь мухардсан. Би хэчнээн хичээнгүй, хөдөлмөрч байлаа гээд ямар ч нэмэргүй. Бурхан хэн нэгэнд дургүй бол тэр хүн хэчнээн их хүчин чармайлт гаргаад ч нэмэргүй. Би чадлынхаа хэрээр хүчин чармайлт гаргаж үүргээ гүйцэтгэдэг; хүчин чармайлт гаргах тэнхээ байхгүй бол яах ч аргагүй. Бурхан хүмүүсийг хэрээс хэтэрсэн зүйл хий гэж албадаж болох уу? Бурхан загасыг хуурай газар амьдар гэж албадаж чадахгүй шүү дээ!” Энд юу яриад байна вэ? Үүний цаад санаа нь: “Би ийм л хүн. Бурхан надад яаж ч хандсан, энэ бол миний хандлага.” Надад хэл дээ, ийм хандлага, санаа зорилготой хүн яагаад Бурханы ерөөлийг хүртэхийг хүссээр байх юм бэ? Тэдэнд бий болсон энэ байдал, энэ хандлага бусдад нөлөөлж чадах уу? Тэд амархан сөрөг, таагүй нөлөө үзүүлж, бусдыг сөрөг байдал, сул дорой байдал руу хөтөлж чадна. Энэ нь бусдыг төөрөлдүүлж, хорлож байгаа хэрэг биш үү? Ийм хэмжээнд хүртлээ сөрөг болсон хүмүүс бол диаволууд биш гэж үү? Диаволууд хэзээ ч үнэнийг хайрладаггүй.

Зарим хүн урт нуршуу яриагаар сөрөг байдал гаргадаггүй; зүгээр л цөөн хэдэн үг хэлдэг: “Та нар бүгд надаас дээр. Та нар бүгд ихээхэн ерөөгдсөн. Би горь тасарсан. Би хэчнээн хичээгээд ч нэмэргүй. Бурханы ерөөлийг хүртэх найдвар надад алга.” Хэдийгээр үг нь энгийн, асуудалгүй мэт, өөрсдийгөө шалгаж, задлан шинжилж, хэв чанар муутай, дутагдалтай гэх мэт баримтыг хүлээн зөвшөөрч байгаа мэт сонсогдож байвч, үнэндээ тэд нэг төрлийн үл үзэгдэх сөрөг байдал гаргаж байна. Эдгээр үгэнд егөөдөл, доог тохуу, бас эсэргүүцэл агуулагддаг бөгөөд мэдээж, бүр ч илүүтэйгээр Бурханд сэтгэл дундуур байгааг, мөн сөрөг, гутранги уур амьсгалыг агуулдаг. Эдгээр сөрөг үг цөөхөн байх ч энэ уур амьсгал нь халдварт өвчин шиг бусдад нөлөөлж чаддаг. Хэдийгээр тэд “Би цаашид үүргээ гүйцэтгэхийг хүсэхгүй байна, надад аврагдах найдвар байхгүй, та нар ч бас бүгд аюулд байна” гэж ил тод хэлдэггүй ч, энэ хүн хүчин чармайлт гаргасан хэр нь аврагдах найдваргүй байгаа юм бол хичээдэггүй хүмүүст бүр ч найдвар байхгүй гэж хүмүүст бодогдуулах дохио өгдөг. Энэ дохиог дамжуулснаар тэд бүх хүнд: “Найдвар чухал. Хэрвээ Бурхан чамд найдвар өгөхгүй бол, хэрвээ Бурхан чамайг ерөөхгүй бол чи хэчнээн их хүчин чармайлт гаргаад ч нэмэргүй, бүгд талаар болно” гэж хэлж байгаа хэрэг юм. Ихэнх хүн энэ дохиог хүлээн авсныхаа дараа зүрх сэтгэлийнх нь гүн дэх Бурханд итгэх итгэл нь өөрийн эрхгүй суларч, үүргээ гүйцэтгэхдээ харуулах ёстой үнэнч байдал, чин сэтгэл нь ихээхэн буурдаг. Хэдийгээр тэд хүмүүсийг төөрөлдүүлэх, өөрийн талд татах тодорхой санаа зорилгогүйгээр ийм сөрөг байдал гаргадаг ч энэ сөрөг уур амьсгал бусдад хурдан нөлөөлж, хямрааж, хүчин чармайлт нь амархан талаар болж байна гэж бодогдуулдаг; энэ нь хүмүүсийг мэдрэмжээрээ амьдарч, мэдрэмжээ ашиглан Бурханы талаар таамаглаж, өнгөц харагдах байдалд үндэслэн хүмүүст хандах Бурханы хандлага, чин сэтгэлийг шинжилж, судлахад хүргэдэг. Энэхүү сөрөг уур амьсгал бусдад дамжих үед тэд өөрийн эрхгүй Бурханаас холдож, Бурханы хэлсэн зүйлийг буруу ойлгож, эргэлзэж, Түүний үгэнд итгэхээ больдог. Үүний зэрэгцээ тэд үүрэгтээ чин сэтгэлээсээ хандахаа больдог; тэд төлөөс төлөх хүсэлгүй, үнэнч байх ямар ч хүсэлгүй болдог. Энэ бол эдгээр сөрөг үг ярианы хүмүүст үзүүлдэг нөлөө юм. Энэхүү нөлөөний үр дагавар юу вэ? Эдгээр үгийг сонссоныхоо дараа хүмүүс босгон байгуулалт олж авдаггүй, өөрийгөө таньж мэдэж, дутагдлаа олж илрүүлж, үнэнийг хэрэгжүүлж, зарчмын дагуу үүргээ гүйцэтгэж чаддаг болох нь бүр ч үгүй—тэд эдгээр эерэг үр дүнгийн алийг нь ч олж авдаггүй. Харин ч энэ нөлөө нь хүмүүсийг улам сөрөг болгож, үнэний эрэлхийллээ орхих тухай бодоход хүргэж, үүрэгтээ шийдэмгий байхаа болиход хүргэдэг. Тэд яагаад итгэлээ алдсан бэ? (Өөрсдөд нь аврагдах найдвар байхгүй гэж тэд боддог.) Зөв, чи энэ мэдээг хүлээн авч, чамд аврагдах найдвар байхгүй гэж бодсон, тиймээс чи үүргээ гүйцэтгэхээр хүчин чармайлт гаргах хүсэлгүй байна. Энэ зан авир нь чи үнэнийг чин сэтгэлээсээ эрэлхийлдэггүй, харин Бурханд чи таатай санагддаг эсэх, чамд аврагдах найдвар байгаа эсэх, үүргийн гүйцэтгэлийг чинь Бурхан сайшааж байгаа эсэхийг мэдрэмж, сэтгэл санаа, таамаглалд үндэслэн үргэлж дүгнэдэг гэдгийг харуулж байна. Хүмүүс эдгээр зүйлийг таамаглалд үндэслэн дүгнэх үедээ үнэнийг хэрэгжүүлэх сэдэл нэг их байдаггүй. Яагаад тэр вэ? Хүмүүс таамаглалд үндэслэн шүүхдээ Бурханыг үнэн зөв шүүж чадах уу? Хүмүүс Бурханы бодол, санаа бүрийн талаар үнэн зөв таамаглал дэвшүүлж чадах уу? (Үгүй.) Хүмүүсийн оюун санаа ов мэх, наймаалцал, ертөнцийн гүн ухаан, Сатаны логик гэх мэтээр дүүрэн байдаг. Хүмүүс эдгээр зүйлд үндэслэн Бурханы талаар таамаглал дэвшүүлэхийн үр дагавар юу вэ? Энэ нь Бурханд эргэлзэх, Бурханаас холдох, тэр ч бүү хэл Бурханд итгэх итгэлээ бүрмөсөн алдахад хүргэдэг. Хүн Бурханд итгэх итгэлээ бүрмөсөн алдах үед Бурхан оршин байдаг эсэх талаар том асуултын тэмдэг зүрх сэтгэлд нь гарцаагүй тавигдана. Тэр үед Бурханд итгэгч байх цаг нь дуусгавар болно—тэд бүрмөсөн сүйрнэ. Түүнчлэн, хүмүүс Бурханы талаар таамаглал дэвшүүлэх нь зөв үү? Бүтээгдсэн зүйлийн Бүтээгчид хандах ёстой хандлага энэ мөн үү? Биш гэдэг нь тодорхой. Хүмүүс Бурханы талаар таамаглал дэвшүүлэх ёсгүй, мөн Бурханы бодол санаа, хүмүүсийн талаарх Түүний бодол санааг тааварлах ёсгүй. Энэ нь өөрөө буруу юм; хүмүүс буруу өнцгөөс харж, буруу байр суурин дээр зогсож байна.

Хүмүүс Бурханд таамаглаж, тааварлаж, эргэлзэж, сэжиглэж хандах ёсгүй, мөн хүний бодол санаа, үзэл бодол, ертөнцийн гүн ухаан, эрдэм мэдлэгт үндэслэн Бурханыг шүүх ёсгүй. Тэгвэл хүмүүс Бурханд хэрхэн хандах ёстой вэ? Нэгдүгээрт, Бурхан бол үнэн гэдэгт хүмүүс итгэх ёстой. Хүмүүст тавьдаг Бурханы шаардлага, тэдэнд хандах Бурханы санаа зорилго, хүмүүсийг хайрлах, үзэн ядах, мөн янз бүрийн хүмүүст зориулсан Түүний зохицуулалт, бодол, санаа гэх мэтийг чи таамаглах шаардлагагүй; эдгээр асуудлыг Бурханы үгэнд тодорхой тайлбарласан, тодорхой утга учиртай байдаг. Чи зөвхөн итгэж, эрж хайж, тэгээд Бурханы үгийн дагуу хэрэгжүүлэх л хэрэгтэй—ийм л энгийн. Бурхан чамайг яах санаатай байгаа, чамайг яаж харж байгааг мэдрэмж дээрээ үндэслэн дүгнэхийг Бурхан чамаас шаарддаггүй. Тэгэхээр өөрт чинь аврагдах найдвар байхгүй гэж чи боддог юм байна—энэ мэдрэмж үү, эсвэл баримт уу? Бурханы үгэнд тэгж хэлсэн үү? (Үгүй.) Тэгвэл Бурханы үгэнд юу гэж хэлдэг вэ? Ямар нэг асуудалтай тулгарах болгондоо, завхарсан зан чанараа харуулах болгондоо шийдэл олохын тулд үнэнийг хэрхэн эрж хайх, үнэнийг хэрэгжүүлэх замыг хэрхэн олохыг Бурхан хүмүүст хэлж өгдөг. Энэ нь нэг зүйлийг баталдаг: Бурхан хүмүүсийг аварч, завхарсан зан чанарыг нь өөрчлөхийг хүсдэг нь үнэн; Бурхан чамайг хуураагүй, энэ бол хоосон яриа биш. Чамд аврагдах найдвар байхгүй гэж чи боддог ч тэр бол зүгээр л түр зуурын сэтгэл санааны байдал, тодорхой орчинд бий болсон мэдрэмж юм. Чиний мэдрэмж Бурханы хүсэл, санаа зорилгыг төлөөлөхгүй, Түүний бодлыг бүр ч төлөөлөхгүй, мөн үнэнийг ч бас төлөөлөхгүй. Тиймээс, хэрвээ чи энэ мэдрэмжээр амьдарч, энэ мэдрэмж дээрээ үндэслэн Бурханы талаар таамаглал дэвшүүлж, Бурханы хүслийг мэдрэмжээрээ орлуулбал маш буруу бөгөөд Сатаны урхинд орсон байна. Ийм нөхцөл байдалд яах ёстой вэ? Мэдрэмжид бүү найд. Зарим хүн “Хэрвээ мэдрэмжид найдах ёсгүй юм бол юунд найдах ёстой вэ?” гэж хэлдэг. Чи өөрийнхөө юунд ч найдаад нэмэргүй; хүний мэдрэмж үнэнийг төлөөлдөггүй. Чиний мэдрэмж хэрхэн бий болсныг, үнэндээ хаанаас гарч ирснийг хэн мэдлээ—хэрвээ Сатанд төөрөлдсөнөөс болж үүссэн бол төвөгтэй. Ямартай ч, мэдрэмж яаж бий болсноос үл хамааран энэ нь үнэнийг төлөөлдөггүй. Хүний мэдрэмж, зөн совин хэчнээн хүчтэй байна, төдий чинээ үнэнийг эрж хайж, Бурханы өмнө очиж, өөрийгөө эргэцүүлэх хэрэгтэй. Хүний мэдрэмж болон баримт, үнэн бол хоёр өөр зүйл юм. Мэдрэмж чамайг үнэнээр хангаж чадах уу? Чамд хэрэгжүүлэлтийн зам авчирч чадах уу? Чадахгүй. Зөвхөн Бурханы үг, зөвхөн үнэн л чамд хэрэгжүүлэлтийн замыг авчирч, чамд эргэлт авчирч, гарах гарц нээж өгч чадна. Тиймээс чиний хэрэгжүүлэх ёстой зүйл бол өөрийнхөө мэдрэмжийг эрж хайх биш—чиний мэдрэмж чухал биш. Чиний хийх ёстой зүйл бол Бурханы өмнө очиж үнэнийг эрж хайх, Бурханы үгээр дамжуулан Түүний санаа зорилгыг ойлгох явдал юм. Чи мэдрэмжид хэчнээн их найдна, төдий чинээ урагшлах замгүй болж, сөрөг байдалд улам гүн унаж, Бурхан шударга бус, Бурхан чамайг ерөөгөөгүй гэж улам их бодох болно. Эсрэгээрээ, хэрвээ чи эдгээр мэдрэмжийг хойш тавьж, үнэн-зарчмыг эрж хайж, үүргээ гүйцэтгэх явцад ямар үйлдэл нь үнэн-зарчмыг зөрчсөн, ямар үйлдлийг өөрийн хүслээр хийсэн бөгөөд үнэн-зарчимтай огт холбоогүй болохыг олж харвал эрж хайх явцдаа чамд өөрийн гэсэн хүсэл хэтэрхий их, төсөөлөл хэтэрхий их байгааг олж мэднэ. Ингэж бага зэрэг нухацтай байхад л чи олон асуудлыг илрүүлнэ: “Би хэтэрхий тэрслүү, хэтэрхий дураараа, хэтэрхий биеэ тоосон юм байна! Надад аврагдах найдвар байхгүй биш юм байна; миний мэдрэмж буруу байна. Би Бурханы үгийг нухацтай авч үзээгүй, үнэн-зарчмын дагуу хэрэгжүүлээгүй юм байна. Бурхан намайг ерөөдөггүй, залж чиглүүлдэггүй, ялгавартай ханддаг гэж би үргэлж гомдоллодог ч үнэндээ би үүргээ гүйцэтгэхдээ хааш яаш, дураараа, хөнгөн хуумгай ханддаг байснаа мэдээгүй—энэ бол миний буруу. Одоо би ухаарлаа, Бурхан ялгавартай ханддаггүй юм байна. Хүмүүс үнэнийг эрж хайхгүй, Бурханы өмнө очихгүй байхад үүрэг гүйцэтгэх эрхийг нь болиулахгүй байгаагаараа Бурхан тэдэнд аль хэдийн сайхан хандаж байна; Бурхан энэ тал дээр аль хэдийн маш өршөөнгүй хандаж байна. Гэтэл би гомдлоор дүүрэн байж, тэр ч бүү хэл Бурхантай сөргөлдөж, маргалдаж байж. Өмнө нь би өөрийгөө нэлээд сайн гэж боддог байсан ч одоо огт тийм биш гэдгийг харж байна. Би юуг ч зарчимд тулгуурлаж хийгээгүй; Бурхан намайг сахилгажуулаагүй нь Түүний нигүүлсэл байж—Тэр миний биеийн хэмжээ жижиг гэдгийг мэдэж байж!” Ингэж эрж хайснаараа чи зарим үнэнийг ойлгож, үнэн-зарчмын дагуу идэвхтэй хэрэгжүүлэх санаачилга гаргаж чадна. Чи биеэ авч явах болон үүргээ гүйцэтгэхдээ зарим нэг зарчимтай болсноо бага багаар мэдэрнэ. Энэ үед мөс чанар чинь хамаагүй илүү амар амгалан болох биш үү? “Өмнө нь надад аврагдах найдвар байхгүй мэт санагддаг байсан ч одоо яагаад энэ мэдрэмж, энэ ухамсар улам бүдгэрээд байна вэ? Энэ байдал яаж өөрчлөгдчихөв өө? Өмнө нь би өөрийгөө найдваргүй гэж боддог байсан; тэр нь ердөө л сөрөг хандлагаар эсэргүүцэж, Бурхантай сөргөлдөж байсан хэрэг биш үү? Би дэндүү тэрслүү байж!” Дуулгавартай дагасны дараа, үүргээ гүйцэтгэх явцдаа чи өөрийн мэдэлгүй зарим зарчмыг ойлгож эхлэх бөгөөд өөрийгөө бусадтай харьцуулахаа болино; чи яаж хааш яаш хандахаас зайлсхийх, үүргээ яаж зарчмын дагуу гүйцэтгэх вэ гэдэгт л төвлөрнө. Аяндаа чи аврагдаж чадахгүй гэж бодохоо больж, цаашид тэрхүү сөрөг байдалд баригдахгүй; чи үүргээ зарчмын дагуу гүйцэтгэж, Бурхантай харилцах харилцаа чинь хэвийн болсныг мэдэрнэ. Чамд ийм мэдрэмж төрөх үед чи ингэж бодно: “Бурхан намайг орхиогүй юм байна; би Бурханы оршихуйг мэдэрч байна, үүргээ гүйцэтгэж байхдаа Бурханыг эрж хайх үедээ Бурханы удирдамж, ерөөлийг мэдэрч байна. Бурхан бусдыг ерөөдөг, намайг ч бас ерөөдөг, Бурхан ялгавартай ханддаггүй гэдгийг би эцэст нь мэдэрч байна; надад аврагдах найдвар байгаа бололтой. Миний өмнө нь алхсан зам буруу байж; би үүргээ гүйцэтгэхдээ үргэлж хааш яаш, дур зоргоороо авирлаж байсан мөртөө өөрийгөө зүгээр гэж бодож, өөрийнхөө жижигхэн ертөнцөд амьдарч, өөрөөрөө бахархаж байж. Тэгэх нь маш том алдаа байсныг би одоо харж байна! Бурханы өөдөөс хашхирч, эсэргүүцсэн байдалд бүрэн амьдарч байсан болохоор Бурханы гэгээрлийг хүртээгүй нь аргагүй юм байна. Би зарчмын дагуу үйлдэхгүй юм бол яаж Бурханы гэгээрлийг хүртэж чадах юм бэ?” гэж бодно. Чи харж байна уу, хэрэгжүүлэлтийн огт өөр хоёр арга зам, өөрийн санаа бодолд хандах огт өөр хоёр арга зам эцэстээ өөр үр дүнд хүргэдэг.

Хүмүүс Бурханд итгэхдээ мэдрэмжээрээ амьдарч болохгүй. Хүний мэдрэмж бол зүгээр л түр зуурын сэтгэл санааны байдал—энэ нь тэдний төгсгөлтэй ямар нэг хамаатай юу? Баримттай хамаатай юу? (Үгүй.) Хүмүүс Бурханаас хөндийрөх үедээ, Бурханыг буруу ойлгож, эсэргүүцэж, Бурхантай сөргөлдөж, өөдөөс нь агсамнах зэрэг сэтгэл хөдлөлд автан амьдрах үедээ Бурханы халамж, хамгаалалтыг бүрмөсөн орхисон байдаг бөгөөд зүрх сэтгэлд нь Бурханы орон зай байхаа больдог. Хүмүүс ийм байдалтай амьдрах үедээ өөрийн эрхгүй мэдрэмжээрээ амьдардаг. Ялихгүй бодол тэднийг маш их хямрааж, хоол идэж, унтаж чадахгүйд хүргэж, хэн нэгний санамсаргүй хэлсэн үг тэднийг таавар, гайхшралд автуулдаг, тэр ч бүү хэл ганц удаа хар дарж зүүдлэх нь тэднийг сөрөг болгож, Бурханыг буруу ойлгоход хүргэж мэднэ. Ийм чөтгөрийн тойрог нэгэнт бий болмогц хүмүүс өөрсдийнх нь хувьд бүх зүйл дууссан, аврагдах ямар ч найдваргүй болсон, Бурханд хаягдсан, Бурхан тэднийг аврахгүй гэж шийддэг. Тэд ингэж бодох тусмаа, ийм мэдрэмж төрөх тусмаа улам их сөрөг байдалд автдаг. Хүмүүст ийм мэдрэмж төрдгийн жинхэнэ шалтгаан нь тэд үнэнийг эрж хайдаггүй, үнэн-зарчмын дагуу хэрэгжүүлдэггүйд байгаа юм. Хүмүүст ямар нэг зүйл тохиолдох үед тэд үнэнийг эрж хайдаггүй, үнэнийг хэрэгжүүлдэггүй, үргэлж өөрсдийн замаар явж, өчүүхэн сэргэлэн зангаараа амьдардаг. Тэд өдөр бүрийг өөрсдийгөө бусадтай харьцуулж, өрсөлдөж, өөрсдөөс нь дээр гэж бодсон хэнд ч атаархаж, үзэн ядаж, өөрсдөөс нь дор гэж бодсон хэнийг ч элэг доог хийж, шоолж, Сатаны зан чанараар амьдарч, аливааг үнэн-зарчмын дагуу үйлдэхгүй, хэний ч зөвлөгөөг хүлээн авахаас татгалзаж өнгөрөөдөг. Энэ нь эцэстээ тэдэнд элдэв янзын хий бодол, таамаглал, дүгнэлт төрүүлдэг бөгөөд тэд өөрсдийгөө байнгын түгшүүртэй байдалд оруулдаг. Тэд үүнийг хүртэх ёстой биш гэж үү? Ийм гашуун үр дагаврыг тэд өөрсдөө л үүрч чадна—тэд үнэхээр үүнийг хүртвэл зохино. Энэ бүхэн юунаас болдог вэ? Энэ нь хүмүүс үнэнийг эрж хайдаггүй, хэтэрхий биеэ тоосон, өөрийгөө зөвтгөдөг, үргэлж өөрсдийн санаагаар үйлддэг, үргэлж гайхуулж, өөрсдийгөө бусадтай харьцуулдаг, үргэлж ялгарч харагдахыг хичээдэг, Бурханд үргэлж утгагүй шаардлага тавьдаг гэх зэргээс болдог—энэ бүх зүйл хүмүүсийг Бурханаас аажмаар хөндийрч, дахин дахин Бурханыг эсэргүүцэж, үнэнийг зөрчихөд хүргэдэг. Эцэст нь тэд өөрсдийгөө харанхуй, сөрөг байдалд автуулдаг. Ийм үед хүмүүс тэрслүү байгаагаа, сөргөлдөж байгаагаа үнэн зөвөөр ойлгодоггүй, ийм зүйлд зөв хандлагаар хандах нь бүр ч боломжгүй байдаг. Харин ч тэд Бурханы талаар гомдоллож, Бурханыг буруу ойлгож, Түүний талаар таамаг дэвшүүлдэг. Ийм зүйл болоход хүмүүс завхрал нь маш гүн гүнзгий, өөрсдөө хэтэрхий төвөгтэй гэдгээ эцэст нь ухаарч, улмаар өөрсдийгөө Бурханыг эсэргүүцдэг төрлийн хүн гэж тогтоогоод, өөрийн эрхгүй сөрөг байдалд автаж, тэндээсээ гарч чаддаггүй. Тэдний боддог зүйл бол: “Бурхан намайг жигшин голдог, Бурхан намайг хүсдэггүй. Би хэтэрхий тэрслүү, миний хохь, Бурхан намайг цаашид аврахгүй нь тодорхой.” Тэд энэ бүгдийг баримт гэж боддог. Тэд зүрх сэтгэл дэх таамгаа баримт гэж тогтоодог. Хэн ч тэдэнтэй үнэнийг нөхөрлөөд нэмэргүй, тэд хүлээж авдаггүй. “Бурхан намайг ерөөхгүй, Тэр намайг аврахгүй, тэгэхээр Бурханд итгэх ямар хэрэг байна?” гэж тэд боддог. Бурханд итгэх итгэлийн зам нь ийм цэгт хүрэх үед хүмүүс итгэсээр байж чадах уу? Үгүй. Тэд яагаад цааш үргэлжлүүлж чадахгүй байна вэ? Энд нэг баримт бий. Хүмүүсийн сөрөг байдал тодорхой хэмжээнд хүрч, зүрх сэтгэл нь эсэргүүцэл, гомдлоор дүүрч, Бурхантай харилцаагаа нэгмөсөн таслахыг хүсэх үед энэ нь Бурханаас эмээдэггүй, Бурханыг дуулгавартай дагадаггүй, үнэнийг хайрладаггүй, үнэнийг хүлээж авдаггүй гэх мэт энгийн зүйл байхаа больдог. Харин энэ нь юу вэ? Тэд зүрх сэтгэлдээ Бурханд итгэх итгэлээ орхих сонголтыг идэвхтэй хийдэг. Тэд таягдан хаягдахаа зүгээр суун хүлээх нь гутамшигтай, харин бууж өгөхийг сонгох нь илүү нэр төртэй гэж боддог тул санаачилга гарган боломжоосоо татгалзаж, өөрсдөө бүх зүйлийг эцэслэдэг. Тэд Бурханд итгэх итгэлийг муу, үнэн хүмүүсийг өөрчилж чадахгүй, Бурханыг зөвт биш гэж яллаж, Бурхан өөрсдийг нь аврахгүй байна гэж гомдоллодог: “Би маш хичээнгүй, бусдаас хавьгүй их зовлон бэрхшээл туулж, бусдаас хавьгүй их төлөөс төлдөг, би үүргээ чин сэтгэлээсээ гүйцэтгэдэг байтал Бурхан намайг ерөөгөөгүй л байна. Бурхан надад дургүй, Бурхан хүмүүст тэгш бус ханддаг гэдгийг одоо би тодорхой харж байна.” Тэд Бурханд эргэлзэх эргэлзээгээ Бурханыг яллах, доромжлох болгон хувиргаж зүрхэлдэг. Энэ баримт бүрэлдэх үед тэд Бурханд итгэх итгэлийн замаар үргэлжлүүлэн явж чадах уу? Тэд Бурханд тэрсэлж, сөргөлддөг, үнэнийг хүлээн авдаггүй, өөрсдийгөө огт эргэцүүлдэггүй учраас сүйрдэг. Хүн өөрийн санаачилгаар Бурханыг орхичхоод, дараа нь Бурхан өөрийг нь ерөөдөггүй, нигүүлсэл үзүүлдэггүй гэж гомдоллох нь эрүүл ухаангүй хэрэг биш үү? Хүн бүр өөрийн замаа сонгож, түүгээрээ алхдаг; хэн ч тэдний өмнөөс үүнийг хийж чадахгүй. Мухардлыг сонгосон нь чи, Бурханыг орхиж, Түүнийг голсон нь чи. Эхнээс нь дуустал Бурхан чамайг хүсэхгүй, чамайг орхисон, чамайг аврахаас татгалзсан гэж хэзээ ч хэлээгүй; өөрийнхөө таамагт тулгуурлан Бурханыг хязгаарласан хүн бол чи. Хэрвээ чи Бурханд чин сэтгэлээсээ итгэдэг байсан бол, Бурхан чамайг хүсэхгүй байсан ч итгэсээр байвал, Тэр чамайг жигшсэн ч гэсэн чи Бурханд итгэсээр, Түүний үгийг уншсаар, үнэнийг хүлээн авч, үүргээ хэвийн гүйцэтгэсээр байвал хэн чамайг хязгаарлаж, зогсоож чадах юм бэ? Энэ бүхэн чиний өөрийн сонголт, эрэлхийлэлтэй холбоотой биш гэж үү? Чамд өөрт чинь итгэл дутаж байхад чи эсрэгээрээ Бурханы талаар гомдоллож байна; энэ бол эрүүл ухаангүй явдал. Чи Бурхантай харилцах харилцаагаа хадгалж үлдэлгүй, сүйтгэхээр улайрч байна; нэгэнт ан цав суусан бол сэргээж болох уу? Хагархай толийг эвлүүлэх хэцүү, эвлүүллээ ч гэсэн ан цав нь байсаар л байна. Одоо нэгэнт харилцаа эвдэрсэн тул хэзээ ч анхны байдалдаа эргэж орохгүй. Тиймээс Бурханд итгэх явцдаа ямар ч орчин нөхцөлтэй тулгарсан, хүмүүс дуулгавартай дагахад суралцаж, үнэнийг эрж хайх ёстой—тэгж байж л тэд бат зогсож чадна. Хэрвээ чи замын төгсгөл хүртэл Бурханыг дагахыг хүсэж байвал үнэнийг эрэлхийлэх нь чухал; үүргээ гүйцэтгэхдээ ч бай, өөр юу ч хийсэн бай, үнэн-зарчмыг ойлгож, тэдгээрийг хэрэгжүүлж, гүйцэтгэх нь нэн чухал. Учир нь үнэнийг ойлгож, үнэн-зарчмын дагуу хэрэгжүүлэх үйл явцаар дамжуулан чи Бурханыг мэдэж, Бурханыг ойлгож, Бурханыг ухамсарлаж, Бурханы санаа зорилгыг ухаарч, ингэснээр Түүнтэй нийцэлтэй болж, Түүний мөн чанарыг ухамсарлаж, хүлээн авдаг болдог. Хэрвээ чи үнэн-зарчмыг хэрэгжүүлэхгүй, зүгээр л өөрийн хүслээр үйлдэж, үүргээ гүйцэтгэвэл чи хэзээ ч үнэнтэй тааралдахгүй. Үнэнтэй хэзээ ч тааралдахгүй гэдэг нь юу гэсэн үг вэ? Энэ нь, чи бүх зүйлд хандах Бурханы хандлага, Түүний шаардлага, Түүний бодолтой хэзээ ч тааралдахгүй гэсэн үг; мөн Бурханы ажлаар илчлэгдсэн Түүний зан чанар, мөн чанартай тааралдах магадлал бүр ч бага байна гэсэн үг. Хэрвээ чи Бурханы ажлын эдгээр баримттай тааралдахгүй бол Бурханы талаарх чиний ухамсар хүний үзэл, төсөөллөөр үүрд хязгаарлагдана. Үзэл, төсөөллийн хүрээн дотор үлдэж, Бурханы мөн чанар, жинхэнэ зан чанартай хэзээ ч нийцэхгүй. Ингэвэл чи Бурханыг жинхэнэ ёсоор ухамсарлаж чадахгүй.

Хүмүүс үүргээ гүйцэтгэх явцдаа ихэвчлэн сөрөг, тэрслүү байдалтай тулгардаг. Хэрвээ тэд үнэнийг эрж хайж, эдгээр асуудалд арга хэмжээ авч, шийдвэрлэхдээ үнэн-зарчмыг ашиглаж чадвал сөрөг сэтгэл хөдлөл нь гомдол, эсэргүүцэл, тэрслүү зан, хашхираан, тэр ч бүү хэл доромжлол болж хувирахгүй. Гэвч хэрвээ хүмүүс эдгээр зүйлийг шийдвэрлэхдээ зөвхөн өөрсдийн ахархан ухаан, хүний биеэ барих чадвар, хүний хүчин чармайлт, хичээл зүтгэл, биеэ сахилгажуулах болон бусад иймэрхүү арга барилд найдвал эрт, орой хэзээ нэгэн цагт энэ хүмүүсийн төсөөлөл, шүүлт, таамаглал нь Бурханы эсрэг гомдол, тэрслүү зан, эсэргүүцэл, хашхираан, тэр ч бүү хэл доромжлол болно. Хүмүүс ийм сөрөг сэтгэл хөдлөлд автах үедээ Бурханд дуулгаваргүй, сэтгэл дундуур байж, гомдоллох зэрэг мэдрэмж, бодол төрөх хандлагатай байдаг. Ийм бодол хүмүүсийн дотор цаг хугацааны явцад хуримтлагдаж байхад тэд үүнийг шийдвэрлэхийн тулд үнэнийг эрж хайхгүй, үнэнийг ашиглахгүй л байгаад байвал тэдний дуулгаваргүй, сэтгэл дундуур байдал болон гомдол нь тэрслүү зан болж хувирна; тэд тэрслүү зан авир гаргах бөгөөд дуулгаваргүй, сэтгэл дундуур байдлаа илэрхийлж, улмаар Бурханыг эсэргүүцэх зорилгодоо хүрэхийн тулд үүргээ хааш яаш гүйцэтгэх, чуулганы ажлыг зориуд үймүүлж, хорлон сүйтгэх зэргээр сөрөг зан авир гаргана. Зарим хүн бусдын үүргийн гүйцэтгэлийг сүйтгэж, үймүүлдэг. Тэдний үйлдэл цаанаа: “Хэрвээ би үүргээ гүйцэтгэж чадахгүй бол, эсвэл бурхан намайг үүрэгт минь ерөөхгүй бол би та нарын хэнийг ч үүргээ сайн гүйцэтгэж чадахгүй болгоно!” гэсэн санаатай байдаг, тэгээд тэд үймээн дэгдээж эхэлдэг. Зарим хүн үүнийг үгээрээ хийдэг бол зарим нь үйлдлээрээ хийдэг. Бусдыг үйлдлээрээ үймүүлдэг хүмүүс юу хийж магадгүй вэ? Жишээ нь, үүргийнх нь үр дүнд нөлөөлөхийн тулд тэд өөр хэн нэгний компьютер дээрх файлыг зориуд устгах, эсвэл цахим цуглааныг зориуд үймүүлж магадгүй. Диавол, Сатанууд хүмүүсийг үймүүлж буй нь энэ юм. Хүмүүс: “Ийм насны хүн яаж ийм ой гутмаар зүйл хийж чаддаг байна аа? Тэд ямар өсвөр насны хүүхэд биш дээ; яаж ийм дүрсгүй үйлдэл хийж чаддаг байна аа?” гээд ойлгодоггүй. Үнэн хэрэгтээ гуч, дөч, тавь, жаран насны хүмүүс ч бас ийм зүйл хийж чаддаг. Ийм янз бүрийн зан авир нь санаанд багтамгүй; эдгээр нь мөс чанар, эрүүл ухаантай хүний үйлдэл биш, харин диавол, Сатануудын үйлдэл юм. Бусад хүн нөлөөнд нь автахгүй, зорилго нь биелэхгүй байгааг хараад тийм хүн олон хүн байх үед юм уу цуглааны үеэр сөрөг байдал гаргаж, үймээн дэгдээх болно. Тэд сэтгэл дундуур байдлаа үйлдлээрээ илэрхийлж эхлэх үед нөхцөл байдлыг хянахад хэдийнээ хэцүү болдог; тэднийг хазаарлахад маш хэцүү бөгөөд хэрвээ нөхцөл байдал үргэлжилбэл улам даамжирч, шинж чанар нь улам ноцтой болохоос цаашгүй. Тэд үйлдлээрээ үймээн дэгдээгээд зогсохгүй янз бүрийн арга хэрэгсэл, арга барил ашиглаж, бусдыг үүргээ гүйцэтгэх үед нь үймүүлэхийн тулд дайрч давшилсан, шүүмжилсэн үг хэллэг хэрэглэдэг. Зорилгодоо хүрсэн эсэхээс үл хамааран тэд дараа нь зүрх сэтгэлдээ Бурханыг эсэргүүцдэг; тэд Бурханы үгийг уншдаггүй, магтан дуу сурдаггүй, Бурханы үг юм уу үнэнтэй холбоотой ямар ч ном уншихаас татгалздаг. Тэд гэртээ юу хийдэг вэ? Тэд роман уншиж, олон ангит кино үзэж, хоол хийх арга барилд суралцаж, нүүр будалт, үс засалт сурдаг… Цуглааны үеэр тэд Бурханы үгийн талаарх ойлголтоо нөхөрлөдөггүй, мөн завхарсан зан чанарыг, завхрал харуулдаг байдлыг хэрхэн шийдвэрлэх талаар ч нөхөрлөдөггүй. Бусдыг нөхөрлөх үед тэд яриаг нь зориуд булааж, ярьж байгаа хүний үгийг тасалж, сэдвийг санаатайгаар өөрчлөх гэх мэтээр үргэлж нурааж, үймүүлсэн зүйл хэлдэг. Тэд яагаад ингэж авирладаг вэ? Шалтгаан нь, тэд өөрсдийгөө аврагдах найдваргүй гэж итгэсэнд оршдог бөгөөд энэ нь тэднийг нэгэнт өнгөрсөн хэмээн улайн цаймдаа гарч эхлэхэд хүргэдэг; тэд чуулганаас зайлуулагдах юм уу хөөгдөхөөсөө өмнө хэдэн хань хамсаатан олох гэж үздэг—хэрвээ тэд өөрсдөө ерөөгдөж чадахгүй бол бусдыг ч бас ерөөгдөж чадахгүй болгоно. Тэд яагаад ингэж боддог вэ? Тэдний итгэдэг Бурхан нь анх төсөөлж байсан бурхан шиг нь биш, Бурхан хүмүүсийг тэдний төсөөлж байсан шиг тийм их хайрладаггүй, бас тийм ч зөвт биш, мөн тэдний төсөөлж байсан шиг тийм ч чин сэтгэлээсээ энхрийлж хүмүүст яавч ханддаггүй гэж тэд боддог. Бурхан бусдыг хайрладаг ч тэднийг хайрладаггүй; Бурхан бусдыг авардаг ч тэднийг авардаггүй. Одоо тэд өөрсдөд нь ямар ч найдвар байхгүй гэж хараад, аврагдаж чадахгүй гэж боддог тул бууж өгч, бодлогогүй авирлаж эхэлдэг. Гэхдээ ингээд зогсдоггүй; өөрсдөд нь найдвар байхгүй болохоор бусдад ч бас найдвар байхгүй гэдгийг бусдад харуулахыг тэд бас хүсдэг бөгөөд хүн бүрийг Бурханд итгэх итгэлээ орхиж, итгэл үнэмшлээсээ ухрахад хүргэсэн цагтаа л сая сэтгэл нь ханадаг. Үүнийг хийх тэдний зорилго нь: “Хэрвээ би тэнгэрийн хаанчлалын ерөөлийг хүртэж чадахгүй бол та нар ч бас олж авна гэж зүүдлээд ч хэрэггүй!” гэх явдал юм. Ийм хүн ямар гээчийн өөдгүй амьтан бэ? Тэр диавол биш гэж үү? Тэр бол там руу зүглэсэн, бусдыг Бурханд итгэж, тэнгэрийн хаанчлалд орохыг бас хориглодог диавол юм; тэр мухардал руу чигээрээ алхаж байна! Жаахан ч гэсэн мөс чанартай, жаахан ч гэсэн Бурханаас эмээдэг сэтгэлтэй хэн боловч ингэж авирлах ёсгүй; хэрвээ тэд үнэхээр асар их мууг үйлдэж, илчлэгдээд, өөрсдийгөө найдваргүй болсон гэж бодсон ч гэсэн бусдыг амжилтад хүрэхэд нь туслахыг зорьж, бусдад чин сэтгэлээсээ Бурханд итгэж, тэднийг бүү дуурай гэж шаарддаг. “Би хэтэрхий сул дорой, махан биеийн дур хүсэл минь хүчтэй, би ертөнцөд хэт их сэтгэл татагддаг. Энэ бол миний өөрийн буруу; миний хохь! Та нар чин сэтгэлээсээ итгэдэг итгэгч хэвээр бай; миний нөлөөнд бүү ор. Цуглааны үеэр би харуулд зогсож, хэрвээ агуу улаан лууны цагдаа нар тосгонд орж ирвэл би та нарт мэдэгдье” гэж тэд хэлж магадгүй. Өчүүхэн төдий ч болов хүн чанартай хэн боловч ядаж л ийм зүйл хийх ёстой, бусад хүнийг үнэнийг эрэлхийлэхэд нь үймүүлэх ёсгүй. Гэвч хүн чанаргүй хүмүүст аливаа зүйл санаснаар нь болохгүй үед, эсвэл ах эгч нар өөрсдийг нь дорд үзэж, зай барьж байгааг харах үедээ Бурхан өөрсдийг нь илчилж, таягдан хаясан, өөрсдөд нь аврагдах найдвар байхгүй гэж санагддаг. Тэд ийм санаа, бодол өвөрлөх үедээ бууж өгч, бодлогогүй авирлаж эхлэн, эрээ цээргүйгээр сөрөг байдал гаргаж, чуулганы амьдралыг үймүүлдэг. Ямар хүмүүс ингэдэг вэ? Тэд диаволууд биш гэж үү? (Мөн.) Диавол болох хүмүүст найр тавих хэрэгтэй юу? (Үгүй.) Тэгвэл үүнийг яаж шийдвэрлэх ёстой вэ? Чи ингэж хэл: “Чи цуглаанд ирдэг хэр нь Бурханы үгийг уншдаггүй, үнэнийг ч хүлээж авдаггүй. Тэгээд энд юу хийж байгаа юм бэ? Үймээн дэгдээх гэж, тийм биз дээ? Чамд аврагдах найдвар байхгүй гэж чи боддог; үнэндээ бидэнд ч бас их найдвар байгаа гэж санагддаггүй ч бид чармайдаг. Бурхан ялгаварладаггүй, Тэр итгэмжит, хүмүүсийг аврах Түүний зүрх сэтгэл чин сэтгэлийнх, Түүний зүрх сэтгэл хувиршгүй гэдэгт бид итгэдэг. Өчүүхэн төдий найдвар байгаа цагт бид бууж өгөхгүй. Бид чам шиг үргэлж сөрөг байж, Бурханыг буруу ойлгохгүй. Биднийг үймүүлж, хойш татаж чадна гэж бодож байгаа бол чи зүүдэлж байна! Хэрвээ чи зөрүүдэлсээр, ингэж бодсоор байвал, мөн биднийг хорлонтойгоор үймүүлэхийг хүссээр байвал чамд бүдүүлэг хандлаа гэж биднийг бүү буруутгаарай. Өнөөдрөөс эхлээд чамайг зайлууллаа; чуулганд чамд байх газар цаашид үгүй. Одоо арилж үз!” Ингэвэл асуудал шийдэгдэх биш үү? Энэ энгийн, ердөө хэдхэн үг хэлээд л тэднийг цэвэрлэчихнэ. Үүнийг хийхэд маш амархан! Яагаад ингэж шийдвэрлэдэг вэ? Яагаад гэвэл ийм хүмүүсийн уг чанар-мөн чанар өөрчлөгдөж чадахгүй; тэд үнэнийг хүлээж авахгүй. Тэд өөрсдөд нь аврагдах найдвар байхгүй гэж боддог; Бурхан ингэж хэлээгүй, ах эгч нар ч хэлээгүй атал тэд ийм маягаар мууг үйлдэж, үймээн дэгдээдэг. Тэд мууг үйлдэж, чуулганы ажлыг үймүүлснээсээ болоод нэг л өдөр үнэхээр хөөгдвөл, эсвэл үнэнийг эрэлхийлдэггүйгээс нь болоод Бурхан тэднийг сахилгажуулбал тэд яах вэ? Тэд Бурханы дайсан болж, өшөө авахыг санаархаж магадгүй юу? Тэгэх маш их магадлалтай! Ийм хүмүүс ямар нэг буруу хэрэг гүйцэлдүүлэх юм уу асар их мууг үйлдэхээсээ өмнө илчлэгдсэн нь сайн хэрэг. Энэ бол Бурханы хийсэн зүйл; Бурхан тэднийг илчилсэн. Одоо тэднийг цэвэрлэх нь яг зөв; бусад хүн хараахан хохирол амсаагүй байна. Ингэж шийдвэрлэх нь цагаа олсон, зохистой хэрэг; хүн бүр ялган таних чадвартай болж, ёрын муу хүмүүсийг шийдвэрлэнэ. Тэд товойлгогчийн үүргээ хангалттай биелүүлсэн.

Үндсэндээ эдгээр нь сөрөг байдал гаргадаг хүмүүсийн янз бүрийн байдал, илрэл юм. Алдар нэр, ашиг хонжоо, байр суурь хөөцөлдөх хүсэл нь биелээгүй үед, Бурханы хийдэг зүйлс үзэл, төсөөлөлтэй нь зөрчилдөж, ашиг сонирхлыг нь хөндөх үед тэд дуулгаваргүй, сэтгэл дундуур мэдрэмжид автдаг. Тэдэнд ийм мэдрэмж төрөх үед оюун санаанд нь шалтаг шалтгаан, зөвтгөх, өмгөөлөх болон өөр бусад гомдоллох бодол төрж эхэлдэг. Энэ үед тэд Бурханыг магтаж, Түүнийг дуулгавартай дагадаггүй, өөрсдийгөө танин мэдэхийн тулд үнэнийг бүр ч эрж хайдаггүй; харин ч үзэл, төсөөлөл, бодол, үзэл санаа, эсвэл адгуу зангаа ашиглан Бурхантай тэмцэлддэг. Тэд Бурхантай яаж тэмцэлддэг вэ? Тэд дуулгаваргүй, сэтгэл дундуур мэдрэмжээ тарааж, үүнийг ашиглан бодол, үзэл санаагаа Бурханд тодорхой болгож, хүслээ хангахын тулд Бурханыг өөрсдийнхөө хүсэл, шаардлагын дагуу үйлдүүлэх гэж оролддог; тэгж байж л тэдний сэтгэл амардаг. Ялангуяа, Бурхан хүмүүсийг шүүж, гэсгээж, завхарсан зан чанарыг нь ариусгаж, Сатаны нөлөөнөөс аврахын тулд олон үнэнийг илэрхийлдэг бөгөөд эдгээр үнэн хэр олон хүний ерөөгдөх мөрөөдлийг сарниулж, тэнгэрийн хаанчлалд хүргэгдэнэ гэж өдөр шөнөгүй найддаг уран сэтгэмжийг нь үгүй хийснийг хэн мэдлээ. Тэд аливааг эрс өөрчлөхийн тулд чадах бүхнээ хийхийг хүсдэг ч хүчин мөхөстөөд, сөрөг байдал, хорсолтойгоор гамшигт унахаас өөр аргагүй болдог. Бурханы хийдэг зүйл өөрсдийнх нь үзэл, ашиг сонирхол, сэтгэлгээтэй зөрчилддөг учир Бурханы зохицуулсан энэ бүгдэд дуулгавартай ханддаггүй. Ялангуяа чуулган цэвэрлэх ажил хийж, олон хүнийг таягдан хаях үед энэ хүмүүс, Бурхан өөрсдийг нь авардаггүй, Бурхан өөрсдийг нь жигшин голсон, өөрсдөд нь шударга бус хандаж байна гэж боддог учир бүгд нэгдэн Бурханыг эсэргүүцнэ; Бурхан бол үнэн гэдгийг үгүйсгэж, Бурханы ялгамж чанар, мөн чанарыг үгүйсгэж, Бурханы зөвт зан чанарыг үгүйсгэнэ. Мэдээж тэд бас бүх зүйлийг Бурхан захирдаг гэх баримтыг үгүйсгэнэ. Энэ бүгдийг тэд ямар аргаар үгүйсгэдэг вэ? Сөрж, эсэргүүцэх замаар. Энэ нь “Бурханы хийдэг зүйл миний үзэлд нийцдэггүй учир би дуулгавартай дагахгүй, чи бол үнэн гэдэгт итгэхгүй. Би чам руу хашхичиж, эдгээр зүйлийг чуулган болон хүмүүсийн дунд тараана! Би хүссэнээ хэлнэ, үр дагавар нь ямар байх нь надад хамаагүй. Надад үг хэлэх эрх чөлөө бий; чи миний амыг таглаж чадахгүй—би хүссэнээ хэлнэ. Чи яаж чадах юм бэ?” гэсэн утга санаатай юм. Энэ хүмүүс буруу бодол, үзэл санаагаа хэлэх гэж зүтгэх үедээ өөрсдийн ойлголтыг ярьж байна уу? Тэд үнэний талаар нөхөрлөж байна уу? Яавч үгүй. Тэд сөрөг байдал тарааж байна; тэд тэрс үзэл, ташаа зүйл ярьж байна. Тэд өөрсдийн завхралыг танин мэдэх гэж, ил болгох гэж оролдохгүй байна; тэд үнэнтэй зөрчилдсөн үйлдлээ ил болгохгүй, гаргасан алдаагаа ч ил болгохгүй байна. Харин ч тэд өөрсдийнхөө зөв гэдгийг батлах гэж алдаагаа зөвтгөж, өмгөөлөхийн тулд чадах бүхнээ хийхийн зэрэгцээ утга учиргүй дүгнэлт гаргаж, сөрөг, ташаа үзэл санаа, мөн мушгин гуйвуулсан үндэслэл, тэрс үзэл ярьж байна. Чуулган дахь Бурханы сонгосон хүмүүст үзүүлэх нөлөө нь тэднийг төөрөлдүүлж, үймүүлэх явдал юм; энэ нь бүр зарим хүнийг сөрөг байдал, төөрөгдөлд унагаж чадна. Энэ бүхэн нь сөрөг байдал гаргадаг хүмүүсийн үзүүлдэг сөрөг нөлөө, гаргадаг үймээн юм. Тиймээс сөрөг байдал гаргадаг хүмүүсийг үг яриа, зан авирынх нь хамт хязгаарлах ёстой—тэднийг өөгшүүлж, зөвшөөрч болохгүй. Чуулган ийм хүмүүстэй харьцах зүй зохистой арга барил, зарчимтай байх ёстой. Нэг талаар, ах эгч нар ийм хүмүүсийг болон тэдний сөрөг үг яриаг ялган таних ёстой. Нөгөө талаар, Бурханы сонгосон хүмүүс ялган таних чадвартай болох үед, илүү олон хүн нөлөөнд нь автаж, үймүүлэгдэхээс сэргийлэхийн тулд чуулган үнэн-зарчмын дагуу ийм хүмүүсийг даруй зайлуулах юм уу хөөх ёстой. Сөрөг байдал гаргахыг янз бүрийн талаас нь нөхөрлөсөн бидний нөхөрлөл үүгээр өндөрлөж байна.

В. Сөрөг байдлыг шийдвэрлэх зарчим ба зам

Хүмүүс сатанлаг уг чанартай; сатанлаг зан чанараар амьдардаг тул сөрөг байдлаас зайлсхийх хэцүү. Ялангуяа хүн үнэнийг ойлгохгүй үед сөрөг байдал нийтлэг үзэгдэл болдог. Хүн болгонд сөрөг байх үе байдаг; зарим нь их, зарим нь бага, зарим нь удаан хугацаагаар, зарим нь богино хугацаагаар. Хүмүүсийн биеийн хэмжээ өөр өөр байдаг, сөрөг байдал нь ч бас өөр өөр байдаг. Биеийн хэмжээ томтой хүмүүс шалгалттай тулгарах үедээ л бага зэрэг сөрөг болдог бол биеийн хэмжээ багатай, үнэнийг хараахан ойлгоогүй хүмүүс бусдыг зарим нэг үзэл тараах юм уу утгагүй зүйл ярих үед ялган таньж чаддаггүй; тэднийг үймүүлж, тэдэнд нөлөөлж, тэднийг сөрөг болгож болно. Ямар ч асуудал гарсан, тэр ч бүү хэл дурдах ч шаардлагагүй ялихгүй асуудал хүртэл тэднийг сөрөг байдалд хүргэж мэднэ. Байнга сөрөг байдаг энэ асуудлыг яаж шийдвэрлэх ёстой вэ? Хэрвээ хэн нэгэн үнэнийг яаж эрж хайхаа мэдэхгүй, Бурханы үгийг яаж идэж, уухаа, Бурханд яаж залбирахаа мэдэхгүй бол энэ нь маш их асуудалтай болдог; тэд зөвхөн ах эгч нарын дэмжлэг, тусламжид л найдаж чадна. Хэрвээ хэн ч тусалж чадахгүй бол, эсвэл тэд тусламжийг хүлээж авахгүй бол сэргэж чадахгүй болтлоо сөрөг хэвээр үлдэж, бүр итгэхээ больж ч магадгүй. Хар даа, хэн нэгэн үргэлж үзэлтэй байж, амархан сөрөг болох нь маш аюултай. Ийм хүмүүст үнэнийг яаж ч нөхөрлөсөн тэд хүлээж авдаггүй, өөрсдийнх нь үзэл, төсөөлөл зөв гэж үргэлж зүтгэдэг; тэд туйлын төвөгтэй хүмүүс юм. Чи хэчнээн сөрөг байлаа ч үзэлтэй байлаа гээд тэдгээр нь үнэнтэй нийцдэг гэсэн үг биш; ухамсарлах чадварт чинь асуудал байна гэсэн үг гэдгийг зүрх сэтгэлдээ ойлгох ёстой. Хэрвээ чамд бага зэрэг эрүүл ухаан байгаа бол эдгээр үзлийг тараах ёсгүй; энэ бол хүмүүсийн баримтлах ёстой хамгийн наад захын зүйл юм. Хэрвээ чамд Бурханаас эмээдэг сэтгэл жаахан ч болов байгаа бол, мөн өөрийгөө Бурханы дагагч гэдгийг хүлээн зөвшөөрч чадаж байвал чи үзлээ шийдвэрлэхийн тулд үнэнийг эрж хайж, үнэнийг дуулгавартай дагаж, саад болж, үймээн дэгдээхээс зайлсхийх ёстой. Хэрвээ чи ингэж чадахгүй, үзэл тараана гэж зүтгэдэг бол эрүүл ухаанаа алджээ; чи сэтгэцийн хувьд хэвийн бус, чөтгөрт эзэмдүүлээд, өөрийгөө захирч чадахгүй байна. Чөтгөрт захирагдсан чи юу ч болж байсан эдгээр үзлийг ярьж, тараадаг—үүнийг яах ч аргагүй, энэ бол муу ёрын сүнсний ажил юм. Хэрвээ чамд бага зэрэг мөс чанар, эрүүл ухаан байгаа бол чи үзэл тараахгүй, мөн ах эгч нарыг үймүүлэхгүй байж чаддаг байх ёстой. Чи сөрөг болсон ч гэсэн ах эгч нарыг хорлох зүйл хийх ёсгүй; чи зүгээр л үүргээ сайн гүйцэтгэж, хийх ёстой зүйлээ зохис ёсоор хийж, өөрийгөө зэмлэх зүйлгүй байх ёстой—энэ бол биеэ авч явах наад захын стандарт юм. Чи заримдаа сөрөг байсан ч хил хязгаар давсан зүйл хийгээгүй бол Бурхан чиний сөрөг байдлыг хайхрахгүй. Чамд мөс чанар, эрүүл ухаан байгаа цагт, Бурханд залбирч, Түүнд найдаж, үнэнийг эрж хайж чадаж л байвал эцэстээ чи үнэнийг ойлгодог болж, өөрийгөө өөрчилнө. Хэрвээ чи, удирдагчийн хувиар бодитой ажил хийгээгүйгээсээ болж чөлөөлөгдөж, таягдан хаягдах зэргээр томоохон үйл явдалтай нүүр тулж, аврагдах найдваргүй санагдаж, сөрөг болбол—сэргэж чадахгүй болтлоо хэт сөрөг болж, яллагдаж, хараагдсан мэт санагдаж, Бурханы талаар буруу ойлголт, гомдол тээвэл—чи яах ёстой вэ? Үүнийг шийдвэрлэхэд маш амархан: Үнэнийг ойлгодог хэдэн хүнийг олж, тэдэнтэй хамт нөхөрлөж, эрж хайж тэр хүмүүст зүрх сэтгэлээ уудлан ярь. Илүү чухал нь, Бурханы өмнө очиж, сөрөг байдал, сул дорой байдлынхаа талаар, түүнчлэн ойлгохгүй, даван туулж чадахгүй байгаа зарим зүйлийнхээ талаар нэг бүрчлэн үнэнээр нь залбир—Бурхантай нөхөрлө, юуг ч бүү нуу. Хэрвээ бусдад илэрхийлж чадахгүй, хэлэхийн аргагүй зүйл байвал Бурханы өмнө очиж залбирах нь бүр ч чухал. Зарим хүн “Бурханд энэ талаар ярих нь яллагдахад хүргэхгүй гэж үү?” хэмээн асуудаг. Чи Бурхантай сөргөлдсөн, Бурханаар яллуулах олон зүйлийг хэдийнээ хийгээгүй гэж үү? Дахиад ганц үүнийг нэмэхэд яагаад санаа зовно гэж? Чи энэ талаар ярихгүй бол Бурхан мэдэхгүй гэж бодоо юу? Чиний бодож байгаа бүхнийг Бурхан мэднэ. Чи Бурхантай илэн далангүй нөхөрлөж, зүрх сэтгэлээ уудалж, асуудал, байдлаа Түүнд үнэнээр нь гаргаж тавих ёстой. Чи сул дорой байдал, тэрслүү байдал, тэр ч бүү хэл гомдлоо бүгдийг нь Бурханд хэлж болно; чи бухимдлаа гаргахыг хүссэн ч зүгээр—Бурхан үүнийг яллахгүй. Бурхан яагаад үүнийг ялладаггүй вэ? Бурхан хүний биеийн хэмжээг мэддэг; чи Түүнтэй ярихгүй байсан ч Тэр чиний биеийн хэмжээг мэднэ. Бурхантай ярилцах нь нэг талаар Бурханд өөрийгөө илчилж, илэн далангүй байх чиний боломж юм. Нөгөө талаар, энэ нь бас Бурханыг дуулгавартай дагах хандлагыг чинь харуулдаг; ядаж л зүрх сэтгэл чинь Бурханд хаалттай биш, ердөө л сул дорой, энэ асуудлыг даван туулах биеийн хэмжээ чамд дутаж байгаа, өөр зүйлгүй гэдгийг Бурханд харуулж байгаа хэрэг. Тэрслэх санаа чамд байхгүй; чиний хандлага бол дуулгавартай дагах, гагцхүү чиний биеийн хэмжээ хэтэрхий жижиг, чи энэ асуудлыг тэвчиж чадахгүй байгаа хэрэг. Чи Бурханд зүрх сэтгэлээ бүрэн нээж, зүрх сэтгэлийн гүн дэх бодлоо Түүнтэй хуваалцаж чадах үед, хэдийгээр чиний хэлж байгаа зүйлд сул дорой байдал, гомдол, ялангуяа олон сөрөг зүйл байж болох ч—нэг зүйл зөв байдаг: Чи завхарсан зан чанартай гэдгээ хүлээн зөвшөөрч, өөрийгөө бүтээгдсэн зүйл гэдгийг хүлээн зөвшөөрч, чи Бурханы Бүтээгч гэх ялгамж чанарыг үгүйсгэдэггүй, мөн Бурхан та хоёрын харилцаа бол бүтээгдсэн зүйл болон Бүтээгчийн хоорондох харилцаа гэдгийг үгүйсгэдэггүй. Чи даван туулахад хамгийн хэцүү санагддаг, өөрийг чинь хамгийн сул дорой болгодог зүйлсийг Бурханд даатгаж, сэтгэлийн гүн дэх бүх мэдрэмжээ Бурханд хэлдэг—энэ нь чиний хандлагыг харуулдаг. Зарим хүн “Би Бурханд нэг удаа залбирсан ч сөрөг байдлыг минь шийдвэрлээгүй. Би одоо ч үүнийг даван туулж чадахгүй байна” гэж хэлдэг. Энэ хамаагүй; чи зүгээр л үнэнийг чин сэтгэлээсээ эрж хайх хэрэгтэй. Чи хэр ихийг ойлгохоос үл хамааран Бурхан чамд аажмаар хүч чадал өгч, чи анх байсан шигээ сул дорой байхаа болино. Чи хэчнээн их сул дорой, сөрөг байдалтай байсан ч, хэчнээн их гомдолтой, сөрөг сэтгэл хөдлөлтэй байсан ч Бурхантай ярилц; Бурханд гаднын хүн шиг бүү ханд. Чи хэнээс ч юм нуулаа гэсэн Бурханаас юу ч бүү нуу, учир нь Бурхан бол чиний цорын ганц түшиг тулгуур, бас чиний цорын ганц аврал юм. Бурханы өмнө очиж байж л эдгээр асуудал шийдвэрлэгдэнэ; хүмүүст найдаад нэмэргүй. Тиймээс сөрөг, сул дорой байдалтай тулгарах үедээ Бурханы өмнө очиж, Түүнд найддаг хүмүүс хамгийн ухаалаг нь юм. Гагцхүү мунхаг, зөрүүд хүмүүс л томоохон, эгзэгтэй үйл явдалтай тулгарч, Бурханд зүрх сэтгэлээ уудлах хэрэгтэй болох үед Бурханаас улам холдож, зайлсхийж, толгойдоо тооцоолдог. Энэ бүх тооцоолсны үр дүн юу вэ? Тэдний сөрөг байдал, гомдол нь тэрслүү байдал болж хувирдаг бөгөөд тэрслүү байдал нь Бурханыг эсэргүүцэх, Бурханы өөдөөс хашхичих явдал болж хувирдаг; энэ хүмүүс Бурхантай бүрмөсөн эвлэршгүй болж, Бурхантай харилцах тэдний харилцаа бүрэн эвдэрдэг. Гэвч чи ийм сөрөг, сул дорой байдалтай тулгарах үедээ Бурханы өмнө очиж үнэнийг эрж хайхыг сонгож, Бурханы зохион байгуулалт, зохицуулалтыг дуулгавартай дагахыг сонгож, чин сэтгэлийн дуулгавартай хандлага гаргаж чадвал, сөрөг, сул дорой байхдаа ч Өөрийг нь дуулгавартай дагахыг чин сэтгэлээсээ хүссээр байгааг чинь Бурхан хараад чамайг яаж залж чиглүүлж сөрөг, сул дорой байдлаас чинь гаргахыг мэднэ. Ийм туршлагатай болсныхоо дараа чи Бурханд үнэн сэтгэлээсээ итгэдэг болно. Ямар ч бэрхшээлтэй тулгарсан, Бурханыг эрж хайж, Түүнийг хүлээж л байвал Тэр чамд мэдэгдэхгүйгээр гарц зохицуулж өгнө гэдгийг чи мэдрэх болно. Ингэснээр анзаараагүй байхад чинь нөхцөл байдал өөрчлөгдөж, чи сул дорой байхаа больж, харин хүчтэй болж, Бурханд итгэх итгэл чинь нэмэгдэхийг харах боломж чамд олдоно. Чи эдгээр үйл явдлыг эргэцүүлэх үедээ тэр үеийн сул дорой байдал чинь ямар гэнэн байсныг мэдрэх болно. Үнэндээ хүмүүс яг л тийм гэнэн байдаг бөгөөд Бурханы дэмжлэггүйгээр тэд гэнэн, мэдлэггүй байдлаасаа хэзээ ч төлөвшихгүй байх байсан. Эдгээр зүйлийг туулах явцдаа Бурханы дээд эрхийг аажмаар хүлээн авч, дуулгавартай дагаж, эдгээр баримттай эергээр, идэвхтэйгээр нүүр тулж, зарчмыг эрж хайж, Бурханы санаа зорилгыг эрж хайж, Бурханаас зайлсхийж, холдохоо больж, Бурханд тэрслүү байхаа больж, харин улам бүр дуулгавартай болж, тэрслүү байдал нь улам багасаж, Бурханд улам ойртож, Бурханыг улам бүр дуулгавартай дагаж чаддаг болсноор л—зөвхөн ингэж туулснаар л хүний амь аажмаар өсөж, төлөвшиж, насанд хүрсэн хүний биеийн хэмжээнд бүрэн хүрдэг.

Хүн сөрөг байдалд хэрхэн хандаж, хэрхэн шийдвэрлэх ёстой вэ? Сөрөг байдал нь айх зүйл биш; гол нь эрүүл ухаантай байх явдал юм. Хүн үргэлж сөрөг байвал мунхаг үйлдэл хийх амархан биш гэж үү? Хүн сөрөг байх үедээ зөвхөн гомдоллож, эсвэл өөрийгөө зөнд нь орхиж, ямар ч эрүүл ухаангүй ярьж, үйлддэг—үүргийн гүйцэтгэлд нь энэ нөлөөлдөггүй гэж үү? Хэрвээ хүн сөрөг байдлаасаа болж цөхрөлд автаж, назгайрвал энэ нь Бурханаас урваж байгаа хэрэг биш үү? Ноцтой сөрөг байдал нь сэтгэцийн өвчтэй байхтай адил, чөтгөрт эзэмдүүлэхтэй нэлээд төстэй; эрүүл ухаангүй байна гэсэн үг. Шийдвэрлэхийн тулд үнэнийг эрж хайхгүй байх нь үнэхээр аюултай. Хүмүүс сөрөг байх үедээ Бурханаас эмээдэг сэтгэл огт байхгүй бол амархан эрүүл ухаанаа алдана; тэд сөрөг байдал, сэтгэл дундуур байдал, үзлээ энд тэндгүй тараана. Энэ бол санаатайгаар Бурхантай сөргөлдөж байгаа хэрэг бөгөөд чуулганы ажилд саад болж, чуулганы ажлыг үймүүлэхэд дэндүү амархан, үр дагавар нь төсөөлөхийн аргагүй аймшигтай бөгөөд Бурхан тэднийг жигшин голох магадлал маш өндөр. Гэвч хэрвээ хүн сөрөг байхдаа үнэнийг эрж хайж чаддаг, Бурханаас эмээдэг сэтгэлээ хадгалдаг, сөрөг зүйл ярьдаггүй, өөрийн сөрөг байдал, үзлийг тараадаггүй, мөн Бурханд итгэх итгэл, Түүнийг дуулгавартай дагадаг хандлагаа хадгалдаг бол ийм хүн сөрөг байдлаас амархан гарч чадна. Хүн болгонд сөрөг байх үе байдаг; зүгээр л хэр хүчтэй байх, үргэлжлэх хугацаа, шалтгаан нь өөр өөр байдаг. Зарим хүн ерөнхийдөө сөрөг байдаггүй ч ямар нэг зүйл дээр бүтэлгүйтэх юм уу бүдрэх үедээ сөрөг болдог; зарим нь ялихгүй зүйлээс болж, тэр ч бүү хэл хэн нэгний хэлсэн зүйл нэр нүүрийг нь хөндөхөд л сөрөг болно. Мөн зарим нь бага зэрэг таагүй нөхцөл байдлаас болж сөрөг болдог. Ийм хүмүүс яаж амьдрахаа ойлгодог уу? Тэдэнд хэрсүү ухаан байна уу? Тэдэнд хэвийн хүний уужим сэтгэл, өгөөмөр зан байна уу? Үгүй. Нөхцөл байдал ямар ч байсан, хүн завхарсан зан чанараараа амьдарч байгаа цагт сөрөг байдалд байнга орох болно. Мэдээж, хэрвээ хүн үнэнийг ойлгож, аливааг нэвт харж чаддаг бол сөрөг байдалтай болох нь улам ховордож, биеийн хэмжээ нь өсөхийн хэрээр сөрөг байдал нь аажмаар алга болж, эцэстээ бүрмөсөн арилна. Үнэнийг хайрладаггүй, үнэнийг огт хүлээж авдаггүй хүмүүс сөрөг сэтгэл хөдлөл, сөрөг байдал, сөрөг бодол, хандлагатай болох нь улам нэмэгдэж, хуримтлагдах тусмаа улам ноцтой болох бөгөөд эдгээр зүйл тэднийг дийлэх үед тэд сэргэж чадахгүй, энэ нь маш аюултай. Тиймээс сөрөг байдлыг даруй шийдвэрлэх нь нэн чухал. Сөрөг байдлыг шийдвэрлэхийн тулд хүн үнэнийг идэвхтэй эрж хайх ёстой; Бурханы өмнө тайван байдлаа хадгалангаа Бурханы үгийг уншиж, эргэцүүлэх нь гэгээрэл, гэрэлтүүлэлт олж авахад хүргэж, үнэнийг ойлгож, сөрөг байдлын мөн чанарыг нэвт харах боломж олгож, улмаар сөрөг байдлын асуудлыг шийдвэрлэнэ. Хэрвээ чи өөрийн үзэл, шалтаг шалтгаантай зууралдсаар байвал туйлын мунхаг хэрэг бөгөөд мунхаг, мэдлэггүй байдлаасаа болж үхэх болно. Ямартай ч сөрөг байдлыг шийдвэрлэхдээ идэвхгүй бус, идэвхтэй байх ёстой. Зарим хүн сөрөг байдал үүсэх үед зүгээр л тоохгүй орхих хэрэгтэй; эргээд жаргалтай болох үед сөрөг байдал аяндаа баяр хөөр болж хувирна гэж боддог. Энэ бол хий хоосон мөрөөдөл; үнэнийг эрж хайхгүй, хүлээж авахгүй бол сөрөг байдал аяндаа арилахгүй. Чи мартчихаад зүрх сэтгэлдээ юу ч мэдрэхгүй байлаа ч гэсэн сөрөг байдлын чинь уг үндэс шийдвэрлэгдсэн гэсэн үг биш. Тохирох нөхцөл байдал үүсмэгц дахин сэдэрдэг нь түгээмэл үзэгдэл юм. Хэрвээ хүн ухаалаг, эрүүл ухаантай бол сөрөг байдал үүсэх үед даруй үнэнийг эрж хайж, үнэнийг хүлээж авах аргыг ашиглан үүнийг шийдвэрлэх ёстой, ингэснээр сөрөг байдлын асуудлыг үндсээр нь шийдвэрлэнэ. Байнга сөрөг байдаг бүх хүн үнэнийг хүлээж авч чаддаггүйгээсээ болоод тэгдэг. Чи үнэнийг хүлээж авахгүй бол сөрөг байдал чамтай диавол шиг зууралдаж, чамайг байнга сөрөг байлгаж, Бурханд дуулгаваргүй, сэтгэл дундуур байж, гомдоллох мэдрэмж төрүүлж, эцэст нь чи Бурханыг эсэргүүцэж, Түүнтэй тэмцэлдэж, Түүний өөдөөс хашхичих болно—тэр үед чи төгсгөлдөө хүрсэн байх бөгөөд чиний муухай дүр төрх ил болно. Хүмүүс чамайг ил болгож, задлан шинжилж, тодорхойлж эхлэхэд, одоо л нэг юм таагүй бодит байдалтай нүүр тулах үед нулимс чинь урсаж эхэлдэг; энэ үед чи муужран унаж, цөхрөнгөө барсандаа цээжээ дэлдэж эхэлдэг—Бурханы шийтгэлийг хүлээж авахаа л хүлээ! Сөрөг байдал нь хүмүүсийг сул дорой болгоод зогсохгүй, Бурханы талаар гомдоллож, Бурханыг шүүж, Бурханыг үгүйсгэж, тэр ч бүү хэл Бурхантай шууд тэмцэлдэж, Түүний өөдөөс хашхичихад хүргэдэг. Тиймээс, хэрвээ хэн нэгэн сөрөг байдлаа шийдвэрлэхээ хойшлуулбал, нэгэнт доромжилсон үг хэлж, Бурханы зан чанарт халдмагц үр дагавар нь маш ноцтой байдаг. Хэрвээ чи ганц үйл явдал, ганц үг, бодол, үзэл санаанаас болж сөрөг байдалд орж, гомдол тээвэл энэ нь тухайн асуудлын талаарх чиний ойлголт ташаа, мөн чамд үүний талаар үзэл, төсөөлөл байгааг харуулж байна; энэ асуудлын талаарх чиний үзэл бодол үнэнтэй огт нийцэхгүй байгаа нь лавтай. Энэ үед чи үнэнийг эрж хайж, үүнтэй зөв нүүр тулах хэрэгтэй бөгөөд эдгээр алдаатай үзэл, санааг аль болох эрт, хурдан засахын төлөө чармайж, эдгээр үзэлд хүлэгдэж, Бурханд дуулгаваргүй, сэтгэл дундуур, гомдоллодог байдал руу буруу хөтлөгдөхийг өөртөө зөвшөөрөхгүй байх хэрэгтэй. Сөрөг байдлыг даруй шийдвэрлэх нь нэн чухал бөгөөд үүнийг бүрэн шийдвэрлэх нь ч бас маш чухал. Мэдээж, сөрөг байдлыг шийдвэрлэх хамгийн сайн арга бол үнэнийг эрж хайж, Бурханы үгийг илүү их уншиж, Түүний гэгээрлийг эрж хайхаар Бурханы өмнө ирэх явдал юм. Заримдаа чи бодол, үзэл санаагаа түр зуур өөрчилж чадахгүй байж магадгүй ч ядаж л өөрийнхөө буруу гэдгийг, мөн чиний эдгээр бодол ташаа гэдгийг мэдэх ёстой. Ингэвэл гарах наад захын үр дүн нь, эдгээр алдаатай бодол, үзэл санаа нь үүргээ гүйцэтгэх үнэнч байдалд чинь нөлөөлөхгүй, чиний Бурхантай харилцах харилцаанд нөлөөлөхгүй, мөн зүрх сэтгэлээ нээж, залбирахаар Бурханы өмнө ирэхэд чинь нөлөөлөхгүй—ядаж л ийм үр дүнд хүрэх ёстой. Чи сөрөг байдалд автаж, дуулгаваргүй, сэтгэл дундуур байж, Бурханд гомдол тээж байгаа хэр нь шийдвэрлэхийн тулд үнэнийг эрж хайхыг хүсэхгүй, үнэн хэрэгтээ зүрх сэтгэл чинь Бурханаас холдож, Түүний үгийг унших юм уу залбирахыг хүсэхээ больсон байхад Бурхантай харилцах харилцаа чинь хэвийн гэж бодож байвал асуудал ноцтой болсон биш үү? “Би хэчнээн сөрөг байлаа ч үүргийн гүйцэтгэлд минь саад болоогүй, би ажлаа хаяагүй. Би үнэнч!” гэж чи хэлдэг. Эдгээр үг үндэслэлтэй юу? Хэрвээ чи байнга сөрөг байдаг бол энэ нь завхарсан зан чанарын асуудал биш; илүү ноцтой асуудал байна: Чамд Бурханы талаар үзэл байна, чи Түүнийг буруу ойлгож, өөрийнхөө болон Бурханы хооронд хаалт үүсгэжээ. Чи үүнийг шийдвэрлэхийн тулд үнэнийг эрж хайхгүй бол маш аюултай. Хэрвээ хүн байнга сөрөг байдаг бол үүргээ эцсээ хүртэл үнэнчээр, хааш яаш хандахгүйгээр гүйцэтгэнэ гэж яаж батлах юм бэ? Шийдвэрлэхгүй бол сөрөг байдал зүгээр л арилж, өөрөө алга болж чадах уу? Хэрвээ хүн шийдвэрлэхийн тулд цаг тухайд нь үнэнийг эрж хайхгүй бол сөрөг байдал даамжирсаар, улам дордоно. Үүний учруулах үр дагавар улам л хор хөнөөлтэй болно. Тэдгээр нь эерэг чиглэлд огт явахгүй, гагцхүү сөрөг чиглэлд л өснө. Тиймээс сөрөг байдал үүсэх үед чи үүнийг шийдвэрлэхийн тулд үнэнийг хурдан эрж хайх ёстой; ингэж байж л чи үүргээ сайн гүйцэтгэж чадна. Сөрөг байдлыг шийдвэрлэх нь нэн чухал бөгөөд үүнийг хойшлуулж болохгүй!

Удирдагч, ажилчдын үүрэг хариуцлага (18)

12-р зүйл: Бурханы ажил болон чуулганы хэвийн дэг журмыг үймүүлж, саад болдог янз бүрийн хүмүүс, үйл явдал, юмсыг даруй, үнэн зөв олж илрүүлэх; тэдгээрийг зогсоож, хязгаарлаж, нөхцөл байдлыг эргүүлэх; түүнчлэн, Бурханы сонгосон хүмүүсийг тийм зүйлсийг ялган таних чадвартай, тэдгээрээс сургамж авдаг болгохын тулд үнэнийг нөхөрлөх (VI хэсэг)

Чуулганы амьдралд саад болж, үймүүлдэг янз бүрийн хүмүүс, үйл явдал, зүйлс

X. Үндэслэлгүй цуу яриа тараах

Сүүлийн цуглаан дээр бид удирдагч, ажилчдын арван хоёр дахь үүрэг хариуцлагын талаар нөхөрлөсөн: “Бурханы ажил болон чуулганы хэвийн дэг журмыг үймүүлж, саад болдог янз бүрийн хүмүүс, үйл явдал, юмсыг даруй, үнэн зөв олж илрүүлэх; тэдгээрийг зогсоож, хязгаарлаж, нөхцөл байдлыг эргүүлэх; түүнчлэн, Бурханы сонгосон хүмүүсийг тийм зүйлсийг ялган таних чадвартай, тэдгээрээс сургамж авдаг болгохын тулд үнэнийг нөхөрлөх.” Чуулганы амьдралд гарч ирдэг, Бурханы ажил болон чуулганы хэвийн дэг журамд саад болж, үймүүлдэг янз бүрийн хүмүүс, үйл явдал, зүйлсийн тухайд бид эдгээрийг арван нэгэн асуудалд хуваасан. Тэдгээрийг дахиад унш даа. (Нэгдүгээрт, үнэнийг нөхөрлөхдөө байнга сэдвээсээ хазайх; хоёрдугаарт, хүмүүсийг төөрөгдүүлж, хүндлэл хүлээхийн тулд бичиг үсэг, хоосон сургаал ярих; гуравдугаарт, хувийн асуудлаар дэмий чалчих, хувийн харилцаа тогтоох, хувийн хэрэг явдлаа зохицуулах; дөрөвдүгээрт, бүлэглэл үүсгэх; тавдугаарт, байр суурийн төлөө өрсөлдөх; зургаадугаарт, зохисгүй харилцаа үүсгэх; долоодугаарт, бие бие рүүгээ дайрч, хэл амаар тулалдах; наймдугаарт, үзэл тараах; есдүгээрт, сөрөг байдал гаргах; аравдугаарт, үндэслэлгүй цуу яриа тараах; арван нэгдүгээрт, сонгуулийг будлиантуулж, үймүүлэх.) Өнгөрсөн удаа бид ес дэх асуудлын талаар нөхөрлөсөн. Өнөөдөр бид арав дахь асуудал буюу үндэслэлгүй цуу яриа тараах талаар нөхөрлөнө.

A. Үндэслэлгүй цуу яриа тараахын илрэлүүд

Үндэслэлгүй цуу яриа тараасан хэргүүд чуулганд гарч байсан. Зарим хүн үнэнийг хайрладаггүй, үүргээ гүйцэтгэхдээ үнэнийг хэрэгжүүлэхэд анхаардаггүй; үнэн-зарчимтай холбоотой асуудал ч бай, хувийн эрэлхийлэл ч бай, тэд үнэнийг эрж хайхад анхаардаггүй—эдгээрийг анхаарах орон зай зүрх сэтгэлд нь байдаггүй. Бурханд итгэх итгэлдээ тэд зүгээр л хов жив, хувийн мэдээлэл асууж сураглаж, хачин жигтэй түүх цуглуулах дуртай байдаг. Мэдээж тэдний илүү урам зоригтой байдаг зүйл бол Бурхан болон Бурханы ажилтай холбоотой асуудал, мөн Бурханы гэр болон чуулганы удирдагч, ажилчидтай холбоотой асуудлыг ухаж төнхөх явдал юм. Үүний зэрэгцээ тэд сонссон юм уу төсөөлсөн, огт үнэн биш зүйлсээ түгээж, үндэслэлгүй хов жив тараах дуртай байдаг. Ийм хүмүүс Бурханы үгийг унших дургүй, ховорхон залбирдаг бөгөөд цуглааны үеэр үнэнийг бараг нөхөрлөдөггүй, өөрсдийн байдал, хувийн эрэлхийлэл, оролт, Бурханы ажлын талаарх ойлголт гэх мэтийн талаар бараг ярьдаггүй. Мэдээж тэд үнэнийг нөхөрлөдөг юм уу туршлагын гэрчлэлээ нөхөрлөдөг хүмүүсийг, бас эдгээр асуудлыг сонирхдоггүй. Гэхдээ Бурханы ажил ямар шатанд хүрсэн тухай хэн нэгнийг ярихыг сонсох, Бурханы үгэн дэх гамшиг, хүмүүсийн хүрэх газар, Бурхан хэлбэрээ өөрчлөх гэх мэтийн талаарх агуулгыг хармагцаа нүд нь гэнэт сэргэж, онцгой анхааралтай болдог. Эдгээр үгийг унших юм уу сонсмогцоо тэр даруй сонирхол нь төрдөг. Энэ хүмүүсийн илрэлээс дүгнэхэд, тэд үнэнийг эрэлхийлэхийн тулд, үүргээ гүйцэтгэж, Бурханыг дагахын тулд, тэр тусмаа Бурханыг дуулгавартай дагаж, шүтэн мөргөхийн тулд Бурханд итгэдэггүй нь тодорхой байна. Тэд Бурханы гэрт ирдэг ч, ямар нэг үүрэг гүйцэтгэх талаар огт боддоггүй. Тэд зөвхөн хов жив ухаж төнхөж, цуглуулах юм уу цуу яриа тараахыг л хүсдэг. Тэд ийм үйлдлээс таашаал авдаг бөгөөд Бурханы гэрийн туршлагын гэрчлэл, магтан дуу, киног огт сонирхдоггүй. Тэд цахим орчинд орж, Бурханы гэр, чуулганы ажил, бие махбодтой болсон Бурханы талаар шашны ертөнц дэх антихристийн хүчнүүдийн хийдэг мэдэгдэл, үнэлэлт дүгнэлтийг цуглуулах л дуртай байдаг. Тэд хааяа Бурханы гэрийн видеог үздэг байлаа ч энэ нь өөрсдийнхөө асуудлыг шийдвэрлэхийн тулд үнэнийг эрж хайх дотоод хүслээс нь үүддэггүй. Тэгвэл тэд юу хардаг вэ? Тэд видеоны доорх сэтгэгдлийг хардаг бөгөөд унших зүйлээ шилж сонгодог. Тэд чуулганы ах эгч нарын сэтгэгдлийг алгасдаг ч, шашны ертөнц болон шүтлэггүй хүмүүсийн сэтгэгдлийг онцгойлон сонирхдог. Тэд бүр агуу улаан лууны сэтгэгдэл, мэдэгдлийг тусгайлан харж, тэдгээрээс ямар нэг зүйл олж мэдэхийг хичээдэг. Тэд эдгээр сөрөг суртал ухуулга, мэдэгдэл, зохиомол цуу яриаг харахдаа үнэнийг эрж хайж, тэдгээрийг ялган таньдаггүй; харин ч эдгээр сөрөг үг, мэдэгдлээс заримыг нь хүлээн авч, баримт гэж үздэг. Эерэг сэтгэгдэл хэчнээн олон байсан ч тэд унших хүсэлгүй байдаг бөгөөд үнэн гэдэгт нь итгэдэггүй; зөвхөн тэрхүү сөрөг сэтгэгдэл юм уу цуу яриа л тэдний анхаарлыг татаж, хорхойг нь хүргэдэг. Тэд эдгээр сөрөг сэтгэгдлийг харах бүрдээ сэтгэлд нь ихэд таатай санагдаж, тайтгардаг. Тэд ертөнцөд, шашны ертөнцөд, эсвэл цахим орчинд тархаж буй огт худал цуу яриа, шүүлт, тэр ч бүү хэл Бурхан руу дайрч, гүтгэсэн зүйлсийг онцгойлон сонирхдог бөгөөд эдгээрийг үргэлж хичээнгүйлэн судалж, цуглуулдаг. Харин эсрэгээрээ Бурханы үг, номлол, нөхөрлөл, ах эгч нарын туршлагын гэрчлэл болон бусад иймэрхүү зүйлийг огт сонирхдоггүй. Тиймээс бусад хүн цуглааны үеэр Бурханы үгийг уншиж, үнэнийг нөхөрлөж, туршлагын гэрчлэл хуваалцах үед тэд зэвүүцэж, ийм зүйлийг төвөгтэй, илүүц гэж үздэг. Үнэний талаар нөхөрлөх, өөрийгөө танин мэдэх тухай ярихыг тэд зүрх сэтгэлдээ онцгой зэвүүцдэг. Тэгвэл тэд юу сонсохыг хүсдэг вэ? Тэд зөвхөн хачин жигтэй зүйл сонсохыг хүсдэг; сүнсний ертөнцийн нууц ч бай, шашны ертөнцийн тараасан цуу яриа, хов жив ч бай—зөвхөн ийм зүйлийг л сонсохыг хүсдэг. Эдгээр сөрөг зүйл зүрх сэтгэлийг нь дүүргэж, эзэмддэг бөгөөд хэн ч тэднээс эдгээр сөрөг зүйлийг авч хаяж, салгаж чадахгүй. Яагаад тэр вэ? Яагаад гэвэл тэдгээрийг хэтэрхий их сонирхож, дурладаг учраас тэр! Тиймээс тэд ах эгч нарын дунд байхдаа, ялангуяа цуглааны үеэр үндэслэлгүй хов жив ярих дуртай байдаг, тэр ч бүү хэл Бурханы гэр болон чуулганы талаар цахим орчноос олсон зарим нэг сөрөг сэтгэгдлийг тараадаг. Энэ хүмүүс эдгээр цуу яриаг туйлын их сонирхдог. Ийм зүйл тараах нь бусдад ашиггүй гэдгийг тодорхой мэдэж байсан ч тэд биеэ барьж чадалгүй, тараах гэж зүтгэсээр байдаг. Эдгээр цуу яриа, сөрөг суртал ухуулгыг тараах боломж хайх, ийм зүйлсийг цуглуулахад цаг зарцуулах, ийм зүйлсийг зохиоход ухаан зарах хэрэгтэй болсон ч тэд үүнд цуцашгүй урам зоригтой хэвээр байдаг. Хэрвээ чуулганы удирдагчид хэв чанар муутай, бодитой ажил хийж, хүмүүсийг ялган таньж чаддаггүй бол цуу яриа, ташаа зүйл тараадаг хүмүүс гарч ирмэгц чуулганы амьдралыг үймүүлж, нөлөөлөх бөгөөд энэ хүмүүс бүр зарим хүнийг төөрөгдүүлж, хяналтдаа оруулна. Яагаад олон хүн бусдад үймүүлэгдэж, төөрөгдөлд орох нь элбэг байдаг вэ? Нэг шалтгаан нь, тэд үнэнийг ойлгодоггүй, Бурханы гэрийг гүтгэсэн цуу яриаг ялган таних чадваргүй байдаг. Нөгөө нь, итгээд удаагүй байгаа зарим ах эгчийн биеийн хэмжээ төлөвшөөгүй, тэд үзэгдлийн үнэнийг ойлгодоггүй, бие махбодтой болсон Бурхан, эцсийн өдрүүд дэх Бурханы шүүлтийн ажил болон хүмүүсийг аврах Бурханы санаа зорилгын талаар бүдэг бадаг мэддэг, эдгээрийг тодорхой харж чаддаггүй бөгөөд ажлын энэ үе шат Бурханы илрэлт, ажил мөн эсэхэд эргэлздэг. Үр дагавар нь тэдэнд жинхэнэ итгэл байдаггүй, Бурханыг хэр удаан дагаж чадахаа ч мэддэггүй. Мэдээж бас цуу яриа тараадаг хүмүүс тэднийг маш амархан төөрөгдүүлж, нөлөөлж, хяналтдаа оруулдаг.

Б. Үндэслэлгүй цуу яриа тараахын мөн чанар нь Сатаны зарцын үүрэг гүйцэтгэх явдал мөн

Үндэслэлгүй цуу яриа тараадаг энэ хүмүүс үнэн болон Бурханы үгэнд итгэдэггүйгээр үл барам, зөв бурууг ялган таньж чаддаггүй. Тэд эерэг зүйлсэд үргэлж эргэлздэг бөгөөд цуу яриа, диаволын үгэнд амархан итгэдэг. Энэ хүмүүс Бурханд итгэдэг, Бурханыг дагадаг гэж хэлдэг ч Бурхан болон чуулганыг гүтгэсэн цуу яриа тараасаар байдаг ба цуглуулсан янз бүрийн цуу яриагаа ах эгч нарт тарааж, тэр ч бүү хэл дураараа, дахин дахин тарааж, газар сайгүй зарладаг. Үүнээс харахад, энэ хүмүүс үнэнийг хайрладаггүй, зөвхөн шүтлэггүй хүмүүсийн диаволын үгэнд л итгэдэг нь тодорхой байна. Нарийн яривал, тэд Бурханы сонгосон хүмүүс огт биш, Бурханы гэрийн гишүүд биш юм. Тэгвэл тэд юу вэ? Тодорхой хэлбэл, энэ хүмүүс бол үл итгэгчид, Сатаны зарц нар юм. Зарим хүн “Сатаны зарц нар гэдэг нь ХКН-аас илгээсэн тагнуулууд уу? Тэд Бурханы гэрт шургалсан туршуулууд уу?” гэж хэлдэг. Заавал тийм байх албагүй. Тэрхүү туршуул, тагнуулуудыг ялган танихад амархан боловч цуу яриа тараадаг энэ хүмүүс гаднаа жинхэнэ итгэгч мэт харагддаг. Гэвч тэд үнэнийг эрэлхийлдэггүй, ихэвчлэн Сатаны дуу хоолой болж, Сатаны өмнөөс Бурханыг гүтгэж, дайрсан үг тарааж, чуулган болон Бурханы гэрийн талаарх Сатаны зохиосон цуу яриаг тараадаг. Үүнээс дүгнэхэд, тэднийг хэн илгээснээс үл хамааран энэ хүмүүс Сатаны зарц нар биш гэж үү? (Мөн.) Эдгээр цуу яриаг тэд идэвхтэй цуглуулсан ч бай, эсвэл идэвхгүйгээр сонссон ч бай, энэ хүмүүс үнэнийг эрж хайж, тэдгээрийг ялган таних талаар боддоггүй, харин баримт гэж итгэдэг. Тэд тэдгээрийг зөвхөн нэг газар юм уу, нэг удаагийн тохиолдлоор тараах биш бүр ичих нүүргүйгээр, дураараа хүмүүсийн дунд тараадаг. Эдгээр цуу яриаг тараах тэдний зорилго бол илүү олон хүнд мэдүүлж, сул доройг нь улам сул дорой болгож, хүчтэй, Бурханд итгэх итгэлтэй хүмүүсийг цуу ярианаас болж Бурханд болон Түүний ажилд эргэлзэхэд хүргэх—хүн бүрийг үнэн, Бурханы үг, Бурханы ажилд сонирхолгүй, аврагдах сонирхолгүй болгож, оронд нь яг өөрсөд шигээ янз бүрийн цуу яриа, сөрөг суртал ухуулгыг сонирхдог болгохын тулд байдаг бөгөөд ингэснээр хүмүүс цугларах болгондоо ийм сөрөг зүйлсийн талаар ярина. Хэвийн хүмүүс, хүн чанар, эрүүл ухаантай хүмүүс ийм зүйл хийх үү? Ихэнх хүн цуу яриа юм уу янз бүрийн сөрөг суртал ухуулга сонсохдоо, тэр цуу яриа үнэн, худал эсэхийг мэдэхгүй байсан ч Бурханд итгэх итгэл болон жаахан ч гэсэн Бурханаас эмээдэг зүрх сэтгэлээсээ болоод Бурханы өмнө ирж залбирч, үнэнийг эрж хайх болно. Тэд цуу ярианы нөлөөнд автаж, бага зэрэг сул дорой болж, эргэлзсэн ч энэ нь үүргээ гүйцэтгэхэд нь юм уу Бурханыг дагахад нь нөлөөлөхгүй. Тэд бүр хэл амаа хичээж, Бурханыг эсэргүүцэх юм уу Бурханд халдах зүйл хийхээс зайлсхийхийг өөрсдөдөө сануулна. Ийм хандлагыг ихэнх ах эгч гаргаж чадна. Хүмүүст жаахан хүн чанар, багахан жинхэнэ итгэл, Бурханаас эмээдэг жаахан зүрх сэтгэл байхад л тэд үүнийг хийж чадна. Хүмүүс Бурхан оршин байдаг гэдэгт итгэдэг тул Бурханы хийдэг бүхэн зөв гэдэгт итгэх ёстой. Үүнийг Бурхан хийсэн тул хүмүүс үүний талаар ямар нэг үнэлэлт дүгнэлт өгөх ёсгүй. Тэд: “Гаднаас ирсэн цуу яриа юу ч гэж хэлж байсан, би итгэж болохгүй, би яавч тарааж болохгүй. Зүрх сэтгэлдээ би бага зэрэг сул дорой, ганхаж байсан ч Бурханы оршихуйг үгүйсгэж болохгүй!” гэдэгтээ итгэлтэй байх ёстой. Хэрвээ хүн Бурханы оршихуйд итгэдэг бол Бурханы хийдэг бүхэн зөв гэдэгт итгэх ёстой; хэрвээ Бурханы оршихуйд итгэдэг бол Бурханаас айж, эмээдэг зүрх сэтгэлтэй байх ёстой—энэ бол туйлын зөв. Тэдэнд Бурханаас эмээдэг зүрх сэтгэл байдаг учраас ямар ч цуу яриа сонссон, хэл амаа хичээж, цуу яриа тараагч болохгүй, Сатаны башир аргад автахгүй, Сатаны явуулгад орохгүй. Ихэнх хүний амархан хүрч чадах зүйл энэ биш гэж үү? (Тийм ээ.) Чамд хэвийн сэтгэхүй, эрүүл ухаан байгаа, тиймээс цуу яриа сонсох үедээ цааш нь тараах эсэх чинь чамаас бүрэн шалтгаална. Өөр хэн нэгэн чамайг удирдаж байна уу? (Үгүй.) Тэгвэл эдгээр цуу яриаг сонссоныхоо дараа хүмүүс тэдгээрийг хэрхэн зохицуулах, тэдгээрт хэрхэн хандаж, зарчим болон хүн чанар, эрүүл ухаанд нийцүүлэн хэрхэн хэрэгжүүлэх талаар тодорхой мэдэх ёстой биш үү? Хүн бүрд ийм жаахан шүүн тунгаах чадвар байх ёстой бөгөөд бусдаар заалгах шаардлагагүйгээр хэрэгжүүлэлтийн энэ арга барил, замыг ойлгох ёстой. Хүүхдүүд хүртэл хов жив тараахгүй байхыг, энэ нь хүндлэлгүй, ёс суртахуунгүй, хагалан бутаргадаг зүйл гэдгийг, мөн хүн ийм төрлийн хүн байх ёсгүй гэдгийг мэддэг; эдгээр нь хэвийн эрүүл ухаантай хүмүүст байх ёстой бодол, зан авир юм. Гэвч ийм эрүүл ухаан байхгүй, ийм хүн чанар бүр ч байхгүй нэг төрлийн хүн байдаг. Энэ нь тэднийг цуу яриа, сөрөг суртал ухуулгыг сонсмогцоо ойр дотнын хүмүүстээ аль болох хурдан тараахыг хүсэж, ингэснээр бүгд хамтдаа дүн шинжилгээ хийж, шүүж, нэмж хачирлан, дараа нь эдгээр цуу яриаг илүү өргөн хүрээнд тараахад хүрдэг. “Энэ сайхан биш гэж үү? Энэ хөгжөөнтэй биш гэж үү? Хэрвээ чуулганы амьдрал ийм агуулгаар дүүрвэл хэчнээн баялаг байх билээ! Хүмүүс маш их мэдлэг олж авна шүү дээ!” гэж тэд боддог. Эдгээр нь ямар бодол, үзэл санаа вэ? Эдгээр нь муу хүний бодол, үзэл санаа биш гэж үү? Энэ ямар логик вэ? Тэд эмх замбараагүй байдлын хүслэн болсон хүн биш гэж үү? Тэд бусдын сайн явахыг харж тэвчдэггүй юм биш үү? Тэд зүрх сэтгэлдээ ах эгч нарыг бүр шоолдог: “Та муусайн тэнэгүүд, чуулганы гадна цуу яриа газар сайгүй тархаж байна; бурханы гэр, ялангуяа христ болон бурханы ажлын эсрэг сөрөг үнэлгээ, дайралт, гүтгэлэг хаа сайгүй байна. Шашны ертөнцийн чуулгануудад бүх төрлийн сөрөг суртал ухуулгын материал өлгөөтэй байгаа. Тэндхийн хүмүүс ‘Зүүний Аянга’ гэж сонсмогцоо улайран яллаж, зайгаа барьж эхэлдэг. Хүн бүр та нарыг шүүмжилж, яллаж байхад та муусайн тэнэгүүд энд бурханд итгэж, үнэнийг эрэлхийлсээр л байх юм!” Энэ хүмүүс ийм бат итгэлээр Бурханыг дагаж байгааг харах нь тэдэнд тавгүй санагдаж, бас маш их зэвүүцдэг. Ялангуяа хэн нэгний үнэний нөхөрлөл жинхэнэ ойлголт болон зан чанарын өөрчлөлтийг харуулж, хүн бүр түүнийг биширч байгааг хараад тэр хүнийг үзэн яддаг. Хэрвээ хэн нэгэн Бурханы гэрт үүргээ гүйцэтгэхдээ зарчмыг баримталж, үр дүнд хүрч, үнэнч байдал харуулж байгааг харвал тэд уурлаж “Чи яагаад цуу яриа, эсвэл чуулганы гаднах суртал ухуулгыг сонсдоггүй юм бэ? Чи яагаад ийм мунхаг, чин сэтгэлээсээ байдаг юм бэ? Би ямар овсгоотой болохыг хараач—би хоёр талд хөлөө тавьсан. Би бурханы гэрийн чуулганы амьдралд оролцдог, бурханд итгэдэггүй гэж хэлдэггүй, хэрвээ надаар үүрэг гүйцэтгүүлэхгүй бол би зөвшөөрөхгүй, гэхдээ би бас чуулганы гаднах мэдээг танддаг. Би шашны ертөнц, шүтлэггүй ертөнц болон интернэт дэх сөрөг суртал ухуулга, сэтгэгдлүүдэд анхаарал хандуулсаар байдаг” гэж хэлдэг. Тэдэнд үргэлж зүй бус үзэл санаа байдаг. Ах эгч нар үнэнийг эрэлхийлж, үүргээ гүйцэтгэж байгааг хараад тэдний дотор сэтгэл ханамжгүй байдал төрдөг. Тэд үргэлж тэр хүмүүсээс нэг хоёрыг нь төөрөгдүүлж, урвуулахыг хүсдэг, тэр ч бүү хэл заримыг нь үймүүлж, нөлөөлөхийг байнга хүсдэг. Тэд бас цуу яриа тараах замаар зарим хүнийг “сэрээж”, ингэснээр тэр хүмүүс цуу ярианд итгэж, төөрөгдөлд ороосой гэж байнга хүсдэг. Надад хэл дээ, энэ ер нь ямар төрлийн хүн бэ? Ийм хүмүүсийг Бурханы гэрийн нэг хэсэг, ах эгч нар гэж үзэх нь зохистой юу? (Үгүй.) Тэгвэл тэднийг юу гэж үзэх нь хамгийн зохистой вэ? Тэднийг үл итгэгчид, Сатаны зарц нар гэж үзэх нь хамгийн зохистой. Энэ бол тэднийг үндэслэлгүйгээр яллаж, хилсдүүлж байгаа хэрэг биш; энэ бол баримт юм.

Үндэслэлгүй цуу яриа тараадаг энэ хүмүүсийн юу нь жигшүүртэй вэ? Тэд сөрөг суртал ухуулгыг ямар сувгаар сонссоноос үл хамааран, энэ нь ямар ч баримт нотолгоогүй цуу яриа, диаволын үг гэдгийг тодорхой мэдэж байсан ч бусдад цуцашгүй урам зоригтойгоор тараасаар байдаг. Үүний уг шинж нь юу вэ? Бурханаас эмээдэг зүрх сэтгэлтэй хүн цуу яриа сонсохдоо зэвүүцдэг. Ялангуяа Бурхан руу дайрч, доромжилсон үгсийн тухайд, тэд амаа бузарлахаас зайлсхийж огт дурддаггүй бөгөөд энэ нь тэдэнд Бурханаас эмээдэг зүрх сэтгэл байгааг нотолдог. “Бусад хүн Бурханыг шүүж, гүтгэх, мөн чуулган руу дайрч, гутаах нь тэдний хэрэг. Би тэдний нүгэлд оролцох ёсгүй. Тэд Бурханыг гүтгэж байгаа нь хэдийнээ цадиггүй тэрслүү явдал, жигшүүртэй нүгэл юм—би энэ үгсийг амаараа хэлж чадахгүй. Би тэдэнтэй адилхан зүйл ярих ёсгүй. Би үүнийг яавч хийхгүй!” гэж тэд хэлдэг. Гэвч Сатаны зарц нар болох тэр хүмүүс сонссон сөрөг суртал ухуулга, цуу яриагаа үг үсгийн зөрүүгүй давтан ярьж чаддаг бөгөөд дахин дахин, огт эргэлзэж тээнэгэлзэх зүйлгүйгээр тэгж ярьдаг, тэр ч бүү хэл газар сайгүй тараадаг. Энэ хүмүүст Бурханаас эмээдэг зүрх сэтгэл өчүүхэн төдий ч болов байна уу? Тэд Бурханаас айдаг уу? Үгүй, айдаггүй. Өнгөн дээрээ тэд бас Бурханы оршихуйд итгэдэг боловч итгэнэ гэдэг нь Бурхан бол бүх зүйлийг захирдаг Бүтээгч гэдгийг хүлээн зөвшөөрөхтэй адилгүй юм. Сатан ертөнцөд, орчлон ертөнцөд, бүх зүйлийн дунд Бурхан байдаг гэдэгт бас итгэдэг боловч Бурхан өөртэй нь ярих үед Түүнд хэрхэн ханддаг вэ? Тэр Бурхантай хэрхэн ярилцдаг вэ? Түүнд Бурханаас эмээдэг зүрх сэтгэл байдаг уу? Тэр Бурханд Бурхан шиг ханддаг уу? Үгүй. Тэр Бурхантай ярилцахдаа ямар арга барил ашигладаг вэ? Тэр яг л тоглоом тохуу хийж байгаа мэт Түүнийг сорьж, мэхэлж, дооглодог. Бурхан “Чи хаанаас ирэв?” гэж асуухад Сатан юу гэж хариулсан бэ? (“Газар дэлхий дээгүүр хэрэн хэсүүчилж, энүүгээр тэрүүгээр явсаар ирлээ” (Иов 1:7).) Энэ хүний үг мөн үү? (Биш.) Тэгвэл эдгээр үг ямар утгатай вэ? Сатан яагаад ингэж ярьсан бэ? Ямар хандлагаас ийм үг гардаг вэ? Энэ нь доог тохуу биш гэж үү? (Мөн.) Доог тохуу гэж юу гэсэн үг вэ? Энэ нь хэн нэгнээр даажигнаж байна гэсэн үг, тийм үү? “Би хаанаас ирснээ чамд хэлэхгүй. Чи тэгээд яах юм бэ?” Үгийг чамд хэлж байгаа боловч үнэндээ юу болж байгааг чамд мэдэгдэх зорилгогүй—яригч нь чамд тэрийг хэлэхээс татгалзаж, харин зүгээр л чамаар даажигнаж байна. Энэ бол доог тохуу юм. Энэ хандлага Бурханд Бурхан шиг хандаж байгаа мэдрэхүйг харуулж байна уу? Бурханыг хүндлэх юм уу Бурханаас эмээх мэдрэмж энд байна уу? Огтхон ч үгүй—энэ бол Сатаны нүүр царай юм. Цуу яриа тараадаг хүмүүс цуу яриаг ах эгч нарын дунд хайхрамжгүй тарааж чаддаг. Тэд эдгээр цуу яриа баримт биш гэдгийг маш сайн мэддэг хэр нь бүх чадлаараа тарааж, тараах бүхий л боломж, тохиолдлыг хайдаг. Энэ нь Сатаны зан авир, арга барил биш гэж үү? Сатан ингэж л үйлддэг. Тэр Бурханы оршихуйг хүлээн зөвшөөрдөг, Бурхан бүх зүйлийг захирдаг гэдгийг мэддэг боловч Бурханаас өчүүхэн төдий ч эмээдэггүй. Энэ бол Сатаны нүүр царай, энэ бол Сатаны уг чанар-мөн чанар юм. Зарим ах юм уу эгч “Энэ хүн үнэнийг эрэлхийлдэггүй ч Бурханд итгэх итгэл нь чин сэтгэлийнх. Чуулган түүнийг тусгаарлах юм уу зайлуулах гэж байгааг сонсоод тэр маш их түгшиж, уйлж, их санаа зовсон; бүр аманд нь яр гарсан! Тэр Бурханы гэрээс явах хүсэлгүй байна; тэр Бурханы оршихуйд итгэдэг. Тиймээс тэр юу ч хийсэн, бид түүнд ах дүүгийн ёсоор хандаж, хайрлаж, тэвчих ёстой, тэр ч бүү хэл цуу яриа тарааж байхад нь ч бид түүнд тусалж, дэмжихийн тулд хайраар хандах ёстой” гэж хэлж магадгүй. Энэ үгс зөв үү? Энэ үнэн үү? (Үгүй.) Бурхан маш олон үг хэлсэн ч энэ хүмүүс итгэхгүй л байдаг. Гэтэл диавол, Сатанууд хэчнээн олон цуу яриа хэлсэн ч, энэ хүмүүс бүгдэд нь итгэдэг, тэр ч бүү хэл эдгээр цуу яриаг эрээ цээргүйгээр тарааж Бурхан руу дайрч, гүтгэдэг. Зөвхөн үүнд үндэслээд үзэхэд л тэд ах эгч гэж дуудуулах эрхгүй. Энэ зөв үү? (Тийм ээ.) Тэд эрээ цээргүйгээр цуу яриа тарааж, Бурханыг гүтгэж, Бурхан руу дайрч, Бурханы гэр болон чуулганыг гүтгэж чаддаг учраас бидэнд тэднийг Сатаны зарц нар, Сатанууд гэж үзэх хангалттай шалтгаан бий. Тэд бол Бурханы дайснууд, Бурханы сонгосон бүх хүмүүсийн дайснууд юм. Тэгвэл бид дайснууддаа яаж хандах ёстой вэ? (Голох ёстой.) Зөв, бид тэднийг голох ёстой.

Зарим хүн үнэнийг хайрладаггүй. Тэд цуу яриа сонссоныхоо дараа чуулганд ил тод тараадаггүй ч ойр дотнынхоо хүмүүст далдуур тараадаг. Ялган таних чадваргүй зарим хүн эдгээр цуу яриаг сонсоод сөрөг, сул дорой болдог; зарим нь цуглаанд оролцохоо больж, зарим нь чуулганаас гардаг—гэтэл цуу яриа тараагч өөрийнх нь тараасан цуу яриа үүнд хүргэсэн гэдгийг хүлээн зөвшөөрөхгүй л байдаг. Дахин дахин сануулж, нөхөрлөсөн ч тэд ийм асуудалтай тулгарах үедээ үүнийг хийсээр байдаг бөгөөд өөрсдийгөө ил болгож, ах эгч нарт гологдож, чуулганаас зайлуулагдахаас айсандаа л цуглааны үеэр юм уу олон нийтийн өмнө ил тод, улайм цайм цуу яриа тараахаас түдгэлзэж, харин бусад руу зурвас илгээх юм уу хүмүүстэй холбогдох замаар зарим цуу яриаг нууцаар тараахыг илүүд үздэг. Тэгвэл ийм хүмүүс ёрын муу биш гэж үү? Үнэндээ тэд бүр ч илүү дотуур тамиртай. Тэд хэчнээн нууцаар үйлдлээ ч сэдэл болон үйлдлийнх нь уг чанар Сатаны зарц нарынхтай адилхан байдаг. Цуу яриа тараах тэдний зорилго бол хүмүүс үүргээ гүйцэтгэхэд нь саад болж, хүмүүсийг сөрөг, сул дорой болгож, хүмүүсээр Бурханыг үгүйсгүүлж, Бурханаас холдуулж, үүргийг нь хаяулах явдал юм. “Цуу яриа тараах миний зорилго бол хүмүүсийг үүргээ гүйцэтгэхэд нь саад болж, идэвх зүтгэлийг нь мохоох явдал биш, харин ялган таних чадвараа хөгжүүлж, дархлаагаа нэмэгдүүлэхэд нь туслах явдал, ингэснээр тэд цуу яриа сонсохдоо дархлаатай байж, түүнд итгэхгүй, үнэнийг зүй зохистой эрэлхийлж, үүргээ амар тайван гүйцэтгэж чадна” гэж хэн нэгэн хэлж байсан уу? Хэн нэгэн ийм санаа зорилгоор цуу яриа тарааж байсан уу? (Үгүй.) Ингэж хэлэх үндэслэлтэй юу? Үнэндээ энэ нь үндэслэлгүй. Тэд цуу яриа, ялангуяа Бурхан руу дайрч, гүтгэж, доромжилсон цуу яриа тарааж чадаж л байгаа бол—ам нээх болгондоо эдгээрийг хайхрамжгүй ярьж, хаа сайгүй ичиж зовохгүйгээр тарааж байгаа бол—хэчнээн олон цуу яриа тараах нь хамаагүй, цуу яриаг ил тод тараасан уу, эсвэл далдуур тараасан уу гэдэг нь хамаагүй, мөн хүмүүст үзүүлэх нөлөөнөөс үл хамааран, товчхондоо цуу яриа тараах тэдний зорилго нь хүмүүст үнэнийг ойлгож, ялган таних чадвараа хөгжүүлэхэд туслах явдал биш, харин хүмүүсийг үймүүлж, төөрөгдүүлж, Бурханд эргэлзэж, Бурханаас холдоход хүргэх явдал юм—тэдний хийж байгаа зүйл нь чуулганы ажлыг үймүүлж, нурааж байна. Энэ өнцгөөс харвал, ямар шалтгаанаар, ямар нөхцөлд цуу яриа тарааснаас үл хамааран цуу яриа тараадаг хүмүүсийн мөн чанар нь Сатаны зарц нарынх гэдэг нь эргэлзээгүй юм. Бурханыг гүтгэж, дайрч, доромжилсон цуу яриа ярьдаг хэн боловч Бурханыг эсэргүүцэж байгаа бөгөөд Бурханы дайсан юм. Энэ зөв үү? (Тийм ээ.) Хэдийгээр чи цуу ярианы эх үүсвэр биш ч гэлээ тарааж чадаж байна гэдэг нь чи цуу яриаг үнэн гэж итгэдэг, дотоод сэтгэлдээ итгэх маш их хүсэлтэй байгааг нотолдог. “Цуу яриа үнэн байсан ч болоосой, тэгвэл би бурханд итгэх шаардлагагүй болж, бурхан бурхан биш болж, бурхан бие махбодтой болсон тухай баримт байхгүй байх байсан. Тэр зүгээр л нэг хүн байж, би түүний талаар дураараа цуу яриа зохиож, түүнийг гутааж, түүнийг дайрч, гүтгэж чадах байсан.” Зорилго нь энэ биш гэж үү? Чи Бурханд итгэдэг хэр нь үргэлж дураараа ярьж, үйлдэхийг хүсдэг бол энэ нь Бурханыг сөрөхийг хүсэж байгаа хэрэг биш үү? (Тийм ээ.) “Энэ нь Бурханаас урваж байгаа хэрэг үү? Энэ нь Бурханд итгэхгүй байгаа хэрэг үү?” гэж зарим хүн хэлдэг. Үүний уг чанар хавьгүй ноцтой. Энэ бол Бурханыг эсэргүүцэж, Бурханыг сөрж байгаа хэрэг. Зөвхөн Бурханы дайснууд л Бурханыг ингэж эсэргүүцэж, сөрдөг. Завхарсан хүн төрөлхтөн Сатаны завхарсан зан чанартай, үнэний ойлголтгүй, Бурханы талаарх мэдлэггүй учраас Бурханаас урваж чадна. Гэвч Сатан Бурханаас урваад зогсохгүй Бурханы итгэлийг эвдэж, Бурханыг эсэргүүцэж, Бурханыг сөрдөг. Энэ нь түүнийг Бурханы дайсан болгодог. Бурханы дайснууд болон Бурханы хоорондын харилцаа бол сөргөлдсөн харилцаа юм. Сөргөлдсөн гэж юу гэсэн үг вэ? Эвлэршгүй байна гэсэн үг. Нөхцөл байдал, орчин ямар байхаас үл хамааран Сатан Бурханыг сөрдөг нь цаг хугацаа, газар зүйгээс шалтгаалан өөрчлөгддөггүй. Сатаны мөн чанар бол Бурханыг сөрөх явдал бөгөөд энэ нь өөрчлөгдөшгүй; Сатан бол зүгээр л Бурханы дайсан. Сатан Бурханыг эсэргүүцдэг нь, Түүнтэй эвлэршгүй байдаг нь нэг өдөр, эсвэл ердөө хэдхэн жил, хэдэн арван жил үргэлжлээгүй; Сатан Бурханы итгэлийг эвдсэн цагаасаа эхлэн Бурханыг сөрж эхэлсэн. Тэгэхээр энэ сөргөлдөөн хэзээ дуусах вэ? Хэзээ нэгэн цагт Бурхан сэтгэлийг нь хөдөлж, Сатан засрах уу? Бурханыг сөрдөг нь цаг хугацааны явцад аажмаар багасах уу? Үгүй. Тэр Бурханыг сөрсөөр байх болно. Энэ сөргөлдөөн хэзээ болих вэ? Бурханы ажил дуусаж, Сатан үйлчлэлээ үзүүлж дуусаад, цаашид ямар ч хэрэггүй болж, Бурхан түүнийг устгасан үед—тэр үед л сөргөлдөөн зогсоно. Тэгвэл Сатаны зарц нар яах вэ? Тэд чуулганд байгаа цагт чуулган, Бурханы гэр болон Бурханыг сөрсөөр байх болно. “Тэд Бурханд итгэдэг, заримдаа өргөл өргөж, өглөг өгч, тэр ч бүү хэл ах эгч нарыг гэртээ хүлээн авдаг. Тэд яаж Бурханыг сөрж байгаа юм бэ? Тэд Бурханыг сөрөөгүй; тэд бүр зарим нэг сайн үйл хийдэг шүү дээ” гэж зарим хүн хэлдэг. Эдгээр үг зөв үү? Ах эгч нарыг гэртээ хүлээн авч, ядуу ах эгч нарт жаахан мөнгө өглөө гээд Бурханыг сөрдөг байдлыг нь цайруулж чадах уу? Энэ нь тэднийг Бурхантай нийцэлтэй гэдгийг нотолж чадах уу? (Үгүй.) Тэгвэл ингэж сөргөлдөх нь яаж бий болдог вэ? (Энэ нь тэдний уг чанар-мөн чанараар тодорхойлогддог.) Тийм ээ, тэдний уг чанар-мөн чанар Бурханыг эсэргүүцэж, Бурханд дайсагнадаг. Ийм хүмүүсийн тухайд та нар тэднийг Бурханы үгэнд тулгуурлан ялган таних хэрэгтэй: Хэн янз бүрийн сувгаар Бурханы гэр болон чуулганыг дайрч, гүтгэсэн сөрөг суртал ухуулга, цуу яриа цуглуулах дуртай болохыг, хэн эдгээр сөрөг зүйлийг сонирхож, эдгээр цуу яриа, диаволын үгэнд итгэх хүсэлтэй байгааг хараарай. Энэ нь эдгээр үл итгэгчийн үнэн төрхийг харах боломжийг та нарт олгоно. Энэ хүмүүс ихэвчлэн Бурханы үгийг уншдаггүй, ах эгч нарыг үнэнийг нөхөрлөхийг сонсохдоо урам зориггүй, үүргээ гүйцэтгэхдээ хойрго байдаг. Бурханд итгэх нь сонирхолгүй гэж тэд үргэлж боддог. Тэд Бурханы гэрийн видео, нэвтрүүлгийг үзэхдээ юунд анхаарлаа хандуулдаг вэ? Шашны хүмүүсийн үлдээсэн эерэг сэтгэгдлийг хараад тэд тавгүйрхэж, алгасдаг. Гэвч шашны хүмүүс болон шүтлэггүй хүмүүс агуу улаан луутай нэг тал болж, диаволын үгээрээ чуулганыг, Бурханы гэрийг, ах эгч нарыг доромжилж байгааг харахдаа тэд онцгой их баярлаж, хөөрдөг. Тэд эдгээр сөрөг суртал ухуулга, цуу яриаг сонсох бүрдээ яг л адреналин тариулсан мэт хөөрч, хөлд нь хий орсон мэт алхалж, нойрноосоо хүртэл баярлан сэрдэг. Ингэх нь хорон муу биш гэж үү? Эргэн тойрныхоо хүмүүсийг ажиглаж хэн ийм төрлийн хүн болохыг хар; тэдэнд үнэнийг, Бурханыг үзэн яддаг зан чанар байгаа эсэхийг хар. Хэрвээ чи үнэхээр ийм хүнийг олж харвал онцгой сэрэмжтэй байж, тэднийг ялган таних хэрэгтэй; үг, үйлдэл, биеэ авч явах байдлыг нь ажигла. Тэднийг ёрын муу хүн, Сатаны зарц гэдгийг баттай болгомогцоо чи тэднийг голох ёстой бөгөөд ах эгч гэж хандах ёсгүй. Ийм хүмүүсийг чуулганаас аль болох хурдан зайлуулах ёстой. Зарим хүн “Бид яагаад энэ хүмүүсийг зайлуулах ёстой гэж? Бурханы гэрт нэг ч гэсэн хүн илүү байвал ажил хийхэд нэг ч гэсэн хүч нэмэгдэнэ гэсэн үг; нэг ч гэсэн хүн илүү байвал бас арай хөл хөгжөөнтэй байна шүү дээ. Тэд Бурханд олон жил итгэсэн, хэдийгээр үнэнийг хайрлаж, хэрэгжүүлдэггүй ч багаасаа Бурханы оршихуйд итгэж, Тэнгэр дэх Өвгөнд итгэж ирсэн. Тэд бас ‘Бурхан чамаас гурван тохой өндөрт байдаг’ гэдэгт итгэдэг, сайн муу хариутай гэдэгт бүр ч их итгэдэг. Тэд ерөнхийдөө илэрхий муу үйл хийж зүрхэлдэггүй, бусдад туслахад бэлэн байдаг. Тэдэнд ердөө л ийм нэг бяцхан хобби байдаг; тэд цуу яриа, хов жив тараах дуртай. Ялангуяа Бурханыг харлуулсан агуу улаан лууны цуу яриаг тарааж, магадгүй мунхаг, мэдлэггүйгээсээ болоод эдгээр зүйлийг нэг их бодолгүйгээр давтан ярьдаг” гэж хэлдэг. Өнгөн дээрээ тэд ёрын муу хүмүүс шиг харагддаггүй, чуулганы ажилд саад болж, үймүүлээгүй боловч цуу яриа тараахдаа онцгой идэвхтэй байдаг, үргэлж хамгийн түрүүнд тараахыг хүсдэг. Хүмүүс ийм хүмүүсээс сэрэмжлэх ёстой биш үү? Тэд Сатаны зарц нар биш гэж үү? Ийм хүмүүсийн мөн чанар дэндүү илэрхий! Тэд Бурханы үг юм уу үнэнийг хэзээ ч сонирхдоггүй, үүргээ гүйцэтгэхдээ үнэн-зарчмыг хэзээ ч эрж хайдаггүй. Тэд юу ч хийсэн, чин сэтгэлээсээ ханддаггүй, зүрх сэтгэлээ зориулдаггүй, бэрхшээл туулах хүсэлгүй байдаг. Тэд зүгээр л хааш яаш үйлдэж, аргацааж, байнга тоглоом шоглоом хийдэг. Тэд үг яриа, үйлдэлдээ хэнийг ч гомдоодоггүй, хүн бүртэй эв эетэй байж чаддаг, бусдад нөхөрсөг мэт харагддаг—тэд ердөө л цуу яриа цуглуулж, тараах дуртай. Эдгээр үйлдлээс нь бид энэ хүмүүсийг Сатаны зарц нар гэж тодорхойлж болох уу? (Тийм ээ.) Яагаад болох вэ? Энэ сүр бадруулж байгаа хэрэг үү? (Үгүй.) Тэд үнэнийг эрэлхийлэх ямар ч сонирхолгүй байдаг. Номлол сонсмогцоо тэдний нойр хүрдэг; Бурханы үгийг нөхөрлөмөгц тэд зэвүүцэж, тогтворгүй болж, ус уух юм уу бие засахаар байнга босож, дотроо үргэлж тавгүй байдаг—нөхөрлөл сонсох нь тэдний хувьд яг л эрүү шүүлтэд орж байгаа мэт туйлын хэцүү санагддаг. Гэвч Сатаны цуу яриа юм уу шүтлэггүй хүмүүсийн диаволын үгийг сонсмогцоо сонирхол нь төрж, сэргэж, эдгээр цуу яриа, диаволын үгийг маш идэвх санаачилгатайгаар тарааж эхэлдэг. Ийм хүмүүс ах эгч нар мөн үү? Үгүй. Тэд үнэнийг зэвүүцэж, яс махандаа тултал үнэнийг жигшдэг. Бурхан болон Түүний ажилтай холбоотой асуудлын тухайд, Бурханы ялгамж чанар ба мөн чанар, Бурханы байр суурь, Бурханы нэр төр, эсвэл Бурханы бие махбодтой болсон махбод ч байна уу аль нь ч бай, тэд зүрх сэтгэлдээ эдгээрийг басамжилдаг. Тэдэнд Бурханаас эмээдэг зүрх сэтгэл огт байхгүй. Тиймээс тэд Бурхан болон Түүний ажлын талаар үргэлж үзэл тээдэг. Тэд Сатаны бүхий л цуу яриа, диаволын үгийг амархан давтан ярьж, ингэснээрээ мөс чанар нь огт шаналахгүйгээр тэдгээрийг тараах зорилгодоо хүрдэг. Энэ ямар гээчийн өөдгүй амьтан бэ? Тэд Бурханд итгэгчид мөн үү? (Биш.) Эдгээр нь Бурханыг амаараа хүлээн зөвшөөрч, Бурханыг дагадаг гэж хэлдэг, Тэнгэрт Өвгөн байдаг гэдэгт итгэдэг, “бурхан чамаас гурван тохой өндөрт байдаг” гэдэгт итгэдэг, сайн муу хариутай гэдэгт итгэдэг хүмүүсийн үйлдэл юм. Энэ бол Бурханд хандах тэдний хандлага юм. Хэрвээ хэн нэгэн эцэг эхийг нь доромжилж, эсвэл эцэг эхийнх нь талаар цуу яриа ар хударгаар нь зохиовол тэд эргэлзээгүй үхэн хатан тэмцэнэ. Гэвч хэн нэгэн Бурханыг доромжилж, Бурхан руу дайрч, Бурханыг гүтгэх үед тэд уурладаггүйгээр үл барам, үүнийг тоглоом болгон давтан ярьж, тэр ч бүү хэл хаа сайгүй тарааж чаддаг. Бурханыг дагагчийн хийх ёстой зүйл энэ мөн үү? (Үгүй.) Тэгвэл олон хүн эдгээр үл итгэгчид ах эгч гэж хандах нь зохистой юу? (Үгүй.) Тиймээс ийм хүмүүсийг Сатаны зарц нар гэж сэжиглэх үед бусад нь сонор сэрэмжтэй байх ёстой. Удирдагч, ажилчид энэ хүмүүсээс сэрэмжлэхийг ах эгч нарт даруй мэдэгдэх ёстой, ингэснээр хүн бүр тэднийг ялган таньж чадна. Тэд Сатаны зарц нар, диаволууд гэдэг нь баттай болмогц хүн бүр тэднийг хамтдаа голж, чуулганаас цэвэрлэх ёстой. Энэ нь зарчимд нийцэх үү? (Тэгнэ.) Тэгвэл ингэж л хийх хэрэгтэй.

В. Бурханыг гүтгэж, дайрдаг ХКН-ын засгийн газар, шашны ертөнцийн үндэслэлгүй цуу ярианд хэрхэн хандах вэ

Хятадын Коммунист засгийн газар болон шашны ертөнц Бурханы гэрийн талаар олон үндэслэлгүй цуу яриа зохиож, ах эгч нар хүмүүсийг сайн мэдээ хүлээн ав гэж албаддаг гэх зэргээр худал ярьдаг. Эдгээр цуу яриаг сонсоод та нарт ямар санагддаг вэ? (Уур хүрч, эгдүүцдэг.) Эдгээр нь та нарын тухай цуу яриа бөгөөд та нарт эгдүүцэх сэтгэл төрдөг. Та нар ямар хэмжээнд эгдүүцдэг вэ? Та нар цуу яриа зохиож байгаа хүмүүсийг олж, тэдэнтэй маргалдаж, тэр ч бүү хэл хашраахыг хүсдэг үү? (Тийм.) Эдгээр цуу яриа өнгөн дээрээ чуулганыг онилдог ч үнэндээ чуулганы гишүүн бүрд, гишүүн бүрийн нэр хүнд, ёс жудагт хамаатай. Тэдгээрийг сонссоныхоо дараа та нар эгдүүцэж: “Бид тэгээгүй! Бид үнэн-зарчмын дагуу сайн мэдээ номлодог. Бурханд итгэхийг хүсдэггүй хүмүүсийг бид хэзээ ч албаддаггүй. Итгэл бол сайн дурынх. Бид хэзээ ч хэнийг ч албаддаггүй, хүмүүсийг хорлож, өс хонзон авах нь бүр ч үгүй. Харин ч сайн мэдээ номлодог биднийг шашны хүмүүс зэрлэгээр зодож, цагдаад матаж, тарчлаахаар агуу улаан луунд тушаасан; биднээс маш олон хүн шоронд орж, цөөнгүй нь шашны хүмүүсийн байгуулсан хувийн шоронд хоригдсон. Бид л хэлмэгдэж байгаа хүмүүс шүү дээ!” гэж хэлдэг. Эдгээр цуу яриаг сонссоныхоо дараа та нар эгдүүцэж, тэдэнтэй маргалдахыг үргэлж хүсдэг. Эдгээр цуу яриа чуулган болон Бурханы сонгосон хүмүүс рүү шууд дайрч, гутаадаг учраас та нар ийм хариу үйлдэл үзүүлдэг. Бурханыг гутааж, шүүсэн цуу яриа сонсоод та нарт ямар санагддаг вэ? Эдгээр нь та нарын хувийн ашиг сонирхол юм уу та нарын ёс жудаг, нэр төрд хамаагүй; эдгээр нь Бурханд хамаатай цуу яриа юм. Жишээ нь, урьд нь чамайг Есүст итгэдэг байхад зарим хүн Есүс онгон бүсгүйгээс төрсөн, эцэггүй байсан гэж ярьж байсан. Тэрийг сонсоод чамд ямар санагдсан бэ? Чи тэдэнтэй маргалдахыг хүссэн үү? “Бидний итгэдэг нэгэн бол Бурхан!” Тэгээд чи: “Мариа онгон байсан, Есүс онгон бүсгүйгээс төрж, Ариун Сүнснээс олдсон. Энэ бол баримт, гэхдээ шүтлэггүй хүмүүс энэ талаар бүдүүлгээр ярьдаг, би үүнийг сонсох дургүй!” хэмээн тунгаан бодсон. Чамд ихдээ л ийм мэдрэмж төрсөн байж болох ч Ариун Сүнснээс олдсон явдал нь хүний үзэлтэй хүчтэй зөрчилддөг гэж чи зүрх сэтгэлдээ бодсон хэвээр байсан. Чи шинжлэх ухаанд итгэдэг учраас энэ хэрэг явдалд итгэж чадаагүй; чи Бурханы төгс хүчинд зүрх сэтгэлээсээ итгэдэггүй, Бурханы хэлдэг, хийдэг бүхэн үнэн гэдэгт ч итгэдэггүй, тиймээс чи үл итгэгчдийн диаволын үгийг няцаах гэж явахгүй. Чамд үнэн байхгүй, чи үнэнийг ойлгодоггүй учраас хүмүүсийн ярьдаг цуу яриаг сонсоод ихдээ л таагүй санагдаж, эдгээр цуу яриа нэр хүндэд чинь хамаатай учраас хүмүүс ингэж ярих ёсгүй гэж боддог; “Шүтлэггүй хүмүүс үнэхээр ой гутам, олиггүй юм! Тэд ямар нэг заваан үг хэрэглэж зүрхэлдэг; тэд үнэхээр үл итгэгчид юм байна! Тэд үнэхээр диаволууд юм байна!” гэж чи боддог. Ердөө л энэ, чи ихдээ л ингэж чадна. Шүтлэггүй хүмүүс тийм цуу яриа ярихыг сонсоод чиний уур яагаад хүрч, тэднийг олиггүй, ой гутам гэж боддог вэ? Яагаад гэвэл, энэ чиний нэр хүндэд хамаатай; эдгээр цуу яриа зүрх сэтгэлийг чинь хатгаж, нэр төрөө алдсан мэт мэдрэмж төрүүлдэг тул уурыг чинь хүргэж, чи няцаахын тулд зарим нэг эерэг үг хэлэхээр босдог. Ингэж няцаах нь бүхэлдээ Бурханы талд зогсож байгаа хэрэг мөн үү? Энэ нь Бурханы гэрчлэлийг хамгаалахын төлөө юу? Үгүй, энэ нь бүхэлдээ өөрийнхөө нэр нүүр, нэр төрийг хамгаалахын төлөө юм. Яагаад ингэж хэлж байна вэ? Яагаад гэвэл, чи асуудлын мөн чанарыг нэвт хараагүй; Бурханы санаа зорилгыг, Бурхан чамаас юу шаарддагийг бүр ч ойлгодоггүй. Чиний ойлгож, мэдэрдэг зүйл Бурханы санаа зорилгод нийцдэггүй; энэ нь ердөө хүний адгуу байдал, хүний сайн зан авир юм. Хүний сайн зан авир Бурханы төлөө чиний хийдэг гэрчлэлийг төлөөлдөггүй. Чи гэрчлэлдээ бат зогсоогүй; чи ердөө нэр нүүр, нэр төрөө хамгаалж байгаа, мөс чанараа бага зэрэг тайвшруулахын тулд л цуу яриаг няцааж байгаа—чи Түүнийг өмгөөлж дуугарахаар Бурханы талд зогсоогүй, цуу яриаг няцааж, Бурханыг гэрчлэхийн тулд үнэн юм уу баримтыг ашиглаагүй. Чи Бурханыг өмгөөлж дуугарахгүй байгаа бөгөөд чиний хэлдэг зүйл үнэнд нийцдэггүй нь лавтай; зөвхөн махан биеийн чинь ашиг сонирхолд л нийцдэг—ердөө л зүрх сэтгэлээ арай бага гонсойлгохын тулд, мөн Эзэн Есүст итгэх нь ичгэвтэр гэж санагдахгүй байхын тулд л тэгдэг. Ердөө л энэ. Тиймээс хэн нэгэн Бурхан руу дайрч, яллахыг, Бурханы чуулганыг гүтгэн доромжилж, шүүхийг, эсвэл бүр та нарыг яллахыг сонсоод та нар онцгой их эгдүүцэж, нэр хүндээ сэргээж, эдгээр асуудлыг тодруулахын тулд тэдэнтэй маргалдаж, мэтгэлцэхийг хүсдэг. Гэхдээ энэ нь та нар гэрчлэлдээ бат зогссон гэсэн үг үү? Үүнд хүрэх хол байна; үнэнийг ойлгохгүйгээр ямар ч гэрчлэл байхгүй!

Бурханыг гүтгэж, дайрч давшилсан цуу яриа гадаад ертөнцөд тархсаныг сонсох үедээ, тэнгэр дэх Бурхан руу дайрч байна уу, эсвэл газар дээрх бие махбодтой болсон Бурхан руу дайрч байна уу гэдгээс үл хамааран та нарт ямар санагддаг вэ? Та нар хайхрамжгүй байдаг уу, эсвэл бага зэрэг шаналдаг уу? Та нар тэвчиж чадахгүй, эвлэрч чадахгүй байдаг уу, эсвэл арга мөхөстдөг үү? Зарим хүн эдгээр цуу яриаг сонссоныхоо дараа “Бурхан гэм зэмгүй; Бурхан эдгээр зүйлийг хийгээгүй. Яагаад ертөнц болон шашны ертөнц Түүнийг ингэж дайрч, гүтгэж байгаа юм бэ? Бид хичээнгүйлэн өөрсдийгөө зарлагадаж, үүргээ гүйцэтгэж, Бурханы нэрийг хамгаалах ёстой. Бурханы агуу ажил гүйцэлдэх үед бүх зүйлийн үнэн ил болж, бидний итгэдэг бие махбодтой болсон Бурхан бол цор ганц жинхэнэ Бурхан, тэнгэр дэх Бурхан мөн болохыг, мөн энэ нь огтхон ч буруу биш гэдгийг дэлхийн бүх ард түмэн харах болно!” гэж боддог. Бусад нь “Бурхан маш олон үнэнийг илэрхийлсэн атал энэ шүтлэггүй ёрын муу хүмүүс, диаволууд Бурханы үг бол үнэн гэдгийг маш сайн мэдэж байгаа мөртөө Бурханыг гүтгэж, дайрч давшилсаар байна. Бурхан хэр удаан зовох ёстой юм бэ?” гэж боддог. Бас зарим нь “Хүмүүс хүссэнээ ярьж л байг; бид тэднийг тоохгүй. Бурхан Өөрийг нь гүтгэсэн цуу яриаг хэзээ ч няцаагаагүй; Тэр тэдгээрт хариу өгдөггүй. Тэгэхээр өчүүхэн жижиг хүмүүс бид юу хийж чадах юм бэ? Хүн төрөлхтөн Бурханыг үргэлж ингэж буруугаар ойлгож, дайрч, доромжилж, голж ирсэн биш үү? Бурханд ямар ч гомдол байхгүй, Тэр хүмүүсийг аварсаар байдаг. Цаг хугацаа бүхнийг илчлэг; Бурхан Өөрөө гэрчлэл хийнэ!” гэж хэлдэг. Та нарын үзэл бодол юу вэ? Дөнгөж сая Би, буулт хийхгүй, эгдүүцэх, эвлэрэхгүй байх, арга мөхөстөх тухай дурдсан—та нарт аль нь мэдрэгддэг вэ? Аль мэдрэмж нь хамгийн зөв бэ? Эдгээр хэрэг явдалд үнэн-зарчмын дагуу хэрхэн хандах ёстой вэ? Эдгээр цуу яриаг сонсох үед та нарт ямар санагддаг вэ? (Эгдүүцмээр.) Эгдүүцдэг, тэгээд та нар эдгээр цуу яриа зохиогчдыг, эдгээр шашны луйварчид болон шашны ёрын муу хүмүүсийг эсэргүүцэн шүүмжлэхийн тулд яллаж байгаагаа бичихийг хүсдэг. Та нарт ийм бодол төрдөг үү? Уурандаа нударга зангидах нь хангалттай гэж та нарт санагддаггүй, тийм үү? Та нарт энэ талаар ямар нэг зүйл хийх гэнэтийн хүсэл төрдөг үү? Эсвэл энэ нь ердөө л хоосон эгдүүцэл үү? (Бас үзэн ядаж, голдог.) Эгдүүцэж, үзэн ядаж, голох—эдгээр нь тодорхой үг, зан авир, үйлдэлгүйгээр оюун санааны үйл ажиллагаанаас урган гардаг сэтгэл хөдлөл; эдгээр нь ердөө л сэтгэл хөдлөл бөгөөд мэдээж бас тодорхой хандлагыг илэрхийлдэг. (Эгдүүцэхээс гадна заримдаа бид баримтыг тодруулж, тэдний үйлдэл нь мөн чанартаа үнэнийг болон Бурханыг үзэн ядаж байгаа хэрэг гэдгийг ил болгож, хүмүүст үнэн баримтыг харуулахын тулд нийтлэл бичиж, нэвтрүүлэг бэлтгэдэг.) Тэр хүмүүс үнэн баримтыг харсныхаа дараа үүнийг хүлээн авах уу? Та нарын хэлж байгаа зүйл зөв гэдгийг тэд хүлээн зөвшөөрч, дараа нь “Та нарын итгэл зөв юм байна; үргэлжлүүлэн итгэ, бид та нарыг дэмжиж байна!” гэсэн шударга үг хэлж, мөн шашны луйварчид ичиж, “Уучлаарай, бидний буруу байж, бидний ярьсан зүйл баримттай байсангүй; одоогоос эхлээд та нар өөрсдийнхөө замаар итгэ, бид өөрсдийнхөөрөө итгэе” гэж хэллээ ч гэсэн энэ нь та нарыг тайвшруулах уу? Та нарын зорьж байгаа цорын ганц зорилго энэ мөн үү? (Үнэн замыг судалж байгаа, үнэнээр цангаж байгаа хүмүүс зөв бурууг тодорхой ялган таньж, үнэн замыг хүлээн авч чаддаг болоосой гэсэндээ бид бас Бурханыг гэрчлэхийг хүсдэг.) Энэ бол нэг зам; энэ бол хэрэгжүүлэлтийн эерэг арга зам. Зүгээр л уурлаж, үзэн ядах нь хэрэгтэй юу? Та нарын уур хилэн, үзэн ядалтын шалтгаан юу вэ? Яагаад уурлаж, үзэн ядна гэж? (Бурхан хүмүүсийг аврахаар бие махбодтой болсон нь хамгийн шударга зүйл боловч тэд Бурханыг шүүж, гутаахын тулд цуу яриа тараадаг. Тэд үнэхээр зөв бурууг тонгоруулж, дэмий юм ярьж байна гэж бодоод бид маш их эгдүүцдэг.) Хүн төрөлхтөн болон ертөнц Бурханыг голж байгаа нь, Бурханд хандах тэдний хандлага зөвхөн энэ удаагийн бие махбодтой болсон Бурханы үед л ийм байгаа гэж та нар бодож байна уу? Бурханд хандах хүн төрөлхтний болон ертөнцийн хандлага эхнээсээ дуустал үргэлж ийм байсаар ирсэн, үргэлж яллаж, гүтгэж, дайрч давшилж, доромжилсоор ирсэн. Бурхан ажлаа эхэлснээс хойш одоог хүртэл Бурханы хийсэн бүх зүйлд, бие махбодтой болсон Бурханд хандах хүн төрөлхтний хандлага өөрчлөгдөөгүй. Бурхан анх удаа бие махбодтой болсны дараа л хүн төрөлхтөн Бурхан руу дайрч, доромжилж, бие махбодтой болсон Бурханы талаар янз бүрийн цуу яриа зохиож эхэлсэн юм биш—энэ бүхэн Бурхан ажлаа эхэлснээс хойш, хүн төрөлхтөн Бурхантай болон Түүний ажилтай анх холбогдсоноос хойш болж байгаа бөгөөд одоог хүртэл үргэлжилсээр байна. Тэгээд Сатаны дэглэмүүд болон шашны антихрист хүчнүүдээс Бурханы эсрэг, чуулганы эсрэг чиглэсэн гүжирдэлт, дайралт, шүүлт, доромжлол, янз бүрийн цуу яриа болон бусад зүйлийг Бурханыг дагадаг хүмүүс үргэлж тэвчих хэрэгтэй болсоор ирсэн. Бурханыг дагагчид эдгээр зүйлийг тэвчих ёстой гэж үү? Зарим нь “Эдгээр цуу яриа баримтыг тэр чигт нь мушгин гуйвуулж, зөв бурууг тонгоруулдаг учраас бид маш их ой гутдаг. Бид тэдгээрийг сонсмогцоо хилэгнэж, цуу яриа зохиож, тараадаг хүмүүсийг зүрх сэтгэлийнхээ гүнд үзэн яддаг. Эдгээр цуу яриа шашны ертөнцөөс гарсан уу, эсвэл ХКН-ын диавол засгийн газраас гарсан уу гэдгээс үл хамааран бидэнд ганцхан хандлага байдаг, тэр нь үзэн ядалт, уур хилэн; тэгээд бид тэдгээрийг няцааж, бүхнийг тодруулахыг хүсдэг” гэж хэлдэг. Зарим нь бүр “Бид Сатаныг ичээж, шившиг болгохын тулд эдгээр ёрын муу диавол, антихристүүдтэй мэтгэлцэхийг хүсдэг!” гэж хэлдэг. Ихэнх хүний үзэл бодол энэ мөн үү? Энэ үзэл бодол зөв үү? Хэрвээ хэвийн хүн чанарын өнцгөөс харвал энэ нь үндэслэлтэй. Хүмүүс тодорхой хэмжээний шулуун шударга зантай, хэвийн олон янзын сэтгэл хөдлөлтэй байх ёстой; хайрлах ёстой зүйлээ хайрлаж, үзэн ядах ёстой зүйлээ үзэн ядаж, хайр үзэн ядалт нь тодорхой байх ёстой. Хэвийн хүн чанартай хүмүүс эдгээр чанарыг эзэмшсэн байх ёстой. Гэхдээ зөвхөн хэвийн хүн чанарын өнцгөөс авч үзэх нь үнэн-зарчимд хангалттай нийцдэг үү? Илүү тодорхой хэлбэл, энэ арга барил Бурханы санаа зорилгод нийцдэг үү? Эсвэл энэ нь Бурханы таашаадаг хандлага, арга барил мөн үү? Намайг ингэж хэлэхэд ихэнх хүн ямар нэг зүйлийг ухаарч, “Энэ бол ердөө л хэвийн хүн чанарын өнцгөөс аливааг харж байгаа хэрэг гэж Та хэлсэн. Таны хэлсэн үгийн цаад санаанаас дүгнэвэл энэ арга барил нь адгуу байдалтай бөгөөд үнэн-зарчимд нийцэхгүй, Бурханы санаа зорилгод нийцэхгүй нь илэрхий байна” гэж бодож магадгүй. Бурханы санаа зорилгод нийцэхгүй байна гэж юу гэсэн үг вэ? Энэ нь, хүмүүсийг ингэж үйлдэхийг Бурхан хүсдэггүй; Бурханы хүсэл болон хүмүүсээс Түүний шаарддаг стандарт ийм биш гэсэн үг юм. Хэрвээ чи ингэж үйлдвэл Бурхан үүнийг яллахгүй ч Түүний өнцгөөс харвал чи Түүний хүслийг дагаж байгаа гэсэн үг биш бөгөөд Тэр үүнийг хүлээн зөвшөөрдөггүй. Өнгөн дээрээ чи эдгээр зүйлийг хийхдээ эрүүл ухаанаар үйлдэж, үзэн ядалт, хайрын аль аль нь байгаа мэт, Бурхан бол Бурхан, Бурхан бол бүх хүн төрөлхтний Бурхан гэдгийг, мөн хүн бүр Бурханыг шүтэн мөргөж, Бурханы авралыг хүлээн авах ёстой гэдгийг бүх дэлхийд мэдүүлэхийн тулд Бурханы төлөө эдгээр баримтыг тодруулахыг хүсэж байгаа мэт харагддаг. Өнгөн дээрээ чиний хийж байгаа зүйл өө сэвгүй, үндэслэлтэй, хуульд нийцсэн, хүн чанартай, ёс суртахуунтай, үүнээс ч илүүтэйгээр бүх хүний таашаалд нийцсэн мэт санагддаг. Гэхдээ чи энэ талаар Бурханаас асуусан уу? Чи Бурханыг эрж хайсан уу? Хүмүүсээс Бурханы шаарддаг үйлдлийн зарчмыг чи Түүний үгээс олсон уу? Бурханы санаа зорилго яг юу вэ? Зарим хүн “Бурханы үг маш олон; хэрэг явдал бүрд хүмүүст тавьдаг Бурханы тодорхой шаардлагыг олох амаргүй” гэж хэлдэг. Чи Бурханы тодорхой үгийг олоогүй тул иймэрхүү цуу ярианд хандах Бурханы хандлагаас сэжүүр хайж болно. Тэгвэл энэ хэрэг явдалд хандах Бурханы хандлагад үндэслэн энэ хэрэг явдалд хандах хүмүүсийн хандлага ямар байх ёстойг, тэдний хэрэгжүүлэх ёстой зарчим юу болохыг тодорхойлж чадах бус уу? (Тийм.) Тэгвэл энэ хэрэг явдалд хандах Бурханы хандлага яг ямар болохыг харцгаая.

Хүн төрөлхтөн Бурханы ажилтай анх нүүр тулснаас хойш хүмүүс Бурханы талаар гомдоллож, Бурханд сэтгэл дундуур байсаар ирсэн, тэр ч бүү хэл Бурханыг сэжиглэж, эргэлзэж, голсон гэх мэт олон зэвүүцмээр үгийг нууцаар хэлдэг. Мөн эрх баригч нам болон шашны ертөнцөөс гарсан янз бүрийн цуу яриа байдаг бөгөөд тэдгээр нь баримттай огт нийцдэггүй, үнэнд ч нийцдэггүй. Бурханы хувьд эдгээр үг юу вэ? Сэжиглэж, буруу ойлгож, гомдохын аль нь ч бай, Бурханы эсрэг дайралт, гүтгэлэг, доромжлолоор дүүрэн байдаг, Бурханаас эмээдэг зүрх сэтгэлийг өчүүхэн төдий ч харуулдаггүй; анхнаасаа л ийм байсаар ирсэн. Чуулганд үнэнийг хайрладаггүй зарим хүн үргэлж байдаг. Тэд бол Бурханы үг болон үнэнд эргэлзэж, Бурханд ийм хандлага гаргадаг үл итгэгчид юм. Үүнээс ч илүүтэйгээр, шүтлэггүй хүмүүс болон шашингүй үзэлт эрх баригч намуудын хувьд, үнэнийг зэвүүцдэг тэр хүмүүсийн хувьд—тэдний Бурханд хандах хандлагыг тайлбарлах ч шаардлагагүй; тэд цадиггүйгээр дайрч давшилж, шүүж, хүссэнээ хэлдэг. Ялангуяа шашны ертөнц дэх тэр фарисайчууд боломжийг ашиглан бүр ч их дураараа шүүж, ялладаг. Энэ бүх сэтгэгдэл эерэг биш бөгөөд мэдээж объектив, үнэн зөв биш. Тэгвэл эдгээр сэтгэгдлийн мөн чанар юу вэ? Бурханы хувьд эдгээр үг нь зүгээр нэг мэдэгдэл, үзэл бодол биш, харин Түүнийг гутааж, дайрч, гүтгэж, доромжилж байгаа хэрэг юм. Би яагаад “Бурханы хувьд” гэж хэлж байна вэ? Яагаад гэвэл, Бурхан энэ бүхнийг хамгийн оновчтой хэмждэг учраас бид угтвар нөхцөл л нэмж чадна. Түүхийн туршид хүн төрөлхтний Бурханд хандах хандлага ийм байсаар ирсэн; хүмүүсийн Бурхан руу дайрч, доромжилсон үг хэтэрхий олон байсан бөгөөд ганц ч үг нь сайн санааных байгаагүй. Өнөөдөр ч гэсэн та нарын чихээрээ сонсож, нүдээрээ харж байгаа зүйл адилхан. Эхнээсээ л хүн төрөлхтний Бурханд хандах нийт хандлага өөрчлөгдөөгүй. Бурхан эдгээр асуудлыг хэрхэн шийдвэрлэдэг вэ? Бурханд Өөрийгөө өмгөөлж, ажлынхаа бодит баримтыг тодруулж, хүн төрөлхтөнд Өөрийгөө зөвтгөхийн тулд дэлхийн нийтийн шашны их хурлыг хуралдуулах нөхцөл, чадвар бий юу? Бурхан ингэсэн үү? Үгүй, Бурхан чимээгүй байдаг, Тэр нөхцөл байдлыг бүхэлд нь тодруулдаггүй, Өөрийгөө хэзээ ч өмгөөлж, зөвтгөдөггүй. Гэхдээ Бурхан руу онцгой олиггүй байдлаар дайрдаг хүмүүст Бурхан зарим шийтгэл оногдуулж, тэдэнд бодит үйл явдал тохиолдохыг зөвшөөрсөн. Олон нийтийн дайралт, гүтгэлэг, доромжлолын тухайд Бурханы хандлага ямар байдаг вэ? Бурхан үүнийг хэрхэн зохицуулдаг вэ? Тэр үүнийг тоодоггүй; Тэр хийх ёстой зүйлийг, хийх ёстой арга замаар нь хийдэг, сонгох ёстой хүнээ сонгож, залж чиглүүлэх ёстой хүнээ залж чиглүүлдэг. Бүх дэлхий Бурханы гарт эмх цэгцтэй байдаг; хүний дайралт, гүтгэлэг, доромжлолоос болж Тэр төлөвлөгөөгөө хэзээ ч тасалдуулж, өөрчилж байгаагүй. Сатаны ёрын муу хүчин Бурханы сонгосон хүмүүсийг хэчнээн улайран хавчиж, баривчилсан ч Бурхан төлөвлөгөөгөө, бодлоо хэзээ ч өөрчилж байгаагүй. Түүний бодол санаа бүхэлдээ өөрчлөгдөлгүй үлддэг; Тэр зүгээр л Өөрийн хүн төрөлхтнийг удирдаж, хийхээр зорьсон ажлаа урьдын адил үргэлжлүүлэн гүйцэтгэдэг. Бурханы хувьд эдгээр дайралт, гүтгэлэг, доромжлол хэзээ ч ямар нэг саад тотгор учруулж байгаагүй; Бурхан тэдгээрийг тоодоггүй. Бурхан яагаад Өөрийгөө зөвтгөж, өмгөөлдөггүй вэ? Бурханы хувьд эдгээр зүйл туйлын хэвийн. Хүн төрөлхтөн бол хүн төрөлхтөн, Сатан бол Сатан. Үнэнийг, бодит баримтыг ойлгодоггүй хүмүүс ийм зүйл хийх нь маш хэвийн зүйл. Энэ нь Бурханы ажлын алхамд нөлөөлдөг үү? Нөлөөлдөггүй. Бурхан агуу хүч чадалтай; Тэр бүхнийг захирдаг. Бүх зүйл, юмс бүгд Бурханы үгэнд, Бурханы бодолд, Бурханы дээд эрх дор эмх цэгцтэй явагддаг; хүн төрөлхтөн юу хэлж, юу хийх нь хамаагүй, энэ нь Бурханы ажилд ямар ч байдлаар нөлөөлж чадахгүй—энэ бол бурханлаг мөн чанартай Бурханы хийж чадах зүйл юм. Бурхан цаг нь ирэхэд үйлдэж, төлөвлөгөөгөө өчүүхэн төдий ч зөрүүгүйгээр биелүүлдэг бөгөөд хэн ч үүний алийг нь ч өөрчилж чадахгүй. Хүмүүсийн хэлдэг үг болон Бурхан руу чиглэсэн хүний аливаа дайралт, гүтгэлэг нь Бурханы ажилд саад хийж, сүйтгэх гэсэн санаатай оролдлого байна уу, эсвэл Бурханы ажлыг санамсаргүйгээр үймүүлж, бусниулж байгаагийн аль нь ч бай хэзээ ч зорьсон зорилгодоо хүрч байгаагүй. Яагаад? Энэ бол Бурханы эрх мэдэл; Бурханы эрх мэдэл цор ганц, ямар ч хүчээр орлуулшгүй, ямар ч хүчнээс давуу гэдгийг энэ нь баталдаг. Энэ бол баримт. Бурханд ийм эрх мэдэл, ийм хүч чадал бий, Бурханд Өөрийн гэсэн жинхэнэ ялгамж чанар бий, ямар ч хүч юуг ч өөрчилж чадахгүй юм чинь Бурхан яагаад хүмүүсийн жижиг сажиг дайралт, гүтгэлгийг тоох ёстой гэж? Бурханы хувьд, хүн төрөлхтний дундаас хэчнээн олон чухал зүтгэлтэн, хэчнээн хүчирхэг хүчнүүд Түүнд саад болж, гүтгэж, дайрч, доромжлох гэж оролдсон ч энэ нь Бурханы ажлыг өчүүхэн төдий ч үймүүлж чадахгүй. Харин ч эдгээр үйлдэл нь Бурханы зөвт зан чанар болон төгс хүчийг тодотгох үүрэг л гүйцэтгэдэг. Сатаны ёрын муу хүчний үймээн нь хүний түүхийн явц дахь жижигхэн үзэгдэл төдий юм. Бүх хүн төрөлхтнийг захирч, бүх хүн төрөлхтөнд нөлөөлж, бүх хүн төрөлхтнийг өөрчилж чадах зүйл бол Бурханы ажил, Бурханы төлөвлөгөө, Бурханы агуу хүч чадал, эрх мэдэл юм. Энэ бол баримт. Эсрэгээрээ, хүмүүс Өөрийг нь гүжирдэж, дайрч, гүтгэж, доромжилж байгааг Бурхан тоох хэрэгтэй юу? Үгүй. Яагаад гэвэл, Бурханд эрх мэдэл бий, Бурханы хувьд “Би хэлэх зүйлээ үнэн сэтгэлээсээ хэлдэг ба Миний хэлсэн зүйл хэрэгжиж, Миний хийсэн болгон мөнхрөх болно” гэсэн Түүний мэдэгдэл үргэлж биелэх болно; энэ нь өдөр бүр биелж, гүйцэлдэж байгаа. Энэ бол Бурханы эрх мэдэл. Зарим хүн “Бурханы итгэлтэй байдал, Түүний итгэл энэ мөн үү?” гэж асуудаг. Чи андуурч байна! Хүмүүс итгэлтэй байдаг, хүмүүст итгэл хэрэгтэй, харин Бурханд хэрэггүй. Яагаад? Яагаад гэвэл, Бурханд эрх мэдэл, хүч чадал бий бөгөөд хүн төрөлхтөн Түүнийг хэчнээн гүтгэж, ялласан ч, Сатаны дайсагнагч хүчин хэчнээн үймүүлж, хорлон сүйтгэсэн ч юу ч өөрчлөгдөхгүй. Тиймээс Бурхан ажлаа хэрэгжүүлэхийнхээ өмнө Өөрийг нь дайрч, гүтгэж, доромжилдог завхарсан хүн төрөлхтний дундах дайсагнагч хүчийг таягдан хаях шаардлагагүй. Бурхан ямар нөхцөл байдалд ажилладаг вэ? Тэр ямар нөхцөл байдалд ялалтад хүрдэг вэ? Тэр ямар нөхцөл байдалд ажлаа гүйцэлдүүлдэг вэ? Бүх хүн төрөлхтний болон бүх дайсагнагч хүчний дайралт, гүтгэлэг, доромжлолын их шуугиан дунд энэ нь хийгддэг; Тэр яг ийм орчин, нөхцөлд ажлаа гүйцэлдүүлдэг. Энэ нь Бурханы агуу хүч чадлыг харуулж байгаа хэрэг биш гэж үү? Бурханы эрх мэдэл энэ биш гэж үү? (Мөн.) Хэн энэ баримтыг үгүйсгэж чадах вэ? Энэ бол баримт гэдгийг чи хүлээн зөвшөөрөхгүй байж зүрхлэх үү?

Түүхийн туршид хүн төрөлхтөн Бурханыг тасралтгүй гүтгэж, доромжилсоор ирсэн бөгөөд эцсийн өдрүүдэд бүх хүн төрөлхтний дундах Бурханыг эсэргүүцдэг хүчнүүд улам бүр хүчирхэгжиж, Бурханыг гүтгэж, яллах дуу хоолой улам олширсон. Хүн төрөлхтөн сонин хэвлэл, телевиз, интернэт болон бусад хэвлэл мэдээллийн хэрэгслээр дамжуулан янз бүрийн арга ашиглаж Бурханыг гүтгэж, дайрч давшилдаг. Гэхдээ бид бүх цуглаан дээрээ эдгээр цуу яриаг задлан шинжилж байсан уу? (Үгүй.) Яагаад үгүй гэж? Зарим хүн “Гэмгүй нь гэмгүйгээрээ үлддэг, цуу яриа аяндаа дарагддаг гэдэг болохоор тэр үү?” гэж хэлдэг. Тийм учраас уу? (Эдгээр цуу яриа үндсэндээ Бурханы ажилд нөлөөлж чадахгүй. Сатан хэчнээн үймүүлсэн ч Бурханы ажил болон төлөвлөгөөний ахицыг хорлон сүйтгэж, саад болж чадахгүй.) Сатан бол ердөө л ийм зүйл; Бурхан үйлдэж л байвал, Бурхан ажиллаж л байвал тэр ирж үймүүлдэг. Түүний гүйцэтгэдэг үүрэг яг энэ юм. Түүний жүжиглэхийг чи зогсоож болох уу? Чи түүнд хангалттай орон зай, хангалттай тайз, жүжиглэх хангалттай боломж олгох хэрэгтэй. Тэр хангалттай жүжиглэж, үймээн тарьсаар ядарч, хангалттай мууг үйлдсэн үедээ өдөр хоног нь дуусна. Эдгээр цуу яриаг няцаахын тулд түүний янз бүрийн цуу яриа, ёрын муу үйлийг задлан шинжилж, дүн шинжилгээ хийхэд бид үнэт цагаа үрэх шаардлагагүй; ингэх хэрэггүй бөгөөд үнэ цэнгүй юм. Тэдгээрийг задлан шинжлэх ямар хэрэгтэй юм бэ? Энэ нь хүмүүс үнэнийг ойлгож байгааг илэрхийлж чадах уу? Хүмүүсийн ойлгох ёстой үнэн хэтэрхий олон байна; тэд эдгээр цуу яриаг няцаах нь бүү хэл энэ бүх үнэнийг сонсож ч барахгүй байна. Хүмүүст тийм зав байна уу? Үнэнийг хэлэхэд, Би тэдгээр хэрэг явдлыг үнэхээр сонирхохгүй байна, мөн тэдгээрийг дурдахыг ч, анхаарал хандуулахыг ч хүсэхгүй байна. Зарим хүн “Энэ жилүүдэд Та хаашаа ч явж зүрхлэхгүй байна уу? Маш олон цуу яриа дэгдэж байгаа болохоор Та хаашаа ч явсан үргэлж түгшиж, айгаад байна уу?” гэж хэлдэг. Надад юу ч мэдрэгдэхгүй байна гэж Би хэлнэ. Зарим хүн “Та хийгээгүй зүйлдээ Өөрийгөө өмгөөлөхийг хүсэхгүй байна уу?” гэж хэлдэг. Өмгөөлөх юу байгаа юм бэ? Би зүй ёсны ажлаа ч амжуулж чадахгүй байна шүү дээ! Би хүмүүстэй, бүтээгдсэн зүйлстэй ярилцдаг болохоос диаволуудтай ярилцдаггүй. Зарим хүн “Эдгээр цуу яриаг сонсоод Та уурладаггүй гэж үү?” гэж асуудаг. Би тэдгээрийн талаар юу ч мэдрэхгүй байна, тэдгээр нь Надад ямар ч мэдрэмж төрүүлдэггүй; Би эдгээр хэрэг явдлыг тоодоггүй гэж Би хэлнэ. Зарим хүн “Танд гомдолтой санагдахгүй байна уу?” гэж асуудаг. Надад гомдолтой санагдахгүй байна, гомдолтой санагдаад байх юу байгаа юм бэ гэж Би хэлнэ. Би чадах зүйлээ хийж, хийх ёстой зүйлээ хийж, чадах болон хийх ёстой зүйлээ сайн хийж, үүрэг хариуцлагаа биелүүлэх нь хамгийн сайн зүйл, утга учиртай зүйл. Би тэр утгагүй, үнэ цэнгүй зүйлсэд сатаарахгүй, цаг зарцуулахгүй. Надад тийм хэрэг явдлыг тоох цаг байхгүй. Зарим хүн “Танд зав гарах үед яах вэ, тэр үед Та тэдгээрийг тоох уу?” гэж хэлдэг. Үгүй, зав гарсан ч Би тоохгүй. Би диаволуудтай ярилцсанаас нохойтойгоо ярьсан нь дээр. Диавол диаволын үгээ чалчиж байгааг сайн мэдэж байгаа бол яагаад тооно гэж? Чи огт тоох хэрэггүй; диаволыг бүрэн ичгүүртэй байдалд оруулах нь зөв зүйл юм. Товчхондоо, эдгээр цуу ярианд хандах Бурханы хандлага ийм байдаг: Аливаа зүйлийг хийхдээ, өгүүлбэр бүрийг хэлэхдээ Бурхан Өөрийгөө зөвтгөдөггүй, хүн төрөлхтөнд Өөрийгөө баталдаггүй, тэр тусмаа Өөрийн дайсан Сатанд Өөрийгөө ариун, гэм зэмгүй, гэм буруугүй гэж хэлж зөвтгөдөггүй. Бурханы хийдэг бүхэн Түүний удирдлагын төлөө, аврахаар зорьж буй хүмүүсээ аврахын төлөө байдаг. Тэр удирдлагын төлөвлөгөөгөө алхам алхмаар дагадаг; Тэр үүнийг хэн нэгэнд ямар нэг зүйл харуулахын тулд хийдэггүй, ялгамж чанараа батлахын тулд ч бас хийдэггүй. Хүний хэлээр хэлбэл, Бурханы хийдэг бүхэн ямар ч хуурмаг болон идэвхгүй байдалгүйгээр, зөнгөөрөө хийгддэг. Бурхан энэ бүх ажлыг зөнгөөрөө гүйцэтгэж байгаа нь Түүний ялгамж чанар болон мөн чанарыг баталдаг. Хүн төрөлхтөн Бурханы төлөвлөгөөг өөрчилж чадахгүй, Бурханы эрх мэдэл, хүч чадлыг ч бас давж гарч чадахгүй; энэ бол баримт юм. Тиймээс Бурхан хүн төрөлхтний дундаас аль ч талаас нь Өөрийг нь дайрч, гүтгэсэн цуу яриа, диаволын үгийг тоодоггүй. Надад хэл дээ, дэлхий дээрх шашингүй үзэлт эрх баригч намууд болон шашны ертөнцийнхний Бурханы эсрэг дайралт, эсэргүүцлийг буруушаан шүүмжилж нэг бүлэг үг айлдах, ялласан үг бичих нь Бурханы хувьд хэтэрхий амархан байх бус уу? Гэхдээ Бурхан Сатанд ингэж хандахгүй. Бурхан зарчмаар ажилладаг; Сатаны ёрын муу хүчийг устгах тухайд Бурханд Өөрийн гэсэн цаг хугацаа бий. Бурханы хувьд үйлдэх нь хэтэрхий амархан. Бурхан тэнгэрт гайхамшигт үйл хэрэг үзүүлж, гэнэт тэнгэр нээгдэж: “Би бол та нарын гүтгэж, дайрч, доромжилдог цор ганц жинхэнэ Бурхан байна; Би бол та нарын яг одоо гүтгэж, доромжилж байгаа Төгс Хүчит байна!” гэж хэлэх дуу хоолой гарч болно шүү дээ. Үүнийг сонсмогцоо хүн төрөлхтөн тэр даруй мэл гайхаж, яахаа мэдэхгүй болж, гагцхүү газар сөгдөн уйлж, шүдээ хавирахаас өөр юу ч хийж чадахгүй. Энэ ганц өгүүлбэр бүхнийг шийдвэрлэж, бүхнийг батлах байсан; тэгвэл хэн нэгэн Бурханыг доромжилж зүрхлэх үү? Шашны ертөнц дэх тэр диаволууд айсандаа ор мөргүй алга болохгүй гэж үү? Сатан Бурханы талаар цуу яриа зохиож, Бурханыг гүтгэж, дайрч давшилж, Бурханд итгэдэг хүмүүсийг уурлаж, үзэн ядаж, нойр хоолгүй болоход хүргэж, үүнийг няцаахын тулд нийтлэл бичиж, нэвтрүүлэг бэлтгэхийг хүсэхэд хүргэдэг бол Бурхан энгийнээр үйлддэг—Тэр хэдхэн өгүүлбэр хэлэхэд л бүх хүн төрөлхтөн тэр чигтээ бууж өгч, Түүнийг дайрч, доромжилж зүрхлэхээ болино. Паул яаж дуулгавартай болсон бэ? (Дамаск явах замд Бурхан түүнд илэрсэн.) Бурхан түүнд илэрсэн. Үнэндээ тэр юу ч хараагүй; зүгээр л гэрэл байсан бөгөөд тэр нь Паулыг маш их айлгасан тул тэр газар сөгдөж унаад, дахин Есүсийг хавчиж зүрхлээгүй. Сатантай харьцах нь ийм энгийн; үнэндээ энэ нь Бурханы хувьд хэтэрхий амархан. Бурхан ганц үгээр л үүнийг шийдвэрлэж чадна. Ингэх нь та нартай ярилцаж, та нарт ийм их хүчин чармайлт гаргаж хэдэн арван жилийг зарцуулахаас хавьгүй амархан байх байсан ч Бурхан ингэж үйлддэггүй. Яагаад? Би та нарт нэг нууц хэлэх ёстой: Бурханы авардаг нь хүмүүс, өөрөөр хэлбэл Бурханы сонгосон тэр хүмүүс юм; Бурханы сонгоогүй бусад нь хүн гэж тооцогддоггүй, харин адгуус, диаволууд бөгөөд Бурханы талаар ямар нэг мэдээлэл олж мэдэх нь байтугай Бурханы дуу хоолойг сонсох, Бурханы нүүр царайг харах гавьяагүй. Тиймээс Бурхан ингэж үйлддэггүй. Бурханы ялгамж чанар эрхэм дээд; Түүнийг харахыг хүссэн хэн боловч харчихдаг юм биш, хэн нэгэн тэнгэрийн тодорхой зүгт үргэлж анхааралтай, хүсэмжлэн, чин сэтгэлээсээ ширтлээ гээд Тэр түүнд илрэхгүй. Бурханыг харахыг хүссэн хэн боловч Түүнийг харж чадна гэж чи бодож байна уу? Бурханд нэр төр бий; Бурхан Өөрөөс нь эмээж, муугаас зайлдаг хүмүүст илэрдэг, Тэр ариун газар гарч ирж, бузар газраас нуугддаг. Хүн төрөлхтөн бүхэлдээ бузар уу, эсвэл ариун уу гэдгийг хэлэлцэх шаардлагагүй. Энэ хүн төрөлхтөн Бурханыг харах эрхгүй; тэд Бурхан байдаг гэдгийг хүлээн зөвшөөрдөггүй, тэгэхээр Бурхан яагаад тэдэнд илэрнэ гэж? Тэд гавьяагүй! Бурхан аливааг хийх чадвартай боловч хийдэггүй; энэ нь Бурханы даруу, нуугдмал байдал, Түүний ялгамж чанарын эрхэм дээд байдлыг баталдаг. Надад хэл дээ, хэрвээ Сатан тэдгээрийг хийж чаддаг байсан бол өдөрт хэдэн удаа хийх байсан бол, хэр их гайхуулах байсан бол? Сатанд завхруулсан хүмүүс жаахан албан тушаал хашиж, жаахан эрх мэдэл атгахдаа энэ эрх мэдлээ ямар хэмжээнд гайхуулахыг хэн мэдлээ—Сатаны тухайд бол ярих ч юм биш, тэр өөртөө байгаа жаахан эрх мэдлийг төсөөлөхийн аргагүй байдлаар урвуулан ашиглаж, гайхуулах болно. Бурхан ийм байдлаар үйлддэггүй; Бурханыг Сатаны логикоор бүү хэмж, тэгвэл ноцтой алдаа болно. Бурханы хийж чадах зүйлийн тухайд, хийхийг хүсэх эсэх нь Бурханы хэрэг; хэрвээ Бурхан хүсвэл хормын дотор хийж болно, хэрвээ Тэр хүсэхгүй бол хэн ч Түүнийг албадаж чадахгүй. Цуу ярианд хандах Бурханы хандлага ердөө л энэ—Тэр тэдгээрийг тоодоггүй. Бурхан хийх ёстой зүйлээ, хийхээр зорьсон зүйлээ хийсээр байдаг; ямар ч хүн, ямар ч хүч Түүний төлөвлөгөөг үймүүлж, өөрчилж чадахгүй. Бурханыг дайрч, гүтгэж, гутаадаг эдгээр цуу яриа юуг ч өөрчилдөггүй. Цуу яриа эцсийн эцэст ердөө л цуу яриа бөгөөд хэзээ ч баримт болж чадахгүй. Тэдгээр нь хүний гүн ухаан, шинжлэх ухаан, ёс суртахуун, онол гэх мэттэй нийцэж байсан ч, бүх хүн төрөлхтөн босож Бурхан руу дайрсан ч үнэн хүн төрөлхтний талд зогсохгүй, хүн төрөлхтөн ч үнэнийг эзэмшигч болохгүй. Бурхан бол үүрд Бурхан; Түүний ялгамж чанар, байр суурь хэзээ ч өөрчлөгддөггүй. Тиймээс Сатан яаж ч үймүүлсэн Бурханы ажил эмх цэгцтэй үргэлжилсээр байдаг, учир нь энэ бол Бурханы ажил юм. Хэрвээ энэ нь хүний ажил байсан бол Сатаны дэглэм ийм үймээн тарьж, нийгмийн янз бүрийн хүчин ийм дайралт, гүтгэлэг хийх үед аль хэдийн нуран унаж, оршин тогтнохоо болих байсан. Зөвхөн Бурханыг үг хэлж, ажиллах үед, зөвхөн Ариун Сүнсийг ажиллах үед л чуулган улам бүр цэцэглэн хөгждөг. Энэ баримт биш гэж үү? Та нар энэ баримтыг харсан уу? (Тийм ээ, бид харсан.) Та нар юу харсан бэ? (Хаанчлалын сайн мэдээ аль хэдийн олон арван улс оронд түгсэн бөгөөд Сатаны зохиож, тараасан тэр цуу яриа үнэнийг хайрладаг хүмүүсийг Бурхан руу эргэхэд огтхон ч саад болоогүй.) Бурхан үүнийг хийдэг; Бурханы ажил ийм үр дүнд хүрч чадна, Бурханы үг ийм үр дүнд хүрч чадна—энэ нь Сатаны тооцооллоос давсан хэрэг юм. Бурханы үг ийм асар их хүч чадалтай; сайн мэдээ сайн зүгт түгэн дэлгэрч, бүх зүйл Бурханы төлөвлөгөөний дагуу ямар ч зөрүүгүйгээр, эмх цэгцтэй явагдаж байна. Бурханы ажил болон Бурханы үг эртнээс урьдчилан тогтоогдсоны дагуу Бурханы сонгосон хүмүүсийн дунд түгэн дэлгэрч байна. Сайн мэдээ номлосноор олж авсан хүний тоо болон үнэн замыг судалж байгаа хүний тоо сар сараар нэмэгдэж байна. Энэ нь сайн мэдээний ажил хэрхэн түгэн дэлгэрснийг харуулж байгаа бус уу? Хэрвээ энэ нь Бурханы ажил байгаагүй бол хэчнээн олон хүн хэчнээн их төлөөс төлсөн ч ийм үр дүнд хүрч чадахгүй байсан. Энэ бол Бурханы сүр хүч, Бурханы үгийн хүч чадлаар хүрсэн үр дүн юм.

Хүмүүс янз бүрийн цуу ярианд хэрхэн ханддаг талаар яриандаа эргэн орцгооё. Хүмүүс янз бүрийн цуу ярианд Бурхантай адил хандлагатай болж чаддаггүй. Тэд Бурханы санаа зорилгыг ойлгодоггүй бөгөөд цуу яриа сонсмогцоо үргэлж: “Хэрвээ би ямар нэг зүйл хийхгүй бол мөс чанараа умартсан хэрэг болно. Хэрвээ цуу яриа зохиодог хүмүүс ялбал надад тавгүй, сэтгэл дундуур, эгдүүцмээр, тэнцвэргүй санагдах тул тэднийг няцаах ёстой. Би цуу ярианы учрыг олохын тулд бичлэг хийх юм уу нийтлэл бичих ёстой” гэж боддог. Аливааг ийм сэтгэлгээгээр хийх нь Бурханы санаа зорилгод нийцдэг эсэх, үнэн-зарчимд нийцдэг эсэхийг эргэцүүлэх нь зүйтэй. Хэрвээ чуулганы ажил хийж, үүргээ гүйцэтгэх зорилго, сэдэл чинь ердөө л цуу ярианы учрыг олж, та нар үнэн Бурханд итгэдэг, амийн зөв зам дээр байгаа, мөн сайн мэдээ номлож, Бурханыг гэрчлэхийн тулд та нарын хийсэн бүхэн шударга байсан гэдгийг тодорхой тайлбарлахыг зорьдог бол; мөн ертөнц энэ бүх баримтын үнэнийг мэддэггүй, ойлгодоггүй учраас л та нарыг олон үндэслэлгүй гэмт хэрэгт буруутгасан, тиймээс бүх зүйл тодорхой болох үед ертөнц та нарыг гэм зэмгүй гэдгийг хүлээн зөвшөөрч, ертөнцийн бүх тал “та нарын итгэдэг нэгэн бол үнэн Бурхан, та нар амийн зөв зам дээр байна, Бурханы та нараас хийхийг шаардсан бүхэн зөв бөгөөд шударга үйл хэрэг мөн” гэдгийг нийтээрээ хүлээн зөвшөөрнө гэж найдаж байгаа бол тэгээд яах вэ? Тэгвэл та нар итгэлдээ сэтгэл амар, зөвтгөгдсөн мэт санагдах уу? Та нар Бурханд итгэх итгэлийн зөв замд орсон байх уу? Та нар ямар ч гаднын саад тотгоргүйгээр авралын замд орсон байх уу? Та нар Бурханаас эмээдэг сэтгэлтэй болсон байх уу? Тэгээд та нар Бурханыг дуулгавартай дагадаг байдалд хүрч чадах уу? Тэгвэл та нар Бурханы сайшаалыг хүртэж чадах уу? (Үгүй.) Хүмүүс чамайг огт буруугаар ойлгохгүй, зөвхөн магтан биширсний дараа л чи сэтгэл амар Бурханд итгэх боломжтой юу? Яавч үгүй! Мэдээж хэрэг, хүмүүс цуу ярианд Бурхантай адил хандлагаар ханддаг болж чадахгүй, гэхдээ хүн зөв харах өнцөг, үнэн зөв хандлагатай, байр суурьтай байж: “Эдгээр цуу яриа үнэхээр зэвүүцмээр, ой гутам юм. Энэ завхарсан хүн төрөлхтөн үнэхээр Бурханы дайсан мөн гэдэг нь эдгээр цуу ярианаас харагдаж байна; энэ бол туйлын зөв! Би Бурханы ажил үнэн, худал эсэхийг Сатаны цуу ярианд үндэслэн шүүж яавч болохгүй. Бурханы үгийг унших замаар, үүргээ гүйцэтгэж олсон туршлагаараа дамжуулан би Бурханы бүх үг бол үнэн, Түүний хийдэг бүхэн хүмүүст аврагдах боломж олгодог гэдгийг баталж байна. Өнөөдөр Бурханы авралыг хүлээн авахаар Түүний өмнө ирсэн тул би үүргээ гүйцэтгэж, Бурханы үгийг дэлгэрүүлэх, Түүний нэрийг тунхаглах, Бурханы ажил болон санаа зорилгыг гэрчлэх үүрэг, хариуцлагаа биелүүлэх учиртай, тэгснээр Бурханы сонгосон хүмүүс Бурханы гэрт эргэн ирж, Түүний дуу хоолойг сонсож, Түүнээс үг болон амийн хангалтыг аль болох хурдан, нэн даруй хүртэж чадна. Энэ бол миний үүрэг, миний хариуцлага. Би Бурханы ажилтай хамтран ажиллаж байгаа ч миний дагаж буй зам зөв, эсвэл миний хариуцсан үйл хэрэг шударга гэдгийг зөвтгөхийн тулд биш—ийм зүйлийн төлөө биш. Би Бурханы эсрэг дайрсан Сатаны дайралт, гүтгэлгийн эсрэг хариу цохилт өгөхийн тулд үүргээ гүйцэтгэж байгаа юм биш. Харин ч Бурханы хайрыг хариулж, Бурханы даалгаврыг хүлээн авч, Бурханы ажилтай хамтран ажиллахын тулд би өөрийн үүрэг хариуцлагыг, мөн мэдээж өөрийн үнэнч байдлыг хэрэгжүүлж байна” гэх ёстой. Энэ зөв харах өнцөг мөн үү? Хүмүүст байх ёстой харах өнцөг энэ мөн үү? (Мөн.) Энэ өнцгөөс харвал, магтан дуу дуулах, бүжиглэх, кино хийх, эсвэл туршлагын гэрчлэлийн талаар тайзны жүжиг найруулах зэрэг янз бүрийн хөтөлбөр бүтээх үед хүмүүсийн байр суурь, тэдний баримталдаг өнцөг, тэдний хэлдэг зарим онцгой үг хэллэгт зарим нэг өөрчлөлт гарах ёстой биш үү? (Тийм.) Гэвч ихэнх хүн энэ бүх даалгаврыг гүйцэтгэхдээ адгуу байдалтай, үзэн ядалтаар хандаж, хүний сэтгэл хөдлөл холилдсон байдаг. Тиймээс тэд шүтлэггүй хүмүүс, эрх баригч нам болон шашны ертөнцийн үйлдэл, зан авирын талаар хэтэрхий ихийг ил болгож, үг нь хэтэрхий хатуу байсны улмаас ийм хөтөлбөрийг үзсэн бусад хүнд ямар нэг хэмжээгээр сөрөг нөлөө үлдээдэг. Шалтгаан нь энгийн: Хүмүүс энэ бүх үйл ажиллагааг тодорхой нэг сэтгэл хөдлөлөөр, тийм ч зөв биш өнцгөөс хийдэг. Тэгээд хүмүүс үүнийг нэлээд шударга гэж үзсээр: “Тэд бидэн рүү дайрч, гүжирдэж, бидний талаар цуу яриа зохиодог; тэднийг ил болгоход буруудах юу байна? Энэ бол зүй ёсны өөрийгөө хамгаалсан үйлдэл! Өөрийгөө зүй ёсоор хамгаалах нь хууль бус биш, бид бас зохиож яриагүй; бид бүгд аливааг баримтад үндэслэн задлан шинжилж байна. Тэд бидний талаар ор үндэсгүй цуу яриа зохиодог; бид тэднийг ил болгож, задлан шинжлэх нь буруу гэж үү? Бид хариу цохилт өгч болохгүй гэж үү?” гэж хэлдэг. Хариу цохилт өгөх ямар хэрэгтэй юм бэ? Диаволууд худал хуурмагаар дүүрэн, хэзээ ч ганц ч үнэн үг хэлдэггүй; тэдний хэлж байгаа зүйл худал гэдгийг тэдэнд хүлээн зөвшөөрүүлэхийн тулд, мөн худал хэлснээ хүлээн зөвшөөрснийх нь дараа дахиж хэзээ ч худал хэлүүлэхгүй байхын тулд тэдний худал хуурмагийг байнга задлан шинжлэхэд ямар нэг үнэ цэн бий юу? Тэд үүнд хүрч чадах уу? (Үгүй.) Энэ арга барил мунхаг, мэдлэггүй биш гэж үү? Бидний гол ажил бол Бурханы ажил, Түүний ажлын хүрсэн үр дүн, Түүний үг болон Түүний үгийн хүмүүст үзүүлэх үр нөлөөг гэрчлэх явдал бөгөөд эрх баригч намын дарангуйлал, хавчлага, шашны ертөнцийн эсэргүүцэл, яллалтын тухайд зөвхөн холбогдох зарим нөхцөл байдлыг товч дурдахад л хангалттай гэж Би эртнээс хэлсэн. Гэвч хүмүүс үүнийг хэчнээн сонссон ч ойлгож чаддаггүй. Тэд эдгээр асуудалд үргэлж адгуу байдлаар хандаж, маргалдахыг хүсдэг. Тэгээд үр дүн нь юу вэ? Ямар ч үр дүнд хүрдэггүй, учир нь Сатаны хорон муу хүчинтэй учир зүй ярих аргагүй юм. Энэ нь хүмүүсийн мунхаг, мэдлэггүй байдал биш гэж үү?

Зарим хүн цуу ярианы учрыг олж, хүмүүст юу үнэн болохыг тайлбарлан, харанхуй ертөнц болон Бурханыг эсэргүүцдэг ёрын муу хүмүүст дайн зарлах цорын ганц сэдэлтэйгээр сайн мэдээ номлож, ямар нэгэн мэргэжлийн ур чадвар сурч, эсвэл тодорхой нэг төрлийн үүрэг гүйцэтгэдэг. Энэ нь шударга үйлдэл мөн үү? Үүнийг хийх нь чиний зөв ч бай, буруу ч бай, чи үүнийг ойлгох хэрэгтэй: Бурхан Өөрт нь дайсагнадаг тэр хорон муу хүмүүсийг аварч чадах уу? Чи ингэж хийлээ гээд ямар нэгэн үнэ цэн бий юу? Хэрвээ чи Бурхан ямар төрлийн хүмүүсийг авардгийг ойлгохгүй, зөв мэт санагдавч үнэндээ буруу байдаг зарим үзэл бодлыг үргэлж илэрхийлдэг бол, энэ нь өөрийн чинь авралд саад болж байгаа хэрэг биш үү? Зарим хүн Бурханыг эсэргүүцдэг ёрын муу хүчнүүдтэй тэмцэж, ертөнцийн чиг хандлагыг сөрөхийн тулд л үүргээ гүйцэтгэдэг. “Тэд биднийг гэр бүлээ үл тоож, хэвийн амьдралаар амьдардаггүй гэдэг, тиймээс би үүргээ сайн гүйцэтгэх замаар өөрийгөө батлахыг хүсэж байна. Ирээдүйд намайг тэнгэрт гарч, хаанчлалд орох үед, мөн тэднийг шүүгдэх үед миний зөв байсныг тэд харах болно!” гэж тэд хэлдэг. Өөрийгөө тэгж батлахын хэрэг юу байна? Өөрийгөө баталлаа ч гэсэн, энэ нь ямар ашигтай юм бэ? Энэ нь юуг илэрхийлэх вэ? Үүний үнэ цэн юу вэ? Хэрвээ энэ нь чамайг хаанчлалд үнэхээр оруулж, Бурханы сайшаалыг олоход хүргэж чаддаг байсан бол энэ нь үнэ цэнтэй, чиний зам зөв байх байсан. Гэвч харамсалтай нь, энэ зам хэрэгжих боломжгүй. Энэ бол хүмүүст зориулан Бурханы урьдчилан тодорхойлсон зам биш бөгөөд Бурхан хүмүүсээс ингэж үйлдэхийг шаарддаггүй. Хүмүүс үргэлж мунхаглан, үнэний талд зогсож, үнэнтэй байгаа учраас шударга үйлс хэрэгжүүлж, энэ ёрын муу ертөнц болон цуу яриа зохиодог бүх хүнд дайн зарлах ёстой гэж боддог: “Бид Бурханд итгэж, Бурханыг дагадаг, бид үүргээ гүйцэтгэдэг—хэн зөв замаар явж байгааг бид та нарт харуулна даа!” Энэ нь адгуу байдал биш гэж үү? Эдгээр зүйлийн төлөө маргалдахын хэрэг байна уу? Үүнд ямар ч үнэ цэн байхгүй. Хэрвээ чамд үнэхээр цаг зав, эрч хүч байгаа бол ямар нэг мэргэжлийн талаар арай илүү суралцаж, мэргэжлийн мэдлэг болон ерөнхий мэдлэг илүү ихийг судалсан нь дээр. Энэ нь үүргээ гүйцэтгэхэд чинь ашиг тустай бөгөөд дэмжлэг болно. Чи яагаад үргэлж ертөнцийн ёрын муу хүчнүүдтэй тэмцэлддэг юм бэ? Яагаад үргэлж цуу яриатай тэмцэлддэг юм бэ? Хэрэггүй газар хүчээ барж байгаа хэрэг энэ биш гэж үү? Бусад хүн чам руу яаж ч дайрч давшилсан, тэднийг анхаарах шаардлагагүй. Тэд диаволын уг чанартай бөгөөд араатнууд юм, тэд зүгээр л тийм төрлийн зүйлс; Бурхан тэднийг авардаггүй, өөрчилдөггүй, тэдэнтэй ярьдаггүй. Бурхан тэднийг үл тоодог байхад чи тэднийг анхаарах шаардлагатай гэж үү? Хэрвээ хүмүүс Бурханы хийдэггүй зүйлийг зөрүүдлэн хийсээр байвал энэ нь бага зэрэг мунхаг, мэргэн ухаангүй хэрэг биш гэж үү? Хамгийн наад зах нь, чи Бурханд дуулгавартай сэтгэлгүй хүн бөгөөд Бурханы хайрладаг зүйлийг хайрладаггүй, Бурханы үзэн яддаг зүйлийг үзэн яддаггүй юм байна. Эдгээр зүйлд хандах Бурханы хандлага ямар болохыг чи хардаггүй—Бурхан тэднийг үл тоодог; чи бүр яагаад тэгдгийг нь ч ухаардаггүй. Бурханы ажлын гурван үе шат бүрд Бурхан олон үг хэлсэн. Бурхан болон хүн төрөлхтний хооронд олон харилцан яриа байдаг бөгөөд эдгээр харилцан ярианаас Бурханы санаа зорилго, Бурханы зан чанар, мөн чанарыг харж болно. Гэвч Бурхан тодорхой хэрэг явдал дээр Сатантай хэрхэн харилцан ярилцдаг талаараа хэзээ ч ярьдаггүй бөгөөд тийнхүү Сатаныг илчилж, Сатаны үнэн дүр төрхийг, мөн Сатан Бурханд хэрхэн ханддагийг хүн төрөлхтөнд тодорхой харах боломж олгодог. Ийм хэрэг явдал маш олон байдаг ч Бурхан тэдгээрийг дурддаггүй. Яагаад Бурхан тэдгээрийг дурддаггүй вэ? Яагаад гэвэл тэдгээр зүйлийн талаар ярих нь чамд ямар ч ашиг тусгүй. Чамд хамгийн их ашиг тустай зүйл бол Бурханы амийн үгс юм; чамайг Бурханы өмнө ирж, Бурханыг дуулгавартай дагадаг, Бурханаас эмээж, муугаас зайлах хүн болгож чадах эдгээр үг чамд хамгийн их ашиг тустай. Бурхан чамд хэрхэн амьдарч, хэрхэн ярихыг, түүнчлэн хүмүүс болон хэрэг явдлыг хэрхэн ялган таньж, янз бүрийн орчин, нөхцөл байдалд үнэнийг хэрэгжүүлж, мэргэн ухаантай байж сурахыг хэлж өгдөг—эдгээр нь бүгд чамд ашиг тустай. Бурхан чамд ашиг тустай бүхнийг хэлж, хийдэг. Бурхан чамд ашиг тусгүй ганц ч үг хэлдэггүй. Бурханы хувьд тэр үгсийг хэлэх нь дэндүү амархан биш гэж үү? Тэгвэл Тэр яагаад тэдгээрийг хэлдэггүй вэ? Яагаад гэвэл завхарсан хүн төрөлхтөнд тэр үгс хэрэггүй. Эдгээр цуу яриа нь диаволууд болон Сатаны үгтэй дүйцэх бөгөөд Бурхан тэдгээрийг үл тоодог, тиймээс чи ч бас тэдэнтэй тэмцэлдэх ёсгүй. Ойлгож байна уу? (Ойлгосон.) Ойлгосон бол чи хэрхэн хэрэгжүүлэхээ мэдэж байгаа, тийм үү? Цуу яриаг задлан шинжлэх, цуу яриаг няцаах, цуу ярианы эх сурвалжийг хайх гэх мэт зүйлд хүч хөдөлмөрөө бүү үр. Хэрвээ чамд Бурханыг гэрчлэх зүрх сэтгэл үнэхээр байгаад, гэрчлэлдээ бат зогсож, Бурханы сайшаалыг олохыг хүсэж байвал чиний хэлж чадах маш олон үг, хийж чадах маш олон зүйл бий. Бурханы хүмүүсийг хангадаг үг болон үнэн нь чамаас тунгаан бодож, туулж мэдрэхийг шаарддаг, ингэснээр тэдгээр нь чиний өөрийн хэрэгжүүлэлтийн зарчим болон зам болж, эцэстээ чиний өөрийн амь болдог. Чи үүнийг хэрэгжүүлэхийн тулд цаг хугацаа, эрч хүчээ зарцуулах шаардлагатай. Хэрвээ чи мунхаг, тэнэг байж, цуу ярианд үргэлж хүч хөдөлмөрөө үрж, ертөнцөд үргэлж нэрээ цэвэрлэж, өөрийгөө ойлгуулахыг хүсвэл энэ нь гай дуудна; чи үнэнийг олж авахгүй, эдгээр ертөнцийн цуу ярианд бүрмөсөн орооцолдож, туйлдана. Эцэст нь чи аливааг тодорхой тайлбарлаж чадахгүй. Яагаад тодорхой тайлбарлаж чадахгүй гэж? Яагаад гэвэл чи диаволтой нүүр тулж байгаа бөгөөд тэр улаан цайм худал ярьдаг. Одоо диавол юу гэж хэлж байна вэ? Агуу улаан луу: “Хятад улс бол дэлхийн дэг журмыг хамгаалагч, дэлхийн энх тайвныг хамгаалагч бөгөөд дэлхийн энх тайван, дэг журмыг сахихад түүний үүрэг оролцоо маш чухал” гэж хэлдэг. Түүний хэлдэг үгсийн аль нь баримт вэ? Эдгээр үг баримт мөн үү? Чи эдгээр үгийг сонсох үед уур чинь хүрдэггүй гэж үү? Үүнийг сонссоныхоо дараа чи, Сатан ийм зүйл хүртэл хэлдэг үнэхээр ичгүүргүй юм даа гэж боддог. Чи яагаад түүнтэй маргалдана гэж? Чи мунхаг байгаа хэрэг биш үү? Энэ бол ийм л төрлийн зүйл—Бурхан түүнийг зөвхөн үйлчлэл үзүүлэхэд л ашигладаг, түүнийг аварч, өөрчлөх санаа Бурханд огтхон ч байхгүй. Түүнтэй маргалдах нь мунхаг хэрэг биш гэж үү? Ийм тэнэг зүйл бүү хий. Ухаалаг хүмүүс эдгээр цуу яриаг сонсдоггүй, тэдгээрт хазаарлагддаг ч үгүй. Зарим хүн: “Цуу яриаг сонссоны дараа би үймэрдэг!” гэж хэлдэг. Тэгвэл чи зүрх сэтгэлдээ залбирч, үнэнийг ашиглан ялган таньж, дараа нь тэр диаволууд болон Сатаныг хараах ёстой, тэгвэл эдгээр цуу яриа зүрх сэтгэлд чинь нөлөө үзүүлэхээ болино. Өөр нэг арга бий: Чи мөн чанарыг нэвт харах ёстой. Чи: “Бурханы үйлдэл миний үзэлтэй нийцэхгүй, завхарсан хүн төрөлхтөнд яллагдаж, гологдсон ч Тэр бол үнэн, харин диаволууд болон Сатанд үнэн байхгүй гэдгийг би хардаг. Би Бурханд итгэхээр шийдсэн! Зөвхөн Бурхан л намайг аварч чадна. Түүнд Бурханы мөн чанар бий, Тэр бол Бурхан, Түүний мөн чанар хэзээ ч өөрчлөгддөггүй. Диаволууд болон Сатан Бурханыг хэчнээн их эсэргүүцсэн ч тэдэнд үнэн байхгүй, би диаволууд болон Сатаны үгэнд итгэхгүй!” гэж хэлдэг. Чамд ийм итгэл байна уу? (Байна.) Хэрвээ чамд ийм итгэл байгаа бол чи ямар ч хүн, үйл явдал, зүйлсээс болж үймрэх ёсгүй бөгөөд Сатаны төөрөгдөлд бүр ч орж, дайралтад нь өртөх ёсгүй. Тэгвэл чи яах ёстой вэ? Үүнийг үл тоо; зүгээр л үнэнийг эрэлхийлж, гэрчлэлдээ бат зогсоход анхаарлаа төвлөрүүл, тэгвэл Сатан шившиг болно.

Сая бид чуулган дотор цуу яриа тараахтай холбоотой зарим асуудлын талаар нөхөрлөлөө. Ихэнх хүн Хятадын Коммунист засгийн газар болон шашны ертөнцөөс зарим нэг цуу яриа сонссон байдаг; бид сая бас эдгээр цуу ярианд хэрхэн хандаж, зохицуулах талаар нөхөрлөсөн. Хүмүүс үнэн-зарчмыг ойлгомогцоо цуу ярианы төөрөгдөлд орж, үймүүлэгдэхгүй. Чуулганд цуу яриа тараадаг хүн гарч ирэх үед, тэд ямар ч төрлийн цуу яриаг ямар ч арга барил, өнгө аясаар тараасан бай, бид үүнд хэрхэн хандах ёстой вэ? Бид хөндлөнгөөс оролцолгүйгээр зөнд нь орхих ёстой юу, эсвэл тэр хүнийг ил болгож, задлан шинжилж, шийдвэрлэх ёстой юу? Аль арга нь зарчимд нийцэх вэ? “Үг хэлэх эрх чөлөө гэж байдаггүй юм уу? Яагаад тэр хүнийг яриулж болохгүй гэж? Зүгээр л яриулчих. Цуу яриаг сонссоны дараа хүн бүр тэдгээрийг юу болохыг нь ялган таньж чадмагц эдгээр диаволын үгэнд итгэхээ больж, цуу яриа аяндаа нуран унана” гэж хэлэх зарим хүн бий. Нөгөө зарим нь: “Тэд цуу яриа тарааж, Бурханыг гүтгэхийг нь хүлээн зөвшөөрч болохгүй. Бид тэдэнд Бурханыг гүтгэсэн зүйл хийхийг нь зөвшөөрч болохгүй. Бид тэднийг сэрээхийн тулд сургамж өгөх ёстой. Бурхан биднийг аврахын тулд үг хэлж, ажиллахдаа маш их зовлон туулсан байхад тэд цуу яриа тарааж байна. Тэдэнд мөс чанар алга! Тэднийг харааж байж л бидний үзэн ядалт намдана; хэрвээ бид тэднийг шийдэхгүй бол Бурханы итгэлийг хөсөрдүүлж байгаа хэрэг болно” гэж хэлдэг. Аль арга нь сайн бэ? Эдгээр арга барил бүгд сайн биш. Бидний өмнө нь нөхөрлөснөөр, цуу яриа тараадаг хүмүүс гарцаагүй ямар ч сайн зүйл биш бөгөөд ийм хүмүүсийг ялган таних шаардлагатай. Хэрвээ тэд зөвхөн хааяа нэг цуу яриа тараадаг бол тэдэнд анхааруулга өгөх ёстой. Хэрвээ тэд байнга цуу яриа тараадаг бол тэднийг ил болгож, задлан шинжилж, дараа нь чуулганаас зайлуулах ёстой, ингэснээр тэд цаашид хүмүүсийг төөрөгдүүлж, хорлож чадахгүй. Энэ асуудлыг шийдвэрлэхэд амархан уу? Та нар үүнийг ингэж зохицуулах уу, эсвэл чуулганы удирдагчид тушаал өгөхийг хүлээх үү? Хэн нэгэн байнга цуу яриа тараадаг, цуглаанд ирэх болгондоо эдгээр зүйлийн талаар ярьдаг, хэзээ ч Бурханы үгийг уншдаггүй, хэзээ ч залбирдаггүй, магтан дуу сурдаггүй, түүгээр ч барахгүй Бурханы үгийн талаарх туршлагаар олсон ойлголтоо хуваалцдаггүй бөгөөд хэн нэгэн Бурханы үгийн талаар нөхөрлөж, туршлагын гэрчлэл хуваалцах үед тэд жигшиж, зэвүүцдэг атлаа шүтлэггүй хүмүүсийн цуу ярианд тэгж зэвүүцдэггүй, харин ч тэдгээрт маш их догдолдог болохыг нь олж мэдмэгц—энэ бүхнийг мэдмэгцээ, тийм хүнд яагаад найрсаг хандах ёстой гэж? Тэд бол Бурханы сонгосон хүмүүсийг Бурханыг дагахад нь үймүүлэхийн тулд чуулганд шургалсан Сатаны зарц гэдэг нь тодорхой байна. Чи тэдний үймүүлэхийг өршөөх үү? (Үгүй.) Хэрвээ чи өршөөхгүй юм бол босож зогсоод: “Тэр тэр чуулганд ирж, үргэлж цуу яриа тараадаг, Бурханы үгийг уншдаггүй, Бурханы үгийн талаарх туршлагаар олсон ойлголтоо хуваалцдаггүй. Тэр бол үл итгэгч, тэднийг чуулганаас зайлуулах ёстой. Хэн нэгэнд татгалзах зүйл байна уу?” гэж хэл. Хэрвээ бүгд татгалзах зүйлгүй гэж хэлээд, зөвшөөрч гар өргөвөл тэр хүнийг цэвэрлэх ёстой. Цуу яриа тараагчтай ингэж харьцах нь сэтгэл тэнийм биш гэж үү? (Тийм.) Ийм хүмүүстэй ингэж л харьцах ёстой.

Г. Бурханы үгийг буруу тайлбарлаж, Бурханы ажлыг шүүдэг хэд хэдэн төрлийн үндэслэлгүй цуу яриаг ялган таних

Бидний дөнгөж сая ярьсан цуу ярианы төрлүүд хаанаас гардаг вэ? Тэдгээр нь агуу улаан луунаас, шашны ертөнцөөс, мөн шүтлэггүй хүмүүсээс гардаг. Гадаад ертөнцөөс ирэх цуу ярианаас гадна чуулган доторх зарим хэллэг, хов жив бас бий. Тэр ч бүү хэл Бурхан, Бурханы ажил, Бурханы өдөр болон Бурханы зарим үгийн талаар, мөн Бурхан болон Түүний ажилтай холбоотой зарим нууцын талаар шал худал ярианууд байдаг бөгөөд хүмүүс эдгээрийг өөрсдийн төсөөлөл, үзэлд үндэслэн, эсвэл ташаа мэдээлэл, үндэслэлгүй таамаглалыг байнга дамжуулж байгаадаа тулгуурлан бий болгодог. Хүмүүс ийм хэллэг, хов жив, ярианд давс хужир нэмдэг учраас эдгээр цуу яриа үүсдэг. Цуу яриа үүсмэгц цуу ярианд дуртай зарим хүн үүнийг тараах ажилд урам зоригтой хандаж, цуу яриаг бодит мэт үзэж, хаа сайгүй тарааж, маш тод томруун, дэлгэрэнгүй дүрсэлдэг тул хэргийн бодит байдлыг мэддэггүй, үнэнийг ойлгодоггүй, мунхаг, мэдлэггүй зарим хүнийг эдгээр цуу яриа үнэхээр төөрөгдүүлдэг. Төөрөгдөлд орсныхоо дараа тэд нөлөөнд орж, үймүүлэгддэг үү? (Тийм ээ.) Эдгээр нь бас чуулганд гарч ирдэг нийтлэг асуудал юм. Хэдийгээр эдгээр цуу яриа Бурхан болон Бурханы гэрийг гүтгэж, дайрдаг цуу яриатай харьцуулахад юу ч биш—Бурханыг гүтгэдэггүй, доромжилдоггүй—мөн Бурханы ажлыг огт үймүүлж, хохироодоггүй ч гэлээ зарим хүний амь-оролтод нөлөөлдөг тул зогсоох ёстой. Жишээ нь, зарим хүн үнэн мэт боловч худал үгийг сонсоод зүрх сэтгэлдээ итгэж, эргэн тойрныхоо ойр дотнын хүмүүст хурдан тараадаг. Цуу яриа эргэлдэх тусам нарийн ширийн мэдээлэл нь улам олон, бүрэн болж, эцэст нь тухайн цуу яриа бодит үйл явдал мэт санагдаж эхэлдэг. Цаг хугацаа, газар, дүрүүд гэх мэт элементүүд бүгд байрандаа байгаа—ийм цуу яриа олон нийтэд тараагдах нөхцөлийг хангадаг биз дээ? Ямар мэдээлэл тархаж байна вэ? Цуу яриа тараагч “Өнөөдөр би чамд хэлэх ёстой нэг чухал зүйл байна. Хэлэхгүй бол дотор минь тавгүй мэдрэмж төрнө; бүр Бурханы үгийг уншихад ч анхаарлаа төвлөрүүлж чадахгүй. Би энэ хэрэг явдалд маш их догдолж байна. Бурханд итгэдэг бидэнд одоо эцэст нь найдвар бий боллоо!” гэж хэлдэг. Найдвар байгааг сонсоод хүн бүр сонирхож, урам зоригтой болдог; энэ сэдэв маш их анхаарал татдаг. “Бурханы ажил удахгүй дуусах гэж байна. Бурханы урьд нь зөгнөсөн, Түүний ажлын төгсгөлтэй холбоотой хэд хэдэн шинж тэмдэг хэдийнээ илэрсэн. Жишээ нь, нар сарны байдал, Өрнө, Дорно дахь нөхцөл байдал, улс орон бүр дэх Бурханы сонгосон хүмүүсийн тоо, хэдэн хүн үүргээ гүйцэтгэж чадаж байгаа гэх мэт—Бурханы ажил дуусгавар болж байгаагийн эдгээр шинж тэмдэг одоо бидний өмнө байна. Бид хурдан бэлдэх хэрэгтэй!” гэж тэд хэлдэг. “Бид юу бэлдэх ёстой вэ?” гэж хэн нэгэн асуухад цуу яриа тараагч: “Бид сайн үйл бэлдэж, хоол хүнс бэлдэж, бүх хадгаламжаа Бурханд өргөл болгон хурдан өгөх ёстой, тэгвэл бид сайн хүрэх газрыг олж авч чадна” гэж хэлдэг. Тэд бас “Тэдэн оны тэдэн сарын тэдний өдөр, тийм цагт бид тодорхой газар цуглах хэрэгтэй, тэнд Бурхан биднийг авч явахаар хүлээж байх болно. ‘Хэрвээ чи бүх зүйлийг орхихгүй бол Миний шавь байх эрхгүй, Миний дагагч байх эрхгүй’ гэж Бурхан хэлсэн. Одоо Бурханы өдөр эцэст нь ирж, Бурханы үг биеллээ. Бид ертөнцийн бүх зүйлийг, ирээдүй, карьераа төдийгүй гэр бүл, хамаатан садан, махан биеийн харилцаагаа орхих ёстой. Бид ертөнцийн бүх ээдрээ бартааг хаях ёстой; бид Бурхантай уулзах гэж байна!” гэж хэлдэг. “Энэ үнэн үү?” гэж ихэнх хүн асуухад цуу яриа тараагч: “Тийм ээ, би байшин, машинаа зарж, хадгаламжаа татаж авсан. Хэрвээ чи надад итгэхгүй байгаа бол Бурханы үгийг хар. Нэг бүлгийн тодорхой нэг өгүүлбэрийг тайлж уншвал хаяг илэрдэг, өөр нэг бүлгийн тодорхой нэг хэсгийг тайлж уншвал он, сар илэрдэг…” гэж хэлдэг. Үүнийг сонсоод сэтгэл үймрэхгүй хүн байна уу? Эдгээр үгийг ялган таньж чадах хүн байна уу? Эдгээр нь хүмүүсийн маш их санаа зовдог зүйл биш гэж үү? Эдгээр нь хүмүүсийн удаан хугацаанд найдаж ирсэн зүйл биш гэж үү? Зарим хүн үүнийг сонсоод, дараа нь Бурханы үгийг хараад, үнэхээр таарч байна гэж бодоод нөөц төлөвлөгөө бодож эхэлдэг. Хэдийгээр зарим хүн дотроо эргэлзэж байсан ч үнэн байгаасай гэж горьдож “Хэдийгээр заасан он, өдөр нь жаахан зөрж байгаа ч гэлээ ядаж тодорхой огноо, цаг байгаа болохоор бидэнд найдвар байна” гэж боддог. Тэд үнэндээ итгэхгүй байгаа ч үүнд тодорхой хэмжээгээр анхаарал хандуулдаг. Энэ анхаарал юуг илтгэж байна вэ? Энэ нь хүмүүс эдгээр зүйлийн нөлөөнд амархан орж, үймэрдгийг харуулж байна. Иймэрхүү цуу яриа чуулганд өргөн тархаж эхэлмэгц хүмүүсийн 80-90 хувь нь туйлын их догдолж, маш их сэтгэл нь хөдөлж “Бидний найдаж байсан өдөр эцэст нь ирж байна! Бурхан бидний залбирлыг сонсжээ! Бурхан бидэнд хайртай, биднийг орхиогүй!” гэж боддог. Цуглааны үеэр ийм сэдвийг тараах нь ямар үр дагавартай байх вэ? Хүн бүрийн сэтгэл хөдлөлд нөлөөлөх үү? Хүмүүс хүссэн ч үүнээс татгалзаж чадахгүй; цуу ярианы өгүүлбэр бүр зүрх сэтгэлийг нь хөндөж, итгэхгүй байхын аргагүй болгоно. Хүмүүс эдгээр үгэнд итгэх магадлал хамгийн өндөр; зуун хувь итгэлтэй биш байсан ч үнэн байгаасай гэж хүсэж “Бурханыг дагахдаа бид хэчнээн их бэрхшээл туулснаа эргэцүүлэн бодоход—ертөнцөд гологдож, засгийн газарт мөрдөгдөж, шашны ертөнцөд хавчигдаж, арай ядан амьсгаа авч, байнгын айдас дунд амьдарч ирсэн—энэ өдрүүд хэзээ дуусах вэ? Бурханы өдөр одоо эцэст нь ирлээ!” гэж боддог. Эдгээр бодол зүрх сэтгэлийг чинь догдлуулна: “Бид Бурханы төлөө өөрсдийгөө маш их зарлагадсан, Бурханыг дагах итгэл маань эрс шийдэмгий билээ; бидний сонсож байгаа зүйл үнэн байх ёстой. Бид цаашид энэ ертөнцөд тэнүүчилж, зовох ёсгүй—бид тэгэхгүй байх эрхтэй!” Чамд ийм бодол төрж, энэхүү цуу ярианд ийм их итгэж, ихэд сонирхож байх үедээ чи Бурханы үгийг уншихыг хүсдэг үү? Энэ үед Бурханы үгийн аль ч хэсгийг унших нь илүүц санагдахгүй гэж үү? Чамд: “Бурханы үгийн талаарх туршлагаар олсон ойлголтоо хуваалцах нь одоо яагаад ийм хэрэгцээгүй санагдаж байна вэ? Одоо Бурханд залбирах шаардлагагүй болсон биз дээ? Бурханы өдөр ирсэн, бид удахгүй Бурхантай нүүр тулан уулзана, тиймээс одоо Бурханд залбирах нь бид Бурханыг хүндлэхгүй байна гэсэн үг биш үү? Бурханаас хол, махан биед амьдарч байхдаа бид санагалзах сэтгэлээ тайтгаруулахын тулд Бурханы үгийг унших хэрэгтэй байсан. Одоо бид энэ ертөнцөөс халих гэж байна, удахгүй Бурхантай биечлэн уулзана, тиймээс Бурханы үгийг унших шаардлагагүй. Бидний одоо хийж байгаа юу ч яг тэр жил, сар, өдөр, цагт Бурхантай уулзахтай адил чухал биш. Энэ ямар гайхалтай зүйл байх бол оо! Тэр өдөр, тэр газарт Бурхантай уулзахтай харьцуулахад Бурханы үгийг унших нь маш ач холбогдолгүй санагдаж байна” гэсэн мэдрэмж төрнө. Чи Бурханы үгийг уншихад анхаарлаа төвлөрүүлж чадахаа болино. Зүрх сэтгэл чинь тогтворгүй болж, тэр өдөр даруй ирээсэй гэж хүсэн тэмүүлнэ! Сэтгэл санааны энэ байдлыг илэрхийлэхэд хэцүү биш гэж үү? Ийм цуу яриа олон нийтийн таашаалд маш их нийцдэг бөгөөд чуулган дотор маш амархан тархаж мэднэ. Нэг хүн хоёр хүнд, хоёр хүн арван хүнд тарааж, цуу яриа улам бүр тархаж, нэг чуулганаас хоёр чуулганд, хоёр чуулганаас таван чуулганд хүрч, улам өргөн хүрээнд тархдаг. Үр дагавар нь юу вэ? Эдгээр цуу яриа хүмүүсийг Бурханд эргэлзэж, Бурханаас холдож, хүн төрөлхтнийг аврах Бурханы жинхэнэ хайрыг мартаж, гүйцэтгэх ёстой үүргээ мартаж, дагах ёстой замаа мартахад хүргэдэг. Оронд нь тэд Бурханы өдөр ирэхийг, ерөөл хүртэж чадах эсэхээ харахыг л нэгэн сэтгэлээр эрэлхийлдэг. Тэр өдөр үнэхээр ирж, юу ч болохгүй өнгөрөхөд л хүмүүс цуу ярианд итгэснээрээ аминдаа хор хүргэснийг ухаардаг. Тэр үед чи урьдынх шигээ болж, биеэ зөв авч явж, үүргээ баримталж, хоёр хөл дээрээ бат зогсон үнэнийг эрэлхийлж, бүх зүйл дээр үнэн-зарчмыг эрж хайж, Бурханы үгийн дагуу биеэ авч явж, үүргээ гүйцэтгэж чадах уу? Цаг хугацаа хэдийнээ өнгөрсөн байх бөгөөд буцааж авах боломжгүй. Үүнд хэнийг буруутгах вэ? Үнэнийг эрэлхийлдэг хүн хэзээ ч байгаагүй өөрийгөө буруутга. Чи хэт өндрийг мөрөөдөж, үр дүнд нь цуу ярианд хууртсан.

Бурханд итгэдэг ч үнэнийг ойлгодоггүй хүмүүсийн хувьд ганц цуу яриа тэднийг ёроолгүй ангал руу хөтөлж, сүйрүүлж чадна. Ёроолгүй ангал гэж юуг хэлж байна вэ? Уг нь чи Бурханд хэвийн итгэдэг байсан, аврагдах найдвар чамд байсан боловч ганц цуу яриа чамайг төөрүүлсэн. Чи өөрөө ч мэдэлгүй Сатаны төөрөгдөлд орж, Сатаны хэлсэн диаволын үгэнд итгэж, түүнийг дагасан. Сатаны чамд зориулж тавьсан замаар чи алхаж, эрэлхийлдэг бөгөөд цааш явах тусам зүрх сэтгэл чинь улам харанхуйлж, Бурханаас улам холдон төөрнө. Чи Бурханыг бүрмөсөн орхиж, голсон үедээ зүрх сэтгэлдээ Бурханд эргэлзээд зогсохгүй, илүү ноцтой нь Бурханы талаар гомдоллож, Бурханыг үгүйсгэдэг болно. Энэ цэгт хүрэх үед энэ нь чиний хувьд замын төгсгөл биш гэж үү? Ёроолгүй ангал энэ биш гэж үү? Энэ чиний харахыг хүсдэг зүйл мөн үү? Энэ цэгт хүрэх үедээ чи авралыг олж авч чадах уу? Үгүй, буцахад маш хэцүү. Яагаад? Яагаад гэвэл Бурхан ажиллахаа больсон, Ариун Сүнс ажиллахаа больсон, чи харанхуйгаар дүүрсэн. Бурхан та хоёрын хооронд өндөр хана боссон. Энэ юун хана вэ? Энэ бол Сатаны чамд суулгасан үзэл, төсөөлөл, цуу яриа, мөн хувийн хүсэл юм. Бурханы ялгамж чанар, мөн чанар, байр суурь гэх мэт эерэг зүйлсийн талаарх чиний мэдлэг гэнэт бүдгэрч, тэр ч бүү хэл аажмаар алга болдог. Энэ маш аймшигтай. Энэ нь ёроолгүй ангал руу унаж байгаа хэрэг биш гэж үү? (Тийм ээ.) Чи ийм нөхцөл байдалд орох үедээ үүргээ гүйцэтгэхийн тулд бэрхшээл туулж, төлөөс төлж чадах уу? Авралд хүрэхийн тулд үнэнийг эрэлхийлэх замаар алхаж чадах уу? Буцахад маш хэцүү гэж Би чамд хэлнэ. Энэ бол төөрөгдөлд орж байгаа хэрэг! Хэрвээ чи хоромхон зуур болгоомжгүй байж, төөрөгдөлд орвол ганцхан цуу яриа төсөөлшгүй үр дүнд хүргэж мэднэ. Тиймээс Бурханы ажлын талаарх ийм цуу яриа чуулганд гарч ирэх үед даруй зогсоож, хязгаарлах ёстой. Хүн хий хоосноос ямар нэг зүйл зохиож болохгүй, хүмүүсийг төөрөгдүүлж, уруу татан зөв замаас холдуулахын тулд хүмүүсийн сонсох дуртай элдэв худал яриаг зохиож болохгүй. Хүмүүс ийм сэдэвт дуртай байлаа ч зүрх сэтгэлдээ анхаарч, тараах нь хүнд ямар ашигтай вэ? Ямар ашиг олж болох вэ? Зарим хүн “Тэр хүн өөрийнхөө амаар ярьж байгаа юм чинь юу хүссэнээ хэлж болно шүү дээ. Тиймээс хүссэнээрээ яриг” гэж хэлдэг. Юу хэлж байгаагаас энэ нь шалтгаална. Хэрвээ энэ нь хүмүүсийг босгон байгуулдаг зүйл бол хэлж болно, тарааж болно—ямар ч аргаар тарааж болно. Гэвч эдгээр цуу яриа хүмүүсийг өчүүхэн төдий ч босгон байгуулдаггүй; зөвхөн хүмүүсийг төөрөгдүүлж, анхаарлыг нь сарниулж, эрэлхийллийг нь үймүүлж, зөв замаас гажиж, Бурхантай харилцах харилцаанд нь нөлөөлж, үүргээ хэвийн гүйцэтгэхэд нь нөлөөлж, чуулганы ажлын хэвийн дэг журамд нөлөөлдөг. Хүмүүс эдгээр цуу яриаг хүлээн авмагц гарах гарцгүй төөрдөг байшинд түгжигдсэнтэй адил болдог. Тиймээс эдгээр цуу яриаг сонсох үед, хэрвээ хэн нэгэн чамд ганцааранд чинь хэлбэл чи голох ёстой. Хэрвээ тэд бусдын дунд ярьж байвал чи голоод зогсохгүй ил болгож, задлан шинжлэх ёстой—илүү олон хүн төөрөгдөлд орохыг бүү зөвшөөр. Ялангуяа нэг хоёрхон жил, хоёр гуравхан жил итгэсэн хүмүүсийн хувьд, тэд хүрэх газар, Бурхантай уулзах, өргөгдөх зэрэг асуудлыг нэвт харж чаддаггүй, үнэнийг сонирхож эхлээгүй, итгэлдээ үнэнийг эрэлхийлэх, зан чанарын өөрчлөлтийг эрэлхийлэх замгүй байдаг. Ийм нөхцөлд эдгээр цуу яриа тэднийг хамгийн амархан төөрөгдүүлж, нөлөөлдөг бөгөөд нэгэнт төөрөгдөлд орвол үр дагавар нь төсөөлшгүй байдаг. Яг л хор уухтай адил; ерөндөг байсан ч биед чинь хор хөнөөл учирсан хэвээр биш гэж үү? Чи амьд үлдлээ ч биед чинь учирсан зовлон, хор хөнөөлийг үл тоомсорлож болох уу? Тиймээс эдгээр цуу яриатай тулгарах үедээ чи ялган таньж, голох ёстой бөгөөд үлгэр домог гэж үзэхгүй, бодит үйл явдал гэж ч үзэхгүй байх ёстой. Зарим хүн эдгээр цуу яриаг онцгойлон сонирхож, хаа сайгүй тарааж, түгээдэг бөгөөд яг л үнэн юм шиг бусадтай хуваалцдаг. Үүний уг шинж нь юу вэ? Сатаны зарц нарын үүрэг гүйцэтгэж байгаа хэрэг энэ биш гэж үү? Ийм хүмүүсийг засаж, анхааруулах ёстой. Хэрвээ тэд гэмшихгүй бол зайлуулах ёстой. Хэрвээ хэзээ нэгэн цагт тэд ухаарч “Цуу яриа тараах нь буруу байсан; би Сатаны зарцын үүрэг гүйцэтгэж байж, дахиж хэзээ ч тараахгүй” гэж хэлбэл тэднийг ажиглаж болно: Хэрвээ тэд гэмшиж, сайн зан авир гаргавал чуулганд түр буцаан авч болно. Хэрвээ дахиж алдвал тэр үед тэднийг цэвэрлэх ёстой.

Бурханы ажлын талаарх цуу яриа үүгээр хязгаарлагдахгүй. Хүмүүс төсөөлөл, үзэл, мөн оюун санаагаа ашиглан дүн шинжилгээ хийж, шинждэг; тэд Бурханы үг болон янз бүрийн зөгнөл, мөн нийгэм, ертөнцөд болж буй янз бүрийн гамшиг, шинж тэмдэг, үйл явдлыг шинжиж, тэр ч бүү хэл зүүдэндээ тулгуурлан Бурханы ажлын талаар дураараа тайлбар хийдэг—тэд олон цуу яриа зохиодог. Олон хүн Бурханы үгийг тогтмол уншдаггүй, үнэнд тогтмол хүчин чармайлт гаргадаггүй, үүргээ гүйцэтгэхдээ зарчмыг эрж хайхад тогтмол хүчин чармайлт бүр ч гаргадаггүй. Оронд нь тэд “Бурханы илрэлт, ажил яаж эхэлсэн бэ? Хэн энэ бүхнийг эхлүүлсэн бэ? Хүмүүс ямар үүрэг гүйцэтгэсэн бэ? Ямар үйл явдал болсон бэ?” гэх мэт асуултыг эргэцүүлдэг. Тэд эдгээр гадаад үзэгдэл, чуулганы захиргааны бүтэц, боловсон хүчин гэх мэтийг шинждэг. Энэ бүхнийг шинжсэнийхээ дараа тэд нэгтгэн дүгнэж, зарим нэг дүрэм журам юм уу үзэгдэл гэгчийг гаргаж ирээд, яг л үнэн юм шиг чуулганд тараадаг. Тэдгээрийг тараахдаа маш тод томруун, дэлгэрэнгүй дүрсэлдэг бөгөөд ялган таних чадваргүй хүмүүс Бурханы ажлыг хэлэлцэж байна гэж бодож ч мэднэ. Гэвч ялган таних чадвартай хүмүүс “Чи дэмий юм чалчиж, тэрс үзэл, ташаа онол гаргаж байгаа юм биш үү? Чи Бурханы ажлыг шүүж байгаа юм биш үү? Энэ бол ойлголт, туршлагаа хуваалцаж байгаа хэрэг биш—энэ нь үнэнтэй холбоогүй. Энэ бол цуу яриа зохиож байгаа хэрэг бөгөөд даруй зогсоох ёстой; эс бөгөөс зарим хүн төөрөгдөлд орно!” гэж боддог. Цуу яриа гэж тооцогдох эдгээр ташаа онол, тэрс үзэл нь үнэнтэй нийцдэггүй бөгөөд хүмүүсийн үнэний ойлголтыг үймүүлдэг. Цуу яриа тараах үйлдэл чуулганд гарч ирэх үед даруй зогсоох ёстой.

Бурханы ажлыг шүүдэг диаволын үг болох зарим цуу яриа бас бий. Жишээ нь, Бурхан хэнийг хайрладаг, хэнийг авардаг, хэнийг төгс болгодог тухайд зарим хүн өөрсдийн өчүүхэн ухааныг ашиглан ажиглаж, дүгнэлт хийж “Ертөнцөд чадвартай, албан тушаал хашиж байсан, аж ахуйн нэгжид хэлтсийн дарга юм уу гүйцэтгэх захирал байсан хүмүүс бурханы гэрт ирэхдээ шууд удирдагч болдог, эсвэл ерөнхий хэрэг, санхүүг шууд хариуцдаг. Энэ хүмүүс бол бурханы төгс болгодог хүмүүс” гэж хэлдэг. Цуу яриа зохиож байгаа хэрэг энэ биш гэж үү? Энэ үнэхээр цуу яриа зохиож байгаа хэрэг мөн. Цуу яриа гэж юу вэ? Энэ бол хариуцлагагүй ярьж, сохроор шүүж, баримттай нийцэхгүй байдлаар үндэслэлгүй дүгнэлт хийх явдал; эдгээр үг бүгд цуу яриа юм. Бусад хүн “Нөгөө хэн хэдэн арван мянган юанийн өргөл өргөсөн. Итгэл нь агуу юм, тэр хаанчлалд орж чадна” гэж хэлдэг. Энэ нь мөнгөгүй хүмүүсийг сөрөг болгож, хямрахад хүргэдэг; “Хэдийгээр би бас нэлээд хэдэн өргөл өргөсөн ч тэдний нэг удаа өргөсөн хэмжээнд ч хүрэхгүй юм байна. Энэ нь би аврагдаж, төгс болгуулж чадахгүй гэсэн үг үү? Бурхан над шиг хүнийг хүсдэггүй юм уу?” гэж тэд хэлдэг. Цуу яриа зохиодог бусад хүн тэр үед нь “Баячууд хаанчлалд орж чадахгүй; бурхан ядуусыг хүсдэг” гэж хэлдэг. Тэгэхэд тэр ядуу хүмүүс баярлаж “Хэдийгээр би их мөнгө өргөөгүй ч хаанчлалд орж чадна, харин баячууд гадна үлдэнэ” гэж хэлдэг. Цуу яриа зохиодог хүмүүс юу ч гэж хэлсэн, ядуу хүмүүст аль нэг талаар нөлөөлдөг; тэд энэ бүхэн ердөө л цуу яриа, диаволын үг гэдэг баримтыг нэвт харж чаддаггүй. Яагаад тэр вэ? Яагаад гэвэл тэд үнэнийг ойлгодоггүй, ялган таних чадвар дутмаг тул байнга төөрөгдөлд ордог. Цуу яриа зохиодог хүмүүс болон тараадаг хүмүүсийн аль аль нь диаволууд. Тэд хэчнээн их ярилаа ч, аль үг нь үнэн, аль нь худал болохыг, эдгээр үг яг хаанаас гарч байгааг, эдгээр үгийг тараах сэдэл нь яг юу болохыг, ямар зорилгод хүрэхээр найдаж байгааг нь чи мэдэхгүй. Хэрвээ хэн нэгэн эдгээр зүйлийг нэвт харж чадахгүй, цуу ярианд сохроор итгэж, тараавал тэнэг амьтан болж байгаа хэрэг биш үү? Тэнэг хүнийг бас өөдгүй новш гэж нэрлэдэг биш үү? Хэдийгээр энэ үг бүдүүлэг ч гэлээ Надад тун тохирсон санагддаг. Яагаад тохирсон гэж? Яагаад гэвэл ийм хүмүүс хариуцлагагүй ярьдаг. Тэд цуу яриаг хайхрамжгүй тарааж, тодорхой үзэгдэлд үндэслэн бодлогогүй дүгнэлт хийж, цуу яриа зохиож, дараа нь эдгээр цуу яриаг хайхрамжгүй тарааж, яг л бодит үйл явдал мэт үнэмшилтэйгээр дүрсэлдэг—үр дүнд нь энэ нь зарим хүнд нөлөөлж, үймүүлдэг. Тэд Бурханы үгийг уншдаггүй, үнэнийг ойлгодоггүй; тэд өдөржин чуулганд цуу яриа тарааж, дэмий юм чалчдаг. Өнөөдөр тэд хэн нэгнийг маш их өргөл өргөж байгааг хараад тэр хүнийг аврагдаж чадна гэж хэлдэг. Маргааш нь шоронд хоригдсон ч Иудас болоогүй хүнийг хараад “Тэр хүн бурхантай нэг зүрх сэтгэлтэй. Тэр хаанчлалд орж, сайн хүрэх газартай болж чадна. Ирээдүйд тэр бурханы гэрт хорин хотыг захирна; бидэн шиг явган цэргүүд тэдэнтэй зүйрлэшгүй” гэж хэлдэг. Энэ диаволын яриа биш гэж үү? Эдгээр нь цуу яриа биш гэж үү? (Тийм ээ.) Эдгээр үгийг хэлж байгаа хүмүүсийн сэдэл, зорилго ямар байхаас үл хамааран ийм үг зарим хүнд нөлөөлж, үймүүлэхгүй гэж үү? Зарим хүн итгэл багатай байдаг бөгөөд эдгээр цуу яриа, диаволын үгийг сонсоод “Би аврагдаж чадах болов уу? Бурхан намайг таалдаг болов уу?” гэж эргэцүүлж эхэлдэг. Тэд зүрх сэтгэлдээ өдөржин эдгээрийг бодож, эргэлзэж, санаа зовдог. Цуу яриа зохиодог хүмүүсийн үндэслэлгүй дэмий ярианаас болоод тэд аврагдах найдваргүй гэж боддог тул Бурханы өмнө ирж залбирдаг: “Бурхан минь, Та надад хайргүй гэж үү? Би Таны төлөө маш их зүйлээ хаясан. Би хэзээ Таныг сэтгэл хангалуун байлгаж чадах вэ?” Цээж нь гомдлоор дүүрэн байдаг. Юу ч болоогүй байхад эдгээр гомдол хаанаас гарч байна вэ? Эдгээр нь тэрхүү цуу ярианаас үүдэлтэй—энэ хүмүүс хорлогдож, унасан. Тэд ямар ч завхарсан зан чанар илчилсэн, ямар ч гэм буруу үйлдсэн бай, үүндээ хэзээ ч гэмшдэггүй, гэм буруугаа мэдэрдэггүй, үүнээсээ болоод хэзээ ч уйлдаггүй—ганц ч дусал нулимс унагадаггүй—гэвч цуу яриа зохиогчдыг өөрсөд шиг нь хүмүүс аврагдах найдваргүй гэж хэлэхийг сонсоод тэр даруй сэтгэлээр унадаг. Тэд нөлөөнд ороогүй гэж үү? Тэд нөлөөнд орж, үймүүлэгдсэн. Энэ хүмүүсийн биеийн хэмжээ төлөвшөөгүй, үнэнийг ойлгодоггүй, маш мунхаг. Цуу яриа зохиогчид ийм хүмүүсийг тоглоом тохуу хийхэд амархан гэж хардаг тул тэднийг мэхлэх гэж зарим цуу яриа зохиодог. Өнөөдөр тэд чамд аврагдах найдвар байна гэж хэлэхэд чи баярладаг; маргааш тэд чамайг аврагдах найдваргүй гэж хэлэхэд чи уйлж, сэтгэлээр унадаг. Чи яагаад тэднийг сонсдог юм бэ? Чи яагаад үргэлж тэдэнд хазаарлагддаг юм бэ? Тэд эцсийн шийдвэрийг гаргадаг гэж үү? Тэд сайндаа л алиа салбадайнууд төдий. Тэдний хувь заяа хүртэл Бурханы гарт байдаг, тэгэхээр тэдэнд бусдыг үнэлж дүгнэх ямар эрх байна вэ? Хэн аврагдаж чадах, хэн чадахгүйг, ямар төрлийн хүмүүс төгс болгуулж чадах, чадахгүйг хэлэх ямар эрх тэдэнд байна вэ? Тэд үнэнийг ойлгодог уу? Тэдний аль үг нь Бурханы санаа зорилго, Бурханы үгтэй нийцэж байна вэ? Тэдний ганц ч үг Бурханы үгтэй нийцдэггүй байтал чи яагаад тэдэнд итгэдэг юм бэ? Чи яагаад тэдэнд үймүүлэгддэг юм бэ? Энэ нь мунхаг байдлаас үүдэлтэй биш гэж үү? (Тийм ээ.) Энэ нь мунхаг, мэдлэггүй байдлаас болсон уу, эсвэл биеийн хэмжээ чинь хэтэрхий жижиг, үнэнийг ойлгодоггүйгээс болсон уу гэдгээс үл хамааран, ямартай ч чуулганд цуу яриа тараадаг хүмүүс хамгийн жигшүүртэй. Тэднийг ялган таньж, ил болгож, дараа нь хязгаарлах юм уу зайлуулах ёстой.

“Нөгөө хэнийг хараач, тэгш сайхан царай зүстэй болохоор чуулганы удирдагчаар сонгогдсон. Нөгөө хэн нийгэмд амжилттай яваа, харсан хүн бүр түүнд сайн; бурханд итгэдэг болсноос нь хойш ах эгч нар ч түүнд сайн, бурхан ч түүнд сайн” гэж зарим хүн хэлдэг. Эдгээр үгэнд ганц ч болов зөв мэдэгдэл байна уу? (Үгүй.) Яагаад? (Тэдгээр нь үнэнтэй нийцдэггүй.) Зөв, эдгээр үг үнэнтэй нийцдэггүй, бүгд диаволын яриа. Зарим нь “Нөгөө хэний гэр бүл баян, амьдралын нөхцөл сайтай, мэдлэгтэй. Тиймээс бурханы гэрт тэд санхүү, ерөнхий хэргийг хариуцдаг. Тэд хэрэгцээтэй бөгөөд энэ үүргийг хариуцаж чадна. Бурхан үүнийг урьдчилан тогтоосон” гэж хэлдэг. “Бурхан урьдчилан тогтоосон” гэж нэмсэн нь энэ мэдэгдлийг үнэнтэй нийцдэг болгох уу? Энэ диаволын яриа биш гэж үү? Ийм диаволын яриаг нийтэд нь цуу яриа гэж нэрлэдэг. Баримттай нийцэхгүй, Бурханы урьдчилан тогтоосон баримттай зөрчилдсөн аливаа хариуцлагагүй мэдэгдэл бол бодлогогүй үг, дураараа хийсэн дүгнэлт юм; ийм мэдэгдэл бүгд цуу яриа юм. Яагаад тэдгээрийг цуу яриа гэж тодорхойлдог вэ? Яагаад гэвэл эдгээр мэдэгдэл гармагцаа зарим хүний хэвийн сэтгэлгээ, эрэлхийллийн зорилгыг үймүүлж, хохироодог тул цуу яриа гэж тодорхойлдог. Бурханы үгийн дагуу бол, хүмүүсийн төрсөн газар, гэр бүлийн гарал үүсэл, гадаад төрх, боловсролын түвшин гэх мэтийг Бурхан урьдчилан тогтоосон гэж л Бурхан хэлдэг; аль ч ангиллын хүмүүсийн гадаад төрх, нийгмийн гарал үүсэл, төрөлх нөхцөл нь ерөөгдөх нөхцөл болно гэж Тэр хүмүүст хэзээ ч хэлээгүй. Хүмүүсээс Бурханы шаарддаг цорын ганц стандарт бол үнэнийг эрэлхийлж, Бурханыг дуулгавартай дагаж чаддаг байх явдал юм. Энэ л хамгийн чухал. Хэрвээ Бурханы үгэнд ямар нэг зүйлийг тодорхой хэлээгүй, энэ нь зөвхөн хүмүүсийн субьектив төсөөлөл юм уу таамаглалын үр дүн бол ийм мэдэгдлийг бас цуу яриа гэж үздэг. Хүмүүс хэн нэгнийг ерөөгдөж чадах эсэхийг үргэлж өөрсдийн ажиглалт, ойлголтоор, мөн өөрсдийн үзэл, төсөөлөлд үндэслэн шүүхийг хүсдэг. Тэгээд тэд бусдын үнэний эрэлхийлэлд нөлөөлөхийн тулд эдгээр ташаа онолыг гаргаж, хэн аврагдаж чадах, хэн чадахгүйг, хэн Бурханы ард, хэн хөдөлмөрчид болохыг дураараа шийддэг. Эдгээр нь бүгд цуу яриа. Цуу яриаг бид бас диаволын үг гэж нэрлэж болно. Ямар төрлийн цуу яриа, диаволын үг гарч ирснээс үл хамааран чуулганы удирдагчид даруй урагш гарч ирж, тэдгээрийг зогсоож, хязгаарлах ёстой; мэдээж, хэрвээ аль нэг ах эгч ялган таних чадвартай бол тэд бас урагш гарч ирж, цуу яриа хаанаас гарч байгаа, уг чанар нь юу болохыг задлан шинжилж, ялган таних ёстой. Энэ ах эгч нар эдгээр зүйлийн талаар ойлголттой болох үедээ эдгээр цуу яриаг няцааж, маргахаар босож зогсохын зэрэгцээ цуу яриа тарааж байгаа хүмүүсийг хязгаарлаж, хамтдаа тэднийг буруушаан шүүмжилж чадна. Тэд үүнийг хэрхэн хийх ёстой вэ? Тэр хүмүүсийг бүх хүний өмнө ил тод буруушаах замаар: “Чиний ярьж байгаа зүйл бүгд цуу яриа, диаволын яриа, Бурханы үгтэй нийцэхгүй, бидний хэрэгцээтэй ч нийцэхгүй байна. Хэрвээ чи сануулгыг үл тоон цуу яриа тараасаар байвал бид чамайг зайлуулж, цуу яриа зохиож, чуулганд үймээн дэгдээх боломжгүй болгоно!” гэж хэлэх ёстой. Ийм хэрэгжүүлэлт ямар вэ? (Сайн.) Ингэж хийх нь үнэн-зарчимтай нийцдэг. Хэрвээ чи хувийн туршлагаар олсон ойлголтоо нөхөрлөж, хүмүүсийг босгон байгуулах зүйл ярьж байгаа бол яаж ч ярьсан зүгээр. Чи албан ёсны ч бай, ярианы хэллэг ч бай, дуртай үгээ ашиглаж болно; бүгдийг зөвшөөрнө. Чиний хийж болохгүй цорын ганц зүйл бол цуу яриа тараах юм.

Д. Үндэслэлгүй цуу ярианы хор хөнөөл

Чуулган дотор тархдаг цуу яриа нь зөвхөн Бурханыг үгүйсгэх юм уу Бурханы ажлыг шүүх тухай биш; өөр төрлийн цуу яриа бас байдаг. Эдгээр цуу яриаг ялган таньж, задлан шинжлэх хэрэгтэй бөгөөд тэдгээрийг бас зогсоож, хязгаарлах ёстой. Товчхондоо, цуу яриа бол яавч сайн зүйл биш; хүмүүст ямар ч ашиг тус авчирдаггүй. Зарим хүн “Тэдгээрийн яг юу ярьж байгааг олж харж, тэдгээрээс ялган таних чадвар, мэргэн ухаан олж авахын тулд би цуу яриаг сонсмоор байна” гэж хэлдэг. Хэрвээ чамд үнэхээр ялган таних чадвар байгаа бол, мөн цуу ярианд үймүүлэгдэхээс айхгүй бол чи сонсож болно, гэхдээ үр дагавар нь юу байх вэ? Хэрвээ чи будилж, Бурхан болон Бурханы ажилд эргэлзэж эхэлбэл аюултай; энэ нь чи төөрөгдөлд орсон гэсэн үг. Хэрвээ чи ялган таньж чадахгүй, харин ч төөрөгдөлд орвол төвөгтэй биш гэж үү? Чамд тийм биеийн хэмжээ бий юу? Чамд өөрт чинь итгэл байгаа гэж боддог ч чи үнэнийг ойлгодог уу? Хэрвээ чи үнэнийг ойлгодоггүй бол чиний итгэл жинхэнэ биш бөгөөд чи бас л төөрөгдөлд орно. Хэрвээ чи зарим үнэнийг ойлгодог, Бурханы талаар зарим нэг жинхэнэ мэдлэгтэй, эдгээр цуу яриаг ялган таньж, эсэргүүцэж чаддаг бол тэдгээрийг сонсоод мэргэн ухаан олж авч чадна. Хэрвээ чамд өөрт чинь итгэл л байгаа гэж боддог ч үнэндээ энэ итгэл чинь хараахан жинхэнэ биеийн хэмжээ болоогүй, чи үнэнийг хараахан ойлгодоггүй бол үнэхээр цуу ярианаас жинхэнэ ялган таних чадвар, мэргэн ухаан олж авах чамд маш хэцүү байх болно гэж Би хэлнэ. Цуу яриа хаанаас гардаг вэ? Сатанаас ирдэг. Сатан цоорхой бүрийг ашиглаж, боломж бүрийг шүүрэн авч, Бурханы үгэнд ашигласан үг хэллэгийг шилж сонгон, Бурханы үгэн дотроос барьц болгон ашиглаж болох зүйлийг олж авч, Бурханы үгийг хам утгаас нь салгаж авдаг. Энэ нь үндэслэлтэй мэт санагддаг ч үнэн хэрэгтээ хүмүүсийг төөрөгдүүлэхийн тулд хам сэдвээс нь салгаж авсан байдаг. Энэ цуу яриаг сонссоныхоо дараа үнэнийг ойлгодоггүй хүмүүс дотроо: “Тэдний хэлж байгаа зүйл Бурханы үгэнд үндэслэлтэй байна. Зөв байх ёстой. Цуу яриа байж таарахгүй биз дээ?” гэж боддог. Үр дүнд нь тэд төөрөгдөлд ордог. Зарим цуу яриа илэрхий бөгөөд ялган танихад амархан байдаг. Гэвч зарим цуу яриаг ялган танихад хэцүү; өнгөн дээрээ баримттай нийцэж байгаа мэт боловч мөн чанар нь тийм биш байдаг. Эдгээр цуу яриа өнгөн дээрээ Бурханы үгийн үгчилсэн утгатай нийцэж байгаа юм чинь зөв гэж бүү бод. Үнэндээ эдгээр мэдэгдлийн олонх нь хоосон онол, урхи занга бөгөөд хүмүүсийг босгон байгуулдаггүй, ашиг тус авчирдаггүй. Эдгээр мэдэгдлийг бүгдийг нь голох ёстой. Хүмүүсийн Бурханы үгийг ойлгох хэмжээ харилцан адилгүй, Бурханы ярьдаг хам утга нь ч бас өөр байдаг учраас Бурханы үгийг сохроор хэрэглэж, тайлбарлах нь алдаа гаргахад хүргэх хамгийн их магадлалтай юм. Сатан Бурханы үгийг хам утгаас нь салгаж авч, буруу тайлбарлах замаар хүмүүсийг төөрөгдүүлэх нь олонтоо. Библи юм уу Бурханы үгэнд үндэслэн Бурханы ажлыг ялласан аливаа яллалт бол Сатаны заль мэх, хүмүүсийг төөрөгдүүлэх арга хэрэгсэл юм; тэдгээр нь урхи занга бөгөөд ийм мэдэгдлийг бүгдийг нь голох ёстой. Өнгөн дээрээ цуу яриа бол ердөө л нэг хоёр үг, эсвэл хэдхэн үг; айгаад байхаар зүйл биш, айх ч хэрэггүй. Айх ёстой зүйл бол Библи юм уу хам утгаас нь салгаж авсан үнэн дээр үндэслэн дүгнэлт гаргадаг цуу яриа юм. Энэ нь хүмүүсийг хамгийн их төөрөгдүүлж чаддаг; энэ л хүмүүсийн оюун санааг хамгийн их үймүүлдэг зүйл юм. Энэ нь ялган таних чадваргүй хүмүүсийг бүдрэхэд хүргэнэ. Зөвхөн үнэнийг ойлгодог хүмүүс л ийм төөрөгдүүлэм диаволын яриаг ялган таньж чадна. Жишээ нь, зарим хүн Бурханы зарим үгийг олж, Бурхан энэ төрлийн хүнийг хайрладаг, тэр төрлийн хүнийг хайрладаггүй, Бурхан энэ төрлийн хүнийг авардаг, тэр төрлийн хүнийг авардаггүй, Бурхан энэ төрлийн хүмүүсийг таягдан хаядаг, тэр төрлийн хүмүүс Бурханд ямар ч хамаагүй гэх мэтээр хэлэх үндэслэл болгон ашигладаг. Эдгээр мэдэгдэл нь дүгнэлт биш гэж үү? Эдгээр дүгнэлт үнэндээ Бурханы үгтэй нийцдэггүй. Тэдний олсон үндэслэлүүдийг үнэндээ хам утгаас нь салгаж авсан; тэдгээр нь өөр өөр хам утгад хамаардаг, өөр өөр мэдэгдэл юм. Энэ бол туйлын буруу тайлбар. Тэд мөн чанарыг нэвт харж чаддаггүй, дүрэм журмыг дур зоргоороо хэрэглэдэг. Гэвч ялган таних чадваргүй хүмүүс эдгээр ташаа онолыг сонссоныхоо дараа хорлогдож, төөрөгдөлд орж, хэлсэн зүйл нь Бурханы үгэнд үндэслэсэн тул үнэн зөв байж таарна гэж бодоод зүрх сэтгэлдээ сөрөг болдог. Тэд дараа нь эдгээр ташаа онолын алдааг олохын тулд Бурханы үгийг анхааралтай уншдаггүй, харин үнэн гэдэгт нь бүрэн итгэдэг. Тэд төөрөгдөлд орж байгаа хэрэг биш гэж үү? Хэрвээ үнэнийг ойлгодог хэн ч тэдэнтэй нөхөрлөхгүй бол энэ нь маш аюултай. Наад зах нь, энэ хүмүүс зургаан сараас нэг жилийн хугацаанд сөрөг болж мэднэ; энэ нь тэдний амь-оролтыг саатуулаад зогсохгүй, хэрвээ тэд ухарч, итгэхээ боливол бүрмөсөн сүйрч, Бурханы авралыг бүрэн алдана. Тиймээс биеийн хэмжээ багатай, үнэнийг ойлгодоггүй хүмүүс Сатаны төөрөгдөлд орох маш их эрсдэлтэй! Зөвхөн үнэнийг ойлгодог хүмүүс л аюулгүй, тогтвортой байдаг. Хэрвээ нэг өдөр чи хүмүүсийг төөрөгдүүлэхээр цуу яриа тарааж байгаа хүнтэй үнэхээр таарвал хамгийн үр дүнтэй арга бол үнэнийг ойлгодог хэн нэгнийг хурдан олж нөхөрлөх явдал юм; тэгж байж л чи энэ нөхцөл байдлаас аврагдаж чадна. Сүнслэг ойлголтгүй, дүрэм журмыг сохроор хэрэглэдэг хүмүүсээс тусламж эрж хайх нь асуудлыг шийдвэрлэж чадахгүйгээр үл барам, чамайг улам их төөрөгдүүлнэ. Тиймээс төөрөгдөлд орох нь зөвхөн шашинд л тохиолддог зүйл биш—чи Бурханд итгэж, чуулганы амьдралаар амьдардаг байлаа ч үнэнийг эрэлхийлэхгүй бол амархан төөрөгдөлд орж мэднэ. Чи гурваас таван жил, эсвэл долоогоос найман жил итгэсэн байлаа ч үнэнийг олж аваагүй бол төөрөгдөлд орох эрсдэлтэй хэвээр байна; ялангуяа байнга үзэл тээдэг, байнга сөрөг байдаг хүмүүс төөрөгдөлд орох магадлал хамгийн их бөгөөд хэдийд ч Бурханаас урваж мэднэ. Учир нь Сатан архирах арслан мэт дэлхийгээр хэрэн хэсүүчилж, залгих хүнээ эрж хайдаг; энэ бол баримт. Энэ Сатан гэж хэн бэ? Энэ бол үнэнийг зэвүүцэж, үнэнийг үзэн яддаг бүх хүн, үүнд антихристүүд, хуурамч удирдагчид, тэрхүү гажууд хүмүүс, бусдыг төөрөгдүүлдэг хүмүүс багтана—тэд бүгд Сатанууд юм. Энэ хүмүүс хаа сайгүй хэрэн хэсүүчилж, очсон газар бүртээ Бурханы сонгосон хүмүүсийг төөрөгдүүлж, үймүүлдэг тул тэд бүгд Бурханыг эсэргүүцдэг диаволууд юм. Бурханы сонгосон хүмүүс төөрөгдөлд орохгүй, бат зогсож чаддаг байхын тулд онцгой сонор сэрэмжтэй байх ёстой.

Чуулганд зарим шинэ итгэгчийг, эсвэл Бурханы үгийг ухамсарлах чадваргүй, хэв чанар туйлын муутай хүмүүсийг янз бүрийн цуу яриа ихэвчлэн төөрөгдүүлж, нөлөөлж, үймүүлдэг нь маргаангүй юм. Цуу яриа зохиодог хүмүүс хааш яаш хийсэн дүгнэлтээрээ хэсэг бүлэг хүнийг амархан унагаж мэднэ. Тэдний бодлогогүй чалчсан үг, мэдэгдэл нь зарим хүнийг сөрөг, сул дорой, үүргээ гүйцэтгэх хүсэлгүй болгож мэднэ. Бурханы гэр дуудах үед энэ хүмүүс айдас хүйдсээр дүүрч, татгалзаж, зугтаах янз бүрийн шалтаг, шалтгаан олдог. Тодорхой хэлбэл, цуу яриа зохиодог хүмүүс чуулганд ямар үүрэг гүйцэтгэдэг вэ? Тэд эргэлзээгүйгээр Сатаны зарц нарын үүргийг гүйцэтгэдэг. Жишээ нь, зарим хүн “Чи үүргээ гүйцэтгэхдээ нөөц төлөвлөгөөтэй байх хэрэгтэй. Бурханы гэр үүрэг гүйцэтгүүлэхээр чамайг дуудаж байгаа ч хэрвээ чи сайн хийхгүй бол бурханы гэр чамайг хэдийд ч ашиглахаа больж мэднэ. Тэр үед чи гэртээ харилаа гэхэд амь зуухад хэцүү байна. Тэр үед хэн ч чамд дэмжлэг үзүүлэхгүй шүү дээ!” гэж хэлдэг. Энэ “сэтгэл дулаацуулам” сонсогдож байна уу? Энэ нь хүний сэтгэлд нийцдэг бөгөөд нэлээд хайр энэрэлтэй, халамжтай сонсогддог ч эдгээр үгэн дотроос Бурханы зүрх сэтгэлийг бодолцож үзсэн зүйлийг чи олж харж байна уу? Тэдгээр нь хүмүүст ямар нэг дэмжлэг, хангамж, туслалцаа, урам зориг өгч байна уу? (Үгүй.) Хүмүүст нөөц төлөвлөгөөтэй бай гэж хэлэх нь—тэднийг хойш нь чангааж байгаа хэрэг биш үү? Үүгээрээ тэд юу гэх гээд байна вэ? “Чи сэрэмжтэй байх хэрэгтэй; бурхан чамаас нүүр буруулж мэднэ!” Энэ бол тэдний хүмүүст суулгадаг хор юм. Үүнийг сонссоныхоо дараа хүмүүс “Тийм шүү, би яаж ийм мунхаг байв аа? Би байшингаа зарах шахсан—хэрвээ би үүргээ сайн гүйцэтгэхгүй байгаад чөлөөлөгдвөл буцаад очих гэр ч үгүй болох байж. Ашгүй тэд надад санууллаа, үгүй бол би тэнэг зүйл хийх байсан байна” гэж боддог. Ямар “сайхан” сануулга вэ, гэхдээ үүнд маш их хор байна, тэр нь маш гүн шингэсэн! Та нар ийм цуу яриа сонсож байсан уу? Тэд хүмүүст маш сайн, маш халамжтай, асар их “хайр”-аар хандаж байгаа мэт сонсогддог. Энэ хүмүүс ярьж байгаа хүмүүсийнхээ хамаатан садан, найз нөхөд биш, тэдний хооронд ямар ч цусан төрлийн холбоо байхгүй—тэд бүгд Бурханд итгэдэг учраас л энэ хүмүүс ярьж байгаа хүмүүстээ ийм их “хайр” гаргаж чаддаг. Хүмүүс “Энэ үнэхээр Бурханы хамгаалалт байна! Тэгвэл би эхлээд юмыг сайтар бодсон нь дээр юм байна. Хэрвээ би үүргээ гүйцэтгэхээр явахдаа үргэлж хааш яаш ханддаг бол намайг явуулчихвал би яах вэ? Тиймээс үүргээ гүйцэтгэхдээ би болгоомжтой байх хэрэгтэй; би өөрийгөө сайн харагдуулах ажил илүү их хийж, алдаа гаргахаас зайлсхийх ёстой, алдаа гаргалаа ч гэсэн бусдад мэдэгдэж болохгүй. Тэгвэл намайг явуулахгүй биз дээ? Намайг явуулсан ч гэсэн зүгээр; надад нөөц төлөвлөгөө байгаа, надад хадгаламж байгаа, байшин маань байж л байгаа. Бурхан л хүний сэтгэлийг бодолцдоггүй, махан биеийн мэдрэмжийг дагадаггүй юм биш үү? Ямартай ч, айх юу байна? Хүмүүс мэдрэмжээ дагадаг, хүний ертөнцөд хаа сайгүй хайр байдаг шүү дээ!” гэж боддог. Энэ ганц “сэтгэл дулаацуулам” үг хүмүүсийн дунд “нөхөрлөл” үүсгэдэг боловч Бурханыг хаана тавьдаг вэ? Энэ нь Бурханыг гурав, дөрөвдүгээр зэргийн зүйл болгож, Түүнийг гаднын хүн болгодог, яг л Бурхан итгэл даахааргүй, зөвхөн хүмүүс л итгэл даахуйц, зөвхөн хүмүүс л бусдыг бодолцдог мэт болгодог. Энэ ганц үг ийм чухал үр нөлөө үзүүлдэг, үнэхээр “цагаа олсон” байдаг! Та нар ийм үг сонсох дуртай юу? Хэдийгээр тэдний үгэнд хорлонтой санаа нуугдаж байгааг мэддэг ч хэн нэгэн өөрт чинь дохио өгч, тусалж, урд чинь юу байгааг мэдэхгүй үед тэр замыг туулсан хүн чамд анхааруулга өгч, чин сэтгэлийн үг хэлээсэй гэж та нар найдсаар байдаг. Энэ үг үнэхээр “шийдвэрлэх”, үнэхээр “чухал”! Энэ нь тэдний үгэнд бүрэн итгэж байгаа хэрэг биш үү? Энэхүү цуу яриа зохиогчийн “бодлогогүй” хэлсэн үг хүмүүсийг өөртөө татаж, Бурханаас урваж байна. Энэ үйлдэл ямар вэ? Энэ зохистой юу? (Үгүй.) Та нар үүнийг ямар төрлийн хүн гэж хэлэх вэ? Хүмүүсийн нүдээр бол тэд сайн хүн, сайхан сэтгэлтэй хүн боловч үнэнийг ойлгодог хүмүүсийн нүдээр бол энэ хүн мунгинасан хүн юм. Үйлдэл, зан авираас нь дүгнэвэл тэд Сатаны зарцын үүргийг бүрэн гүйцэтгэдэг, тэд бол жинхэнэ диавол! Ингэж хэлэх нь оновчтой юу? (Тийм ээ.) Энэ маш оновчтой! Өчүүхэн төдий ч зөрөхгүй. Тэд хүн бүрийг Бурханаас сэрэмжилж, Бурхантай сөргөлдөхөд татан оруулдаг бөгөөд хүмүүсийг босгон байгуулж чадах ганц ч үг хэлдэггүй. Яагаад хэлдэггүй вэ? Яагаад гэвэл тэдний зүрх сэтгэл Бурханы эсрэг дайсагнал, үзэн ядалтаар дүүрэн байдаг, тэдний уг чанар-мөн чанар нь Сатаных бөгөөд тэд төрөлхийн Бурханыг эсэргүүцэж, Түүнтэй сөргөлддөг. Зарим хүн “Тэд төрөлхийн Бурхантай сөргөлддөг юм бол яагаад Бурханыг дагасаар байдаг юм бэ?” гэж хэлдэг. Ерөөл хүртэхийн тулд! Тэд Бурханы гэрээс ерөөгдөх үр дүнг мэхэлж авахыг хүсдэг хэр нь ямар ч төлөөс төлөх юм уу үнэнийг эрэлхийлэхийг хүсдэггүй. Тэд бас Бурханыг нууцаар хорлож, Бурханы сонгосон хүмүүсийг үймүүлж, Бурханаас холдож, Бурханаас урвахад хүргэхийг хүсдэг. Ийм хүн эргэлзээгүй жинхэнэ диавол юм. Гэвч зарим мунхаг хүн ийм хүмүүсийн диаволын төрхийг хэзээ ч нэвт харж, таньж чаддаггүй. Тэд энэ хүмүүсийн хэлдэг, хүний үзэлд болон махан биеийн мэдрэмжийн хэрэгцээнд нийцсэн бүх диаволын үгийг хүлээн авч чаддаг. Энэ хүмүүсийн төөрөгдөлд орсон тэд хэдийд ч Бурханаас урваж, Бурханыг голж мэднэ—тэд Бурханыг голохыг хүсэхгүй байсан ч өөрсдийгөө хянаж чадахгүй. Сатан, диавол, Сатаны зарц нар үнэхээр дотуур тамиртай, ов мэхтэй! Тэд өөрсдөө Бурханыг эсэргүүцэж, Түүнтэй сөргөлддөг, үнэнийг жигшиж, хүлээн авдаггүй, тэр ч бүү хэл илүү олон хүн Бурханыг дагаж, үнэнийг эрэлхийлэхэд саад болохыг хүсдэг. Бурханы гэрт энэ хүмүүс Сатаны дамжуулагчийн үүргийг гүйцэтгэж, Сатаны өмнөөс ярьж, үйлддэг. Тэд хүмүүсийн ялган таних чадварыг нэмэгдүүлэхэд тусгайлан ашиглагддаг товойлгогчийн үүрэг гүйцэтгэдэг. Тиймээс тэдний хэлдэг олон зүйл өнгөн дээрээ нэг их асуудалгүй мэт санагдаж магадгүй. Тэд бүр Бурханы үгийг байнга иш татаж, Бурханы үгнээс зарим нотолгоо, үг хэллэг олж, дараа нь бага зэрэг хачир нэмж, хэлж байгаа зүйлээ Бурханы үгтэй ихэд нийцэж байгаа мэт харагдуулдаг. Гэхдээ нэг зүйл тодорхой: Тэдний хэлж байгаа зүйл үнэнтэй зөрчилддөг. Тэдний хэлж байгааг сонсох үед зөв мэт санагдаж болох ч хэрвээ чи Бурханы үгтэй анхааралтай харьцуулбал энэ нь үндсэндээ үнэнтэй нийцэхгүй байгааг ялган таньж чадна. Тэдний хэлдэг үнэн мэт боловч худал тэр бүх үг Сатанаас ирдэг. Тэд Бурханыг сорьж, Бурханы үг дотроос барьц олохыг хичээж, Бурханыг яллаж, Бурханы сонгосон хүмүүсийг төөрөгдүүлэхийн тулд Бурханы үгийг буруу тайлбарлаж, тэднийг Бурханы талаар таамаглал дэвшүүлж, буруу ойлгож, Бурханаас урваж, Бурханыг голох гэх мэтэд хүргэдэг. Тиймээс антихристүүд болон ёрын муу хүмүүсээс гадна бусдыг төөрөгдүүлэхийн тулд цуу яриа зохиодог хүмүүс ч бас чуулганд ялган таньж, сэрэмжилж, зайлуулах ёстой нэг ангиллын хүмүүс юм.

Е. Үндэслэлгүй цуу яриа тараадаг хүмүүсийг ялган таних, тэднийг зохицуулах зарчим

Чуулганд бусдыг төөрөгдүүлэхийн тулд цуу яриа зохиодог хүмүүсийг бид хэрхэн ялган таних ёстой вэ? Нэгдүгээрт, цуу яриа зохиодог хүмүүс үнэнийг огт эрэлхийлдэггүй; тэд үнэнийг зэвүүцдэг. Түүнчлэн тэд элдэв диаволын үг, утгагүй мэдэгдэл зохиож, биеийн хэмжээ багатай, суурь нь нимгэн, үнэнийг ойлгодоггүй зарим ах эгчийг төөрөгдүүлж, өөртөө татахад ашигладаг. Тэдний хүрдэг үр дүн нь чуулганы амьдралын хэвийн дэг журмыг үймүүлж, сүйтгэх, хүмүүсийн хэвийн эрэлхийллийг үймүүлж, зөв замаас гаргах, хүмүүсийг сөрөг, сул дорой болгох, тэр ч бүү хэл үүргээ хаяж, Бурханд итгэхээ болиход хүргэх явдал юм—энэ нь тэднийг бүр ч их баярлуулдаг. Тиймээс цуу яриа зохиодог хүмүүсийг Сатаны зарц нар гэж нэрлэх нь туйлын оновчтой тодорхойлолт юм; энэ бол ийм хүмүүсийн үнэн төрх, мөн чанар бөгөөд үүнийг ялган танихад амархан. Зарим хүнд жаахан эрүүл ухаан байдаг; хэдийгээр тэд өөрсдөө үнэнийг хайрладаггүй ч бусад хүн үнэнийг хэрхэн эрэлхийлж байгаа талаар санал бодлоо илэрхийлдэггүй, хөндлөнгөөс оролцдоггүй. Ийм хүмүүсийг хайхрахгүй орхиж болно. Гэвч зарим хүн үнэнийг эрэлхийлдэг хүмүүст атаархаж, үзэн яддаг; тэд тодорхой санаархал тээхийн зэрэгцээ тэднийг үргэлж шүүж, дайрч давшилдаг, тэр ч бүү хэл тэднийг яллах барьц олж авдаг. Ийм хүмүүсээс сэрэмжлэх хэрэгтэй. Хэдийгээр энэ хүмүүсийн хэлж байгаа зүйл нэлээд зөв, логиктой, Бурханы үгийн үгчилсэн утгатай нийцэж байгаа мэт сонсогдож болох ч анхааралтай ялган таньж үзвэл ихэнх нь худал хуурмаг, цуу яриа, цэвэр дэмий яриа байдаг. Эдгээр үнэн мэт худал цуу яриа, худал хуурмагийг ялган таних ёстой. Зарим хүн “Би Бурханд итгээд удаагүй байна, Бурханы үгийг бага уншсан, үнэнийг ойлгодоггүй. Би яаж цуу яриа, худал хуурмагийг ялган таньж чадах юм бэ?” гэж хэлдэг. Цорын ганц арга зам бол, өнөөдрөөс эхлэн Бурханы үгийг уншихад илүү их анхаарч, Бурханы үгээс үнэнийг илүү их эрж хайж, Бурханы үгийг зүрх сэтгэлдээ үндэслүүлэх явдал юм. Бурханы үгийн удирдамжтай байж, асуудлыг үнэний дагуу авч үзвэл чамд ялган таних чадвар бий болно. Энэ хүмүүсийн тараасан цуу яриа чамд ямар ч нөлөө үзүүлэхгүй, чиний хэвийн эрэлхийллийг үймүүлэхгүй. Тэд ямар ч цуу яриа хэлэлцсэн, ямар ч дэмий юм ярьсан, чи түүнийг сонсоод ганхахгүй, сөрөг, сул дорой ч болохгүй, Бурханы талаар ямар нэг буруу ойлголт бүр ч төрөхгүй; чи зөв зүгт эрэлхийлэхэд л анхаарна. Энэ нь чамд эсэргүүцэл байна гэсэн үг—Сатаны ийм зарц нар чуулганд ямар ч нөлөө үзүүлэхээ болино. Цуу яриаг хэрхэн ялган танихыг сурахад дөт зам гэж үгүй. Цорын ганц арга зам бол илүү их номлол сонсож, Бурханы үгийг илүү их уншиж, үнэнийг илүү их нөхөрлөх явдал юм. Үнэний ойлголтод хүрэх үедээ чи аяндаа ялган таних чадвартай болно. Бурханы үгийг уншиж, үнэнийг нөхөрлөхийн зорилго юу вэ? Бурханы үгийг унших замаар үнэнийг ойлгож, тэрхүү цуу яриа, ташаа онолыг ялган таних явдал юм. Хэрвээ чи тэрхүү цуу яриа Бурханы үгтэй зөрчилдөж, Бурханы үгийн эсрэг байгааг, үнэний яг эсрэг байгааг харвал тэрхүү цуу яриа өөрөө нуран унана. Мэдээж зарим хүн “Би Бурханы үгийг уншихад хүчин чармайлт гаргаагүй, Бурханы үгэн дэх үнэн яг юу болохыг ойлгодоггүй. Би зөвхөн нэг зүйлийг л санадаг: Биеэ авч явах тал дээр би олныг дагах ёстой. Ихэнх хүн юуг голно, би ч бас голно; ихэнх хүн юуг хүлээн авна, би ч бас хүлээн авна. Би зүгээр л олныг дагадаг” гэж хэлдэг. Энэ зөв үү? (Үгүй.) Заримдаа олонх нь бас буруу байдаг, олныг дагана гэдэг нь тэдэнтэй хамт алдаа гаргана гэсэн үг. Чи үнэнийг ойлгодог хүмүүсийг дагаж сурах ёстой; зөвхөн энэ л сайн арга зам юм.

Үндэслэлгүй цуу яриа тараах нь чуулганд байнга тохиолддог зүйл юм. Хэдийгээр энэ асуудал томоохон асуудал биш ч Бурханы сонгосон хүмүүст учруулдаг үймээн, хор хөнөөл нь бага биш. Наад зах нь, энэ нь хүмүүсийг сөрөг, сул дорой болгож мэднэ; цаашилбал, хүмүүсийг Бурханаас холдуулж, тэр ч бүү хэл Түүнээс урвахад хүргэж мэднэ. Тиймээс цуу яриа тараах явдлыг үл тоож болохгүй. Чуулганд ийм зүйл гарвал даруй зогсоож, хязгаарлах ёстой. Хэрвээ чуулганы удирдагчид хөшүүн, дүйнгэ, бодитой ажил хийж чаддаггүй, энэ асуудлыг илрүүлж чаддаггүй, харин үнэнийг эрэлхийлж, ойлгодог сайн хэв чанартай зарим хүн үүнийг илрүүлбэл тэр хүмүүс нь энэ асуудлыг шийдвэрлэхийн тулд санаачилга гаргах ёстой. Хүмүүс олон хүнтэй хамт эрж хайж, нөхөрлөж, санал нэгдэж, баталгаажуулснаар цуу яриа тархаж байгааг тогтоомогцоо асуудлыг шийдвэрлэхийн тулд үнэнийг эрж хайх ёстой. Хэрвээ тодорхой нэг үг яриа ташаа онол гэдэг нь тодорхойгүй байвал сохроор бүү тодорхойл. Илэрхий бөгөөд эргэлзээгүй, цуу яриа, ташаа онол гэж амархан ялган таньж болохоор үг ярианы тухайд, хүн бүр ялган таньж чадахын тулд тэдгээрийг даруй ил болгож, задлан шинжлэх ёстой. Хэрвээ хэн нэгний нэг хоёр өгүүлбэр хэлэхийг сонсоод цуу яриа, эсвэл ташаа онол мөн эсэхийг ялган таньж чадахгүй бол чи болгоомжтой хандаж, сохроор дүгнэлт гаргах ёсгүй. Тодорхой ялган танихын тулд ярьж дуусахыг нь хүлээ. Цуу яриа юм уу ташаа онол гэдэг нь батлагдмагц энэ хүнийг даруй зогсоож, хязгаарлах ёстой. Хэрвээ дахин дахин сануулж, хязгаарлаад ч нэмэргүй, цуу яриагаа зөрүүдлэн тараасаар байвал тэднийг чуулганаас зайлуулах ёстой. Чуулганд хэн нэгэн цуу яриа тарааж байгааг олж мэдэх үедээ юу хийх, хэрхэн хэрэгжүүлэх тухай зарчим, зам тодорхой болсон уу? (Тийм ээ.)

Цуу ярианы агуулга нь зөвхөн Миний дурдсан томоохон асуудлуудыг хамардаггүй; бас зарим цуу яриа нь засалт, эсвэл Бурханы гэр хэнийг ашиглаж, хэнийг таягдан хаядаг тухай үг яриа болон бусад худал мэдэгдэл гэх мэт зүгээр л жижиг сажиг зүйл байдаг. Чуулганыг бүрэн цэвэрлэхээс өмнө хуурамч удирдагчид, антихристүүд, янз бүрийн ёрын муу хүмүүс, мунгинасан хүмүүс, сүнслэг ойлголтгүй мунхаг хүмүүс тэнд байдаг—бүх төрлийн хүн байдаг. Худалч, цуу яриа зохиогчид бол нийтлэг үзэгдэл бөгөөд хүмүүсийн дунд бүх төрлийн цуу яриа, диаволын яриа байдаг. Эдгээр цуу ярианы тухайд, нэг талаар хүмүүс тэдгээрийг шүүхийн тулд хэвийн эрүүл ухаантай байх хэрэгтэй; нөгөө талаар, Бурханы ажил, Бурханы удирдлагын төлөвлөгөө, Бурхан Өөрөө, тэр ч бүү хэл Бурханы гэрийн захиргааны зарлиг болон бусад асуудалтай холбоотой илүү ноцтой цуу яриаг ялган танихын тулд хүмүүст үнэн байх хэрэгтэй. Гадаад асуудлын тухайд, хүмүүс тэдгээрийг шүүхийн тулд хэвийн хүн чанарын эрүүл ухаантай байх хэрэгтэй. Бурханы ажил болон үнэнтэй холбоотой асуудлын тухайд, хүмүүс тэдгээрийг ялган танихын тулд үнэн-бодит байдал, биеийн хэмжээтэй байх хэрэгтэй. Товчхондоо, ямар төрлийн цуу яриа байхаас үл хамааран хүмүүс тэдгээрийг ялган таньж, голох ёстой болохоос хүлээн авах ёсгүй. Мэдээж зарим хүн үнэнийг эрэлхийлдэггүй, зүгээр л эдгээр цуу яриагаар амьдардаг. Өнөөдөр хэн нэгэн нэг үг тарааж, тэр нь салхийг нэг тийш эргүүлэхэд энэ хүмүүс түүнийг дагадаг. Маргааш өөр нэг үг салхийг өөр тийш эргүүлэхэд, тэр үед тэд тэр салхийг дагадаг. Жишээ нь, зарим удирдагч юм уу ажилчин гэрчлэлийн нийтлэл бичиж чаддаг хүмүүс төгс болгуулж чадна гэж хэлдэг тул тэд нийтлэл бичих дадлага хийж, бичих арга барилд суралцаж, нөөц бололцоо хайдаг. Дараагийн өдөр нь өөр нэг удирдагч юм уу ажилчин үүргээ гүйцэтгэдэг хүмүүс аврагдаж чадна гэж хэлдэг тэл тэд үүрэг гүйцэтгээд завгүй болж эхэлдэг. Гэвч тэд хэчнээн завгүй болсон ч хамгийн чухал асуудал болох үнэнийг эрэлхийлэх, амь-оролтын талаар хэзээ ч санаа зовдоггүй, сонирхдоггүй. Чуулган дахь янз бүрийн бүлэглэлийн дунд үүссэн янз бүрийн хорон муу чиг хандлага зарим хүнийг үргэлж урсгалдаа оруулан авч оддог. Чуулганы гишүүдийн дунд үүссэн янз бүрийн цуу яриа зарим хүнийг үргэлж төөрөгдүүлж, нөлөөлдөг. Гэвч сонссон эдгээр цуу яриандаа хайхрамжгүй хандаж, анхаарал хандуулдаггүй зарим хүн бас байдаг. Тэд Бурханы гэрийн хийж байгаа ямар ч ажлыг тоодоггүй; тэд Бурханд итгэхийг сонирхдоггүй бөгөөд жинхэнэ итгэгчид биш. Энэ хүмүүс бол нэр төдий итгэгчид юм. Арай дээр өөр нэг бүлэг хүн байдаг; тэд үнэнийг эрж хайж, үнэнийг хүлээн авч чаддаг тул эдгээр сөрөг зүйл, сөрөг хүмүүсийн нөлөөнд автдаггүй. Зөвхөн биеийн хэмжээ багатай, суурьгүй, үнэнийг огт эрэлхийлдэггүй хүмүүс л янз бүрийн үг яриа, мэдэгдлийн нөлөөнд үргэлж автдаг. Энэ хүмүүс үргэлж дагаж байдаг учраас хутган үймүүлэхийн тулд янз бүрийн цуу яриа зохиодог хүмүүс үргэлж байдаг. Тэд зөвхөн ингэж байж л Бурханд итгэх итгэл уйтгартай биш, харин хөгжилтэй, сонирхолтой болдог гэж боддог бөгөөд энэ нь тэдэнд өөрийгөө чухал гэдгийг мэдрэх цорын ганц арга зам юм. Эдгээр зүйл шинэ итгэгчдийн дунд ихэвчлэн тохиолддог. Хэрвээ чуулганд цуу яриа тарааж, хүмүүсийг төөрөгдүүлэх явдал дүүрэн байдаг бол тэр чуулганд үнэнийг ойлгодог хүмүүс хэтэрхий цөөн байгаа нь гарцаагүй гэсэн үг. Чуулганд далд санаатай хүмүүсийн зохиосон ямар ч цуу яриа, ямар ч турхиралтыг дээр дурдсан тэр хүмүүс дагадаг бөгөөд энэ нь маш төвөгтэй юм. Энэ нь нэг талаар хэв чанар муутайгаас болдог бөгөөд мөн үнэнийг ойлгохгүй байгаагийн жинхэнэ илрэл юм. Үнэнийг ойлгодоггүй хүний хэлсэн ихэнх зүйл бодитой биш, хольцтой байдаг; нарийн яривал, энэ бүгд худал хуурмаг юм. Хэрвээ энэ нь сэдэл, зорилго агуулж байвал зүгээр нэг худал хуурмаг биш, харин бүр Сатаны явуулга, ёрын муу хүмүүсийн хуйвалдаан юм. Тиймээс үнэн байхгүй хүмүүсийн хэлдэг ихэнх зүйл диаволын яриа бөгөөд итгэж болохгүй.

Үндэслэлгүй цуу яриа тараах сэдвийн талаарх нөхөрлөл ингээд өндөрлөж байна. Цуу яриа тараах энэ асуудал хүмүүсийг хамгийн их илчилдэг бөгөөд янз бүрийн хүний зан авирыг тодорхой харах боломж олгодог. Та нар одоо цуу яриа болон цуу яриаг тараадаг хүмүүст ямар хандлагаар хандах, тэдгээрийг шийдвэрлэхэд ямар арга барил ашиглахаа ойлгосон байх, тийм үү? (Тийм.) Ойлгосон бол дахин ийм асуудалтай тулгарах үедээ та нар бидний энэ нөхөрлөлтэй харьцуулж, эдгээр асуудлыг шийдвэрлэхдээ хамгийн зөв арга барилыг ашиглах ёстой. Энэ нь зарчимд нийцнэ.

Удирдагч, ажилчдын үүрэг хариуцлага (19)

12-р зүйл: Бурханы ажил болон чуулганы хэвийн дэг журмыг үймүүлж, саад болдог янз бүрийн хүмүүс, үйл явдал, зүйлсийг даруй, үнэн зөв олж илрүүлэх; тэдгээрийг зогсоож, хязгаарлаж, нөхцөл байдлыг эргүүлэх; түүнчлэн, Бурханы сонгосон хүмүүсийг тийм зүйлсийг ялган таних чадвартай, тэдгээрээс сургамж авдаг болгохын тулд үнэнийг нөхөрлөх (VII хэсэг)

Чуулганы амьдралд саад болж, үймүүлдэг янз бүрийн хүмүүс, үйл явдал, зүйлс

Зохисгүй харилцаа үүсгэдэг хүмүүсийг зохицуулах зарчим

Бурханы ажил болон чуулганы хэвийн дэг журмыг үймүүлж, саад болдог янз бүрийн хүмүүс, үйл явдал, зүйлсийн тухайд бид тэдгээрийг нийт арван нэгэн асуудалд хуваасан. Өмнө нь бид зургаа дахь асуудал болох зохисгүй харилцаа үүсгэх талаар нөхөрлөсөн. Энэ нь голчлон юуг хэлдэг вэ? Бусдыг цадиггүйгээр уруу татаж, тачаангуй хүслийн харилцаа үүсгэх явдал юм. Энэ тал дээр юу нөхөрлөсөн бэ? Чуулганд ийм хүмүүс гарч ирэх үед тэдэнд ямар арга хэмжээ авах ёстой вэ? Ямар шийдлүүд байна вэ? Бид нүдээ аниад, зөнд нь орхих ёстой юу, эсвэл үнэн-зарчмын дагуу асуудлыг шийдвэрлэх ёстой юу? Бид үүнээс зайлсхийх ёстой юу, эсвэл оролцсон хүмүүст хайраар нөлөөлөх ёстой юу? Бид тэдэнд үнэнийг нөхөрлөх ёстой юу, эсвэл тэдэнд анхааруулж, тэднийг зайлуулах ёстой юу? Үүнийг зохицуулах хамгийн зохистой арга юу вэ? (Оролцсон хүмүүст анхааруулж, хязгаарла. Хэрвээ тэднийг хязгаарлах боломжгүй бол зайлуул.) Тэднийг хэрхэн хязгаарлах ёстой вэ? Үүнийг хийх амархан уу? Ийм хэрэг явдал гарах үед оролцсон хүмүүсийг хязгаарлах нь ерөнхийдөө тийм ч амар байдаггүй. Зарим хүн ийм нөхцөл байдлыг анзаарч, зохисгүй гэж боддог ч дуугарахаасаа ичиж зовдог. Зарим хүн үүнийг тойруугаар цухуйлгаж магадгүй ч оролцсон хүмүүс нь тэр бүр сонсоод байдаггүй. Бусдыг цадиггүйгээр уруу татаж чаддаг бүх хүний хүн чанар ямар байдаг вэ? Тэд төлөв түвшин, чигч шударга хүмүүс үү? Тэд ариун хүмүүсийн ёс зүйтэй хүмүүс үү? Тэд нэр төртэй, ичих мэдрэмжтэй хүмүүс үү? (Үгүй.) Хэрвээ хэн нэгэн тэдэнд зүгээр л үгээр сануулж, үнэнийг хэвийнээр нөхөрлөвөл энэ нь асуудлыг шийдэж чадах уу? Чадахгүй. Ийм хэрэг явдал гарах үед энэ нь үнэндээ тэдний зүрх сэтгэлд удаан хугацаанд бүрэлдсэн гэсэн үг юм. Тэр үед үүнийг хянахад амархан уу? Тэдэнд тусалж, хайраар нөлөөлөхийг оролдох нь асуудлыг шийдэж чадах уу? (Үгүй.) Тэгвэл хамгийн сайн шийдэл юу вэ? Ийм хүмүүсийг зайлуулж, Бурханд чин сэтгэлээсээ итгэж, үүргээ гүйцэтгэдэг хүмүүсээс тэднийг тусгаарлаж, бусдыг үргэлжлүүлэн үймүүлж, хорлохыг нь зөвшөөрөхгүй байх явдал юм.

Одоогоор зарим чуулганд эрэгтэй, эмэгтэй хүмүүс бие биенээ уруу татах явдал тасралтгүй гарсаар байна. Энэ хүмүүс боломж л гарвал бие биенээ уруу татаж, онцгой шалиг завхай, ямар ч ичих мэдрэмжгүй авирладаг. Олон эмэгтэйг уруу татсан нэг эрэгтэйн талаар Би сонссон; тэрээр жинхэнээсээ үерхээгүй, харин таарсан эмэгтэй бүрээ цадиггүйгээр уруу татаж, зууралддаг байсан. Зарим хүн: “Тэр зүгээр л хэвийн харилцаж байна; энэ бол зүгээр л түүний харилцах арга барил” гэж хэлдэг. Ихэнх хүнд тэрхүү харилцах арга барил нь босгон байгуулдаггүй, ой гутам, зэвүүцмээр санагддаг. Энэ асуудал биш гэж үү? Ийм харилцаа зохисгүй гэдгийг энэ нь баталж чадах уу? Хэрвээ болзож байгаа хоёр хүн өөрсдийнхөө үүргийн гүйцэтгэлд төдийгүй бусдынхад нөлөөлж байвал тэднийг хязгаарлах ёстой. Тэднийг чуулганы амьдрал дотор, ялангуяа бүтэн цагийн үүрэгтэй чуулганд болзохыг зөвшөөрөх ёсгүй, учир нь энэ нь бусдын үүргийн гүйцэтгэлд нөлөөлж, чуулганы ажилд хор хөнөөлтэй байдаг. Тэд үүрэгтээ анхаарлаа төвлөрүүлж чаддаг болох үедээ бүтэн цагийн үүрэгтэй чуулганд буцаж ирээд үүргээ гүйцэтгэж болно. Зарим хүн нухацтай болздоггүй, харин бусдыг цадиггүйгээр уруу татаж, зууралдан, тачаангуй хүслээрээ зугаацаж, чуулганы амьдралыг үймүүлж, хүмүүсийн сэтгэл санаанд нөлөөлж, бусдыг үймүүлдэг. Энэ нөхцөл байдал нь чуулганы ажлыг үймүүлж байгаа хэрэг бөгөөд зарчмын дагуу шийдвэрлэж, зохицуулах ёстой; энэ хүмүүсийг цаг тухайд нь тусгаарлаж, зайлуулах ёстой. Энэ асуудлыг зохицуулахад амархан уу? Чуулганы амьдрал болон чуулганы ажлыг үймүүлж, саад болохыг хэнд ч зөвшөөрөх ёсгүй бөгөөд ийм асуудлыг зарчмын дагуу зохицуулах ёстой. Зарим хүн: “Хэрвээ тэдэнд арга хэмжээ авбал үүргийг нь авах хүн байхгүй болно, ийм нөхцөлд тэдэнд арга хэмжээ авч болохгүй; зүгээр л үргэлжлүүлэн, хүссэнээрээ бусдыг уруу татахыг нь зөвшөөрөх хэрэгтэй. Тэд бусдыг яаж ч уруу татсан бай, үүнийг зөвшөөрөх ёстой” гэж хэлдэг. Бурханы гэрт ийм дүрэм журам байдаг уу? Ийм хүмүүст хэрхэн арга хэмжээ авах тухай өнгөрсөн цуглааны нөхөрлөлд ийм зарчим байсан уу? (Үгүй.) Ийм нөхцөл байдалтай тулгарах үед чуулганы удирдагч, зааварлагч нар мунгинаж, хэрхэн зохицуулахаа мэддэггүй бөгөөд энэ хүмүүст чуулган дотор бусдыг цадиггүйгээр уруу татахыг зөвшөөрдөг. Үүнээс болж ихэнх хүнд тавгүй санагдаж, босгон байгуулагдахгүй үлддэг бөгөөд хүмүүс зүрх сэтгэлдээ жигшиж байвч дуугарахаас зүрхшээж, тэвчихэд хүрдэг. Удирдагч, зааварлагч нар чуулганы ажил болон Бурханы гэр энэ хүмүүсгүйгээр байж чадахгүй, хэрвээ цадиггүйгээр уруу татдаг энэ хүмүүсийг явуулбал ажил хийх хүн хүч багасна гэж боддог. Энэ логик зөв үү? (Буруу.) Яагаад буруу вэ? (Энэ хүмүүс ажил хийж чадахгүй; тэд үүнд санаа тавьдаггүй.) Яг голыг нь олж хэллээ. Бусдыг цадиггүйгээр уруу татаж чаддаг хүмүүс ямар төрлийн хүмүүс байдаг гэж та нар бодож байна вэ? Тэдэнд ямар ч биеэ барих чадвар байдаггүй; тэд бол үл итгэгчид, шүтлэггүй хүмүүс юм. Тэд үнэнийг хайрладаггүй, үнэнийг зэвүүцдэг, итгэл багатай, залуу, суурь нимгэн байгаад зогсохгүй—зөвхөн үүгээр хязгаарлагдахгүй. Бурханд итгэдэггүй бүх шүтлэггүй хүн бусдыг цадиггүйгээр уруу татаж чадах уу? Тэд бүгд садар самуун явдалд оролцож чадах уу? Зөвхөн нэг хэсэг нь; цөөнх нь л ёс жудаг, нэр төрийг эрхэмлэж, нэр хүнддээ санаа тавьж, биеэ авч явах хэм хэмжээтэй байдаг. Бурханд итгэдэг гэх энэ хүмүүс шүтлэггүй хүмүүсээс дээрдэх зүйлгүй тул тэднийг шүтлэггүй хүмүүс, үл итгэгчид гэж нэрлэх нь хэтрүүлсэн хэрэг болох уу? (Үгүй.) Хэдийгээр энэ хүмүүс Бурханы гэрт бага сага хөдөлмөрлөж чадах ч уг чанарынхаа хувьд тэд бол үл итгэгчид, шүтлэггүй хүмүүс юм. Тэд хийдэг ямар ч зүйлдээ зарчимгүй бөгөөд ямар ч хэм хэмжээгүй, нэр төргүй, ичих мэдрэмжгүйгээр биеэ авч явдаг. Шүтлэггүй хүмүүс бүр “Модонд холтос хэрэгтэйн адилаар хүнд нэр нүүр хэрэгтэй” гэх үзэл санааг баримталдаг; гэтэл энэ хүмүүс нэр нүүрээ хамгаалахыг ч хүсдэггүй байхад үнэнийг хүсэж чадах уу? Тэд Бурханы төлөө чин сэтгэлээсээ зарлагадаж чадах уу? Тэд үүрэгтээ зарчмын дагуу үйлдэж чадах уу? Яавч үгүй! Тэд ердөө л хөдөлмөрлөж байгаа хэрэг. Хөдөлмөрлөдөг хүмүүст ямар ч үнэн байдаггүй; тэдний хөдөлмөрлөх нь саад болж, үймүүлдэг бөгөөд үүрэг гүйцэтгэх стандартад нийцдэггүй. Хэдийгээр тэд гаднаа үүргээ гүйцэтгэж байгаа мэт харагддаг ч чи тэдэнтэй зарчмын талаар хэчнээн нөхөрлөлөө ч тэд огт сонсдоггүй. Тэд зарчмын дагуу үйлддэггүй, хүссэн бүхнээ хийдэг. Энэ хүмүүсийн номлол сонсох үедээ гаргаж буй байр байдал, царайны хувирал нь тэдний үл итгэгч гэх мөн чанарыг ил болгодог. Бусад нь цэх сууж, нухацтай, анхааралтай сонсдог байхад энэ хүмүүс яаж сонсдог вэ? Зарим нь ширээ налж, байнга суниаж, эвшээлгэн, зөв суухгүй, огт хүний төрхгүй харагддаг. Огт хүний төрхгүй харагддаг тэр хүмүүс ямар төрлийн хүмүүс вэ? Тэд огтхон ч хүн биш; тэд ердөө л хүний арьс нөмөрсөн байдаг. Эдгээр “хэвлээр явагчдын” бүлэг номлол сонсохоор ирж байгааг хараад та нарт ямар санагддаг вэ? Тавгүй санагддаггүй гэж үү? (Тийм.) Энэ бүлэг ой гутам харагддаг, тэднийг хараад Миний ярих хүсэл төрдөггүй. Би “хэвлээр явагчидтай” биш, хүмүүстэй ярьдаг. Ингэж номлол сонсдог хүмүүсийн байдал үүрэг гүйцэтгэх тусам нь сайжирч чадах уу? Тэд үүргээ гүйцэтгэх тусам Бурханд итгэх итгэл нь өсөж, үнэнийг илүү тодорхой ойлгож чадах уу? Яавч үгүй! Тэд үүргээ яаж ч гүйцэтгэсэн биеийн хэмжээ, итгэл нь өсдөггүй. Тэд бүх зүйлийг дур зоргоороо, огт биеэ барихгүйгээр хийж, махан биеийн тачаангуй хүсэл болон завхарсан зан чанар дотроо ямар ч ухамсар, өөрийгөө зэмлэх сэтгэл, сахилгажуулалтгүйгээр амьдардаг— тэд хүн биш! Ийм хүмүүсийн хувьд, тэдний хийсэн бусад муу зүйл, зарчмыг зөрчиж, Бурханы гэрийн эрх ашигт хор хөнөөл учруулсан үйлдлийг нь авч үзэхгүй байлаа ч, зөвхөн зохисгүй харилцаа үүсгэсэн нь л тэднийг зайлуулахад хангалттай. Энэ бол маш энгийн хэрэг, гэтэл чуулганы удирдагч, зааварлагч нар толгойгоо маажиж, үүнийг хэрхэн зохицуулахаа мэддэггүй. Энэ асуудлыг зохицуулахад маш амархан; энэ талаар өмнө нь нөхөрлөсөн. Үүнийг зарчмын дагуу зохицуулах ёстой бөгөөд зайлуулах ёстой хүмүүсийг зайлуулах ёстой. Үүнд хэт их бүү санаа зов; Бурханы гэрийн ажил тэдэнгүйгээр ч хэвийн үргэлжлэх болно. Хэрвээ хэн нэгэн хаа нэгтээгээс нохойн баас юм уу ялгадас олбол яах ёстойг Надад хэлээч? Тэд үүнийг даруй цэвэрлэх ёстой; хэрвээ цаг тухайд нь цэвэрлэхгүй бол ялаа, шумуул тэр даруй шавж, хүмүүс тийм газар амар тайван байж чадахгүй. Энэ бүхнээр Би юу хэлэх гэсэн бэ? (Чуулганд зохисгүй харилцаа үүсгэх асуудлыг шийдвэрлэх эхний алхам бол тэдгээр олиггүй үл итгэгчдийг цэвэрлэх явдал юм.) Тийм ээ, Миний хэлэх гэсэн зүйл яг энэ. Хэрвээ чуулганд “өмхий нохойн баас” шиг төрлийн хүмүүс байвал тэд гарцаагүй “өмхий ялаануудыг” татах болно. Өмхий нохойн баасыг цэвэрлэснээр эдгээр ялаа аяндаа алга болно. Энэ нь шийдэл биш гэж үү? Энэ шийдэл үндэслэлтэй юу? (Тийм.) Ийм асуудлыг зохицуулах үед зарим чуулганы удирдагч үргэлж санаа зовж: “Хэрвээ бид бусдыг цадиггүйгээр уруу татдаг хүмүүсийг цэвэрлэвэл ажил хийх хүн багасахгүй гэж үү?” хэмээн хэлдэг. Энэ асуудал мөн үү? (Биш.) Яагаад биш гэж? Ийнхүү санаа зовниж байгааг хэрхэн шийдвэрлэх ёстой вэ? Хүмүүст тавих шаардлага хэтэрхий хатуу байгаад, ажил хийж чадах хүмүүсийг цэвэрлэчихвэл энэ хэсгийн ажлыг хийх хүн байхгүй болно гэж тэд санаа зовниж байгаа нь үндэслэлтэй байлаа ч гэсэн, тэднийг орлох өөр чадвартай хүмүүсийг олох амархан биш гэж үү? (Тийм.) Орлох хүмүүс тэр даруй олдохгүй байлаа ч, тохиромжтой хүмүүс олдсон үед ажлыг ахиад хийсэн ч болно, энэ Бурханы гэрийн ажилд нөлөөлөхгүй. Бурханы гэр зөв зохистой ажил хийдэггүй энэ хүмүүсийг дэмждэггүй. Хэрвээ тэд гэмшиж, зөв зохистой ажилд анхаарал тавьж чадвал ажлаа үргэлжлүүлэн хийж болно, харин гэмшихгүй бол тэдний үүрэг гүйцэтгэх эрхийг хасах ёстой. Энэ нь зөв бөгөөд үндэслэлтэй биш гэж үү? Бурханы гэр үл итгэгчид болон шүтлэггүй хүмүүсийг дэмжсэнээс хөдөлмөрчдийг дэмжихийг илүүд үздэг. Энэ зарчим зөв үү? (Зөв.) Энэ нь ямар утгаараа зөв бэ? Хөдөлмөрчин үнэнийг эрэлхийлдэггүй байлаа ч хөдөлмөрлөхөд бэлэн байдаг бөгөөд тэд Бурханы гэрт номхон хүлцэнгүйгээр, дуулгавартай байдлаар хүчин чармайлт гаргаж чаддаг. Хэдийгээр тэд зүгээр л хүчин чармайлт гаргаж байгаа ч гэсэн үнэнч байдаг бөгөөд хамгийн наад зах нь тэд муу хүмүүс биш. Ийм л төрлийн хүмүүсийг Бурханы гэр авч үлддэг. Хэрвээ хүн муу, олиггүй, үргэлж шударга бус, олиггүй хэрэг үйлддэг бол, мөн тэд сайн ч хөдөлмөрлөж чаддаггүй, хөдөлмөрчний стандартад нийцдэггүй бол тийм хүмүүс шүтлэггүй хүмүүс бөгөөд Бурханы гэр тэднийг авч үлддэггүй. Тиймээс, Бурханы гэр тэднийг үлдээдэггүй нь тэднийг хөдөлмөрчид учраас тэр биш, харин тэдний хөдөлмөрлөж байгаа нь стандартад нийцдэггүй, тэдний хөдөлмөрлөж байгаа нь хүртэл наймаалцсан шинжтэй байдаг учраас тэр юм. Учир нь тэд үргэлж мууг үйлдэж, үймээн дэгдээхийг хүсдэг, чуулганд үргэлж шударга бус, олиггүй хэрэг үйлдэхийг оролдож, чуулганы ажлын дэг журмыг алдагдуулж, ихэнх хүний үүргийн гүйцэтгэлд нөлөөлдөг. Тэд чуулганы уур амьсгалыг завхруулж, Бурханы нэрийг гутаадаг— тэднийг цэвэрлэхээс илүү зохистой зүйл гэж үгүй. “Өмхий нохойн баас” шиг төрлийн хүмүүс хаана ч байсан, тэднийг даруй цэвэрлэх ёстой. Ойлгосон уу? (Тийм.)

XI. Сонгуульд овжноор нөлөөлж, үймүүлэх

Өнөөдөр бид удирдагч, ажилчдын арван хоёр дахь үүрэг хариуцлагын талаар үргэлжлүүлэн нөхөрлөнө: “Бурханы ажил болон чуулганы хэвийн дэг журмыг үймүүлж, саад болдог янз бүрийн хүмүүс, үйл явдал, зүйлсийг даруй, үнэн зөв олж илрүүлэх; тэдгээрийг зогсоож, хязгаарлаж, нөхцөл байдлыг эргүүлэх; түүнчлэн, Бурханы сонгосон хүмүүсийг тийм зүйлсийг ялган таних чадвартай, тэдгээрээс сургамж авдаг болгохын тулд үнэнийг нөхөрлөх.” Энэхүү арван хоёр дахь үүрэг хариуцлагын арван нэг дэх асуудал юу вэ? (Сонгуульд овжноор нөлөөлж, үймүүлэх.) Өмнө нь антихристүүдийн янз бүрийн илрэлийн талаар нөхөрлөж, ил болгох үедээ бид сонгуульд овжноор нөлөөлж, үймүүлэх талаар бага зэрэг нөхөрлөсөн, тийм үү? (Тийм.) Бурханы гэрийн ажлын зохицуулалтад чуулганы сонгуулийн дүрэм журам багтдаг. Сонгуулийг жилд нэг удаа явуулж болох бөгөөд зарим онцгой нөхцөл байдалд ч бас сонгууль явуулж болно. Бүх чуулган Бурханы гэрээс тогтоосон зарчмын дагуу бүх түвшний удирдагч, ажилчдыг сонгох ёстой. Сонгуулийн дүрэм журамд сонгуулийн зарчим, хүн сонгох шалгуур, сонгуулийн арга барил, арга зам, түүнчлэн сонгуулийн үеэр ах эгч нарын анхаарах шаардлагатай янз бүрийн зүйлс багтдаг. Мэдээж, сонгууль бүрийн өмнө бүх түвшний удирдагч, ажилчид Бурханы сонгосон хүмүүст тодорхой ойлгуулахын тулд сонгуулийн зарчмыг бүх талаас нь нөхөрлөх ёстой. Ингэвэл сонгуулийн үр дүн илүү сайн байх болно. Өнөөдөр бид сонгуулийн нарийн ширийн зүйлийн талаар нөхөрлөхгүй; өнөөдрийн нөхөрлөлийн гол сэдэв бол сонгуульд овжноор нөлөөлж, үймүүлэхийн зарим илрэл юм.

A. Сонгуульд овжноор нөлөөлж, үймүүлэхийн илрэлүүд

Чуулганы сонгуулийн үеэр удирдагч, ажилчин байхад хамгийн тохиромжтой нэр дэвшигчдийг сонгохын тулд Бурханы гэрээс тогтоосон сонгуулийн зарчмыг чанд дагах ёстой. Хэрвээ сонгуулийн зарчмыг зөрчиж, сонгуулийн өөр арга барил ашиглавал энэ нь хуурамч удирдагчид болон антихристүүдийн хийж буй хэрэг юм. Бурханы гэр ийм зөрчлийг хориглож, сонгуульд овжноор нөлөөлсөн гол хүмүүсийг шалгаж, тэдэнд арга хэмжээ авах ёстой. Чуулганы сонгуулийн үеэр янз бүрийн хүмүүс илчлэгдэж, хүмүүсийн янз бүрийн сэтгэлгээ ил болдог. Зарим хүн өөрсдийгөө удирдагчаар сонгуулах, эсвэл өөрсдөд нь ашигтай хүмүүсийг сонгуулахын тулд далдуур олон булхайтай арга мэх хэрэглэдэг. Жишээ нь, зарим хүн үнэнийг эрэлхийлдэг хүмүүс удирдагчаар сонгогдож, байр сууринд нь заналхийлэх вий гэж айдаг тул тэдний гаргасан сул дорой байдал, алдаа дутагдлынх нь талаар ар хударгаар нь шүүхийн тулд хамаг байдгаараа хичээж, тэднийг биеэ тоосон, өөрийгөө зөвтгөдөг, антихристийн зан чанартай гэх мэтээр ялладаг бөгөөд энэ бүхэн нь тэднийг сонгуульд ялагдуулах гэсэн оролдлого юм. Өөр зарим нь удирдагчаар сонгогдохын тулд сонгуулийн үеэр сайхан зүйл худалдаж авч хүмүүст хахууль өгдөг, эсвэл чихэнд чимэгтэй үгээр амлалт өгдөг, түүнчлэн хэний төлөө эсвэл хэний эсрэг санал өгөх тал дээр бусдыг өдөөн турхирч, хатгахын тулд янз бүрийн арга хэрэгсэл ашигладаг. Тэд ямар ч арга хэрэгсэл, арга барил ашигласан бай, энэ бүхэн нь сонгуульд овжноор нөлөөлж, сонгуулийн үр дүнг өөрчлөхийн төлөө байдаг. Хэдийгээр чуулган сонгуулийн зарчмын талаар— сайн хүн чанартай, үнэнийг эрэлхийлдэг, ах эгч нарыг үүргээ хэвийн гүйцэтгэх, Бурханы үгийг хэвийн унших, үнэн-бодит байдалд ороход нь хөтөлж чадах хүмүүсийг сонгох болон бусад ийм зарчмын талаар— дахин дахин нөхөрлөдөг ч энэ хүмүүс зүгээр л сонсдоггүй бөгөөд булхайтай арга мэх хэрэглэхийг хүсдэг. Булхайтай арга мэх хэрэглэх гэдэг нь юу гэсэн үг вэ? Энэ нь тэд үргэлж луйвардахыг хүсдэг гэсэн үг юм. Тэд хэн нь сайн, хэн нь сайн биш болохыг хэзээ ч ил тод үнэлдэггүй, үргэлж далдуур булхайтай арга мэх хэрэглэж, зальжин явуулга, башир арга хэрэглэхийг хүсдэг. Тэд хэнийг сонгох, хэнийг сонгохгүй байх талаар далдуур хуйвалдаж, хүн бүрийг нэгдсэн саналд хүргэхийг оролддог. Энэ нь булхайтай арга мэх биш гэж үү? Энэ нь луйвар биш гэж үү? (Тийм.) Энэ нь үнэн-зарчмын дагуу ил тод, шударгаар сонгуулийг хамгаалж байгаа хэрэг үү? Үгүй, тийм биш— тэд хүний арга мэх, арга барилыг ашиглан сонгуульд овжноор нөлөөлөхөөр увайгүй оролдож байна. Сонгуульд овжноор нөлөөлөх тэдний зорилго юу вэ? Тэд сонгуулийн үр дүнг хянахыг хүсдэг, өөрсдөө сонгогдохыг хүсдэг, хэрвээ сонгогдож чадахгүй бол хэн сонгогдохыг шийдэхийг хүсдэг, тиймээс тэд далдуур булхайтай арга мэх хэрэглэдэг. Тэд чуулганы ажил, ах эгч нарын амь-оролтыг бодолцон үздэггүй. Тэд Бурханы гэрийн эсвэл ах эгч нарын эрх ашгийн талаар боддоггүй; зөвхөн хувийн эрх ашгаа л боддог. Сонгууль болох үед тэдний өөрсдийнх нь санаархал, хүсэл тэргүүн зэрэгт тавигддаг. Тэгвэл тэд яагаад сонгуульд овжноор нөлөөлөхийг хүсдэг вэ? Хэрвээ хэн нэгэн ах эгч нарыг Бурханы өмнө болон үнэн-бодит байдалд үнэхээр авчрахыг хүссэн бол ингэж үйлдэх байсан уу? Тэдэнд ийм амбиц байх байсан уу? Тэд ийм зан авир гаргах байсан уу? Үгүй, тэгэхгүй байсан. Зөвхөн далд сэдэл, амбиц, хүсэлтэй, чуулганы сонгуульд овжноор нөлөөлөхийг хүсдэг хүмүүс л ингэж үйлдэнэ. Тэд чуулган дотор өөрсөдтэй нь харьцангуй эвтэй байдаг, үзэл бодол нийлдэг, ижил сэдэл, зорилготой зарим хүнийг өөртөө татаж, мөн ихэвчлэн сул дорой, үнэнийг нэг их эрэлхийлдэггүй, мунгинуу, мунхаг, амархан гуйвж, арганд ордог зарим хүнийг урхидан, чуулганы сонгуулийн ажлыг үймүүлэх хүч бүрдүүлдэг. Чуулгантай сөргөлдөх тэдний зорилго бол өөрсдийгөө сонгуулах, сонгуулийн үр дүнд өөрсдөө эцсийн шийдвэр гаргах явдал юм. Тэд өөрсдийн урьдчилан тодорхойлсон, өөрсдөд нь ашигтай хүмүүсийг сонгохыг хүсдэг. Хэрвээ энэ хүмүүс сонгогдвол тэдний хуйвалдаан амжилттай боллоо гэсэн үг. Ийм сонгуулийн үр дүн зөв байх уу, эсвэл буруу байх уу? (Буруу.) Гарцаагүй буруу байна. Ёрын муу хүмүүсийн будлиантуулсан сонгуулиар сонгогдсон хүмүүс ёрын муу хүмүүст гарцаагүй ашигтай байх болно. Тэд яагаад энэ ёрын муу хүмүүст ашигтай байх вэ? Яагаад гэвэл, чуулганд ёрын муу хүмүүс дураараа дургиж, дур зоргоороо цадиггүй авирладаг бөгөөд хэн ч тэднийг ил болгож, хязгаарлаж зүрхэлдэггүй. Тэд зайлуулагдахгүй, харин үнэнийг эрэлхийлдэг хүмүүс тэдэнд гадуурхагдаж, хавчигдаж, чуулган ёрын муу хүмүүсийн эзэмшил болно. Ёрын муу хүмүүсийн овжноор нөлөөлсөн сонгуулийн эцсийн үр дүн гарцаагүй буруу байх нь тодорхой; энэ нь гарцаагүй олонхын санал бодлын эсрэг байж, зарчмыг зөрчдөг. Чуулганы удирдагчид болон ах эгч нар сонгуулийн үеэр энэ хүмүүсийн бүх зан авир, үйлдэлд анхааралтай, сонор сэрэмжтэй байх ёстой. Тэд энэ тал дээр мунгинуу байж болохгүй. Сонгуульд овжноор нөлөөлж, үймүүлэх шинж тэмдэг илэрмэгц оролцсон хүмүүсийг хязгаарлах арга хэмжээг даруй авах ёстой бөгөөд хэрвээ энэ хүмүүсийг хязгаарлах боломжгүй бол тэднийг тусгаарлах хэрэгтэй. Энэ хүмүүс онцгой увайгүй, цадиггүй бөгөөд хянахад хэцүү байдаг. Сонгуулийг үймүүлж, үр дүнд нь овжноор нөлөөлөхийн тулд тэд гарцаагүй далдуур булхайтай арга мэх хэрэглэж, олон зүйл хэлж, хийнэ. Үүнийг яах ёстой вэ? Энэ асуудлыг зохицуулахад амархан. Хэрвээ чуулганы удирдагчид асуудлыг илрүүлбэл тэд үүнийг ил болгож, нийтэд зарлан, энэ асуудлын ноцтой байдал, үр дагаврын талаар, мөн ийм үйлдлийн шинж чанар яг юу болох талаар ах эгч нараар нөхөрлүүлэх ёстой. Эцэст нь, тэд тодорхой арга хэмжээ авах ёстой. Ямар арга хэмжээ авах ёстой вэ? Үргэлж далдуур булхайтай арга мэх хэрэглэдэг, сонгуульд овжноор нөлөөлж, үймүүлэхийг оролддог хэнд ч шулуухан арга хэмжээ авч, сонгуульд оролцохыг нь хориглох ёстой. Энэ нь юу гэсэн үг вэ? Энэ нь тэдний санал тооцогдохгүй гэсэн үг юм. Сонгуульд овжноор нөлөөлж, үймүүлэхэд хэчнээн хүн оролцсон бай хамаагүй, тэдний саналыг бүгдийг нь хүчингүй болгож, сонгуульд оролцохыг нь зөвшөөрөх ёсгүй. Хэн төөрөгдөлд орж, үймүүлэгдсэн байх нь хамаагүй, тэд сонгуульд овжноор нөлөөлж байгаа хүмүүсийн замыг дагаж, сонгуулийг санаатайгаар хорлохын тулд ёрын муу хүмүүстэй хуйвалдсан л бол Бурханы сонгосон хүмүүс босож, тэднийг ил болгож, сонгуульд оролцох эрхийг нь цуцлах ёстой. Энэ сайн арга зам уу? (Тийм.) Үүнийг бүхэлд нь чуулганы ажлыг хамгаалахын тулд хийдэг. Чи хязгаарлагдахаас татгалздаг биз дээ? Чи Бурханы гэрийн сонгуулийн зарчмыг хүлээж авдаггүй биз дээ? Чи эцсийн шийдвэрийг гаргахыг хүсдэг биз дээ? Хэрвээ чи эцсийн шийдвэрийг гаргавал Сатан эцсийн шийдвэрийг гаргаж байна гэсэн үг. Бурханы гэр болон чуулган бол үнэн ноёрхдог газар; Сатанаар шийдвэр гаргуулж болохгүй. Чи булхайтай арга мэх хэрэглэж, энэ сонгуульд санаатайгаар овжноор нөлөөлж, үймүүлэхийг хүсэж байгаа учраас энэ их амархан—чиний санал хүчингүй болно. Чи хэний ч төлөө санал өгсөн, ямар ч нэмэргүй; чиний ямар ч санал бодол хүчингүй бөгөөд чи сонгуульд нэр дэвшинэ гэж зүтгэсэн ч тэр чинь бүтэхгүй. Бурханы гэрт захиргааны зарлиг, дүрэм журам байдаг бөгөөд энэ сонгуульд оролцох эрхийг чинь хасаж, цуцалсан. Хэрвээ чи дараагийн сонгуулийг дахиад л үймүүлбэл сонгуульд оролцох эрхийг чинь бүрмөсөн цуцлах бөгөөд чамайг оролцохыг цаашид яавч зөвшөөрөхгүй. Сонгуульд овжноор нөлөөлж, үймүүлэхийн тулд үргэлж булхайтай арга мэх хэрэглэдэг хүмүүсийг ингэж л зохицуулах ёстой.

Чуулганы сонгууль болох бүрд үргэлж зарим нэг ёрын муу хүн хөдөлгөөнд орж эхэлдэг: Зарим нь сонгуульд овжноор нөлөөлж, үймүүлэх гэж оролдон далдуур булхайтай арга мэх хэрэглэдэг бол, зарим нь удирдагчийн байр суурийн төлөө бусадтай ил тод өрсөлдөхийг эрмэлзэж, нүүрээ улайтлаа маргалдаж, бүр адгуу зан гаргах дөхөж, гар зөрүүлж, зодолдох дээрээ тулдаг тул ах эгч нар хэнийг сонсох, хэнийг сонгохоо мэдэхээ байдаг. Сонгуулийн үеэр тэд үнэнийг нөхөрлөдөггүй, мөн хэрвээ удирдагчаар сонгогдвол чуулганы ажлыг хэрхэн явуулах, ажилд ямар зам байх, ажлын ямар санаа, төлөвлөгөө дэвшүүлэх талаараа ярилцдаггүй. Харин ч тэд бусад нэр дэвшигчийн дутагдлыг зориуд ил болгож, тэдэн рүү дайрч давшлахын зэрэгцээ нэг бүлэг хүнийг татаж өөр бүлгийн эсрэг сөрөг хүчин болгож, чуулганд хагалан бутаргах нөхцөл байдал үүсгэдэг. Ийм сонгууль юу болж хувирдаг вэ? Чуулганыг хагалан бутаргадаг зүйл болдог. Сонгуулийн үр дүн ч гараагүй байхад чуулган аль хэдийн хуваагдсан байдаг. Энэ нь чуулганы сонгуулийн үеэр гарах ёстой үзэгдэл мөн үү? Энэ хэвийн үзэгдэл үү? Үгүй, тийм биш. Хэрвээ чи удирдагч болохыг хүсэж, өөрийгөө тодорхой чадвартай, ачаагаа ухамсарладаг, энэ ажилд тэнцэнэ гэж итгэж байвал Бурханы гэрийн зарчмын дагуу сонгуульд оролцож болно. Мэдээж, чи өөрийн давуу тал, сайн чанаруудаа хэлж, ойлголт, туршлагынхаа талаар нөхөрлөж болох бөгөөд ингэснээр ах эгч нар чуулганы удирдагчийн ажлыг хариуцаж чадна гэдэгт чинь үнэмшиж, итгэнэ. Гэхдээ чи бусад руу дайрч давшилж сонгогдох зорилгодоо хүрэх ёсгүй, учир нь энэ нь хүмүүсийг амархан төөрөгдүүлж, сөрөг үр дагаварт хүргэж болзошгүй. Биеийн хэмжээ жижиг, ялган таних чадваргүй ах эгч нар чиний төөрөгдөлд амархан орж, хэнийг сонгохоо мэдэхээ больж, чуулган ч бас эмх замбараагүй байдалд орж, хагаралд орж болзошгүй. Энэ нь Сатанд ашиглах боломж олгож байгаа хэрэг биш гэж үү? Товчхондоо, зарчмыг дагалгүйгээр сонгуульд оролцох, үргэлж амбиц, хүсэлтэй байж, сонгогдох зорилгодоо хүрэхийн тулд жигшүүртэй арга хэрэгсэл ашиглах нь бүгд сонгуульд овжноор нөлөөлж, үймүүлэх шинж чанар бөгөөд сонгуулийн зохисгүй зан авир юм. Мэдээж, зарим хүнд байдаг зохистой зан авирыг үүнээс ялгах ёстой. Жишээ нь, хэрвээ нэр дэвшигч сайн мэдээний ажил, бичвэрт суурилсан ажил, ерөнхий хэргийн ажил гэх мэт чуулганы ажлын янз бүрийн зүйлийг хэрхэн сайн хийх, эсвэл чуулганы амьдралыг хэрхэн сайжруулах, Бурханы сонгосон хүмүүсийн амь-оролтод тулгарч буй бэрхшээлийг хэрхэн шийдвэрлэх гэх мэт талаар нөхөрлөвөл энэ бүхэн зохистой юм. Өөрийн үзэл бодол, ойлголтыг зохих ёсоор илэрхийлэх, чуулганы ажлын талаарх бодол санаа, төлөвлөгөөгөө хуваалцах гэх мэт нь бүгд хэвийн үг яриа, зан авирын нэг хэсэг бөгөөд чуулганаас тогтоосон сонгуулийн зарчимд нийцдэг. Эдгээрээс гадна, сонгуулийн үеэр илэрсэн аливаа зохисгүй онцгой илэрхий зан авир хүмүүсийн анхаарлыг татах ёстой. Хүмүүс эдгээрт сонор сэрэмжтэй байж, тэдгээрийг ялган таних хэрэгтэй—хайнга байж болохгүй.

Зарим хүн ажил ихтэй, ар гэрийн асуудал ихтэй, эсвэл орчин нөхцөл тохиромжгүй байгааг байнга дурдаж үүргээ гүйцэтгэхгүй, чуулганы амьдралд оролцохгүй байх шалтаг болгодог. Гэвч чуулганы удирдагчдыг сонгох цаг болоход эдгээр бэрхшээл гэнэт алга болж, тэд энэ үйл явдалд зориулан нямбайлан гоё хувцаслаад, сонгуульд оролцохоор ирдэг. Тэд удаан хугацаанд үзэгдээгүй атлаа чуулганы сонгууль болох тухай сайхан мэдээг дуулмагцаа тэсэж ядан яаран гүйж ирдэг. Тэд юуны төлөө ирж байна вэ? Тэд сонгуулийн төлөө, чуулганы удирдагчийн байр суурийн төлөө, энэхүү “албан тушаал”-ын төлөө ирж байна. Ийм хүмүүс үйлдэлдээ онцгой овжин байдаг. Бусад хүн чуулганы удирдагч болохыг хүсэж байна гэж өөрийг нь сэжиглэх вий гэж айсандаа тэд сонгуулийн талаар дурдахаас зайлсхийж, хүмүүсийн бишрэлийг хүлээхийн тулд зөвхөн өөрсдийн ойлголт, туршлагын талаар нөхөрлөхөд л анхаардаг. Тэд бас олны өмнө Бурханы үгийг идэж, ууж, Бурханы үгийн талаар нөхөрлөхөд бүгдийг манлайлж, өөрсдийн туршлагын гэрчлэлийг хуваалцдаг. Үнэн хэрэгтээ, тэд ерөнхийдөө чуулганы амьдралд ховорхон оролцож, үнэнийг бараг нөхөрлөдөггүй, туршлагаар олж авсан ойлголтын талаар ч ярьж чаддаггүй. Гэвч сонгууль дөхөх үед тэд тэс өөр болдог. Тэд чуулганы амьдралд идэвхтэй оролцож, залбирч, магтан дуу дуулж, нөхөрлөхөөр тэмцэлдэж, онцгой эрч хүчтэй, идэвх санаачилгатай харагдан, бусдаас тод ялгардаг. Цуглааны дараа тэд ах эгч нартай ахуйн асуудлаар хууч хөөрч, харилцаа тогтоох боломж хайдаг. Чуулганы удирдагчийг хармагцаа тэд: “Сүүлийн үед чиний царай нэг л тааруу харагдаж байна. Манайд хэдэн хасарваань байгаа; чамд жаахныг аваад ирье” гэж хэлдэг. Тодорхой нэг эгчийг хармагцаа тэд: “Гэр бүл чинь санхүүгийн бэрхшээлтэй байгаа гэж би дуулсан. Чамд тусламж хэрэгтэй юу? Би чамд хэдэн хувцас өгч болно шүү” гэж хэлдэг. Тэд цуглаан бүр дээр онцгой идэвхтэй байж, урьдынхаас тэс өөр байдаг. Өмнө нь тэд зүгээр л бүртгүүлэхийн тулд хааяа нэг үзэгддэг байсан бөгөөд хэн ч тэднийг цуглаанд дуудсан, завгүй гэж шалтаглан бултдаг байв. Гэвч сонгуулийн үеэр тэд гэнэт гарч ирээд, нэгийг ч алгасалгүй цуглаан бүрд оролцдог. Цуглаан бүр дээр ах эгч нар сонгуультай холбоотой асуудал, зарчмын талаар нөхөрлөдөг бөгөөд мэдээж тэд ч бас үүнд оролцдог. Энэ хугацаанд тэд ах эгч нартай сайн харилцаа тогтоохын тулд хамаг байдгаараа хичээж, тэдний заримыг нь өөртөө татахыг чармайдаг. Тэд бүр ах эгч нарын нүдэн дээр хэд хэдэн удаа өргөл өргөдөг бөгөөд энэ нь ихэнх хүнийг гайхшируулж: “Тэд Бурханд ийм удаан итгэсэн мөртөө өмнө нь өргөл өргөж байхыг нь бид хэзээ ч хараагүй. Яагаад энэ удаад ийм өгөөмөр байна вэ? Тэд үнэхээр засарч, өөрчлөгдсөн юм байх даа?” гэж бодоход хүргэдэг. Асуудлыг үнэлж цэгнэж чаддаггүй зарим мунхаг, мэдлэггүй хүн энэ хүнийг үнэхээр засарсан байна, өмнө нь энэ хүнийг буруугаар дүгнэж байж гэж бодоод, өөрийн эрхгүй зүрх сэтгэлдээ түүний талаар таатай сэтгэгдэлтэй болж: “Энэ хүний гэр бүл боломжийн амьдралтай; түүнд танил тал, ажил бүтээх арга зам бий. Хэрвээ тэр чуулганы удирдагч болбол чуулганы төлөө олон зүйлийг хийж чадна. Энэ нь манай чуулганд сайн мэдээ номлох болон мөрдөгдөж, бэрхшээлтэй байгаа зарим ах эгчийг байр олж байрлуулахад тус болохгүй гэж үү? Хэрвээ тэр энэ чигээрээ идэвхтэй байж чадвал үнэхээр сайн хэрэг, гэхдээ тэр энэ чигээрээ байж чадах эсэх, эсвэл манай чуулганы удирдагч болохыг хүсэх эсэхийг нь би сайн мэдэхгүй байна” хэмээн боддог. Зарим хүн төөрөгдөлд орж, мэхлэгдсэн биш гэж үү? Энэ хүний хийж байсан бүхэн үр дүнгээ өгч эхэлж байгаа биш үү? Бүх зүйлийн учир нь олдож, үр дүн нь удахгүй гарах гэж байна. Тэр үүнийг хүсэж байгаа биш гэж үү? (Тийм.) Түүнчлэн, тэрээр нэг хүнд хоёр хувцас, өөр нэгэнд сагс ногоо, бас нэг хүнд эрүүл мэндийн нэмэлт бүтээгдэхүүн өгч, хүн бүрд анхаарал халамж тавьдаг. Энэ нь хүмүүсийг: “Хэрвээ энэ хүн чуулганы удирдагч болбол сайн хоньчин байх биш үү? Тэр ихэнх хүний найдаж түшихийг хүсдэг хүн биш гэж үү?” хэмээн бодоход хүргэдэг. Одоо цаг нь болсон биш гэж үү? Ах эгч нар ийм хүнийг амархан сонгох биш үү? Энэ хүн боловсролтой, уран цэцэн үгтэй, нийгэмд тодорхой байр суурьтай. Хэрвээ чуулган баривчилгаатай нүүр тулбал тэр ах эгч нарыг хамгаалж чадна. Хэрвээ аль нэг ах, эгчийн гэр бүлд бэрхшээл тулгарвал тэр тусламжийн гараа сунгаж чадах бөгөөд хүн хүч шаардлагатай үед тэр чуулганы ажилд ч бас тусалж чадна. Гэвч ихэнх хүний итгэлгүй байдаг нэг зүйл бий: “Тэр өмнө нь үнэнийг эрэлхийлдэггүй байсан бөгөөд удаан хугацаанд цуглаанд бараг оролцоогүй. Гэвч одоо сонгууль болох гэж байхад тэр яаран сандран хэдэн цуглаанд оролцож байна. Хэрвээ тэр удирдагчаар сонгогдвол үнэнийг ойлгох болов уу? Хэрвээ тэр үнэнийг ойлгохгүй, зөвхөн энэ хүмүүсийг хамгаалж, тэдэнд ямар нэгэн ашиг тус өгч л чаддаг бол хүмүүст үнэнийг ойлгоход нь тусалж чадах уу? Тэр хүмүүсийг Бурханы өмнө авчирч чадах уу? Энэ нь эргэлзээтэй.” Зарим нь зүрх сэтгэлдээ эргэлздэг бол, зарим нь энэ хүний өгсөн ашиг тусын нөлөөнд аль хэдийн автаж, худалдагдсан байдаг. Энэ нөхцөл байдал маш аюултай биш гэж үү? Ганцхан санал л тэднийг сонгогдоход нөлөөлж мэднэ. Сонгуулийн эцсийн үр дүн ямар ч байсан, ийм хүмүүсийн үйлдэл, зан авир зохистой юу? (Үгүй.) Хамгийн тохиромжтой мөчид тэд өглөг өгч, өргөл өргөж, ах эгч нарын зарим нэг бодит бэрхшээлийг шийдвэрлэхэд тусалдаг. Зарим ах эгчийг нүүх үед тэд унаагаар хангаж, зарим ах, эгчийн гэр бүлд мөнгө дутагдах үед тэдэнд мөнгө зээлдэг. Заримд нь утас байхгүй бол утас худалдаж авч өгч, заримд нь компьютер байхгүй бол өөрийнхийгөө өгдөг. … Тэд эдгээр зүйлийг хамгийн тохиромжтой мөчид, хамгийн эгзэгтэй үед хийдэг. Энэ ямархуу зан авир вэ? Удирдагчийн ажлын төлөө өрсөлдөхийг санаархаж, хэлэхийн аргагүй нууц, зорилго өвөрлөн эдгээр зүйлийг хийж, сонгуульд овжиноор нөлөөлж, үймүүлж байгаа хэрэг биш гэж үү? (Тийм ээ.) Тэд эрт ч биш, орой ч биш, харин яг удирдагчийн сонгуулийн үеэр л гарч ирдэг. Тэд хэлэхийн аргагүй нууц өвөрлөж байгаа биш гэж үү? Энэ нь маш тодорхой; тэд хэлэхийн аргагүй нууц өвөрлөж байгаа нь гарцаагүй. Тэдний мөс чанар гэнэт сэргэж, сайн зүйл хийхийг хүссэндээ биш; тэдний зорилго бол чуулганы удирдагчид өрсөлдөх, чуулганыг хариуцсан хүн болох, чуулган болон Бурханы сонгосон хүмүүст овжиноор нөлөөлөх явдал юм. Тэд энэ хүмүүст үнэхээр ямар нэг зүйл хийж өгөх гэсэндээ тэдэнд овжиноор нөлөөлөхийг хүсдэг үү? (Үгүй.) Тэгвэл тэд юу хийхийг хүсдэг вэ? Тэд Бурханы сонгосон хүмүүсийг хянаж, чуулганыг хянаж, чуулганд албан тушаалтны үүрэг гүйцэтгэж, шийдвэр гаргадаг байр суурь олж авахыг хүсдэг. Эдгээр хэвийн бус арга, хэрэгжүүлэлт нь сонгуульд овжиноор нөлөөлж, үймүүлж буй хэрэгт тооцогдохгүй гэж үү? (Тооцогдоно.)

Чуулганы сонгуулийн үеэр, хангалттай санал авч чадахгүй байх вий гэж айсан зарим хүн өөртөө санал өгдөг. Энэ нь хөгийн, хачирхалтай санагдахгүй байна гэж үү? Өөртөө санал өгч байгаа хүний үйлдэл ямар шинж чанартай байдаг вэ? Энэ нь өөртөө итгэлгүй, ичгүүргүй байдлын, эсвэл хэт их амбицын илрэл үү? Бүгдээрээ мөн. Тэд сонгогдохгүй байх вий гэж айдаг тул өөртөө санал өгөхөөс өөр сонголтгүй болдог—энэ бол өөртөө итгэлгүй байдал юм. Тэдэнд шаардлагатай чадвар байхгүй хэр нь удирдагч болохыг хүсдэг; бусад хүн өөрсдөд нь санал өгөхгүй байх вий гэж айсандаа тэд өөртөө санал өгдөг. Энэ нь ичгүүргүй байдал биш гэж үү? Түүнчлэн, тэдний хэт их амбиц нь эрүүл сэтгэлгээг нь булингартуулж, нэр нүүрээ хөсөр хаяж, ёс жудаггүй, нэр төргүй болох хэмжээнд хүртдэг: “Хэрвээ чи надад санал өгөхгүй бол би үүнийг тэвчихгүй; би заавал чуулганы удирдагч болох ёстой. Хэрвээ би удирдагч болж чадахгүй бол бурханд итгэхээ болино!” Тэд удирдагч байх гэж, албан тушаалтны үүрэг гүйцэтгэх гэж зүтгэж, байр суурьтай байх үедээ л амьдралдаа сэтгэл амар, сэтгэл хангалуун байдаг—тэд ямар их амбиц, хүсэлтэй юм бэ! Тэд байр суурийг хэтэрхий их нандигнадаг бөгөөд зөвхөн удирдагч болохын тулд л Бурханд итгэдэг. Удирдагч байх юу нь тийм сайхан юм бэ? Хэрвээ чи байр суурийн ашиг тусыг үнэлдэггүй, байр суурийн олгодог бүх давуу эрхийг эдэлдэггүй байсан бол энэхүү албан тушаалд шунах байсан уу? Чи өөртөө санал өгөх байсан уу? Чиний амбиц, хүсэл тийм их байх байсан уу? Чи байр суурийг тийм их нандигнах байсан уу? Үгүй, чи тэгэхгүй байх байсан. Ийм хүмүүс үргэлж сонгуульд явуулга хийж, хүчин чармайлт гаргахыг хүсдэг бөгөөд ямар ч заль мэхтэй үйлдэл хийхээс буцдаггүй. Хэдийгээр тэдэнд өөрсдөө ингэж авирлах нь шившигтэй, ил тод, шударга биш, бас бага зэрэг гутамшигтай хэрэг гэж санагддаг ч хэсэг бодсоныхоо дараа: “Яадаг юм, удирдагчаар сонгогдох нь л чухал!” гэж боддог. Энэ бол ичгүүргүй байдал юм. Тэд бүр ардчилсан орнуудын сонгуульд ашигладаг мэтгэлцээний аргыг дуурайж, нэр дэвшигчид бие биеийнхээ дутагдлыг ил болгож, бие биеэ шүүж, дайрч давшилж, хэл амаар тулалддаг тактикийг чуулганы сонгуульд ашиглахыг хүсдэг—ингэх нь ноцтой алдаа биш гэж үү? Энэ нь ийм тактик ашиглахад буруу талбар биш гэж үү? Хэрвээ чи чуулганд эдгээр шударга бус, олиггүй үйлийг хийж, сонгуульд овжиноор нөлөөлж, үймүүлэх гэж оролдохоор ирж байгаа бол Би чамд хэлье, чи буруу газар сонгожээ! Энэ бол нийгэм биш, Бурханы гэр; сонгуульд овжиноор нөлөөлж, үймүүлдэг хүн бүр нэгд нэгэнгүй яллагдах болно. Чуулганд сонгуульд овжиноор нөлөөлж, үймүүлэхээр оролдохдоо ямар ч шалтгаан, шалтаг, арга ашигласан бай, тэдгээр нь үндэслэлгүй бөгөөд муу үйл болно—энэ бол мөнхөд муу үйл юм! Сонгуульд овжиноор нөлөөлж, үймүүлэхээр оролддог бүх хүн яллагддаг. Ийм хүмүүсийг Бурханы гэрийн гишүүд, ах эгч нар гэж хүлээн зөвшөөрдөггүй, харин Сатаны зарц нар гэж тодорхойлдог. Сатаны зарц нар ямархуу зүйл хийдэг вэ? Тэд Бурханы ажил болон чуулганы хэвийн дэг журамд саад болж, үймүүлдэг бүхий л төрлийн зүйлийг хийхэд мэргэшсэн байдаг. Сонгуульд овжиноор нөлөөлж, үймүүлдэг хүмүүс эдгээр сөрөг дүрд тоглож, Сатаны зарц нарын хийдэг зүйлийг хийж байна. Чуулган ямар ч ажил хийсэн бай, энэ хүмүүс Бурханы гэрийн ажлын зохицуулалт, дүрэм журмыг үл тоомсорлож, Бурханы захиргааны зарлигийг үл тоомсорлож, тэр ч байтугай Бурханыг ч үл тоомсорлон, тэрхүү ажилд саад болж, сүйтгэхээр босож ирдэг. Тэд Бурханы гэрт хүссэн бүхнээ хийхийг оролдож, чуулганы янз бүрийн хэрэг явдалд овжиноор нөлөөлж, бүр чуулганы гишүүдэд овжиноор нөлөөлж, тэр ч байтугай чуулганы сонгуульд овжиноор нөлөөлж, үймүүлэх хэмжээнд хүрдэг. Тэд ямар арга хэрэгслээр дамжуулан чуулганы ажилтнуудад овжиноор нөлөөлөхийг оролддог вэ? Тэд чуулганы сонгуульд овжиноор нөлөөлж, үймүүлэх боломж хайдаг. Сатаны энэхүү зарц нар сонгуульд овжиноор нөлөөлж, үймүүлмэгц сонгууль бүтэлгүйтдэг. Хэрвээ Сатаны энэхүү зарц нар санасандаа хүрч, чуулганы удирдагчид болбол сонгуулийн үр дүн зөв үү, буруу юу? Мэдээж буруу. Үнэнийг нөхөрлөж, сургамж авсныхаа дараа дахин сонгууль явуулах ёстой.

Б. Чуулганы сонгуульд овжиноор нөлөөлдөг ёрын муу хүмүүсийг зохицуулах зарчим

Ёрын муу хүмүүс сонгуульд овжиноор нөлөөлсөн тохиолдол гарах үед дахин сонгууль явуулах шаардлагатай. Үүнийг хэрхэн хэрэгжүүлэх ёстой вэ? (Сонгуулийн үр дүнг хүчингүй болгож, дахин сонгууль явуулах ёстой.) Энэ бол нэг арга зам юм. Ёрын муу хүмүүс энэ сонгуульд хэрхэн овжиноор нөлөөлсөн тухай дотоод мэдээллийг нээлттэй, ил тод болгох ёстой бөгөөд ингэснээр сонгуулийн үйл явц ямар байсан, үр дүн нь хэрхэн гарсныг хүн бүр мэдэх болно. Энэхүү дотоод мэдээлэл ил болсны дараа сонгуулийн үр дүнг хүчингүй болгож, дахин сонгууль явуулах ёстой. Ийм сонгуулийг Бурханы сонгосон хүмүүсийн олонх нь хүлээн зөвшөөрөх ёсгүй; хэн сонгогдсон нь хамаагүй—үр дүнг хүлээн авах боломжгүй. Ердийн нөхцөлд, үнэнийг нөхөрлөж, цаад үнэнийг ил болгосноор сонгуулийн үр дүнг үгүйсгэж, дахин сонгууль явуулж болно. Гэвч заримдаа, зарим нэг онцгой нөхцөл байдалд, Сатаны зарц нар сонгуулийн үр дүнд овжиноор нөлөөлсөн, сонгогдсон хүн ажлаа огт хийж чадахгүй, ердөө л нэг утсан хүүхэлдэй гэдгийг цөөн хэдэн хүн олж мэдсэн ч гэсэн, чуулганы олонх нь ёрын муу хүмүүсийн төөрөгдөлд орж, Сатаны зарц нарын талд зогссон хэвээр байхад цөөнх нь л жаахан ялган таних чадвартай, дотоод мэдээллийг мэддэг—мөн энэ цөөнхийг дуугарахад хэн ч тэдэнд итгэдэггүй, тэднийг сонсдоггүй учраас— тэд ганцаардаж, хүчин мөхөстдөг бөгөөд нөхцөл байдлыг эргүүлэх хүч чадал үндсэндээ байдаггүй. Ийм нөхцөл байдалд, сонгуульд овжиноор нөлөөлсөн тухай цаад үнэнийг ил болгохыг чи хүсэж болох ч нөхцөл байдлыг тодорхой ойлгоход амаргүй байдаг. Тийм тохиолдолд, үүнийг дээд түвшний удирдагч, ажилчдад мэдээлэхээс гадна та нар өөр юу хийж чадах вэ? Хэрвээ чи чуулганы амьдралаар үргэлжлүүлэн амьдарвал гадуурхагдах болно. Өөр чуулганы цуглаанд оролцох нь тохиромжтой санагдахгүй байна, учир нь тэндхийн хүмүүс танихгүй хүнийг хамаа намаагүй гэртээ хүлээн авч чадахгүй. Энэ нь чамайг үнэхээр мухардмал байдалд оруулдаг! Сонгогдсон чуулганы удирдагч муу хүн чанартай, диавол бөгөөд сонгогдох ёсгүй хүн байсныг чи олж хардаг тул түүнийг харах төдийд л чиний уур хүрдэг. Цуглаанд явах нь чамд эвгүй санагддаг ч, явахгүй байх сонголт байдаггүй. Хэрвээ чи явахгүй, чуулгантай харилцаагаа тасалбал чуулганы амьдралаа алдах бөгөөд чи тэгж чадахгүй шүү дээ. Тэгвэл энэ асуудалд сайн шийдэл байна уу? Үүнд мэргэн ухаан шаардлагатай. Хэрвээ чи тэднийг яаран ил болговол үр дагавар нь юу байх вэ? Тэр хүмүүс бүлэглэн чамайг хавчиж, хөөж, байдал үнэхээр буруугаар эргэвэл тэд чамайг зайлуулж, чамайг шударга бус байдлын хохирогч болгож магадгүй. Энэ бол хамгийн магадлалтай үр дагавар юм. Тэгвэл хамгийн сайн шийдэл юу вэ? (Ялган таних чадвартай зарим ах эгчтэй хүчээ нэгтгэж, далдуур сонгуульд овжиноор нөлөөлсөн энэ хүмүүсийн муу үйлийн бүх нотлох баримтыг цуглуулах. Үүнийг дээд түвшний удирдагч, ажилчдад мэдээлж, мөн төөрөгдөлд орсон ах эгч нарыг буцааж авчрахын тулд тэдэнтэй үнэнийг хурдан нөхөрлөх.) Үүнийг сайн шийдэл гэж үзэх үү? Ийм зүйлийг яаран хийж болох уу? Яарахын үр дагавар юу вэ? (Энэ нь дайсанд сэжиг авахуулахад амархан болгодог.) Иймэрхүү хэрэг явдалтай тулгарах үедээ та нар айдаг уу, сандардаг уу? Та нар айж, сандрах ёстой юу? (Үгүй.) Онолын хувьд чи айх ёсгүй—чиний ухаалаг байдал чамд ингэж хэлдэг. Гэвч бодит байдал дээр хүмүүс ямар байдаг вэ? Хамгийн чухал нь хүмүүс үнэнийг ойлгодог эсэх юм. Хэрвээ хүмүүс үнэнийг ойлгодоггүй, зөвхөн шийдэмгий байдалтай л байвал дотроо айсаар байх болно. Чи айсан үедээ юу ч хийсэн, яаж ч хийсэн үр дүнд хүрэх амархан байдаг уу? (Үгүй.) Чи айсан үедээ ямархуу байдалд байдаг вэ? Чи энэ хүмүүсийн хүч нөлөөнөөс айж, тэднийг ялган таньж, тэднээс сэрэмжилж байгааг чинь тэд олж мэдэх вий гэхээс айж, чамайг өөрсдийнхөө талд биш байгааг хараад чамайг хавчиж, гадуурхан, эцэст нь чуулганаас зайлуулах вий гэхээс айдаг. Чи зүрх сэтгэлдээ ийм зовнилтой байна. Чамд ийм зовнил байх үед, энэ хүмүүстэй харилцах, тэдний тарьсан асуудлыг шийдвэрлэх, эсвэл ах эгч нарыг ялган таних чадвартай болгож, төөрөлдүүлэхгүйн тулд тэдний муу үйлийг илчлэх мэргэн ухаан, эр зориг, арга хэрэгсэлтэй байж чадах уу? Үйлдэх хамгийн тохиромжтой арга зам юу вэ? Чи айсан үедээ сул дорой нөхцөлд байдаггүй гэж үү? Юун түрүүнд, чи сул дорой, идэвхгүй байдаг. Нэг талаар чамд Бурханд итгэх бат бөх итгэл дутдаг, нөгөө талаар чи: “Тэгэхээр, энэ ёрын муу хүмүүс санасандаа хүрчээ. Яагаад одоо би л ганцаараа энэ хэргийг ялган таньж байна вэ? Бусдад ямар нэгэн ялган таних чадвар байгаа болов уу? Хэрвээ би бусдад үнэн нөхцөл байдлын талаар хэлбэл тэд надад итгэх болов уу? Хэрвээ тэд надад итгэхгүй бол намайг ил болгох болов уу? Хэрвээ тэд миний учрыг олохоор бүгд бүлэглэж, би ганцаардаж, хүчин мөхсөдвөл тэр ёрын муу хүмүүс намайг зайлуулах элдэв шалтаг олох болов уу?” гэж боддог. Чамд ийм зовнил төрөхгүй гэж үү? Чамд ийм зовнил байх үед чи тэр хүмүүстэй яаж харьцаж чадах вэ? Чи тэдэнтэй хэрхэн хамгийн тохиромжтойгоор, хамгийн ухаалгаар харилцаж чадах вэ? Энэ үед чамд дагах ямар ч чиг баримжаа, зам байхгүй байдаг биш үү? Нарийн яривал, чи хамгийн их айж, хамгийн сул дорой байх үедээ тэднийг аргалж, тэдэнтэй харилцаж, тэдний тарьсан асуудлыг шийдвэрлэж огтхон ч чаддаггүй. Тэгвэл энэ үед чиний хувьд хамгийн сайн арга барил юу вэ? Өөрийгөө хамгаалахын тулд санаачилгыг гартаа авч, түрүүлж цохилт өгөн, тэдэнтэй нүүр тулж, муу үйлийг нь ил болгох явдал уу? Энэ арга тохиромжтой юу? (Үгүй.) Яагаад тохиромжтой биш вэ? Яагаад гэвэл чи хэрхэн үйлдэхээ сайтар бодож үзээгүй, тэдний мөн чанарыг нэвт харж чадахгүй бөгөөд тэднийг хэрхэн ил болгохоо мэддэггүй, төөрөгдөлд орсон хүмүүс үнэнийг хүлээн авч, замаасаа буцаж чадах эсэхийг бүр ч мэддэггүй. Чи энэ янз бүрийн зүйлийн алийг нь ч мэддэггүй бөгөөд чиний хувьд хамгийн ашиг тустай, үр дүнтэй шийдэл юу болохыг тодорхой мэддэггүй. Хэдийгээр чи тодорхой хэмжээний сөрөг байдалд хараахан ороогүй ч гэсэн, чиний одоогийн байдал наанадаж сул дорой, айдастай байгаа бөгөөд дотроо чи олон зовнилтой байна. Эдгээр зовнил нь үндэслэлтэй юу эсвэл чиний сул дорой байдал, айдас түгшүүрээс үүдэлтэй юу гэдгээс үл хамааран, товчхондоо энэ бол баримт юм. Ийм баримт гарч ирэх үед хамгийн сайн шийдэл бол хүлээж, юу ч хийхгүй байж сурах явдал юм. Юу ч хийхгүй байх гэдэг нь юу гэсэн үг вэ? Энэ нь төөрөлдсөн хүмүүст сонгуулийн тухай үнэн нөхцөл байдлыг яаран ил болгохгүй байх, мөн шинээр сонгогдсон чуулганы удирдагчид юм уу сонгуульд овжиноор нөлөөлж, үймүүлсэн бүлэг хүмүүстэй яаран сөргөлдөхгүй байхыг хэлж байгаа юм. Тэднийг бүү ил болго; энэ үед чи хүлээж сурах ёстой. Зарим хүн: “Хүлээх нь маш идэвхгүй хэрэг; би хэр удаан хүлээх ёстой юм бэ?” гэж хэлдэг. Хэтэрхий удаан хүлээх шаардлагагүй. Чи хүлээх зуураа Бурханы өмнө ирж залбирч, Бурханы үгийг уншиж, үнэнийг эрж хай. Ийм нөхцөл байдалд, чи хамгийн их айж, хамгийн сул дорой байх үед чиний залбирал хамгийн жинхэнэ, чин сэтгэлийнх байдаг. Бурхан чамайг залж чиглүүлж, хамгаалах нь чамд хэрэгтэй; чи Бурханд найдах хэрэгтэй. Залбирах тусам чиний айдас бага багаар багассаар, эцэст нь алга болно. Чиний айдас алга болох үед сул дорой чинь ч арай багасахгүй гэж үү? (Тэгнэ.) Зовнил чинь ч бас улам багасна. Эдгээр айдас, сул дорой байдал, зовнил нь ор мөргүй алга болчихдоггүй; харин энэхүү өөрчлөлтийн явцад чи тодорхой зүйлсийг аажмаар ойлгож эхэлнэ. Чи юуг ойлгодог болох вэ? Нэг талаар чи энэ хүмүүсийг хэрхэн зохицуулах, хэнийг нь түрүүлж ил болгох, хэрхэн Бурханы гэрийн ажилд ашиг тустайгаар ярьж, үйлдэхээ мэддэг болно. Түүнчлэн, чи энэ хүмүүсийн зан авирын шинж чанарыг мэддэг болно. Чи эдгээр зүйлийг яаж ойлгодог болох вэ? Хүлээх явцдаа үнэнийг эрж хайснаар чи тэдгээрийг аажмаар ойлгодог болно. Чи үүнийг тодорхой олж харах үедээ, хэрхэн мэргэн ухаан ашиглах ёстойгоо, хэнтэй ярилцах нь тохиромжтойг, тэдний сэтгэлийг хөдөлгөж, ёрын муу хүмүүс сонгуульд овжиноор нөлөөлсөн тухай баримтыг мэдүүлж, тэднийг замаасаа буцаж, сонгуульд овжиноор нөлөөлж, үймүүлсэн хүмүүсийн үнэн нүүр царайг, мөн сонгогдсон удирдагчид гэгч нь үнэндээ ямархуу хүмүүс болохыг ялган таньж чаддаг болгохын тулд яаж ярих ёстойг аяндаа тунгаан бодно. Чи ийм мэргэн ухаантай болж, үйлдэл чинь ч бас эмх цэгцтэй болно. Тэгвэл эдгээр эерэг ололтыг яаж олдог вэ? Эдгээрийг бүгдийг нь хүлээх явцад чинь Бурхан чамд хайрладаг. Тэдгээрийн зарим нь Ариун Сүнсний ажил болон гэгээрлээс бий болдог, зарим нь Бурханы үгнээс Бурханы чамд харуулж, ойлгуулдаг зүйлс юм. Бурханы үгэнд бэлтгэлгүйгээр дайнд бүү морд гэж хэлдэг. Энэ нь юу гэсэн үг вэ? Энэ нь чи Сатантай тэмцэж байна уу, эсвэл Сатаны зарц нарын муу үйлийг ил болгож байна уу хамаагүй, Сатантай яаж ч тулалдсан бай, чи өөрөө хүчирхэг байж, үнэн-зарчмыг ойлгож, Сатан болон ёрын муу хүмүүсийн мөн чанар, муу үйлийг нэвт харж чаддаг байж, дараа нь тэднийг ил болгох ёстой гэсэн үг юм. Ингэж байж л чи эцэст нь сайн үр дүнд хүрнэ. Чи эдгээр зүйлийг ойлгомогц чиний айдас, сул дорой байдал, зовнил тийм ч хүчтэй, тийм ч илэрхий биш болохгүй гэж үү? Чи маш их айхаа болино. Чиний мэдэрч буй зүйл аажмаар өөрчлөгдөнө; чи нөхцөл байдал анх үүсэх үеийнх шиг тийм ч сул дорой биш байгаагаа олж харна. Харин ч чи өмнөхөөсөө арай илүү хүчирхэг, өөртөө илүү итгэлтэй болсноо мэдэрч, юу хийхээ мэдэх болно. Энэ үед дахин Бурханд залбирч, зөв боломжийг бэлдэж өгөхийг Түүнээс гуй, тэгээд дараа нь арга хэмжээ ав. Нөхцөл байдлыг дээд түвшний удирдагч, ажилчдад мэдээлэхийн зэрэгцээ, сайн хүн чанартай, Бурханд чин сэтгэлээсээ итгэдэг боловч үнэнийг ойлгоогүйн улмаас хууртаж, төөрөгдөлд орсон хүмүүстэй нөхөрлөж, ёрын муу хүмүүс сонгуульд овжиноор нөлөөлсөн тухай дотоод мэдээллийг тэдэнд ил болго. Чи энэ хүмүүсийн нэг, хоёрыг нь өөртөө татмагц чиний айдас үндсэндээ алга болно. Энэ бүхнийг хүний хүч тэнхээнд түшиглэн хийх боломжгүй, адгуу байдалд түшиглэх нь бүр ч боломжгүй гэдгийг чи ухаарна; чи түр зуурын сэтгэл хөдлөл, уур хилэн, эсвэл түр зуурын, шударга ёсны мэдрэмж гэгчид найдаж болохгүй—эдгээр нь бүгд хэрэггүй зүйлс юм. Бурхан чамд зөв цагийг бэлдэж өгч, юу хэлэхийг чинь чамд гэгээрүүлэх бөгөөд чиний ойлгосон зүйлд үндэслэн Тэр чамайг алхам алхмаар залж чиглүүлж, чамд дагах зам өгнө. Анх сул дорой, айдастай байхаас авхуулаад зарчим болон замыг эрж хайж, ойлгох хүртэлх—энэ хугацаанд чи эдгээр ёрын муу хүмүүстэй хэвийн харилцсан хэвээр байж чадна. Хэвийн харилцааны үед хүмүүсийн оюун ухаан хоосон байдаггүй; тэдэнд өөрсдийн гэсэн бодол байдаг. Чи эрж хайж, залбирах зуураа энэ хүмүүсийг ажигла. Чамд юу ажиглагддаг вэ? Тэд яг ямар замаар явж байгааг, тэдний мөн чанар үнэндээ юу болохыг чи хардаг. Хэрвээ тэдний хэлж байгаа зүйл зөв бөгөөд чуулганы ажлын зарчимд нийцэж байвал чи тэднийг сонсож болно; хэрвээ тэдний хэлж байгаа зүйл чуулганы ажилд саад болж, үймүүлж байвал чи сонсохгүй байх шалтаг олж, эсвэл цаг хожиж, тэдэнд сэжиг төрүүлэхгүйгээр тэдэнтэй “найрсаг”-аар харилцах мэргэн арга ашиглаж болно. Тэдэнтэй “найрсаг”-аар харилцах зуураа чи тэдний муу үйлийн нотлох баримтыг цуглуулж, үнэн-зарчмыг зөрчсөн янз бүрийн үйлдэл, гажууд онолд нь үндэслэн тэднийг ялган таньж, энэ хүмүүс Сатаны зарц нар мөн гэдгийг улам бүр баталдаг. Ийм маягаар хэрэгжүүлэх нь чамайг тэдэнд хазаарлагдахгүй байхын зэрэгцээ үүрэг хариуцлагаа биелүүлэх боломж олгодог—энэ бол мэргэн ухаантай хүний хийдэг зүйл юм. Хүн чанар, мэргэн ухаантай, үнэнийг хайрладаг хүмүүс л зөв замаар алхаж чадна. Мэргэн ухаангүй, болчимгүй, хааш яаш үйлддэг, юу ч хийсэн, ямар ч нөхцөл байдалтай тулгарсан үргэлж адгуу байдал, сэтгэл хөдлөлдөө найддаг хүмүүсийн хувьд тэдний үйлдэл ихэвчлэн муу үр дүнд хүргэдэг. Ийм хүмүүс чуулганы ажилд саад болж, үймүүлээд зогсохгүй өөрсдөдөө маш их шаардлагагүй төвөг удаж, сэтгэл зовоох зүйл авчирдаг. Харин мэргэн ухаантай хүмүүс өөр. Тэд юу ч хийсэн хүлээж, ажиглаж, эрж хайн, зөв цагийг, Бурханы зохицуулалт, зохион байгуулалтыг хүлээдэг. Хүлээх хугацаандаа тэд Бурханы санаа зорилгыг эрж хайж, Бурханы үгийг зорилготойгоор идэж, ууж, үнэн-зарчмыг илүү нарийн ухамсарлаж, Бурханы санаа зорилгын дагуу үйлдэж чаддаг. Тэд адгуу байдлаасаа болж хүмүүстэй тэмцэлдэж, хэл амаар тулалдахын оронд Бурханы үгийг, үнэнийг ашиглан сайн тулаанаар тулалдаж, Бурханыг гэрчилдэг.

Ёрын муу хүмүүс сонгуульд овжиноор нөлөөлж, үймүүлэх үед хамгийн чухал зүйл бол чи энэ хүмүүсийг нэвт харж чадах эсэх, эсвэл тэднийг хэрхэн ил болгохоор төлөвлөж байгаа явдал биш; харин нөхцөл байдлыг цаг тухайд нь дээш нь мэдээлэх явдал юм. Чи тэднийг аргалахын тулд мэргэн ухаан ашиглаж, Бурханы цагийг хүлээж, Бурханы санаа зорилгыг эрж хайн, үнэн-зарчмыг эрж хайх ёстой, үүний зэрэгцээ үүргээ саатуулах ёсгүй. Ингэсний эцсийн үр дүн юу вэ? Чи үүрэг, хариуцлагаа гүйцэтгэнэ. Нөхцөл байдлыг дээш нь мэдээлж, шийдэл эрж хайснаар асуудал шийдвэрлэгдээд зогсохгүй, чи бас ойлголттой болж, ялган таних чадвар, мэргэн ухаанаа нэмэгдүүлж, биеийн хэмжээ чинь өсөж, Бурханд итгэх итгэл чинь бэхэждэг. Хүмүүс Сатантай сөргөлдөж үзсэнээр маш их зүйлийг олж авдаг бөгөөд энэ нь тэдэнд асар их ашиг тустай байдаг. Эсрэгээрээ, чи адгуу байдал, сэтгэлийн хөөрлөөр үйлдэж, энэ хүмүүстэй ширүүн тэмцэлдэж, тэдэнтэй нүүр тулан маргалдаж: “Та нар сонгуульд овжиноор нөлөөлж, үймүүлж байна. Хэдийгээр та нар их хүч нөлөөтэй ч би та нарт бууж өгөхгүй, би та нараас айхгүй!” гэж хэллээ гэж бодъё. Энэ арга барилын үр дүнд чи чуулганаас хөөгдөж, хэдэн сарын турш гэртээ уйлж, шаналж үлдэнэ; гэсэн ч чи: “Би яагаад ийм холион бантанд орчхов оо? Бурхан минь, Та намайг орхилоо гэж үү? Та надад санаа тавихаа больсон гэж үү?” гээд Бурханы санаа зорилгыг ойлгодоггүй. Хэдэн сарын турш чи шинэ номлол, магтан дуунаас хоцорч, чуулган ямар ажил хийж байгааг мэдэхгүй, үүргээ гүйцэтгэж чадахгүй болж, бүрмөсөн тусгаарлагдан, туйлын харанхуйд унана. Өдөр бүр чи уйлахаас өөр хийх зүйлгүй, зөвхөн санаа л зовно. Төвөгтэй нөхцөл байдалд үнэн-зарчмыг эрж хайж сурах нь бүү хэл, ийм орчинд Бурханд залбирч, Түүний холбогдох үгийг идэж, ууж ч сурдаггүй; мэргэн ухаан чинь огт өсдөггүй. Хэдэн сар уйлсны эцэст, нэг л өдөр хэн нэгэн чамайг чуулганд буцааж авчраад, энэ хугацаан дахь туршлагаа хуваалцахыг чамаас хүсэхэд, чи зөвхөн нулимс дуслуулан: “Би маш их хэлмэгдсэн! Би чуулганыг үймүүлээгүй. Би ёрын муу хүн биш; ёрын муу хүмүүс намайг гүтгэсэн” гэж гомдоллодог. “Энэ хугацаанд чи ямар сургамж авсан бэ? Чи ямар нэгэн зүйл олж авсан уу?” гэж асуухад, чи: “Би юу олж авах юм бэ? Тэд намайг тусгаарлаж, Бурханы үгийн ном, магтан дууны номыг минь хураан авч, би ямар ч номлол сонсож чадаагүй. Миний хийж чадах ганц зүйл бол итгэлийн талаар ярьж, санаж байгаа хэдэн магтан дуугаа хааяа нэг дуулах л байсан. Би юу ч олж аваагүй. Азаар, Бурхан намайг буцааж авчрах цагийг бэлдсэн; эс бөгөөс, ямартай ч аврагдах найдваргүй болсон тул би гадагш гарч, бизнес хийж мөнгө олохоор төлөвлөж байсан. Бурхан намайг орхисон тул би үргэлжлүүлэн итгэж чадаагүй. Зүрх сэтгэл минь бүрмөсөн харанхуйлсан” гэж хариулдаг. Эцэст нь чи: “Бурханы хонийг Бурхан хэзээ ч орхихгүй” гэж нэмж хэлээд, ийм дүгнэлт гаргадаг. Ийм чухал, онцгой үйл явдлыг туулж өнгөрүүлээд ийм бага зүйл олж авна гэдэг бага зэрэг өрөвдмөөр биш гэж үү? Энэ нь зохисгүй биш гэж үү? Ийм том нөхцөл байдалтай нүүр тулаад, чи ямар ч сургамж аваагүй, мэргэн ухаан, итгэлээ нэмэгдүүлээгүй; хэдийгээр чи зүрх сэтгэлдээ Бурханд итгэдэг хэвээр боловч Сатанууд, диаволууд болон антихристүүдэд тарчлагдаж бараг л итгэхээ болих шахсан. Чи Бурханыг гэрчилж чадах уу? Чи арчаагүй амьтан биш гэж үү? Гэртээ уйлахын хэрэг юу байна? Чи сохортлоо уйллаа ч гэсэн, энэ нь тус болох уу? Энэ нь антихристүүдтэй холбоотой асуудлыг шийдвэрлэж чадах уу? Ёрын муу хүмүүс санасандаа хүрч, эцэст нь чи өөр юу ч олж авалгүй, чамд зөвхөн “Бурханы хонийг Бурхан хэзээ ч орхихгүй” гэдэг үг л үлддэг. Чамд мэргэн ухаан байхгүй, аливааг эмх цэгцгүй хийдэг, мөн Бурханы өгсөн замын дагуу Бурханыг эрж хайж, Бурханы өмнө ирж Бурханы үг болон үнэнийг авч Сатантай тэмцэхээ чи мэддэггүй. Ердийн үед чиний чалчдаг тэр жаахан хоосон сургаал чамд ямар ч ашиггүй; ийм хэрэг явдалтай нүүр тулах үед уйлахаас гадна чи зөвхөн хэлмэгдсэн мэт санагдаж, гомдоллодог—арчаагүй амьтан юм. Арчаагүй амьтдад ихэвчлэн хэд хэдэн илрэл байдаг бөгөөд эдгээр нь бас тэдний гол шинж чанар юм. Нэгдүгээрт, тэд уйлдаг. Хоёрдугаарт, тэд хэлмэгдсэн мэт санагддаг. Гуравдугаарт, тэд зүрх сэтгэлдээ гомдоллодог. Зүрх сэтгэлдээ тэд бас: “Бурхан минь, Та хаана байна вэ? Та яагаад надад санаа тавихгүй байна вэ? Би Сатанд аймшигтай хорлогдлоо, би цаашид амьдарч чадахгүй нь. Намайг хурдан авраач!” гэж хэлдэг. Бурхан: “Чи бол арчаагүй амьтан, хүний арьс нөмөрсөн хог шаар. Чи Бурханд итгэдэг юм бол юунаас айдаг юм бэ? Сатанаас айх юу байна вэ?” гэж хэлдэг. Сатан үйлдэхдээ ямар ч хуйвалдаан, явуулга ашигласан бай, бид айдаггүй. Бидэнд Бурхан бий, бидэнд үнэн бий. Бурхан бидэнд мэргэн ухаан өгнө. Бурхан бүхнийг захирдаг; бүх зүйл Бурханы зохион байгуулалт дор байдаг. Чи юунаас айдаг юм бэ? Уйлах нь хулчгар, арчаагүй гэдгийг чинь л харуулдаг; чи бол хог шаар, хий дэмий агаар үрэгч! Уйлна гэдэг нь чи Сатанд буулт хийж, Сатанаас өршөөл гуйж байна гэсэн үг. Бурхан ийм хэрэггүй хулчгар амьтдад дуртай юу? (Үгүй.) Бурхан чамайг арчаагүй амьтан, усан тэнэг, хог шаар, ямар ч гэрчлэлгүй, ямар ч мэргэн ухаангүй гэж хардаг. Чиний ойлгосон үнэн юу болсон бэ? Бурханы ил болгодог антихристүүд болон Сатаны илрэлүүдийн талаар чи хангалттай сонсоогүй гэж үү? Чи эдгээр зүйлийг ойлгож, нэвт хардаггүй гэж үү? Тэд бол Сатанууд гэдгийг чи мэддэггүй гэж үү? Хэрвээ чи тэднийг Сатанууд гэдгийг мэддэг юм бол юунаас айдаг юм бэ? Чи яагаад Бурханаас айж, эмээдэггүй юм бэ? Сатанаас айснаараа Бурханд халдах вий гэж чи айдаггүй гэж үү? Энэ нь хорон муу үйлдэл биш гэж үү? Ийм нөхцөл байдал гарах үед чи айдаг, чамд ямар ч шийдэл, ямар ч мэргэн ухаан, хариу арга хэмжээ байдаггүй. Энэ олон жил номлол сонсоод чи юу олж авсан бэ? Энэ бүхэн дэмий хоосон байсан гэж үү? Ийм хэрэггүй хулчгар амьтад гэрчлэлдээ бат зогсож чадах уу? (Үгүй.) Сатанууд болон ёрын муу хүмүүс сонгуульд овжиноор нөлөөлж, үймүүлдэг нөхцөл байдлын тухайд, чи ганцаараа, хүчин мөхөс байна уу, эсвэл өөртэй чинь нэгэн санаатай хэдэн ах эгч үнэхээр байна уу, аль нь ч бай, яаран үйлдэл бүү хий. Нэгдүгээрт, хүлээж сур. Хоёрдугаарт, эрж хайж сур. Хүлээж, эрж хайх хугацаандаа үүргээ бүү орхи. Хүлээх гэдэг нь юу гэсэн үг вэ? Энэ нь Бурхан зөв цаг, боломжийг бэлтгэхийг хүлээх гэсэн үг юм. Тэгвэл чи юу эрж хайх ёстой вэ? Бурханд итгэж, Бурханыг дагахдаа хэрэгжүүлэх ёстой зарчим болон замыг эрж хай; Бурханы санаа зорилгод нийцүүлэхийн тулд хэрхэн үйлдэхийг, мөн Сатан болон антихристүүдийн хүчний эсрэг тэмцэж, эцэст нь Сатаны хүчийг ялан дийлж, ялагч болохын тулд хэрхэн үйлдэхийг эрж хай. Хэрвээ чи ганцаараа бол Бурханд илүү их залбирч, хүлээж, эрж хайх ёстой. Хэрвээ чамтай нэгэн санаатай өөр хоёр, гурван хүн байвал та нар хамтдаа нөхөрлөж, залбирч, хүлээж, эрж хайж болно. Бурхан тохиромжтой цагийг бэлтгэх үед, хийж буй бүхэн чинь, хэлж буй үг бүр чинь зохистой байхын тулд Бурханаас хүч тэнхээ, мэргэн ухаан гуй. Ингэснээр нэг талаар чи бүтээгдсэн зүйлийн хувиар үүргээ гүйцэтгэнэ, нөгөө талаар чи Сатаныг хүчтэй, үр дүнтэйгээр ил болгож, Сатаны зарц нар болон антихристүүдийн хуйвалдааныг нэгд нэгэнгүй ил болгож, таслан зогсоож чадна. Энэ нь зохистой юу? Эдгээр арга барил, арга зам, зам болон зарчмуудыг та нарт хэлсэн, тиймээс тэдгээрийг хэрхэн хэрэгжүүлэх нь та нараас хамаарна. Энэ зам хангалттай тодорхой байна уу? (Тийм.) Тэгвэл, та нар ийм хэрэг явдалтай тулгарах үедээ энэ зарчмын дагуу хэрэгжүүл. Үүнд хүрэхэд амархан.

Чуулганы сонгууль бүрийн үеэр удирдагч, ажилчид, түүнчлэн Бурханы сонгосон хүмүүс аль аль нь сонгуулийн ажлыг хамгаалах үүрэг, хариуцлагатай байдаг. Удирдагч, ажилчид үнэн болон сонгуулийн зарчмыг нөхөрлөх ажлыг хариуцан авах ёстой; Бурханы сонгосон хүмүүс өөрсдөдөө байгаа аливаа асуудлыг гаргаж тавих ёстой бөгөөд дараа нь эдгээр асуудлыг шийдвэрлэхийн тулд үнэнийг нөхөрлөх ёстой. Ингэж байж л сонгууль саадгүй явагдах баталгааг хангаж чадна. Нэг талаар, удирдагч, ажилчид Бурханы гэрийн сонгуулийн зарчмыг чанд баримталж, Бурханы гэр дэх сонгууль бүрийн ажлыг эдгээр зарчимд үндэслэн явуулах ёстой. Нөгөө талаар, тэд бас ёрын муу хүмүүс болон антихристүүд сонгуульд овжиноор нөлөөлж, үймүүлэхээс сэргийлэх ёстой. Энэ хүмүүс бол Сатаны зарц нар, Сатаны бүлэглэл юм. Удирдагч, ажилчид тэднээс чандлан сэргийлж, болгоомжтой байх ёстой бөгөөд сонгуулийн үеэр далдуур гар дүрж, хуйвалдаан зохион байгуулж, далд явуулга хийх гэсэн оролдлогод нь сонор сэрэмжтэй байх ёстой. Ёрын муу хүмүүс үнэхээр сонгуульд овжиноор нөлөөлж, үр дүнд нь зүй ёсоор сонгогдох ёстой хүн гадуурхагдаж, ихэнх хүн төөрөлдсөнөөр зөв хүн биш, уг албан тушаалд тохирохгүй хүн удирдагчаар сонгогдлоо гэж бодъё. Хэрвээ ийм нөхцөл байдал үүсвэл үүнийг шийдвэрлэх арга зам байгаа. Сонгогдсон хүний үнэн байдлыг ил болгох ёстой. Хэрвээ ихэнх хүн зөвшөөрвөл дахин сонгууль явуулж болно. Сатан болон ёрын муу хүмүүсийн овжиноор нөлөөлсөн сонгууль бол чуулганаас үнэн-зарчимд үндэслэн хэвийн явуулсан сонгуулийн үр дүн биш юм. Энэ нь эерэг зүйл биш бөгөөд эрт орой хэзээ нэгэн цагт илчлэгдэж, ил болж, хүчингүй болно. Үүнд итгэж байвал, хэрвээ чи ийм нөхцөл байдалтай тулгарвал хэрхэн үйлдэх ёстой вэ? Чи хэзээ ч, хаана ч Сатантай тэмцэхэд бэлэн байх ёстой бөгөөд зүгээр гар хумхин сууж болохгүй. Хэрвээ чи арчаагүй амьтан, мунхаг хүн, эсвэл хэрэггүй хулчгар амьтан бол тэдэнд буулт хийж, хуйвалдаж магадгүй, эсвэл тэдэнд цохигдон унаад сөрөг болж, дахин сэргэж чадахгүй болсон байж магадгүй. Зарим хүн зүгээр л гар хумхин сууж: “Ямартай ч би чуулганы удирдагч болж чадахгүй. Хэн ч ажилласан ялгаагүй. Чадвартай хэн боловч ажиллаж л байг! Хэрвээ антихрист ажиллахыг хүсвэл надад ямар ч хамаагүй, тэд намайг зайлуулахгүй л бол болоо” гэж хэлдэг. Ингэж хэлдэг хүмүүс олигтой хүмүүс биш. Антихрист удирдагчаар ажиллавал ямар үр дагавар гарахыг, мөн энэ нь тэдний Бурханд итгэх итгэл болон авралд нь хэрхэн нөлөөлөхийг тэд төсөөлж чаддаггүй. Үнэнийг ойлгодог хүмүүс л үүний цаад мөн чанарыг нь харж чаддаг. Тэд: “Хэрвээ антихрист чуулганы удирдагч болбол Бурханы сонгосон хүмүүс л зовно. Ялангуяа үнэнийг эрэлхийлдэг хүмүүс, шударга ёсны мэдрэмжтэй хүмүүс, мөн үүргээ дуртайяа гүйцэтгэдэг хүмүүс бүгд хавчигдаж, гадуурхагдана. Зөвхөн тэрхүү мунхаг, бялдууч хүмүүс л таалалд нийцэж, тэд антихристийн хүчний эрхшээлд орж, хоригдсон байх болно” гэж хэлнэ. Гэвч үнэнийг эрэлхийлдэггүй хүмүүс эдгээр зүйлийг хэзээ ч бодолцдоггүй. Тэд: “Хүн аврагдахын тулд Бурханд итгэдэг. Хүн бүр өөрийнхөө замаар алхдаг. Антихрист удирдагч болсон ч надад нөлөөлөхгүй. Би муу зүйл хийхгүй л бол тэд намайг хавчиж, гадуурхаж, эсвэл чуулганаас зайлуулж чадахгүй” гэж боддог. Энэ нь зөв үзэл бодол мөн үү? (Үгүй.) Хэрвээ Бурханы сонгосон хүмүүсийн хэн нь ч чуулганы сонгуульд санаа тавьдаггүй бол тэд антихристэд эрх мэдлийг гартаа авах боломж олгомогц ямар үр дагавар гарах вэ? Энэ нь үнэхээр хүмүүсийн төсөөлдөг шиг тийм энгийн байх уу? Чуулганы амьдралд ямар өөрчлөлт гарах вэ? Энэ нь Бурханы сонгосон хүмүүсийн амь-оролттой шууд холбоотой. Хэрвээ антихрист чуулганд эрх мэдлийг атгавал юу болох вэ? Тэр чуулганд үнэн болон Бурханы үг цаашид ноёрхохгүй—харин үл итгэгчид болон Сатан тэнд эрх мэдлийг атгана. Хэдийгээр цуглаан дээр Бурханы үгийг уншсаар байж болох ч антихрист үг хэлэх эрхийг хянадаг. Антихрист үнэний талаар тодорхой нөхөрлөж чадах уу? Антихрист Бурханы сонгосон хүмүүст үнэний талаар чөлөөтэй, ямар ч хязгаарлалтгүйгээр нөхөрлөх боломж олгож чадах уу? Энэ бол боломжгүй. Антихрист эрх мэдлийг атгамагц саад болж, үймүүлэх нь улам бүр нэмэгдэж, чуулганы амьдралын үр дүн улам бүр буурч, Бурханы сонгосон хүмүүс цугларах үедээ их зүйл олж авахгүй бөгөөд энэ нь Бурханы сонгосон хүмүүсийн амь-оролтод бэрхшээл учруулна. Бурханы сонгосон хүмүүсийн асуудал ч бас олширч, шийдвэрлэгдэхгүй бөгөөд үнэнийг хэрэгжүүлж чаддаг зарим хүн ч бас үймэрнэ; чуулганы амьдралын уур амьсгал бүхэлдээ өөрчлөгдөж, яг л хар үүлс гарч ирж нарыг халхалсан мэт болно. Тэр үед чуулганы амьдралд таашаах зүйл байх уу? Таашаах зүйл гарцаагүй багагүй хэмжээгээр алдагдана. Чуулганд үнэнийг эрэлхийлдэг хүмүүс цөөнх байдаг. Хэрвээ энэ цөөнх хавчигдаж, гадуурхагдвал цаашид чуулганы амьдрал байхгүй болно гэж хэлж болно. Хэрвээ хүмүүс энэ үр дагаврыг нэвт харж чадахгүй бол тэд сонгуульд анхаарал хандуулж, санаа тавихгүй. Хэрвээ ихэнх хүн сонгуульд нухацтай ханддаггүй, зарчмыг баримталдаггүй, сонгуульд тийм сөрөг хандаж, хуурамч удирдагчид болон антихристүүдийн аясаар байдаг бол ёрын муу хүмүүс эсвэл үнэнийг хайрладаггүй хүмүүс чуулганы удирдагч болмогц Бурханы сонгосон хүмүүсийн ихэнхийнх нь амь-оролт хохирол амсах болно. Тиймээс чуулганы сонгуулийн үр дүн Бурханы сонгосон хүмүүсийн амийн өсөлт болон чуулганы ирээдүйд шууд нөлөөлдөг. Бурханы сонгосон хүмүүсийн хувьд үүнийг тодорхой ухаарч, сөрөг хандлага яавч гаргаж болохгүй. Зарим мунхаг хүн энэ хэрэг явдлыг нэвт харж чаддаггүй; тэд үргэлж өөрсдийн төсөөлөлд найдаж: “Чуулганд байгаа хүн бүр чин сэтгэлийн итгэгч, тиймээс хэнийг ч сонгож болно; ах эсвэл эгч л байвал хэн ч удирдагч байж болно” гэж боддог. Тэд чуулганы сонгуулийг хэтэрхий энгийнээр хардаг нь олон сөрөг, эндүү ташаа санаа, үзэл бодолд хүргэдэг. Хэрвээ хуурамч удирдагчид болон антихристүүд үнэхээр удирдагч, ажилчнаар сонгогдвол чуулганы ажил сүйдэж, Бурханы сонгосон хүмүүсийн амь-оролт гарцаагүй хохирно. Тэр үед хүмүүс зарчмын дагуу сонгууль явуулах нь хэчнээн чухал болохыг ухаарна.

Чуулган бүрд зарим нэг бялдууч хүн байдаг. Энэ бялдууч хүмүүс ёрын муу хүмүүс сонгуульд овжиноор нөлөөлж, үймүүлж байгааг ялган таних чадваргүй байдаг. Тэдэнд бага зэрэг ялган таних чадвар байлаа ч тэрийгээ үл тоодог. Чуулганы сонгуульд гарсан аливаа асуудалд хандах тэдний хандлага бол “Өөрт нь нөлөөлөхгүй л бол юмсыг урсгалаар нь явуул” гэсэн хандлага байдаг. Хэн удирдагч болох нь хамаагүй, энэ нь өөрсдөд нь ямар ч хамаагүй гэж тэд боддог. Тэд өдөр тутмын амьдралаараа аз жаргалтайгаар амьдарч л байвал болох нь тэр. Та нар ийм хүмүүсийн талаар юу гэж бодож байна вэ? Тэд үнэнийг хайрладаг хүмүүс мөн үү? (Биш.) Тэд ямар төрлийн хүмүүс вэ? Тэд бол бялдууч хүмүүс бөгөөд тэднийг бас үл итгэгчид гэж нэрлэж болно. Энэ хүмүүс үнэнийг эрэлхийлдэггүй; тэд махан биеийн тав тухад шунаж, зөвхөн амар хялбар амьдрахыг л эрж хайдаг. Тэд хэтэрхий аминч, хэтэрхий зальхай. Нийгэмд ийм хүмүүс олон байдаг уу? Ямар ч улс төрийн нам засгийн эрхэнд гарсан, хэн ч албан тушаалд очсон хамаагүй тэд хэнтэй ч арга эвийг нь олдог, нийгмийн харилцаагаа маш амжилттай зохицуулж чаддаг бөгөөд тохь тухтай амьдардаг; ямар ч улс төрийн хөдөлгөөн өрнөсөн тэд түүнд өртдөггүй. Энэ ямар төрлийн хүмүүс вэ? Энэ бол хамгийн ов мэхтэй, хамгийн зальхай хүмүүс бөгөөд “зальт үнэгнүүд”, “хөгшин могойнууд” гэгддэг. Тэд Сатаны гүн ухаанаар амьдардаг бөгөөд өчүүхэн төдий ч зарчимгүй. Хэн эрх мэдэлтэй байна, тэд түүнд нийцүүлж, зусардаж, гавьяаг нь магтан дуулдаг. Тэд дээд албан тушаалтнуудаа өмгөөлөхөөс өөрийг хийдэггүй, хэзээ ч тэдний дургүйг хүргэдэггүй. Дээд албан тушаалтнууд нь хэчнээн их муу зүйл хийсэн ч тэд эсэргүүцдэг ч үгүй, дэмждэг ч үгүй, харин бодлоо сэтгэлийнхээ гүнд нуудаг. Хэн ч эрх мэдэлтэй байсан тэд хэнтэй ч арга эвийг нь олдог. Сатан болон диаволын хаадууд ийм төрлийн хүнд дуртай байдаг. Диаволын хаадууд яагаад ийм төрлийн хүнд дуртай байдаг вэ? Яагаад гэвэл тэд диаволын хаадын хэргийг балладаггүй бөгөөд тэдэнд ямар ч аюул занал учруулдаггүй. Ийм төрлийн хүн зарчимгүй, биеэ зөв авч явах суурь хэмжүүргүй бөгөөд ёс жудаг, нэр төргүй байдаг; тэд зүгээр л нийгмийн чиг хандлагыг дагаж, диаволын хаадын өмнө бөхөлзөж, тэдний таалалд нийцүүлдэг. Чуулганд ч бас ийм хүмүүс байдаг биш гэж үү? Ийм хүмүүс ялагчид байж чадах уу? Тэд Христийн сайн цэргүүд мөн үү? Тэд Бурханы гэрчлэгчид мөн үү? Ёрын муу хүмүүс болон антихристүүд толгой өндийлгөж, чуулганы ажлыг үймүүлэх үед ийм хүмүүс босож зогсоод тэдний эсрэг дайн хийж, тэднийг ил болгож, ялган таньж, тэднээс татгалзан, муу үйлийг нь төгсгөл болгож, Бурханыг гэрчилж чадах уу? Тэд гарцаагүй чадахгүй. Энэ зальт үнэгнүүд бол Бурханы төгс болгох хүмүүс биш, Түүний аврах хүмүүс биш юм. Тэд хэзээ ч Бурханыг гэрчилдэггүй, Бурханы гэрийн ашиг сонирхлыг хамгаалдаггүй. Бурханы харж байгаагаар, энэ хүмүүс Түүнийг дагадаг, Түүнд дуулгавартай байдаг хүмүүс биш, харин сохроор олныг дагаж төвөг уддаг хүмүүс, Сатаны бүлэглэлийн гишүүд юм—Бурхан ажлаа дуусгах үедээ тэднийг л таягдан хаяна. Бурхан ийм адгийн шаарнуудыг жигшдэг. Тэдэнд үнэн ч, амь ч байхгүй; тэд бол араатнууд, диаволууд юм; тэд Бурханы авралыг хүртэх, Түүний хайрыг эдлэх гавьяагүй. Тиймээс, Бурхан ийм хүмүүсийг төвөггүйхэн хаяж, таягдан хаядаг бөгөөд чуулган тэднийг үл итгэгчид хэмээн даруй зайлуулах ёстой. Тэдэнд Бурханыг гэх үнэн зүрх сэтгэл байдаггүй тул Бурхан тэднийг бодит тэжээлээр хангах уу? Бурхан тэднийг гэгээрүүлж, туслах уу? Тэр тэгэхгүй. Чуулганы сонгуулийн үеэр хөндлөнгөөс оролцож, үймүүлж, сонгуулийн үр дүнг ёрын муу хүмүүс хянаж, нөлөөлөх үед энэ хүмүүс Бурханы гэрийн ашиг сонирхлыг хамгаалахын тулд Бурханы талд яавч зогсохгүй. Тэд ёрын муу хүмүүс болон антихристүүдийн эсрэг тэмцэж, Сатаны хүчний эсрэг эцсээ хүртэл тэмцэхээр үнэн-зарчмыг яавч баримтлахгүй. Тэд үүнийг яавч хийхгүй, тэдэнд зориг дутдаг. Тиймээс, Бурханыг гэрчилж чадах хүмүүс энэ хүмүүсийг ялган таних ёстой бөгөөд өөрсдийн ойлгосон үнэн, Сатаныг ялган таньсан байдлаа энэ хүмүүстэй нөхөрлөх ёсгүй. Чи эдгээр зүйлийг тэдэнтэй нөхөрлөлөө ч гэсэн, нэмэргүй байх болно; тэд үнэний талд зогсохгүй. Хамтран ажиллагсад болон хамрагчдаа сонгохдоо чи ийм хүмүүсийг хасаж, сонгох ёсгүй. Яагаад чи тэднийг сонгох ёсгүй вэ? Яагаад гэвэл тэд бол зальт үнэгнүүд; тэд Бурханы талд зогсохгүй, үнэний талд зогсохгүй, мөн чамтай нэгэн санаа, зорилгоор нэгдэж Сатантай тэмцэхгүй. Хэрвээ чи тэдэнд зүрх сэтгэлийнхээ үгийг уудалбал чи мунхаг байна, чи Сатаны элэг доог болно. Ийм хүмүүстэй үнэнийг нөхөрлөх ч хэрэггүй, тэднийг ятгах ч хэрэггүй, мөн тэдэнд ямар ч найдвар бүү тавь, учир нь Бурхан энэ хүмүүсийг огт авардаггүй. Тэд бол Бурхантай нэг санаатай хүмүүс биш; тэд бол тулааныг холоос харж зогсдог үзэгчид; тэд бол зальт үнэгнүүд юм. Ийм төрлийн хүмүүс зүгээр л сонирхож харахын тулд, сохроор олныг дагаж төвөг удахын тулд Бурханы гэрт шургалдаг. Тэдэнд шударга ёсны мэдрэмж, хариуцлагын мэдрэмж байдаггүй; тэд ёрын муу хүмүүст хорлогдсон сайн хүмүүсийг өрөвддөг ч үгүй. Ийм хүмүүсийг диаволууд, Сатанууд гэж нэрлэх нь хамгийн тохиромжтой. Хэрвээ шударга ёсны мэдрэмжтэй хүн ёрын муу хүмүүсийг ил болговол тэд түүнийг уухайлан дэмжих ч үгүй. Тиймээс, энэ хүмүүст хэзээ ч бүү итгэ; тэд бол зальт үнэгнүүд, хамелеон, хөгшин могойнууд юм. Тэд Бурханд чин сэтгэлээсээ итгэдэг хүмүүс биш, харин Сатаны зарц нар юм. Энэ хүмүүс хэзээ ч аврагдаж чадахгүй бөгөөд Бурхан тэднийг хүсдэггүй; энэ бол Бурханы тодорхой хүсэл юм. Ихэнх чуулганд ийм хүмүүс байдаг байх. Тэд хэн болохыг мэдэхийн тулд чуулган дотор эргэн тойрноо хар. Хэрэг явдал гарах үед тэдэнтэй үнэнийг хэзээ ч бүү нөхөрлө, мөн үнэндээ чамд юу болоод байгааг тэдэнд бүү мэдэгд. Ийм хүмүүсээс сэрэмжилж, тэдэнтэй бүү орооцолд. Бурханд үнэхээр итгэдэг, шударга ёсны мэдрэмжтэй хүмүүсийг хайж ол—Бурханы гэрийн ашиг сонирхол хохирч, чуулганы ажил болон чуулганы амьдралын дэг журам үймүүлэгдэж, эсвэл будлиантаж байгааг харах үедээ тэд сэтгэл түгшиж, уурладаг; тэд чуулганыг үймүүлдэг энэ ёрын муу хүмүүсийг гүнээ үзэн яддаг; тэд босож зогсоод ёрын муу хүмүүсийг ил болгохыг хүсдэг бөгөөд ёрын муу чөтгөрүүдийн эсрэг нэгдэж, тэмцэхийн тулд үнэнийг ойлгодог хүмүүсийг олохыг эрмэлздэг. Ийм хүмүүстэй нөхөрлөж, Сатантай тэмцэхийн тулд тэдэнтэй гар нийл. Энэ хүмүүс бол ялагчид, Христийн сайн цэргүүд юм; зөвхөн энэ хүмүүс л Христийн хаанчлалд хувь хүртэнэ. Тэрхүү бялдууч хүмүүс, хөгшин могойнууд, хамелеон, мөн хөшүүн, маанаг хүмүүс бүгд илчлэгдсэн; тэд бол таягдан хаягдах бай юм. Тэд бол ах эгч нар биш, Бурханы гэрийн хүмүүс биш, харин итгэл хүлээх гавьяагүй үл итгэгчид, завшаан хайгчид юм. Энэ хүмүүсийг зохицуулах арга зам нь энэ юм: Хэрвээ тэд мууг үйлдэж чаддаг бол тэднийг цэвэрлэ; хэрвээ тэд ёрын муу хүмүүс биш бөгөөд ёрын муу хүмүүсийг дагаж чуулганыг үймүүлдэггүй бол гэмшихийг нь хүлээх зуураа тэднийг чуулганд түр зуур үлдээж болно. Нэг талаар, энэ хүмүүсийн зан чанар, хүн чанар, түүнчлэн янз бүрийн хэрэг явдалд хандах үзэл бодол, хандлагыг нь ажиглаж, ойлгож ав, мөн ялган таних чадвар ашиглаж, ийм хүмүүсийн мөн чанарыг ухаар. Үүний зэрэгцээ, ёрын муу хүмүүс сонгуульд овжиноор нөлөөлж, үймүүлэх үед энэхүү бялдууч хүмүүс ёрын муу хүмүүсийн талд зогсож, тэдний гар хөл, хамсаатан болохоос сэрэмжил. Товчхондоо, ёрын муу хүмүүсийн сонгуульд овжиноор нөлөөлж, үймүүлдэг бүх зохисгүй зан авирыг Бурханы үгийн дагуу ялган таних шаардлагатай; тэдний мөн чанарыг тодорхой харах үедээ чи зарчмын дагуу тэднийг хэрхэн зохих ёсоор зохицуулахаа мэдэх болно.

Дөнгөж сая бид сонгуульд овжиноор нөлөөлж, үймүүлдэг зарим үзэгдэл болон зарим хүний үйлдлийн талаар нөхөрлөлөө. Хэдийгээр бүх талыг нь хамарч чадаагүй ч эдгээр асуудлыг шийдвэрлэх зарчмуудын талаар үндсэндээ нөхөрлөсөн. Чуулган дотор сонгуульд овжиноор нөлөөлж, үймүүлж байгаа хүмүүсийг олж илрүүлмэгцээ та нар босож зогсоод тэднийг хязгаарлах ёстой. Бүү аялдан дага, бялдууч хүмүүс шиг бүү авирла. Хэрвээ хэн нэгэн үргэлж сонгуульд овжиноор нөлөөлж, үймүүлэхийг оролддог бол энэ хандлага гарч ирмэгц ах эгч нар хамтдаа босож зогсоод тэднийг зогсоож, ил болгох ёстой. Хэрвээ тэд үүнийгээ сонгуульд овжиноор нөлөөлж, үймүүлж байгаа хэрэг гэдгийг мэдэхгүй, мунгинан хийж байгаа бол та нар тэдэнд: “Чиний хийж байгаа зүйл бол сонгуульд овжиноор нөлөөлж, үймүүлж байгаа хэрэг. Сатаны зарцын үүрэг бүү гүйцэтгэ. Энэ бол хороо, хотын даргын сонгууль биш, чуулганы удирдагчдын сонгууль. Бурханы гэр өөрийн гэсэн дүрэм журамтай бөгөөд энэ ажлыг хийх зарчимтай. Хүний санаархал үүнд холилдох ёсгүй; бид энэ ажилд үнэн-зарчмыг чанд баримтлах ёстой. Хэрвээ хэв чанар чинь муу байгаад, чи үнэн-зарчмыг ойлгож чадахгүй бол, эсвэл чи хөгширч мунгинаад, сонгуульд оролцоход шаардагдах ухаан дутаж байгаа бол чи түдгэлзэж, зүгээр л үр дүнг нь хүлээж болно, гэхдээ яаж ч байсан сонгуульд овжиноор нөлөөлж, үймүүлж, эсвэл хөндлөнгөөс оролцож, үймүүлж яавч болохгүй; эдгээр нь ёрын муу үйл бөгөөд Бурхан үүнийг жигшдэг. Ийм муу үйл үүрд яллагддаг; хэзээ ч ийм хүн бүү бай, энэ замаар бүү алх. Хэрвээ чи үнэхээр хүн юм бол сонгуульд овжиноор нөлөөлж, үймүүлэхэд бүү оролц, учир нь энэ нь бодит баримт болмогц чамайг Сатаны зарц гэж тодорхойлж, чуулганаас зайлуулах болно” гэж тайлбарлаж болно. Хэрвээ сонгуульд овжиноор нөлөөлж, үймүүлдэг хүмүүс илэрвэл, тэдний дундаас хэв чанар муутай, үнэндээ юу болсныг ойлгодоггүй хүмүүстэй хайраар нөхөрлөж, тэднийг дэмжиж, хангаж, тусалж болно. Гэвч үнэн-зарчмыг бүрэн мэдэж байсан ч санаатайгаар сонгуульд овжиноор нөлөөлж, үймүүлсэн, тэр ч байтугай ингэхийн эсрэг сануулгыг үл тоосон хүмүүсийг яах вэ? Тэдэнд ч бас шийдэл бий: Цаашид сонгуульд оролцохыг тэдэнд зөвшөөрөхгүй; сонгуулийн эрхийг нь хас. Товчхондоо, нөхцөл байдлыг эргүүлэхийн тулд сонгуульд овжиноор нөлөөлж, үймүүлдэг бүх үйлдлийг нэг бүрчлэн ялган таньж, зогсоож, хязгаарлах ёстой. Сонгуулийн буруу үр дүн гарахаас болон чуулганы ажил үймж, хохирохоос сэргийлэхийн тулд ийм зан авир, үйлдлийг чуулганд байхыг зөвшөөрч яавч болохгүй.

Саад болж, үймүүлдэг янз бүрийн хүмүүс, үйл явдал, зүйлсийн хураангуй

Удирдагч, ажилчдын арван хоёр дахь үүрэг хариуцлагад Бурханы ажил болон чуулганы хэвийн дэг журмыг үймүүлж, саад болдог янз бүрийн хүмүүс, үйл явдал, зүйлс хамаардаг. Бид эдгээрийг нөхөрлөхдөө арван нэгэн асуудалд хуваасан. Асуудал бүрд жагсаасан саад болж, үймүүлдэг асуудал, хэрэг явдал нь хүмүүсийн үүргийн гүйцэтгэл болон Бурханд итгэх жинхэнэ итгэлтэй холбоотой байдаг. Яагаад тэдгээрийг ингэж нарийн хуваасан бэ? Яагаад Би асуудал бүрийг нэг бүрчлэн хөндөж, нөхөрлөж, задлан шинжилдэг вэ? Асуудал бүрийн гарчгаас харахад, эдгээр зүйлийг хийдэг хүмүүсийн хүн чанар сайн биш байна. Нэг дэх асуудал болох үнэнийг нөхөрлөхдөө байнга сэдвээсээ хазайхыг ноцтой гэж үздэггүй бөгөөд үүнээс бусад нь бүгд шинж чанарын хувьд нэлээд ноцтой юм. Эдгээр илрэл бүгд саад болж, үймүүлэх шинж чанартай бөгөөд бүгд чуулганы ажилд саад болж, үймүүлдэг учраас бид тэдгээрийг нэг бүрчлэн нөхөрлөж, задлан шинжлэхээр хөнддөг. Чуулганы амьдралд эсвэл үүргээ гүйцэтгэх явцад эдгээр асуудал гарах үед хүмүүс онцгой сэрэмжтэй байж, тэдгээрийг ялган таньж, нэвт харах ёстой. Хүмүүс саад болж, үймүүлдэг ийм хэрэг явдал гарахыг харах үедээ босож зогсоод тэдгээрийг зогсоож, хязгаарлах ёстой. Нэг дэх асуудал болох “үнэнийг нөхөрлөхдөө байнга сэдвээсээ хазайх”-ын тухайд, хүмүүс заримдаа үүнийг санамсаргүйгээр хийдэг бөгөөд үүнд хамаарах нөхцөл байдал болон шинж чанар нь тийм ч ноцтой биш байдаг; гэвч хэрвээ тэд байнга сэдвээсээ хазайж, авцалдаагүй зүйл ярьж, сонсогчдоо залхааж, улмаар чуулганы амьдралд ямар ч сайн үр дүнд хүрэхгүй бол энэ нь чуулганы ажилд саад болж, үймүүлэх үр дагаварт хүргэдэг. Үлдсэн асуудлуудыг дурдах ч шаардлагагүй; тэдгээрийн аль нэг нь л чуулганы ажил болон чуулганы амьдралын дэг журамд саад болж, үймүүлэхэд хангалттай. Тиймээс эдгээр асуудал бүрийг нарийвчлан нөхөрлөж, дүн шинжилгээ хийж, задлан шинжлэх шаардлагатай. Хорлонтой хэрэг явдал гарах үед, хэрвээ чи чуулганыг үймүүлдэг муу үйлийг ялган таньж чаддаг, энэ талаар мэддэг бол босож зогсоод тэдгээрийг зогсоож, хязгаарлах ёстой. Өргөн утгаараа энэ нь бүтээгдсэн зүйлийн үүргээ гүйцэтгэж байгаа хэрэг; явцуу утгаараа, ядаж л энэ нь чуулганы гишүүний үүрэг, хариуцлагыг биелүүлж байгаа хэрэг юм. Энэ нь чиний хийж чадах ёстой зүйл биш гэж үү? (Мөн.) Хэрвээ чи үүнийг хийж чадахгүй бол ямар үр дагавар гарах вэ? Үүнийг хийж чадахгүй байгаа чамайг бид хэрхэн тодорхойлох ёстой вэ? Наанадаж л энэ нь чи мунгинуу хүн гэсэн үг; цаашлаад, чи Сатанаас айдаг арчаагүй хулчгар амьтан юм. Түүнчлэн, Сатанууд болон диаволууд Бурханы ажил болон чуулганы хэвийн дэг журмыг үймүүлэхээр гарч ирэх үед чи хайхрамжгүй, хүчин мөхөс хэвээр байж, ямар ч хариу үйлдэл үзүүлдэггүй бөгөөд Сатаны эсрэг тулалдахаар босож зогсох, Бурханы төлөө гэрчлэлдээ бат зогсох итгэл, зоригоор дутмаг байдаг. Тийм тохиолдолд чи Бурханыг дагагч байх гавьяагүй, хэрэггүй хүн юм.

Удирдагч, ажилчдын арван хоёр дахь үүрэг хариуцлагад Бурханы ажлыг үймүүлж, саад болдог чуулган дахь янз бүрийн хэрэг явдлыг жагсаасан байдаг. Хэрэг явдал бүр нь удирдагч, ажилчид, түүнчлэн жирийн ах эгч нарын Бурханд хандах хандлагатай холбоотой байдаг. Энэ нь бас хүн бүрийн үүрэг, хариуцлагадаа хандах хандлага, түүнчлэн Бурханы гэрийн ажлыг үймүүлдэг эдгээр сөрөг үйл явдал, зүйлсэд хандах тэдний байр суурь, үзэл бодолтой холбоотой байдаг. Мэдээж, энэ нь олон жил Бурханд итгэж, номлол сонссон хүнд ийм сөрөг үйл явдал, зүйлс гарч ирэх үед Сатантай тулалдаж, Бурханы төлөө гэрчлэл хийх хангалттай биеийн хэмжээ, итгэл байгаа эсэхийг бас хамардаг. Энэ нь гол асуудлуудыг хөндөж байна уу? Энэ нь хүний байр суурь болон алхаж буй зам, түүнчлэн Бурханд хандах, үнэнд хандах, үүрэгтээ хандах хандлагыг хөнддөг. Тиймээс, эдгээр үгийг сонссоны дараа та нар энэ бүхэн нь хүмүүст тавьдаг Бурханы шаардлага гэдгийг ойлгох ёстой. Эдгээрийг гүйцэтгэж, хэрэгжүүлэх хоосон сургаал, дүрэм, журам гэж бүү үз, харин үнэнийг ойлгохын тулд эдгээрийг илүү их эргэцүүлэн бодож, дараа нь хэрэгжүүлж, тэдгээрт орж, улмаар Бурханы шаардлагыг ханга. Ёрын муу хүмүүс чуулганы ажлыг үймүүлж, саад болох үед зүгээр бүү харж зогс, Бурханд итгээд удаагүй, биеийн хэмжээ жижиг, эсвэл арай л залуу байна гэх мэт янз бүрийн шалтаг тоочин хариуцлагаас бүү булт. Бурхан ажлыг шалгах үедээ, чиний хандлагыг харахаар орчин нөхцөл бүрдүүлэх үедээ чиний нас, Түүнд хэдэн жил итгэсэн, эсвэл нэгэн цагт ямар төлөөс төлж, ямар гавьяа байгуулсныг чинь хардаггүй; Бурхан тухайн үеийн хандлагыг чинь л хүсдэг. Ер нь чи эдгээр асуудлын талаар хэзээ ч эргэцүүлж, эрж хайж байгаагүй бөгөөд юу ч тогтоож авалгүй, үнэнийг эрж хайлгүй, сургамж авалгүй, Бурханы бүрдүүлсэн янз бүрийн орчин нөхцөлийг нухацтай авч үзэлгүйгээр асуудал бүрийг мунгинуу байдалтай өнгөрөөдөг бол, хэрвээ чи ёрын муу хүмүүс саад болж, үймээн дэгдээж байгааг хараад зугтдаг, үүнийг Бурханы гэрт хэзээ ч мэдээлдэггүй, эсвэл хандлагаа харуулдаггүй бол, хэдийгээр чи муу үйлд оролцоогүй ч энэ хэрэг явдал дээрх чиний зан авир чиний байр суурь, үзэл бодлыг аль хэдийн илчилсэн—чи бол Сатаныг дэмжиж буй хөндлөнгийн ажиглагч юм. Бурхан бүх зүйлийг шинждэг бөгөөд чи Түүнийг мэхэлж чадахгүй. Тиймээс, эдгээр сөрөг хэрэг явдал гарах үед, чуулганы ажил болон чуулганы амьдралын хэвийн дэг журмыг үймүүлж, саад болдог янз бүрийн хүмүүс, үйл явдал, зүйлсийг чи олж илрүүлэх үед энэ нь Бурханд хандах чиний хандлагыг тодорхой илчилдэг. Чи Бурханд итгээд удаагүй, нэлээд залуу, биеийн хэмжээ чинь жижиг байж болох ч, хэрвээ эдгээр зүйл тохиолдох үед чи зарчмын дагуу үйлдэж, ёрын муу хүмүүсийг зогсоох, хязгаарлах, эсвэл бүр ил болгохыг оролдон, эрсдэл үүрч, өөрийн аюулгүй байдлыг үл тоон босож зогсон, Бурханы гэрийн эрх ашгийг хамгаалбал—хэрвээ чамд ийм зүрх сэтгэл байвал Бурханд хандах чиний хандлага, түүнчлэн Бурханыг гэрчилж, Сатантай тулалдах чиний шийдэмгий байдал хүмүүст болон Бурханд харагдах гэрчлэл болно. Хүмүүсийн муу үйл, Бурханыг хуурч мэхлэх, Түүнээс нууж хаах, хариуцлагаасаа бултах, Сатан мууг үйлдэх үед түүнд бууж өгч, буулт хийх—Бурхан энэ бүхнийг харах болно, эдгээр муу үйлтэй нэг л өдөр тооцоо бодож, зохих шийтгэлийг нь хүртээх болно. Гэвч үүнтэй адилаар, хэрвээ Сатан саад болж, үймүүлэх үед хэн нэгэн босож зогсоод, Бурханы гэр болон ах эгч нарын өмнөөс дуугарч, Бурханы гэрийн эрх ашгийг хамгаалахын тулд Сатантай тулалдаж, Бурханыг гэрчлэх шийдвэртэйгээр үнэнийг эрж хайж чадвал—хэдийгээр тэд заримдаа хүчин мөхөс, ганцаардмал, мэргэн ухаанаар дутмаг, үнэний талаарх ойлголт нь ердөө л өнгөцхөн гэж мэдэрдэг байсан ч, мөн үнэний талаар нөхөрлөхийг хүсдэг ч өөрсдийгөө тодорхой илэрхийлж чаддаггүйгээс болж зарим хүнд шоолуулж, басамжлуулдаг байсан ч—Бурхан мэлмийдээ тэдний чин сэтгэлийг олж хардаг бөгөөд Тэр эдгээр үйлдэл, зан авирыг сайн үйл гэж үздэг. Нэг л өдөр Бурханы өмнө муу үйл шийдвэрээ сонсож, дүгнэгдэх болно, сайн үйл ч мөн адил— гэхдээ энэ хоёр төрлийн зан авир тус бүрийн эцсийн дүгнэлт нь тэс өөр байх болно. Муу үйл зохих хариугаа хүртэж, сайн үйл сайн хариу хүртэх болно. Бурхан үүнийг хүн бүрийн хувьд аль хэдийн тодорхойлсон бөгөөд сайныг шагнаж, мууг шийтгэхийнхээ өмнө Бурханы ажлын үеэрх хүмүүсийн янз бүрийн илрэл нь батлагдсан баримт болохыг л хүлээж байдаг.

Удирдагч, ажилчдын арван хоёр дахь үүрэг хариуцлагад чуулганы ажлыг үймүүлж, саад болдог хүмүүс, үйл явдал, зүйлсийн талаарх арван нэгэн асуудлыг жагсаасан байдаг. Энэ арван нэгэн асуудал чухал уу? Тэдгээр нь хүмүүсийг тодорхой илчилдэг үү? Та нар асуудал бүрийн талаар нөхөрлөхдөө үнэнийг тодорхой ойлгохын тулд илүү их хүчин чармайлт гаргах хэрэгтэй. Үүнд хүмүүс шударга ёс болон эерэг зүйлсийг хэрхэн хамгаалах, Бурханы гэрчлэлийг хэрхэн хамгаалах тухай хамаарна; түүнчлэн хүмүүс хэрхэн босож зогсоод Сатантай тулалдах, Сатаны нүүр царайг хэрхэн илчилж, ил болгох, Сатаны муу үйлийг хэрхэн зогсоож, хязгаарлах тухай хамаарна—эдгээр нь үүнд хамаарах хоёр тал юм. Сатан чуулганы ажлыг үймүүлж, саад болох үед чи ямар нэгэн үүрэг гүйцэтгэдэг үү? Чи ямар үүрэг гүйцэтгэдэг вэ? Бурханы чамаас шаарддаг зүйлийг чи хийсэн үү? Бурханыг дагадаг хүний биелүүлэх ёстой үүрэг, хариуцлагыг чи биелүүлсэн үү? Эдгээр асуудал гарах үед чи бялдууч хүний хувиар буулт хийж, асуудлыг аргацааж, дундыг баримталдаг уу, эсвэл босож зогсоод Сатаны муу үйлийг зогсоож, хязгаарлан, илүү олон жинхэнэ ах эгч нартай нэгэн санаагаар хамтран ажиллаж, Бурханы гэрийн эрх ашгийг хамгаалдаг уу? Чи юуг хамгаалдаг вэ? Чи ёрын муу хүмүүсийн эрх ашиг, Сатаны эрх ашгийг хамгаалдаг уу, эсвэл Бурханы гэрийн эрх ашгийг хамгаалдаг уу? Хэрвээ чуулганы ажлыг үймүүлж, саад болох ямар нэгэн зүйл тохиолдох үед чи юу ч хийлгүй, зөвхөн бялдууч хүн шиг авирлаж, өөрийгөө нөөж, хүмүүстэй харилцах харилцаагаа гарцаагүй амжилттай зохицуулж, хохирохгүй үлдэн, чуулганы ажлыг үймүүлж байгаад хэзээ ч санаа зовж, түгшдэггүй, ёрын муу хүмүүсийн муу үйлийг огт үзэн ядаж, уурладаггүй, Бурханы гэр болон бүх ах эгч нарын эрх ашгийн төлөө ямар ч ачаа үүрдэггүй, Бурханы өмнө өртэй гэж огт мэдэрдэггүй, өөрийгөө буруутгах сэтгэл огт төрдөггүй бол, чи аюулд оржээ. Хэрвээ Бурханы нүдээр чи тэр чигээрээ бялдууч нэгэн бөгөөд юу ч тохиолдсон гараа хумхин идэвхгүй ажиглаж, зайлсхийдэг, мөн өөрийн үүрэг, хариуцлагын алиныг ч огт биелүүлдэггүй бол чи үнэхээр аюулд орсон бөгөөд Бурханд таягдан хаягдах өндөр магадлалтай. Бурханы бодолд чамаар хөдөлмөрлүүлэх санаа ч байхгүй, Тэр чамаас залхсан бол энэ үед чи таягдан хаягдах тавилантай бөгөөд энэ нь туйлын аюултай! Бурхан чам шиг хүмүүсийг дахин харахыг хүсэхгүй байна, чам шиг хүмүүс Бурханы гэрт ямар нэгэн үүрэг гүйцэтгэх юм уу хөдөлмөрлөж үйлчлэхийг Тэр үнэлдэггүй гэж хэлэх үед чи тийм ч холгүй ирээдүйн нэгэн өдөр, нэгэн мөчид чуулганаас таягдан хаягдаж магадгүй бөгөөд энэ нь чиний хувь заяаг өөрчлөх болно. Учир нь Бурхантай харилцах чиний харилцаа хэвийн байхаа больсон, эсвэл чи Бурханаас холдож, Түүнээс урвасан бөгөөд энэ нь ийм үр дүнд хүргэсэн. Чи энэ баримтыг харж чадах уу? Чи энэ баримтыг олж мэдэх үедээ, үүнийг хүлээн зөвшөөрч чадах эсэхээс үл хамааран, чиний зүрх сэтгэл дэх бүх сайхан найдвар хормын дотор замхран алга болно.

Хүмүүс Бурханд анх итгэх үедээ бүгд оргилуун зүрх сэтгэлтэй байдаг. Хэдийгээр тэд ирээдүйн хүрэх газар юм уу хэтийн төлөвөө харж чаддаггүй ч үргэлж нэг тийм Бурханд найдах сэтгэл төрдөг. Тэд үргэлж сайн сайхан, эерэг зүйлсийг эрмэлздэг. Энэ хүч тэнхээ хаанаас гардаг вэ? Хүмүүс мэддэггүй; тэд: “Хүмүүс бүгд адилхан, бүгд л ижил агаараар амьсгалж, ижил нарны дор амьдардаг. Тэгвэл яагаад шүтлэггүй хүмүүсийн зүрх сэтгэлд эдгээр зүйл байдаггүй атлаа бидэнд байдаг юм бэ?” хэмээн учрыг нь олж чаддаггүй. Энэ нь нууцлаг биш гэж үү? Энэхүү хүч тэнхээ Бурханаас ирдэг. Энэ бол дэндүү үнэ цэнтэй зүйл; энэ нь хүмүүст төрөлхөөс заяадаг зүйл биш юм. Хэрвээ хүн бүрд энэ нь төрөлхөөс байсан бол тэд бүгд адилхан байх байсан; хүн төрөлхтний дунд дээд, доод, эрхэмсэг, дорд гэх ялгаа байхгүй байх байсан, Бурханд итгэдэг, итгэдэггүй хүмүүсийн хооронд ямар ч ялгаа байхгүй байх байсан. Тэдэнд байхгүй зүйлийг чи эзэмшиж чадна; хүн төрөлхтний дунд оршдог хамгийн үнэ цэнтэй зүйлийг чи эзэмшиж чадна. Яагаад үүнийг хамгийн үнэ цэнтэй гэдэг вэ? Яг энэ найдвар, хүлээлтийн улмаас чи Бурханы гэрт үүргээ гүйцэтгэхэд оюун санаагаа төвлөрүүлж чаддаг. Энэ бол хүн авралд хүрэх боломжтой байх хамгийн үндсэн нөхцөл юм. Энэхүү хүлээлтийн улмаас л чамд боломж гарч, Бурханы төлөө зарлагадах, бүтээгдсэн зүйлийн үүргээ гүйцэтгэх, сайн хүн, аврагдсан хүн байх багахан ч атугай шийдвэр чамд төрдөг. Үүний авчирдаг ашиг тус үнэхээр агуу юм. Тэгвэл энэ зүйл хаанаас ирдэг вэ? Энэ нь Бурханаас ирдэг; үүнийг Бурхан өгдөг. Гэвч Бурхан хэн нэгнийг хүсэхээ болих үед энэ зүйлийг булааж авдаг. Тэд сайн сайхан зүйлсийг хүсэмжилж, хүлээхээ больдог; тэд тэдгээрт найдвараа тавихаа больдог. Тэдний зүрх сэтгэл харанхуйлж, бөхөж эхэлдэг. Тэд аливаа сайн сайхан, эерэг зүйлс, түүнчлэн Бурханы амлалтыг эрэлхийлэх урам зоригоо алддаг. Тэд яг л шүтлэггүй хүн шиг болдог. Энэ зүйл нэгэнт алдагдвал тэд Бурханы гэрт үлдэж, Бурханд үргэлжлүүлэн итгэж, Түүнийг дагаж чадах уу? Тэдний Бурханд итгэх итгэлийн зам төгсгөл болсон биш үү? Чи эрэлхийлэх шийдвэртэй байх энэ урьдчилсан нөхцөлийг алдах үедээ амьд үхдэл болж хувирдаг. “Амьд үхдэл” байна гэдэг нь юу гэсэн үг вэ? Энэ нь чи Бурханы үгийг ойлгож чадахаа болино гэсэн үг юм. Чамд энэ урьдчилсан нөхцөл байх үед чи Бурханы үгийг ойлгож чадна, найдвар тээж чадна, чиний итгэл бадарч чадна, мөн энэ урьдчилсан нөхцөл нь чамд үнэнийг эрэлхийлэх сэдэл өгч чадна. Гэвч чи энэ суурь урьдчилсан нөхцөлийг алдах үед энэ сэдэл алга болдог. Чамд Бурханы үгийг сонсох ямар ч урам зориг, сонирхол байхгүй болдог. Амлалт, хүлээлт чамд цаашид сонирхолтой санагдахаа больж, чамайг идэвхжүүлдэггүй. Чиний хувьд Бурханы үг дээд түвшний онол болжээ. Чи тэдгээрийг эрмэлздэггүй, Бурхан чамайг гэгээрүүлэхээ больсон. Чи Бурханы үгээс ямар ч үнэнийг олж авч чадахгүй. Бурханд итгэх энэ зам чиний хувьд төгсгөл болсон биш үү? Ийм байдалд хүрэх үед Бурхан чамайг аль хэдийн жигшин голсон байдаг; чи Бурханы бодлыг өөрчилж чадах уу? Ингэх амаргүй. Бурхан тодорхой нэг хүнийг хүсэхээ болино гэж шийдсэн үед тэр хүн дотроо үүнийг мэдэрдэг. Энэ зүйлийг салгаж авах үед Бурханд итгэх, үүргээ гүйцэтгэх, аврагдах зэрэг янз бүрийн асуудалд хандах чиний хандлага урьдынхаас тэс өөр болно. Нэгэнтээ халуун сэтгэлээр эрэлхийлж байснаа эргэцүүлэн бодоод энэ нь чамд тайлбарлахын аргагүй, ойлгохын аргагүй, итгэхийн аргагүй санагдана. Энэ нь чамд итгэхийн аргагүй санагдах үед өөрийнхөө одоо байгааг өмнөхтэйгөө харьцуулахад чиний дотоод байдалд чанарын өөрчлөлт гарсан байх болно; чи тэс өөр хүн болж, өмнөх шигээ байхаа болино. Яагаад ийм зүйл болох вэ? Энэ нь орчин нөхцөл өөрчлөгдсөнөөс болохгүй; чи нас ахиж, илүү зальтай болсноос болохгүй; чи илүү их туршлага, амьдралын хэрсүү ухаан олж авч, бодол санаа, үзэл бодлоо өөрчилснөөс болохгүй. Харин Бурхан санаагаа өөрчилж, Түүний бодол өөрчлөгдөж, чамд хандах хандлага, хүлээлт нь өөрчлөгдсөнөөс болно. Тиймээс чи өөрийн эрхгүй өөр хүн болжээ. Одоо харахад, хэрвээ хүн Бурханы өөрт нь өгдөг боловч өөрийнх нь хамгийн өчүүхэн, ялихгүй зүйл гэж үздэг зүйлийг алдвал, энэ үед тэр хүн яриад байх ямар ч аз жаргал байхгүй зовлон шаналалд баригдах болно. Тиймээс хэзээ ч тийм байдалд бүү хүр. Хэрвээ тэгвэл мөрнөөс чинь ачаа хөнгөрсөн мэт, эрх чөлөөтэй, тайвширсан мэт, Бурханд итгэх юм уу үүргээ гүйцэтгэх шаардлагагүй болсон мэт, шүтлэггүй хүмүүс шиг, торноос гарсан шувуу шиг эрх чөлөөтэй, дураараа амьдарч чадах юм шиг чамд санагдаж магадгүй. Гэвч энэ нь ердөө л түр зуурын тайтгарал, баяр хөөр, өөрийгөө өөгшүүлж буй хэрэг юм. Чи цааш үргэлжлүүлэхдээ өмнөх замаа хар—чи ингэж баярласан хэвээр байх уу? Үгүй, чи тэгэхгүй. Чамайг урд чинь хэцүү цаг үе хүлээж байна! Чи Бүтээгчийн ноёрхол дор амьдрах үед Бүтээгч чамд зориулан аливааг хэрхэн зохион байгуулдаг, чамд юу хийдэг, хэрхэн хийдэг, хэчнээн их шалгалт, гай зовлон авчирдаг, чи хэчнээн их зовлон шаналал туулдаг, эсвэл бүр ойлгохгүй, буруу ойлголттой болсон зэргээс үл хамааран, ядаж л чи Бурханы гарт байгаагаа, Бурхан бол чиний түшиг тулгуур гэдгийг, зүрх сэтгэл чинь амар амгалан байгааг мэдрэх болно. Гэвч Бурхан чамайг хүсэхээ больж, Бурхан чамд яаж ханддагийг мэдэрч чадахаа больж, энэ түшиг тулгуураа алдах үед бүхэл бүтэн ертөнц чиний эргэн тойронд нурж унасан мэт санагдана. Энэ нь чи хүүхэд байхдаа зөвхөн “Ээж минь хамгийн хайр татам, Ээж минь намайг хамгийн их халамжилж, хайрладаг, Ээж минь үхэж болохгүй” гэж боддог байсантай адил юм. Ээжийгээ өвдсөн гэдгийг сонсоод чи тэвчиж чаддаггүй байсан. Хэрвээ ээж чинь үнэхээр үхвэл тэнгэр нурж, чи цааш амьдрах аргагүй болно гэж боддог байсан. Бурханд итгэхэд ч мөн адил зарчим үйлчилнэ. Хүний Бурханд итгэх итгэл дэх хамгийн агуу амар амгалан, баяр хөөр нь Бурханд найдаж, хувь заяагаа Бүтээгчийн гарт байгаа гэдэгт итгэхээс үүдэлтэй. Хүний тогтвортой байдлын мэдрэмж нь энэхүү жинхэнэ итгэл, түшиг тулгуураас үүдэлтэй. Энэ итгэл, түшиг тулгуур алга болж, зүрх сэтгэл чинь дөнгөж ухсан нүх шиг хоосорсон мэт санагдах үед чиний тэнгэр нураагүй гэж үү? Түшиг тулгуураа алдах үед чамд цааш амьдрах тэнхээ байх уу? Ийм хүмүүс яг л амьд үхдэл шиг, төгсгөлөө хүлээх зуураа зүгээр л цагийг дэмий нөхцөөж байдаг.

Тэгэхээр, зарим хүн байнга онцгүй зан авир гаргаж, үүргээ гүйцэтгэх үедээ тасралтгүй мууг үйлдэж, чуулганы ажлыг үймүүлж, саад болж, хохироож, бүр Бурханы гэрийн эрх ашигт асар их хохирол учруулахдаа тулдаг. Тэд Бурханд хэзээ ч чин сэтгэл, үнэнч байдлаа харуулаагүй, дуулгавартай байдлын тухай бүр ярих ч юм биш. Тиймээс Бурхан тэднийг хэзээ ч хүлээн зөвшөөрөөгүй. Тэд бол ерөөл хүртэх санаа зорилготойгоор Бурханы гэрт шургалсан ёрын муу хүмүүс юм. Бурханы сонгосон хүмүүсийг сургамж авч, ялган таних чадвараа нэмэгдүүлээсэй гэсэндээ Бурхан тэднийг орж ирэхийг нь зөвшөөрдөг. Хэдийгээр тэд бас дуудагдсан хүмүүст хамаардаг ч байнга гаргадаг зан авираасаа болоод сонгогдоогүй. Тэдний нөхцөл байдал ямар байдаг вэ? Та нар асууж сураглаж болно; тэдний хэнийх нь ч амьдрал сайнгүй байгаа. Бурханд найдаж, хэзээ ч, хаана ч Түүний хангалтыг хүртдэг хүмүүсийн амьдралын чанар нь Бурханы хангалт, тусламжийг хүртдэггүй, нөхцөл байдалтай тулгарах үедээ үргэлж ёроолгүй нүхэнд унадаг хүмүүсийнхээс эрс ялгаатай байдаг. Бурханы хангалтыг хүртдэггүй хүмүүст ямар ч амар амгалан, баяр хөөр байдаггүй бөгөөд тэд өдөржингөө айдас, түгшүүр, тайван бус байдал, санаа зовнилыг туулж мэдэрдэг. Тэд ямархуу өдрийг өнгөрөөдөг вэ? Ёроолгүй нүхэнд өдрийг өнгөрөөх амархан уу? Үгүй, амархан биш. Энэ ёроолгүй нүхийг анхаардаггүй юмаа гэхэд, чи хэдэн өдөр дараалан сөрөг байдалд орлоо ч гэсэн асар их зовно. Тиймээс одоо цагийг нандигнаж, энэ агуу боломжийг бүү алд. Бурханы зургаан мянган жилийн удирдлагын ажилд үүргээ гүйцэтгэх нь нэр төрийн хэрэг юм. Энэ бол хүн бүрийн хувьд нэр төрийн хэрэг. Энэ нь ичгүүртэй асуудал биш; гол нь чи Бурханаас хүлээн авсан энэ нэр төрд хэрхэн хандаж, хэрхэн хариу барих вэ гэдэг нь чухал юм. Бурхан чамайг өргөсөн; Түүний сайхан сэтгэлийг үнэлэхгүй байж болохгүй. Чи Бурханы нигүүлслийн хариуг барьж мэдэх ёстой. Чи хэрхэн хариу барих ёстой вэ? Бурхан чиний мөнгө юм уу амийг хүсдэггүй бөгөөд гэр бүлээс чинь уламжлагдан ирсэн ямар нэгэн өв хөрөнгийг хүсэмжилдэггүй. Бурхан юу хүсдэг вэ? Бурхан чиний чин сэтгэл, үнэнч байдлыг хүсдэг. Энэхүү чин сэтгэл, үнэнч байдал хэрхэн илэрдэг вэ? Бурхан юу ч хэлсэн бай, чи чин сэтгэлээ гаргаж, Бурханы үгийн дагуу үйлдэхийн тулд чадах бүхнээ хийх ёстой гэдгээр энэ нь илэрдэг. Бурханы үг гэж юу вэ? Тэдгээр нь үнэн юм. Чи үнэнийг хүлээн зөвшөөрч, хүлээж авсныхаа дараа хэрхэн хэрэглэх ёстой вэ? Чи үнэн-зарчмын дагуу хэрэгжүүлэх ёстой. Яг л Бурханы хэлснээр хий. Үнэнийг хэрэгжүүлнэ гэж хэлчхээд, нөхцөл байдалтай тулгарах үедээ өөрийн хүслээр үйлдэж, дараа нь шалтаг тоочин, өнгөлөн далдалсан, хуурамч үг бүү хэл—ингэх нь чин сэтгэл, үнэнч байдалгүй байгаа хэрэг бөгөөд Бурхан үүнийг харахыг хүсдэггүй. Хүнд байдаг хамгийн үнэ цэнтэй зүйл бол чин сэтгэл юм. Чин сэтгэлтэй хүн хэрхэн авирлах ёстой вэ? Чи яг л Бурханы шаардсанаар хийж, Бурханы үгийг тууштай дагах ёстой. Хэдийгээр чи хэтрүүлж, дүрэм журам дагаж байгаа мэт авирлаж—үүнийг харсан бусад хүн чамайг бага зэрэг тэнэгдүү гэж үзсэн ч—чи тоолгүй, Бурханы үгийн дагуу үйлдэхээ үргэлжлүүлбэл энэ нь Бурханы хүмүүсээс хүсдэг чин сэтгэл юм. Хэрвээ чи үргэлж өчүүхэн заль мэх гаргаж, зальжин байж, бусдын нүдэнд тэнэг харагдахыг, өөрийн эрх ашигт өчүүхэн төдий ч хохирол амсахыг хэзээ ч хүсдэггүй бол чин сэтгэлгүй учраас үнэнийг хэрэгжүүлж чадахгүй. Чин сэтгэлгүй атлаа ов мэх хэрэглэхийг оролддог хүмүүс хэтэрхий овжин байдаг бөгөөд Бурхан тэдэнд дургүй. Тэд Бурханы үгийг хэрэгжүүлэхдээ шилж сонгож, зөвхөн өөрсдөдөө ашигтайг нь хэрэгжүүлж, ашиггүйгээс нь зайлсхийдэг. Тэд ихэвчлэн чихэнд чимэгтэй үг хэлж, сүржин санаанууд л чалчдаг боловч асуудал гарах үед нуугдаж, ор мөргүй алга болж, бусад хүн асуудлыг шийдвэрлэсний дараа л дахин гарч ирдэг. Ийм хүн ямар гээчийн адгийн шаар вэ? Ямар нэг зүйл тэдэнд ашигтай байх үед тэд санаачилга гарган урагш алхаж, хэнээс ч илүү идэвхтэй байдаг. Гэвч хувийн эрх ашиг нь хөндөгдөх үед тэд ухарч, сөрөг болдог. Тэдний чихэнд чимэгтэй үгс, байр суурь, үзэл бодол нь бүгд алга болдог. Бурхан ийм төрлийн хүнд дургүй. Тэр ийм зальтай хүнээс илүүтэй, бусдын нүдэнд мунхаг мэт харагддаг хүнийг илүүд үздэг.

XII. Улс төр ярих

Удирдагч, ажилчдын арван хоёр дахь үүрэг хариуцлагад багтсан арван нэгэн асуудлын талаар бид нөхөрлөж дууслаа. Энэ арван нэгэн асуудал дээр дахин нэгийг нэмье. Хэдийгээр энэ нь чуулганы амьдралд түгээмэл харагддаггүй ч үүнийг энд дурдах шаардлагатай бөгөөд энэ нь арван хоёр дахь асуудал болох улс төр ярих явдал юм. Чуулганы амьдралд улс төрийн сэдвээр ярилцах нь зохистой юу? (Үгүй.) Чуулганы амьдрал бол Бурханы үгийг унших, Бурханд мөргөх, Бурханы талаарх ойлголт болон Бурханы үгийн туршлагаар олсон мэдлэгээ хуваалцах зориулалттай. Гэвч энэ үеэр зарим хүн улс төрийн нөхцөл байдал, улс төрийн зүтгэлтнүүд, улс төрийн нөхцөл байдал, улс төрийн үзэл бодол, улс төрийн байр суурь гэх мэт улс төрийн талаар урт удаан ярьдаг. Ингэх нь зохистой юу? Бурхан бүх зүйл болон хүн төрөлхтнийг захирдаг тухай сэдвээр ярилцах үед зарим хүн улс төрийн зүтгэлтнүүд ч бас Бурханы гарт байдаг гэх санааг механикаар хэрэглэж, зарим улс төрийн зүтгэлтэн ч бас Бурханд итгэж, дагадаг, тэр ч байтугай сүнслэг тэмдэглэл энэ тэр бичдэг гэж хэлдэг. Энэ нь бусдыг төөрөгдүүлж байгаа хэрэг биш гэж үү? Тэр ч байтугай: “Христэд итгэгчид бид энэ улс төрчийг дэмжих ёстой, учир нь тэр итгэгч төдийгүй бидэн шиг итгэгчдийн эрх ашгийг хамгаалдаг. Тэр бидэнтэй ижил бодолтой тул бид түүнийг дэмжиж, сонгох ёстой” гэж хэлдэг хүмүүс ч бий. Тэд бүр энэхүү улс төрийн зүтгэлтнийг чуулганы амьдралд нэлээд их сурталчилдаг. Ингэх нь зохистой юу? Христэд итгэгчид улс төрд оролцдог уу? (Үгүй.) Оролцохоос зайлсхийхийн тулд чи юу хийж болох вэ? Нэгдүгээрт, чи аль намыг дэмждэг, эсвэл чиний улс төрийн үзэл бодол ямар байхаас үл хамааран тэдгээрийг хэлэлцэхээр чуулганы амьдралд бүү оруулж ир. Мэдээж, өөр өөр улс төрийн үзэл бодолтой хүмүүсийн хоорондох маргаан ч бас чуулганы амьдралд гарах ёсгүй гэдэг нь бүр ч чухал юм. Жишээ нь, хэрвээ чи болон өөр хэн нэгэн өөр өөр үзэл бодолтой бөгөөд өөр өөр улс төрийн зүтгэлтнүүдийг дэмждэг бол та нар уулзахдаа энэ талаар ярилцахыг хүсэж магадгүй; үүнийг зөвшөөрч болно, гэхдээ цуглаан дээр ингэж яавч болохгүй. Та хоёр хувийн зурвас бичилцэж, уулзаж ярилцаж, эсвэл бүр нүүрээ улайтлаа маргалдаж болох бөгөөд хэн ч хөндлөнгөөс оролцохгүй; энэ бол ардчилсан тогтолцоон дахь иргэний эрх юм. Гэвч чуулганы амьдралын үеэр чи зүгээр нэг улсын иргэн биш; хамгийн чухал нь, чи бол Төгс Хүчит Бурханы Чуулганы гишүүн юм. Энэхүү нөхцөл байдалд энэ бол чиний ялгамж чанар юм. Улс төрийн сэдэв эсвэл улс төрийн зүтгэлтнүүдтэй холбоотой сэдвийг чуулганд бүү оруулж ир. Чиний хэлэлцэж буй зүйл чуулганы биш, харин зөвхөн чиний хувийн байр суурь, үзэл бодлыг л төлөөлдөг. Чуулган улс төрийг сонирхдоггүй, ямар нэгэн улс төрийн тогтолцоо, зүтгэлтнүүд, удирдагчид, бүлэглэлийг ч бас сонирхдоггүй, учир нь эдгээр асуудал үнэнтэй холбоогүй бөгөөд Бурханд итгэхтэй ямар ч хамаагүй. Улс төртэй холбоотой ямар ч сэдвийг чуулганы амьдралд хөндөх ёсгүй. Зарим хүн: “Тэгвэл хүн бүр чуулганы амьдралаас гадуур уулзаад энэ талаар хэлэлцэх нь зүгээр үү?” гэж асуудаг. Тэгэхгүй байх нь хамгийн сайн. Хэрвээ чи өөр өөр улс төрийн үзэл бодолтой шүтлэггүй хүмүүсийн хэлэлцүүлэгт нэгдэхийг хүсвэл тэр нь чиний хэрэг; энэ бол чиний эрх чөлөө бөгөөд Бурханы гэр хөндлөнгөөс оролцохгүй. Гэвч чуулганы гишүүд цугларах үед, албан ёсны цуглааны цагаар эдгээр улс төрийн үзэл бодол, маргааныг гол сэдэв болгон бүү гаргаж ир, мөн чиний улс төрийн үзэл бодол Бурханы үг, үнэн, эсвэл Бурханы дээд эрхтэй хамаатай юм шиг хуурамч дүр бүү эсгэ. Чиний улс төрийн үзэл бодол үнэнтэй огт хамаагүй, тэдгээрийн хооронд өчүүхэн төдий ч холбоо байхгүй, тиймээс тийм юм шиг бүү дүр эсгэ!

Зарим хүн улс төр ярихыг хүсдэг ч гэртээ энэ сэдвээр ярилцах хүн байдаггүй тул ийм яриа хэзээ ч болдоггүй. Ах эгч нар бүгд насанд хүрсэн хүмүүс гэдгийг хараад тэд улс төр ярьж, улс төрийн үзэл бодлоо гаргах гарц оллоо гэж боддог. Тэд энэ сайхан боломжийг олсондоо догдолж, улс төрийн үзэл бодол, цаг үеийн үйл явдал, олон улсын нөхцөл байдлын талаар ярихыг хүсдэг. Эдгээрийг ярилцах үедээ тэд: “Энэ бүхэн Бурханы дээд эрх дор байдаг. Хүн төрөлхтний улс төр болон эдгээр улс төрч ч бас Бурханы дээд эрх дор байдаг. Тэднийг Бурхан тогтоосон” гэж эхэлдэг. Энэ оршлын дараа тэд улс төр, цаг үеийн үйл явдлын талаар урт удаан ярилцаж эхэлдэг бөгөөд “Улс төр Бурханы дээд эрхээс мултарч чадахгүй; энэ бүхэнд Бурханы сайн санаа зорилго бий” гэж төгсгөдөг. Хэрвээ хүмүүс эдгээр асуудлыг нэвт харж чадахгүй бол тэдгээрийн талаар хамаагүй ярих ёсгүй. Үнэнийг нөхөрлөнө гэдэг нь үнэнийг нөхөрлөхийн нэр юм; улс төр юм уу улс төрийн зүтгэлтнүүдийн талаар бүү ярилц. Улс төр ярих нь үнэнийг нөхөрлөж байгаа хэрэг биш, хүмүүсийг төөрөгдүүлж байгаа хэрэг юм. Хэрвээ чи улс төр ярихыг хүсэж байвал улс төрд дуртай бүлэг хүнийг олоод, өөрөө тэдэнтэй очиж ярь; чи сэтгэлээ ханатал ярьж чадна. Чуулганд үргэлж ийм сэдвээр ярьснаараа чи юуг зорьж байна вэ? Чи санаатайгаар хүмүүсээр өөрийгөө бишрүүлж, өөрийгөө удирдагчаар сонгуулахыг оролдож байна уу? Энэ бол далд санаатай байгаа хэрэг! Улс төр ярих дуртай хүмүүс бол зүй ёсны ажлаа хийдэггүй, үнэнийг яавч эрэлхийлдэггүй хүмүүс юм. Чуулганы цуглаан дээр улс төрийн сэдвээр хэзээ ч бүү ярилц. Зарим хүн: “Хэрвээ бид эрх чөлөөт улс орнуудын ардчилсан сонгууль, улс төрийн тогтолцоо, бодлогын талаар ярилцаж болохгүй юм бол агуу улаан лууны улс дахь улс төр болон авлигач албан тушаалтан хэчнээн их алт авсан, хэдэн нууц амрагтай байдаг зэрэг дээгүүр албан тушаалтнуудын дуулиант хэргүүдийн тухайд яах вэ? Бид эдгээр зүйлийн талаар ярилцаж болох уу?” гэж асуудаг. Эдгээр сэдэв чамд зэвүүцмээр санагддаггүй гэж үү? Чи яагаад эдгээр зэвүүцмээр зүйлд ингэж их санаа тавьдаг юм бэ? Эдгээр асуудалд санаа тавьж, унших нь зэвүүцмээр гэж яагаад Надад санагддаг вэ? Зарим хүн эдгээр зүйлийг онцгойлон сонирхдог бөгөөд тэдэнд огтхон ч зэвүүцмээр санагддаггүй. Тэд зав гарах бүрдээ эдгээр зүйлийг онлайнаар унших хүсэлтэй байдаг. Эдгээр зүйлийг унших үед тэдний зүрх сэтгэлд таатай, найдвартай, дүүрэн мэдрэмж төрдөг. Тэд Бурханы үгийг уншихдаа яагаад ингэж дүүрэн мэдрэмж авдаггүй юм бэ? Энэ нь бага зэрэг булай хэрэг биш гэж үү? Энэ нь зүй ёсны ажлаа умартаж байгаа хэрэг биш гэж үү? Ийм сайхан цаг үед хашаандаа салхилж, цэвэр агаар амьсгалж, байгалийн сайхныг бишрэх нь хүртэл сэтгэл санааг чинь сэргээх болно. Гэвч зарим хүн эдгээр зүйлийг хийхээс татгалздаг; харин ч зав гарах бүрдээ тэд зүгээр л компьютер ширтэж, мэдээ шалгаж, хов жив цуглуулдаг—аль авлигач албан тушаалтан хэдэн нууц амрагтай байгаад баригдсан, аль авлигач албан тушаалтны гэрээс хэчнээн хэмжээний хөрөнгө хураагдсан, агуу улаан лууны аль дээгүүр албан тушаалтан хэнийг унагасан, эсвэл хэн хэний амь насанд халдсан гэх мэт. Эдгээр нь тэдний ихэвчлэн анхаардаг зүйлс юм. Энэ мэдээллийг цуглуулсныхаа дараа тэд мэдлэгээр дүүрэн мэт санагддаг бөгөөд дараа нь үүнийгээ цуглаан дээр хүн болгонд урсгадаг. Энэ нь хор тарааж байгаа хэрэг биш гэж үү? Тэр ёрын муу диаволууд муу үйл хийх нь дэндүү хэвийн зүйл биш гэж үү? Зарим хүн: “Тэд муу үйл хийх нь хэвийн зүйл боловч хийдэг зарим аймшигтай зүйлийг нь чи төсөөлж ч чадахгүй” гэж хэлдэг. Тэдгээрийг төсөөлөөд ямар ашигтай юм бэ? Тэд ямар хорон муу зүйл хийдгийг төсөөлж чаддаг байхын тулд чамд тархи заяасан хэрэг үү? Энэ нь зүй ёсны ажлаа умартаж байгаа хэрэг биш гэж үү? Зарим төсөөлөхийн аргагүй хорон мууг мэдэх нь чамайг илүү дээр болгодог гэж чи бодож байна уу? Үүнээс чи юу олж авч чадах вэ? Энэ нь чамд бүр ч их зэвүүцэл төрүүлэхгүй гэж үү? Зүй ёсны ажлаа умартдаг энэ хүмүүс улс төрийн тавцангийн эдгээр садар самуун, булай хэрэг явдалд үргэлж санаа тавьдаг. Тэд тэнэгдүү биш гэж үү? Зүгээр л өөрийнхөө амьдралаар амьдрахын оронд яагаад үргэлж тэдний асуудалд санаа зовдог юм бэ? Энэ нь мунхаг хэрэг биш гэж үү? Энэ нь хийх ажилгүйдээ ингэж байгаа хэрэг биш гэж үү? Зарим хүн: “Агуу улаан луу итгэгчдийг хавчдаг. Тэд агуу улаан лууг үзэн яддаг байх ёстой. Итгэгчид агуу улаан лууны дээгүүр албан тушаалтнуудын дуулиант хэрэг, авлига, эрх мэдлээ урвуулан ашиглах, садар самуун байдал, түүнчлэн тэдний хийдэг сэжиг бүхий зүйлийг сонирхох нь гарцаагүй. Эдгээр дуулиант хэрэг ил болох үед итгэгчид баярлан алга таших ёстой биш үү?” гэж хэлдэг. Чи эдгээр зүйлийг олж авахын тулд Бурханд итгэж, дагадаг юм уу? Чуулганд улс төрийн асуудал, ялангуяа агуу улаан лууны дээгүүр албан тушаалтнуудын ил болсон дуулиант хэргийн талаар ярих нь хамгийн зэвүүцмээр зүйл юм. Чи энэ талаар ярилцаж яавч болохгүй! Мөн энэ талаар Надтай ч бүү ярь; энэ нь Миний зэвүүг хүргэдэг! Би чамд хэлье, энэ талаар бүү ярь, бүр бүү унш, эс бөгөөс эрт орой хэзээ нэгэн цагт чи тэдгээр зүйлийг уншсандаа харамсах өдөр ирнэ. Харамсах үедээ чи ямар мэдрэмж төрдгийг мэдэх болно; эдгээр зүйл хэчнээн зэвүүцмээр болж болохыг хэлэхийн аргагүй. Эдгээр зүйлийн талаар хэт их сонсож, унших нь ямар ч ашиг тус авчирдаггүй. Яагаад Би ямар ч ашиг тус авчирдаггүй гэж хэлж байна вэ? Учир нь эдгээр зэвүүцмээр зүйлээр оюун ухаанаа дүүргэх нь чамайг Бурханы үгийг сонсох ямар ч хүсэлгүй үлдээнэ. Хэдийгээр эдгээр сэдэв нь улс төртэй холбоотой ч тэдгээр асуудал бүр ч зэвүүцмээр байдаг. Хэрвээ чи эдгээр зүйлийн талаар ярихыг хүсэж байвал шүтлэггүй хүмүүстэй очиж зүрх сэтгэлээ уудал, тэдэнд хүссэнээ хэл, гэхдээ ямар ч байсан чуулганы амьдралд юм уу ах эгч нарын дунд энэ талаар бүү ярь. Зарим хүн: “Агуу улаан лууны дээгүүр албан тушаалтнуудын бузар, хорон муу үйлийн талаар ярих нь ах эгч нарын ялган таних чадварыг нэмэгдүүлж, уур хилэнгээ гаргах боломж олгодог” гэж хэлдэг. Уур хилэнгээ гаргах нь ямар ашигтай вэ? Уур хилэнгээ гаргах нь гэрчлэл хийж байгаа хэрэг үү? Энэ чиний хариуцлага, эсвэл үүрэг мөн үү? Тэдгээрийн талаар ярих нь хэрэггүй бөгөөд ямар ч үнэ цэнгүй. Чи агуу улаан лууны хорон муу үйлийг хэчнээн их ил болголоо ч Бурхан үүнийг санахгүй. Харин үүний оронд, чи агуу улаан лууны улсад түүний хавчлагыг хэрхэн туулж, сүрдүүлэг, заналхийллээс нь хэрхэн салж, даван туулсан тухайгаа, мөн ийм орчинд Бурханд хэрхэн найдаж, гэрчлэлдээ бат зогссон тухайгаа яривал Бурхан үүнийг хүлээн авдаг. Харин улс төр ярих нь амь-оролттой ямар ч хамаагүй бөгөөд Бурхан үүнийг хүлээн авдаггүй. Зарим хүн: “Би агуу улаан лууны албан тушаалтнуудын авлига, тэд хэрхэн ганцхан хоолонд хэдэн арван мянган юань зарцуулдаг, тансаг зочид буудалд хэчнээн их мөнгө үрдгийг ил болгодог; энэ нь зүгээр үү?” гэж хэлдэг. Энэ бүхэн чамтай ямар хамаатай байж таарах вэ? Энэ ертөнц, энэ нийгэм зүгээр л тийм биш гэж үү? Чи хэнийг өмөөрч байна вэ? Энэ нь Бурханы төлөө гэрчлэл хийж байгаа хэрэг биш, агуу улаан лууны гол чанарыг ил болгож байгаа хэрэг ч биш, агуу улаан луунаас урваж буйн илрэл ч биш юм. Хүмүүсийг бүү төөрөгдүүл, хоёр нүүр бүү гарга; энэ бүхний аль нь ч үнэнийг хэрэгжүүлж байгаа хэрэг биш. Авлигач албан тушаалтнууд болон улс төрчдийн хээл хахууль бидэнд хамаагүй, мөн бидний ил болгох ёстой зүйл ч биш. Эдгээр асуудалд бүү санаа тавь. Эдгээр зүйл түүхийн туршид Сатаны дэглэмд оршин байсаар ирсэн бөгөөд тэдний хийдэг зүйл бид Бурханы ажлыг туулах, Бурханыг гэрчлэхтэй огтхон ч хамаагүй. Тиймээс, юу ч болсон бай, тэдгээр сэдвийг “Бурханыг гэрчлэхийн тулд агуу улаан луунаас урваж, түүнийг ил болгох” гэсэн сэдэвтэй бүү хольж хутга, мөн эдгээр хачин, зэвүүцмээр, хорон муу хэрэг явдлыг чуулганы амьдралд юм уу ах эгч нарын дунд хэлэлцэхээр бүү оруулж ир. Хэрвээ чи үнэхээр улс төр ярилцахыг хүсэж байвал шүтлэггүй хүмүүстэй ярилц. Чи ийм хобби, сонирхолтой хүмүүстэй хувиараа яаж ч ярилцсан зүгээр. Энэ бол чиний хувийн хобби, сонирхол; энэ бол чиний эрх чөлөө, эрх бөгөөд хэн ч хөндлөнгөөс оролцохгүй. Гэвч цуглааны цагаар болон ах эгч нарын өмнө эдгээр асуудлыг бүү хэлэлц. Хэн нэгэн сонсох хүсэлтэй байсан ч тэдгээрийн талаар бүү ярь, учир нь энэ нь чуулганы амьдралд нөлөөлж, Бурханы сонгосон хүмүүсийн үнэний талаарх ойлголтод нөлөөлдөг.

Улс төр эсвэл улс төрчдийн хувийн амьдралын дуулиант хэрэгтэй холбоотой байх нь хамаагүй, эдгээр сэдвийг чуулганы амьдралд хэлэлцэхээр бүү оруулж ир. Хэрвээ хэн нэгэн чуулганы амьдрал дахь цуглааны агуулгыг сонирхдоггүй бөгөөд үргэлж эдгээр асуудлыг хэлэлцэх дуртай, цуглаан бүр дээр энэ талаар ярьдаг бол, ах эгч нар юу хийх ёстой вэ? Ах эгч нар: “Энэ бол цуглааны цаг, тэр хог шаар шиг зүйлсийнхээ талаар бүү ярь. Хэрвээ чи тэр талаар ярихыг хүсэж байвал гэртээ хариад ярь!” гэж хэлээд ийм хүмүүсийг хязгаарлах ёстой. Хэрвээ тэд хязгаарлагдахгүй, энэ талаар ярьсаар байвал яах вэ? Тэднийг хөөж гарга, тэгээд больсон үедээ буцаж ирээрэй гэж хэл. Бас нэг илүү үр дүнтэй арга бий: Тэднийг улс төр ярихаар ам нээмэгц ах эгч нар босоод өөр өрөө рүү явж, тэднийг ганцааранг нь яриулахаар үлдээ. Товчхондоо, улс төр ярих дуртай хүмүүс гарцаагүй байдаг. Ийм хүмүүс зүй ёсны ажлаа умартаж, үнэнийг эрэлхийлдэггүй, үүргээ хэрхэн сайн гүйцэтгэх талаар эргэцүүлдэггүй, чуулганы ажилд болон ах эгч нарт ямар бэрхшээл тулгарч байгааг эргэцүүлдэггүй, мөн өөрсдийнхөө ямар бодит асуудлыг шийдвэрлэх шаардлагатайг эргэцүүлдэггүй—тэд эдгээр зүй ёсны асуудлыг эргэцүүлдэггүй. Харин ч тэд зөвхөн тэр олиггүй, шударга бус асуудлуудыг л эргэцүүлж, тэдгээрт онцгойлон урам зоригтой ханддаг. Ялангуяа одоо үед мэдээлэл өргөн тархаж, бүх төрлийн сувгаар олж авах боломжтой болсон нь энэ хүмүүст хобби, сонирхлоо хангах боломж олгож байна. Бид тэдний хобби, сонирхолд хөндлөнгөөс оролцдоггүй боловч Бурханы гэрт цуглаан дээр улс төрийн сэдвээр ярилцахыг чуулганы ажлыг үймүүлж, саад болох асуудалд ангилдаг дүрэм журам бий. Тиймээс чуулганы амьдралын үеэр болон ах эгч нарыг цугларах үед эдгээр сэдвийг хатуу хориглодог. Зарим хүн: “Эдгээр сэдвийг хориглодог юм байж, тэгвэл бидний янз бүрийн улс төрийн үзэл бодол, аль намыг дэмждэг, дэмждэггүй, хэнд санал өгдөг, өгдөггүй тухайд яах вэ? Чуулган хөндлөнгөөс оролцдог уу?” гэж асуудаг. Үүнийг тодорхой болгоцгооё: Хүссэн хүндээ санал өгч, хүссэн хүнээ дэмж—чуулган эдгээр асуудалд хөндлөнгөөс оролцдоггүй, энэ бол чиний эрх чөлөө. Ингэж хөндлөнгөөс оролцохгүй байгаа нь аль хэдийн нэлээд өршөөнгүй хандаж байгаа хэрэг биш гэж үү? Чи иргэний хувиар өөрийн үүрэг, хүний эрхээ бүрэн дүүрэн эдэлсэн; энэ нь хангалттай хүндэтгэл биш гэж үү? Энэ нь аль хэдийн хангалттай сайн байна; гэтэл чи чуулганд чөлөөтэй, хүссэнээрээ ярихыг хүссээр байна уу? Энэ нь дүрэм журмыг зөрчиж байна. Хэрвээ чи ийм хүмүүстэй таарвал тэднийг хязгаарлах арга ол. Эхлээд тэдэнтэй тодорхой нөхөрлөж: “Чи шинээр итгэж эхэлж байгаа хүн үү? Чи цуглаанд анх удаагаа ирж байна уу, Бурханы гэрийн дүрэм журмыг мэдэхгүй байна уу? Тэгвэл би чамд хэлэх ёстой: Энэ газар бол цуглааны газар, энэ цаг бол цуглааны цаг. Чамд ямар ч улс төрийн үзэл бодол, санаа байсан хамаагүй, чи тэдгээрийг чуулганд тарааж яавч болохгүй бөгөөд цуглаан дээр бүү ярилц. Бид үүнийг сонсохыг хүсэхгүй байна, мөн эдгээр зүйлийн талаар ярихыг чинь сонсох үүрэгтэй ч биш. Чи буруу газраа сонгосон байна. Цуглааны дараа, чи энэ газраас явах үедээ юу хүссэнээ хэлж болно; хэн ч хөндлөнгөөс оролцохгүй. Энэ бол чиний эрх чөлөө” гэж хэл. Хэрвээ тэд чиний хэлснийг ойлгож, санаад, дараагийн удаад энэ талаар ярихгүй бол зүгээр бөгөөд тэд тодорхой хэмжээний эрүүл ухаантай гэдгээ харуулж байна. Гэвч хэрвээ нөхөрлөсний дараа тэд ингэж ярьсаар байвал, цуглаан бүр дээр үргэлж улс төрийн үзэл бодлоо хуваалцсаар байвал тэдний ярихыг хязгаарлах ёстой юу? (Тийм.) Улс төрд оролцдог эсэхээс үл хамааран, хэн нэгэн улс төрийн сэдвээр ярьж л байвал үүнийг бүлэглэл үүсгэх, байр суурийн төлөө өрсөлдөх, сөрөг байдал гаргах болон бусад ийм зан авиртай адилаар Бурханы гэрийн ажилд саад болж, үймүүлдэг янз бүрийн хүмүүс, үйл явдал, зүйлсийн ангилалд оруулах ёстой. Ийм хүмүүст ямар ч хүндэтгэл үзүүлж болохгүй; тэднийг зогсоож, хязгаарлах ёстой. Мэдээж, улс төр ярьдаг хүмүүс заавал ёрын муу эсвэл сайн байх албагүй; тэд зүгээр л ийм асуудал, сэдэвт дуртай байж магадгүй. Гэхдээ энэ хүмүүс үнэнийг нэг их эрэлхийлдэггүй гэдэгт бид итгэлтэй байж болно. Товчхондоо, энэ хүмүүсийг хэрхэн зохицуулах зарчмыг аль хэдийн тодорхой нөхөрлөсөн: Тэдэнд Бурханы гэрийн дүрэм журмыг хэлж өг. Хэрвээ тодорхой тайлбарласны дараа тэд улс төрийн сэдвээр үргэлжлүүлэн ярьсаар, анхааруулгыг үл тоовол тэднийг тусгаарла. Тэд гэмшсэнийхээ дараа л чуулганы амьдралаар үргэлжлүүлэн амьдарч болно. Хэрвээ тэд хэзээ ч гэмшихгүй бол тэднийг цуглаанд бүү ирүүл. Энэ асуудлыг зохицуулах нь ийм л энгийн байх ёстой. Энгийн асуудлыг бүү төвөгтэй болго, ингэх хэнд ч ашиггүй.

Удирдагч, ажилчдын үүрэг хариуцлага (20)

12-р зүйл: Бурханы ажил болон чуулганы хэвийн дэг журмыг үймүүлж, саад болдог янз бүрийн хүмүүс, үйл явдал, юмсыг даруй, үнэн зөв олж илрүүлэх; тэдгээрийг зогсоож, хязгаарлаж, нөхцөл байдлыг эргүүлэх; түүнчлэн, Бурханы сонгосон хүмүүсийг тийм зүйлсийг ялган таних чадвартай, тэдгээрээс сургамж авдаг болгохын тулд үнэнийг нөхөрлөх (VIII хэсэг)

Бид сүүлийн цуглаанаар удирдагч, ажилчдын арван хоёр дахь үүрэг хариуцлагын талаар нөхөрлөж дууссан. Та нар өөрсдийгөө энэ нөхөрлөлийн агуулгатай харьцуулж үзсэн үү? Та нар энэ нөхөрлөлийг тунгаан бодож үзсэн үү? Миний нөхөрлөлийг сонсмогцоо, үнэнийг хайрладаг, шударга ёсны мэдрэмжтэй, бага сага хүн чанартай хүмүүс зарим үнэнийг ойлгосныхоо дараа хэрэгжүүлж чаддаг. Нэгдүгээрт, тэд ойлгосон үнэнээ өөрсдийн нөхцөл байдалтай тулган үзэж, үнэний дагуу өөрсдийгөө шинжилж, асуудлаа олж илрүүлээд, дараа нь бодит амьдрал болон үүрэг гүйцэтгэх явц дахь зарим хэрэг явдал, орчин нөхцөлийг ашиглан эдгээр асуудлыг шийдвэрлэж чаддаг. Ойлгодог үнэнийхээ тухайд тэд хүмүүсийн хэрэгжүүлж, баримтлах ёстой зарчмуудыг аажмаар ухамсарладаг. Нэг талаар тэд өөрсдийнхөө талаар илүү гүнзгий ойлголттой болж, өөрсдийгөө илүү гүнзгий таньж мэддэг, нөгөө талаар үнэн үнэндээ юу хэлдэг, юу агуулдгийг илүү бодитоор, үнэн зөвөөр ойлгодог. Гэвч үнэнийг хайрладаггүй, харин зэвүүцдэг хүмүүс хэчнээн их үнэн сонслоо ч, ямар ч ухамсаргүй байдаг бөгөөд тэдэнд ямар ч өөрчлөлт гардаггүй. Тэдний байдал, үүргээ гүйцэтгэх үеийн хандлага, эрэлхийлдэг зорилго, амьдралын хэв маяг, биеэ авч явах зарчим огтхон ч өөрчлөгддөггүй. Тэд хүссэнээрээ үйлдэж, дураараа амьдарсан хэвээр байдаг; эдгээр үнэн тэдэнд ямар ч нөлөө үзүүлдэггүй, мөн өөрсдийгөө үзэн ядах хэмжээнд хүртлээ өөрсдийгөө эргэцүүлж, таньж мэдэхэд тэднийг хүргэж чаддаггүй. Хэрвээ тэд өөрсдийгөө үзэн ядах хэмжээнд хүрч чадахгүй бол жинхэнэ гэмшилд яавч хүрч чадахгүй. Жинхэнэ гэмшилгүйгээр бодит оролт гэж үгүй; бодит оролтгүйгээр зан чанарын өөрчлөлт яавч гарахгүй. Тиймээс Бурханд олон жил итгэсэн олон хүн бас цугларч, үүрэг гүйцэтгэж, олон жил номлол сонсож, ах эгч нартай байнга харилцдаг хэдий ч өөрсдийнхөө талаар ямар ч ойлголтгүй, ямар ч өөрчлөлт харуулдаггүй бөгөөд Бурханд итгэх итгэл нь огтхон ч нэмэгддэггүй. Тэд анхны үзэл, төсөөллөөрөө, мөн ерөөл хүртэх санаархал, хүсэлтэйгээр Бурханыг дагадаг. Тэд Бурханд хэчнээн олон жил итгэсэн нь хамаагүй, Бурханд итгэх талаарх тэдний үзэл бодол, аливаа зүйлийг харах өнцөг, эрэлхийлэх арга барил болон эрэлхийлдэг зорилго, үүргээ гүйцэтгэх үеийн хандлага нь огтхон ч өөрчлөгдөөгүй байдаг. Тэдний одоогийн харуулж буй байдал болон амьдран харуулж буй илрэл нь үнэнийг эрэлхийлээгүйн үр дүн юм. Бид удирдагч, ажилчдын арван хоёр үүрэг хариуцлагын талаар нөхөрлөсөн боловч зарим удирдагч, ажилчны зан авир огтхон ч өөрчлөгдөөгүй. Тэдний үүргээ гүйцэтгэх үеийн хандлага болон Бурханы шаардлагад хандах хандлага нь огтхон ч өөрчлөгдөөгүй. Нөхөрлөсөн агуулга нь харьцангуйгаар үнэнийг эрэлхийлдэг, мөн бага сага хүн чанартай, мөс чанар нь бага зэрэг ухамсартай хүмүүст сануулж, хянаж, шавдуулах үүрэг гүйцэтгэсэн. Гэвч энэ нь илүү гөжүүд, зальжин, үнэнийг огт хүлээн авдаггүй зарим хүнд ямар ч нөлөө үзүүлээгүй. Яагаад тэр вэ? Яагаад гэвэл, үнэнд хандах энэ хүмүүсийн хандлага бол эсэргүүцэж, зэвүүцсэн хандлага юм. Үнэнийг хэчнээн их нөхөрлөлөө ч, тэдний хандлага хэвээр үлддэг: “Ямартай ч, би үүргээ гүйцэтгэж, Бурханыг дагаж байна; би Бурханы төлөө өөрийгөө жинхэнээсээ зарлагадаж байна. Би яаж ч авирласан бай, эцсийг нь хүртэл тууштай байж л байвал ерөөл хүртэж чадна!” Ийм бодолд ямар нэгэн эрүүл ухаан байна уу? Тэд айх нүүрэндээ адасга нааж, ичих нүүрэндээ илэг наасан байгаа биш үү? Энэ нь гөжүүдэлж, яасан ч гэмшихээс татгалзаж байгаа хэрэг биш гэж үү? (Тийм.)

Удирдагч, ажилчдын арван хоёр дахь үүрэг хариуцлага бол: “Бурханы ажил болон чуулганы хэвийн дэг журмыг үймүүлж, саад болдог янз бүрийн хүмүүс, үйл явдал, юмсыг даруй, үнэн зөв олж илрүүлэх; тэдгээрийг зогсоож, хязгаарлаж, нөхцөл байдлыг эргүүлэх; түүнчлэн, Бурханы сонгосон хүмүүсийг тийм зүйлсийг ялган таних чадвартай, тэдгээрээс сургамж авдаг болгохын тулд үнэнийг нөхөрлөх.” Өмнө нь бид энэ үүрэг хариуцлагын талаарх нөхөрлөлөө арван хоёр асуудалд хуваасан. Энэ арван хоёр асуудлын агуулга нь чуулганд саад болж, үймээн дэгдээдэг төрөл бүрийн хүмүүс, үйл явдал, зүйлс гарч ирэх үед Бурханы гэрийн ажил болон чуулганы хэвийн дэг журмыг хамгаалах үр дүнд хүрч, улмаар удирдагч, ажилчдын гүйцэтгэх ёстой үүрэг ролийг биелүүлж, гүйцэтгэх ёстой үүрэг хариуцлагыг хэрэгжүүлэхийн тулд удирдагч, ажилчид эдгээр асуудлыг хэрхэн зохицуулж, шийдвэрлэх ёстойг голчлон хөнддөг. Бид удирдагч, ажилчдын энэ үүрэг хариуцлагын хүрээн дэх асуудал бүрийн талаар дэлгэрэнгүй нөхөрлөж, тус бүрийнх нь зарим тодорхой илрэлийн талаар нөхөрлөж, зарим тодорхой жишээ татсан. Зарчмын хувьд, нөхөрлөсөн агуулга нь нэлээд бодит юм. Хэдийгээр татсан жишээнүүд бүх зүйлийг хамраагүй байж болох ч янз бүрийн хүмүүс, үйл явдал, зүйлсийн үндсэн асуудлуудыг тодорхой нөхөрлөсөн. Ялангуяа, удирдагч, ажилчид болохынхоо хувьд та нар чуулганд гардаг янз бүрийн асуудлыг шийдвэрлэхийн тулд үнэний энэ талыг ойлгох ёстой. Эхлээд та нар нөхөрлөсөн агуулгаас асуудлын мөн чанарыг задлан шинжилсэн үгсийг олж, тэдгээрийг асуудлуудтай уялдуулах хэрэгтэй. Асуудлын мөн чанарыг ойлгох нь тохирох шийдлийг олж, үнэн-зарчмын дагуу асуудлыг шийдвэрлэхэд илүү хялбар болгодог. Асуудлыг шийдвэрлэхээс өмнө мөн чанарыг нь ойлгох нь нэн чухал юм. Асуудлын мөн чанарыг ойлгомогцоо та нар бас энэ асуудлыг шийдвэрлэх зарчмуудыг ойлгож, ухамсарлах ёстой. Хоёр тал хоёулаа зайлшгүй шаардлагатай: Нэг нь асуудлын мөн чанар, нөгөө нь ийм асуудлыг шийдвэрлэх зарчим юм. Эдгээр нь удирдагч, ажилчдын тодорхой мэдэх ёстой зүйлс юм. Энэ хоёр зарчмыг ухамсарласнаар л та нар дүрэм журам хэрэглэж, асуудлыг сүр бадруулахын оронд бүх асуудлыг үнэн зөв шийдвэрлэж, янз бүрийн асуудалд холбогдсон хүмүүс, үйл явдал, зүйлсийг зохих ёсоор зохицуулж чадна. Одоогоор зарим удирдагч, ажилчин тодорхой асуудлыг шийдвэрлэхдээ нэг талаар зүгээр л дүрэм журам дагадаг, нөгөө талаар асуудлын мөн чанарыг ухамсарлаж чаддаггүйгээс хүмүүсийг амархан хилсдүүлж, гажуудал гаргадаг. Үүний тулд асуудлын нарийн ширийн, онцлог, нөхцөл байдлыг тодорхой ойлгох шаардлагатай. Түүнчлэн, тухайн хүн яг ямар ангилалд багтахыг тодорхойлохын тулд байнга гаргадаг зан авирыг нь харах нь чухал юм. Эдгээр талыг эзэмшсэнээр л асуудлыг зарчмын дагуу шийдвэрлэж чадна. Зарим удирдагч, ажилчин ажил хийхдээ асуудалд дүрэм журам л хэрэглэж, сүр бадруулдаг атлаа холбогдсон хүмүүсийн бодит мөн чанарыг буюу тэд сайн хүн үү, эсвэл муу хүн үү, зан авир нь зуршил болсон уу, эсвэл зүгээр л хааяа нэг гаргадаг гэм буруу юу гэдгийг нэвт харж чаддаггүй. Тэд эдгээр талыг ялган таньж чаддаггүй тул алдаа гаргах маш өндөр магадлалтай байдаг. Ийм тохиолдолд, хэрвээ чуулган санал хураалт явуулж чадвал зарим алдаанаас үр дүнтэй зайлсхийж чадна. Удирдагч, ажилчдын ажилд эдгээр гажуудал, алдаа байгаа эсэх нь тэд ялган таних чадвартай эсэх, асуудлыг зарчмын дагуу шийдвэрлэдэг эсэхийг хамгийн тодорхой илчилж чаддаг. Энэ нь бас удирдагч, ажилчид үнэн-бодит байдлыг эзэмшсэн эсэхийг илчилдэг. Хэрвээ Бурханд олон жил итгэсэн удирдагч юм уу ажилчин эдгээр бодит асуудлыг шийдвэрлэж чадахгүй бол энэ удирдагч юм уу ажилчин үнэнийг эрэлхийлдэг хүн биш гэдгийг батлахад хангалттай.

Удирдагч, ажилчдын гүйцэтгэх ёстой үүрэг хариуцлага, баримтлах ёстой зарчим, ажлын цар хүрээг ойлгосныхоо дараа бид хуурамч удирдагчдыг ил болгох хэмээх энэ үе шатны нөхөрлөлийн сэдэв рүү буцаж очих ёстой. Энэ бол гол сэдэв юм. Удирдагч, ажилчдын арван хоёр дахь үүрэг хариуцлагын тухайд, өнөөдөр бидний нөхөрлөх сэдэв бол хуурамч удирдагчдын үүрэг хариуцлагаа хөсөрдүүлдэг талууд болон бодит ажил хийдэггүй илрэлүүдийн тухай юм. Эхлээд арван хоёр дахь үүрэг хариуцлагын агуулгыг уншъя. (12-р зүйл: Бурханы ажил болон чуулганы хэвийн дэг журмыг үймүүлж, саад болдог янз бүрийн хүмүүс, үйл явдал, юмсыг даруй, үнэн зөв олж илрүүлэх; тэдгээрийг зогсоож, хязгаарлаж, нөхцөл байдлыг эргүүлэх; түүнчлэн, Бурханы сонгосон хүмүүсийг тийм зүйлсийг ялган таних чадвартай, тэдгээрээс сургамж авдаг болгохын тулд үнэнийг нөхөрлөх.) Арван хоёр дахь үүрэг хариуцлагад удирдагч, ажилчдын ойлгох ёстой ажлын гурван талыг тодорхой дурдсан байдаг. Энэ нь хуурамч удирдагчдыг ил болгохтой ямар холбоотой вэ? (Эхлээд бид энэ ажилд удирдагч, ажилчдын хүлээх хэд хэдэн үүрэг хариуцлагыг ойлгох ёстой. Дараа нь хуурамч удирдагчид эдгээр үүрэг хариуцлагыг биелүүлсэн эсэх, хуурамч удирдагчдын илрэл юу болохыг харьцуулж харна; тэднийг энэ стандартаар хэмжих нь харьцангуй үнэн зөв байдаг.) Зөв. Тухайн хүн хуурамч удирдагч мөн эсэхийг ялган танихдаа царай руу нь харж, нүүрнийх нь хэлбэр төрх сайн, эсвэл ёрын муу эсэхийг хардаггүй, мөн гаднаа хэр их зовж зүдэрсэн мэт харагдаж байгааг нь, эсвэл хэр их гүйж харайсныг нь хардаггүй. Харин тэд удирдагч, ажилчдын үүрэг хариуцлагыг биелүүлдэг эсэх, бодитой асуудлыг шийдвэрлэхийн тулд үнэнийг ашиглаж чаддаг эсэхийг нь харах ёстой. Энэ бол тэднийг үнэлэх цорын ганц үнэн зөв стандарт юм. Энэ бол тухайн хүнийг хуурамч удирдагч мөн эсэхийг задлан шинжилж, ялган таньж, тодорхойлох зарчим юм. Ингэж байж л үнэлгээ нь голч шударга, зарчимд нийцсэн, үнэнтэй нийцсэн, хүн бүрд шударга байж чадна. Хэн нэгнийг хуурамч удирдагч эсвэл хуурамч ажилчин гэж тодорхойлох нь хангалттай баримт дээр үндэслэсэн байх ёстой. Нэг юм уу хоёр тохиолдол, гэм бурууд үндэслэж болохгүй, завхрал түр зуур илэрснийг үүний үндэс болгон ашиглаж бүр ч болохгүй. Хэн нэгнийг тодорхойлох цорын ганц үнэн зөв стандарт бол бодитой ажил хийж, асуудлыг шийдвэрлэхдээ үнэнийг ашиглаж чаддаг эсэх, түүнчлэн зөв хүн мөн эсэх, үнэнийг хайрладаг, Бурханыг дуулгавартай дагаж чаддаг хүн мөн эсэх, мөн Ариун Сүнсний ажил, гэгээрэлтэй эсэх юм. Зөвхөн эдгээр хүчин зүйлд л үндэслэн хэн нэгнийг хуурамч удирдагч эсвэл хуурамч ажилчин гэж зөв тодорхойлж болно. Эдгээр хүчин зүйл нь хэн нэгэн хуурамч удирдагч эсвэл хуурамч ажилчин мөн эсэхийг үнэлэх, тодорхойлох стандарт, зарчим юм.

Арван хоёр дахь үүрэг хариуцлагын хүрээнд удирдагч, ажилчдын гүйцэтгэх ёстой гурван ажил

I. Саад болж, үймүүлдэг янз бүрийн хүмүүс, үйл явдал, зүйлсийг даруй, үнэн зөв олж илрүүлэх

Удирдагч, ажилчдын арван хоёр дахь үүрэг хариуцлага нь гурван ажил буюу гурван алхмыг багтаадаг. Энэ ажлыг гүйцэтгэхдээ энэ гурван алхмыг дагаснаар энэ ажлын зарчмыг баримталж, энэ ажлын үүрэг хариуцлагыг биелүүлдэг. Энэ гурван ажил юу вэ? (Нэгдүгээрт, Бурханы ажил болон чуулганы хэвийн дэг журмыг үймүүлж, саад болдог янз бүрийн хүмүүс, үйл явдал, юмсыг даруй, үнэн зөв олж илрүүлэх. Хоёрдугаарт, тэдгээрийг зогсоож, хязгаарлаж, нөхцөл байдлыг эргүүлэх. Гуравдугаарт, Бурханы сонгосон хүмүүсийг тийм зүйлсийг ялган таних чадвартай, тэдгээрээс сургамж авдаг болгохын тулд үнэнийг нөхөрлөх.) Энэ гурван ажил бол арван хоёр дахь үүрэг хариуцлага дахь удирдагч, ажилчдад тавигдах шаардлага юм. Юуны өмнө, удирдагч, ажилчдад тавигдах эхний шаардлага бол Бурханы ажил болон чуулганы амьдралд саад болж, үймүүлдэг янз бүрийн хүмүүс, үйл явдал, зүйлсийг даруй, үнэн зөв олж илрүүлэх явдал юм. Энэ нь даруй, үнэн зөв олж илрүүлэх явдал бөгөөд хойрго, мэдрэмжгүй хариу үйлдэл үзүүлэх биш, мөн сохроор, бодлогогүй тодорхойлох биш юм—хуумгай тодорхойлохыг хүлээн авахгүй. Зарим удирдагч, ажилчин хэв чанар муутай, мунгинуу байдгаасаа болоод ялихгүй зүйл дээр хүмүүсийг бодлогогүйгээр засаж, сургамжилдаг бөгөөд дур мэдэн тодорхойлж, зарчмыг баримтлалгүйгээр аливааг сохроор тогтоодог. Ийм байдлаар ажиллах нь үнэн-зарчмыг зөрчдөг. Тиймээс Бурханы гэрийн удирдагч, ажилчид ядаж л янз бүрийн хүмүүс, үйл явдал, зүйлсийг ялган таньж чаддаг байх ёстой. Ялган таних чадвартай байж л тэд чуулганд гардаг янз бүрийн асуудлыг даруй, үнэн зөв олж илрүүлж чадна. Янз бүрийн хүмүүс, үйл явдал, зүйлсийг ялган таних чадвартай болохын тулд тавигдах эхний шаардлага юу вэ? Нэгдүгээрт, төрөл бүрийн хүмүүст тавьдаг Бурханы шаардлагыг, түүнчлэн Бурхан янз бүрийн хүмүүс болон тэдэнд бий болдог өөр өөр байдлыг хэрхэн тодорхойлдгийг ойлгох шаардлагатай. Түүнчлэн, янз бүрийн сөрөг байдал хэрхэн үүсдэг, тэдгээрийн уг үндэс юу болохыг задлан шинжлэх нь чухал. Цаашлаад, янз бүрийн хүмүүс, үйл явдал, зүйлс Бурханы ажил болон чуулганы хэвийн дэг журамд ямар нөлөө үзүүлдгийг ойлгох ёстой. Эдгээр нөхцөлийг хангах үндэс нь юу вэ? Удирдагч, ажилчид юуны өмнө ямар ажил хийх ёстой вэ? Хэрвээ удирдагч, ажилчид үргэлж ихэмсэг, хөндий байж, хүнд сурталтан шиг авирлаж, ах эгч нартай харилцдаггүй, ах эгч нарын янз бүрийн байдлыг ухамсарладаггүй, төрөл бүрийн хүмүүстэй ойр дотно харилцдаггүй, тэдний талаар нарийн ажиглалт, гүнзгий ойлголтгүй байвал энэ нь байж болох зүйл үү? Энэ нь яавч байж болохгүй. Зарим удирдагч, ажилчин сүнслэг үйл ажиллагаа болон туршлагын гэрчлэлийн нийтлэл бичихийг шалтаг болгон чуулганы ажлыг үл тоомсорлож, ухамсарладаггүй бөгөөд өрөөндөө байнга нуугддаг. Тэд өрөөндөө нуугдаж байхдаа өнгөн дээрээ чуулганы хэрэг явдал дээр ажиллаж байгаа мэт харагддаг ч үнэн хэрэгтээ тэд аль хэдийн чуулганы ажил болон Бурханы сонгосон хүмүүсээс өөрсдийгөө тусгаарласан байдаг. Ийм маягаар ажиллах нь чуулганы янз бүрийн ажилд байдаг асуудлуудыг шийдвэрлэж чадах уу? Энэ нь Бурханы сонгосон хүмүүст үүргээ сайн гүйцэтгэхэд тусалж чадах уу? Тэд өрөөндөө нуугдаж гэрчлэлийн нийтлэл бичихдээ Бурханы ажлыг туулж байдаг уу? Тиймээс энэ арга барил зохисгүй юм. Арван хоёр дахь үүрэг хариуцлагын дагуу, удирдагч, ажилчдын эхний ажил бол Бурханы үг болон үнэн-зарчимд үндэслэн чуулганы ажилд саад болж, үймүүлдэг янз бүрийн хүмүүс, үйл явдал, зүйлсийг даруй олж илрүүлэх явдал юм. Зарим хүн: “Удирдагч, ажилчид чуулганы амьдралд гүнзгий оролцох нь зөвхөн үймээн гаргаж, саад болдог хүмүүс, үйл явдал, зүйлсийг даруй, үнэн зөв олж илрүүлэхийн тулд юм уу?” гэж асуудаг. Энэ ойлголт зөв үү? (Үгүй.) Энэ бол гажууд ойлголт юм. Удирдагч, ажилчид ажилдаа хандах зөв хандлага, арга барилтай байх ёстой бөгөөд мөн анхан шатны түвшинд гүнзгий орох ёстой. Ингэж байж л тэд асуудлыг даруй, үнэн зөв олж илрүүлж, шийдвэрлэж чадна. Хэрвээ тэд анхан шатны түвшинд гүнзгий орж, Бурханы сонгосон хүмүүстэй хамт амьдрахгүй бол чуулганы ажил дахь бүх асуудлыг олж илрүүлэх маш хэцүү байх болно. Хэрвээ тэд хүмүүс мэдээлж, шийдэл хайсны дараа л цөөн хэдэн асуудлыг шийдвэрлэж чаддаг бол энэ ажлын үр нөлөө маш хязгаарлагдмал байх болно. Удирдагч, ажилчдын ажиллах хамгийн буруу арга барил бол өөрсдийгөө тусгаарлаж, хаалттай хаалганы цаана ажиллах явдал бөгөөд энэ нь мэргэдийн ном судлахад бүхнээ зориулж, гадаад хэрэг явдалд огт анхаардаггүй байсан эртний эрдэмтэдтэй адил юм. Ийм хандлага, амьдралын хэв маяг удирдагч, ажилчдад байж болохгүй. Чи өрөөндөө ганцаараа үлдэж, номлол сонсож, Бурханы үгийг уншиж, сүнслэг үйл ажиллагааны тэмдэглэл бичиж, номлол бичдэг, гэхдээ зарим нэг хоосон сургаал, үг олж авлаа гээд энэ нь чи үнэнийг ойлгодог гэсэн үг үү? Энэ нь чи хүмүүсийн бодит нөхцөл байдал болон үнэнээр ил болсон жинхэнэ байдлыг ойлгодог гэсэн үг үү? (Үгүй.) Тиймээс, удирдагч, ажилчдын ажилд сүнслэг үйл ажиллагааны амьдрал зайлшгүй чухал хэдий ч хамгийн чухал зүйл бол зөв ажлын арга барил, амьдралын хэв маягтай байх явдал юм.

II. Ёрын муу хүмүүсийг даруй зогсоож, хязгаарлах

Арван хоёр дахь үүрэг хариуцлагад заасан удирдагч, ажилчдад тавигдах хоёр дахь шаардлага бол чуулганы ажилд саад болж, үймүүлдэг янз бүрийн хүмүүс, үйл явдал, зүйлсийг олж илрүүлэх үедээ тэд даруй, үнэн зөв дүгнэлт гаргаж чаддаг байх ёстой. Тэд янз бүрийн хүмүүс, үйл явдлын уг чанарыг тодорхой ялган таньж, тэдгээр нь чуулганы амьдралд хэрхэн нөлөөлж байгааг, Бурханы сонгосон хүмүүсийн байдал, амь-оролт, үүргийн гүйцэтгэлд заналхийлж, үймүүлж, эсвэл бусниулж байгаа эсэхийг, мөн хүмүүсийн үүргийн гүйцэтгэлийн үр дүнд нөлөөлж байгаа эсэхийг ойлгох хэрэгтэй—удирдагч, ажилчид эдгээр асуудлыг даруй, үнэн зөв шүүж, үнэлэх ёстой. Энэ бол удирдагч, ажилчдын үүрэг хариуцлага юм. Хэрвээ тэдэнд үүнийг хийх ухаан дутдаг, зөв хэв чанаргүй бол чуулганы ажлыг хийж чадахгүй. Түүнчлэн, удирдагч, ажилчид янз бүрийн хүмүүс, үйл явдал, зүйлсэд хурдан хариу үйлдэл үзүүлж, ялган таних чадвартай байх хэрэгтэй. Жишээ нь, чуулганд маргаан гарч, янз бүрийн саад тотгор, үймээн үүсэх үед чи асуудлыг олж илрүүлж чадахгүй, үүнийг ялихгүй зүйл гэж боддог бөгөөд энэ нь олон хүнд нөлөөлж, үүргээ сайн гүйцэтгэж чадахгүйд хүрдэг. Ийм удирдагч юм уу ажилчин хөшүүн, харалган биш гэж үү? (Тийм.) Энэ бол удирдагч, ажилчдын асуудал юм. Хэн нэгэн чуулганы ажилд саад болж, үймүүлж байгааг олж мэдэх үедээ чи юу хийх ёстой вэ? Эхлээд чи асуудлын ноцтой эсэхийг тогтоож, ийм хүмүүсийн мөн чанар болон ийм зүйлсийн чуулганы ажил болон чуулганы амьдралд үзүүлэх нөлөө, үр дагаврыг үнэлж, шүүх хэрэгтэй. Ийм дүгнэлтийг юунд үндэслэх ёстой вэ? Үүнийг Бурханы үг болон үнэнд үндэслэх ёстой. Зарим хүн: “Бурханы үгэнд яаж үндэслэх юм бэ? Энэ надад хий хоосон яриа шиг санагдаж байна” гэдэг. Үнэндээ энэ нь хий хоосон яриа биш. Би яагаад ингэж хэлж байна вэ? Чи ийм зүйлтэй тулгарах, эсвэл харж, сонсох үедээ ердөө л тэдгээрийг Бурханы үгийн ил болгосон асуудлуудтай харьцуулах хэрэгтэй. Бурханы үг ийм хүмүүс болон хэрэг явдлыг хэрхэн ил болгож, задлан шинжилдгийг, мөн Тэр эдгээр асуудлыг хэрхэн тодорхойлдгийг, тухайлбал хуурамч удирдагчид болон антихристүүдийг хэрхэн ил болгодгийг, эсвэл янз бүрийн хүмүүсийн завхарсан зан чанарыг хэрхэн ил болгодог гэх мэтийг хар. Дараа нь чи эдгээр хэрэг явдлыг тэр үгсийн дагуу харьцуулж, задлан шинжилж, ах эгч нартай нөхөрлөж, өөрөө ажиглах замаар харж буй хүмүүс, үйл явдал, зүйлсийнхээ талаар эцэст нь үнэн зөв үнэлгээ хийж, тодорхойлоод, тохирох шийдлүүдийг боловсруулж чадна. Саад болж, үймүүлдэг янз бүрийн хүмүүсийн тоонд орно гэж тодорхойлогдсон хүмүүсийг хэрхэн зохицуулах ёстой вэ? Хүмүүст тэднийг ялган танихад нь туслахын тулд тэднийг ил болгож, задлан шинжлээд зогсохгүй, мөн тэднийг зогсоож, хязгаарлах ёстой бөгөөд дахин дахин сануулсаар байхад засрахгүй байгаа хүмүүсийг зайлуулах ёстой. Тэднийг зогсоож, хязгаарлах арга зам, тодорхой арга барил юу вэ? (Тэднийг засаж, анхааруулах.) Засах нь сайн арга мөн үү? (Мөн.) Тэдний үйлдлийг ил болгож, хамгийн жигшмээр асуудлыг нь зааж өгч, мөн чанарыг нь задлан шинжилж, анхааруулга өгөх—эдгээр нь бүгд хэрэгжих боломжтой арга биш гэж үү? Мэдээж хамгийн чухал зүйл бол тэдэнд Бурханы үгийг уншиж өгөх бөгөөд Бурханы үгийг үндэс болгон тэднийг ятгаж, задлан шинжлэх явдал юм. Хэрвээ тэд үнэнийг хүлээн авахгүй, алдаагаа хүлээн зөвшөөрөхөөс эрс татгалзвал илүү хатуу арга хэмжээ авах шаардлагатай. Эхлээд тэдэнд анхааруулга өгч, дараа нь чуулганы захиргааны зарлигуудыг ашиглан тэднийг хязгаарла, бодлогогүйгээр муу үйл үйлдэж, ах эгч нарыг үймүүлэхийг нь бүү зөвшөөр. Тэднийг бас засаж, дараа нь хянах ёстой. Эдгээр арга барил нь чуулганы ажлыг сайн хийх баталгааг хангаж, хүмүүсийг аварч, зөв зам руу хөтлөхөд бүгд зайлшгүй шаардлагатай. Эдгээр аргыг ашиглах нь гарцаагүй сайн үр дүнд хүрнэ. Нэг талаар, хүмүүсийн ойлгодог үнэнийг ашиглан тэднийг ятгаж, ил болгож, зан чанар, мөн чанарыг нь задлан шинжилж, үйлдлийнх нь мөн чанар болон тэдгээрээс үүдсэн ноцтой үр дагаврыг ил болго—энэ бол хүмүүсийн хийж чадах наад захын зүйл юм. Дараагийн алхам бол Бурханы үгэнд үндэслэн тэднийг задлан шинжилж, ялган таньж, түүнийхээ дагуу тэднийг тодорхойлох явдал юм. Хэрвээ тэд зөвлөгөөг анхаарч, хүлээн авч, гэмшвэл мэдээж хамгийн сайн байх болно. Гэвч хэрвээ тэд хүлээн авахгүй, чуулганы ажлыг үргэлжлүүлэн үймүүлбэл яах ёстой вэ? Тэгвэл эелдэг байх шаардлагагүй. Бурханы гэрт захиргааны зарлиг бий бөгөөд энэ үед тухайн хүнийг Бурханы гэрийн захиргааны зарлигийн дагуу зогсоож, хязгаарлах ёстой. Хэрвээ тухайн хүн үнэнийг ойлгодоггүй, биеийн хэмжээ багатай шинэ итгэгч бол тэдэнд хайраар тусалж болно; өөрсдийгөө таньж мэдэхэд нь туслахын тулд чи үнэнийг нөхөрлөж болно. Үнэнийг хүлээн авч, гэмшиж чаддаг хүмүүсийг зогсоох, хязгаарлах, эсвэл засах шаардлагагүй. Хэрвээ тэд үнэнийг хүлээн авдаггүй бол энэ нь суурь нимгэн, эсвэл биеийн хэмжээ багатай, үнэнийг ойлгодоггүйн асуудал биш; харин хүн чанарын асуудал юм. Ийм хүмүүсийн хувьд тэднийг зогсоож, хязгаарлахын тулд захиргааны удирдлага, захиргааны шийтгэл ашиглах хэрэгтэй. Хүрэх эцсийн үр дүн нь чуулганы ажил болон чуулганы амьдралын хэвийн дэг журмыг хамгаалж, чуулганы амьдралыг эмх цэгцтэй явуулах боломжийг олгох явдал юм. Үүнийг нөхцөл байдлыг эргүүлэх гэж нэрлэдэг бөгөөд энэ бол удирдагч, ажилчдын ажилдаа хүрэх ёстой үр дүн юм. Энэ үр дүнд хүрснээр л тэд үүрэг хариуцлагаа биелүүлж байгаа хэрэг юм. Хэрвээ удирдагч, ажилчид гарч ирсэн ямар ч асуудлыг үл тоомсорлож, зүгээр л зарим нэг бичиг үсэг, хоосон сургаалаар хааш яаш хандаж, эсвэл чуулганы ажилд саад болж, үймүүлдэг хүмүүсийг ердөө хэдхэн үгээр энгийн байдлаар зэмлэж, засвал энэ нь асуудлыг шийдвэрлэж чадах уу? Энэ нь асуудлыг шийдвэрлэж чадахгүйгээр үл барам чуулганд илүү их эмх замбараагүй байдал үүсгэдэг—ихэнх хүн үүргээ гүйцэтгэх хүсэл зоригоо алдаж, янз бүрийн хэмжээгээр үймэрч, энэ нь үүргийн гүйцэтгэлд нь нөлөөлдөг. Ийм удирдагч, ажилчид үүрэг хариуцлагаа биелүүлсэн үү? (Үгүй.) Энэ нь эдгээр удирдагч, ажилчин ажилдаа тэнцэхгүй гэдгийг харуулж байна.

III. Бурханы сонгосон хүмүүсийг ялган таних чадвартай болгож, сургамж авхуулахын тулд ёрын муу хүмүүсийн муу үйлийг ил болгох

Удирдагч, ажилчдын арван хоёр дахь үүрэг хариуцлагын гурав дахь шаардлага нь: ёрын муу хүмүүс саад болж, үймүүлж байгааг зохицуулах үедээ удирдагч, ажилчид Бурханы сонгосон хүмүүстэй хамт Бурханы үгийг идэж, ууж, өөрсдийгөө эргэцүүлэн, таньж мэдэж, жинхэнэ өөрчлөлт гаргах ёстой. Тэд Бурханы сонгосон хүмүүсийг үнэн-бодит байдалд ороход, завхарсан зан чанараа хаяхад, Бурханыг дагадаг, Бурханд дуулгавартай байдаг, Бурханд гэрчлэл хийдэг болоход хөтөлж чаддаг байх ёстой. Ийм төрлийн ажил л Бурханы санаа зорилгод нийцдэг. Нэг талаар, ингэж ажилладаг удирдагч, ажилчид асуудлыг шийдвэрлэж, ажиллах явцдаа өөрсдийгөө үнэнээр зэвсэглэж чаддаг. Түүнчлэн, асуудлыг шийдвэрлэхийн тулд үнэнийг нөхөрлөснөөрөө тэд ах эгч нарт үнэнийг ойлгох, өөрсдийгөө хэрхэн эргэцүүлж, таньж мэдэхийг мэдэж авах, завхарсан зан чанараа хаях, үүргээ сайн гүйцэтгэх, хүмүүсийг хэрхэн ялган таньж, тэдэнд хэрхэн хандахыг мэдэх, Бурханыг дагаж, Бурханд дуулгавартай байдаг болоход, бусдад хазаарлагдахгүй байж, мөн гэрчлэлдээ бат зогсож чаддаг болоход нь тусалдаг. Энэ бол удирдагч, ажилчдын үүргээ гүйцэтгэж байгаа хэрэг; энэ бол чуулганы ажлыг гүйцэтгэх явцдаа асуудлыг шийдвэрлэхийн тулд удирдагч, ажилчдын хэрэгжүүлэх ёстой зарчим юм. Чуулганд ямар ч асуудал гарсан бай хамаагүй, юун түрүүнд удирдагч, ажилчид үнэнийг эрж хайж, Бурханы санаа зорилгыг ухамсарлаж, Бурханы удирдамжийг хамтдаа эрж хайх ёстой. Дараа нь тэд тулгараад байгаа янз бүрийн асуудлыг шийдвэрлэхийн тулд Бурханы холбогдох үгийг хайх хэрэгтэй. Асуудлыг шийдвэрлэх явцад удирдагч, ажилчид Бурханы холбогдох үгийн талаар ах эгч нартай түлхүү нөхөрлөж, Бурханы үгэнд үндэслэн асуудлын мөн чанарыг ойлгох ёстой. Тэд мөн Бурханы сонгосон хүмүүсээр өөрсдийнх нь ойлголтыг нөхөрлүүлж эдгээр асуудлыг ялган таниулах ёстой. Олонх нь ижил ойлголттой болж, нэгдсэн зөвшилцөлд хүрч чадмагц асуудлыг шийдвэрлэхэд илүү хялбар болдог. Асуудлыг шийдвэрлэхдээ үйл явдлыг үргэлж бүү давтан ярь, жижиг сажиг нарийн ширийн зүйлээр бүү хөөцөлд, асуудалд холбогдсон хүмүүсийг бүү буруутга. Эхлээд жижиг асуудалд бүү төвлөр; харин үүний оронд үнэнийг тодорхой нөхөрлө, учир нь энэ нь асуудлын мөн чанарыг илчлэх болно. Энэ арга барил л Бурханы сонгосон хүмүүст Бурханы үгэнд үндэслэн асуудлыг ялган таньж сурах, гарч ирсэн хүмүүс, үйл явдал, зүйлсээс ялган таних чадвар олж авах, мөн тэдгээрээс бодит сургамж авахад тусалдаг. Энэ нь мөн тэдэнд ихэвчлэн ойлгодог бичиг үсэг, хоосон сургаалаа бодит амьдралтай харьцуулах боломж олгож, үнэнийг жинхэнэ ёсоор ойлгох боломжийг бүрдүүлдэг. Энэ бол удирдагч, ажилчдын хийх ёстой зүйл биш гэж үү? Бурханы сонгосон хүмүүсийг үнэн-бодит байдалд ороход хөтлөх нь үндсэндээ Бурханы сонгосон хүмүүсийн үзэл, төсөөлөл болон тэдний завхарсан зан чанарыг шийдвэрлэхийн тулд үнэнийг ашиглах явдалтай холбоотой. Энэ арга барил хамгийн сайн үр дүнд хүргэдэг. Удирдагч, ажилчид асуудлыг шийдвэрлэхийн тулд үнэнийг ашиглаж чадах тусам Бурханы сонгосон хүмүүс үнэнийг төдий чинээ амархан ойлгож чадна. Ингэснээр тэд Бурханы үгийг бодит амьдрал дээр хэрхэн хэрэгжүүлж, хэрэглэхийг мэдэх болно. Хэрвээ удирдагч, ажилчид жинхэнэ асуудлыг шийдвэрлэхэд Бурханы сонгосон хүмүүсийг байнга хөтөлдөг бол Бурханы сонгосон хүмүүсийг үнэн-бодит байдалд оруулж, мөн Бурханы үгийг өдөр тутмын амьдралдаа шингээж чадна. Зарим хүн: “Удирдагч, ажилчдад тавьж буй энэ шаардлага хэтэрхий өндөр биш гэж үү? Бид яаж ийм их ойлголттой байж чадах юм бэ?” гэж хэлдэг. Өмнө нь чамд ийм ойлголт байгаагүй байж магадгүй, гэхдээ чи энэ үр дүнд хүрэхийн тулд суралцаж, хэрэгжүүлж чадахгүй гэж үү? Энэ бол Бурханы ажил удирдагч, ажилчид болон Бурханы сонгосон хүмүүсийг үнэн-бодит байдалд ороход сургадаг арга зам юм. Хэрвээ чи яаж гэдгийг мэдэхгүй бол суралцаж, хэрэгжүүлж болно. Ямар ч асуудал гарсан бай, чи Бурханы үгэнд үндэслэн өөрийгөө эргэцүүлж, таньж мэдэж сурах ёстой; энэ бол хэрэгжүүлэх үйл явц юм. Хэд хэдэн удаа хэрэгжүүлж, үр дүнд хүрснийхээ дараа чи замтай болж, үнэнийг хэрхэн хэрэгжүүлэхийг мэддэг болно. Бурхан ажиллахаар ирэх үедээ хүмүүсийг үнэн-бодит байдалд орж сурахад хөтөлдөг арга зам нь энэ юм. Удирдагч, ажилчид ах эгч нартай байнга холбоо харилцаатай байж, асуудалтай хамтдаа нүүр тулж, асуудлыг хамтдаа шийдвэрлэж, чуулганы ажлыг сайн хийх ёстой. Чуулганы удирдагчид Бурханы сонгосон хүмүүсийг хэрхэн хөтлөх ёстой вэ? Гол арга зам нь бодит амьдрал дээрх асуудлыг олж илрүүлж, шийдвэрлэхэд, бодит амьдрал дээр Бурханы үгийг хэрэгжүүлж, туулахад Бурханы сонгосон хүмүүсийг хөтлөх явдал бөгөөд ингэснээр Бурханы сонгосон хүмүүс үнэнийг хэрэгжүүлж чаддаг болоод зогсохгүй сөрөг зүйлс болон сөрөг хүмүүсийг—хуурамч удирдагчид, хуурамч ажилчид, ёрын муу хүмүүс, үл итгэгчид, антихристүүдийг—ялган таньж чаддаг болно. Янз бүрийн хүмүүсийг ялган танихын зорилго нь асуудлыг шийдвэрлэх явдал юм. Ёрын муу хүмүүс болон антихристүүдийн дэгдээсэн үймээнийг бүрэн шийдвэрлэж байж л чуулганы ажил саадгүй урагшилж, Бурханы хүсэл чуулганд хэрэгжиж чадна. Үүний зэрэгцээ, ёрын муу хүмүүсийг зохицуулах нь алдаа гаргах, эсвэл мууг үйлдэхээс зайлсхийх сэрэмжлүүлэг болж, хүнийг өөрөө Бурханаас эмээж, муугаас зайлж чаддаг болгодог. Ингэснээр чи үүргээ биелүүлж, амь-оролттой болоод зогсохгүй үнэнийг ойлгож, үнэн-бодит байдалд ордог. Энэ нь нэг сумаар хоёр туулай буудаж байгаа хэрэг биш гэж үү? Чи үнэнийг ойлгодог, асуудлыг шийдвэрлэж чаддаг болох үед энэ нь чи удирдагч, ажилчин байх хэв чанартай бөгөөд Бурханы гэрт хөгжүүлэлтэд орох шаардлагыг хангаж байгааг баталдаг; тиймээс чи манлайлж, ах эгч нарыг бодит амьдрал дээрх янз бүрийн хүмүүс, үйл явдал, зүйлсийг ялган таньж сурахад; үнэний ойлголттой болоход; чуулганы ажлыг үймүүлж, саад болдог бүх төрлийн хүмүүст хэрхэн хандахыг мэдэж авахад; үнэнийг хэрхэн хэрэгжүүлэх, янз бүрийн хүмүүст зарчмын дагуу хэрхэн хандах, асуудлыг шийдвэрлэхийн тулд үнэнийг хэрхэн нөхөрлөхийг мэдэж авахад залж чиглүүлэх ёстой. Энэ бол чиний үүрэг хариуцлага юм. Ингэж хэрэгжүүлснээрээ чи Бурханы үгийн бодитой байдалд орно. Чи бодит амьдрал дээр тохиолддог бүх хэрэг явдлаас сургамж авч, ялган таних чадвар олж авч, Бурханы санаа зорилгыг ойлгох бөгөөд асуудлыг хэрхэн зохицуулах, хүмүүст хэрхэн хандах, үүргээ хэрхэн гүйцэтгэх тал дээр хэрэгжүүлэлтийн зарчимтай болно. Ингэснээр чи үнэнийг хэрэгжүүлж чадна. Хүмүүст тавьдаг Бурханы шаардлага бол ийм үр дүнд хүрэх явдал юм. Тиймээс ямар ч хэрэг явдал гарсан бай, чи үргэлж сургамж авч, ялган таних чадвараа хөгжүүлэх ёстой; тэдгээрийг зүгээр өнгөрөөж болохгүй, мөн сургамж авч, ялган таних чадвараа хөгжүүлэх ямар ч боломжийг алдаж болохгүй. Нэгэнт ямар нэг зүйл тохиолдсон болохоор бид үүнд сөрөг, гомдоллосон хандлагаар хандаж болохгүй; харин ч эерэг хандлагаар нүүр тулах ёстой. Үүнийг яаж хийдэг вэ? Асуудлыг шийдвэрлэхийн тулд үнэнийг эрж хайх замаар хийдэг. Бүх хүнд завхарсан зан чанар байдаг бөгөөд хүн чанар нь сайн эсвэл муу байж болох тул хүмүүс цугларах үед яаж асуудал гарахгүй байх билээ? Бурхан чамд энэ орчныг бүрдүүлж өгсөн, эргэн тойронд чинь тохиолддог ийм хүмүүс, үйл явдал, зүйлсийг чамд харуулсан байхад чиний хандлага ямар байх ёстой вэ? Эдгээр янз бүрийн асуудлыг чиний өмнө дэлгэн тавьсанд Бурханд таларх. Тэр чамд хэрэгжүүлэх, сургамж авах, үнэн-бодит байдалд орох боломж олгож байна. Удирдагч, ажилчны хувиар чи бас өөрт чинь ийм боломж олгосонд Бурханд талархах ёстой. Ямар ч асуудалтай тулгарсан бай, чи ах эгч нарыг чамтай хамт ялган таньж сурах, сургамж авах, мэдлэг ухаантай болоход хөтлөх ёстой. Түүнчлэн, тухайн асуудлын талаар хүмүүст ямар үзэл, төсөөлөл байдаг, ямар гажууд үзэл бодол байдаг, энэ хэрэг явдалтай тулгарснаар ямар сургамж авсан, ямар эндүү ташаа үзэл, санаа бодлыг шийдвэрлэсэн, эцэст нь ямар үнэнийг ойлгосныг чамтай хамт эргэцүүлж, ойлгоход тэднийг чиглүүлэх ёстой. Хүн Бурханы ажлыг ингэж л туулах ёстой бөгөөд ганц ч хэрэг явдлыг өнгөрөөж болохгүй. Хэрвээ чи Бурханы ажлыг хэдэн жил туулж, олон асуудлыг шийдвэрлэсэн бол Бурханы үг бүгд үнэн бөгөөд хүмүүсийг гарцаагүй цэвэрлэж, Сатаны нөлөөнөөс аварч чадна гэдгийг харах болно. Хүмүүс үнэнийг ойлгож, олж авах үедээ Бурханы үг бүрэн биелж, гүйцэлдсэнийг харах болно. Бурханы сонгосон хүмүүс Бурханы үгийг хэрэгжүүлж, туулж чаддаг болох үедээ Бурханы үгийг бодит амьдралдаа шингээж, хүмүүс болон хэрэг явдлыг харахдаа Бурханы үгийг зөвөөр ашиглаж, хүмүүсийг болон өөрийн хийдэг бүх зүйлийг Бурханы үгээр хэмждэг болохоос харсан зүйл юм уу мэдрэмждээ найддаггүй, үзэл, төсөөлөлдөө бүр ч найддаггүй. Тэд эдгээр сургамжийг авмагц Бурханы үгээр амьдрах нь тэдэнд илүү хялбар болж, Бурханы өмнө байнга амьдарч чаддаг. Ингэснээр удирдагч, ажилчид ажилдаа бүрэн стандартад нийцэж, үүрэг хариуцлагаа биелүүлдэг. Удирдагч, ажилчид ажлаа нэгд нэгэнгүй хийсэн цагт л Бурханы сонгосон хүмүүс эдгээр зүйлийг олж авч чадна. Хэрвээ чи тулгарсан олон нөхцөл байдалдаа ах эгч нарыг сургамж авахад хэрхэн хөтлөхөө мэддэггүй, янз бүрийн хүмүүс, үйл явдал, зүйлсийг ялган таньж чаддаггүй бол чи харалган, хөшүүн, мунхаг мунгинуу хүн юм. Ийм нөхцөл байдалтай тулгараад чи сандарч тэвдэн, тэдгээрийг хэрхэн зохицуулахаа мэдэхгүй, энэ ажилд тэнцэхгүйгээс гадна, энэ нь ах эгч нарын эдгээр хүмүүс, үйл явдал, зүйлсийн талаарх туршлагад нөлөөлнө. Хэрвээ чи асуудлыг зүй ёсоор зохицуулдаггүй, ямар ч ажил хийдэггүй, үнэнийг нөхөрлөхийн тулд хэлэх ёстой ганц ч үг хэлдэггүй, бусдад ашиг тустай, босгон байгуулах юу ч хэлж чаддаггүй бол олон хүн саад болж, үймүүлдэг эдгээр хүмүүс, үйл явдал, зүйлстэй тулгарах үедээ эдгээр хэрэг явдлыг Бурханаас хүлээн авч, тэдгээрт эерэг, идэвхтэй хандаж, тэдгээрээс сургамж авч чадахгүйгээр үл барам Бурханы талаарх үзэл, сэрэмжлэл нь улам бүр ноцтой болж, Түүнд үл итгэж, хардах нь ч мөн адил улам ноцтой болно. Энэ нь удирдагч, ажилчид үнэн-бодит байдалгүй, асуудлыг шийдвэрлэхийн тулд үнэнийг ашиглаж чаддаггүйн үр дагавар биш гэж үү? Энэ нь удирдагч, ажилчид жинхэнэ ажил хийж чаддаггүйн шинж биш гэж үү? Чи чуулганы ажлыг зохих ёсоор хийгээгүй, Бурханы чамд өгсөн даалгаврыг биелүүлээгүй, удирдагч, ажилчдын үүрэг хариуцлагыг гүйцэтгээгүй, ах эгч нарыг Сатаны эрхшээлээс хөтөлж гаргаагүй. Тэд завхарсан зан чанар дотроо, Сатаны уруу таталтад амьдарсаар байна. Чи Бурханы сонгосон хүмүүсийн амь-оролтыг саатуулж байгаа биш гэж үү? Чи хүмүүсийг гүнээ хорлож байна! Удирдагч, ажилчны хувиар чи ах эгч нарыг Бурханы өмнө хөтөлж авчрах, Бурханы сонгосон хүмүүсийг үнэний ойлголттой болгохын тулд Бурханы үгийг идүүлж, уулгуулах, үүргээ зарчимтайгаар гүйцэтгэдэг болгох, улмаар Бурханд итгэх итгэлийг нь нэмэгдүүлэх Бурханы даалгаврыг хүлээн авах ёстой. Чи ингэж хэрэгжүүлээгүйгээр үл барам, ёрын муу хүмүүсийн дэгдээсэн үймээнийг хязгаарлаж, шийдвэрлээгүйгээсээ болж Бурханы сонгосон хүмүүсийн амь-оролтод хор хөнөөл учруулсан. Бурханд олон жил итгэснийхээ дараа тэд ахиц дэвшил гаргаагүй, үнэнийг ойлгоогүй, Бурханы тухай мэдлэг олж аваагүйгээр барахгүй, бүр Бурханы талаар олон үзэл, буруу ойлголттой болж, ямар ч бодитой дуулгавартай байдалгүй болсон. Тэгэхээр чиний хийсэн бүхэн үнэндээ Бурханы ажилд саад болж, үймүүлж байгаа хэрэг биш гэж үү? Чи Бурханы сонгосон хүмүүсийг үнэн-бодит байдал руу хөтөлж, хамгаалаагүй төдийгүй, харин ч ёрын муу хүмүүс тэднийг үймүүлж, антихристүүд тэднийг төөрөгдүүлж, хянах боломж олгосон. Чи ах эгч нараа гомдоож, дайснуудаа баярлуулах зүйл хийсэн биш гэж үү? Чи ёрын мууд тусалж, хамсаатан болсон биш үү? Чи маш удаан ажилласан; гэвч эерэг үр дүнд хүрч чадаагүйгээр барахгүй, ах эгч нар болон Бурханы хоорондох зайг улам бүр холдуулж, Бурханы сонгосон хүмүүс олон жил Бурханд итгэсэн хэр нь үнэнийг ойлгодоггүй, ёрын муу хүмүүс саад болж, үймүүлж байгааг хэрхэн ялган танихаа мэддэггүй болгож, амь-оролтод нь ноцтой нөлөөлсөн. Энд ямар асуудал байна вэ? Энэ нь маш их ёрын мууг үйлдэж байгаа хэрэг биш гэж үү? Удирдагч, ажилчид ямар ч ажил хийдэг байсан, хэрвээ тэд Бурханы шаардлагын дагуу үйлдэж, үнэн-зарчмын дагуу хэрэг явдлыг зохицуулж, асуудлыг шийдвэрлэж чадахгүй бол тэдний нөлөө зөвхөн өөрсдөд нь юм уу цөөн хэдэн хүнд нөлөөлөөд зогсохгүй; чуулганы ажил, чуулган дахь Бурханы сонгосон бүх хүний амь-оролт, Бурханы сонгосон хүмүүсийн үүргээ гүйцэтгэсний үр дүн, хаанчлалын сайн мэдээг түгээсний үр дүн, тэр ч байтугай Бурханы сонгосон хүмүүс аврагдаж, Бурханы хаанчлалд хүргэгдэж чадах эсэхэд нөлөөлнө—эдгээр нь бүгд нөлөөлж болзошгүй тал юм. Зарим хүн Бурханд итгэдэг боловч хуурамч удирдагчид болон антихристүүдийг дагаснаар сүйрдэг. Энэ нь яг л шашны хүрээний хүмүүс пастор, ахлагч нарын төөрөгдөл, хяналтад орсны үр дүнд Бурханыг эргэн ирэхэд нь угтан авч чадалгүй, харин гамшигт өртдөгтэй адил юм. Энэ бүхэн нь илэрхий үнэн билээ. Тиймээс, хуурамч удирдагчид болон антихристүүдийг ялган таньж чаддаг байх нь Бурханы сонгосон хүмүүсийн амь-оролтод туйлын ашиг тустай!

Удирдагч, ажилчдын арван хоёр дахь үүрэг хариуцлага нь тэднээс хамгийн чухал гурван ажлыг гүйцэтгэхийг шаарддаг: Нэгдүгээрт, тэд чуулганы ажилд саад болж, үймүүлдэг янз бүрийн хүмүүс, үйл явдал, зүйлсийг олж илрүүлэх ёстой. Хоёрдугаарт, тэдгээрийг ялган таньж, тодорхойлсныхоо дараа ёрын муу хүмүүсийг даруй зогсоож, хязгаарлах ёстой; энэ бол хоёр дахь алхам юм. Гуравдугаарт, ёрын муу хүмүүсийг зогсоож, хязгаарлаж, нөхцөл байдлыг эргүүлэх зуураа тэд ёрын муу хүмүүсийн муу үйлийг ил болгохын тулд ах эгч нартай Бурханы үгийг байнга нөхөрлөж, энэ хэрэг явдлын талаарх ах эгч нарын хариу үйлдэл, ойлголтыг анхааралтай ажиглаж, тэдний буруу үзэл бодлыг даруй засах ёстой. Мэдээж, хэрвээ үнэнийг эрэлхийлдэг зарим ах эгч гүнзгий ойлголттой байвал тэднийг илүү их нөхөрлөхөд урамшуулах хэрэгтэй. Түүнчлэн, удирдагч, ажилчид сул дорой, эсвэл биеийн хэмжээ багатай хүмүүст тусалж, тэднийг илүү их ярихад урамшуулах ёстой. Энэ нь ах эгч нарт ялган таних чадвар олж авах, болсон үйл явдлаас сургамж авах, хүмүүс болон хэрэг явдлыг ялган таньж сурахад нь туслах зорилготой юм. Хүмүүс болон хэрэг явдлыг ялган танихын зорилго нь янз бүрийн хүмүүсийг үнэн зөв ойлгож, үнэн-зарчмын дагуу тэдэнд зөв арга барилаар хандаж чаддаг болохын зэрэгцээ өөрсдөө ч бас сургамж авах явдал юм. Тэд ямар сургамж авах ёстой вэ? Бурхан энэ хүмүүсийн байдлыг задлан шинжилж, ил болгохдоо тэдэнд ямар хандлагаар ханддагийг тэд ажиглах ёстой—энэ хүмүүст хандах Бурханы хандлагыг мэдэх нь хүн ямархуу хүн байх ёстой, ямар замаар явах ёстойг илүү тодорхой болгодог биш гэж үү? (Тийм.) Товчхондоо, хүрэх ёстой эцсийн үр дүн бол Бурханы сонгосон хүмүүс бодит амьдралын орчинд үнэнийг ойлгож, бодит байдалд орж, үүргээ хэвийн гүйцэтгэж, Бурханы зохион байгуулалт, зохицуулалтыг дуулгавартай дагаж чаддаг болох явдал юм. Ингэснээр удирдагч, ажилчдын чуулганы ажлыг гүйцэтгэж буй байдал Бурханы санаа зорилгод нийцэх болно. Энэ ажлыг гүйцэтгэх гурван алхмаас дүгнэж үзвэл, удирдагч, ажилчид энэ ажлыг сайн хийхэд хэцүү юу? (Үгүй.) Хэрвээ хүний сайхан сэтгэл, хэв чанарт найдвал энэ ажлыг сайн хийхэд бага зэрэг зүдэргээтэй байж мэднэ, учир нь чи Бурханы шаардсан үр дүнд хүрэхгүй бөгөөд удирдагч, ажилчдын жинхэнэ үүрэг хариуцлагыг биелүүлэхгүй. Хүний завхарсан зан чанарт найдан энэ ажлыг сайн хийж чадах уу? (Үгүй.) Нарийн яривал, энэ ажлыг хийхдээ завхарсан зан чанарт найдах нь өөрийнхөө санаа бодлын дагуу үйлдэж байна гэсэн үг юм. Үүнээс ямар үр дагавар гарах вэ? (Энэ нь чуулганд эмх замбараагүй байдал үүсгэнэ.) Энэ бол нэг үр дагавар нь: Чи хэчнээн их ажиллана, аливаа зүйл төдий чинээ эмх замбараагүй болно. Эмх замбараагүй байдал гэж юу вэ? Эмх замбараагүй байдлын тодорхой байдал юу вэ? Цуглааны үеэр хүмүүс Бурханы үгийг хэвийн идэж, ууж, эсвэл үнэнийг нөхөрлөж чадахгүй байхыг хэлнэ. Ёрын муу хүмүүс болон үл итгэгчид үргэлж үймээн дэгдээж, эсвэл байнга маргаан гарч, хүн бүр өөрийн үзэл бодлоос салахгүй зууралдаж, бүлэглэл, фракц үүсгэдэг; ах эгч нар ялган таньж чадахгүй, яахаа мэдэхгүй байдаг бөгөөд сүнслэг ойлголттой, үнэнийг хайрладаг хүмүүс ч бас үймэрч, тэдний амь өсдөггүй. Ийм чуулганд ёрын муу хүмүүс болон үл итгэгчид эрх мэдлийг бүрэн гартаа авдаг бөгөөд Ариун Сүнс ажилладаггүй. Ийм чуулганд юу ч тохиолдсон бай, хүмүүс бүгд зэрэг ярьж, янз бүрийн үзэл бодол илэрхийлдэг бөгөөд зөв үзэл бодол бараг яригддаггүй. Чуулган даруйхан хэд хэдэн бүлэглэлд хуваагдаж, хүмүүсийн дунд эв нэгдэл байхгүй болж, Ариун Сүнсний ажил юм уу удирдамжийн ямар ч шинж тэмдэг харагддаггүй. Хүмүүс бие биеэсээ сэрэмжилж, нэг нэгнээ хардаж сэрддэг; хоёр юм уу гурван бүлэг эрх мэдэл, ашиг хонжооны төлөө өрсөлддөг; хүн бүр өөрийгөө дэмжих хүмүүсийг эрж хайж, өөртэй нь санал нийлээгүй хүмүүс рүү дайрч, гадуурхдаг; мөн бүхий л төрлийн муу үйл үйлдэгдэж магадгүй. Энэ бол эмх замбараагүй байдлын дүр зураг юм. Энэ нөхцөл байдал хэрхэн үүсдэг вэ? Удирдагч, ажилчид ажлаа хийж чадахгүй байгаагаас болдог биш гэж үү? (Тийм.) Удирдагч, ажилчид өөрсдийн санаа бодлын дагуу ажиллах нь ийм үр дагаварт хүргэдэг. Өөрийн санаа бодлын дагуу ажиллах гэдэг нь юу гэсэн үг вэ? Энэ нь үнэнийг ойлгохгүй, зарчимгүй байх, завхарсан зан чанар болон хүний үзэл, төсөөлөлд үндэслэн сохроор үйлдэж, чуулганыг бүр ч эмх замбараагүй байдалд оруулахыг хэлнэ. Зарим хүн: “Чуулганд яаж үймээн дэгдээдэг ёрын муу хүмүүс байж болох юм бэ? Хэн нь зөв, хэн нь буруу болохыг, эсвэл хэний талд орохоо би мэдэхгүй байна” гэж хэлж магадгүй. Зарим нь: “Чуулган хэд хэдэн бүлэглэлд хуваагдсан байна. Бид яаж чуулганы амьдралаар амьдрах юм бэ? Цуглаан бүр үр дүнгүй, цаг үрсэн хэрэг болж байна. Ингэж итгэсээр байвал ямар ч үр дүнд хүрэхгүй” гэж хэлж магадгүй. Чуулган маш эмх замбараагүй болж, Бурханы сонгосон хүмүүс чуулганы амьдралаар амьдарч чадахгүй болох үед Бурхан үүнийг бүрмөсөн жигшин голдог. Ёрын муу хүмүүс болон үл итгэгчид эрх мэдлийг гартаа авсан цагт чуулганыг сүйрүүлнэ гэдгийг энэ нь тодорхой харуулж байна. Сайн хүмүүс болон үнэнийг хэрэгжүүлдэг хүмүүс удирдагч, ажилчнаар ажиллахгүйгээр чуулган оршин тогтнож чадахгүй—тэдэнгүйгээр бүх зүйлийг хяналтдаа байлгах боломжгүй болно! Ёрын муу хүмүүс болон үл итгэгчдийг хязгаарлахгүй бол чуулганы амьдрал байхгүй болж, чуулганы хэвийн дэг журам бүрмөсөн алдагдаж, замбараагүй байдал үүснэ. Энэ бол удирдагч, ажилчид ажлаа сайн хийхгүй байх үеийн үр дүн юм. Хэрвээ удирдагч, ажилчид үнэнийг хүлээн авч, Бурханы санаа зорилгыг бодолцон үзэж, эсвэл Бурханд найдаж чадахгүй бол чуулганы ажлыг сайн хийж чадахгүй. Тэд чуулганд гарсан ямар ч асуудлыг шийдвэрлэж чадахгүй, эсвэл Бурханы сонгосон хүмүүст тулгарсан ямар ч бэрхшээлийг шийдвэрлэж чадахгүй. Ийм удирдагч, ажилчид эрх мэдлийг гартаа авбал сайн үр дүнд хүрч чадах уу? Тэд чуулганд зөвхөн эмх замбараагүй байдал л авчирч чадна—эцэст нь иймэрхүү нөхцөл байдал үүсдэг. Тэгээд энэ чуулган эзгүйрч, Сатан эрх мэдлийг гартаа авсан газар болдог; мөн чанараа алдаж доройтдог. Бурхан энэ чуулганыг хүлээн зөвшөөрөхгүй бөгөөд Ариун Сүнс энд ажиллахгүй. Ийм чуулган зөвхөн нэр төдий бөгөөд үүнийг хаах ёстой.

Арван хоёр дахь үүрэг хариуцлагын тухайд хуурамч удирдагчдын илрэлийг задлан шинжлэх

I. Хуурамч удирдагчид хэв чанар муутай бөгөөд саад болж, үймүүлдэг асуудлыг олж илрүүлж чаддаггүй

Эдгээр нь арван хоёр дахь үүрэг хариуцлагад заасан удирдагч, ажилчдын хийх ёстой ажил юм; бид одоо өөр тодорхой жишээний талаар нөхөрлөхгүй. Өнөөдрийн нөхөрлөлийн сэдэв бол эдгээр ажлыг гүйцэтгэх үеийн хуурамч удирдагчдын онцгой илрэлийг ил болгох, мөн ямар зан авир нь хуурамч удирдагчдын мөн чанарыг харуулдаг, хүнийг хуурамч удирдагч гэж тодорхойлоход ямар зан авирыг ашиглаж болохыг олж тогтоох явдал юм. Энэ бол өнөөдрийн нөхөрлөлийн гол сэдэв. Нэгдүгээрт, энэ ажил дээр удирдагч, ажилчдад тавигдах шаардлага нь Бурханы ажил болон чуулганы хэвийн дэг журамд саад болж, үймүүлдэг янз бүрийн хүмүүс, үйл явдал, зүйлсийг даруй олж илрүүлэх явдал юм. Даруй олж илрүүлэх нь удирдагч, ажилчдад тавигддаг шаардлагатай стандарт юм. Ямар нэг зүйл болох бүрд, ямар нэг зүйл буруугаар эргэсний өчүүхэн төдий шинж тэмдэг илэрмэгц, тухайлбал ёрын муу хүмүүс явуулга хийж эхэлж буй шинж тэмдэг илрэх юм уу хэн нэгэн төвөг удаж буй шинж тэмдэг харагдмагц удирдагч, ажилчид үүнийг мэдэрч, сонор сэрэмжтэй байх ёстой. Хэрвээ тэд хөшүүн, мулгуу байвал төвөгтэй болно. Ялангуяа ёрын муу хүмүүс үймээн дэгдээж байгаа нөхцөл байдалд, энэ асуудал дөнгөж гарч эхэлмэгц, энэ хүмүүс яг юу хийх санаатай байгаа, эсвэл нөхцөл байдал хэрхэн өрнөх нь тодорхойгүй байх үед—өөрөөр хэлбэл, удирдагч, ажилчид энэ хэрэг явдлыг хараахан нэвт харж чадаагүй байх үед—тэд сохроор үйлдэж болохгүй, мөн буруу дүгнэхээс зайлсхийхийн тулд энэ хүмүүст цагаас нь өмнө сэрэмжлүүлж болохгүй. Гэхдээ энэ нь нөхцөл байдлыг анзаарахгүй, мэдэхгүй байна гэсэн үг биш. Харин ч энэ нь аливаа зүйл хэрхэн өрнөхийг, энэ хүмүүсийн санаархал, зорилго, сэдэл нь юу болохыг хүлээж, ажиглахыг хэлнэ. Энэ бол удирдагч, ажилчдын хийх ёстой ажил юм. Нөхцөл байдал тодорхой хэмжээнд хүрч, энэ хүмүүс сөрөг байдал гаргаж, худал хуурмаг тарааж эхлэн, Бурханы сонгосон хүмүүст үймээн дэгдээх үед удирдагч, ажилчид даруй арга хэмжээ авах ёстой. Тэд энэ хүмүүсийн муу үйлийг ил болгож, задлан шинжилж, хязгаарлахын тулд эргэлзэлгүйгээр босож зогсон, сургамж авахад, ёрын муу хүмүүсийг ялган таньж, нэвт харахад нь бусдад туслах ёстой. Энэ бол саад болж, үймүүлдэг янз бүрийн хүмүүс, үйл явдал, зүйлсийг даруй, үнэн зөв олж илрүүлэх үйл явц юм—удирдагч, ажилчид энэ ажлыг хийж байна гэдэг нь ийм утгатай. Энэ ажлын гол зорилго нь чуулганы ажилд саад болж, үймүүлдэг янз бүрийн хүмүүс, үйл явдал, зүйлсийг олж тогтоон, дараа нь тэдгээрийг даруй шийдвэрлэх явдал юм. Үүнд л удирдагч, ажилчид хүрч чадна. Тэгвэл энэ ажил дээрх хуурамч удирдагчдын илрэл юу вэ? Бид хуурамч удирдагчдыг хэрхэн задлан шинжилж, ялган таньж болох вэ? Хуурамч удирдагчид ёрын муу хүмүүс чуулганы ажлыг үймүүлж байгааг даруй, үнэн зөв олж илрүүлж чаддаггүй нь тодорхой. Энэ бол хуурамч удирдагчдын чуулганы ажлын гүйцэтгэлд гардаг хамгийн илэрхий асуудал юм—ёрын муу хүмүүс чуулганы ажлыг үймүүлж байгааг ялган таних чадвар тэдэнд байдаггүй. Хуурамч удирдагчид асуудлыг олж илрүүлж, эсвэл асуудлын мөн чанарыг нэвт харж чаддаггүй гэж яагаад хэлдэг вэ? Зарим хүний үйлдэл чуулганы ажилд саад болж, үймүүлж байгаа нь тодорхой байдаг ч хуурамч удирдагчид асуудлыг ялган таньж, эсвэл мэдэрч чаддаггүй; тэд харалган байдаг. Зарим хүн чуулганд сөрөг байдал гаргаж, бусдыг төөрөгдүүлж, үймүүлдэг. Зарим нь бүлэглэл үүсгэж, нууцаар далд явуулгад оролцож, зарим хүнийг ар хударгаар нь байнга шүүдэг. Мөн зарим нь бие биеэ болчимгүйгээр уруу татаж, сээтгэнэдэг. Хуурамч удирдагчид эдгээр зүйлийг хараагүй дүр эсгэдэг; тэд эдгээр асуудал ямар ноцтой болохыг, мөн эдгээр асуудлыг шийдвэрлэхгүй бол хэчнээн олон хүний үнэний эрэлхийлэл болон үүргийн гүйцэтгэлд нөлөөлөхийг, түүнчлэн эдгээр нь ямар үр дагаварт хүргэхийг огт мэддэггүй тул тэдгээрийг үл хайхардаг. Зарим хүн асуудлыг анзаарч, хуурамч удирдагчид мэдэгдэх үед хуурамч удирдагч: “Тэд бүгд ах эгч нар шүү дээ—хэн завхрал харуулдаггүй юм бэ? Хэнд сэтгэл хөдлөл, хүсэл байдаггүй юм бэ? Бусдыг хөнгөмсгөөр бүү шүү, бүү ялла!” гэж хэлж магадгүй. Чуулганд хэчнээн утгагүй, хорон муу, эсвэл үнэнд нийцэхгүй зүйл байсан ч хуурамч удирдагчид зүгээр л хардаггүй. Зарим хүн цуглааны үеэр үргэлж сөрөг зүйл ярьж: “Бурханы өдөр ойрхон байна гэж тэд хэлээд л байх юм—тэр нь яг хэзээ ирэх юм бэ?” гэх мэт зүйл хэлдэг. Зарим ах эгч үүнд өөрийн мэдэлгүй автдаг ч хуурамч удирдагч ямар хариу үйлдэл үзүүлдэг вэ? Тэр үүнийг хэвийн сул дорой байдал гэж үзэж, сөрөг байдал гаргаж, бусдыг төөрөгдүүлж, үймүүлж байгаа хэрэг гэдгийг нь харж чаддаггүй. Зарим ах эгч үүргээ гүйцэтгэхдээ үүнд автаж байгаа нь илэрхий байдаг. Тэд сайн мэдээг цаашид номлохыг хүсдэггүй бөгөөд цуглаанд эергээр, идэвхтэйгээр оролцохоо больдог. Цуглаан болох бүрд тэднийг дуудаж оролцуулах шаардлагатай болдог. Гэсэн ч хуурамч удирдагч үүнийг асуудал гэж хардаггүй. Энэ асуудал гарах үед чуулганы хүн бүрийн дунд ямар өөрчлөлт гарч байгааг тэр анзаардаггүй. Тэр хөшигний ард юу болж байгааг, хүмүүсийн байдал өөрчлөгдөж, хүмүүст ямар асуудал байгааг, тэдгээрийг хэн үүсгэснийг, гол буруутнууд нь хэн болохыг, асуудал хэнээс үүдэлтэйг, мөн яг ямар асуудлыг шийдвэрлэх шаардлагатайг мэдэхгүйгээр зүгээр л уламжлал ёсоор механикаар цуглаан хийдэг—тэд эдгээрийн алийг ч мэдэрч чаддаггүй. Тэдний нүд хараагүй болохоороо эдгээр зүйлийг мэдэрч чаддаггүй юм уу? (Үгүй.) Тэдний нүд хараагүй биш байтал яагаад чуулган дотор ийм ноцтой саад тотгор, үймээн, илэрхий худал хуурмаг зүйл гарч ирэх үед тэдгээрийг харж, эсвэл олж илрүүлж чаддаггүй юм бэ? Энэ удирдагч харалган бөгөөд сүнслэг ойлголтгүй нь тодорхой байна. Зарим хүн: “Хэдийгээр тэд эдгээр асуудлыг олж илрүүлж чаддаггүй ч цуглааны үеэр хүмүүст Бурханы үгийг уншиж өгч чаддаг. Тэдний уншсан зүйлийг хүмүүс ойлгож байгаа эсэх, энэ нь ямар нэг үр дүнд хүрч байгаа эсэхээс үл хамааран тэд Бурханы үгийг тууштай уншдаг. Зөвхөн энэ шалтгаанаар л тэднийг сайн удирдагч гэж үзэж болно” гэж хэлдэг. Тэд зөвхөн Бурханы үгийг уншихдаа л анхаардаг—хэрвээ энэ нь ямар ч үр дүнд хүрэхгүй бол энэ нь зүгээр л аргацааж байгаа хэрэг биш гэж үү? Хэрвээ хүмүүс асуудлыг шийдвэрлэж чадахгүй бол цуглаанаас ямар ашиг тус олж авах юм бэ? Тэгэхээр энэ удирдагч хуурамч удирдагч мөн үү? (Мөн.) Энэ ажлыг гүйцэтгэх үеийн хуурамч удирдагчийн нэг илрэл бол харалган байдал юм. Тэд харалган байдаг—асуудал яг нүднийх нь өмнө илэрхий байхад ч, эсвэл эргэн тойронд нь болж байсан ч тэд үүнийг харж, эсвэл олж илрүүлж чаддаггүй. Гаднаа тэд Бурханы үгийг жирийн хүнээс илүү нандигнадаг мэт харагдаж болох ч Бурханы үг юуны тухай болохыг, тэдгээр нь ямар хүмүүсийг хэлж байгааг, эсвэл ямар нөхцөл байдлыг хөндөж байгааг ойлгодоггүй—тэд Бурханы үгийг бодит амьдралд хамааруулж чаддаггүй. Тэгвэл тэдний нөхөрлөдөг ойлголт юу вэ? Тэдгээр нь үнэнтэй нийцдэг үү? Тэдгээр нь бодитой асуудлыг шийдвэрлэж чадах уу? (Үгүй.) Тэд номлохдоо үнэнийг маш сайн ойлгосон мэт хоосон уран үг чалчдаг боловч чуулганд ёрын муу хүмүүс илэрхий үймүүлж байгааг олж илрүүлж чаддаггүй, харин ч юу ч болоогүй мэт авирладаг. Энэ нь тэд үнэнийг ойлгодог, ялган таних чадвартайг харуулж байна уу? Тэдэнд Бурханы үгийн талаарх жинхэнэ ойлголт байна уу? (Үгүй.) Хэрвээ тэд Бурханы үгийг хэвийн уншиж чаддаг юм бол яагаад тэдгээрийг ашиглан асуудлыг харж, шийдвэрлэж чаддаггүй юм бэ? Яагаад Бурханы үгийг унших үед тэдний оюун ухаан хэзээ ч нээлттэй байдаггүй юм бэ? Яагаад Бурханы үгийг уншихдаа зүрх сэтгэл нь гярхай байдаггүй юм бэ? Энэ асуудлын уг үндэс юу вэ? Тэд яагаад харалган байдаг вэ? Тэдний харалган байдлын шалтгаан юу вэ? (Яагаад гэвэл, тэдэнд Бурханы үгийг ухамсарлах чадвар байдаггүй бөгөөд хэв чанар нь туйлын муу байдаг.) Зөв. Тэдний нүд харалган биш, харин зүрх сэтгэл нь харалган байдаг. Зүрх сэтгэл нь харалган байна гэдэг нь юу гэсэн үг вэ? Энэ нь туйлын муу хэв чанартай, Бурханы үгийг ухамсарлах чадваргүй байна гэсэн үг. Тэд Бурханы хэчнээн олон үгийг уншсан ч өнгөц түвшинд л ойлгодог. Тэд үүнийг чуулганд гарч ирдэг янз бүрийн хүмүүс, үйл явдал, зүйлс, нөхцөл байдалтай холбож чаддаггүй, мөн янз бүрийн асуудлыг үнэн-зарчмын дагуу авч үзэж, зохицуулж, шийдвэрлэж чаддаггүй. Энэ бол тэдний харалган байдлын уг үндэс юм—тэд хэв чанар муутай бөгөөд энэ ажлыг хийх чадваргүй. Тиймээс, тэд хэчнээн их хичээнгүйлэн судалж, хатуу чанга сургуулилалт хийсэн ч, мөн чадваргүй байдлаа нөхөхийн тулд хэчнээн эртлэн босож, хичээж зүтгэсэн ч удирдагч, ажилчдын үүрэг хариуцлагыг биелүүлж чадах уу? Тэд чадахгүй. Энэ хүмүүс нэлээд өрөвдөлтэй. Тэд өөрсдийгөө бичиг үсэг, хоосон сургаалаар хэчнээн их зэвсэглэсэн ч удирдагч, ажилчдын үүрэг хариуцлагыг биелүүлж, эсвэл энэ ажлыг гүйцэтгэж чадахгүй.

Дөнгөж сая бид эдгээр хуурамч удирдагчийн нэг илрэлийн талаар нөхөрлөсөн, энэ нь юу вэ гэвэл, ёрын муу хүмүүс болон антихристүүдийн үйлдэл чуулганд үймээн дэгдээдгийг тэд харж чаддаггүй, мөн ёрын муу хүмүүс, антихристүүдийн мөн чанарыг нэвт харж чаддаггүй байх явдал юм. Ёрын муу хүмүүс саад болж, үймүүлж буй хэрэг явдалтай тулгарах үедээ тэд заримдаа өчүүхэн төдий сэжүүр анзаарч магадгүй, эсвэл туршлага, мэдрэмж, зөн совингоороо ч юм уу, ямар нэг зүйл нэг л биш байна, энэ хүний нүүрний хувирал, нүдний харц, үг хэл нь бага зэрэг хэвийн бус байна гэдгийг мэдрэх төдий болж магадгүй. Тэдэнд бага зэрэг мэдрэмж төрж болох ч олон зүйлийг нэвт харж чаддаггүй бөгөөд ихэнх асуудлыг олж илрүүлж чаддаггүй. Тэд асуудлын мөн чанарыг нэвт харж чаддаггүйн шалтгаан нь юу вэ? Энэ нь өөр нэг асуудалтай холбоотой. Тэд маш хичээнгүй, өдөржингөө өрөөндөө суугаад номлол бичиж, сүнслэг үйл ажиллагааныхаа талаар тэмдэглэл хөтөлж, Бурханы үгийн талаарх ойлголт, туршлагаа бичиж, магтан дуу сурч, өдөрт хэдэн удаа залбирах, Бурханы үгээс хэр ихийг унших, хэдэн номлол сонсох, мөн туршлагын гэрчлэлийн нийтлэлийг хэр хугацаанд бичих зорилт тавьдаг—тэд энэ бүх даалгаврыг биелүүлдэг атлаа яагаад ямар нэг зүйл тохиолдох үед нэвт харж чадахгүй л байдаг вэ? Тэд үнэнийг ойлгодоггүй. Тэд зөвхөн бичиг үсэг, хоосон сургаал л чалчиж чаддаг бөгөөд жинхэнэ асуудлыг шийдвэрлэж чаддаггүй. Зарим хүн бусдыг төөрөгдүүлэхийн тулд үргэлж бичиг үсэг, хоосон сургаал ярьдаг бөгөөд хуурамч удирдагчид үүнийг нэвт харж чаддаггүй. Хэдийгээр тэд заримдаа ямар нэг зүйл буруу байна, асуудал байж магадгүй гэж мэдэрдэг ч тухайн хүмүүс ёрын муу мэт харагдахгүй байгааг үзээд, ямартай ч мунгинасан байдлаар асуудлыг зүгээр өнгөрөөдөг. Тэд ийм асуудлыг ялган танихын тулд үнэн-зарчмыг эрж хайж чаддаггүй бөгөөд тийм хүмүүсийн байдал болон мөн чанарыг ил болгосон Бурханы үгийг уншсан байлаа ч тэдгээрийг эдгээр нөхцөл байдалтай хэрхэн холбохоо мэддэггүй. Тэдний оюун ухаан бүдэг бадаг байдаг бөгөөд тэд эдгээр зүйлийг нэвт харж чаддаггүй. Тэд эрж хайхыг хүсэх үедээ үүнийгээ хэрхэн илэрхийлэхээ мэддэггүй. Тэд асуудлын мөн чанарыг тайлбарлахгүйгээр, мөн тийм хүмүүсийн ерөнхий илрэл ямархуу болох, хүн чанар, эрэлхийлэл, үүргийн гүйцэтгэл, Бурханы төлөө өөрийгөө зарлагадах шийдвэр төгс байдал нь ямар болох, эсвэл үнэнд хандах хандлага нь ямархуу болох, үнэнийг хүлээн авдаг хүн мөн эсэхийг тодорхой дүрслэхгүйгээр удаан ярьдаг. Энэхүү хуурамч удирдагчид эдгээр хэрэг явдлыг нэвт харж, эсвэл тодорхой тайлбарлаж чаддаггүй. Тэд асуудал байгааг мэдэрсэн ч гэсэн гол санаагаа тодорхой болгохгүйгээр баахан зүйл нуршин чалчдаг. Сонсож байгаа хүн нь тэдний асууж байгаа асуулт, дүрсэлж буй хүнийх нь ерөнхий байдлыг мэддэг, эцсийн дүндээ тэр хүний мөн чанарыг—ёрын муу юу, сайн уу, үнэнийг эрэлхийлдэг хүн үү, эсвэл ердөө л хөдөлмөрчин үү гэдгийг—тодорхойлохын тулд ялган таньж, гол санааг нь түүвэрлэн авч, үгэнд нь дүн шинжилгээ хийх чадвартай байх шаардлагатай болдог. Чи хуурамч удирдагчаас ямар нэг асуудлыг дүрслэх юм уу асуулт тавихыг хүсэх үед тэд асуудлын уг үндэс, мөн чанар, эсвэл гол цөмийг хэзээ ч тодорхой дүрсэлж чаддаггүй. Товчхондоо, хуурамч удирдагчид нэвт харж чаддаггүй асуудалдаа ямар нэгэн онцгой хандлага гаргадаггүй бөгөөд зарим нэг сэжүүр анзаарч чадахаар хэрэг явдлын хувьд ч тэд эдгээр асуудлын мөн чанарыг нэвт харж чадахгүй л байдаг. Зарим хүн сөрөг байдал гаргаж, үзэл тараан, чуулганы амьдралд сөрөг нөлөө үзүүлж байхад ч тэд үүнийг нэвт харж чаддаггүй. Тэд асуудлын мөн чанарыг өнгөн талаас нь, эсвэл дөнгөж эхэлж буй үе шатнаас нь нэвт харж, тодорхойлж чаддаггүй. Мэдээж, асуудлын мөн чанарыг нэвт харна гэдэг энгийн хэрэг биш. Чуулганы ажилд хамгийн чухал зүйл бол Бурханы үгэнд үндэслэн янз бүрийн хүмүүсийн мөн чанарыг нэвт харах явдал юм. Үнэнийг ойлгодог хүмүүс үүнд хүрч чаддаг бол хуурамч удирдагчид, хуурамч ажилчид чаддаггүй. Антихристүүд чуулганы ажлыг үймүүлж байгааг харах үедээ тэд асуудлын мөн чанарыг нэвт харж чаддаггүй бөгөөд бүр антихристүүдийг өмөөрч: “Тэд зүгээр л зарим нэг завхарсан зан чанараа харуулж, бага зэрэг биеэ тоосон, дураараа, дур зоргоороо байна. Тэд үүргээ гүйцэтгэхдээ бэрхшээл туулж чадсаар л байгаа. Тиймээс бид тэднийг шүүж, яллах ёсгүй; бид үүнийг сүр бадруулах хэрэггүй” гэж хэлдэг. Зарим нь: “Хэрвээ тэд үүргээ гүйцэтгэхдээ бэрхшээл туулж чаддаг бол үнэнийг эрэлхийлдэг хүмүүс мөн үү? Тэд далдуур бусдыг турхирч, төөрөгдүүлж, эсвэл өөртөө татсан уу? Тэд өөрсдийгөө өргөмжилж, гэрчилсэн үү?” хэмээн асуудаг. Хуурамч удирдагчид эдгээр хэрэг явдлыг нэвт харж чаддаггүй. Бүр Бурханыг гэрчлэх нэрийдлээр Түүний талаарх өөрсдийн үзлийг задлан шинжилж, танин мэдсэн тухайгаа ярих зуураа Бурханыг санаатайгаар гүтгэн харлуулж, доромжлон, үндэслэлгүй цуу яриаг зориуд тараадаг хүмүүс ч байдаг. Тэдний ингэхийг сонссоныхоо дараа хэлсэн зүйл нь нэг л биш сонсогдож байна гэж хуурамч удирдагчдад санагдаж болох ч асуудлын ноцтой байдлыг нэвт харж чаддаггүй, эдгээр үгийн үзүүлдэг сөрөг нөлөө, ноцтой үр дагаврыг бүр ч харж чаддаггүй. Тиймээс хуурамч удирдагчид нүдэн дээр нь болж буй янз бүрийн саад тотгор, үймээнийг огт анзаардаггүй, эсвэл анзаарсан ч тэдгээрийг хэрхэн тодорхойлох, Бурханы үгийг эдгээр нөхцөл байдалтай хэрхэн холбохоо мэддэггүй. Эдгээр маш тодорхой хэрэг явдал тэдний хувьд жонхуурсан замбараагүй байдал болдог. Хуурамч удирдагчид бол мангуу амьтад юм. Чуулганд ямар хүмүүс үнэнийг эрэлхийлж байгааг, ямар хүмүүс үнэнийг хүлээн авч чаддаг жинхэнэ итгэгчид болохыг тэд ялган таньж чаддаггүй. Ямар хүмүүс үнэнийг эрэлхийлдэггүй ч хөдөлмөрлөж чаддаг, ихэнхдээ төлөөс төлж, зарчмын дагуу үйлдэхэд бэлэн байдаг, заримдаа сөрөг үг хэлдэг ч харьцангуй дуулгавартай, захирагддаг болохыг тэд ялган таньж чаддаггүй. Түүнчлэн ямар хүмүүс нь дан сөрөг үүрэг гүйцэтгэж, сөрөг байдал гаргаж, бусдыг шүүж, Бурханы гэрийн ажлын бүх зохицуулалт болон Бурханы гэр дэх бүх ажилтай холбоотой дүрэм журам, шаардлагын талаар үргэлж үзэлтэй байдаг, хүлээн авахын оронд эсэргүүцэх хандлага өвөрлөж, эдгээр зүйлд онцгойлон хүндэтгэлгүй хандаж, тэр ч байтугай тэдгээрийг шүүх хэмжээнд хүрдгийг тэд ялган таньж чаддаггүй. Товчхондоо, хуурамч удирдагчид ямар ч төрлийн хүмүүсийг нэвт харж чаддаггүй. Бүр ч долоон дор зүйл нь, байнга үзэл тарааж, сөрөг байдал гаргадаг, цуглааны үеэр Бурханы үгийг ч уншдаггүй хүмүүс чуулганд байдаг. Тэд үргэлж бүлэглэл үүсгэж, атаархаж, тэмцэлддэг. Зарим хүн үргэлж удирдагч байхыг хүсэж, чуулганыг шулж амьдрахыг, Бурханы гэрийн өмч хөрөнгийг булаан авахыг үргэлж хүсдэг. Мөн гаднаа зарим нэг сайн зан авиртай мэт харагддаг ч үүрэгтээ ямар ч эерэг үүрэг гүйцэтгэдэггүй зарим нэг хүн бас байдаг. Хуурамч удирдагчид эдгээр сөрөг хүмүүсийг нэвт харж чаддаггүй бөгөөд тэднийг ангилж чаддаггүй. Тэд энэ хүмүүс яг ямар замаар явж байгааг, мөн чанар нь ямар болохыг, мөн тэд үнэнийг хүлээн авдаг хүмүүс мөн эсэхийг нэвт харж чаддаггүй. Энэ нь хуурамч удирдагчдын хэв чанарын асуудал биш гэж үү? Эдгээр хуурамч удирдагч туйлын муу хэв чанартай. Тэдний хийсэн бүхэн бүхэлдээ холион бантан болж, барьж авсан ямар ч ажил нь бүхэлдээ эмх замбараагүй байдалтай болж дуусдаг.

Зарим хүн Бурханы гэрт эд зүйл худалдаж авахдаа өргөлийг зарчимгүйгээр зарцуулж, зөвшөөрөл авалгүйгээр дур зоргоороо юм худалдаж авдаг. Хуурамч удирдагчид үүнийг хараад бүр: “Тэд бага зэрэг илүү мөнгө зарцуулсан ч санаа нь сайн байсан. Бурханы гэрт юм худалдаж авахдаа бид хамгийн сайныг нь авах ёстой; энэ бол мөнгөний гарз биш. Өргөлийг ингэж л ашиглах ёстой биш үү?” гэж хэлдэг. Тэдний үгэнд зарчим байна уу? (Байхгүй.) Тэгвэл энэ ямар төрлийн үг вэ? Энэ будилсан үг биш гэж үү? Зарчимгүй үг бол будилсан үг, үндэслэлгүй үг ч бас будилсан үг юм. Зарим хүн чуулганы амьдралын үеэр байнга бичиг үсэг, хоосон сургаал ярьдаг; тэд онцгой уран цэцэн, нэлээд зохион байгуулалттай сонсогдохоор цэгцтэй ярьдаг бөгөөд тун сайн ярих ур чадвартай байдаг. Ийм хүмүүсийн талаар хуурамч удирдагчид юу гэж хэлдэг вэ? “Манай чуулганы амьдрал бүхэлдээ тэрнээс хамаардаг. Тэр хамгийн уран цэцэн бөгөөд Бурханы үгийн талаар хамгийн их ойлголттой. Түүнгүйгээр манай чуулганы амьдрал ер бусын аргуун, сонирхолгүй байх болно.” Энэ хүмүүс зөвхөн бичиг үсэг, хоосон сургаал л ярьж байгааг тэд огт мэддэггүй. Хүн тэднийг хэчнээн их сонссон ч ямар ч босгон байгуулалт олж авахгүй, үнэнийг ойлгохгүй, эсвэл өөрсдийн байдлыг ойлгож, асуудлаа шийдвэрлэхийн тулд үнэнийг өөртэйгөө хэрхэн холбохыг мэдэхгүй. Хуурамч удирдагчдын зусардалт, хатгалга дор бичиг үсэг, хоосон сургаал ярьдаг хүмүүс, олны анхаарлын төвд байх дуртай хүмүүс, тэр ч байтугай яриандаа байнга сэдвээсээ хазайж, цуглаан бүр дээр хэтрүүлэгтэй, утгагүй, өргөн хүрээний сэдвээр нуршин чалчдаг хүмүүст бүгдэд нь өөрсдийгөө харуулах орон зай олддог. Хуурамч удирдагчид тэднийг ялган таньж чаддаггүй бөгөөд бүр авьяастай хүмүүс гэж үзэж: “Та нар маш сайн ярьдаг; туршлагын гэрчлэлийн нийтлэл бичиж яагаад болохгүй гэж? Ямар харамсалтай юм бэ!” хэмээн зусарддаг. Чуулганд тэрхүү их сургуулийн оюутнууд, профессорууд, сэхээтнүүдийг хуурамч удирдагчид эрдэнэ мэт үздэг. Тэд: “Эдгээр сэхээтэн, профессор бол авьяастай хүмүүс. Тэд нийгэмд асар их туршлагатай, нэр алдартай. Хэрвээ тэд чуулганд удирдагч, ажилчид болбол илүү их ажил хийгдэж, Бурханы сонгосон хүмүүс илүү их ашиг тус хүртэж, илүү ихийг олж авч чадна. Ирээдүйд чуулганы ажил бүхэлдээ тэдэнд найдна. Эдгээр сэхээтэн биднийг удирдсанаар Бурханд итгэх бидний итгэл гарцаагүй ерөөл авчирна” гэж хэлдэг. Тиймээс, хуурамч удирдагчид байдаг чуулганд нийгэмд байр суурьтай хүмүүс, мэдлэгтэй хүмүүс, уран цэцэн хүмүүс, бичиг үсэг, хоосон сургаалын талаар хоосон ярьдаг хүмүүс, тодорхой хэмжээний нэр хүндтэй хүмүүс гэх мэт—үнэн-бодит байдал огт байхгүй энэ бүх хүн чуулганд гол албан тушаалуудыг эзэлж, хуурамч удирдагчид тэднийг гол хүч, тэр ч байтугай чуулганы тулгуур багана гэгчүүд гэж үздэг. Чуулганд ямар нэгэн зүйл тохиолдох үед хуурамч удирдагчид: “Тэрнээс очиж асуу; тэр компанийн гүйцэтгэх захирал байсан” эсвэл “Тэрнээс очиж асуу; тэр тийм их сургуулийн профессор байсан” эсвэл “Тэрнээс очиж асуу; тэр хуулийн фирмийн шилдэг хуульч байсан” гэж хэлдэг. Хуурамч удирдагчид энэ хүмүүсийг чуулганы тулгуур багана, гол хүч гэж үздэг. Ийм нөхцөлд чуулганы амьдрал сайн байж чадах уу? (Үгүй.) Тэгвэл үр дүн нь ямар байх вэ? Энэхүү гол хүч, тулгуур багана гэгчүүд нь нууцаар, эсвэл бүр ил тодоор байр суурийн төлөө өрсөлдөж, бүлэглэл үүсгэж, байнга үзэл тарааж, үндэслэлгүй цуу яриа түгээдэг. Чуулган дахь жинхэнэ итгэгч, үнэнийг хайрладаг, үнэнийг хүлээн авч чаддаг, үнэний талаар цэвэр ойлголттой ах эгч нарыг тэд ихэвчлэн гадуурхаж, хавчдаг. Нийгмийн нэр хүндтэй зүтгэлтэн гэгддэг энэ хүмүүс үүргээ гүйцэтгэхдээ ч, ямар нэгэн ажил хийхдээ ч, огт үнэнч биш, хэзээ ч үнэн-зарчмын дагуу үйлддэггүй—тэд шүтлэггүй нийгмийн арга замыг бүхэлд нь дагадаг. Тиймээс, ийм чуулганд үнэнийг үнэхээр эрэлхийлдэг хүмүүс, цэвэр ойлголттой хүмүүс, мөн тодорхой хэмжээний хүн чанартай, шударга ёсны мэдрэмжтэй хүмүүст үг хэлэх орон зай, үг хэлэх эрх, шийдвэр гаргах эрх яавч байдаггүй. Чуулганд юу ч тохиолдсон бай, гол гишүүд гэгч энэ бүлэг хүн үргэлж эцсийн шийдвэрийг гаргадаг. Хуурамч удирдагчид энэ хүмүүсийг шүтэж, тэдэнд сохроор итгэдэг тул ямар нэгэн зүйл тохиолдох болгонд шийдэл олохын тулд эцсийн дүндээ тэдэнд найддаг. Хэрвээ энэ хүмүүс үнэнийг эрэлхийлж, үнэн-зарчмын дагуу үйлддэг байсан бол энэ нь сайн хэрэг байх байсан. Гэвч энэ хүмүүсийн ихэнх нь үнэнийг эрэлхийлдэггүй. Тэд бага зэрэг мэдлэг, боловсролтой, нийгмийн байр суурьтай, дээр нь нэмээд ов мэхтэй, зальжин хүн чанартай, уран цэцэн үгтэй, бусдыг төөрөгдүүлэхдээ гаргууд байдаг. Энэ бол яг л антихристүүдийн уг чанар-мөн чанар юм. Хуурамч удирдагчид энэ хүмүүст найдсаны үр дүн юу вэ? Тэд чуулганы ажил болон чуулганы амьдралын дэг журмыг бүхэлд нь баллаж, Бурханы сонгосон хүмүүсийн амь-оролтыг сүйтгэж, чуулган гэрчлэлээ бүрмөсөн алдахад хүргэдэг. Зарим хуурамч удирдагч чуулганд улс төр, цаг үеийн үйл явдлыг ойлгодог том гартай болохыг найдаж: “Хэрвээ чуулганы цар хүрээг тэлж, нөлөөг нь нэмэгдүүлж, нэр хүндийг нь өсгөх ийм хүн байсан бол сайн мэдээ түгээх ажилд найдвар байх байсан. Тэгвэл үнэхээр баярлууштай хэрэг байх болно!” гэж боддог. Хуурамч удирдагчдын хянадаг чуулгануудад, чуулганы амьдралын үеэр зарим хүн улс төр, цаг үеийн үйл явдал, олон улсын нөхцөл байдал, дотоодын хэрэг явдлын талаар дэлгэрэнгүй ярьж; улс төрийн өндөр түвшний зүтгэлтнүүдийн хувийн амьдралыг хэлэлцэж, бүр эдгээр улс төрийн зүтгэлтний далд хуйвалдаан болон илэрхий явуулгад тодорхой, логиктой дүн шинжилгээ хийдэг. Хуурамч удирдагчид атаархсандаа шүлс нь гоожиж: “Эцэст нь манай чуулганд нүүр тахлах том гар гарч ирлээ! Манай чуулганд ийм том гар байхгүй болохоор би үргэлж урам хугарч, бухимдаж, толгойгоо өндөрт өргөж чадахгүй юм шиг санагддаг байсан. Харин одоо манай чуулганд ийм хүн байна. Тиймээс бид энэ хүнд хүссэнээ хийх, хүссэнээ хэлэх боломж олгож, эрх чөлөөтэй байлгах ёстой. Бурханы гэр эрх чөлөө, хүний эрхийг хэрэгжүүлдэггүй гэж үү? Хаанчлалын эрин үед хүний эрхийг чухалчилдаггүй гэж үү?” хэмээн хэлдэг. Хуурамч удирдагчид улс төр ярьж, алдартай хүмүүсийн талаар сэтгэгдэл хэлэх дуртай, хүмүүсийн дунд сүржин, хоосон санаануудын талаар үргэлж нуршин чалчдаг хүмүүсийг ховор эрдэнэ мэт үзэж, тэднийг чуулганы тулгуур багана, гол түшиг тулгуур болгон хөгжүүлэхийг хүсдэг. Тиймээс тэд сөрөг болчихвол чуулганы ажилд нөлөөлнө гэж айсандаа тэднийг байнга урамшуулж, магтдаг. Товчхондоо, эдгээр хуурамч удирдагч хөшүүн, харалган байдаг. Тэд чуулганы ажлыг үймүүлж, саад болдог янз бүрийн хүмүүсийг даруй олж илрүүлж чаддаггүй. Олж илрүүллээ ч гэсэн ёрын муу хүмүүсийн мөн чанарыг нэвт харж чаддаггүй. Тэд бүлэглэл үүсгэж, тусгаар тогтносон хаанчлал байгуулдаг хүмүүс гэх мэт антихристүүдийн ангилалд багтдаг илэрхий ёрын муу хүмүүсийг ч нэвт харж чаддаггүй. Антихристүүд бүлэглэл үүсгэж, бардамнан алхаж, гартаа оруулсан асар их эрх мэдлээрээ дур зоргоороо авирлаж байгааг харах үедээ хуурамч удирдагчид тэднийг хэрхэн дүгнэдэг вэ? “Энэ хүн ер бусын, тэр үнэхээр гайхалтай! Би өмнө нь энэ авьяастныг анзаараагүй байж; тэр надаас хамаагүй дээр юм, тэр намайг үнэхээр ичгэвтэр байдалд оруулж байна. Түүний чадварыг хараач—тэр аливаад зоримог, шийдэмгий ханддаг, чамин ярьдаг, хэлсэндээ хүрдэг. Харин би бол хэнд ч хэрэггүй; би бүрэг бяцхан охин шиг л байна” гэдэг. Тэд антихристүүдийг маш их биширч, тэдэнд бөхөлзөж, дуртайяа дагалдагч нь болдог. Хуурамч удирдагчдын энэ илрэлийн нэг тодорхойлолт нь харалган байдал, нөгөө нь хөшүүн байдал юм. Ерөнхийдөө хуурамч удирдагчдын энэ асуудлын мөн чанар нь хэв чанар муутай явдал билээ.

Хүмүүс юм харах гэж нүдтэй байдаг. Хүн ямар нэг зүйлийг харсныхаа дараа оюун ухаан нь хариу үйлдэл үзүүлж, дүгнэлт хийдэг бөгөөд дүгнэлт хийснийхээ дараа үзэл бодолтой болж, хэрэгжүүлэх зам олж авна. Энэ нь түүнийг сохор биш гэдгийг баталдаг—тэр юу ч харсан бай, хэвийн хариу үйлдэл үзүүлж, түүнтэй хэрхэн нүүр тулж, хэрхэн зохицуулахаа мэддэг. Энэ бол хэвийн сэтгэхүйтэй хүн юм. Хүмүүст харсан зүйлдээ хариу үйлдэл үзүүлэх үйл явц байдаг; тэд их, бага хэмжээгээр эргэцүүлж, тунгаан боддог. Тэдний бодол санаа өрнөхийн хэрээр тухайн зүйлийн дүр зураг оюун ухаанд нь аажмаар бүрэлдэж, өөрийн гэсэн үзэл бодол, хандлага, арга барилтай болдог. Тэгвэл эдгээр зүйлийг бий болгох урьдчилсан нөхцөл юу вэ? Хүний нүд юмсыг харж чаддаг байх ёстой бөгөөд дараа нь цуглуулсан мэдээллээ тархи, оюун ухаан руугаа дамжуулан эргэцүүлэн бодох ёстой. Хүн нүдээрээ юмсыг харж чаддаг бол сохор биш бөгөөд улмаар тэр бодож, эргэцүүлж, ухамсар, хандлага, үзэл бодолтой болж, эцэстээ зөв дүгнэлт гаргаж чадна. Мэдээж, эдгээр дүгнэлтэд хүрэхэд тодорхой хугацаа шаардагдана. Эдгээр дүгнэлтэд хүрэхээс өмнө ухамсар, үзэл бодол, хандлагатай байна гэдэг нь юу гэсэн үг вэ? Энэ нь хүний оюун ухаан идэвхтэй, хөшүүн биш байгааг илтгэх бөгөөд энэ хүн үхмэл биш, амьд гэдгийг баталдаг. Хуурамч удирдагчид хэв чанар муутай байдаг. Аль талаараа муу вэ? Хуурамч удирдагчдад энэ хоёр чанар хоёулаа байдаггүй. Тэдний нүд нээлттэй ч аливаа юм тохиолдож, өрнөж байгааг харж чаддаггүй бөгөөд энэ нь харалган байдал юм. Түүнчлэн, тэд аливааг харах үед оюун ухаан нь ямар ч хариу үйлдэл үзүүлдэггүй, ямар ч үзэл санаа, бодол бүрэлддэггүй, мөн шүүж, улмаар дүгнэлт гаргах арга барил, зөв арга зам байдаггүй. Энэ бол сүнсний хөшүүн байдал юм. Сүнс нь хөшүүн хүмүүс юуг ч ялган таньж чаддаггүй, тэдэнд зөв үнэлгээ, оновчтой дүгнэлт байдаггүй, эцсийн дүндээ тэд зөв дүгнэлт гаргаж чаддаггүй, тулгарсан асуудалд хэрхэн хандах, хэрхэн зохицуулах, хэрхэн шийдвэрлэхээ мэддэггүй. Энэ бол хөшүүн, мангуу байгаа хэрэг. Хүний сүнс нь ямар нэг зүйл тохиолдох үед огт хариу үйлдэл үзүүлэхээргүй хэмжээнд хүртлээ хөшүүн, мангуу байвал энэ нь үхмэл байгаа хэрэг—энэ нь тухайн асуудлыг яг голыг нь олж дүрсэлж байна. Хуурамч удирдагчид үнэхээр үхмэл эсэхийг түр хойш тавьж, зүгээр л тэднийг хэв чанар муутай гэж хэлье. Яг хэр муу вэ? Хэчнээн чухал үйл явдал тохиолдсон ч тэд харж чаддаггүй, харсан ч нэвт харж чаддаггүй. Жишээлбэл, хуурамч удирдагчид хэчнээн удаан ажилласан ч асуудлын мөн чанар юу болох, түүнийг хэрхэн ангилах, хэрхэн тодорхойлох, эсвэл тодорхойлох үндэслэл нь юу болох талаар дүгнэлт гаргаж чаддаггүй; тэд эдгээр зүйлийг хэрхэн үнэлэхээ мэддэггүй бөгөөд үнэлэх стандарт, зарчим байдаггүй. Тэд бол сүнслэг ойлголтгүй, мунгинасан хүмүүс юм. Энэ бол эхний даалгавар дахь хуурамч удирдагчдын гол илрэл юм. Тэд харалган, тэнэг, мунхаг, хөшүүн атлаа удирдагч байхыг хүссээр л байдаг. Энэ нь аливааг саатуулж байгаа хэрэг биш үү? Энэ маш төвөгтэй биш гэж үү? Хэрвээ хэн нэгэн өмнө нь хэзээ ч удирдагчаар ажиллаж байгаагүй бол, мөн ямар нэг зүйлтэй анх удаа тулгарч байгаа бөгөөд тэрхүү хэрэг явдал нь Бурханы үгэнд дурдагдаагүй, хүмүүсийн дунд сонсогдож байгаагүй бол—өөрөөр хэлбэл, тэдэнд энэ асуудлын талаар ямар ч туршлага, мэдлэг байхгүй бол—ийм нөхцөлд тэр хүнд зөв ойлголт, хандлага, үзэл бодол бий болоход цаг хугацаа шаардагдана. Гэвч хуурамч удирдагчдыг яагаад хөшүүн, харалган гэж хэлдэг вэ? Яагаад гэвэл, Би маш олон үг хэлсэн боловч Би аливааг хэчнээн их ил болгож, задлан шинжилсэн ч, эсвэл хэчнээн олон жишээ татсан ч хуурамч удирдагчид Миний үгийг сонссоныхоо дараа зөвхөн хэрэг явдлын талаар л мэддэг боловч тэдгээрээс үнэн-зарчмыг ойлгодоггүй. Үүнээс гадна, Би хэдий чинээ их ярина, тэд төдий чинээ будилдаг. Тэд: “Ийм олон хэрэг явдал, ийм олон үг, ийм олон түүх байхад хэн тэр бүгдийг санаж, бодит амьдралтай холбож чадах юм бэ? Ийм их битгий ярь, энэ бүхнийг хүлээж авч, ойлгоход надад бага зэрэг хүндрэлтэй байна. Зүгээр л энэ хүнийг яах ёстойг хэлээд өг: Түүнийг хөөх ёстой юу, эсвэл үлдээх ёстой юу?” гэж хэлдэг. Энэ нь хөшүүн байдал биш гэж үү? Энэ бол туйлын хөшүүн байдал! Үнэндээ тэднийг хөшүүн гэж хэлэх нь зөөлрүүлж хэлж байгаа хэрэг, учир нь энэ хүн залуу, боловсролгүй, эсвэл маш хөгшин, бага зэрэг мунгинасан байж болох юм—ингэж хэлж байгаа нь тэдний нэрэлхэх сэтгэлийг нь бодож байгаа хэрэг. Гэвч үнэн хэрэгтээ энэ бол хэв чанар муутай, үнэнийг ухамсарлах чадваргүй байгаа хэрэг. Энэ тайлбар үүнийг тодорхой болгож байна.

Хэрвээ чуулганд ноцтой саад тотгор, үймээн гарч, хуурамч удирдагчид эдгээр асуудлын мөн чанарыг нэвт харж чадахгүй бол тэд удирдагчийн ажилд тэнцэх үү? Тэдний удирдлага дор ах эгч нар хамгаалагдаж чадах уу? Чуулганы ажил, ах эгч нарын үүргээ гүйцэтгэдэг орчин, чуулганы амьдралын хэвийн дэг журмыг хамгаалж, сахиж чадах уу? Эдгээр нь удирдагч, ажилчдын хүрэх ёстой хамгийн наад захын зүйлс юм. Хуурамч удирдагчид эдгээр зүйлд хүрч чадах уу? Үгүй, тэд чадахгүй. Тэд саад болж, үймүүлдэг хүмүүс, үйл явдал, зүйлсийг олж илрүүлж, нэвт харж ч чаддаггүй байж яаж ажлынхаа дараагийн алхмуудыг хийх юм бэ? Тэд сайн хүн ямар байдаг, муу хүн ямар байдаг, ов мэхтэй хүн ямар байдаг, эсвэл хоёр нүүртэн ямар байдаг зэрэг хамгийн наад захын зүйлсийг ч ялган таньж чаддаггүй байж чуулганы ажлыг яаж зохицуулж чадах вэ? Тэд үүнийг хийх чадваргүй. Тэд зориуд жинхэнэ ажил хийдэггүй, эсвэл залхуурч, байр суурийн ашиг туст ташуурсан хэрэг биш; зүгээр л хэв чанар муутай, ажлаа хийх чадваргүй юм. Энэ бол асуудлын мөн чанар юм. Маш муу хэв чанартай хүмүүс зөвхөн бичиг үсэг, хоосон сургаал л чалчиж, дүрэм журмыг баримталж чаддаг; цуглааны үеэр тэд зөвхөн бусдыг аргадаж, ятгаж: “Бурханд зүй ёсоор итгэцгээ! Ийм үед та нар яаж махан биеийн тав тухад ташуурч чадаж байна аа? Та нар яаж мөнгө, эд зүйлд шунасан хэвээр байж чадаж байна вэ? Бурханы сэтгэл шархалж байгаа байх даа!” гэх мэт зүйл хэлдэг. Тэд зөвхөн иймэрхүү л номлол хийж чаддаг. Саад болж, үймүүлэх, сөрөг байдал гаргах зэрэг янз бүрийн ёрын муу үйл гарах үед тэд үүнийг харж, олж илрүүлж чаддаггүй. Ах эгч нар чуулганы хэвийн амьдралаар амьдрахыг хүсдэг ч чаддаггүй, үүргээ гүйцэтгэх зохистой орчинтой байхыг хүсдэг ч чаддаггүй. Хуурамч удирдагчид эдгээр асуудлыг шийдвэрлэж чаддаггүй юм бол ямар хэрэгтэй юм бэ? Ах эгч нар чуулганы амьдралаар амьдарч, үнэнийг ойлгож, бэрхшээл, сөрөг байдлаа шийдвэрлэхийг хүсдэг. Тэд удирдагч, ажилчдыг эдгээр бодитой асуудлыг шийдвэрлэхийн тулд үнэнийг нарийн тодорхой нөхөрлөнө гэж тэсэн ядан найддаг. Хэрвээ чуулганд хуурамч удирдагчид эрх мэдлийг атгадаг бол эдгээр бодитой асуудлыг шийдвэрлэж чадах уу? Хуурамч удирдагчид Бурханы сонгосон хүмүүсийн зүрх сэтгэлийг ойлгодоггүй, бэрхшээлийг нь ч харж чаддаггүй. Харин ч тэд бичиг үсэг, хоосон сургаал ярьж, сүржин, хоосон санаануудын талаар нуршсаар байдаг бөгөөд энэ нь Бурханы сонгосон хүмүүсийн урмыг маш их хугалдаг. Хэн цуглаанд тогтмол оролцохыг хүсэх юм бэ? Хуурамч удирдагчид Бурханы санаа зорилгыг бодолцон үзэж, ёрын муу хүмүүс, үл итгэгчид, завшаан хайгчид болон хорон муу, эд зүйлийг хайрладаг садар самуун хүмүүсийг Бурханы үг болон шаардлагын дагуу чуулганаас цэвэрлэж, тэднийг Бурханы сонгосон хүмүүст хөндлөнгөөс оролцож, үймүүлэхээс сэргийлж, Бурханы сонгосон хүмүүст чуулганы хэвийн амьдралаар амьдрах боломж олгож чадах уу? Хуурамч удирдагчид үүнд хүрч чадах уу? Тэд чадахгүй. Хэн нэгэн ийм хүсэлт гаргах үед хуурамч удирдагчид юу гэж хэлдэг вэ? “Чи ямар өөнтөгч юм бэ! Чи өөрийгөө л Бурханыг хайрладаг, үүрэгтээ үнэнч байхыг хүсдэг ганц хүн гэж бодоо юу? Хэн үүнийг хүсэхгүй байх юм бэ? Тэд ч бас Бурханд итгэдэг, Бурханы сонгосон хүмүүс. Тэдэнд зарим нэг асуудал байгаа хэдий ч бид тэдэнд зөв хандах ёстой. Үргэлж бусдаас өө сэв бүү хай. Энэ боломжийг ашиглан өөрийгөө илүү их эргэцүүлж, таньж мэд; чи хүлээцтэй, тэвчээртэй байж сурах ёстой” гэдэг. Хуурамч удирдагчид бол мунгинасан, харалган бөгөөд янз бүрийн төрлийн хүмүүст хэрхэн хандах талаар ямар ч зарчимгүй байдаг. Тэд хязгаарлах юм уу зайлуулах ёстой хүмүүсийг нэвт харж чаддаггүй, харин ч энэ хүмүүсийг хүссэнээ хийж, чуулганд дарангуйлагч шиг авирлахыг өөгшүүлж, тэдэнд үйл ажиллагаа явуулах хангалттай орон зай олгодог бөгөөд энэ нь чуулганыг холион бантан болгож, зарим чуулганы олон янз байдлын түвшнийг нэг үгээр дүрсэлж болохоор хэмжээнд хүргэдэг: Тэд жинхэнэ юм юмны цуглуулга болдог. Ёрын муу хүмүүс, үл итгэгчид, садар самуун хүмүүс, орон нутгийн дарангуйлагчид, тэр ч байтугай өчүүхэн төдий аюул тулгарах үед чуулган болон ах эгч нарыг худалдах хүмүүс бүгд эдгээр чуулганд холилдсон байдаг. Хуурамч удирдагчид энэ хүмүүсийг нэвт харж чаддаггүй, тэднийг зохицуулж, шийдвэрлэдэггүй. Тиймээс, ийм харалган, хөшүүн хуурамч удирдагчдын удирдлага дор Бурханы сонгосон хүмүүс хамгаалагдаж чадахгүй бөгөөд чуулганы ажил болон чуулганы амьдралын хэвийн дэг журмыг яавч хадгалж чадахгүй. Үнэнийг хайрладаг, үнэнийг хүлээн авахад бэлэн хүмүүс ийм холимог чуулганы амьдралд үнэнийг яаж ойлгож, олж авч чадах юм бэ? Тэр хүмүүс зүрх сэтгэлдээ шаналахгүй гэж үү? Хэрвээ чуулганы удирдагч чуулганы ажил, чуулганы амьдралын хэвийн дэг журам, эсвэл ах эгч нарын үүргээ гүйцэтгэх орчныг зохих ёсоор хадгалж чадахгүй, эсвэл эдгээр зүйлийн аюулгүй байдлыг хангаж чадахгүй бол энэ удирдагч эргэлзээгүй хуурамч удирдагч юм. Яагаад тэдэнд хуурамч удирдагч гэдэг цол өгдөг вэ? Яагаад гэвэл тэд харалган, хөшүүн бөгөөд энэ нь ёрын муу хүмүүс чуулганы ажлыг ахин дахин үймүүлж, саад болоход хүргэдэг; түүнчлэн, энэ нь аль хэдийн үр дагаварт хүргэсэн байхад ч тэд асуудлыг даруй, үнэн зөв зохицуулж, шийдвэрлэж чаддаггүй, мөн чуулганы ажил болон ах эгч нарын чуулганы амьдралыг зохих ёсоор хадгалж чаддаггүй. Зөөлрүүлж хэлбэл, ийм удирдагчид ажилдаа тэнцэхгүй; яг голыг нь олж хэлбэл, тэд үүрэг хариуцлагаа ноцтой умартаж байна. Тэд удирдагчаар ажилладаг хэдий ч чуулганы ажил болон Бурханы сонгосон хүмүүсийн амь-оролтыг үл тоомсорлож, ёрын муу хүмүүсийн ашиг сонирхол, Сатаны зарц нарын ашиг сонирхлыг хамгаалдаг. Тэд ах эгч нарыг хохироон байж чуулганы амьдралыг үймүүлж, саад болж буй тэр ёрын муу хүмүүсийг өмөөрч, өөгшүүлдэг. Хэдийгээр хэв чанар, илрэлээс нь дүгнэвэл тэд ердөө л хэв чанар муутай, ажилдаа тэнцэхгүй бөгөөд антихристүүд гэж тодорхойлж болохооргүй ч тэдний үйлдлийн чуулганы ажилд үзүүлэх үр дагавар ноцтой байдаг. Тэдний үйлдлийн уг чанар нь бие даасан хаант улс байгуулж, ах эгч нарыг хавчдаг антихристүүдийнхтэй адилхан. Аль аль нь ёрын муу хүмүүсийг хамгаалж, өөгшүүлж, Сатаны зарц нарыг чуулганд хүссэнээрээ авирлахыг өөгшүүлдэг. Гагцхүү хуурамч удирдагчид антихристүүд шиг ил тод, цадиггүйгээр ёрын мууг үйлдэж, чуулганы ажлыг үймүүлдэггүй. Тэд санаатайгаар хүмүүсийг өөртөө татаж, өөрийг нь дуулгавартай дагадаг болгодоггүй боловч эцсийн үр дүн нь бие даасан хаант улс байгуулдаг антихристүүдийнхтэй адилхан байдаг. Аль аль нь үнэнийг хайрладаг, үүргээ чин сэтгэлээсээ гүйцэтгэдэг ах эгч нарыг хохироож, сүйтгэж, амьдрах аргагүй болгодог. Ийм орчин, чуулганы амьдралд үүргээ чин сэтгэлээсээ гүйцэтгэдэг ах эгч нар амийн хувьд ахиц дэвшил гаргахад маш хэцүү бөгөөд үүргээ хэвийн гүйцэтгэхэд маш хэцүү байдаг. Мэдээж, сайн мэдээ түгээх ажил болон чуулганы янз бүрийн ажил ч бас ихээхэн саад бэрхшээлтэй тулгарч, хэвийн хөгжиж чаддаггүй. Энэ бол арван хоёр дахь үүрэг хариуцлагатай холбоотойгоор бидний задлан шинжилж буй хуурамч удирдагчдын эхний илрэл болох—эргэн тойронд нь гарч буй хүмүүс, үйл явдал, зүйлсийг анзаардаггүй, нэвт харж чаддаггүй байх явдал юм. Энэ илрэл нь ийм хүмүүсийг хуурамч удирдагчид гэж тодорхойлоход хангалттай юм.

II. Хуурамч удирдагчид чуулганы ажилд саад болж, үймүүлдэг хүмүүст зарчмын дагуу ханддаггүй

Удирдагч, ажилчдын арван хоёр дахь үүрэг хариуцлагад заасан хоёр дахь даалгаврын тухайд, бид хуурамч удирдагчдын илрэлийг ил болгож, задлан шинжилнэ. Хоёр дахь даалгавар бол удирдагч, ажилчид асуудлыг олж илрүүлснийхээ дараа даруй шийдвэрлэхийн тулд үнэн-зарчмыг ашиглах ёстой. Гэвч хуурамч удирдагчид энэ даалгаврыг ч бас гүйцэтгэж чаддаггүй. Тиймээс бидний задлан шинжлэх хуурамч удирдагчдын хоёр дахь илрэл нь тэд Бурханы ажил болон чуулганы амьдралын хэвийн дэг журамд саад болж, үймүүлдэг янз бүрийн хүмүүс, үйл явдал, зүйлст хандах зарчмыг мэддэггүй явдал юм. Хуурамч удирдагчид чуулганы амьдралд оролцохдоо Бурханы үгийг идэж, ууж, Бурханы үгийг залбиран-уншдаг хэр нь Бурханы үг ямар утгатайг хэзээ ч ойлгодоггүй, Бурханы хэлсэн бүхний зарчмыг хэзээ ч ухамсарладаггүй бөгөөд янз бүрийн хэрэг явдал дээр Бурханы шаарддаг зарчим, стандартыг мэддэггүй. Энэ нь хуурамч удирдагчдад үнэнийг ухамсарлах чадвар дутмаг бөгөөд хэв чанар нь туйлын муу гэдгийг улам нотолдог. Зарим хүн: “Тэдний хэв чанарыг муу гэж Та яаж хэлж чадаж байна аа? Тэд маш сайн хоол хийдэг, ганган хувцасладаг, бусадтай харилцахдаа аятайхан ярьдаг; хүн бүр тэднийг сонсох дуртай” гэж хэлдэг. Хүний гадаад байдал мөн чанарыг нь төлөөлж чадах уу? Зарим нэг гадаад зүйлийг сайн хийж чаддаг байлаа гээд тэд хэв чанар сайтай гэсэн үг үү? Аливаа зүйлийг үнэлэх, хэмжих, тодорхойлох үнэн зөв стандарт үргэлж байх ёстой. Хүний хэв чанарыг хэмжих стандарт бол Бурханы үгийг ухамсарладаг байдал нь цэвэр эсэх юм. Энэ хүмүүсийг хэв чанар муутай гэж хэлж байгаа нь голчлон тэдэнд үнэнийг ухамсарлах чадвар дутмаг байгааг хэлж буй хэрэг юм. Бид хүний хэв чанарыг Бурханы үгийг ухамсарлах чадварт нь үндэслэн хэмждэг. Энэ нь маш бодитой, шударга биш гэж үү? (Тийм.) Бүтээгдсэн зүйлийн хувьд, чи Бүтээгчийн үгийг ойлгож чадахгүй бол чамд ямар хэв чанар байна вэ? Чамд ажилладаг оюун ухаан байна уу? Ийм хүнд хүний хэв чанар дутмаг байдаг; тэдний хэв чанар Бурханы үгийг ч ойлгож чадахааргүй хэмжээнд хүртлээ муу байдаг—ийм хүн Бурханд итгэгчийн хувиар үнэнийг олж авч чадах уу?

Одоо бид хуурамч удирдагчдын хоёр дахь илрэлийн талаар нөхөрлөж, задлан шинжилнэ. Хуурамч удирдагчид чуулганы ажилд саад болж, үймүүлдэг хүмүүстэй хэрхэн харьцахаа мэддэггүй бөгөөд янз бүрийн хүмүүс, үйл явдал, зүйлсийг ялган таньж чаддаггүй. Энэ нь хуурамч удирдагчид хэв чанар муутай, үнэнийг ухамсарлах чадвар дутмаг, Бурханы үгийг ухамсарлах хэв чанаргүй гэдгийг харуулахад хангалттай юм. Жишээ нь, хэн ч удирдагч байсан хэн нэгэн үргэлж эсэргүүцдэг. Хуурамч удирдагчид ч бас энэ хүнд асуудал байгааг анзаарч, тэднийг ёрын муу хүн, антихрист юм шиг байгааг мэдэрч чаддаг. Тэд аливаа зүйлийн талаар зарим нэг сэжүүрийг илрүүлж чаддаг бөгөөд энэ нь тийм ч муу биш юм. Гэхдээ хэрвээ чи тэднээс: “Тэднийг антихрист, ёрын муу хүн шиг байна гэж чи юунд үндэслэн хэлж байна вэ? Нотлох баримт болохоор тодорхой илрэл байна уу? Удирдагч хэн ч байсан тэд үргэлж эсэргүүцдэг учраас л тэднийг антихрист, ёрын муу хүн гэж тодорхойлж болох уу? Зөвхөн энэ нь тэднийг ингэж тодорхойлоход хангалтгүй; энэ бол зүгээр л зан чанарын асуудал, биеэ тоосон, өөрийгөө зөвтгөдөг байдлын асуудал. Тэдэнд антихристийн уг чанар байна уу? Тэд үнэнийг зэвүүцэж, үзэн яддаг хүн мөн үү? Тэд чуулганы ажлыг үймүүлсэн үү? Тэд бүх удирдагч, ажилчныг хуурамч удирдагч, антихристүүд гэж ялласан уу? Тэд үүний аль нэгийг нь хийсэн үү?” гэж асуувал тэд “Тэгсэн юм шиг байна” гэж хариулдаг. Хэрвээ чи тэр үед: “Тэгвэл бид тэднийг хэрхэн тодорхойлж, тэдэнтэй яаж харьцах ёстой вэ?” гэж асуувал тэд мэдэхгүй гэж хэлдэг. Хэрвээ чи: “Ийм төрлийн хүнд бид сануулга өгч, ах эгч нарыг ялган таних чадвартай болоход нь туслахын тулд тэднийг ил болгох ёстой юу?” гэж асуувал тэд бас л мэддэггүй. Энэ бол юу ч мэддэггүй, юуг ч нэвт харж чаддаггүй байдлын нэг жишээ юм. Тэд зарим нэг сэжүүрийг анзаарч чаддаг ч ийм хүмүүсийг зарчмын дагуу хэрхэн тодорхойлж, хандахаа мэддэггүй. Тэд бодитой асуудлыг шийдвэрлэж чадах уу? Тэд Бурханы сонгосон хүмүүст сургамж авахад нь тусалж чадах уу? Ийм хүмүүс ёрын муу хүмүүс, антихристүүд учраас эрт орой хэзээ нэгэн цагт хөөгдөх болно. Гэвч хэрвээ чи тэднийг үнэхээр зарим нэг муу үйл хийхээс нь өмнө зайлуулах юм уу тусгаарлавал тэд эсэргүүцлээ илэрхийлж, ах эгч нар чамайг яагаад тэгснийг ойлгож чадахгүй. Тиймээс, тэднийг хэсэг хугацаанд авирлахыг нь зөвшөөрөх шаардлагатай. Тэдний муу үйл улам бүр илэрхий болж, тэд худал хуурмаг, үндэслэлгүй цуу яриа тарааж, ах эгч нарыг төөрөгдүүлж, өөртөө татахыг оролдон, эрх мэдэл, нөлөөний төлөө тэмцэлдэж, бие даасан хаанчлал байгуулж, чуулганы ажлыг нураахыг оролдож эхлэх үед ихэнх хүн тэдний уг чанар-мөн чанарыг тодорхой таньж чадах бөгөөд аяндаа босож зогсоод тэднийг ил болгож, ялган таньж, голж чадна. Тэгээд чи тэднийг зайлуулж, үнэн-зарчмын дагуу тэдэнтэй харьцаж болно. Зөвхөн ингэж ажиллах нь ах эгч нарыг ялган таних чадвартай болоход тусална. Хуурамч удирдагчид асуудлыг ийм маягаар зохицуулж, шийдвэрлэж чадах уу? Хуурамч удирдагчдад ийм хэв чанар, мэргэн ухаан дутмаг байдаг. Ёрын муу хүмүүс, антихристүүдэд даруй арга хэмжээ авч чаддаг хуурамч удирдагчийг чи харж байсан уу? Нэг ч байхгүй. Тиймээс хуурамч удирдагчид ёрын муу хүмүүсийн үймүүлэх, антихристүүдийн төөрөгдүүлэхээс ах эгч нарыг яавч хамгаалахгүй. Ихэнх хуурамч удирдагч чөлөөлөгдсөнийхөө дараа өөрсдийгөө танин мэдэж чаддаггүйгээр үл барам, маш их гомдоллож, Бурханы гэр тэдэнд шударга бус хандсан хэмээн үглэж, энэ нь яг л “тээрэмдэж дуусчхаад илжгээ төхөөрөх”-тэй адил байна гээд, хүчин чармайлт гаргасан ч ямар ч сайшаал хүртээгүй, хилсэдсэн гэж гомдоллодог. Хэрвээ чи тэднийг хуурамч удирдагч гэдгийг нь ил болговол тэд дотроо хүлээн зөвшөөрөхгүй хэвээр: “Би хэдэн жил удирдагчаар ажилласан; ямар ч ололт амжилт гаргаагүй байлаа ч ядаж л зовлон зүдүүр туулсан. Би яагаад чөлөөлөгдсөн юм бэ? Энэ чинь яг л тээрэмдэж дуусчхаад илжгээ төхөөрөхтэй адил байна шүү дээ!” гэж боддог. Чи тэднийг яаж ч ил болгосон, тэд эсэргүүцсэн хэвээр байдаг. Тэд бүр: “Би антихристийг олж илрүүлэх үедээ маш их санаа зовсноос болоод аман дээр цэврүү үсэрч, сайн унтаж чаддаггүй байсан. Хэрвээ би хуурамч удирдагч байсан бол надад яаж ийм ачаа байх юм бэ?” гэж хэлдэг. Тэд шаардлагатай ямар ч ажлыг хийгээгүй, алийг нь ч хийх чадваргүй, юу хийхээ ч мэддэггүй байсан хэр нь өөрсдийгөө биширч дөнгөдөг. Энэ нь төвөгтэй биш гэж үү? Ямар зэвүүцмээр юм бэ!

Чуулганд гардаг янз бүрийн асуудлын тухайд, эдгээр нь чуулганы ажилд саад болж, үймүүлэх уг чанартай гэдгийг хуурамч удирдагчид тодорхой мэддэг хэр нь үл тоодог. Тэд илэрхий асуудлыг харах үедээ зүгээр л аргацаадаг бөгөөд эгзэгтэй, мөн чанарын асуудлыг ил болгож зүрхэлдэггүй. Тэд асуудлыг бодитойгоор шийдвэрлэхгүйгээр зүгээр л хоосон сургаал номлож, зарим нэг битүү үг цухуйлгаж, сургамжлаад л өнгөрдөг. Ёрын муу хүмүүс, антихристүүдтэй тулгарах үедээ тэд яахаа мэдэхгүй, өөрсдөд нь ямар ч хамаагүй мэт хайхрамжгүй ханддаг. Тэд эдгээр асуудалд хандах хамгийн тохиромжтой аргыг мэддэггүй, асуудлыг шийдвэрлэхийн тулд юу хэлэхээ мэддэггүй, ах эгч нарыг хэрхэн хамгаалахаа мэддэггүй, ямар ч ачаа байдаггүй. Тэдэнд байгаа ганц зүйл бол өчүүхэн төдий сайн санаа юм: “Чамайг ёрын муу хүн гэдгийг би мэднэ. Ах эгч нарыг үймүүлж, хорлохыг би чамд зөвшөөрөхгүй. Би энэ албан тушаалд байгаа цагтаа ах эгч нарыг хамгаалж, үүрэг хариуцлагаа эцсээ хүртэл биелүүлэх ёстой.” Ингээд ямар хэрэгтэй вэ? Чи асуудлыг шийдвэрлэсэн үү? Чамайг санаа зовоод завгүй байх зуур антихристүүд зүгээр суух уу? Тэд чуулганы ажлыг үймүүлэхээ болих уу? Тэд чамайг ямар ч мэргэн ухаангүй, ямар ч ажлын чадамж яавч байхгүй, хэрэггүй, хулчгар удирдагч, агаар гарздагч гэдгийг хараад чамайг огтхон ч нухацтай авч үзэхгүй. Ихэнх антихрист, ёрын муу хүн онцгой зальжин, хар санаатай байдаг. Тэд ах эгч нарыг төөрөгдүүлж, үймүүлдэг бөгөөд чамд тэднийг зогсоох юм уу хязгаарлах ямар ч арга байдаггүй. Чи асуудлыг шийдвэрлэхийн тулд хэнээс тусламж хүсэхээ ч мэддэггүй; чи зүгээр л санаа зовж, түгшээд, залбирахдаа уйлдаг. Чи маш өрөвдмөөр харагддаг; чи Бурханы санаа зорилгыг маш их бодолцон үзэж, ах эгч нарт маш их санаа тавьдаг юм шиг байна. Антихристүүд шиг тийм илэрхий ёрын муу хүмүүс байсаар байтал чи тэдэнд арга хэмжээ авч чаддаггүй. Чи антихристүүдийн үйлдэл, зан авирыг үнэний дагуу задлан шинжилж чаддаггүй, мөн ах эгч нарыг ялган таних чадвартай болоход нь туслахын тулд антихристүүдийн санаархал, сэдэл, зан авирыг олон нийтэд ил болгож чаддаггүй. Чи эдгээр зүйлийн алийг нь ч хийж чаддаггүй. Зарим хуурамч удирдагч бүр: “Хэн ч антихристүүдийг ил болгох ёсгүй. Хэрвээ ах эгч нар тэднийг антихрист гэдгийг мэдээд зайлсхийвэл антихристүүд өшөө авна” гэж хэлдэг. Энэ нь хэрэггүй хулчгар байгаа хэрэг биш гэж үү? Ийм хүмүүс чуулганы ажлыг зохицуулж чадах уу? Тэд ах эгч нарыг хэвийн чуулганы амьдралаар амьдрах боломжтой болгож хамгаалж чадах уу? Энэ ямар гээчийн асуудал шийдвэрлэх арга вэ? Юу ч болоогүй байхад тэд хоосон сургаалыг эцэс төгсгөлгүй номлож чаддаг ч ямар нэг зүйл тохиолдох үед тэд будилж, мунгинан, зөвхөн уйлж л чаддаг. Тэд хэрэггүй хулчгарууд биш гэж үү? Ах эгч нар антихристүүдийн төөрөгдөлд орж, ёрын муу хүмүүс тэднийг үймүүлж байгааг хараад тэд яахаа мэдэхгүй, хариу үйлдэл үзүүлэх ямар ч аргагүй байдаг. Тэд чуулган дахь харьцангуй шударга ёсны мэдрэмжтэй, хүн чанартай, үнэнийг хүлээн авч чаддаг ах эгч нартай нэгдэн хамтдаа нөхөрлөж, эдгээр асуудлыг шийдвэрлэхийн тулд Бурханы үгийг ашиглаж, антихристүүдийг ил болгож, ялган таних хамгийн наад захын зүйлийг яаж хийхийг ч мэддэггүй. Ийм хүн хэрэггүй амьтан биш гэж үү? (Тийм.) Зарим хуурамч удирдагч хэтэрхий болгоомжтой, хулчгар, хэрэггүй байдаг. Тэд хэр зэрэг хулчгар, хэрэггүй байдаг вэ? Ёрын муу хүмүүс чуулганы ажилд саад болж, үймүүлэхээр гарч ирж, онцгой хатуу ширүүн, давилуун байдлаар ярих үед тэд маш их айсандаа чичирч: “Би түүнд арга хэмжээ авч зүрхлэхгүй нь. Тэр аюултай; тэр ертөнц дэх ёрын муу хүн шүү дээ. Хэрвээ би ах эгч нарыг хамгаалахын тулд түүнийг ил болговол тэр гарцаагүй миний эсрэг ямар нэг зүйл олж, өшөө авна. Тэгвэл би яаж цаашид удирдагч байх юм бэ? Тэр намайг хаана амьдардгийг мэднэ. Тэр манай гэр бүлийнхнийг хорлох болов уу? Тэр намайг Бурханд итгэдэг гэж мэдээлэх болов уу?” гэж боддог. Ийм хуурамч удирдагчид чуулганы ажлыг хариуцаж чадахгүй. Хэт их айдас нь тэднийг хөдөлгөөнгүй байдал шигдүүлдэг; мэдээж тэд ийм асуудал, ийм хүмүүстэй харьцах зарчмыг ойлгодог байх ямар ч боломжгүй. Чуулганы ажилд саад болж, үймүүлэгч гэж тодорхойлогдсон хэн боловч зүгээр л хааяа нэг алдаа гаргадаг хүн биш юм. Харин тэдний хүн чанар маш ёрын муу тул тэд үргэлж бодлогогүй муу үйл хийж, олон тооны ёрын муу үйлдэл хийдэг. Ийм хүмүүс эргэлзээгүй ёрын муу хүмүүсийн мөн чанартай байдаг. Ёрын муу хүмүүстэй харьцахад бас зарим нэг ухаалаг арга барил шаардлагатай. Чи нөхцөл байдал, орчныг, мөн ёрын муу хүмүүст арга хэмжээ авсны дараа тэд ямар үйлдэл хийж болзошгүйг, энэ нь чуулганд төвөг удаж болзошгүй эсэхийг бодолцох хэрэгтэй. Энэ талуудыг сайтар бодолцож байж л чи асуудлыг үнэн-зарчимтай нийцүүлэн, мэргэн ухаан ашиглан зохих ёсоор зохицуулж чадна. Үнэнийг ойлгодог хүмүүс ийм асуудлыг зохицуулж байхдаа өөрийн эрхгүй зарчмыг ухамсарлана. Тэд энэ ажлыг хийх явцдаа янз бүрийн хүмүүст хэрхэн хандахыг аажмаар ойлгож, арга барил, арга замтай болж, зүрх сэтгэлдээ мэргэн ухаантай болно. Гэвч хуурамч удирдагчдад ийм арга барил, арга зам, мэргэн ухаан огт байдаггүй. Учир нь тэд Бурханы санаа зорилгыг бодолцон үздэггүй; тэд Бурханы гэрийн ажилд нөлөөлөх эсэхийг, эсвэл удирдагч, ажилчдад аюул тулгарах эсэхийг бодолцдоггүй. Тэд эдгээр зүйлийг бодолцдоггүй учраас асуудлыг зарчимгүйгээр, тэр ч бүү хэл ямар ч мэргэн ухаангүйгээр зохицуулдаг. Хуурамч удирдагчид эдгээр асуудлыг зохицуулж чаддаггүй бөгөөд тэдгээрээс сургамж авдаггүй нь тэд суралцах хүсэлгүй, чадваргүй, зүй ёсны даалгавраа үл тоомсорлодог, ямар ч ажил хийх чадваргүй гэдгийг нотолдог. Ёрын муу хүмүүс, антихристүүд мууг үйлдэж, үймээн дэгдээж байгааг харах үедээ тэд энэ хүмүүсийг ил болгодоггүй, асуудлыг ч шийдвэрлэдэггүй. Тэд чуулганы ажил юм уу Бурханы сонгосон хүмүүсийн амь-оролтыг огт хайхралгүйгээр зөвхөн өөрсдийн ашиг сонирхлыг хамгаалахыг л боддог. Зарим хуурамч удирдагч сул доройг нь дээрэлхдэг атлаа өөрсдөөсөө илүү хүчирхэг хүмүүсээс айдаг; тэд харьцангуй номхон хүмүүсийг хайр найргүй дээрэлхэж, хүч чадлаа гайхуулдаг боловч ёрын муу хүмүүс, антихристүүдтэй таарах үедээ нүүр дүүрэн инээмсэглэж, бялдуучилдаг. Ямар ч зарчимгүй ийм хуурамч удирдагч, хуурамч ажилчдыг Бурхан таалж чадах уу? Яавч үгүй. Бурханы гэр сул доройг нь дээрэлхэж, хүчтэйгээс нь айдаг, шударга ёсны мэдрэмжгүй хүмүүсийг удирдагч, ажилчин болгохоор хөгжүүлж чадах уу? Яавч үгүй! Энэ хүмүүс бүгд мөс чанар, эрүүл ухаангүй, үнэнийг огт хүлээн авдаггүй үл итгэгчид, шүтлэггүй хүмүүс бөгөөд Бурханы гэр тэднийг хүсдэггүй.

Хуурамч удирдагчийн ажилд асуудал гарах үед түүний хариу үйлдэл үргэлж хариуцлагаас мултрах байдаг. Тэдний хамгийн түгээмэл хэлдэг үг бол “Би тэдэнтэй нөхөрлөсөн” гэх үг юм. Үүний далд утга нь “Би хэлэх хэрэгтэй бүхнээ хэлсэн, тиймээс ямар нэг зүйл буруугаар эргэвэл энэ нь тэдний хариуцлага. Надад ямар ч хамаагүй” гэсэн үг. Тийм ч учраас “Би тэдэнтэй нөхөрлөсөн” гэх өгүүлбэр бол хуурамч удирдагчдын хувьд сахиус, уриа нь юм. Хэрвээ хуурамч удирдагч нэг антихрист дураараа авирлаж, цадиггүй загнан, чуулганд үймээн дэгдээж байгааг харвал нөхөрлөх, туслах тэрхүү аргыг бас л ашигладаг. Хэдэн үгээр сургамжилж, сануулсныхаа дараа тэд антихристийг дуулгавартай, номхон болж, цаашид хүмүүсийг төөрөгдүүлж, чуулганы амьдралыг үймүүлэхээ болино гэж боддог. Ингэж бодох мунхаг хэрэг биш гэж үү? Антихристүүдийн үймээнийг хязгаарлахын тулд ийм мунхаг арга барил ашиглах нь хуурамч удирдагчийн ажилладаг арга барил бөгөөд энэ нь үнэхээр туйлын мунхаг хэрэг юм! Хуурамч удирдагч ямар ч зорилгогүйгээр завгүй ажиллахаас өөр юу ч хийдэггүй. Тэд үндсэн ажлыг гүйцэтгэж чаддаггүй атлаа зүгээр л ерөнхий хэрэг явдалтай зууралддаг. Тэд үнэнийг хүлээн авах чадвартай хүмүүсийг усалдаггүй, саад болж, үймүүлдэг хүмүүсийг хязгаарладаггүй, мөн удаа дараа сануулга өгсөөр байхад өөрчлөгдөхөөс татгалзан, бодлогогүй муу үйл хийдэг хүмүүсийг зайлуулдаггүй. Тэд ялангуяа антихристүүд хэрхэн мууг үйлдэж, үймээн дэгдээж байгаад анхаарал хандуулдаггүй. Тэд антихристүүдийг ил болгож, ялган таньдаггүй, мөн тэднийг зайлуулж, хөөдөггүй, антихристүүдэд ёрын мууг үйлдэж, чуулганы ажлыг үймүүлэхийг зөвшөөрдөг. Тэд үүнийг огт тоодоггүй бөгөөд антихристүүдийн муу үйл өөрсдөд нь ямар ч хамаагүй гэж боддог. Хуурамч удирдагчид ажлаа аргацааж л хийж чаддаг; тэд ерөнхий хэрэг явдлын бага сага ажил хийчхээд, бодитой ажил хийсэн, удирдагч, ажилчны стандартад нийцэж байна гэж боддог. Хэн чуулганы ажилд саад болж, үймүүлэхээс үл хамааран тэд зарим нэг хоосон сургаал л урсгаж, хэдэн үгээр сургамжилж, сануулаад, асуудал шийдэгдлээ гэж боддог. Тэд өдөржингөө том, жижиг асуудалд анхаарал тавьж завгүй байдаг бөгөөд өөрсдийгөө сайн ажиллаж байна гэж үздэг. Тэд бүр: “Манай чуулганыг хар даа. Хүн бүрийн авьяас чадварыг дайчилж байна: Сайн мэдээ номлож чаддаг хүмүүс сайн мэдээ номлож, видео хийж чаддаг хүмүүс видео хийж, дуулж чаддаг хүмүүс магтан дуу бичүүлж байна—чуулганы амьдрал цэцэглэн хөгжиж байна!” гэж сайрхдаг. Гэвч тэд чуулган дахь олон далд асуудлыг огт хардаггүй. Тэд чуулганы амьдралд байнга саад болж, үймүүлдэг ёрын муу хүмүүс, үл итгэгчдэд арга хэмжээ авч зүрхэлдэггүй тул тэднийг үл тоодог. Өөрсдийнхөөрөө авирлаж, дор бүрнээ хүмүүсийг өөртөө татаж, өөрсдийн жижиг бүлэглэлийг байгуулахыг оролддог антихристүүдийг тэд нүдээ аниад өнгөрөөдөг. Зөвт байдлын төлөө өлсөж, цангадаг шинэ итгэгчдийн гаргаж тавьсан олон асуултыг тэд шийдэж чаддаггүй. Хуурамч удирдагчид эдгээр бодит асуудлыг шийдвэрлэх арга зам хайхын оронд үргэлж тэдгээрээс зайлсхийхийг оролддог атлаа “чуулганы амьдрал цэцэглэн хөгжиж байна” гэж хэлсээр байдаг. Энэ нь дүр эсгэж, мэхэлж байгаа хэрэг биш гэж үү? Хуурамч удирдагчид эдгээр үл итгэгч, ёрын муу хүн, антихристийг зайлуулж, эсвэл тэдэнд арга хэмжээ авалгүй чуулганд үлдээж, тэдэнд бодлогогүй муу үйл хийж, чуулганы амьдралыг бүхэлд нь замбараагүй болгохыг зөвшөөрч байхдаа үүнийг хараагүй дүр эсгэдэг. Ийм хуурамч удирдагчид туйлын харалган юм! Тэд үл итгэгчид, ёрын муу хүмүүс, антихристүүдийн хамгаалалтын шүхэр болж ажилладаг бөгөөд бүр үүгээрээ бахархах мэдрэмж төрж, эдгээр адгийн шаарыг зайлуулахгүй байх нь Бурханы сонгосон хүмүүсийг хайрлаж, хамгаалж буй хэрэг гэж боддог. Энэ нь чуулганы ажилд саад болж, үймүүлж байгаа хэрэг биш гэж үү? Энэ нь Бурханыг санаатайгаар эсэргүүцэж, Түүний эсрэг явж байгаа хэрэг биш гэж үү? Гэвч хуурамч удирдагчид үүнийг огт мэддэггүй. Чи тэднээс эдгээр бодит асуудал шийдэгдсэн эсэхийг асуувал тэд: “Би тэднийг зассан; би тэдэнтэй нөхөрлөсөн” гэж хэлдэг бөгөөд энэ нь асуудал шийдэгдсэн, өөрсдөд нь цаашид ямар ч хамаагүй гэсэн далд утгатай байдаг. Энэ нь хариуцлагаас мултарч байгаа хэрэг биш гэж үү? Хуурамч удирдагчийн хувьд, хэн нэгэн ямар нэгэн буруу үйлдэл хийх бүрд, тэд буруутныг хааш яаш засаж, зарим нэг сануулга өгч, сургамжилсан л бол тэдний ажил дуусаж, асуудлыг шийдвэрлэсэн мэт болдог. Энэ нь мэхэлж байгаа хэрэг биш гэж үү? Хуурамч удирдагчид үл итгэгчид, ёрын муу хүмүүс, антихристүүдийг даруй зайлуулж чаддаггүй нь тодорхой бөгөөд дараа нь тэд: “Би тэдэнтэй Бурханы үгийн талаар нөхөрлөсөн, тэд бүгд хийсэн зүйлээ хүлээн зөвшөөрч, гэмээ ухаарч, мөн бүгд уйлж, гарцаагүй гэмшиж, цаашид өөрсдийн бие даасан хаанчлалыг байгуулахыг оролдохгүй гэж хэлсэн” хэмээн үнэн мэт боловч худал шалтаг тоочдог. Эдгээр хуурамч удирдагч яг л айл гэр болж тоглож байгаа хүүхдүүд шиг өөрсдийгөө л хуурч байгаа хэрэг биш гэж үү? Эдгээр үл итгэгч, ёрын муу хүн, антихрист бүгд үнэнд зэвүүцдэг хүмүүс юм. Тэдний хэн нь ч үнэнийг огт хүлээн авдаггүй, тэд Бурханы авралын бай биш; харин ч Бурханы жигшил, үзэн ядалтын бай юм. Гэвч хуурамч удирдагчид эдгээр үл итгэгч, ёрын муу хүн, антихристэд ах эгч нар шиг хандаж, тэдэнд хайрлан тусалдаг. Энд байгаа асуудлын уг чанар юу вэ? Энэ хүмүүсийг тодорхой харахад нь мунхаг, мэдлэггүй байдал нь саад болж байна уу, эсвэл тэднийг гомдоох вий гэж айсандаа тэдэнд таалагдахыг оролдож байна уу? Шалтгаан нь юу ч байсан хамаагүй, хамгийн чухал нь хуурамч удирдагчид бодитой ажил хийдэггүй бөгөөд засуулах үедээ үнэнийг хүлээн авдаггүй, алдаагаа ч хүлээн зөвшөөрдөггүй. Энэ нь хуурамч удирдагчдад ямар ч үнэн-бодит байдал байдаггүйг харуулахад хангалттай юм. Тэд Бурханы гэрийн ажлын зохицуулалтын дагуу ажилладаггүй бөгөөд ялангуяа чуулганыг цэвэрлэх ажлын тухайд тэд хааш яаш ханддаг. Тэд цөөн хэдэн илэрхий ёрын муу хүмүүсийг цэвэрлэх төдийгөөр аргацаадаг. Ил болгуулж, засуулах үедээ тэд бүр янз бүрийн шалтгаан, шалтаг олж хариуцлагаас мултарч, өөрсдийгөө өмгөөлдөг. Тиймээс ямар ч бодитой ажил хийдэггүй хуурамч удирдагч бол Бурханы хүслийг биелүүлэхэд саад болдог бул хар чулуу юм. Хуурамч удирдагчид өнгөц, ерөнхий хэрэг явдлын бага сага ажлыг л зохицуулдаг бөгөөд энэ нь ямар ч үнэ цэнгүй. Тэд чуулганд гардаг янз бүрийн асуудлыг хэзээ ч шийдвэрлэдэггүй; тэд зүгээр л тэдгээрээс зайлсхийдэг. Энэ нь чуулганы ажлын хэвийн явцыг саатуулаад зогсохгүй Бурханы сонгосон хүмүүсийн амь-оролтод нөлөөлдөг. Шулуухан хэлэхэд, хуурамч удирдагчид чуулганы ажилд саад болж, үймүүлдэг бөгөөд үл итгэгчид, ёрын муу хүмүүс, антихристүүдийн хамгаалалтын шүхэр болж ажилладаг. Сүнслэг дайны эгзэгтэй мөчид тэд ёрын муу хүмүүс, антихристүүдийн талд зогсон, Бурханыг эсэргүүцэж, мэхэлдэг. Энэ нь Бурханаас урваж буйн илрэл биш гэж үү? Хуурамч удирдагчдын үзэл бодол, зан авираас дүгнэхэд тэд зүгээр л үнэнийг эрэлхийлдэг хүмүүс биш, үнэнийг огт ойлгодоггүй, удирдагчийн ажлыг хийх ямар ч чадваргүй гэдэг нь тодорхой байна.

Хуурамч удирдагчид хүмүүст Бурханы үгэнд үндэслэн биш, харин өөрсдийнхөө дур сонирхлын дагуу ханддаг. Тэд ямар ч зарчимгүйгээр үйлдэж, хүссэнээ хийдэг. Антихристүүд чуулганыг үймүүлж байгааг хараад хуурамч удирдагчид тэднийг үзэн яддаггүй. Тэд антихристүүдэд Бурханы зарим үгийг уншиж өгвөл саад болж, үймүүлж байгааг нь хязгаарлаж болно гэж боддог. Антихристүүд ямар төрлийн хүмүүс вэ? Тэд бол диаволууд, тэд бол Сатанууд! Бурханд хэдэн ч жил итгэсэн бай, антихристүүд үнэнийг огт хүлээн авдаггүй бөгөөд чуулганы ажилд саад болж, үймүүлж, Бурханы сонгосон хүмүүсийн амь-оролтыг үймүүлж чаддаг. Тэд бол бодит амьдрал дээрх диаволууд, Сатанууд юм. Хуурамч удирдагчид антихристүүдэд Бурханы үгээс хэдэн хэсгийг уншиж өгснөөрөө гэмийг нь ухааруулж, бодлыг нь өөрчилнө гэж найддаг. Энэ нь туйлын мунхаг хэрэг биш гэж үү? Антихристүүд шиг хүмүүс үнэнийг огт хүлээн авдаггүй. Тэд хэчнээн олон муу үйл хийсэн ч өөрсдийгөө эргэцүүлэхгүй, таньж мэдэхгүй бөгөөд хэчнээн олон алдаа гаргасан ч алдаагаа хүлээн зөвшөөрөхгүй. Тэд тамд очих тавилантай адгийн шаарнууд байтал чи Бурханы үгээс хэдэн хэсгийг уншиж өгөөд, хэдэн үгээр сургамжилснаар тэднийг өөрчилж чадна гэж боддог—энэ нь бүтэшгүй зүйл мөрөөдөж байгаа хэрэг биш гэж үү? Хэрвээ завхарсан хүн төрөлхтөн үнэнийг тийм амархан хүлээн авч чаддаг байсан бол Бурхан шүүлт, гэсгээлтийн ажил хийх шаардлагагүй байх байсан. Бурхан яагаад Өөрийн ажилд тийм олон үг хэлж, тийм олон үнэнийг илэрхийлдэг вэ? Яагаад гэвэл хүмүүсийг аврах амаргүй, учир нь хүмүүсийн бэрхшээл хэтэрхий олон, тэрслүү байдал нь хэтэрхий их байдаг! Үнэнийг хүлээн авч чаддаг хүмүүс л аврагдаж чадна. Үнэнд зэвүүцэж, үнэнийг үзэн яддаг хүмүүс аврагдаж чадахгүй. Гэвч хуурамч удирдагчид үл итгэгчид, ёрын муу хүмүүс, антихристүүдэд хэдэн хатуу үг хэлбэл энэ хүмүүс гэмээ ухамсарлаж, өөрсдийгөө танин мэднэ, мөн дараа нь тэдэнд сургамжилсан, тайтгаруулсан хэдэн үг хэлбэл тэд гэмшиж, улмаар тэд үүргээ гүйцэтгэхэд анхаарлаа төвлөрүүлж, үнэнч болж, зан чанарын өөрчлөлтөд орж, антихристүүдийг дуулгавартай хонь болгон хувиргана гэж боддог. Энэ нь мунхаг санаа биш гэж үү? Энэ санаа туйлын мунхаг юм! Энэ нь яг л галзуу хүний дэмийрэл шиг—аливаа юм яаж ийм хялбар байх юм бэ! Бурхан гуч гаруй жилийн турш шүүлтийн ажил хийж байгаа бөгөөд хүмүүс өөрсдийгөө танин мэдэх, өөрчлөгдөх тал дээр хэр их амжилтад хүрсэн бэ? Цөөн хэдхэн хүн л зарим нэг үр дүнд хүрсэн. Үнэнийг хайрладаггүй хүмүүс хэчнээн олон номлол сонссон ч ихдээ л зарим нэг хоосон сургаал ойлгодог. Тэдний амь зан чанар огтхон ч өөрчлөгдөөгүй бөгөөд тэднээс сайн зан авир, сайн үйл ч ховорхон харагддаг. Энэ ямар төрлийн хүмүүс вэ? Тэд бол цадталаа талх иддэг хүмүүс—тэд үнэнийг огт хүлээн авдаггүй. Тэд зөвхөн Бурханы нигүүлслийг эдлэхэд л анхаарч, ерөөлийг л эрэлхийлдэг; тэд ганган хувцас өмссөн адгууснаас өөр юу ч биш! Хүмүүсийг Сатан гүн гүнзгий завхруулсан; хүмүүс завхарсан зан чанараар дүүрэн, яс цусандаа хүртэл Сатаны хороор дүүрсэн байдаг. Хэрвээ тэд үнэнийг юм уу Бурханы шүүлт, гэсгээлтийг хүлээн авч чадахгүй бол яаж Бурханыг үнэхээр дуулгавартай дагаж чадах юм бэ? Тэд яаж үүргээ үнэнчээр гүйцэтгэж чадах юм бэ? Яаж Бурханаас эмээж, муугаас зайлж чадах юм бэ? Аврал хүртэх нь хүмүүсийн төсөөлдөг шиг энгийн байдаг гэж үү? Сатан хэдэн мянган жилийн турш хүмүүсийг завхруулж, тэд диаволууд болсон. Одоо Бурхан тэднийг аврахаар ирсэн бөгөөд Тэр хэчнээн олон үг хэллээ ч гэсэн, диаволууд болсон хүмүүсийг жинхэнэ хүмүүс болгон хувиргах нь туйлын хэцүү ажил юм. Бурхан олон үнэнийг илэрхийлэх шаардлагатай төдийгүй, хүмүүс ч бас үнэнийг эрэлхийлж, хүлээн авч, хэрэгжүүлснээр хамаг чадлаараа хамтран ажиллах ёстой—тэр үед л тэд Сатаны нөлөөнөөс ангижирч, Бурханы авралыг хүртэж чадна. Бурхан нэгэнтээ “Дуудагддаг нь олон ч сонгогддог нь цөөхөн” гэж хэлсэн. Олон хүн Бурханд итгэдэг хэдий ч Бурханы шүүлт, гэсгээлтийг үнэхээр туулж, Бурханы ажлыг бүрэн дуулгавартай дагадаг хүмүүс л цэвэрлэгдэж, төгс болгуулж чадна. Үнэнийг өчүүхэн төдий ч хүлээн авдаггүй үл итгэгчид, ёрын муу хүмүүс, антихристүүд зүрх сэтгэлдээ үнэнийг зэвүүцдэг; тэд хэзээ ч Бурханы авралыг хүртэхгүй, зөвхөн Бурханы ажлаар илчлэгдэж, таягдан хаягдана. Хуурамч удирдагчид Бурханы ажлын талаар ямар ч ойлголтгүй байдаг. Тэд хүмүүсийг аврах Бурханы ажлыг тийм энгийнээр боддог бөгөөд ёрын муу хүмүүс, антихристүүдэд Бурханы зарим үгийг уншиж өгч, засалтын хатуу үг хэлснээр тэд гэмшиж, өөрчлөгдөн, үүргээ үнэнчээр гүйцэтгэдэг болно гэж итгэдэг. Энд ямар асуудал байна вэ? Хуурамч удирдагч үнэнийг эрэлхийлдэггүй, үнэнийг ойлгодоггүйгээс гадна туйлын муу хэв чанартай байдгаас энэ нь бас үүдэлтэй; тиймээс тэд Бурханы ажил болон Бурхан хүмүүсийг хэрхэн авардаг талаар ямар ч ойлголтгүй байдаг. Хүний мөн чанар ямар болох, түүнд үнэн-бодит байдал байгаа эсэх, түүнтэй хэрхэн харьцах ёстойг харахын тулд хэв чанар болон үнэнд хандах хандлагыг нь авч үзэх шаардлагатай—чи түүний үнэнийг ухамсарлах байдал ямар байгааг, үнэнийг хүлээн авч чадах эсэхийг ажиглах ёстой. Тэгвэл хүн үнэнийг ухамсарлаж чадах эсэхийг хэмжих үндэслэл нь юу вэ? Энэ нь түүний хэв чанарын чанар чансаанаас, Бурханы үгийг ухамсарлах байдал нь цэвэр эсэхээс голчлон хамаардаг. Зарим хүн тавь, жар хүртлээ амьдарсан хэр нь хүн төрөлхтний завхралын мөн чанар, бодит байдлыг нэвт харж чадахгүй л байдаг. Тэд хүний нийгмийг сайн сайхан гэж төсөөлсөөр байдаг бөгөөд бусадтай амар амгалан, эв найртай амьдрахыг хүсдэг. Энэ нь туйлын мунхаг, гэнэн хэрэг биш гэж үү? Хэрвээ Бурханд итгэх нь хүн бүрийг сайн хүн болгож чаддаг байсан бол хүмүүсийг аврах Бурханы шүүлт, гэсгээлтийн ажил шаардлагатай байх байсан уу? Хуурамч удирдагчид янз бүрийн хүмүүсийг Бурханы үгэнд үндэслэж биш, харин зөвхөн гадаад зан авирт нь, хувийн сэтгэгдэлдээ үндэслэн тодорхойлдог. Тэдний хийдэг ажил ч бас айл гэр болж тоглож байгаа хүүхдүүд шиг маш өнгөц байдаг. Тэд заримдаа тодорхой нөхцөл байдалд хэрэглэх Бурханы зөв үгийг олж чадна, мөн Бурханы зарим үгийг уншиж өгөх төдийд л хүмүүсийг өөрчилнө гэж боддог: “Хар даа, миний удирдлага, ятгалга дор, би хайрлаж тусалснаар Бурханы үг хүмүүст үр нөлөөгөө өгсөн. Тэд цаашид антихрист байхыг хүсэхгүй байгаа бөгөөд Бурханд итгэх талаар үзэл бодлоо өөрчлөхөд бэлэн байна. Тэд цаашид эрх мэдэл, ашиг хонжооны төлөө тэмцэлдэхгүй, мөн бие даасан хаанчлал ч байгуулахгүй; тэд цаашид чуулганы ажилд саад болж, үймүүлэхгүй, мөн ах эгч нарыг төөрөгдүүлж, өөртөө татахгүй!” Чи тэднийг хязгаарлаж чадах уу? Саад болж, үймүүлдэг жинхэнэ ёрын муу хүмүүсийг чи хэзээ ч хязгаарлаж чадахгүй. Тэд ёрын муу хүмүүсийн мөн чанартай учраас өдөр, шөнийн аль ч цагт муу үйл хийдэг; боломж гарах бүрд тэд ёрын мууг үйлддэг. Чи тэднийг чуулганаас зайлуулахгүй байхад зүгээр үү? Тэд муу үйлээ сайн дураараа зогсоох уу? Тэд хүн биш; тэд бол диаволууд, Сатанууд! Диаволууд болон Сатан Бурханыг хэдэн жил эсэргүүцсэн бэ? Тэд өнөөг хүртэл Бурханыг эсэргүүцсээр байна. Бурханы ажил болон чуулганы хэвийн дэг журамд саад болж, үймүүлдэг бүх төрлийн ёрын муу хүмүүс болон антирхистүүд бол бодит амьдрал дээрх диавол, Сатанууд юм; тэд бол бодит амьдрал дээрх дайснууд юм. Чиний хэдэн үгнээс болоод, эсвэл чиний хайрладаг зүрх сэтгэлээс болоод тэд мөн чанараа өөрчилж чадах уу? Чи ямар мунхаг юм бэ! Чи жаахан хоосон сургаал ойлгодог болохоороо л хүмүүсийг нүглээс аварч чадна гэж бодож байна уу? Чи тэднийг аварч чадах уу? Тэд тамд очих тавилантай бөгөөд хэдэн сайхан үг тэднийг өөрчилж чадна гэж чи боддог. Энэ тийм амархан гэж үү? Хэрвээ хүмүүсийг аврах тийм амархан байсан бол Бурхан тийм олон үг хэлж, шүүлт, гэсгээлтийн ажил хийх шаардлагагүй байх байсан. Тэр хүмүүсийг аврахын тулд тийм их цаг хугацаа, сэтгэл зүрх, хүч хөдөлмөрөө тийм ихээр зарцуулах шаардлагатай байх байсан уу?

Одоо чуулганд янз бүрийн хүмүүс аль хэдийн илчлэгдэж, төрөл төрлөөрөө ангилагдсан. Хүн бүрийг төрлөөр нь ангилах ёстой бөгөөд янз бүрийн төрлийн хүмүүст хэрхэн хандаж, харьцахыг зохицуулдаг зарчим, захиргааны зарлиг Бурханы гэрт бий. Бурханд тэвчээр, хүлээцтэй байдал, өршөөл, хайр энэрэл, мөн зөвт зан чанар бий—гэхдээ Бурханд бас уур хилэн, сүр жавхлан байдгийг бүү март. Зарим хүн: “Бурхан хүн бүрийг аврагдаасай гэж хүсдэг бөгөөд хэнийг ч мөхөөсэй гэж хүсдэггүй” гэж хэлдэг. Энэ үнэн, гэхдээ Бурхан аливаа зүйл бүрийг, эсвэл диавол бүрийг биш, харин “хүн бүрийг” аврагдаасай гэж хүсдэг. Хүмүүс мөхөх үед Бурхан уй гашуу, шаналал мэдэрдэг. Диаволууд мөхөх нь тэдний зүй ёсны төгсгөл, хүртэх ёстой шийтгэл бөгөөд Бурхан тэдний төлөө гашууддаггүй. Энэ бол Бурханы зан чанар бөгөөд хүмүүстэй харьцах Түүний зарчим юм. Хүмүүс үргэлж Бурхантай сөргөлдөхийг хүсэж, тэдгээр үл итгэгч, ёрын муу хүн, антихристийг ч бас хүн гэж боддог. Тэд чуулганы ажилд байнга саад болж, үймүүлдэг хүмүүсийг ч бас хүн, байр суурийн төлөө тэмцэлдэж, бие даасан хаанчлал байгуулдаг хүмүүсийг ч бас хүн, байнга садар самуун явдалд орооцолддог хүмүүсийг ч бас хүн гэж боддог. Тэд диаволуудын төрөлд харьяалагддаг энэ хүмүүсийг бүгдийг нь Бурханы сонгосон хүмүүсийн тоонд оруулдаг. Энэ утгагүй хэрэг биш гэж үү? Энэ нь Бурханы хүсдэг зүйлийн эсрэг явж байгаа хэрэг биш гэж үү? Аливаа зүйлийн талаарх тэдний үзэл бодол Бурханы үг болон үнэнтэй бүрэн зөрчилддөг учраас янз бүрийн сөрөг хүмүүс, диаволууд, Сатануудын талаарх тэдний санал бодол Бурханы үгийн яг эсрэг, асар их ялгаатай байдаг. Бурхан Сатаныг дагадаг диаволуудад хэзээ ч хүн шиг хандаж байгаагүй. Бурхан энэ хүмүүсийг хэрхэн тодорхойлдог вэ? Тэд бол диавол Сатаны зарц нар; тэд бол адгуус юм. Хуурамч удирдагчид сайн санаа, мунгинуу хайрандаа хөтлөгдөн, бүтэшгүй мөрөөдөлдөө автаж, эдгээр үл итгэгч, диавол, Сатаны зарц нарт ах эгч нар шиг ханддаг. Тиймээс тэдэнд асар их хайр, энэрэл үзүүлж, байнга тусалж, дэмждэг. Үүний үр дүнд, хуурамч удирдагчид тэр хүмүүст тусалж, дэмжиж, тэднийг манлайлдаг учраас Бурханы аврахыг хүсдэг жинхэнэ ах эгч нарын сэтгэлийг маш их түгшээдэг; чуулганы амьдрал хэзээ ч зөв замдаа орж чаддаггүй бөгөөд ах эгч нар хэзээ ч ёрын муу хүмүүст үймүүлэгдэхгүйгээр Бурханы үгийг хэвийн идэж, ууж, үнэнийг нөхөрлөж чаддаггүй. Энэ нь хуурамч удирдагчдын “ололт амжилт” биш гэж үү? Тэдний “ололт амжилт” нэлээд их: Тэд ах эгч нарыг хамгаалж чаддаггүйгээр үл барам, тэрхүү ёрын муу хүмүүс, антихристүүдийг үндэслэлгүйгээр хүндэтгэж, хамгаалдаг. Энэ нь чуулганы ажилд саад болж байгаа хэрэг биш гэж үү? Үүнийг хийж буй хуурамч удирдагчдын уг чанар бол саад тотгор боловч тэд өөрсдийгөө чуулганы ажлыг сахин хамгаалж, Бурханы сонгосон хүмүүст тусалж, дэмжиж байна гэж боддог. Бурхан хуурамч удирдагчдын эдгээр үйлдлийг хэрхэн хардаг вэ? Бурхан тэднийг жигшдэг, Тэр тэднийг онцгойлон жигшдэг! Хуурамч удирдагчид бодитой ажил хийдэггүй, харин ёрын муу хүмүүсийг хамгаалахад анхаарч, Сатаны зарц болж ажилладаг. Энэ нь үнэнийг хайрладаг Бурханы сонгосон хүмүүс чуулганы амьдралаар амьдардаг хэрнээ чуулганы дэмжлэг, тэжээлийг авч чадахгүй байх, үүргээ гүйцэтгэхийг хүсдэг ч аюулгүй байдлаа баталгаажуулж чадахгүй байхад хүргэдэг. Хуурамч удирдагчид эдгээр асуудлыг огт мэддэггүй бөгөөд “Би хүн бүрд тэгш ханддаг байхад та нар яагаад гомдоллоод байгаа юм бэ? Та нарыг сэтгэл хангалуун байлгахын тулд би яг юу хийх ёстой юм бэ? Хүмүүст шударга хандах гэдэг чинь энэ шүү дээ. Та нар зүгээр л өөлж гоочлоод, сэтгэлд чинь нийцүүлэх хэцүү юм! Ямартай ч, би Бурханы өмнө хариуцлага хүлээнэ; би бүх зүйлийг Бурханы өмнө хийж байна!” гэж боддог. Ийм утгагүй үг чалчиж чадаж байгаа нь тэд эрүүл ухаангүй байгаа хэрэг биш гэж үү? Тэд туйлын мунхаг биш гэж үү? Тэд үнэхээр эрүүл ухаангүй, туйлын мунхаг. Бурхан хүн төрөлхтнийг хэрхэн авардаг талаар Бурханы гэр өдөр бүр ярьдаг ч хуурамч удирдагчид Бурханы үгийг хэзээ ч ойлгодоггүй. Тэд тухайн хүн хэн байх нь хамаагүй, мөн чанар нь ямар байх нь хамаагүй, хийсэн зүйл нь хэчнээн ёрын муу байх нь хамаагүй, хүн чанар нь хэчнээн хорлонтой байх нь хамаагүй, Бурханы үгийн удирдамж дор, хүмүүсийн хайр халамжтай дэмжлэгийн тусламжтайгаар тэд эцэстээ гэмшиж, эргэж ирнэ гэж боддог. Энэ үзэл бодол бүхэлдээ буруу биш гэж үү? (Тийм.) Бурханы үгийг тун ташаа ухамсарлахаас гадна хуурамч удирдагчид Бурханы санаа зорилгыг ойлгодог дүр эсгэдэг бөгөөд өрөөсгөлөөр сэтгэж, аминч хүсэлдээ хөтлөгдөн ёрын муу хүмүүс, антихристүүдэд энэрэл, хайр үзүүлдэг. Тэгээд үр дүн нь ямар байдаг вэ? Тэд эцэст нь ёрын муу хүмүүс, антихристүүдийг өмгөөлж, тэдний хамсаатан болж, тэдэнд чуулганы ажил болон чуулганы амьдралд саад болж, үймүүлэх боломж, үржих хөрс бүрдүүлж өгдөг. Энэ хооронд, хамгаалалт үнэхээр хэрэгтэй байгаа ах эгч нарыг хуурамч удирдагчид үл хайхардаг бөгөөд тэднээс хэзээ ч: “Эдгээр ёрын муу хүн, антихрист чуулганд байгаа талаар, мөн сөрөг байдал гаргаж, үзэл тараадаг хүмүүсийн талаар та нар юу гэж бодож байна вэ? Тэднийг чуулганд үлдээхийг та нар зөвшөөрч байна уу? Та нар тэдэнтэй хамт үүргээ гүйцэтгэж, чуулганы амьдралаар амьдрахад бэлэн байна уу?” гэж асуудаггүй. Тэд энэ бүхний талаар ах эгч нар юу мэдэрч байгааг хэзээ ч асуудаггүй. Та нар юу гэж бодож байна—ийм удирдагч, ажилчид нэлээд зэвүүцмээр биш гэж үү? Тэд удирдагч, ажилчин гэх нэрийн дор ажиллаж, ийм цол хэргэм зүүдэг боловч үнэндээ Сатан болон Сатаны зарц нарыг хамгаалах ажил хийж байдаг. Үнэхээр эмгэнэлтэй! Ийм удирдагч, ажилчдыг хэв чанар муутай, бодитой ажил хийдэггүй гэж хэлбэл тэд үнэмшихгүй байж магадгүй. Тэд өдөр бүр завгүй, зүгээр суудаггүй байтал яагаад бодитой ажил хийдэггүй байх билээ хэмээн бодож, хилсэдсэн мэт санагдана. Гэвч тэдний илрэлээс—хоёр бүлэг хүнийг хоёуланг нь чухал гэж үзэж, хоёуланд нь тэгш хандах ёстой гэж бодож, шударга хандахыг шалтаг болгон ёрын муу хүмүүс болон саад болж, үймүүлдэг хүмүүст чуулганд давамгайлах боломж олгож, янз бүрийн муу үйл чуулганд оршсоор байхыг зөвшөөрч байгаагаас нь—үзвэл эдгээр удирдагч, ажилчин хэн бэ? Тэдний илрэл, ажиллах арга барил, зарчим, мөн ажил хийх сэдэлд нь үндэслэн үзвэл тэд эргэлзээгүй хуурамч удирдагчид, мунгинуу тэнэгүүд юм. Ингэж хэлэх нь үнэн зөв үү? (Тийм.)

Нийгэмд ямар бүлэг, анги давхаргын хүмүүс байхаас үл хамааран тэд ёрын муу хүмүүс, сайн хүмүүс гэж ялгардаггүй, Сатан хүмүүсийг хэрхэн завхруулдаг, эсвэл завхарсан хүн төрөлхтний мөн чанар ямар болох талаар бүр ч хэлэлцдэггүй; тэд сайн, мууг ч ялгадаггүй. Гэвч Бурханы гэрт бүх зүйл Бурханы үгэнд үндэслэдэг; үнэн хэзээ ч өөрчлөгддөггүй, Бурханы үг бүхнийг гүйцэлдүүлдэг. Чуулганд бүх төрлийн хүнийг Бурханы үг илчилж, тэднийг жам ёсоор төрлөөр нь ангилдаг. Бүх төрлийн хүнийг хүн чанар, эрэлхийлэл, мөн чанарт нь үндэслэн маш сайн ашиглах ёстой. Энэ нь хүмүүсийг зэрэг зиндаагаар нь ялгаж байгаа хэрэг үү? Энэ нь хүмүүсийг зэрэг зиндаагаар нь ялгаж байгаа хэрэг биш, харин тэднийг ангилж байгаа хэрэг юм. Хүн бүрийг төрлөөр нь ангилах ёстой—тэднийг харьяалагдах газарт нь байрлуулах ёстой. Холилдохыг зөвшөөрөхгүй; холилдох нь түр зуурынх бөгөөд тогтсон хугацаатай байдаг. Жишээлбэл, зэрлэг өвс, улаан буудай хоёр холилдсон үед, зэрлэг өвсийг зулгаах нь улаан буудайнд нөлөөлж, улаан буудайг үхэхэд хүргэж болзошгүй бол зэрлэг өвсийг хараахан зулгааж болохгүй. Гэхдээ тэдгээрийг зулгаахгүй байна гэдэг нь ангилаагүй гэсэн үг биш—тэгвэл хэзээ зулгаах ёстой вэ? Зөв цагт нь; Бурхан цагийг нь бэлдэнэ. Одоо бол хүн бүрийг төрлөөр нь ангилах цаг; бүх төрлийн хүнийг ангилах ёстой. Энэ нь зайлшгүй шаардлагатай. Яагаад энэ ажлыг хийх ёстой вэ? Онолын үүднээс авч үзвэл Бурханы үгийн үндэслэлтэй; бодит нөхцөл байдлын үүднээс авч үзвэл үүнийг хийх шаардлагатай—энэ нь бодит үнэ цэнтэй бөгөөд ингэх нь нэн чухал юм. Зэрлэг өвсийг зулгаах нь улаан буудайнд нөлөөлөхөө больсон үед зэрлэг өвсийг зулгааж, улаан буудайгаас салгах ёстой. Хэрвээ үл итгэгчид болон ёрын муу хүмүүст—зэрлэг өвснүүдэд—ах эгч нар шиг хандвал энэ нь Бурханы төлөө өөрсдийгөө чин сэтгэлээсээ зарлагаддаг бүх ах эгч нарт дэндүү шударга бус хэрэг болно. Нэг талаар, чуулганы ажилд саад болж, үймүүлдэг ёрын муу хүмүүс энэ хүмүүсийг байнга үймүүлж, нөлөөндөө автуулж, хорлоно. Нөгөө талаар, биеийн хэмжээ багатай зарим хүн үнэнийг ойлгодоггүй бөгөөд саад болж, үймүүлдэг ёрын муу хүмүүстэй таарах үедээ хазаарлагдаж, сөрөг, сул дорой болж, тэр ч бүү хэл бүдэрнэ. Түүгээр ч барахгүй, саад болж, үймүүлдэг хүмүүсийн хийдэг бүхэн, хэлдэг үг бүр нь эмх замбараагүй байдал, холин бантан, дэг журамгүй нөхцөл байдлыг авчирдаг. Хамгийн бодитой нөхцөл байдал нь, тэд үүрэг гүйцэтгэх юм уу ямар нэг ажил хийх үедээ бодлогогүйгээр муу үйл хийж, зарчмыг дагадаггүй бөгөөд энэ нь хүн хүч, материаллаг нөөц, санхүүгийн нөөцийг асар ихээр үрэн таран хийхэд хүргэж, ямар ч үр дүнд хүрдэггүй. Эцэст нь юу болдог вэ? Тэднийг чөлөөлөх үед хүн бүр тэдний муу үйлийн төлөөсийг төлөх хэрэгтэй болдог. Ажлыг дахин хийх шаардлагатай болж, тэр хүмүүсийг чөлөөлөгдөхөөс өмнө зарцуулсан хүн бүрийн хүч хөдөлмөр, материаллаг нөөц, цаг хугацаа, хамгийн үнэтэй эрч хүч нь тэдний бодлогогүй муу үйлийн улмаас дэмий үрэгдэж, нөхөн төлөх боломжгүй болдог. Энэ ажилд тэдний үзүүлсэн сөрөг нөлөө дэндүү их! Хэн ч энэ хариуцлагыг үүрч чадахгүй. Хожим нь ажлыг сайн хийсэн ч өмнөх хохирлыг хэн ч нөхөж чадахгүй. Зарим хүн тэднээр мөнгө төлүүл гэж хэлдэг; үүнийг ч бас хийх ёстой, гэхдээ мөнгөөр цаг хугацааг худалдаж авч чадах уу? Мөнгөөр ах эгч нарын цаг хугацаа, эрч хүч, тэдний төлсөн чин сэтгэлийн төлөөсийг худалдаж авч чадах уу? Үгүй, чадахгүй—эдгээр нь үнэлж баршгүй! Чуулганд хэчнээн хүн саад болж, үймүүлэх нь хамаагүй, үр дагавар нь хэмжээлшгүй юм. Маш олон ах эгч нарын амь-оролтод нөлөөлнө. Хохирол нь үлэмж их бөгөөд нөхөн төлөх боломжгүй. Ах эгч нарын аминд учирсан хохирлыг нөхөж чадах уу? Энэ хохирлыг хэн төлөх вэ? Тиймээс, энэ ёрын муу хүмүүсийг цэвэрлэх ёстой. Тэд үнэнийг эрэлхийлдэг ах эгч нартай ижил төрлийнх биш. Тэд диавол болон Сатаны бүлэглэлд харьяалагддаг бөгөөд үймүүлж, сүйтгэхээр Бурханы гэрт ирдэг. Хэрвээ энэ ёрын муу хүмүүсийг чуулганаас зайлуулахгүй бол чуулганы ажил болон чуулганы амьдралын дэг журам хэзээ ч баталгаатай байж чадахгүй. Тодорхой нэг бүлэг хэчнээн хүнээс бүрдэх нь хамаагүй, тэдний дунд саад болж, үймүүлдэг ганц л хүн байхад—бодлогогүйгээр муу үйл хийдэг, хэзээ ч асуудлыг зарчмын дагуу шийдвэрлэдэггүй, эерэг зүйлс юм уу үнэнийг хэзээ ч хүлээн авдаггүй, хэнийг ч сонсдоггүй, ямар нэгэн байр суурь, эрх мэдэлтэй эсэхээс үл хамааран дур зоргоороо авирладаг, үндсэндээ амьд Сатан болох хүн—ийм хүн чуулганд үлдэх л юм бол эрт орой хэзээ нэгэн цагт чуулганы ажилд асар их үймээн, сүйрэл авчрах болно. Тэднийг зайлуулж, зохицуулах өдөр ирэхэд тэдний учруулсан хор хөнөөлтэй үр дагавар, эмх замбараагүй нөхцөл байдлыг хэчнээн хүн цэгцлэх хэрэгтэй болох бол оо! Тиймээс, энэ ёрын муу хүмүүс болон антихристүүдийг зайлуулах юм уу хөөх нь удирдагч, ажилчдын хариуцан хийх ёстой чухал ажил бөгөөд үүнд хайнга хандаж болохгүй. Гэвч хуурамч удирдагчид зайлуулах юм уу хөөх ёстой хүмүүстээ энэрэл, хайр үзүүлж, тэдний муу үйлийг нүдэн балай өнгөрөөж, тэднийг ах эгч нар хэмээн тэвчиж, аяыг нь олж, тэр ч байтугай өөрсдөд нь хэрэгтэй хүмүүсийг авьяастай хүмүүс гэж үзэн, тэднийг хөгжүүлж, ашигладаг. Тэд ямар ч муу зүйл хийсэн бай, хуурамч удирдагчид тэднийг зөвтгөх шалтаг олж, тэр ч бүү хэл тэдэнд хайраар тусалж, дэмждэг. Зарим нэг түвшинд энэ нь санаатайгаар саад хийж байгаа хэрэг биш гэж үү? (Тийм.) Хуурамч удирдагчид өөрсдийн санаа бодол, сайхан сэтгэл, урам зоригийн дагуу үйлдэж, эцсийн дүндээ чуулган болон Бурханы сонгосон хүмүүст асар их төвөг уддаг! Хэрвээ энэ ёрын муу хүмүүс эрх мэдлийг гартаа авбал чуулганд тэдний авчрах гамшиг, үр дагавар нь тооцож баршгүй юм.

Хэн муу үйл хийсэн байх нь хамаагүй, Бурханы гэрт хохирол учруулсан л бол түүнийгээ нөхөн төлөх ёстой гэсэн дүрэм журам Бурханы гэрт одоогоор бий. Хэрвээ хохирол хэтэрхий их, үр дагавар нь ноцтой бол зөвхөн мөнгөөр нөхөн төлөөд асуудлыг шийдэж чадах уу? Зарим хохирлыг ямар ч их мөнгөөр нөхөн төлөх боломжгүй; нөхөж баршгүй, буцааж авчрах аргагүй байдаг. Одоо өдөр бүр маш үнэ цэнтэй, нэн чухал байна. Нэг өдөр өнгөрөхөд тэр цаг хугацааг буцааж олж авч чадах уу? Тэр ч бас буцааж авчрах аргагүй юм. Зарим боломжийг алдаж өнгөрөөх нь насан туршийн харамсал гэж бид яагаад хэлдэг вэ? Цаг хугацааг буцааж авчрах боломжгүй учраас л тэр. Үүгээрээ Би юу хэлэх гэсэн бэ? Асуудал гарсны дараа мөнгө зарж шийдвэрлэхээс илүүтэйгээр, гарахаас нь өмнө урьдчилан сэргийлэх нь хамгийн сайн; энэ бол асуудлыг шийдвэрлэх хамгийн сайн арга юм. "Морио алдсан хойноо жүчээгээ түгжих" нь эцсийн арга юм. Аливаа зүйл болохоос өмнө урьдчилан сэргийлэх ажил хийх нь хамгийн сайн. Энэ нь, ямар нэгэн саад тотгор, үймээн гарахаас өмнө удирдагч, ажилчид чуулган дахь янз бүрийн төрлийн хүнийг тодорхой ялган таньж, сайтар ойлгосон байх ёстой бөгөөд бүх ах эгч нарыг чуулганы хэвийн амьдралтай, үүргээ гүйцэтгэх хэвийн орчинтой байлгахын тулд янз бүрийн төрлийн хүний байдал, зан чанар, эрэлхийлэл, түүнчлэн үүрэг гүйцэтгэх үеийн хандлага, үзэл бодлыг анхааралтай ажиглаж, даруй ухамсарлах ёстой гэсэн үг юм. Ингэснээр чуулганы ажил эмх цэгцтэй урагшилж чадна. Эдгээр нь удирдагч, ажилчдын үүрэг хариуцлага юм. Мэдээж, хуурамч удирдагчид энэ ажилд тэнцэхгүй; тэд бол мунгинуу тэнэгүүд, хэрэггүй хүмүүс юм. Одоо тэдэнд нэг "мэргэн санаа" байна: "Зарчмыг дагаагүй, ажил балласан хэнийг ч торгоно! Хэрвээ антихрист ямар нэг буруу зүйл хийвэл торгоно!" Торгууль ногдуулах нь хамгийн сайн шийдэл, хэрэгжүүлэлтийн хамгийн сайн зарчим гэж тэд боддог. Хэрвээ бүх асуудлыг торгууль ногдуулснаар шийдэж болдог байсан бол үнэнийг эрэлхийлэх ямар хэрэгтэй байх вэ? Хуурамч удирдагчийг яагаад хуурамч гэж нэрлэдэг вэ? Яагаад гэвэл тэд үнэнийг ойлгодоггүй бөгөөд дүрэм журам дагахыг үнэнийг хэрэгжүүлж байна гэж үздэг, ойлгосон бичиг үсэг, хоосон сургаалаа үнэн гэж үздэг, мөн ямар нэг зүйл тохиолдох үед тэд зөв зарчим юм уу чиглэлийг огт олж чаддаггүй, асуудлыг уг үндсээр нь шийдвэрлэж чаддаггүй. Тэд Бурханы үгийг ойлгодоггүй, Бурхан юу хэлэх гэснийг огт ухамсарлаж чаддаггүй атлаа ажиллаж, удирдагч юм уу ажилчин байхыг хүссээр байдаг—ямар мунхаг хэрэг вэ! Энэ тал дээр хуурамч удирдагчийн гол илрэл юу вэ? Тэд чуулганы ажилд саад болж, үймүүлж байгаа янз бүрийн хүний мөн чанарыг нэвт харж чаддаггүй, тэднийг ангилж чаддаггүй, тэдэнтэй яавч зарчмын дагуу харьцаж, зохицуулж чаддаггүй. Хуурамч удирдагчийн толгойд энэ бүхэн замбараагүй холион бантан байдаг. Тэд өөрсдийн урам зориг, үзэл, төсөөлөлд үндэслэн Бурханы үг болон Түүний юу хэлэх гэснийг таамагладаг. Үүний зэрэгцээ, тэд өөрсдийн энэрэл, урам зориг, хувийн төсөөлөл, үзлийг Бурханд тулгаж, эдгээр зүйл нь үнэнтэй, Бурханы санаа зорилготой нийцдэг, Бурханы хүсдэг зүйлийг төлөөлж чадна гэж итгэдэг. Тиймээс, тэд Бурханы сонгосон хүмүүсийг удирдаж, ажиллахдаа эдгээр зүйлд найддаг. Энэ бол хуурамч удирдагчийн гол илрэл юм. Хуурамч удирдагчдын хоёр дахь илрэлийн талаарх нөхөрлөлөө бид энд хүрээд өндөрлөе.

III. Хуурамч удирдагчид ёрын муу хүмүүсийг ил болгодоггүй, зогсоодоггүй

Дараа нь бид хуурамч удирдагчдын гурав дахь илрэлийн талаар нөхөрлөх болно, энэ нь чуулганы ажилд саад болж, үймүүлдэг хүмүүсийг үл тоомсорлож, тэдний талаар асууж сурагладаггүй байх—ёрын муу хүмүүс болон антихристүүд чуулганы ажлыг үймүүлж байгааг олж мэдсэн ч тэд үүнд анхаарал хандуулдаггүй. Энэ нь эхний хоёр илрэлээс уг чанарын хувьд илүү ноцтой юм. Яагаад илүү ноцтой гэж хэлж байна вэ? Эхний хоёр илрэл нь хуурамч удирдагчдын хэв чанартай холбоотой байсан бол энэ илрэл нь хуурамч удирдагчдын хүн чанартай холбоотой. Зарим хуурамч удирдагч маш муу хэв чанартай тул чуулганы ажилд саад болж, үймүүлж байгаагийн уг чанарыг нэвт харж чаддаггүй. Зарим хуурамч удирдагч чуулганы ажилд саад болж, үймүүлж байгаа асуудлыг олж илрүүлж чаддаг ч харамсалтай нь үнэнийг ойлгодоггүй бөгөөд эдгээр асуудлыг зохицуулж, шийдвэрлэж чаддаггүй. Тэд үргэлж өөрсдийн санаа, урам зоригийн дагуу үйлдэж, хийх дуртай зүйлээ хийж, зүрх сэтгэлдээ "Би чуулганы ажлыг хийж л байвал боллоо; хэн саад болж, үймүүлэх нь тэдний хувийн асуудал, надад ямар ч хамаагүй" гэж боддог. Бас бага зэрэг хэв чанартай, бага сага ажил хийж чаддаг, төрөл бүрийн хүнтэй харьцах зарчмын талаар бага зэрэг мэддэг зарим хуурамч удирдагч байдаг. Гэвч тэд хүмүүсийг гомдоох вий гэхээс айдаг тул ёрын муу хүмүүс болон антихристүүд саад болж, үймүүлж байгааг олж мэдэх үедээ тэднийг ил болгож, зогсоож, эсвэл хязгаарлаж зүрхэлдэггүй. Тэд сатанлаг гүн ухаанаар амьдардаг бөгөөд өөрсдөд нь хамаагүй гэж бодсон асуудлаа нүдэн балай өнгөрөөдөг. Чуулганы ажлын үр дүн ямар байх, Бурханы сонгосон хүмүүсийн амь-оролтод хэр их нөлөөлөх нь тэдэнд огт хамаагүй; тэд ийм зүйлсийг өөрсдөд нь ямар ч хамаагүй гэж боддог. Тиймээс, ийм хуурамч удирдагчийн ажиллах хугацаанд чуулганы амьдрал хэвийн дэг журамтай байхаа больж, Бурханы сонгосон хүмүүсийн үүрэг болон амь-оролт хамгаалагддаггүй. Энэ асуудлын уг чанар юу вэ? Энэ нь эдгээр хуурамч удирдагч хэв чанар муутай учраас ажил хийж чаддаггүйдээ биш; харин хүн чанар нь муу, мөс чанар, эрүүл ухаан дутмаг учраас тэд бодитой ажил хийдэггүйд байгаа юм. Хуурамч удирдагчид ямар утгаараа хуурамч байдаг вэ? Тэдэнд хүн чанарын мөс чанар, эрүүл ухаан дутмаг байдаг; тиймээс, тэднийг удирдагчаар ажиллах хугацаанд ёрын муу хүмүүс болон антихристүүд чуулганы ажилд саад болж, үймүүлдэг асуудал огт шийдвэрлэгддэггүй. Зарим ах эгч маш их хохирч, чуулганы ажил ч бас асар их гарз хохирол амсдаг. Ийм төрлийн хуурамч удирдагч асуудлыг анзаарах үедээ, ёрын муу хүн юм уу антихрист саад болж, үймүүлж байгааг харах үедээ өөрсдийнх нь үүрэг хариуцлага юу болох, юуг, хэрхэн хийх ёстойгоо мэддэг атлаа юу ч хийдэггүй бөгөөд тэр ч бүү хэл мэдэхгүй царайлж, үүнийг бүрмөсөн үл тоомсорлож, уг асуудлыг дээд албан тушаалтандаа мэдээлдэггүй. Тэд юу ч мэдэхгүй, юу ч харахгүй байгаа мэт дүр эсгэж, ёрын муу хүмүүс болон антихристүүдэд чуулганы ажлыг үймүүлж, саад болох боломж олгодог. Тэдний хүн чанарт асуудал байгаа биш гэж үү? Тэд ёрын муу хүмүүс болон антихристүүдтэй нэг талынх биш гэж үү? Тэд удирдагчийн хувиар ямар зарчим баримталдаг вэ? "Би огт саад болж, үймүүлдэггүй, гэхдээ би бусдыг гомдоох, бусдын нэр төрд халдах ямар ч зүйл хийхгүй. Намайг хуурамч удирдагч гэж тодорхойлсон ч би бусдыг гомдоох зүйл хийхгүй л байх болно. Би өөртөө гарах гарц үлдээх хэрэгтэй." Энэ ямар гээчийн логик вэ? Энэ бол Сатаны логик юм. Мөн энэ ямар гээчийн зан чанар вэ? Энэ нь маш зальтай, ов мэхтэй биш гэж үү? Ийм хүн Бурханы даалгаварт хандахдаа өчүүхэн төдий ч чин сэтгэлгүй байдаг; тэд үүргээ гүйцэтгэхдээ үргэлж башир аргатай, барьцгүй байдаг, маш олон өөдгүй тооцоо хийж, бүх зүйлд өөрсдийгөө боддог. Тэд чуулганы ажилд өчүүхэн төдий ч санаа тавьдаггүй бөгөөд мөс чанар, эрүүл ухаан гэж огт байдаггүй. Тэд чуулганы удирдагчаар ажиллах ямар ч эрхгүй. Ийм хүмүүст чуулганы ажил юм уу Бурханы сонгосон хүмүүсийн амь-оролтын төлөөх ачаа өчүүхэн төдий ч байдаггүй. Тэд зөвхөн өөрсдийн ашиг сонирхол, таашаалд л санаа тавьдаг; Бурханы сонгосон хүмүүс ямар нөхцөлд байгаад огт санаа зовохгүйгээр зөвхөн байр суурийн ашиг туст ташуурахад л анхаардаг. Энэ бол хамгийн аминч, жигшүүртэй хүн биш гэж үү? Ёрын муу хүмүүс болон антихристүүд чуулганы ажлыг үймүүлж байгааг олж мэдсэн ч тэд эдгээр асуудал өөрсдөд нь ямар ч хамаагүй мэт үүнд анхаарал хандуулдаггүй. Энэ нь яг л чоно хонь идэж байгааг харсан ч юу ч хийдэггүй, зөвхөн өөрийнхөө амийг аврахыг л боддог хоньчинтой адил юм. Ийм хүн хоньчин байх шалгуур хангахгүй. Энэ төрлийн хуурамч удирдагчийн хийдэг бүхэн нь өөрсдийн нэр хүнд, байр суурь, эрх мэдэл болон одоо эдэлж буй янз бүрийн ашиг тусаа дээд зэргээр хамгаалахын төлөө байдаг. Тэдний зүрх сэтгэлд өөрсдийнх нь үүрэг, хариуцлага болох Бурханы даалгавар, чуулганы ажил, эсвэл Бурханы сонгосон хүмүүсийн амь-оролтын төлөөх ямар ч ачаа байдаггүй; тэд эдгээрийг хэзээ ч бодолцдоггүй. Тэд: "Удирдагч хүн яагаад эдгээр даалгаврыг хийх ёстой юм бэ? Эдгээр даалгаврыг хийхгүй байх нь яагаад засуулж, яллагдаж, ах эгч нарт гологдоход хүргэдэг юм бэ?" гэж боддог. Тэд ойлгодоггүй бөгөөд туйлын хайхрамжгүй байдаг. Миний зүрх сэтгэлд, ийм төрлийн хүн гаднаа хэчнээн томоотой, дүрэм журам мөрддөг, үг дуу цөөтэй, эсвэл ажилсаг, чадварлаг харагдаж байсан ч тэд зарчимгүй үйлдэж, чуулганы ажлын төлөө ямар ч хариуцлага хүлээдэггүй гэдэг баримт нь Намайг тэднийг өөр нүдээр харахад хүргэдэг. Эцэст нь Би ийм төрлийн хүнийг ингэж тодорхойлсон: Тэд ямар нэг том алдаа гаргахгүй байж болох ч маш зальтай, ов мэхтэй; тэд ямар ч хариуцлага үүрдэггүй, чуулганы ажлыг ч бас огт хамгаалдаггүй—тэдэнд хүн чанар байхгүй. Тэд ямар нэгэн амьтан шиг—зальтай байдлаараа үнэгтэй бага зэрэг төстэй гэж Надад санагддаг. Хүмүүс үнэгийг зальжин гэж хэлдэг боловч үнэн хэрэгтээ энэ хүмүүс үнэгнээс ч илүү зальжин. Өнгөн дээрээ тэд ямар ч ёрын муу зүйл хийгээгүй мэт харагддаг ч үнэн хэрэгтээ тэдний хэлдэг, хийдэг бүхэн өөрсдийнх нь нэр алдар, ашиг хонжоо, байр суурийн төлөө байдаг. Тэдний хийдэг бүхэн байр суурийнхаа ашиг тусыг эдлэх зорилготой бөгөөд тэд Бурханы санаа зорилгыг огт бодолцон үздэггүй. Тэд чуулганы ажилд гарч буй асуудлуудыг өчүүхэн төдий ч шийдвэрлэдэггүй, мөн Бурханы сонгосон хүмүүсийн амь-оролттой холбоотой бодитой асуудлуудыг ч авч үздэггүй. Эдгээр хуурамч удирдагч Бурханы сонгосон хүмүүсийг үнэн-бодит байдал руу хөтлөх ямар ч ажил хийдэггүй. Тэдний хийдэг бүхний зорилго чухам юу вэ? Ердөө л хүмүүсийн сэтгэлд нийцэж, бусдаар өөрсдийгөө өндрөөр үнэлүүлэх явдал биш гэж үү? Тэд хэнийг ч гомдоохгүйгээр хүн бүрд өөрсдийгөө сайнаар бодуулахыг хичээж, ингэснээр нэр хүндээ, байр суурийнхаа ашиг тусыг эдэлдэг. Тэдний хамгийн их үзэн ядалт төрүүлдэг зүйл бол тэдний бүх үйлдэл Бурханы сонгосон хүмүүсийн амь-оролтод ямар ч ашиг тус авчирдаггүй явдал юм; харин ч тэд хүмүүсийг төөрөлдүүлж, бусдаар өөрсдийгөө бишрүүлж, шүтүүлдэг. Энэ хүмүүс үнэгнээс ч илүү зальтай, ов мэхтэй биш гэж үү? Тэд бол үлгэр жишээ, жинхэнэ хуурамч удирдагчид юм. Тэд удирдагчийн байр суурьтай, энэ цол хэргэмийг эзэмшдэг боловч ямар ч бодитой ажил хийдэггүй, зөвхөн нүдэнд харагдах, өнгөц аж ахуйн ажлыг л зохицуулдаг, эсвэл Дээрхээс тусгайлан даалгасан багахан ажлыг дурамжхан хийдэг. Хэрвээ Дээрхээс ямар нэг тусгай даалгавар өгөөгүй бол тэд чуулганы ямар ч чухал ажлыг хийдэггүй. Чуулганы ажил болон чуулганы амьдралын дэг журмыг хадгалахтай холбоотой асуудлуудын тухайд тэд хүмүүсийг гомдоох вий гэхээс айгаад, зарчмыг баримталж зүрхэлдэггүй. Тэд чуулганы ажилд хуримтлагдсан асуудлуудын алийг нь ч шийдвэрлэдэггүй бөгөөд Бурханы гэрийн хөрөнгийг антихристүүд болон ёрын муу хүмүүс үрэн таран хийж байгааг харсан ч үүнийг зогсоох юм уу хязгаарлах юу ч хийдэггүй. Зүрх сэтгэлдээ тэд энэ хүмүүс ёрын мууг үйлдэж, Бурханы гэрийн ашиг сонирхолд хохирол учруулж байгааг тодорхой мэддэг атлаа мэдэхгүй царайлж, ганц ч үг дуугардаггүй. Энэ бол зальтай, ов мэхтэй хүмүүс юм. Энэ хүмүүс үнэгнээс ч илүү зальжин биш гэж үү? Тэд гаднаа хүн бүрд найрсаг хандаж, хэнд ч хор хөнөөл учруулах зүйл хийдэггүй боловч Бурханы сонгосон хүмүүсийн амь-оролт, чуулганы ажил, сайн мэдээ түгээх ажлын томоохон хэрэг явдлыг саатуулдаг. Ийм хүмүүс удирдагч, ажилчин байх эрхтэй юү? Тэд Сатаны зарц нар биш гэж үү? Тэд чуулганы ажилд саад болж, үймүүлж байгаа хүмүүс биш гэж үү? Хэдийгээр тэд өнгөн дээрээ ямар ч илэрхий ёрын муу зүйл хийгээгүй ч тэдний ингэж ажиллахын үр дагавар нь ёрын мууг үйлдэхээс ч илүү ноцтой. Тэд Бурханы хүсэл хэрэгжихэд саад болж, Бурханыг эсэргүүцэж, чуулганы ажилд саад болж, үймүүлдэг. Тэд Бурханы сонгосон хүмүүсийг хорлож, тэр ч бүү хэл Бурханы сонгосон хүмүүсийн аврагдах найдварыг ч үгүй хийж чадна. Надад хэлээч, энэ нь ёрын мууг үйлдэж байгаа хэрэг биш гэж үү? Зарчмыг огт баримталдаггүй бялдууч хүн яг л ингэж үйлддэг. Үнэнийг ойлгодоггүй хүмүүс хуурамч удирдагчид ингэж ажиллахын аймшигт үр дагаврыг бүрэн дүүрэн ухаарч чаддаггүй, мөн тэдний санаархал, сэдэл, зорилго юу болохыг ч ухамсарлаж чаддаггүй. Чи тэднийг зүрх сэтгэлдээ үнэндээ юу хийхийг хүсэж байгааг хэзээ ч ойлгохгүй—ийм хүмүүс хэтэрхий зальтай! Зүйрлүүлж хэлбэл, тэд зальт үнэгнүүд; нарийн яривал тэд амьд диаволууд, хүмүүсийн дунд амьдарч буй амьд диаволууд юм!

Эдгээр хуурамч удирдагчийг хэрхэн тодорхойлох тухайд, зан чанар-мөн чанарт нь үндэслэн тэднийг ёрын муу хүмүүс, антихристүүд, хоёр нүүртнүүд гэх мэт ангилалд дур мэдэн оруулж болохгүй. Гэсэн хэдий ч, тэдний хүн чанарын илрэл, чуулганы ажилд хандах хандлага, түүнчлэн олж илрүүлсэн асуудлаа шийдвэрлэдэггүй зэрэг илрэлээс нь дүгнэвэл тэд бол хамгийн адгийн төрлийн хуурамч удирдагчид юм. Тэдний янз бүрийн илрэлээс дүгнэвэл, хэдийгээр тэд идэвх санаачилгатайгаар бүлэглэл үүсгэж, өөрсдийн бие даасан хаанчлалыг байгуулдаггүй, өөрсдийгөө ховорхон гэрчилдэг, мөн ах эгч нартай эвтэй найртай байж, бэрхшээл туулж, төлөөс төлж, өргөл хулгайлахаас цээрлэж, тэр ч байтугай тусгай эрх ямба хөөцөлдөхөөс өөрсдийгөө хатуу хязгаарлаж чаддаг ч гэсэн, чуулганы ажилд саад болж, үймүүлдэг янз бүрийн хүмүүс, үйл явдал, зүйлстэй, эсвэл өргөлийг үрэн таран хийж, Бурханы гэрийн өмч хөрөнгийг сүйтгэдэг янз бүрийн хүмүүстэй нүүр тулах үедээ тэднийг зогсоодоггүй, зохицуулдаггүй, юу ч хэлдэггүй, ямар ч ажил хийдэггүй. Ийм хүмүүс аймшигтай! Тэд бол хамгийн жигшүүртэй төрлийн хуурамч удирдагчид; тэд засаршгүй! Би яагаад тэднийг засаршгүй гэж хэлж байна вэ? Тэд хэв чанар муутайдаа, эсвэл Бурханы үгийг ухамсарлаж чаддаггүйдээ биш—тэдэнд ухамсарлах чадвар, ажлын чадамж тодорхой хэмжээгээр байдаг боловч хэн нэгэн чуулганы ажилд саад болж, үймүүлж байгааг олж мэдэх үедээ тэд үүнийг зохицуулж, шийдвэрлэдэггүй. Дээд шатны удирдагчдынхаа хатуу хяналт, байнгын шалгалттай тулгарах үедээ, эсвэл засуулах үедээ л тэд энэ ажлын багахан хэсгийг дурамжхан хийдэг. Тэд энэ ажлыг хийдэг ч бай, үгүй ч бай, эсвэл яаж ч хийдэг бай, өөрсдийгөө хамгаалах нь тэдний нэн тэргүүний зорилт байдаг. Тэд удирдагч, ажилчдын үүрэг хариуцлагыг огтхон ч биелүүлдэггүй. Өөрсдийгөө хамгаалж, өөрсдийн ашиг сонирхлыг хадгалахаас өөр тэд ямар ч чухал ажил хийдэггүй бөгөөд зөвхөн хийхээс өөр аргагүй болсон өнгөц ажлыг л бага зэрэг хийдэг. Өөрсдийгөө хамгаалахаас өөр юу ч тэдэнд хамаагүй. Тэд үнэгнээс ч илүү зальтай, башир аргатай биш гэж үү? Зарим хүн: "Жижиг амьтдыг идэх нь үнэгний төрөлх зөн, тэгвэл өөрсдийгөө хамгаалах нь бас хуурамч удирдагчдын төрөлх зөн биш гэж үү?" хэмээн хэлдэг. Энэ төрөлх зөн гэж үү? Энэ бол тэдний уг чанар! Эдгээр хуурамч удирдагч Бурханы гэрийн ашиг сонирхлыг хохироож, чуулганы ажлыг сүйтгэн байж өөрсдийн байр суурь, нэр хүнд, нэр нүүрийг хамгаалж, хүмүүстэй харилцах харилцаагаа хадгалж, хэнийг ч гомдоохоос зайлсхийдэг. Тэд хүмүүсийг чөлөөлөх юм уу өөрчлөх ажлыг биечлэн зохицуулдаггүй, харин үүнийг өөрсдийнхөө өмнөөс хийлгэхээр бусдыг томилдог. Тэд: "Хэрвээ тэр хүн өшөө авна гэж зүтгэвэл миний араас явахгүй. Би ямар ч нөхцөл байдалтай тулгарсан эхлээд өөрийгөө хамгаалах ёстой" гэж боддог. Энэ хүмүүс хэтэрхий зальтай! Удирдагчийн хувиар чи энэ хариуцлагыг ч үүрч чадахгүй байж удирдагч байх эрх чамд байна уу? Чи ердөө л хэрэггүй хулчгар амьтан байна! Иймхэн зориггүй байж чи Бурханд итгэгч мөн үү? Үүргээ гүйцэтгэхдээ хариуцлагаас мултрахын тулд заль мэх хэрэглэдэг хүмүүс Бурханыг дагагчид мөн үү? Бурхан ийм хүмүүсийг хүсдэггүй. Эдгээр хуурамч удирдагч үнэг шиг зальтай, башир аргатай. Хэн нэгэн саад болж, үймүүлж байгааг харах үедээ тэд үүнийг зохицуулдаг ч үгүй, шийдвэрлэдэг ч үгүй—тэд зүгээр л бодитой ажил хийдэггүй. Тэднийг яаж ч ил болгож, зассан тэд хөдөлдөггүй. Чи удирдагч, ажилчдын үүрэг хариуцлагыг биелүүлдэггүй юм бол яагаад тэр байр суурийг эзлээд байгаа юм бэ? Чи зүгээр л үзүүлэн байх гээ юу? Чи байр суурийн ашиг туст ташуурах гээ юу? Чи үүнд тэнцэхгүй! Бодитой ажил хийдэггүй атлаа ах эгч нараар өөрийгөө хүндлүүлж, шүтүүлэхийг хүсэх нь—диаволын сэтгэлгээ биш гэж үү? Энэ үнэхээр ичгүүргүй хэрэг! Зарим хүн удирдагч байхыг огт хүсдэггүй гэж хэлдэг. Тэгвэл чи яагаад нэр хүнд, байр сууриа хадгалаад байгаа юм бэ? Хүмүүсийг төөрөлдүүлэх чиний зорилго юу вэ? Хэрвээ чи удирдагч байхыг хүсэхгүй байгаа бол санаачилгаараа огцорч болно. Чи яагаад огцордоггүй юм бэ? Чи яагаад тэр албан тушаалыг эзэлчхээд буудаггүй юм бэ? Хэрвээ чи огцрохыг хүсэхгүй байгаа бол үүргээ ухамсарлаж бодитой ажил хийх ёстой. Өөр сонголт байхгүй—энэ бол чиний хариуцлага. Хэрвээ чи бодитой ажил хийж чадахгүй бол хариуцлага хүлээж, огцрох нь чамд хамгийн сайн; чи чуулганы ажлыг саатуулж, Бурханы сонгосон хүмүүсийг хорлох ёсгүй. Хэрвээ чамд иймхэн мөс чанар, эрүүл ухаан ч байхгүй бол чамд хүн чанар байгаа гэж үү? Чи хүн гэж нэрлэгдэх эрхгүй! Удирдагч юм уу ажилчин байж чадах эсэхээс үл хамааран, Бурханд итгэдэг хүмүүс ядаж л багахан мөс чанар, эрүүл ухаантай байж байж л хүн гэж нэрлэгдэх гавьяатай болдог.

Удирдагч юм уу ажилчин байхын тулд хүн тодорхой түвшний хэв чанартай байх хэрэгтэй. Хүний хэв чанар нь түүний ажлын чадамж болон үнэн-зарчмыг хэр зэрэг ухамсарладгийг тодорхойлдог. Хэрвээ чиний хэв чанар бага зэрэг дутмаг, үнэнийг хангалттай гүнзгий ухамсарлаагүй ч гэсэн, ойлгож чадах хэрээрээ хэрэгжүүлж, ойлгосон зүйлээ хэрэгжүүлж чаддаг бол, зүрх сэтгэлдээ цэвэр ариун, үнэнч шударга байж, өөрийнхөө төлөө ямар нэгэн зүйл сэдэж, эсвэл нэр алдар, ашиг хонжоо, байр суурь хөөцөлддөггүй бол, мөн Бурханы шинжихийг хүлээн авч чаддаг бол чи зөв хүн юм. Гэвч хуурамч удирдагчид эдгээр чанарыг эзэмшээгүй байдаг. Тэд чуулганд гардаг саад тотгор, үймээний янз бүрийн асуудалд санаа тавьдаггүй; эдгээр асуудлыг анзаарсан ч тоодоггүй. Нөхцөл байдлыг мэдэж байгаа эсэхийг нь асуувал тэд: "Би энэ талаар бага зэрэг мэднэ гэж бодож байна, гэхдээ бүгдийг нь биш" гэж хэлдэг. Энэ чиний хамар доор чинь болсон байхад чи яагаад энэ талаар мэдэхгүй гэж хэлж байгаа юм бэ? Чи хүмүүсийг мэхлэхийг оролдож байгаа хэрэг биш гэж үү? Чи үүнийг мэдэж байгаа юм чинь хэрхэн зохицуулах талаар бодож үзсэн үү? Чи ямар нэг ажил хийсэн үү? Ямар нэг шийдэл олохыг оролдсон уу? Тэд: "Тэр хүний хэв чанар минийхээс илүү, бас уран яруу, сайн ярьдаг; би түүнд хөндлөнгөөс оролцож зүрхлэхгүй байна. Би үнэндээ асуудал биш зүйлийг хөндөөд түүнийг гомдоочихвол яах вэ? Тэгвэл дараа нь миний ажил хэцүү болно шүү дээ!" гэж хариулдаг. Чи зүрхэлдэггүй юм чинь хэрэггүй хулчгар амьтан бөгөөд үүрэг хариуцлагаа умартаж байна, чи удирдагч байх ямар ч эрхгүй! Ийм нөхцөл байдалтай тулгарах үедээ чи хэрхэн зохицуулахаа мэддэг үү? Тэд: "Би үүнийг хэрхэн зохицуулахаа мэддэг ч гэсэн зүрхэлдэггүй. Дээрх үүний төлөө байдаг биз дээ? Бас шийдвэр гаргах баг ч бий. Энэ даалгавар оногдсон хүн нь яаж би байх юм бэ?" гэж хэлдэг. Чи энэ нөхцөл байдлыг харж, мэдсэн учраас чи зохицуулах ёстой. Хэрвээ чиний биеийн хэмжээ хэтэрхий бага байгаад энэ асуудлыг шийдвэрлэж чадахгүй байгаа бол чи дээд шатныхандаа энэ асуудлын талаар хэлсэн үү? Чи мэдээлсэн үү? Чи өөрийнхөө хариуцлагын хүрээнд багтах, чамд ногдсон ажлыг хийсэн үү? Чи үүрэг хариуцлагаасаа аль нэгийг нь ч болов биелүүлсэн үү? Огт үгүй! Зүрх сэтгэлдээ тэд маш сайн мэддэг: "Би энэ асуудлыг мэдэж байсан ч юу ч хийгээгүй. Би буруутай санагдаж байна! Би тэр хэргийг мэдээлэх ёстой байсан ч тэгээгүй. Гэхдээ бусад хүн ч бас тэгээгүй шүү дээ—энэ надад ямар хамаатай юм бэ?" Бусад хүн бас удирдагч гэж үү? Бусад хүн үүнийг хийх эсэх нь тэдний хэрэг—чи яагаад үүнийг хийгээгүй юм бэ? Бусад хүн үүнийг хийхгүй байлаа гээд чи хийхгүй байж болно гэсэн үг үү? Энэ үнэн гэж үү? Бусад хүн үүнийг хийсэн байлаа ч гэсэн энэ нь чиний хийхийг орлож чадах уу? Чиний хийх зүйл бол чиний л хэрэг. Чи үүрэг хариуцлага, үүрэг даалгавраа биелүүлсэн үү? Хэрвээ чи биелүүлээгүй бол үүрэг хариуцлагаа умартаж, удирдагч байхад тэнцэхгүй, тиймээс чи хариуцлага хүлээж, огцрох ёстой. Өөрийг чинь хэрхэн өргөснийг чи үнэлдэггүй, ах эгч нарын итгэлийг даах эрхгүй, Бурханы гэрийн итгэлийг даах эрхгүй, Бурханы өргөмжлөлийг хүлээх бүр ч эрхгүй. Чи бол хүний мөсгүй адгийн шаар. Гурав дахь төрлийн хуурамч удирдагч нь зан араншны асуудалтай байдаг. Тэдний хувийн эрэлхийлэл, амь-оролт ямар байхаас үл хамааран, ажиллах хугацаандаа ямар ч бодитой ажил хийдэггүй, чуулганы ямар ч хохирлыг барагдуулдаггүй, мөн ёрын муу хүмүүсийн муу үйлийг даруй зогсоож, зохицуулж яавч чаддаггүй гэдэг баримтаас нь л дүгнэхэд, энэ төрлийн хүн хэв чанар муутай, бодитой ажил хийдэггүй асуудалтай төдийгүй, хамгийн чухал нь тэдэнд хүн чанар байдаггүй. Тэдний мөс чанар бүрмөсөн ялзарсан бөгөөд тэдэнд ямар ч эрүүл ухаан байдаггүй. Энгийнээр хэлбэл, тэд ёс суртахууны доройтолд орсон; туйлын аминч, жигшүүртэй бөгөөд итгэл даадаггүй. Бидний задлан шинжилсэн гурван төрлийн хүний дундаас энэ төрлийн хүний хүн чанар хамгийн муу нь юм. Эхний хоёр төрлийн хүн хэв чанар муутай, ажил хийж чаддаггүй, хүмүүсийг хөгжүүлж, дэвшүүлэх Бурханы гэрийн зарчим, стандартад нийцдэггүй тул тэднийг хөгжүүлэх юм уу ашиглах боломжгүй. Тэдний хэв чанар туйлын муу, тэд харалган, хөшүүн бөгөөд бараг л үхмэл хүмүүс юм—тэднийг ил болгож, задлан шинжлэх үнэ цэнгүй. Гурав дахь төрлийн хүн бол хамгийн олиггүй нь. Тэд хүн чанарын хувьд туйлын жигшүүртэй бөгөөд бид энэ төрлийг зальтай, башир аргатай гэж тодорхойлдог. Энэ хүмүүс үнэгнээс ч илүү зальтай. Тэд ямар ч бодитой ажил хийдэггүй атлаа маш олон шалтаг тоочиж, туйлын сэтгэл амар байдаг. Ёрын муу хүмүүс болон антихристүүд чуулганы ажлыг яаж ч үймүүлсэн тэд үүнд санаа зовж, түгшдэггүй бөгөөд удирдагч хэвээр байхыг хүссээр байдаг. Тэд яагаад эрх мэдэлд тийм их донтдог юм бэ? Эдгээр удирдагч: "Хүн дээшээ тэмүүлдэг, ус уруугаа урсдаг. Хүн бүр эрх мэдэлд дуртай!" гэж хэлдэг. Тэд ямар ч бодитой ажил хийхийг хүсдэггүй мөртөө албан тушаалтайгаа зууралдаж, байр суурийнхаа ашиг тусыг эдлэхийг хүссээр байдаг. Энэ ямар гээчийн адгийн шаар вэ? Тэд бол цэвэр Сатаны төрлийнхөн, тэд яавч сайн юм биш.

Өнөөдөр бид удирдагч, ажилчдын арван хоёр дахь үүрэг хариуцлагын талаар гурван зүйлийг нөхөрлөлөө. Арван хоёр дахь үүрэг хариуцлагад бидний задлан шинжилсэн хуурамч удирдагчид бол бидний өмнө нь илчилсэн хуурамч удирдагчидтай үндсэндээ адилхан юм. Хэдийгээр бид гурван зүйлийг задлан шинжилсэн ч эдгээр нь голчлон хоёр асуудлыг хамардаг: Нэг нь тэд хэв чанар муутай бөгөөд бодитой ажил хийж чаддаггүй; нөгөө нь тэдний хүн чанар олиггүй, жигшүүртэй, зальтай, башир аргатай бөгөөд тэд бодитой ажил хийдэггүй. Эдгээр нь хуурамч удирдагчдын үндсэн, гол асуудлууд юм. Хэн нэгэнд энэ хоёр асуудлын аль нэг нь л байвал тэр бол хуурамч удирдагч мөн. Энэ бол ямар ч эргэлзээгүй зүйл.

Удирдагч, ажилчдын үүрэг хариуцлага (21)

Антихристүүдийг антихрист зан чанартай хүмүүсээс хэрхэн ялгах вэ

Үнэнд хандах хандлагад нь үндэслэн ялгах

Өнөөдөр бид удирдагч, ажилчдын үүрэг хариуцлагын талаар үргэлжлүүлэн нөхөрлөнө. Нөхөрлөлөө албан ёсоор эхлэхээс өмнө антихристүүдтэй холбоотой урьд нь нөхөрлөсөн нэг сэдвийг эргэн харъя: антихристийн зан чанартай хүмүүсийг антихристийн мөн чанартай хүмүүсээс хэрхэн ялгах, мөн энэ хоёр төрлийн хүний хооронд ямар ялгаа байдаг тухай. Эхлээд бид антихристүүдийг хэрхэн ялган таних талаар нөхөрлөнө; энэ нь тийм ч хэцүү биш. Юуны өмнө, антихристүүдийн гаргадаг илэрхий онцлог илрэлүүд юу болохыг чи тодорхой харах ёстой, ингэснээр чи жинхэнэ антихристийг богино хугацаанд таньж, түүнийг ердөө антихристийн зан чанартай хүн буюу антихристийн замаар алхаж буй хүн яавч биш гэдгийг тодорхойлж чадна. Ингэвэл чи антихристүүдийн талаар ялган таних чадвартай болж, цаашид тэд чамайг төөрөлдүүлж, урхидаж, хянахаа болино. Одоо хамгийн чухал зүйл бол антихристийн уг чанар-мөн чанартай хүмүүс болон антихристийн зан чанартай хүмүүсийн хоорондох илэрхий ялгааг ялган салгаж чаддаг байх явдал юм. Энэ хоёр төрлийн хүнийг ялган танихын тулд та нар эхлээд тэдний гол онцлогуудыг мэдэж авах ёстой. Зарим хүн өдөр тутмын амьдрал дахь антихристүүдийн завхрал харуулахыг, тухайлбал байр сууриараа далайлгаж, бусдад лекц унших хандлагыг нь л олж хардаг боловч антихристүүдийн уг чанар-мөн чанарыг ялган таньж чаддаггүй. Энэ зүгээр үү? (Үгүй.) Бас антихристүүдийн хамгийн тод илрэл бол биеэ тоосон, ихэрхүү зан гэж хэлдэг хүмүүс байдаг бөгөөд тэд бүх биеэ тоосон, ихэрхүү хүнийг антихрист гэж тодорхойлдог. Энэ зөв үү? (Үгүй.) Яагаад зөв биш вэ? Яагаад гэвэл биеэ тоосон, ихэрхүү зан нь антихристүүдийн хамгийн тод илрэл биш; тэдгээр нь бүх завхарсан хүнд байдаг нийтлэг завхарсан зан чанар юм. Хүн бүрд биеэ тоосон, ихэрхүү зан чанар байдаг, тиймээс бүх биеэ тоосон, ихэрхүү хүнийг антихрист гэж тодорхойлох нь ноцтой алдаа юм. Тэгвэл антихристүүд болон антихристийн зан чанартай хүмүүсийн хоорондох мөн чанарын ялгааг нэг хараад л тодорхой болгож, энэ хоёр төрлийн хүний мөн чанар өөр гэдгийг, мөн ийм хүмүүст өөрөөр хандах ёстой гэдгийг ялган таниулж чадах антихристүүдийн мөн чанарын илрэлүүд нь юу вэ? Үйлдэл, зан авир, зан чанар гэх мэт тодорхой талууд дээр энэ хоёр төрлийн хүнд ижил төстэй, адилхан зүйл бий юу? (Бий.) Хэрвээ чи анхааралтай ажиглаж, нухацтай ялгаж салгахгүй бол, эсвэл зүрх сэтгэлдээ энэ хоёр төрлийн хүний зан чанар, мөн чанарын талаар үнэн зөв ойлголт, ялган таних чадваргүй бол тэдэнд нэг төрлийн хүмүүс мэт хандахад маш амархан. Чи бүр антихристийг антихристийн зан чанартай хүн гэж андуурах юм уу эсрэгээр нь андуурч магадгүй, өөрөөр хэлбэл ийм төрлийн буруу дүгнэлтийг амархан хийж магадгүй. Тэгвэл хэн нь антихрист, хэн нь антихристийн зан чанартай хүн болохыг баттай нотолгоотойгоор ялгах боломж олгодог энэ хоёр төрлийн хүний гол онцлог болон ялгаа нь юу вэ? Та нар энэ сэдвийг мэдэхгүй байх ёсгүй, тиймээс та нарын бодлыг сонсъё. (Антихристүүд болон антихристийн зан чанартай хүмүүсийг ялгахад ашигладаг нэг тал бол үнэнд хандах тэдний хандлага; нөгөө нь тэдний хүн чанар юм. Үнэнд хандах хандлагын хувьд, антихристүүд үнэнийг үзэн яддаг бөгөөд огт хүлээн авдаггүй. Тэд саад, үймээн учруулдаг хэчнээн олон муу үйл хийсэн ч, та нар тэдэнтэй яаж ч нөхөрлөж, тэднийг зассан ч хамаагүй, тэд үүнийгээ хүлээн зөвшөөрдөггүй бөгөөд хэрхэв ч гэмшдэггүй. Антихристийн зан чанартай хүмүүс үнэнийг ойлгохгүй юм уу зарчмыг ухамсарлаагүй үедээ бас буруу зүйл хийж магадгүй ч засуулах үедээ үнэнийг хүлээн авч, өөрсдийгөө эргэцүүлж, танин мэдэж чаддаг ба харамсаж, гэмшиж чаддаг. Үнэнд хандах хандлагынх нь өнцгөөс харвал антихристүүдийн мөн чанар нь үнэнийг үзэн яддагт оршдог бол антихристийн зан чанартай хүмүүс үнэнийг хүлээн авч чаддаг. Хүн чанарынх нь өнцгөөс харвал антихристүүд бол мөс чанарын мэдрэмж, ичгүүрийн мэдрэмжгүй ёрын муу хүмүүс байдаг бол антихристийн зан чанартай хүмүүст мөс чанарын мэдрэмж, ичгүүрийн мэдрэмж байдаг.) Чи хоёр онцлогийг дурдлаа; энэ агуулгын талаар өмнө нь нөхөрлөсөн үү? Эдгээрийг илэрхий онцлог гэж үзэх үү? (Тийм.) Антихристүүд болон антихристийн зан чанартай хүмүүсийн үнэнд хандах хандлага нь тэс өөр байдаг. Энэ бол маш чухал зүйл бөгөөд илэрхий онцлог бүхий илрэл юм. Антихристүүд үнэнийг зэвүүцдэг бөгөөд үүнийг огт хүлээн авдаггүй. Тэд Бурханы үг бол үнэн гэдгийг хүлээн зөвшөөрснөөс үхсэн нь дээр гэж үздэг. Чи үнэний талаар хэрхэн нөхөрлөх нь хамаагүй, тэд дотроо эсэргүүцэж, зэвүүцдэг. Тэд дотроо чамайг харааж, шоолж, жигшиж, чамд басамжлангуй хандах болно. Антихристүүд үнэнд дайсагнадаг; энэ бол илэрхий онцлог юм. Тэгвэл антихристийн зан чанартай хүмүүсийн онцлог юу вэ? Үнэн зөв, бодитой байхын тулд хэлэхэд, антихристийн зан чанартай боловч бага зэрэг мөс чанар, эрүүл ухаантай хүмүүс бусад хүн өөрсөдтэй нь үнэнийг нөхөрлөх замаар үзлээ өөрчилж, үнэнийг хүлээн авч чаддаг. Хэрвээ тэднийг засвал тэд бас дуулгавартай дагаж чаддаг. Өөрөөр хэлбэл, антихристийн зан чанартай хүмүүс Бурханд чин сэтгэлээсээ итгэж байгаа цагт тэдний ихэнх нь үнэнийг янз бүрийн хэмжээгээр хүлээн авч чаддаг. Нэгтгэн дүгнэхэд, антихристийн зан чанартай хүмүүс Бурханы үгийг өөрсдөө унших, Бурханы сахилгажуулалт, гэгээрлийг хүлээн авах, эсвэл ах эгч нарын засалт, тусламж, дэмжлэг гэх мэт арга замаар үнэнийг хүлээн авч, дуулгавартай дагаж чаддаг. Энэ бол илэрхий онцлог юм. Харин антихристүүд өөр. Хэн үнэнийг нөхөрлөх нь хамаагүй, тэд сонсдог ч үгүй, дуулгавартай ч дагадаггүй. Тэдэнд ганцхан хандлага л байдаг: Тэд үнэнийг хүлээн авснаас үхсэн нь дээр гэж үздэг. Чи тэднийг яаж ч зассан нэмэргүй. Чи үнэнийг аль болох тодорхой нөхөрлөсөн ч тэд үүнийг хүлээн авдаггүй; тэд бүр дотроо эсэргүүцэж, зэвүүцдэг. Үнэнийг үзэн яддаг ийм зан чанартай хүн Бурханыг дуулгавартай дагаж чадах уу? Яавч чадахгүй. Тиймээс антихристүүд бол Бурханы дайснууд бөгөөд тэд аврагдахаас өнгөрсөн хүмүүс юм.

Хүн чанарт нь үндэслэн ялгах

Сая та нар антихристүүдийг антихристийн зан чанартай хүмүүсээс ялгах өөр нэг онцлогийг дурдсан нь юу гэвэл хүн чанарын өнцгөөс харах явдал билээ. Энэ онцлогийн талаар хэн дахиад жаахан нөхөрлөмөөр байна? (Антихристүүд онцгой хорлонтой хүн чанартай; тэд хүмүүсийг дарлаж, тарчлааж чаддаг бөгөөд хэчнээн их мууг үйлдсэн ч гэмшихээ мэддэггүй.) Тийм ээ, антихристүүдийн гол онцлог бол хорлонтой хүн чанар, ичгүүргүй байдал, мөс чанар, эрүүл ухаангүй байдал юм. Тэд чуулганд хэчнээн олон муу үйл хийсэн ч, эсвэл чуулганы ажилд хэчнээн их хохирол учруулсан ч үүнийг ичгүүртэй гэж боддоггүй, өөрсдийгөө нүгэлтэн гэж ч үздэггүй. Бурханы гэр тэднийг ил болгох, эсвэл ах эгч нар тэднийг засахын алин байлаа ч тэд дүлий дүмбэ царайлдаг бөгөөд тэдэнд буруушаагдсан юм уу хямарсан мэдрэмж төрдөггүй. Энэ бол хүн чанарын хувьд антихристүүдийн илрэл юм. Тэдний гол онцлог бол мөс чанар, эрүүл ухаангүй, ичгүүргүй байдал, мөн туйлын харгис зан чанар юм. Ашиг сонирхлыг нь хөндсөн хэнийг ч болов тэд шүүж, тарчлаадаг бөгөөд өшөө авах онцгой хүчтэй хүсэлтэй, хэнийг ч, бүр өөрсдийн хамаатан саднаа ч өршөөдөггүй. Антихристүүд ийм харгис байдаг. Эсрэгээрээ, антихристийн зан чанартай хүмүүс хэчнээн их завхрал харууллаа ч гэсэн заавал ёрын муу хүмүүс байдаггүй. Хүн чанарт нь ямар дутагдал, доголдол байх, ямар алдаа гаргаж болох, эсвэл ямар тал дээр бүтэлгүйтэж, бүдэрч болохоос үл хамааран тэд дараа нь өөрсдийгөө эргэцүүлж, сургамж авч чаддаг. Засуулах үедээ тэд алдаагаа хүлээн зөвшөөрч, харамсаж чаддаг; ах эгч нар тэднийг шүүмжлэх юм уу ил болгох үед—тухайн үедээ тэд өөрсдийгөө жаахан өмгөөлж, хүлээн зөвшөөрөх хүсэлгүй байж магадгүй ч— үнэндээ зүрх сэтгэлдээ алдаагаа хэдийнээ хүлээн зөвшөөрч, дуулгавартай дагасан байдаг. Энэ нь тэд үнэнийг хүлээн авч чаддаг хэвээр, мөн аврагдаж чадна гэдгийг нотолдог. Тэд алдаа гаргах юм уу ямар нэг асуудалтай тулгарах үед мөс чанар, эрүүл ухаан нь ажиллаж чаддаг хэвээр байдаг; тэд ухамсартай байдаг бөгөөд хөшүүн, мэдрэмжгүй, эсвэл гөжүүд, үхсэн ч аливааг хүлээн зөвшөөрдөггүй хүмүүс биш юм. Түүнчлэн, ийм төрлийн хүн антихристийн зан чанартай боловч харьцангуй өрөвч, арай зөөлөн сэтгэлтэй байдаг. Тэд янз бүрийн хэрэг явдалтай тулгарах үед хүн чанарын хувьд харуулдаг онцлогийг нь—хамгийн оновчтой, ойлгоход хялбар байдлаар хэлбэл—харьцангуй наанатай цаанатай гэж тодорхойлж болно. Хэрвээ хатуу засуулбал тэд зүрх сэтгэлдээ сайндаа л жаахан дургүйцэж магадгүй ч хүн чанарынх нь илрэлээс харвал тэд ичгүүр мэддэг хэвээр, мөс чанар нь тэднийг буруутгаж чаддаг, эрүүл ухаан нь тодорхой хязгаарлах нөлөө үзүүлж чаддаг гэдэг нь харагддаг. Хэрвээ тэд Бурханы гэрийн ашиг сонирхолд хохирол учруулах, эсвэл аль нэг ах эгчийг хорловол дотроо үргэлж тайван бус байж, Бурханы өмнө буруутай гэж мэдэрдэг. Эдгээр илрэлийг антихристийн зан чанартай хүмүүс янз бүрийн хэмжээгээр харуулдаг. Хэрэг явдал болсны дараа тэд тэр даруй засдаггүй, эсвэл зөв сонголт хийж, зөв хэрэгжүүлдэггүй байлаа ч гэсэн эдгээр хүн зүрх сэтгэлдээ ухамсартай байдаг хэвээр. Мөс чанар нь тэднийг буруутгадаг; тэд буруу зүйл хийснээ, дахиж тэгж авирлах ёсгүйгээ мэддэг бөгөөд өөрсдийгөө сайн хүн биш гэдгээ ч мэдэрдэг—тэдэнд энэ мэдрэмжүүд бүгд үл мэдэг байж болно. Түүгээр ч зогсохгүй, цаг хугацаа өнгөрөхөд тэдний байдал эргэж, тэд жинхэнээсээ гэмшдэг. Тэд анхнаасаа зөв сонголт хийгээгүйдээ, эсвэл зөв хэрэгжүүлээгүйдээ гүнээ харамсаж, гэмшдэг. Эдгээр илрэл нь яг завхарсан хүмүүсийн хамгийн түгээмэл, жирийн илрэл юм. Гэвч антихристүүд бол онцгой; тэд хүн биш, харин диаволууд юм. Тэд мууг үйлдэх юм уу нүгэл хийснээс хойш хэчнээн их цаг хугацаа өнгөрсөн ч огт харамсдаггүй; тэд эцсээ хүртэл зөрүүд, гөжүүд хэвээр байдаг. Антихристийн зан чанартай хүмүүс жирийн засалттай тулгарах үедээ дуулгавартай дагаж чаддаг. Хатуу засалттай тулгарах үедээ тэд тухайн үедээ өөрсдийгөө өмгөөлж, үгүйсгэж, хүлээн зөвшөөрөхөөс татгалзаж магадгүй ч дараа нь өөрсдийгөө эргэцүүлж, танин мэдэж, харамсаж, гэмшиж чаддаг. Хэн нэгэн тэднийг шоолж, хүн чанаргүй гэж шүүхэд хүртэл тэд зүрх сэтгэлдээ шаналал мэдэрдэг боловч хариу дайрдаггүй, тэр хүнийг дайсан гэж үздэггүй. Тэд бас нөгөө хүнээ ойлгож, “Тэр алдааг гаргасанд би зөвхөн өөрийгөө л буруутгах ёстой; бусад хүн надад яаж ч хандсан би хүртэх ёстойгоо л хүртэж байна” гэж боддог. Эдгээр илрэл нь өөр өөр хүмүүст янз бүрийн хэмжээгээр илэрдэг. Товчхондоо, эдгээр илчлэл нь антихристийн зан чанартай хүмүүсийн, завхарсан зан чанартай хүмүүсийн хэвийн, зүй ёсны илрэл бөгөөд үүгээрээ тэд антихристүүдээс тодорхой ялгагддаг. Энэ хоёр байдлын өөр өөр илрэлээр дамжуулан чухам аль хүмүүс нь ёрын муу хүмүүс, антихристүүд болох, аль нь ердөө антихристийн зан чанартай боловч ёрын муу хүмүүс биш болох нь тэр даруй тодорхой болдог.

Үнэхээр гэмшдэг эсэхэд нь үндэслэн ялгах

Сая антихристүүд болон антихристийн зан чанартай хүмүүсийн ялгааны хоёр талыг дурдлаа: Эхний тал нь тэдний үнэнд хандах хандлага; хүмүүсийн үнэнд хандах хандлага бол Бурханд хандах хандлага нь юм. Энэ тал дээр энэ хоёр төрлийн хүний хооронд тодорхой ялгаа бий. Хоёрдугаарт, хүн чанарын хувьд энэ хоёр төрлийн хүний хооронд бас мөн чанарын тодорхой ялгаа бий. Энэ хоёр онцлог нь маш илэрхий; тэд бол шал өөр төрлийн хүмүүс юм. Энэ хоёр ялгаанаас гадна, өөр нэг тал бол мууг үйлдсэнийхээ дараа гэмшиж байгаа илрэл харагддаг эсэх явдал юм. Антихристүүдийн тухайд, тэд ямар ч муу үйл хийсэн бай—хүмүүсийг тарчлаах, бие даасан хаант улс байгуулах, Бурхантай байр суурийн төлөө өрсөлдөх, өргөл хулгайлах, эсвэл өөр юу ч байсан— тэднийг шууд ил болгосон ч гэсэн тэд эдгээр үйлдлээ хүлээн зөвшөөрдөггүй. Хэрвээ тэд хүлээн зөвшөөрөхгүй бол гэмшиж чадах уу? Тэд гэмшсэнээс үхсэн нь дээр гэж үздэг. Тэд муу үйлийнхээ баримтыг хүлээн зөвшөөрдөггүй. Ил болгосон зүйл нь бүхэлдээ үнэн зөв гэдгийг ухаарсан ч тэд эсэргүүцэж, няцаадаг. Тэд буруу замаар явж байгаа эсэхээ яав ч эргэцүүлэхгүй, эсвэл “Би антихрист гэж тодорхойлогдлоо. Энэ маш аюултай, би гэмших хэрэгтэй” гэж хэлэхгүй. Тэдний оюун санаанд ийм бодол ер байдаггүй. Тэдний хүн чанарт ийм шинж чанар байдаггүй. Тиймээс антихристүүдэд нэг илэрхий онцлог байдаг: Тэд Бурханд хэчнээн олон жил итгэсэн ч үнэнийг огт хүлээн авдаггүй бөгөөд ямар ч бодит өөрчлөлт харуулдаггүй. Тэд Бурханд итгэж эхлэх үедээ олны дунд тодрох, эрх мэдэл, ашиг хонжооны төлөө өрсөлдөх, хүмүүсийг тарчлаах, бүлэглэл үүсгэж, чуулганыг хагалан бутаргах дуртай байдаг. Эрх мэдэл барих гэж оролдох зорилго нь чуулганыг шулж амьдрах, бие даасан хаант улс байгуулах явдал юм. Итгээд гурваас таван жил болсны дараа чи тэднийг дахин харахад тэд ямар ч өөрчлөлтгүйгээр эдгээр ижил илрэл, онцлогийг харуулсаар байдаг. Найм, арван жилийн дараа ч тэд хэвээрээ л байдаг. Зарим хүн: “Тэд 20 жил итгэснийхээ дараа өөрчлөгдөх байх!” гэж хэлдэг. Тэд өөрчлөгдөж чадах уу? (Үгүй.) Тэд өөрчлөгдөхгүй. Тэд цөөн хэдэн хүнтэй харилцаж байна уу, эсвэл олонхтой харилцаж байна уу, жирийн үүрэг гүйцэтгэж байна уу, эсвэл удирдагч, ажилчнаар ажиллаж байна уу гэдгээс үл хамааран мөнөөх л илрэлүүдээ харуулдаг. Тэд хэзээ ч гэмшдэггүй, эргэж буцдаггүй, эцсээ хүртэл нэг л замаар зүтгэдэг. Тэд огтхон ч гэмшихгүй. Антихристүүд ийм л байдаг. Антихристийн зан чанартай хүмүүсийн тухайд, зарим нь ёрын муу хүмүүс биш байлаа ч гэсэн тэдэнд бас завхарсан зан чанар байдаг. Тэд биеэ тоосон, ов мэхтэй, аминч, өөдгүй зан болон бусад төрлийн завхралыг харуулдаг. Тэд бас муу хүн чанар харуулдаг. Тэд Бурханд итгэж эхлэх үедээ бас алдар нэр, ашиг хонжооны төлөө өрсөлдөх, хүмүүсийн бишрэлийг хүлээхийн тулд тодрохыг хүсдэг бөгөөд удирдагч болж, эрх мэдлийг атгах амбиц, хүсэлтэй байдаг. Эдгээр илрэл нь завхарсан хүмүүст янз бүрийн хэмжээгээр байдаг бөгөөд антихристүүдийнхээс нэг их ялгаатай биш. Гэвч Бурханд итгэх явцдаа тэд Бурханы үгийн шүүлт, ил болголтыг туулснаар зарим үнэнийг ойлгож авдаг бөгөөд эдгээр завхарсан зан чанарыг улам бүр бага харуулдаг. Эдгээр завхарсан зан чанар яагаад улам бүр бага илэрдэг вэ? Яагаад гэвэл, үнэнийг ойлгосныхоо дараа тэд эдгээр зан авир, илрэл нь завхарсан зан чанар харуулж буй хэрэг гэдгийг ухаардаг. Энэ үед л тэдний мөс чанар сэргэж, өөрсдийгөө гүнзгий завхарсан, үнэндээ хүний төрхгүй гэдгээ хардаг. Тэгээд тэд үнэнийг эрэлхийлэх хүсэлтэй болж, эдгээр завхарсан зан чанарыг хэрхэн хаях, тэдгээрийн хүлээснээс хэрхэн ангижирч, үнэнийг эрэлхийлж, хэрэгжүүлдэг хүн болох талаар боддог. Энэ юуны илрэл вэ? Энэ нь аажмаар гэмшиж байгаа хэрэг биш үү? (Тийм ээ.) Бурханы ажлыг туулах явцдаа тэд өөрсдийн асуудлыг олж мэдэж, завхарсан зан чанараа таньж, янз бүрийн байдлаа ойлгодог. Тэд бас хүн чанар-мөн чанараа таньж мэддэг бөгөөд мөс чанар нь улам бүр сэргэдэг; тэд өөрсдийгөө гүнзгий завхарсан, Бурхан ашиглахад тохирохгүй, Бурханы жигшлийг төрүүлсэн гэдгээ улам бүр мэдэрч, дотроо өөрсдийгөө үзэн яддаг. Өөрийн мэдэлгүй тэд зүрх сэтгэлийнхээ гүнд аажмаар гэмшдэг бөгөөд энэ гэмшлийг дагаад зарим нэг үл ялиг өөрчлөлт гардаг, энэ нь тэдний зан авираас харагдахуйц үл ялиг өөрчлөлт юм. Жишээ нь, анх хэн нэгэн асуудлыг нь ил болгоход тэд дургүйцэж, ичсэндээ уурлаж, өөрсдийгөө тайлбарлаж, зөвтгөхийг оролдож, өөрсдийгөө өмгөөлөхийн тулд янз бүрийн шалтаг, шалтгаан олох гэж хамаг чадлаараа хичээдэг байсан. Гэвч тасралтгүй туршлагаар дамжуулан тэд энэ зан авир нь буруу гэдгийг ухаарч, энэ байдал, зан авираа засаж эхлэн, зөв үзэл бодлыг хүлээн авахаар шаргуу ажиллаж, бусадтай эв найртай хамтран ажиллахаар чармайдаг. Тэдэнд ямар нэг зүйл тохиолдох үед тэд бусдаас эрж хайж, бусадтай нөхөрлөж сурдаг бөгөөд зүрх сэтгэлээсээ харилцаж, бусадтай эв найртай байж сурдаг. Энэ нь гэмшлийн илрэл мөн үү? (Тийм.) Бурханд итгэснийхээ дараа тэд өөрсдийнхөө харуулдаг антихристүүдийн зарим зан чанар, зан авир, илрэлийн талаар аажмаар жинхэнэ ойлголттой болдог. Тэгээд тэд завхарсан зан чанараа аажмаар хаяж, урьдын амьдрах буруу арга барилаа орхиж, нэр алдар, байр суурийн эрэлхийллээ хаяж чаддаг болох бөгөөд үнэн-зарчмын дагуу үйлдэж, биеэ авч явж, үүргээ гүйцэтгэж чаддаг болдог. Ийм өөрчлөлтөд хэрхэн хүрдэг вэ? Үнэнийг хүлээн авч, өөрсдийгөө тасралтгүй нааштайгаар эргүүлж, гэмшсэнээр хүрдэг үү? (Тийм.) Энэ бүхэн нь тасралтгүй гэмших үйл явцад биелдэг. Үүний дараа тэдний байдал гарцаагүй сайжирч, туршлага нь гүнзгийрэхийн хэрээр биеийн хэмжээ нь ч бас өсөж, ямар нэг зүйл тохиолдох үед тэд өөрсдийгөө эргэцүүлж чаддаг болдог. Тэд саатал, бүтэлгүйтэлтэй тулгарсан ч, эсвэл засуулсан ч бай, эдгээр асуудлыг Бурханы өмнө аваачиж, Түүнд залбирдаг бөгөөд Бурханы үгийг уншиж байхдаа өөрсдийн завхарсан байдлыг холбож үзэж, задлан шинжилж, ойлгож чаддаг. Хэдийгээр ямар нэг зүйл тохиолдох үед тэд мөн л завхрал харуулж, буруу бодол тээж магадгүй ч өөрсдийгөө эргэцүүлж, өөрөөсөө урваж чаддаг. Эдгээр асуудлыг ухаарсан цагт тэдгээрийг шийдвэрлэхийн тулд үнэнийг тасралтгүй эрж хайж, гэмшлийг хэрэгжүүлж чаддаг. Хэдийгээр энэ ахиц дэвшил маш удаан, үр дүн нь өчүүхэн бага боловч тэд зүрх сэтгэлийнхээ гүнд тасралтгүй өөрчлөгдөж байдаг. Ийм төрлийн хүмүүс өөрсдийгөө нааштайгаар эргүүлж, гэмших тал дээр санаачилгатай, эерэг, идэвхтэй хандлага, байдлыг үргэлж хадгалдаг. Хэдийгээр тэд заримдаа нэр алдар, байр суурийн төлөө бусадтай өрсөлдөж, антихристүүдийн зарим илрэл, үйлдлийг янз бүрийн хэмжээгээр харуулдаг ч засалт, шүүлт, гэсгээлт, эсвэл Бурханы сахилгажуулалтыг туулсныхаа дараа эдгээр завхарсан зан чанар янз бүрийн хэмжээгээр хаягдаж, өөрчлөгддөг. Эдгээр үр дүнд хүрэх гол үндсэн шалтгаан нь, ийм төрлийн хүн зүрх сэтгэлийнхээ гүнд өөрсдийн завхарсан зан чанар болон явж ирсэн буруу замаа эргэцүүлж, ойлгож чаддаг бөгөөд өөрсдийгөө нааштайгаар эргүүлж чаддагт оршино. Хэдийгээр тэдний нааштай эргэлтээс гарах өөрчлөлт, өсөлт, олз омог маш жижиг, ахиц дэвшил нь маш удаан, бүр өөрсдөө ч анзаарахгүй ч ийм туршлагаар гурваас таван жил явсны дараа тэд өөрсдөөсөө зарим нэг өөрчлөлтийг мэдэрч чадах бөгөөд эргэн тойрны хүмүүс нь ч үүнийг харж чадна. Ямартай ч, антихристийн зан чанартай ийм хүмүүс болон антихристүүдийн хооронд ялгаа бий. Энэ тал дээрх гол онцлог нь юу вэ? (Антихристийн зан чанартай хүмүүс гэмшиж чаддаг.) Тэд буруу зүйл хийх, гэм буруу үйлдэх, эсвэл засалт, шүүлт, гэсгээлт, цээрлүүлэлт, сахилгажуулалттай тулгарах үедээ гэмшиж чаддаг. Тэд буруу зүйл хийсэн, эсвэл алдаа гаргаснаа ухаарах үедээ ч өөрсдийгөө эргэцүүлж, зүрх сэтгэлдээ өөрсдийгөө нааштайгаар эргүүлж, гэмших хандлагатай байж чаддаг. Энэ бол антихристийн зан чанартай хүмүүсийг антихристүүдээс бүрэн ялгаж салгадаг онцлог ялгаа юм.

Антихристүүд болон антихрист зан чанартай хүмүүсийн хоорондох ялгааны хураангуй

Антихристүүд бол амьд Сатанууд юм. Тэднийг Сатан шиг амьдардаг гэж хэлж болно; тэд бол хүмүүст харагддаг диаволууд, Сатанууд юм. Тэгвэл антихристүүд болон антихрист зан чанартай хүмүүсийн хоорондох мөн чанарын ялгааг нэгтгэн дүгнэцгээе. Нэг тал нь үнэнд хандах хандлага юм. Антихристүүд үнэнийг огт хүлээн авдаггүй. Хэдийгээр тэд Бурханы үг бол үнэн, эерэг зүйл, хүмүүст ашиг тустай үг, бүх эерэг зүйлийн шалгуур бөгөөд хүмүүс үүнийг хүлээн авч, дуулгавартай дагаж, хэрэгжүүлэх ёстой гэдгийг амаараа хүлээн зөвшөөрч чаддаг ч—хэдийгээр тэд энэ бүхнийг хэлж чаддаг ч—Бурханы үгийг хэрэгжүүлж огт чаддаггүй. Тэд яагаад хэрэгжүүлдэггүй вэ? Яагаад гэвэл, тэд зүрх сэтгэлдээ үнэнийг хүлээн авдаггүй. Тэд амаараа Бурханы үг бол үнэн гэж хэлдэг ч шал өөр сэдэлтэй байдаг: Тэд үнэнийг хүлээн авдаггүй гэдгээ нуун далдлахын тулд, мөн хүмүүсийг төөрөлдүүлэхийн тулд ингэж хэлдэг. Антихристүүд бичиг үсэг, хоосон сургаал ярьж чаддаг байлаа гээд Бурханы үг үнэн гэдгийг зүрх сэтгэлдээ хүлээн зөвшөөрдөг гэсэн үг биш. Тэд Бурханы үгийн үнэнийг зүрх сэтгэлдээ уг үндэснээсээ хүлээн авдаггүй учраас үнэнийг хэрэгжүүлж чаддаггүй; тэд үнэнийг хүлээн авч, үнэн-бодит байдалд орохын тулд үнэнийг хэрэгжүүлэхийг хүсдэггүй. Нөгөө талаар, антихрист зан чанартай хүмүүс заавал антихрист байх албагүй. Тэдний зарим нь янз бүрийн хэмжээгээр үнэнийг, эерэг зүйлийг, зөв үгийг хүлээн авч, дуулгавартай дагаж чаддаг— энэ бол нэг ялгаа юм. Антихрист мөн чанартай хүмүүс үнэнд дайсагнаж, нуруугаа харуулдаг бол антихрист зан чанартай зарим хүн үнэнийг хүлээн авч, хэрэгжүүлж чаддаг. Бурханы үгийг уншиж, Бурханы ажлыг хэдэн жил туулснаар үнэнд хандах хандлага нь бага зэрэг өөрчлөгдөж болно. Тэд хэрэгжүүлж чадахгүй байгаа ч гэсэн үнэн бол сайн, зөв зүйл гэдгийг зүрх сэтгэлийнхээ гүнд мэдэрдэг. Тэд зүгээр л үнэнийг хайрладаггүй, эсвэл тийм ч их сонирхдоггүй, тиймээс үүнийг хэрэгжүүлэхэд бага зэрэг хүчин чармайлт, тэмцэл шаардагддаг. Тэгэхээр антихрист зан чанартай боловч бага зэрэг мөс чанар, эрүүл ухаантай хүмүүс үнэнийг янз бүрийн хэмжээгээр хүлээн авч чаддаг. Бүр ядаж л тэд зүрх сэтгэлийнхээ гүнд үнэнийг эсэргүүцэж, үнэнд эгдүүцдэггүй бөгөөд үнэнийг зэвүүцдэггүй. Ихэнх хүн ийм байдалд байдаг бөгөөд үнэнд хандахдаа ийм илрэл харуулдаг. Ийм хүмүүсийг ингэж дүрслэх нь тэднийг гоёчилдог ч үгүй, бас гутаадаг ч үгүй. Энэ нь нэлээд бодитой биш гэж үү? (Тийм.) Өөр нэг тал нь тэднийг хүн чанарын өнцгөөс ялгах, өөрөөр хэлбэл мөс чанар, эрүүл ухаан, хүн чанар нь сайн эсвэл муу эсэхэд үндэслэн ялгах явдал юм. Ёрын муу хүн чанартай, үнэнийг хүлээн авдаггүй, үнэнийг онцгой зэвүүцдэг хэн боловч гарцаагүй үл итгэгч юм уу антихрист мөн. Зарим хүн үнэнийг нэг их хайрладаггүй, сонирхдоггүй. Бусад хүн үнэнийг нөхөрлөх үед тэд нойрмог, эрч хүчгүй болдог. Гэхдээ ийм төрлийн хүмүүст ёрын муу хүн чанар байдаггүй бөгөөд тэд бусдыг тарчлаадаггүй. Хэрвээ чи Бурханы санаа зорилго, үнэн-зарчим, эсвэл Бурханы гэрийн дүрэм журмын талаар нөхөрлөвөл тэд сонсож чаддаг ба үнэнийг хүлээн авч, үүний төлөө чармайхад бэлэн байдаг ч үнэнийг заавал хэрэгжүүлж чаддаг байх албагүй. Хэрвээ тэд удирдагч болбол чамайг үнэнийг ойлгоход хөтөлж, эсвэл Бурханы өмнө аваачиж чадахгүй ч, чамайг яавч тарчлаахгүй. Энэ бол антихрист зан чанартай хүмүүсийн хүн чанар юм. Ямартай ч антихрист зан чанартай хүмүүсийн хүн чанар тийм ч ёрын муу биш; тэд үнэнийг янз бүрийн хэмжээгээр хүлээн авч чаддаг. Эсрэгээрээ, антихристүүд мөс чанар, эрүүл ухаангүй байгаад зогсохгүй туйлын харгис хүн чанартай байдаг. Антихрист зан чанартай хүмүүст мөс чанарын мэдрэмж, бага зэрэг эрүүл ухаан байдаг бөгөөд тэд зарим асуудлыг ухаалгаар зохицуулж чаддаг. Жишээ нь, Бурханы гэрийн шаардлагад хандах, чуулган дахь янз бүрийн хүмүүстэй харьцах, эерэг болон сөрөг зүйлд хандахдаа хэрхэн сонголт хийх, аль талд зогсох тухайд тэд эдгээр болон бусад иймэрхүү асуудлыг ялгаж салгаж чаддаг бөгөөд эцсийн дүндээ мөс чанартаа тулгуурлан зөв сонголт хийж чаддаг. Ийм төрлийн хүмүүст тийм ёрын муу хүн чанар байдаггүй бөгөөд харьцангуй сайхан сэтгэлтэй байдаг. Өөр нэг ялгаа бий, бидний дөнгөж сая нөхөрлөсөн зүйл, тодруулбал антихрист зан чанартай зарим хүн үнэнийг хүлээн авч чаддаг бөгөөд буруу зүйл хийх үедээ эргэцүүлж, гэмшдэг зүрх сэтгэлтэй байж чаддаг. Эсрэгээрээ, антихристүүд энэ хоёр илрэлийг огт харуулдаггүй. Тэд үнэнийг зэвүүцдэг, үнэнийг хүлээн авдаггүй, туйлын харгис хүн чанартай учраас зөрүүд, өөрчлөгддөггүй. Ийм төрлийн хүмүүс өөрчлөгдөж, гэмшилд хүрэх боломжгүй. Хүн жинхэнээсээ гэмшиж чадах эсэх нь голчлон мөс чанар, эрүүл ухаантай эсэхээс, мөн үнэнд хандах хандлагаас нь шалтгаалдаг. Антихрист зан чанартай хүмүүст ёрын муу хүн чанар байхгүй, бага зэрэг мөс чанар, эрүүл ухаантай, зарим үнэнийг янз бүрийн хэмжээгээр хүлээн авч чаддаг учраас нааштай эргэх боломжтой байдаг. Тэд алдаа гаргах юм уу гэм буруу үйлдэх үедээ засуулсныхаа дараа гэмшиж чаддаг. Энэ нь антихрист зан чанартай хүмүүст аврагдах найдвар байгааг тодорхойлдог бол антихристүүд засаршгүй; тэд диаволууд болон Сатаны төрлийнх юм. Антихристүүд болон антихрист зан чанартай хүмүүсийн хоорондох мөн чанарын ялгаа нь эдгээр хэдэн онцлог шинж юм. Энэ дүгнэлт нэлээд бодитой юу? (Тийм.) Антихристүүдийн эдгээр хэдэн онцлог шинжийн тухайд, бидний нөхөрлөсөн нарийвчилсан илрэлүүд нь бодитой бөгөөд баримтад нийцдэг, гутаах ямар ч элемент агуулаагүй. Бурханы сонгосон хүмүүс бүгд үүнтэй тулгарч, үүнийг харсан; антихристүүд зүгээр л ийм байдаг. Антихрист зан чанартай хүмүүсийн тухайд гэвэл, бид бас янз бүрийн илрэлийг ил болгосон бөгөөд энэ бүхэн нь хүмүүст харагддаг, баримтад нийцдэг, ямар ч гоёчлох зүйлгүй юм.

Антихрист зан чанартай хүмүүсийн хүн чанарт олон дутагдал, согог байдаг бөгөөд тэд бас төрөл бүрийн завхарсан зан чанарыг янз бүрийн хэмжээгээр харуулдаг. Эдгээр завхарсан зан чанар нь хүн бүрд зарим нэг илэрхий онцлог илрэлтэй байдаг. Жишээ нь, зарим хүн онцгой биеэ тоосон, зарим нь онцгой тооцоотой, ов мэхтэй, зарим нь онцгой гөжүүд, зарим нь онцгой залхуу гэх мэт байдаг. Эдгээр илэрхийлэл нь антихрист зан чанартай хүмүүсийн илрэл бөгөөд ийм хүмүүсийн хүн чанарын онцлог шинж юм. Хэдийгээр эдгээр хүн зүрх сэтгэлдээ бага зэрэг цайлган буюу энгийнээр хэлбэл, бага зэрэг сайхан сэтгэлтэй байдаг ч асуудалтай тулгарах үедээ Бурханы гэрийн ашиг сонирхол хохирч байгааг тодорхой харж байвч бусдыг гомдоохоос айдаг учраас яг л хуягтаа бүгсэн яст мэлхий шиг болж, Сатаны гүн ухаанаар амьдарч, үнэн-зарчмыг баримтлах хүсэлгүй байдаг. Ингэж үйлдэх ёсгүй, ингэж үйлдвэл Бурханы урмыг хугалж байна гэж зүрх сэтгэлийнхээ гүнд мэдэрдэг ч тэд өөрийн эрхгүй бялдууч байхыг сонгодог. Яагаад тэр вэ? Яагаад гэвэл, амьдарч, амьд гарахын тулд Сатаны гүн ухаанд найдах ёстой, зөвхөн ингэж байж л өөрсдийгөө хамгаалж чадна гэж тэд итгэдэг. Тиймээс тэд бялдууч байхыг сонгож, үнэнийг хэрэгжүүлдэггүй. Ингэж үйлдсэнээрээ мөс чанаргүй, хүн чанаргүй; хүн биш, хоточ нохойноос ч дор гэдгээ зүрх сэтгэлдээ мэдэрдэг. Гэвч өөрсдийгөө зэмлэсний дараа өөр нөхцөл байдалтай тулгарах үедээ гэмшдэггүй хэвээр, адилхан үйлддэг хэвээр байдаг. Тэд үргэлж сул дорой байж, үргэлж гэм буруугийн мэдрэмжтэй байдаг. Энэ юуг нотолж байна вэ? Хэдийгээр антихрист зан чанартай хүмүүс өөрсдөө антихрист биш ч гэлээ хүн чанарт нь асуудал, дутагдал байдаг тул тэд гарцаагүй их завхрал харуулдаг гэдгийг энэ нь нотолдог. Ийм хүний ерөнхий илрэлийг харвал тэд Сатанаар гүнзгий завхруулагдсан хэвээр, огт өөрчлөгдөөгүй хүн юм; тэд бол Бурханы хэлдгээр яг Сатаны үр сад мөн. Антихрист зан чанартай хүмүүс юугаараа антихристүүдээс дээр вэ? Нарийн яривал, хэдийгээр антихрист зан чанартай боловч антихрист мөн чанаргүй хүмүүс Сатаны төрөл бүрийн завхарсан зан чанарыг харуулдаг ч тэд яавч ёрын муу хүмүүс биш. Тэдний нөхцөл байдал гэвэл ихэвчлэн хүмүүсийн хэлдэгтэй адил зальхай, ёрын муу биш ч гэсэн сайн хүн ч бас биш юм; тэд зүгээр л Бурханд чин сэтгэлээсээ итгэдэг, гэмших хүсэлтэй, засуулсныхаа дараа үнэнийг хүлээн авч чаддаг, бага зэрэг дуулгавартай байдалтай байдаг. Хэдийгээр тэд ёрын муу хүмүүс биш, Бурханаар авруулах найдвар байсаар байгаа ч Бурханы яриад байдаг Бурханаас эмээж, муугаас зайлах стандартаас хол байдаг! Зарим хүн Бурханд гурваас таван жил итгээд, бага зэрэг өөрчлөлт, ахиц дэвшил гардаг. Зарим хүн Бурханд наймаас арван жил итгэсэн ч огт ахиц дэвшил гардаггүй. Зарим хүн бүр Бурханд 20 жил итгэсэн ч дорвитой өөрчлөлт гараагүй; өмнөх шигээ л хэвээрээ байдаг. Тэд үзэлтэйгээ зөрүүдлэн зууралддаг. Тэд Бурханы үгийг сонсож, Бурханы гэрийн янз бүрийн дүрэм журамд баригддаг учраас л томоохон алдаа гаргаагүй, Бурханы гэрт ноцтой хохирол учруулах муу үйл хийгээгүй, томоохон гай гамшиг тариагүй байдаг. Антихрист зан чанартай хүмүүс мэдээж бүгд эцэстээ Бурханаар аврагдаж чадахгүй. Тэдний ихэнх нь хөдөлмөрчид байх магадлалтай бөгөөд зарим нь гарцаагүй таягдан хаягдана. Ямартай ч, хэдийгээр тэд ёрын муу хүмүүс биш ч хүн чанар муутай хүмүүс юм. Тэдний төгсгөл болон хүрэх газар нь мэдээж адилхан байхгүй. Энэ нь бүхэлдээ тэд үнэнийг хүлээн авч чадах эсэх, замаа хэрхэн сонгохоос шалтгаална. Зарим хүн: “Таны үг зөрчилдөж байна. Энэ хүмүүс нааштай эргэж, гэмшиж чадна гэж та хэлээгүй билүү?” гэдэг. Миний хэлэх гэсэн санаа бол, энэ хүмүүс тодорхой нөхцөл байдалд, өөр өөр орчинд үнэнийг янз бүрийн хэмжээгээр хүлээн авч чаддаг гэсэн үг. “Янз бүрийн хэмжээгээр” гэж юу гэсэн үг вэ? Энэ нь, зарим хүн Бурханд гурваас таван жил итгээд жаахан өөрчлөгддөг, 10-аас 20 жил итгээд мэдэгдэхүйц өөрчлөгддөг гэсэн үг юм. Зарим хүн Бурханд 10-аас 20 жил итгэсэн ч анх итгэж эхэлсэн үеийнхтэйгээ адилхан хэвээр байдаг, үргэлж “Би гэмших ёстой, би Бурханы хайрыг хариулах ёстой!” гэж хашхирдаг ч бодит байдал дээр ямар ч өөрчлөлт гардаггүй. Тэдэнд мөс чанарын мэдрэмж байдаг учраас л зүрх сэтгэлдээ ийм хүсэл тээж, нааштай эргэж, гэмших хүсэлтэй байдаг. Гэвч хүсэлтэй байна гэдэг нь үнэнийг хэрэгжүүлж чадна гэсэн үг биш, бодит байдалд орно гэсэн үг ч биш. Хүсэлтэй байна гэдэг нь ердөө л үнэнийг эсэргүүцэхгүй, үнэнийг зэвүүцэхгүй, үнэнийг ил тодоор гүтгэхгүй, Бурханыг ил тодоор шүүж, яллаж, доромжлохгүй байх явдал юм—энэ нь ердөө л эдгээр илрэл юм. Гэхдээ энэ нь үнэнийг үнэхээр дуулгавартай дагаж, хүлээн авч, хэрэгжүүлж чадна гэсэн үг биш, мөн махан бие болон өөрийнхөө хүслээс урваж чадна гэсэн үг ч бас биш юм. Энэ бодитой баримт мөн үү? (Мөн.) Яг л ийм байдаг. Хүн чанартаа бага зэрэг мөс чанар, эрүүл ухаантай, жаахан гэмшдэг зүрх сэтгэлтэй байна гэдэг нь завхарсан зан чанаргүй гэсэн үг биш. Антихрист зан чанартай хүмүүс мөн чанараараа антихристүүдээс ялгаатай боловч энэ нь тэд үнэнийг хүлээн авч, дуулгавартай дагаж чаддаг хүмүүс гэсэн үг биш. Мөн энэ нь тэд үнэн-бодит байдалтай хүмүүс, эсвэл Бурханы хайрладаг хүмүүс гэсэн үг ч бас биш юм. Энэ хоёр талын хооронд мөн чанарын ялгаа бий; тэдгээр нь шал өөр юм. Антихрист зан чанартай хүмүүс хүн чанар, үнэнд хандах хандлага, гэмших хэм хэмжээний хувьд антихристүүдтэй харьцуулахад хамаагүй дээр байдаг нь лавтай. Гэвч Бурхан хүмүүсийг хэмждэг стандарт нь тэд антихристүүдээс хэр ялгаатай байгаад үндэслэдэггүй; энэ бол стандарт биш. Бурхан хүний хүн чанарыг, мөс чанар, эрүүл ухаантай эсэх, үнэнийг хайрлаж, хүлээн авдаг эсэх, үүргээ үнэнчээр гүйцэтгэдэг эсэх, Бурханыг дуулгавартай дагадаг эсэх, мөн үнэнийг олж авч, авралд хүрч чадах эсэхийг хэмждэг. Эдгээр нь Бурхан хүмүүсийг хэмждэг стандартууд юм. Бурхан антихрист зан чанартай хүмүүст янз бүрийн шаардлага тавьсан. Бурхан өөрсдийг нь аврах зорилгоор антихрист зан чанартай хүмүүсийг хэмжихдээ эдгээр шаардлагыг ашигладаг. Ингэж хэлэхийг сонсоод та нар ойлгож байгаа биз дээ? Нэгдүгээрт, чамд антихрист зан чанар хэчнээн их байсан ч хамаагүй, үнэнийг хүлээн авч чадаж л байвал чи антихрист биш гэдгийг чи тодорхой мэдэж байх ёстой. Хэдийгээр чи антихрист биш ч энэ нь чи Бурханыг дуулгавартай дагадаг нэгэн гэсэн үг биш. Үнэнийг эгдүүцэхгүй, үнэнийг зэвүүцэхгүй байна гэдэг нь чи үнэнийг хэрэгжүүлж, дуулгавартай дагадаг хүн гэсэн үг биш. Бага зэрэг мөс чанар, эрүүл ухаантай, харьцангуй сайхан сэтгэлтэй, антихристүүдээс дээр хүн чанартай байлаа гээд чи заавал сайн хүн байна гэсэн үг биш. Хүн сайн, муу эсэхийг хэмжих стандарт нь антихристүүдийн хүн чанарт үндэслэдэггүй. Антихристүүд хэчнээн олон муу зүйл хийсэн ч хэзээ ч хүлээн зөвшөөрдөггүй, гэмшдэггүй, харин урьдын адил үргэлжлүүлэн үйлддэг; тэд хэзээ ч эргэж буцдаггүй, эцсээ хүртэл Бурханыг сөрдөг. Хэдийгээр антихрист зан чанартай зарим хүн чин сэтгэлээсээ нааштай эргэж, гэмшихийг хүсдэг ч бага зэрэг нааштай эргэсэн гээд үнэн сэтгэлээсээ гэмшсэн гэсэн үг биш. Гэмших шийдвэр гаргасан гэдэг нь үнэнийг ойлгож, үнэнийг олж авч, амийг олж авч чадна гэсэн үг биш юм.

Зарим хүн “Би антихрист биш, тиймээс би антихристүүдээс дээр, антихристүүдийн гүн завхралыг бодвол арай бага завхарсан” гэж хэлдэг. Энэ үг зөв үү? Энэ гажууд ойлголт уу? (Тийм ээ, мөн.) Антихрист зан чанартай хүмүүс завхарсан зан чанараараа антихристүүдтэй адилхан боловч уг чанар-мөн чанар нь өөр байдаг. Бодоод үз дээ—энэ үг зөв үү? (Тийм.) Тэгвэл тайлбарла даа. (Антихрист зан чанартай хүмүүст яг л антихристүүдийн адилаар завхарсан зан чанар байдаг. Тэдэнд хоёуланд нь биеэ тоосон, хорон муу зан чанар байдаг бөгөөд хоёулаа байр суурийг эрэлхийлдэг. Гэхдээ тэдний хүн чанар-мөн чанар нь өөр. Антихрист зан чанартай хүмүүст бага зэрэг мөс чанарын мэдрэмж байдаг бөгөөд үнэнийг янз бүрийн хэмжээгээр хүлээн авч чаддаг. Тэд үнэнийг зэвүүцдэггүй, үнэнийг үзэн яддаггүй. Нөгөө талаар, антихрист мөн чанартай хүмүүс хорлонтой хүн чанар-мөн чанартай байдаг. Тэдэнд мөс чанарын мэдрэмж байхгүй бөгөөд үнэнийг зэвүүцэж, үнэнийг үзэн яддаг. Тэд гэмшихгүй.) Тэд бүгд завхарсан зан чанартай байхад яагаад Бурхан антихрист мөн чанартай хүмүүсийг антихрист гэж, мөн Өөрийнхөө дайсан гэж тодорхойлдог вэ? (Энэ нь голчлон үнэнд хандах хандлагад нь үндэслэдэг. Антихристүүд үнэнийг зэвүүцэж, үнэнийг үзэн яддаг бөгөөд үнэнийг үзэн ядах нь үнэндээ Бурханыг үзэн ядаж байгаа хэрэг юм.) Өөр хэлэх юм байна уу? (Антихристүүдийн мөн чанар бол диаволынх.) Диаволын мөн чанартай хүмүүст аврагдах ямар нэг найдвар бий юу? (Байхгүй.) Энэ хүмүүс үнэнийг огт хүлээн авдаггүй бөгөөд аврагдаж чадахгүй. Энэ хоёр төрлийн хүнд хоёуланд нь завхарсан зан чанар байдгийг бодолцвол аврагдаж чадах хүмүүс болон аврагдаж чадахгүй хүмүүсийн хооронд ямар ялгаа байна вэ? Зөвхөн завхарсан зан чанарынх нь хувьд авч үзвэл энэ хоёр төрлийн хүн адилхан, тэгвэл яагаад антихристүүд аврагдаж чадахгүй байхад антихрист зан чанартай боловч антихрист мөн чанаргүй хүмүүст аврагдах өчүүхэн найдвар байдаг вэ? Антихрист зан чанартай хүмүүс антихристүүд шиг үнэн болон эерэг зүйлсэд тэгж их дайсагнадаггүй. Хэдийгээр тэд үнэнийг онцгойлон хайрладаггүй ч үнэнд эгдүүцдэггүй бөгөөд янз бүрийн хэмжээгээр хүлээн авч, бага багаар өөрчлөгдөж чаддаг. Түүнчлэн ичих нүүргүй антихристүүдээс ялгаатай нь тэдний хүн чанар бага зэрэг мөс чанарын мэдрэмжтэй байдаг.) Аврагдах найдвар үүнд оршдог; энэ бол мөн чанарын ялгаа нь юм. Антихристүүдийн мөн чанараас дүгнэвэл ийм төрлийн хүн засаршгүй бөгөөд аврагдах найдваргүй. Чи тэднийг аврахыг хүссэн ч чадахгүй; тэд өөрчлөгдөж чадахгүй. Тэд бол Сатаны завхарсан зан чанартай жирийн нэг төрлийн хүн биш, харин диавол, Сатаны амь-мөн чанартай төрлийн хүн юм. Ийм төрлийн хүн огт аврагдаж чадахгүй. Эсрэгээрээ, завхарсан зан чанартай жирийн хүмүүсийн мөн чанар юу вэ? Тэдэнд ердөө л завхарсан зан чанар байдаг; гэхдээ тэдэнд тодорхой хэмжээний мөс чанар, эрүүл ухаан байдаг бөгөөд зарим үнэнийг хүлээн авч чаддаг. Энэ нь, үнэн энэ хүмүүст тодорхой нөлөө үзүүлж, аврагдах найдвар төрүүлж чадна гэсэн үг юм. Бурхан яг ийм төрлийн хүнийг авардаг. Антихристүүд огт аврагдаж чадахгүй, харин антихрист зан чанартай хүмүүс аврагдаж чадах уу? (Чадна.) Хэрвээ бид тэднийг аврагдаж чадна гэж хэлбэл энэ нь бодитой биш. Тэдэнд аврагдах найдвар бий гэж л бид хэлж чадна—энэ нь харьцангуй бодитой юм. Эцсийн эцэст, хүн аврагдаж чадах эсэх нь тухайн хүнээс шалтгаална. Энэ нь тэд үнэнийг хүлээн авч, үнэнийг хэрэгжүүлж, үнэнийг дуулгавартай дагаж үнэхээр чадах эсэхээс шалтгаална. Тиймээс ийм төрлийн хүнд аврагдах найдвар бий гэж л хэлж болно. Тэгвэл яагаад антихристүүдэд аврагдах найдвар байдаггүй вэ? Яагаад гэвэл тэд бол антихристүүд; тэдний уг чанар бол Сатаных. Тэд үнэнд дайсагнадаг, Бурханыг үзэн яддаг бөгөөд үнэнийг огт хүлээн авдаггүй. Тэгсэн ч Бурхан тэднийг аварч чадах уу? (Чадахгүй.) Бурхан завхарсан хүмүүсийг авардаг болохоос Сатан болон диаволуудыг авардаггүй. Бурхан үнэнийг хүлээн авдаг хүмүүсийг авардаг болохоос үнэнийг үзэн яддаг шаарнуудыг авардаггүй. Энэ тодорхой байна уу? (Тийм.) Зарим хүнд гажууд ойлголт төрүүлэхгүйн тулд бид ингэж нөхөрлөж байна. Антихристүүд болон антихрист зан чанартай хүмүүсийг ялгаж салгасны дараа зарим хүн өөрсдийгөө антихрист биш гэж бодоод, энэ нь тэд аюулгүй бүсэд байгаа гэсэн үг, өөрсдөдөө хоргодох газар үнэхээр олж авсан, ирээдүйд яав ч зайлуулагдахгүй, хөөгдөхгүй, эсвэл таягдан хаягдахгүй гэж боддог. Энэ гажууд ойлголт мөн үү? Аврагдах найдвар байна гэдэг нь хүн аврагдана гэсэн үг биш. Энэ найдвар нь хүмүүсээс очоод барьж авахыг шаарддаг хэвээр байдаг. Үнэнд хандах чиний хандлага антихристүүдийнхээс өөр. Чи үнэнийг зэвүүцдэггүй, чиний хүн чанар антихристүүдийнхээс арай дээр; чамд бага зэрэг мөс чанарын мэдрэмж байдаг, харьцангуй сайхан сэтгэлтэй, бусдыг хорлодоггүй, буруу зүйл хийхээрээ гэмшихээ мэддэг, нааштай эргэж чаддаг. Ердөө эдгээр хэдэн чанарыг эзэмшсэн нь чамд үнэнийг хүлээн авч, үнэнийг хэрэгжүүлж, авралд хүрэх үндсэн нөхцөл байна гэсэн үг юм. Гэхдээ антихрист биш байна гэдэг нь чи аврагдана гэсэн үг биш. Чи антихрист биш ч гэсэн завхарсан хүн хэвээрээ. Бүх завхарсан хүн аврагдаж чадах уу? Заавал тэгэх албагүй. Антихрист юм уу ёрын муу хүн биш байлаа ч үнэнийг эрэлхийлэхгүй л бол аврагдаж чадахгүй хэвээр байна. Үнэнийг хүлээн авч, эрэлхийлснээр хүмүүс Бурханы авралд хүрдэг. Хүмүүсийн завхарсан зан чанар Бурханд дайсагнадаг. Хүнд завхарсан зан чанар байгаа цагт тэд Бурханд тэрсэлж, Бурханыг эсэргүүцэж, Бурханаас урвах гэх мэтчилэн үйлдэж аанай л чадна. Тиймээс тэд Бурханы үгийн шүүлт, гэсгээлт, шалгалт, цэвэршүүлэлтийг хүлээн авах хэрэгтэй; тэдэнд Бурханы үгийн хангалт, удирдамж, Бурханы засалт, сахилгажуулалт, шийтгэл гэх мэт хэрэгтэй—Бурханы хийдэг энэ ажлын аль нь ч дутагдаж болохгүй. Тиймээс авралд хүрэхийн тулд нэг талаар Бурханы ажил хэрэгтэй, дээр нь хүмүүс хамтран ажиллах шийдэмгий байдалтай байх хэрэгтэй. Тэд хатуу бэрхийг туулж, төлөөс төлж чаддаг байх, үнэнийг ойлгосныхоо дараа үнэн-бодит байдалд орох гэх мэтийг чаддаг байх хэрэгтэй. Энэ бол эцсийн өдрүүдийн Бурханы авралыг олж авах, үнэнийг ойлгосны үндсэн дээр бие махбодтой болсон Бурханаар төгс болгуулах туйлын ховор ерөөлийг хүртэх цорын ганц зам юм. Ийм л амархан. За, энэ сэдвээрх нөхөрлөлөө ингээд дуусгая.

13-р зүйл: Бурханы сонгосон хүмүүсийг антихристийн үймээн, төөрөгдөл, хяналт, хор хөнөөлөөс хамгаалж, тэднийг антихристийг ялган таньж, зүрх сэтгэлээсээ авч хаядаг болгох

Антихристүүд чуулганыг үймүүлж байгааг олж мэдсэний дараа удирдагч, ажилчдын заавал гүйцэтгэх ёстой хэдэн ажил

Одоо бид гол сэдвийн талаар нөхөрлөнө. Удирдагч, ажилчдын арван хоёр дахь үүрэг хариуцлагын талаарх бидний нөхөрлөл дууссан. Энэ нөхөрлөлөөр бид арван гурав дахь үүрэг хариуцлагыг хэлэлцэнэ: “Бурханы сонгосон хүмүүсийг антихристийн үймээн, төөрөгдөл, хяналт, хор хөнөөлөөс хамгаалж, тэднийг антихристийг ялган таньж, зүрх сэтгэлээсээ авч хаядаг болгох.” Арван гурав дахь үүрэг хариуцлага нь удирдагч, ажилчид антихристүүдэд хэрхэн хандах ёстой вэ гэдэг сэдвийг хамардаг. Чуулганд антихристүүд гарч ирэх үед удирдагч, ажилчид ямар ажил хийх ёстой вэ? Нэгдүгээрт, ийм асуудлыг шийдвэрлэхдээ удирдагч, ажилчид урагш гарч ирж, ах эгч нарыг антихристүүдийн үймээн, төөрөгдөл, хяналт, ноцтой хор хөнөөлөөс хамгаалах хэрэгтэй гэж энэ үүрэг хариуцлагад заасан байдаг. Энэ бол тэдний хийх ёстой эхний ажил юм. Антихристүүд Бурханы сонгосон хүмүүсийг хэрхэн үймүүлж, төөрөлдүүлж, хянаж, ноцтой хорлодог тухайд өмнө нь их нөхөрлөсөн тул энэ агуулга өнөөдрийн нөхөрлөлийн гол сэдэв биш юм. Өнөөдөр бид антихристүүдийн ийм зан авир, үйлдэлтэй тулгарах үедээ Бурханы сонгосон хүмүүсийг хор хөнөөлөөс хамгаалахын тулд удирдагч, ажилчид ямар үүрэг хариуцлага биелүүлж, ямар ажил хийх ёстой вэ гэдэгт төвлөрнө. Нэгдүгээрт, удирдагч, ажилчид Бурханы сонгосон хүмүүсийг антихристүүдийн үймээн, төөрөгдөл, хяналт, ноцтой хор хөнөөлөөс хамгаалах ёстой— энэ бол удирдагч, ажилчдын үүрэг хариуцлагын нэг юм. “Үүрэг хариуцлагын нэг” гэж юу гэсэн үг вэ? Энэ нь удирдагч, ажилчдын гүйцэтгэдэг олон ажлын дотроос Бурханы сонгосон хүмүүсийг антихристүүдийн үймээн, ноцтой хор хөнөөлөөс хамгаалж, чуулганы хэвийн амьдралаар амьдруулах нь чухал ажил гэсэн үг юм. Энэ нь бас тэдний хариуцлагаасаа зайлсхийж болохгүй, зайлшгүй хийх ёстой ажил юм. Удирдагч, ажилчид үүнийг чухалчлах ёстой, үл тоомсорлох ёсгүй. Чуулганы амьдралын хэвийн үйл ажиллагааг сахиулах нь маш чухал ажил бөгөөд чуулганы бүх ажлын дотроос тэргүүн зэргийн ажил юм. Энэ нь ч бас удирдагч, ажилчдын үүрэг хариуцлага юм. Удирдагч, ажилчдын үндсэн ажил бол Бурханы сонгосон хүмүүсийг үнэн-бодит байдал руу хөтлөх. Сатанууд, антихристүүд хүмүүсийг үймүүлж, төөрөлдүүлж, Бурханы сонгосон хүмүүсийг Бурхантай булаацалдахаар ирэх үед удирдагч, ажилчид босож, антихристүүдийг илчилснээр Бурханы сонгосон хүмүүс тэднийг ялган таньж, антихристүүдийн үнэн төрхийг ил болгож, улмаар тэднийг чуулганаас зайлуулах ёстой. Энэ нь Бурханы сонгосон хүмүүсийг антихристүүд хянаж, ноцтой хорлохоос сэргийлэхийн төлөө юм. Энэ бол чуулганы ажил хийхдээ удирдагч, ажилчдын биелүүлэх ёстой хариуцлага юм. Тэгвэл эдгээр зүйлээс сэргийлэх гэж юу гэсэн үг вэ? Тэдгээрээс хэрхэн сэргийлэх ёстой вэ? “Сэргийлэх” гэдэг нэр томьёо нь үгчилбэл ямар нэг зүйл тохиолдохыг боломжит дээд зэргээр зогсоох гэсэн утгатай. Энд гол санаа нь юу вэ? Хэрэг явдал гарахыг зогсоох нь урьдчилан сэргийлэлт болдог. Антихристүүдийн хэрэг явдлыг зохицуулахдаа удирдагч, ажилчдын хийх үндсэн ажил бол антихристүүд Бурханы сонгосон хүмүүсийг үймүүлж, төөрөлдүүлж, хянаж, ноцтой хорлохыг дээд зэргээр зогсоох явдал юм. Тэд Бурханы сонгосон хүмүүсийг антихристүүдийн хор хөнөөлөөс аль болох хамгаалах ёстой. Энэ бол удирдагч, ажилчдын хийх ёстой гол ажил бөгөөд арван гурав дахь үүрэг хариуцлагын тухайд бидний тодорхой нөхөрлөх хэрэгтэй зүйл энэ юм. Тэгвэл Бурханы сонгосон хүмүүсийг хэрхэн хамгаалж болох вэ? Антихристүүдийн хийдэг эдгээр муу үйлийг гарахыг зогсоосноор. Тэдгээрийг зогсоох олон арга зам, арга барил бий, жишээ нь ил болгох, засах, задлан шинжлэх, хязгаарлах. Өөр юу байна? (Хөөх.) Наад чинь бол эцсийн алхам. Ах эгч нар ялган таньж чадаагүй хэвээр байж, хэн нэгнийг антихрист гэдгийг мэдэхгүй байхад удирдагч, ажилчид тухайн хүнийг тийм гэдгийг хэдийнээ тогтоочихсон байгаад шууд хөөвөл ялган таних чадваргүй хүмүүст үзэл, шүүлт бий болж, зарим нь бүдэрч магадгүй. Ийм тохиолдолд удирдагч, ажилчид ямар ажил хийх ёстой вэ? Би сая юу дурдсан бэ? (Ил болгох, засах, задлан шинжлэх, хязгаарлах.) Антихристүүд мууг үйлдэхийг зогсоох ямар нэг сайн арга барил та нарт байна уу? Тэднийг хянах нь сайн арга мөн үү? Энэ нь зарчимд нийцсэн үр дүнтэй арга зам, арга барилд тооцогдох уу? (Тооцогдоно.) Антихристүүдтэй харьцах зохистой арга зам юу вэ? Шүүлт, гэсгээлт, шалгалт, цэвэршүүлэлт антихристүүдэд нөлөөлж чадах уу? (Чадахгүй.) Яагаад үгүй гэж? (Антихристүүд үнэнийг хүлээн авдаггүй; үнэнийг зэвүүцдэг.) Антихристүүд үнэнийг зэвүүцэж, хүлээн авдаггүй, тиймээс антихристүүдтэй харьцахдаа шалгалт, цэвэршүүлэлт, шүүлт, гэсгээлт ашиглах нь зохисгүй. Түүнчлэн Бурхан тэдэн дээр ийм ажил хийдэггүй. Энэ мэдэгдэл зохисгүй, тиймээс энэ арга барил яавч бүтэхгүй. Тэгвэл яг ямар арга барил зохистой вэ? Антихристүүдийн хор хөнөөлөөс болж ихээхэн зовсон олон хүн тэднийг гүнээ үзэн яддаг бөгөөд антихристүүдийг шүүж, яллаж, олон нийтэд илчлэх ёстой гэж боддог. Тэд антихристүүдээр чуулганд алдааг нь хүлээн зөвшөөрүүлж, ил тодоор нүглийг нь улайлгаж, бүрмөсөн шившиг болгох ёстой гэж боддог. Эдгээр аргыг хэрэглэх нь зохистой гэж та нар бодож байна уу? (Үгүй.) Хэрвээ бид антихристүүдийн мөн чанарыг авч үзвэл ийм арга хэмжээ авах нь үнэндээ хэтэрсэн хэрэг болохгүй—диаволуудад яаж ч хандсан зүгээр; хорхой шавж няцлахтай адилхан эргэлзээгүйгээр хийж болно. Тэгэхээр удирдагч, ажилчид ингэж хийхийн зорилго нь тун зүй ёсны, зөв мэт санагддаг, гэвч эдгээр арга барилд ямар нэг асуудал байна уу? Энэ ажил удирдагч, ажилчдын үүрэг хариуцлагын хүрээнд багтах уу? Ингэж хийх нь зарчимд нийцэх үү, үгүй юу? (Нийцэхгүй.) Мэдээж энэ нь зарчимд нийцэхгүй. Зарчим хаанаас гардаг вэ? (Бурханы үгээс.) Зөв. Хэдийгээр ийм үйлдлийн бай нь антихристүүд—диаволууд—байлаа ч гэсэн арга барил ч бас зарчим болон Бурханы шаардлагад нийцэх ёстой, учир нь энэ ажлыг хийхдээ удирдагч, ажилчид үүрэг хариуцлагаа биелүүлж байгаа болохоос биш, гэр бүлийн хэрэг явдал юм уу хувийн хэргээ зохицуулж байгаа хэрэг биш юм.

I. Ил болгох

Антихристүүдтэй харьцаж, мууг үйлдэх, Бурханы сонгосон хүмүүсийг төөрөлдүүлж, хорлохыг болиулах нь удирдагч, ажилчдын үүрэг хариуцлага юм. Үүний зорилго нь Бурханы сонгосон хүмүүсийг хор хөнөөлөөс хамгаалах явдал болохоос биш, хэн нэгнийг тарчлаах, эсвэл боломжийг ашиглан хэн нэгнээс хариугаа авах, тэр тусмаа хэн нэгний эсрэг хөдөлгөөн өрнүүлэх явдал биш. Тиймээс антихристүүдийн мууг үйлдэхийг боломжит дээд зэргээр зогсоохын тулд удирдагч, ажилчдын хийх хэрэгтэй ажил юу вэ? Нэг дэх нь тэднийг ил болгох. Ил болгохын зорилго юу вэ? (Хүмүүст ялган таних чадвараа хөгжүүлэхэд туслах.) Зөв. Энэ нь Бурханы сонгосон хүмүүст антихристүүдийн мөн чанарыг ялган таньж, дотроо антихристүүдээс холдож, тэдэнд төөрөлдөхгүй байхад нь туслахын төлөө, мөн антихристүүд өөрсдийг нь төөрөлдүүлж, хянах гэж оролдох үед антихристүүдийн арганд орж, тэдний тоглоом тохуу болохын оронд тэднийг идэвхтэйгээр голж чаддаг болоход нь туслахын төлөө юм. Тиймээс тэднийг ил болгох нь чухал уу? (Чухал.) Тэднийг ил болгох нь маш чухал боловч чи тэднийг үнэн зөв ил болгох ёстой. Тэгвэл чи тэднийг яаж ил болгох ёстой вэ? Ил болголтын чинь үндэслэл юу байх ёстой вэ? Тэдэнд дураараа шошго зүүж болох уу? Тэднийг үндэслэлгүйгээр хөнгөн хуумгай яллаж болох уу? (Болохгүй.) Тэгвэл Бурханы сонгосон хүмүүсийг хамгаалах зорилгод хүрэхийн тулд чи тэднийг хэрхэн үнэн зөв ил болгох ёстой вэ? (Нэг талаар, бид тэдний муу үйлийн баримтад үндэслэн тэднийг объектив байдлаар, үнэн зөв ил болгох ёстой. Үүнээс гадна, бид Бурханы үгийн дагуу тэднийг ялган таньж, задлан шинжлэх ёстой.) Энэ хоёр хариулт яг зөв; энэ хоёр тал хоёулаа зайлшгүй чухал. Нэг талаар, бодит нотолгоо байх ёстой. Чи антихристүүдийн харуулсан эндүү ташаа үг, үйлдэл, утгагүй бодол санаа, үзэл бодолд үндэслэн тэдний мөн чанарыг шүүж, тодорхойлох ёстой. Гэхдээ хамгийн чухал зүйл бол Бурханы үгийн дагуу тэднийг ялган таньж, задлан шинжлэх явдал юм. Бурханы ямар үгийг лавлагаа болгох ёстой вэ? Ямар үг хамгийн шулуухан, оновчтой вэ? (Антихристүүдийг ил болгодог үг.) Зөв; чи антихристүүдийг ил болгохын тулд тэдний багийг хуулдаг зарим үгийг олж, зохих ёсоор, шударгаар харьцуулалт хийн, туйлын нарийвчлалтай байдлыг баталгаажуулах ёстой. Ах эгч нар үүнийг сонссоныхоо дараа ойлгоно; тэд тухайн хүнийг даруй ялган таних чадвартай болж, тэр хүнээс сэрэмжилнэ. Зүрх сэтгэлдээ ялган таних чадвартай болсноор тэд энэ хүнд дургүйцнэ: “Тэгэхээр тэр эцсийн эцэст антихрист байж! Тэр өмнө нь надад тусалж, бүр ач тус хүргэж байсан. Би түүнийг сайн хүн гэж бодсон. Энэ задлан шинжилгээ, нөхөрлөлөөр дамжуулан түүний хоёр нүүртэй байдал болон антихрист мөн чанарын илрэлийг ил болгож, энэ хүн аюултай этгээд гэдгийг хүмүүст харууллаа. Бурханы үг тэднийг маш үнэн зөвөөр ил болголоо! Тэр сайн хүн биш юм байна. Тэр сайхан зүйл ярьдаг, үйлдэлд нь ямар ч асуудал байхгүй мэт санагддаг ч мөн чанарыг нь ил болгосноор үнэхээр антихрист гэдэг нь одоо илэрхий боллоо.” Хүмүүсийн бодол өөрчлөгдсөнөөс авч үзэхэд, удирдагч, ажилчид антихристүүдийг ил болгох ажлыг хийж байхдаа антихристүүд Бурханы сонгосон хүмүүсийг төөрөлдүүлж, үймүүлэхийг боломжит дээд зэргээр болиулж байна. Мэдээж, тэд бас Бурханы сонгосон хүмүүсийг антихристүүдийн хяналт, ноцтой хор хөнөөлөөс хамгаалах хариуцлагаа биелүүлж байна. Тэд ажлынхаа нэгийг бодитоор хийж байна. Энэ нь ямар ажил вэ? Антихристүүдийг ил болгох. Антихристүүдийг ил болгох ажил бол Бурханы сонгосон хүмүүсийг хамгаалахын тулд удирдагч, ажилчдын хийх ёстой ажлуудын нэг юм. Удирдагч, ажилчдын хийх ёстой янз бүрийн ажлын тухайд бид тэдгээрийг цар хүрээ, хүрдэг үр дүнгээр нь эрэмбэлэхгүй; эхлээд “ил болгох” ажлын талаар нөхөрлөцгөөе. Антихристүүдийн уг чанар-мөн чанарыг ил болгох нь чуулганы ажилд саад болж, үймүүлдэг байнгын муу үйлийнх нь санаархал, зорилго, үр дагаврыг ил болгох; антихристүүд удирдагч, ажилчнаар үйлчилж байхдаа чуулганы ямар ч бодитой ажлыг хийдэггүй, Бурханы сонгосон хүмүүсийн амь-оролтыг үл тоомсорлодгийг ил болгох; антихристүүдийн өөрсдийгөө огт мэддэггүй, үнэнийг хэзээ ч хэрэгжүүлдэггүй, хүмүүсийг төөрөлдүүлэхийн тулд зөвхөн бичиг үсэг, хоосон сургаал ярьдаг муухай төрхийг ил болгох; мөн хүмүүсийн нүүрэн дээр болон ар хударгаар ярьдаг өөр өөр яриа, үйлдлийг нь ил болгохыг агуулдаг. Эдгээр талыг бүрмөсөн ил болгох нь антихристүүдийн үнэн төрх бол Сатанууд, ёрын муу диаволууд гэдгийг харуулдаг. Энэ бол удирдагч, ажилчдын хийх ёстой чухал ажил юм. Тэгвэл энэ ажлыг гүйцэтгэхийн тулд удирдагч, ажилчид юу эзэмших хэрэгтэй вэ? Юуны түрүүнд тэд тодорхой хэмжээний ачааны мэдрэмжтэй байх хэрэгтэй, тийм биз дээ? (Тийм.) Удирдагч, ажилчид энэ хариуцлагыг үүрэхдээ ихэвчлэн “Тэр хүн бол антихрист. Зарим ах, эгч асуулт асуухаар түүн дээр байнга очиж, үргэлж түүнтэй ойр дотно байж, сайн харилцаатай байдаг. Тэр хүнд төөрөлдсөнөөсөө болоод олон хүн түүнийг онцгойлон шүтдэг. Үүнийг яах ёстой вэ?” гэж боддог. Тэд Бурханы өмнө ирж залбирдаг бөгөөд антихристүүдийг ил болгох Бурханы үгийг ухамсартайгаар байнга эрж хайж, энэ талаарх үнэнээр өөрсдийгөө зэвсэглэдэг. Дараа нь тэд зөв цаг хугацааг бэлтгэж өгөхийг Бурханаас гуйдаг, эсвэл энэ хэргийн талаар ах эгч нартай нөхөрлөх тохиромжтой цаг, боломжийг өөрсдөө хайдаг. Тэд үүнийг өөрсдийн ачаа, дараа нь хийх ёстой чухал ажил гэж үздэг. Тэд байнга бэлтгэж, эрж хайж, удирдамж гуйн Бурханд залбирдаг; үргэлж ийм сэтгэл санааны байдалтай, ийм нөхцөл байдалд байдаг. Ачааны мэдрэмжтэй байх гэдэг нь үүнийг хэлж байгаа юм. Ийм ачаа тээж хэсэг хугацаанд бэлтгэснийхээ дараа тэд нөхцөл бүрдэхийг хүлээх ёстой. Ил болгож эхлэхээсээ өмнө, хамгийн наад зах нь хоёр юм уу гурван хүн антихристийг бодитоор ялган таньдаг болтол хүлээх ёстой. Хэрвээ зөвхөн мэдрэмждээ үндэслэн хэн нэгнийг антихрист юм шиг байна гэж тогтоосон ч тэр хүн үнэхээр антихрист мөн эсэхийг нэвт харж чадахгүй байгаа бол тэд яаран хөдлөх ёсгүй. Товчхондоо, энэ ажлыг гүйцэтгэх үедээ тэд гарцаагүй Бурханы гэгээрэл, удирдамжтай байх болно. Бодитой ажил хийж, удирдагч, ажилчдын үүрэг хариуцлагыг биелүүлэх гэдэг нь энэ юм.

II. Засах

Антихристүүдийг ил болгох ажил хийгдсэний дараа ах эгч нар тодорхой хэмжээний ялган таних чадвартай болдог ч бүрэн ил болохоосоо өмнө антихристүүд ах эгч нарыг зайлшгүй улам их төөрөлдүүлж, үймүүлэн, илүү олон хүнийг өөрсдийг нь шүтэж, биширч, дагахад хүргэдэг. Энэ нь Бурханы сонгосон хүмүүсийг Бурханд итгэх итгэлийн зөв замд орохыг ихээхэн хойшлуулж, амь-оролтод нь саад болж, ноцтой хор хөнөөл учруулдаг. Тэгэхээр удирдагч, ажилчдын хийх ёстой хоёр дахь ажил бол антихристүүд ах эгч нарыг төөрөлдүүлж, үймүүлэх үед, эсвэл үг, үйлдэл нь үнэн-зарчмыг илэрхий зөрчих үед удирдагч, ажилчид нотлох баримтыг барьж авч, даруй урагш гарч ирэн тэднийг засаж, Бурханы үгийн дагуу муу үйлийг нь ил болгох ёстой, ингэснээр ах эгч нар антихристүүдийн үнэн төрхийг ялган таньж, нэвт харж чадна. Энэ бол Бурханы сонгосон хүмүүсийг хамгаалж, Бурханы гэрийн ажлыг хамгаалах зайлсхийх аргагүй хариуцлага юм. Удирдагч, ажилчид зүгээр сууж, юу ч хийхгүй байх юм уу хараагүй царайлах ёсгүй; тэд боломжийг даруй ашиглаж, хэрэг явдлыг нарийн тодорхойлж, урагш гарч ирэн антихристүүдийг засаж, тэдний үйлдэл, амбиц, хүсэл, мөн чанарыг үнэн зөв ил болгох ёстой. Мэдээж, антихристүүд ямар төрлийн хүн болохыг илүү нарийвчлалтай тодорхойлох шаардлагатай, ингэснээр ах эгч нар үүнийг тодорхой харж, антихристүүд өөрсдөө үүнийг мэдэж, хүн бүр өөрсдийг нь ялган таних чадваргүй биш, өөрсдөд нь хууртах боломжтой биш—ядаж л зарим хүн үйлдэл, зан авирыг нь нэвт харж, далд амбиц, хүсэл, түүнчлэн мөн чанарыг нь нэвт харж чаддаг гэдгийг антихристүүд ухамсарлана. Антихристүүдийг засахын зорилго нь мэдээж үгээр мөн чанарыг нь ил болгох явдал төдийхөн биш. Үүнээс илүү чухал нь юу вэ? (Нэг талаар, ах эгч нарт ялган таних чадвараа хөгжүүлэхэд нь туслах, мөн антихристүүдийн муу үйлийг хязгаарлах явдал юм.) Зөв. Энэ нь тэднийг хязгаарлахын төлөө байдаг, ингэснээр тэд хүмүүсийг төөрөлдүүлж, үймүүлэх зүйл хийхдээ бага ч болов эргэлзэж, айдаг болно; тэднийг хязгаарлалтад захирагддаг, биеэ барьдаг, дураараа авирлаж зүрхэлдэггүй болгохын төлөө; Бурханы гэрт үнэн байдаг, үнэн эрх мэдлийг атгадаг төдийгүй захиргааны зарлиг байдаг гэдгийг, мөн Бурханы гэрт түрэмгий, дураараа авирлаж, Бурханы гэрийн ашиг сонирхлыг хохироож, Бурханы сонгосон хүмүүсийг хохироож болохгүй гэдгийг тэдэнд мэдүүлэхийн төлөө; түүнчлэн чуулганы ажлыг үймүүлж, Бурханы сонгосон хүмүүсийн амь-оролтод хор хөнөөл учруулсан болчимгүй муу үйл хийснийхээ төлөө хариуцлага хүлээнэ гэдгийг тэдэнд мэдүүлэхийн төлөө байдаг. Антихристүүдийг даруй засахын зэрэгцээ удирдагч, ажилчид бас босож, тэднийг ил болгож, ялган таних чадвараа хөгжүүлэх, антихристүүдийн амбиц, хүсэл, сэдэл, зорилгыг нэвт харахад нь хүмүүст туслах ёстой. Энэ нь мэдээж бас Бурханы сонгосон хүмүүсийг хамгаалж, Бурханы гэрийн ашиг сонирхлыг хамгаалахын төлөө юм. Энэ бүхэн нь удирдагч, ажилчдын бодолцож үзэх ёстой зүйлс бөгөөд уг ажлыг гүйцэтгэх нь тэдний үүрэг хариуцлагын цар хүрээнд багтдаг; тэд үүнийг үл тоомсорлож, хайнга хандаж болохгүй. Хэрвээ удирдагч, ажилчид чуулганд антихристүүд байгааг олж мэдвэл тэдний үг, үйлдэл болон нүднээс далдуур тараадаг эндүү ташаа зүйлд үргэлж сонор сэрэмжтэй байж, тэднийг засаж, ил болгох явдлыг хэрэгжүүлэх хэрэгтэй. Энэ нь Бурханы сонгосон хүмүүсийг антихристүүд үймүүлэх, хорлохоос хамгаалахын тулд удирдагч, ажилчдын хийх ёстой ажлуудын нэг юм.

III. Задлан шинжлэх

Удирдагч, ажилчдын дараагийн ажил юу вэ? Задлан шинжлэх. Задлан шинжлэх нь ил болгохтой бараг адилхан боловч зэргийн хувьд ялгаатай байдаг. Задлан шинжлэх тухайд гэвэл, энэ нь зүгээр нэг баримт, үнэн нөхцөл байдал, эсвэл цаад шалтгааныг ил болгох тухай биш; энэ нь шинж чанарыг тодорхойлох асуудлыг хамардаг, өөрөөр хэлбэл, антихристүүдийн зан чанар буюу энэхүү мөн чанарын, үндсэн асуудлыг хамардаг. Бурхан, үнэн, үүрэгтээ болон Бурханы гэрийн ажилд хандах тэдний хандлагыг, түүнчлэн төөрөгдөл тарааж буйнх нь цаад сэдэл, санаа, зорилгыг—тэд яагаад үүнийг хийдэг шалтгааныг— задлан шинжилж, тэдний бодол санаа, харах өнцөг, үг яриа, үйл хөдлөл болон харуулдаг зан чанар, илрэлээр нь дамжуулан мөн чанар нь яг юу болохыг ялган тань. Эдгээрийг Бурханы үгтэй харьцуулж, тайлбарлах ёстой, ингэснээр ах эгч нар антихристүүдийн талаар илүү гүнзгий ойлголттой болж, өөрсдийнх нь өмнө нь байгаа антихристүүд яагаад ийм зүйл хэлж, хийдгийг, ийм хүмүүсийн талаарх Бурханы үзэл бодол юу болохыг, тэднийг хэрхэн тодорхойлдгийг нь бодит өнцгөөс тодорхой харж чадна. Мэдээж, удирдагч, ажилчид бас ах эгч нарт антихристүүдээс холдож, тэднийг голохыг, мөн антихристүүд шиг Бурханыг буруу ойлгож, Бурханаас сэрэмжилж, Бурханаас холдож, Бурханыг голж, тэр ч бүү хэл Бурханыг дотроо шүүж, яллахаас зайлсхийхийн тулд антихристүүдийн үйл хөдлөл, зан авир, хэл яриа, үзэл бодолд төөрөлдөхөөс сэрэмжлэхийг хэлэх ёстой. Задлан шинжлэхийн зорилго нь ил болгох, засах зэрэг бусад ажлын адилаар антихристүүд Бурханы сонгосон хүмүүсийг төөрөлдүүлж, үймүүлж, хорлохыг зогсоох явдал юм. Энэ нь Бурханы сонгосон хүмүүс антихристүүдэд ноцтой хорлогдохоос болон Бурханд итгэх итгэлийн зөв замаас хазайхаас хамгаалахын төлөө юм. Бурханы сонгосон хүмүүс антихристүүд чуулганыг хэрхэн үймүүлдэг талаарх баримт, үнэн нөхцөл байдлыг тодорхой харж, антихристүүдийн мөн чанарыг тодорхой харах үедээ тэдэнд дахин төөрөгдөж, хянагдахгүй. Зарим мунгинасан хүн, мунхаг хүн дотроо тэднийг биширч, шүтэж, тэдэнтэй харилцаж, ойр дотно байсан ч гэсэн антихристүүд дахин томоохон асуудал үүсгэж чадахгүй. Тэд Бурханд чин сэтгэлээсээ итгэдэг хүмүүсийн амь-оролтод огт нөлөөлөхгүйгээр зөвхөн мунхаг хүмүүст л зарим нэг зүйл хийнэ, тиймээс чуулганы ажлыг үймүүлж, саад болж чадахгүй. Энэ түвшинд хүрэх нь удирдагч, ажилчдын хүрч чаддаг байх ёстой зүйл юм. Өөрөөр хэлбэл, тэд Бурханд чин сэтгэлээсээ итгэж, үүргээ дуртайяа гүйцэтгэдэг хүмүүсийг болон үнэнийг хайрладаг хүмүүсийг чуулганы хэвийн амьдралаар амьдарч, үүргээ сайн биелүүлж чадах нөхцлийг бүрдүүлэх ёстой. Үүний зэрэгцээ тэд бас энэ хүмүүсийг антихристүүдийн төөрөгдөл, үймээнээс сэрэмжилж, антихристүүдийг голж чадах нөхцлийн бүрдүүлэх ёстой. Энэ бол антихристүүдийн муу үйл, үймээнийг дээд зэргээр зогсоож, Бурханы сонгосон хүмүүсийг хамгаалах үр дүнд бүрэн хүрч байгаа хэрэг юм. Мэдээж, чи ажлаа хэчнээн үр дүнтэй хийж, хэчнээн нарийн нягт ярилаа ч антихристүүдийг голж чадахгүй, зүрх сэтгэлдээ тэднийг биширч, дээдэлсээр байх зарим мунхаг хүн, хэв чанар муутай хүн, мунгинасан хүн зайлшгүй байх болно. Гэхдээ ихэнх хүн антихристүүдийг голж чадах хэмжээнд хүрсэн байх болно. Хэрвээ удирдагч, ажилчид үүнд хүрч чадвал Бурханы сонгосон хүмүүсийг хэдийнээ дээд зэргээр хамгаалж, хүссэн үр дүндээ бүрэн хүрсэн байх болно. Яаж ч нөхөрлөсөн үнэнийг ойлгож чаддаггүй тэр ухаан муутай хүмүүсийн тухайд, хэрвээ тэгсэн ч гэсэн тэд жаахан хөдөлмөрлөж чадаж байвал тэдэнд бага зэрэг анхаарал, туслалцаа, түүнчлэн бага зэрэг илүү хайр, тэвчээр, хүлээцтэй байдал үзүүлэх хэрэгтэй. Энэ бол хийх ёстой бүхнээ хийж байгаа хэрэг бөгөөд ийм маягаар ажиллах нь зарчимч хэрэг юм. Энэ стандартыг хангаж чадах удирдагч, ажилчин олон байдаг уу? (Үгүй.) Тиймээс дээд зэргийн хүчин чармайлт гаргах ёстой; та нар Бурханы сонгосон хүмүүсийг цуцалтгүйгээр, дээд зэргээр хамгаалах ёстой. “Дээд зэргээр” гэж юу гэсэн үг вэ? Энэ нь өөрсдийн ойлгодог үнэн-зарчмыг нөхөрлөж, хэдийнээ олж авсан нотолгоог—антихристүүдийн муу үйлийн янз бүрийн илрэлийг—антихристүүдийг ил болгодог Бурханы үгтэй харьцуулж, тэдгээрийг нөхөрлөж, задлан шинжлэхийн тулд боломжтой бүхнийг хийх гэсэн үг юм. Ингэж гэмээ нь ах эгч нар баримттай, бодит үнэнийг тодорхой харж, антихристүүдийн мөн чанарыг ялган таньж, нэвт харж, антихристүүдэд хандах Бурханы хандлагыг харж чадна. Энэ бол удирдагч, ажилчдын хийх ёстой чухал ажил юм.

IV. Хязгаарлах

Удирдагч, ажилчдын хийх ёстой дараагийн ажил юу вэ? Энэ бол хязгаарлах явдал юм. Энэ “хязгаарлах” ажил нь хэрэгжүүлэхэд амархан; хязгаарлалтын үр дүнд хүрэхийн тулд зарим нэг онцгой арга хэмжээ авах шаардлагатай. Жишээ нь, антихристүүд үргэлж бичиг үсэг, хоосон сургаал ярьж, үргэлж өөрсдийгөө өргөмжилж, заримдаа бусдыг дорд үзэж, Бурханы гэрт хэчнээн их зовлон туулж, ямар хувь нэмэр оруулснаа цуглааны үеэр байнга гэрчилж, бусад хүн өөрсдийг нь хэрхэн биширдэг, өөрсдийгөө бусдаас хэрхэн илүү дээр болох, хэрхэн онцгой болох гэх мэтээр өөрсдийнхөө талаар ичгүүргүйгээр гэрчилдэг. Удирдагч, ажилчид антихристүүдийг үргэлжлүүлэн өөгшүүлэхийн оронд Бурханы сонгосон хүмүүсийг төөрөлдүүлж, хянадаг янз бүрийн муу үйлийг нь хязгаарлахын тулд чадах бүхнээ хийх ёстой. Тэдний ярих хугацаа болон хэлэлцэх сэдвийг нь хязгаарлах хэрэгтэй. Түүнчлэн, хүмүүсийг өөртөө татахын тулд жижиг сажиг тус хүргэх, хор хутгах, үзэл болон сөрөг яриа тараах гэх мэт антихристүүдийн олны дунд болон хувийн шугамаар хийдэг үйлдлийн тухайд удирдагч, ажилчид нүдэн балай чихэн дүлий мэт авирлах ёсгүй. Тэд антихристүүдийн үйлдлийг даруй мэдэж авах ёстой; бусдыг төөрөлдүүлж, үймүүлдэг зан авирыг олж мэдмэгцээ эдгээр зан авирыг даруй ил болгож, задлан шинжилж, антихристүүдэд хязгаарлалт тавих ёстой бөгөөд хүмүүсийг төөрөлдүүлж, чуулганы ажлыг үймүүлээд явахыг тэдэнд зөвшөөрөх ёсгүй. Энэ бол удирдагч, ажилчдын хийх хэрэгтэй чухал ажлуудын нэг мөн үү? (Мөн.) Чи зүгээр л засаж, ил болгох, задлан шинжлэх замаар антихристүүдийн муу үйлийг хязгаарлаж чадах уу? (Чадахгүй.) Тэд бол Сатанууд, ёрын муу диаволууд учраас чи ийм аргаар тэднийг хязгаарлаж чадахгүй. Гар хөлийг нь хүлж, амыг нь хамхихгүй л бол тэд төөрөгдөл тарааж, хүмүүсийг үймүүлдэг диаволын үг ярих байх болно. Удирдагч, ажилчид тэднийг хязгаарлахын тулд даруй арга хэмжээ авах ёстой; ялангуяа хүмүүсийг төөрөлдүүлж, үймүүлэхийн тулд төөрөгдөл тараах үед удирдагч, ажилчид цаг алдалгүй яриаг нь тасалж, зогсоох ёстой. Тэд бас Бурханы сонгосон хүмүүст ялган таних чадвартай болж, антихристүүдийн үнэн төрхийг тодорхой харах боломж олгох ёстой. Энэ бол удирдагч, ажилчдын хийх ёстой бодит ажил юм.

V. Хяналт тавих

Антихристүүдийг хязгаарласны дараах алхам бол тэдэнд хяналт тавих явдал юм. Антихристүүд хэнийг төөрөлдүүлсэн, нүднээс далдуур ямар төөрөгдөл, диаволын үг тараасан болохыг хар, тэд агуу улаан лууны талд орж, түүнтэй хамтран ажиллаж байгаа эсэх, шашны ертөнцтэй холбоо тогтоосон эсэх, бүлэглэлийнхээ гишүүдтэй нууцаар сэжигтэй явуулга хийж байгаа эсэх, Бурханы гэрийн талаарх чухал мэдээллийг задруулж болзошгүй эсэх гэх мэтийг шалга. Энэ бол мөн л удирдагч, ажилчдын биелүүлэх ёстой хариуцлага юм. Антихристүүдийн үйлдэл ил болохоос өмнө удирдагч, ажилчид “гадаад ертөнцийн хэрэг явдлыг тоохгүйгээр зөвхөн мэргэдийн номыг шагайх” ёсгүй, харин могой мэт ухаантай байх ёстой. Удирдагч, ажилчид хэн нэгнийг антихрист гэдгийг олж мэдээд, хэрвээ тэр хүнийг зайлуулах юм уу хөөх цаг хараахан болоогүй бол үргэлжлүүлэн мууг үйлдэхээс нь сэргийлэхийн тулд тэдэнд нарийн хяналт тавих ёстой бөгөөд үг, үйлдлийг нь Бурханы сонгосон хүмүүсээр хянуулах хэрэгтэй. Антихристүүд эрх мэдэлд дуртай, эрх мэдэлтэй хүмүүстэй холбоо тогтоох дуртай байдаг тул антихристүүд хөшигний цаана хэнтэй байнга харилцаж байгааг, мөн шашны хүмүүстэй холбоотой байгаа эсэхийг удирдагч, ажилчид нарийн ажиглах ёстой. Зарим антихрист шашны пастор, ахлагчидтай ихэвчлэн нийлдэг бөгөөд зарим нь бүр Нэгдмэл фронтын ажлын хэлтсийн хүмүүстэй харилцдаг. Ийм хэрэг явдал гарах үед удирдагч, ажилчид үүнийг нүдэн балай өнгөрөөх ёсгүй, харин антихристүүдээс сэрэмжилж, сонор сэрэмжтэй байх ёстой. Хэрвээ хүмүүсийг төөрөлдүүлж, өөртөө татах арга барил нь Бурханы гэрт бүтэхгүй байгааг, муу үйл нь ил болсныг хараад, мөн сайнаар төгсөхгүй гэдгээ мэдвэл антихрист юу хийж болзошгүйг, эсвэл тэдний муу үйл ямар хэмжээнд хүрч болзошгүйг чи таамаглаж чадахгүй. Тиймээс, хэн нэгнийг антихрист гэдэгт чи зүрх сэтгэлдээ итгэлтэй болмогцоо анхаарлаа сулруулалгүйгээр тэдэнд нарийн хяналт тавьж, ажиглах ёстой. Энэ бол чиний хариуцлага юм. Ингэхийн утга учир юу вэ? Энэ нь Бурханы сонгосон хүмүүсийг хамгаалах, мөн антихристүүд чуулган болон ах эгч нарын эсрэг зүй бус үйл хийж, ах эгч нарыг хорлохыг боломжит дээд зэргээр зогсоохын төлөө юм. Зарим антихрист тахилын талаар үргэлж асууж лавладаг: “Бурханы гэрийн мөнгийг хэн удирддаг вэ? Данс тооцоог хэн хөтөлдөг вэ? Данс тооцоог үнэн зөв хөтөлж байгаа юу? Завшилт явагдаж байх боломжтой юу? Чуулганы мөнгийг хаана хадгалдаг вэ? Эдгээр зүйлийг ил тод болгож, хүн бүрд мэдэх эрх олгох ёстой биш үү? Бурханы гэрт хэр их хөрөнгө байгаа вэ? Хэн хамгийн их өргөлийг өгсөн бэ? Би яагаад эдгээрийг мэддэггүй юм бэ?” Тэдний үг Бурханы гэрийн санхүүгийн хэрэг явдалд санаа тавьж байгаа мэт сонсогддог ч үнэн хэрэгтээ тэд өөр сэдэлтэй байдаг. Мөнгөнд шунадаггүй ганц ч антихрист байхгүй. Тэгвэл ийм тохиолдолд удирдагч, ажилчид яах ёстой вэ? Нэгдүгээрт, чи тахилыг зүй зохистой удирдаж, найдвартай хүмүүст даатган хадгалуулах ёстой бөгөөд антихристүүдэд зорилгодоо хүрэх боломж огт олгох ёсгүй—энэ зүйл дээр чи мунгинуу байж болохгүй. Ийм нөхцөл байдал үүсмэгц чи: “Нэг л биш ээ. Энэ антихрист ямар нэг юм хийх гэж байна. Чуулганы мөнгө тэдний бай болж байна. Тэд чуулганы мөнгийг булаахаар хуйвалдаан зохиож, агуу улаан луутай хамтрахаар төлөвлөж байж магадгүй. Бид мөнгийг даруй шилжүүлэх хэрэгтэй!” гэдгийг ухаарах ёстой. Нэг талаар, Бурханы гэрийн санхүүг хэн удирддагийг чи антихристүүдэд мэдүүлж болохгүй. Түүнчлэн, хэрвээ мөнгийг удирдаж байгаа хүмүүс аюулгүй байдлын эрсдэл байна гэж үзвэл мөнгө болон мөнгийг удирдаж байгаа хүмүүсийг хоёуланг нь хурдан шилжүүлэх ёстой. Энэ нь удирдагч, ажилчдын санаа тавих ёстой зүйл, гүйцэтгэх ёстой ажил биш гэж үү? (Мөн.) Эсрэгээрээ, мунхаг удирдагчид антихристүүдийн ингэж хэлэхийг сонсоод: “Энэ хүн ачаа үүрдэг, бас Бурханы гэрийн мөнгөнд санаа тавихаа мэддэг юм байна, тиймээс тэдэнд жаахан хариуцлага өгч, данс тооцоонд туслуулъя” гэж боддог. Ингэснээрээ тэд Иудас болоогүй гэж үү? (Болсон.) Тэд тахилыг хамгаалж чадаагүйгээр үл барам антихристүүдэд худалдаж, үнэн хэрэгтээ Иудас болсон. Чи эдгээр удирдагч, ажилчны талаар юу гэж бодож байна? Тэд ёрын муу хүмүүс биш гэж үү? Тэд диаволууд биш гэж үү? Тэд хариуцлагаа биелүүлж чадаагүйгээр үл барам Бурханы тахилыг болон ах эгч нарыг антихристүүдэд тушаасан. Тиймээс антихристүүд байгаа газарт удирдагч, ажилчид үүний сэжүүрийг олж мэдмэгцээ мөрдөн шалгаж эхлэх ёстой бөгөөд тодорхой ажил хийх ёстой, үүн дотор “хяналт тавих” ажил зайлшгүй чухал юм.

Удирдагч, ажилчдын хийдэг хяналт тавих ажил нь тагнуул хийх юм уу тагнуулын ямар нэг үйл ажиллагаа явуулах явдал биш; энэ нь зүгээр л хариуцлагаа биелүүлэх, илүү их санаа тавьж, илүү нарийн ажиглаж, антихристүүд юу хийж байгаа, юу хийхээр төлөвлөж байгааг анзаарах явдал юм. Хэрвээ тэд мууг үйлдэж, чуулганыг үймүүлж байгаа ямар нэг шинж тэмдгийг олж мэдвэл чи аль болох хурдан хариу арга хэмжээ авах ёстой; тэдэнд санасандаа хүрэх боломж олгож огт болохгүй. Энэ бол антихристүүд чуулганы ажлыг үймүүлэх хэрэг явдал гарахыг дээд зэргээр зогсоож байгаа хэрэг юм. Мэдээж энэ нь бас чуулганы ажлыг хамгийн сайн хамгаалж, Бурханы сонгосон хүмүүсийг хамгаалдаг. Энэ бол удирдагч, ажилчид үүрэг хариуцлагаа биелүүлж буйн илрэл юм. Хяналт тавих гэдэг нь цөөн хэдэн хүнийг нууц туршуул болгон зохицуулж, тагнуул аятай хүмүүсийг дагаж, мөрдөж, тагнаж чагнуулах, эсвэл гэрийг нь нэгжиж, хатуу байцаалтын арга хэрэглэнэ гэсэн үг биш. Бурханы гэр ийм үйл ажиллагаа явуулдаггүй. Гэхдээ чи антихристүүдийн нөхцөл байдлыг даруй ойлгох ёстой. Тэднийг дотно гэр бүлийнх нь гишүүд, эсвэл ялган таньж чаддаг юм уу тэдэнтэй танил ах эгч нартай ярилцах замаар чи тэдний сүүлийн үеийн нөхцөл байдлын талаар асууж лавлаж болно. Эдгээр нь бүгд энэ ажлыг хийх арга зам, арга барил биш гэж үү? Хэрэв удирдагч, ажилчид өөрсдийн үүрэг хариуцлагын хүрээнд багтах ажлуудыг хийж, Бурханы шаарддаг зарчимд нийцүүлж байвал тэд үүрэг хариуцлагаа биелүүлж байна. Удирдагч, ажилчид үүрэг хариуцлагаа биелүүлэхийн зорилго юу вэ? Энэ нь антихристүүд саад, үймээн учруулахыг боломжит дээд зэргээр зогсоохын тулд чи боломжтой бүхнийг хийж, ингэснээр антихристүүд Бурханы сонгосон хүмүүсийг хорлож, Бурханы гэрийн ашиг сонирхлыг худалдахаас сэргийлэхийн төлөө юм. Энэ бол удирдагч, ажилчдын үүрэг хариуцлага юм. Энэ нь антихристийн хэрэг явдал гарахыг дээд зэргээр зогсоож байгаа хэрэг биш үү? Ийм үйлдэл хийж байгаа удирдагч, ажилчид хүний хувьд боломжтой бүхнийг хийж байгаа хэрэг биш үү? (Тийм.) Үүнийг хийх хэцүү юу? (Үгүй.) Энэ хэцүү биш; энэ бол үнэнийг ойлгодог хүмүүсийн хүрч чадах зүйл юм. Хүмүүс хүрч чадах зүйлээ гүйцэлдүүлэхийн тулд дээд зэргээр чармайх ёстой; үлдсэнийг нь Бурхан хийж, дээд эрхээ хэрэгжүүлж, зохион байгуулж, залж чиглүүлнэ. Энэ бол бидний хамгийн бага санаа зовдог зүйл юм. Бидний ард Бурхан бий. Бидний зүрх сэтгэлд Бурхан байгаад зогсохгүй, бидэнд бас жинхэнэ итгэл бий. Энэ бол сүнслэг дэмжлэг биш; үнэн хэрэгтээ Бурхан далд байдаг бөгөөд Тэр хүмүүсийн хажууд, үргэлж тэдэнтэй хамт байдаг. Хүмүүс ямар нэг зүйл хийх, эсвэл ямар нэг үүрэг гүйцэтгэх бүрд Тэр харж байдаг; Тэр чамд цаг ямагт, хаа сайгүй тусалж, чамайг сахиж, хамгаалахаар тэнд байдаг. Хүмүүс хийх ёстой зүйлээ гүйцэлдүүлэхийн тулд дээд зэргээр чармайх ёстой. Чи ухамсарлаж, зүрх сэтгэлдээ мэдэрч, Бурханы үгээс харж, эргэн тойрны хүмүүс чинь сануулж, эсвэл Бурхан чамд ямар нэг дохио тэмдэг өгч мэдээллээр хангасан л бол— энэ нь чиний хийх ёстой зүйл, энэ бол чамд өгсөн Бурханы даалгавар гэсэн үг— чи үүрэг хариуцлагаа биелүүлэх ёстой бөгөөд зүгээр суух юм уу хөндлөнгөөс харж байж болохгүй. Чи робот биш; чамд оюун ухаан, бодол санаа бий. Ямар нэг зүйл болоход чи юу хийх ёстойгоо маш сайн мэддэг бөгөөд чамд мэдрэмж, ухамсар гарцаагүй байдаг. Тиймээс эдгээр мэдрэмж, ухамсраа бодит нөхцөл байдалд хэрэгжүүлж, амьдран харуулж, үйлдлээ болгон хувирга, тэгвэл чи үүрэг хариуцлагаа биелүүлсэн байх болно. Чиний ухамсарлаж чадах зүйлсийн тухайд, чи ойлгодог үнэн-зарчмынхаа дагуу хэрэгжүүлэх ёстой. Ингэж байж чи дээд зэргээр чармайж, үүргээ гүйцэтгэхийн тулд бүх хүчээ дайчилж байгаа хэрэг юм. Удирдагч юм уу ажилчны хувьд, чи бүх хүчээ дайчлах үедээ, өөрөөр хэлбэл антихристүүдийн муу үйл гарахыг дээд зэргээр зогсоох үед ийм маягаар хэрэгжүүлж чадаж байгаад чинь Бурхан сэтгэл хангалуун байх болно. Бурхан яагаад сэтгэл хангалуун байх вэ? Бурхан ийм удирдагч, ажилчдын талаар: Тэд үүрэг хариуцлагаа биелүүлж, үүрэгт нь байдаг ажлыг гүйцэтгэхийн тулд бүх хүчээ дайчилж байна гэсэн дүгнэлт хийнэ. Энэ нь Бурханы сайшаал мөн үү? (Мөн.)

VI. Хөөх

Удирдагч, ажилчдын арван гурав дахь үүрэг хариуцлагад тэдний гүйцэтгэх ёстой тодорхой ажлууд багтдаг бөгөөд бид тэдгээрийн хэдийг нь жагсаасан: Тэд антихристүүдийг ил болгох, засах, задлан шинжлэх, хязгаарлах, хяналт тавихыг хэрэгжүүлэх ёстой. Эдгээр үндсэн зарчмын талаарх нөхөрлөл дууссан. Удирдагч, ажилчид онцгой нөхцөл байдалд ямар тодорхой арга хэмжээ авахаас үл хамааран антихристүүдтэй харьцах зарчим өөрчлөгдөхгүй хэвээр үлддэг. Түүнчлэн, эдгээр ажлын гол зорилго нь Бурханы сонгосон хүмүүсийг хамгаалах явдал юм. Бурханы сонгосон хүмүүс хэн нэгнийг антихрист гэдгийг аль хэдийн санал нэгтэйгээр таньж, тэр антихрист үргэлж хүмүүсийг төөрөлдүүлж, хянахыг эрж хайдаг гэдгийг ялган таньж, ухамсарласан гэж бодъё; уг антихристийг байхад сайхан өдөр, чуулганы сайхан амьдрал байх боломжгүй гэдгийг тэд мэддэг бөгөөд хүн бүр санал нэгтэйгээр тэрхүү антихристийг чуулганаас зайлуулахыг шаардаж байна гэж бодъё. Ийм нөхцөл байдалд зарим удирдагч, ажилчин антихристүүдийг ил болгох, засах, задлан шинжлэх, хязгаарлах, хянах дадлага сургуулилт болгон ашиглахын тулд эл антихристийг үлдээхийг дэмжсээр байдаг— эдгээр үйл явцыг туулах шаардлага байсаар байгаа юу? Зарим удирдагч, ажилчин: “Хэрвээ бид эдгээр үйл явцыг туулахгүй бол би үүрэг хариуцлагаа умартсан хэрэг болох биш үү? Эдгээр үйл явцыг туулж байж л миний удирдагчийн үүрэг тодорно. Би энэ ажлыг гүйцэтгэх ёстой. Ах эгч нар зөвшөөрөх эсэх нь хамаагүй, би эхлээд энэ антихристийг үлдээх ёстой. Би эхлээд тэрнийг ил болгож, дараа нь засаж, задлан шинжилж, тэрнийг антихрист гэдгийг ах эгч нараар дахин баталгаажуулуулна. Санал нэгтэйгээр зөвшөөрсний дараа бид тэрнийг зайлуулах юм уу хөөнө. Энэ нь илүү үр дүнтэй байх биш үү?” гэж хэлж магадгүй. Үр дүнд нь, энэ хугацаанд уг антихрист хүмүүсийг төөрөлдүүлэхийн тулд үзэл тарааж, чуулганы ажлыг дахин үймүүлж эхлэн, хүмүүсийн дунд балмагдал бий болгож, зарим нь бүр цуглаанд ирэхээс татгалздаг. Шийдэмгий байдлаа харуулахын тулд, мөн үүрэг хариуцлагаа умартаагүй гэдгээ батлахын тулд эдгээр удирдагч, ажилчин өнгөцхөн аргацааж, ажлыг сунжруулдаг. Үр дүнд нь тэд шаардлагагүй олон тойруу замаар явж, чуулганы амьдралын дэг журмыг үймүүлж, Бурханы сонгосон хүмүүсийн үнэнийг эрэлхийлэх үнэт цаг хугацааг үрж, үүний дараагаар л уг антихристийг зайлуулдаг. Ийм арга барил байж болох уу? (Үгүй.) Үүнд юу нь буруу байна вэ? (Энэ нь зүгээр л дүрэм журам дагаж, аргацааж байгаа хэрэг.) Удирдагч, ажилчид эдгээр ажлыг хийдгийн зорилго юу вэ? (Бурханы сонгосон хүмүүсийг хамгаалах.) Тэгвэл, хэрвээ зарим хүн антихристийг хараахан ялган таниагүй, тэдэнд нэлээд дотно хэвээр байхад удирдагч, ажилчид антихристийг чуулганаас хөөхөөр шийдвэл зарим хүн дургүйцэж, Бурханы гэр хүмүүсийг хайрладаггүй, шударга ханддаггүй, аливааг хийхдээ зарчимгүй гэх мэтээр хэлж, тэр ч бүү хэл зарим мунхаг хүн антихристэд төөрөгдөж, нөлөөнд нь автан тэднийг дагаж чуулганаас гарахыг хүсвэл энэ нөхцөл байдалд яах ёстой вэ? Энэ үед удирдагч, ажилчид антихристийг засахыг хэрэгжүүлэх, Бурханы үгийг ашиглан тэднийг ил болгож, задлан шинжлэх зэрэг зайлшгүй шаардлагатай зарим ажлыг хийх хэрэгтэй, ингэснээр ах эгч нар бодитоор сургамж авч, эцэст нь антихристийг ялган таньж чадна. Нэг л өдөр тэд: “Энэ хүн үнэхээр жигшүүртэй юм байна. Тэр үнэхээр ёрын муу хүн, антихрист мөн байна. Түүнийг хурдан цэвэрлэцгээе!” гэж хэлдэг. Энэ бол зөвхөн нэг хүний дуу хоолой биш, олон ах эгчийн дуу хоолой юм. Энэ тохиолдолд антихристийг хязгаарлах, хянах ажлыг хийх шаардлага байсаар байх уу? Үгүй, зүгээр л шууд хөө. Ажилдаа ийм түвшинд хүрсэн удирдагч, ажилчид Бурханы сонгосон хүмүүсийг антихристүүдийн хор хөнөөлөөс хамгаалах үр дүнд хүрсэн байдаг. Энэ юуг нотолж байна вэ? Нэг талаар, энэ нь тухайн чуулганы ах эгч нар ялган таних чадвартай, хэв чанартай, шударга ёсны мэдрэмжтэй гэдгийг нотолдог. Нөгөө талаар, удирдагч, ажилчид бодитой ажил хийх чадвартай байж магадгүй, эсвэл энэ антихристийн үйлдэл хэтэрхий улаан цайм, хүн чанар нь хэтэрхий муу, хэтэрхий хорон муу байж, олон нийтийн дургүйцлийг хүргэснээс гадна тэр өөрөө замаа эрт тасалж, өөрийг нь зохицуулах үйл явцын ихэнхийг удирдагч, ажилчдад хэмнэж өгсөн байж магадгүй. Энэ нь ихээхэн хүчин чармайлт хэмнэх биш үү? Ийм нөхцөл байдалд тэднийг зайлуулах юм уу хөөх нь сайн хэрэг биш гэж үү? Түүнчлэн, удирдагч, ажилчдын хийх ёстой ажил өргөн хүрээтэй бөгөөд зөвхөн энэ нэг ажлаар хязгаарлагддаггүй. Антихристийг хөөснөөр бүх зүйл дууслаа гэж чи бодож байна уу? Чи бүх зүйлийг бүрэн амжилтад хүргэсэн гэж бодож байна уу? Тэгэх хаа ч байсан юм! Чамд хийх өөр ажил бий. Антихристүүдийг зохицуулах, Бурханы сонгосон хүмүүсийг тэдний хор хөнөөлөөс хамгаалахаас гадна удирдагч, ажилчид бас Бурханы сонгосон хүмүүсийг Бурханы үгийн бодитой байдал руу хөтлөх, завхарсан зан чанараа шийдвэрлэхэд нь хөтлөх, антихрист зан чанараа шийдвэрлэхэд нь хөтлөх гэх мэт өөр олон чухал ажлын хариуцлагатай байдаг. Гэхдээ эдгээр ажлыг хийж байх үед антихрист гарч ирвэл тэр антихристийг зохицуулах нь нэн тэргүүний зорилт болдог. Тэд эхлээд антихристийг ил болгож, шийдвэрлэх ёстой бөгөөд мөн үнэний бусад талын талаар нөхөрлөх ёстой. Хэрвээ антихристийн үймээн гарч ирээд, бусад ажил үргэлжлэхэд маш хэцүү болж, тэр ажил саад тотгор, хөндлөнгийн оролцоотой тулгарч, антихрист ах эгч нарын амийн өсөлт, чуулганы амьдралын дэг журам, үүргээ гүйцэтгэх орчинд ноцтойгоор нөлөөлж байвал мэдээж энэ хамгийн том гай зовлон, гамшгийн үндсийг эхлээд шийдвэрлэх шаардлагатай. Антихристийг зайлуулж, шийдвэрлэсний дараа л бусад ажил хэвийн, дэг журамтай үргэлжилж чадна. Тэгвэл, хэрвээ чуулганд антихрист гарч ирэхэд ах эгч нар богино хугацаанд тэднийг хурдан ялган таньж, санал нэгтэйгээр: “Зайл, антихрист ээ!” гэж хэлбэл энэ нь удирдагч, ажилчдын маш их хүчин чармайлтыг хэмнэх биш үү? Чи дотроо битүүхэн баярлах ёстой биш үү? “Би энэ антихристийг, энэ диаволыг хязгаарлаж чадахгүй байх гэж санаа зовж байсан. Бас зарим ах эгч тэдэнд төөрөгдөж, ноцтой хорлогдох вий, миний өөрийн биеийн хэмжээ антихристийн мөн чанарыг ил болгох, эдгээр асуудлыг нарийвчлан задлан шинжлэх, энэ асуудлыг шийдвэрлэхэд хэтэрхий жижигдэх вий гэж санаа зовж байсан” гэж чи хэлж магадгүй. Одоо санаа зовох хэрэггүй. Ах эгч нарын энэ ганц үгээр асуудал шийдэгдэж, удирдагч, ажилчдын “ачаа” хөнгөрлөө. Энэ ямар гайхалтай хэрэг вэ! Чи Бурханд талархах ёстой; энэ бол Бурханы нигүүлсэл юм! Антихристүүдийг ил болгох сэдвийн талаар их яригдсан учраас, мөн ах эгч нар чиний бодож байгаа шиг удирдагч, ажилчдаас хавьгүй дор биш учраас иймэрхүү зүйл чуулганд тохиолдох магадлалтай. Бурханы үгийн удирдамж дор тэд ч бас үнэнийг бие даан ухамсарлаж, асуудал шийдвэрлэх чадвартай байдаг. Тэд нэгдэж санал хураан антихристийг хөөх нь сайн хэрэг, сайн үзэгдэл юм! Удирдагч, ажилчид үүнд гуниглаж, урам хугарч, сөрөг болох хэрэггүй. Эдгээр саад тотгор болох антихристүүдийг зайлуулсны дараа дараагийн ажлын алхам бүр нь удирдагч, ажилчдын хувьд хатуу шалгуур хэвээр үлддэг. Тэдний хийх хэрэгтэй ажил бүр нь тэдний үүрэг хариуцлага болон хэв чанар, ажлын чадамжтай нь холбоотой асуудлыг хамардаг.

Антихристүүд үймээн дэгдээж байх үед хуурамч удирдагчдын гаргадаг илрэлүүд

Бид удирдагч, ажилчдын арван гурав дахь үүрэг хариуцлагын талаар нөхөрлөж дууслаа: “Бурханы сонгосон хүмүүсийг антихристүүд үймүүлж, төөрөгдүүлж, хянаж, ноцтой хорлохоос хамгаалах, мөн тэдэнд антихристүүдийг ялган таньж, зүрх сэтгэлээсээ хаях боломж олгох.” Одоо бид удирдагч, ажилчдын үүрэг хариуцлагыг биелүүлж чаддаггүй нэг төрлийн хүмүүс буюу хуурамч удирдагчдын илрэлийг удирдагч, ажилчдын гүйцэтгэх ёстой ажилтай харьцуулан задлан шинжилж, ил болгоно. Энэ ажлыг хийхэд удирдагч, ажилчдын гүйцэтгэх хэрэгтэй олон даалгавар байдаг бөгөөд энэ нь тэднээс тодорхой хэв чанартай байх, анхааралтай, нягт нямбай, чин сэтгэлтэй, хариуцлагатай байх, Бурханы ачааг бодолцон үздэг байх, Бурханы сонгосон хүмүүсийг хамгаалдаг хайрлах сэтгэлтэй байх зэргийг шаарддаг. Зөвхөн эдгээр чанарыг эзэмшсэнээр л тэд хариуцлага, үүргээ биелүүлж чадна. Харин хуурамч удирдагчид үүний яг эсрэг байдаг; тэдний хүн чанарт эдгээр чанар байдаггүй. Тэд үнэнийг ухамсарлаж, антихристүүдийг ялган таних чадвартай тодорхой хэв чанартай байж магадгүй, эсвэл антихристүүдийн уг чанар-мөн чанарыг бүрэн ялган таньж чадахгүй ч гэсэн олон муу үйл үйлддэг зарим илэрхий антихристийг ядаж ялган таньж чадах арай доогуур хэв чанартай байж магадгүй; эсвэл антихрист мөн чанартай хүмүүс болон антихрист зан чанартай хүмүүсийн ялгааг ялган таньж, нэвт харж чадахгүй тийм муу хэв чанартай байж магадгүй. Ямартай ч хуурамч удирдагчид дараах хоёр илрэлийг харуулдаг: Нэг нь, тэд бодитой ажил хийдэггүй; нөгөө нь, тэд зөвхөн өнгөц, арын албаны ажил хийдэг бөгөөд бодит асуудлыг шийдвэрлэх юм уу бодитой ажил хийж огт чадахгүй байдаг. Арван гурав дахь үүрэг хариуцлагатай холбоотой ажилд хуурамч удирдагчдын энэ хоёр онцлог илрэл тод хэвээр үлддэг. Дараа нь бид тэдэнд яг ямар тодорхой илрэл байдаг талаар нөхөрлөнө.

I. Антихристүүдийг уурлуулахаас айсандаа тэднийг ил болгож, зохицуулдаггүй

Антихристүүд Бурханы сонгосон хүмүүсийг үймүүлж, төөрөлдүүлж, хянаж, эсвэл ноцтой хорлох үед хуурамч удирдагчдын эхний илрэл нь идэвх санаачилгагүй байдал юм. Идэвх саначилгагүй байдал гэж юу гэсэн үг вэ? Энэ нь бодитой ажил хийхгүй байх гэсэн үг. Бодитой ажил хийхгүй байхын цаана шалтгаан бий, гол нь хүмүүсийг гомдоохоос айх, зарчим баримтлах зориггүй байх явдал юм. Удирдагч болсныхоо дараа энэ хүмүүс эрх мэдлээ гайхуулж эхэлдэг бөгөөд “Би одоо байр суурьтай болсон, би чуулганы албан тушаалтан. Би ах эгч нарын идэх, өмсөх, орон байр, унаа тэргийг удирдах ёстой; ах эгч нарын хэлж байгаа зүйл үнэнтэй нийцэж, ариун хүмүүсийн ёс зүйд нийцэж байгаа эсэхийг би ялган таних ёстой. Тэд Бурханд чин сэтгэлтэй эсэх, сүнслэг амьдрал нь хэвийн эсэх, өглөө оройн залбирал хийдэг эсэх, ердийн цуглаан нь хэвийн эсэхийг би харах ёстой—би энэ бүхнийг удирдах ёстой” гэж боддог. Хуурамч удирдагчид зөвхөн эдгээр асуудалд л санаа тавьдаг. Хэлбэр төдий зүйлийн хувьд тэд удирдагч, ажилчдын үүрэг хариуцлагыг биелүүлж байгаа мэт санагддаг ч зарчмын зайлшгүй чухал асуудал гарах үед, эсвэл бүр антихристүүд гарч ирэх үед хуурамч удирдагчид огт дуу гаргалгүйгээр сүүдэрт чимээгүй бүгж, юу ч мэдэхгүй, юу ч анзаарч чадахгүй байгаа дүр эсгэдэг. Антихристүүд ямар ч төөрөгдөл тараасан, тэд сонсоогүй дүр эсгэдэг. Антихристүүд Бурханы сонгосон хүмүүсийг үймүүлж, төөрөлдүүлж, хянах үед тэд бас юу ч мэдэхгүй дүр эсгэдэг бөгөөд энэ бүх мэдээлэл тэдэнд хүрмэгцээ алга болчихдог юм шиг байдаг. Тэд жирийн ах эгч нарын ч ялган таньж чадах антихристүүдийг ялган таньж чадахгүй дүр эсгэж: “Би тэднийг нэвт харж чадахгүй байна. Хэрвээ би буруу хүнийг хөөчихвөл яах вэ? Хэрвээ би ах эгч нарыг буруугаар ойлгочихвол яах вэ? Тэгээд ч Бурханы гэрт үйлчлэл үзүүлэх хүмүүс хэрэгтэй шүү дээ!” гэж хэлдэг. Удирдагч, ажилчдын үүрэг хариуцлагаас бултахын тулд бүхий л төрлийн шалтаг тоочин, тэд антихристүүдтэй харьцахаас зайлсхийж, ах эгч нарыг антихристүүдийн хор хөнөөлөөс хамгаалдаггүй. Зарим хуурамч удирдагч бүр: “Хэрвээ би антихристүүдийг байнга ил болговол тэд ах эгч нарыг турхирч над руу дайруулбал яах вэ? Тэгвэл дараагийн сонгуулиар хэн ч надад санал өгөхгүй, би дахиж удирдагч байж чадахгүй болно. Миний нөлөө тэднийх шиг хүчтэй биш шүү дээ!” гэж хэлдэг. Байр суурь, хувийн аюулгүй байдлаа хамгаалахын тулд хуурамч удирдагчид Бурханы сонгосон хүмүүсийг хамгаалах хариуцлагаа огт биелүүлдэггүй, мөн антихристүүд ах эгч нарыг хорлохыг боломжит дээд зэргээр зогсоодоггүй. Тэд бялдууч, бас хуягандаа нуугдсан яст мэлхий шиг авирлахын зэрэгцээ аминч, жигшүүртэй хүмүүс юм. Тэд ах эгч нарыг хамгаалдаггүй боловч өөрсдийгөө хэрхэн хамгаалах талаар маш нарийн боддог. Антихристүүдтэй харьцах, эсвэл ах эгч нарыг ялган таних чадвартай болгохын тулд тэднийг засаж, ил болгох тухайд тэд үхтлээ айж, байр сууриа алдахаас санаа зовж, ингэх нь өөрсдөд нь уршигтай гэж боддог. Тэд Бурханы сонгосон хүмүүсийн ашиг сонирхлыг огт хайхардаггүй, зөвхөн өөрсдийн ашиг сонирхол, нэр хүнд, хувийн аюулгүй байдал, гэр бүлийнхээ аюулгүй байдлыг л боддог бөгөөд санамсаргүй уурлуулбал антихристүүд харгисаар дайсагнаж, өшөө авч магадгүй гэж айдаг. Энэ төрлийн хуурамч удирдагч үнэндээ тодорхой хэв чанартай байдаг. Хэв чанар, ойлголтоороо тэд хэн нь антихрист болохыг бүрэн мэддэг боловч асуудал нь антихристүүдийг уурлуулахаас айдагт оршдог. Антихристүүдийн харгис зан чанарыг хараад тэднийг уурлуулж зүрхэлдэггүй. Гэвч өөрсдийгөө хамгаалахын тулд тэд Бурханы гэр болон Бурханы сонгосон хүмүүсийн ашиг сонирхлыг золиослохоос сийхгүй; тэд ах эгч нарыг антихристүүдэд тушаан өгөхийг зүгээр л хараад суудаг бөгөөд антихристүүдэд тэднийг дураараа төөрөлдүүлж, хянаж, ноцтой хорлох боломж олгодог. Хуурамч удирдагч зөвхөн өөрт нь аюул учруулахгүй, харьцангуй заль мэхгүй, сайн хүн чанартай хүмүүст л хөшигний цаагуур хааяа нэг: “Тэр хүн бол антихрист. Тэр бусдыг төөрөгдүүлдэг. Тэр сайн хүн биш” гэж хэлдэг. Гэвч бүх ах эгч нарын өмнө болон антихристүүдийн өмнө тэд антихристүүдэд ганц ч “үгүй” гэж хэлж зүрхэлдэггүй. Тэдэнд антихристүүдийн ямар ч муу үйл юм уу мөн чанарыг ил болгох зориг хэзээ ч байдаггүй. Цуглааны үеэр ч гэсэн, антихристүүд яриаг өмчилж, нэг хоёр цаг ярих үед тэд ган хийж зүрхэлдэггүй. Хэрвээ антихристүүд ширээ шааж, хүмүүс рүү муухай харвал тэд чанга амьсгалж ч зүрхэлдэггүй. Тэдний ажлын хүрээнд биеийн хэмжээ жижиг хүмүүс, хулчгар хүн чанартай хүмүүс, мөн үнэнийг эрэлхийлэхийг хүсдэг ч хараахан ялган таних чадвар олж аваагүй хүмүүс антихристүүдийн муу үйлийг ил болгож, ялган танихаар гарч ирж чадах удирдагч, ажилчин байхгүйгээс болж шаналдаг. Тэд антихристүүд чуулганд дарангуй авирлаж, дураараа дургиж, чуулганы амьдралыг үймүүлж байхад тэднийг эсэргүүцэх ямар ч аргагүй тул хий дэмий л харж зогсдог. Хуурамч удирдагчид харин ямар ч бодитой ажил хийдэггүй, Бурханы сонгосон хүмүүсийн төлөө бодит асуудлыг шийдвэрлэдэггүй. Ах эгч нар бэрхшээлд орох үед хуурамч удирдагчид антихристүүдийн муу үйлийг ил болгож, хязгаарлаж чаддаггүйгээр үл барам ганц ч шударга үг хэлж зүрхэлдэггүй. Мөс чанар нь ямар нэг зүйл мэдэрч, тэднийг бага зэрэг буруутгаж, хаалттай хаалганы цаана Бурханд залбирахдаа хэдэн дусал нулимс унагалаа ч гэсэн маргааш нь цуглааны үеэр антихристүүд Бурханы гэрийн ажлын талаар хариуцлагагүй үг хэлж, дураараа шүүж, тэр ч бүү хэл Бурханыг шууд бусаар шүүж, Бурханы талаар үзэл тарааж байгааг харах үедээ буруу гэдгийг нь мэдсээр байж юу ч хийдэггүй. Антихристүүд тахилыг үрэн таран хийж байгааг харах үедээ ч тэд тоохгүй орхих хандлага гаргадаг. Тэд антихристүүдийг огт ил болгож, хязгаарладаггүй атлаа зүрх сэтгэлдээ өчүүхэн төдий ч зэмлэл мэдэрдэггүй—энэ бол туйлын хариуцлагагүй явдал юм! Бага ч болов мөс чанартай хэн боловч, өөрийнх нь хүч хэтэрхий мөхөс гэж санагдсан ч гэсэн тодорхой биеийн хэмжээ, ялган таних чадвартай ах эгч нартай нэгдэж, энэ асуудлын талаар нөхөрлөж, антихристүүдтэй хэрхэн харьцахыг хэлэлцэх ёстой. Гэвч хуурамч удирдагчдад ийм шийдэмгий байдал, зориг байдаггүй, тэр тусмаа ийм хариуцлагын мэдрэмж байдаггүй. Тэд ах эгч нарт бүр: “Антихристүүд хэтэрхий харгис. Хэрвээ бид тэднийг уурлуулбал тэд биднийг засгийн газарт матна, тэгвэл бидний хэн нь ч Бурханд итгэж чадахгүй болно. Антихристүүд чуулганы цуглаан болдог газруудыг мэддэг болохоор бид тэднийг өдөөн хатгаж болохгүй” гэж хэлдэг. Энэ бол зэвсгээ хаяж, антихристүүдэд бууж өгч байгаа, Сатантай эвлэрч, түүнээс өршөөл гуйж байгаа туйлын муухай зан байдал юм.

Хуурамч удирдагчид өөрсдийгөө хамгаалахаас гадна, Бурханы сонгосон хүмүүсийг хамгаалах, антихристүүдийг ялган танихад нь туслах гэх мэт удирдагч, ажилчдын хийх ёстой ажлын алийг нь ч хийдэггүй, ямар ч хариуцлага биелүүлдэггүй мөртөө ах эгч нараар өөрсдийгөө удирдагчаар сонгуулахыг байнга хүсдэг. Тэд нэг бүрэн эрхийн хугацаагаа дуусгаад, дараагийнхад нь сонгогдохыг хүсдэг. Энэ ичгүүргүй, засрашгүй хэрэг биш үү? Ийм хүмүүс удирдагч байх зохистой юу? (Үгүй.) Бурханы гэр сүргийг чамд даатгасан боловч араатан ирэх үед, эгзэгтэй мөчид чи зөвхөн өөрийгөө хамгаалж, сүргийг араатанд тушаан өгдөг. Чи хуягандаа бүгсэн яст мэлхий шиг авирлаж, өөрийгөө нуух хоргодох байр, аюулгүй газар олдог. Үр дүнд нь сүрэг хохирч—зарим хонь хазуулж үхэж, зарим нь алдагддаг. Нэг удирдагч антихристүүд чуулганы ажлыг увайгүйгээр үймүүлж, Бурханы сонгосон хүмүүсийг төөрөлдүүлж, хянаж байгааг харсан ч өөрийн нэр нүүр, байр суурь, амьжиргааг хамгаалж, аюулгүй байдлаа баталгаажуулахын тулд зүгээр л тоохгүй орхих хандлага гаргалаа гэж бодъё. Үүнээс болж Бурханы сонгосон хүмүүсийг ихэнх нь төөрөлдөж, яах ч араггүй санагдаж, сөрөг, сул дорой болдог; зарим нь бүр антихристүүдэд олзлогдож, зарим нь үүргээ гүйцэтгэх хүсэлгүй болдог. Гэтэл энэ удирдагч антихристүүдийн учруулсан үймээнийг хараад юу ч мэдэрдэггүй; мөс чанар нь өчүүхэн төдий ч зэмлэл мэдэрдэггүй. Ийм төрлийн удирдагч юм уу ажилчинд ямар нэг хүн чанар байна уу? Өөрийгөө хамгаалах зорилгодоо хүрэхийн тулд тэд Бурханы сонгосон хүмүүсийг антихристүүдэд тушаан өгөхөөс сийхгүй бөгөөд антихристүүдэд тэднийг төөрөгдүүлж, ноцтой хорлож, сүйтгэх боломж олгодог. Энэ ямар төрлийн удирдагч вэ? (Хуурамч удирдагч.) Энэ Сатаны хамсаатан биш үү? Тэд үнэндээ аль талд байна вэ? Хэдийгээр тэднийг хуурамч удирдагч гэж тодорхойлдог ч энэ асуудлын мөн чанар нь хуурамч удирдагч байхаас ч илүү ноцтой байж магадгүй. Энэ нь ах эгч нараа Сатанд худалдах уг чанартай бөгөөд яг л баривчлагдаж, эрүү шүүлтэд ороод Иудаc болж, ах эгч нараа ноцтой хорлуулахаар агуу улаан луунд тушаан өгдөг хүмүүстэй адилхан. Тэгвэл хуурамч удирдагч Бурханы сонгосон хүмүүсийг антихристүүдэд тушаан өгдөг явдлын уг чанар юу вэ? Ийм хуурамч удирдагчид туйлын олиггүй биш үү? Антихристүүдтэй харьцуулахад эдгээр хуурамч удирдагчид гаднаа үнэнийг эсэргүүцэх санаа зорилготой мэт харагддаггүй. Тэд зарим үнэнийг нөхөрлөж чаддаг, ухамсарлах чадвартай, үнэнийг бага зэрэг хэрэгжүүлж чаддаг мэт харагддаг бөгөөд зарим нь бүр хатуу бэрхийг туулж, төлөөс төлж чаддаг. Гэтэл Бурханы гэр Бурханы сүргийг тэдэнд даатгаж, ёрын муу хүмүүс, чөтгөрүүд гарч ирэх үед тэд Бурханы сонгосон хүмүүсийг хамгаалахын тулд чадах бүхнээ хийхээр амиа зориулдаггүй. Харин ч тэд өөрсдийгөө хамгаалахын тулд чадах бүхнээ хийж, өөрсдийн аюулгүй байдал, ашиг сонирхлыг баталгаажуулахын тулд ах эгч нарыг хамгаалалтын бамбай болгон урдаа барьдаг. Энэ хүмүүс ямар жигшүүртэй, аминч вэ! Өнгөн дээрээ тэдний хүн чанарт томоохон асуудал байхгүй мэт харагддаг. Тэд хүмүүсийг хайрладаг, бусдад тусалж чаддаг, үүргээ гүйцэтгэж байхдаа төлөөс төлөхөд бэлэн байдаг, ямар ч хатуу бэрхийг туулж чаддаг. Гэвч антихристүүд гарч ирэх үед тэд санаанд оромгүй, ойлгомжгүй зүйл хийдэг: Антихристүүд Бурханы сонгосон хүмүүсийг яаж ч төөрөлдүүлж, чуулганы амьдралыг яаж ч үймүүлсэн, тэд юу ч хийдэггүй; антихристүүд хэчнээн олон хүнийг дайрч, гадуурхаж, хорлосон ч тэд үл тоодог. Ингэснээрээ эдгээр удирдагч Бурханы сонгосон хүмүүсийг антихристүүдийн хяналтад бүрэн тушаан өгч, антихристүүдэд тэднийг дураараа төөрөлдүүлж, ноцтой хорлох боломж олгодог бөгөөд энэ хооронд энэ удирдагчид өөрсдөө ямар ч ажил хийдэггүй. Антихристүүд цэвэрлэгдэж, асуудал шийдэгдэх үед энэ удирдагчид гарч ирээд өөрийгөө танин мэдсэн тухайгаа, хэрхэн сул дорой, хулчгар, аймхай, аминч, ов мэхтэй байсан тухайгаа, мөн үнэнч байгаагүй, Бурханы сонгосон хүмүүсийг сайн хамгаалаагүй, Бурхан болон ах эгч нарын урмыг хугарахад хүргэсэн тухайгаа нөхөрлөдэг. Тэд маш их гэмшиж байгаа мэт, нааштай эргэж байгаа мэт, гэмших чадвартай мэт санагддаг. Гэвч антихристүүд дахин гарч ирэх үед тэд яг л өмнөх шигээ ах эгч нарыг антихристүүд рүү түлхэж, өөрсдөө нуугдах аюулгүй газар олдог. Хэдийгээр тэд өөрсдөө антихристүүдэд төөрөлдөж, хорлогдоогүй ч үүрэг хариуцлагаа умартаж, Бурханы даалгавраас урвасан бөгөөд үүрэгтээ хандах хандлага, Бурханы сонгосон хүмүүст хандах хандлага, жинхэнэ дүр төрх нь бүрэн ил болдог. Антихристүүд гарч ирэх бүрд тэд Бурханы талд зогсож, антихристүүдтэй эцсээ хүртэл тэмцэхийг сонгодоггүй, мөн Бурханы сонгосон хүмүүсийг хамгаалж, улмаар мөс чанартаа амар амгаланг мэдрэхийн тулд хэлэх ёстой үгийг бага ч болов хэлдэггүй, хийх ёстой ажлыг бага ч болов хийдэггүй, Бурханы санаа зорилгыг хангахын тулд удирдагчийн үүрэг хариуцлагыг бүр ч биелүүлдэггүй. Хуурамч удирдагчдын энэ бүх сонголт, үйлдэл нь бүхэлдээ өөрсдийн байр сууриа хохирлоос хамгаалахын төлөө байдаг. Тэд Бурханы сонгосон хүмүүсийн үхэх, сэхэхийг тоодоггүй. Тэдний хувьд өөрсдийнх нь нэр хүнд, ашиг сонирхол, байр суурь л хохирохгүй бол бүх зүйл зүгээр байдаг. Хэн антихристүүдийг ил болгох, хэн антихристүүдийг хөөх, антихристүүдтэй хэрхэн харьцах ёстой вэ гэдэг нь тэдэнд ямар ч хамаагүй мэт байдаг; тэд санаа тавьдаггүй, хөндлөнгөөс оролцдог ч үгүй. Антихристүүд чуулганы амьдралыг үймүүлж, Бурханы сонгосон хүмүүсийг хорлож, үнэнийг эрэлхийлдэг хүмүүсийг гүтгэж, тарчлаах үед тэд үүнийг үл тоодог. Эдгээр зүйлийг тэд тоодоггүй; байр суурь нь л аюулд орохгүй бол тэдний хувьд бүх зүйл зүгээр байдаг. Ийм төрлийн хүмүүсийн талаар чи юу гэж бодож байна? Ер нь бол тэдний хүн чанар муу биш мэт санагддаг бөгөөд тэд зарим нэг ажил хийж чаддаг мэт харагддаг. Засалттай тулгарах үедээ тэд өөрсдийгөө танин мэдэж чаддаг, бага зэрэг гэмшсэн зүрх сэтгэлтэй мэт харагддаг. Гэвч антихристүүд чуулганыг үймүүлж байгаатай тулгарах үедээ тэд эрүүл ухаанаа бүрмөсөн алдаж, шударга ёсны мэдрэмжгүй болж, антихристүүдтэй тэмцэх зориг ч үгүй байдаг. Тэд диаволууд, Сатануудыг хараад буулт хийдэг; ёрын муу хүмүүс үймээн дэгдээж байгааг хараад тэднээс зайлсхийдэг. Ёрын муу хүмүүс болон антихристүүдэд хандах хандлагаас нь шүүж үзвэл тэд яг ямар замаар явж байна вэ? Энэ нь тэдний асуудлыг маш тод харуулж байгаа биш үү? (Тийм.) Ийм хүн гаднаа антихрист биш мэт харагдаж болох ч ёрын муу хүмүүс, антихристүүдийн үйлдэл, зан авирт хандаж буй хандлага нь яг антихрист зан чанар мөн бөгөөд үүний уг чанар нь аймшигтай юм. Энэ бол үүрэг хариуцлагаа хаяж, Бурханы сонгосон хүмүүсийг худалддаг уг чанар гэж хэлж болно. Энэ уг чанар маш ноцтой биш үү? Тэд чуулганы ажил болон Бурханы даалгаварт ямар нэг үнэнч байдал харуулж байна уу? Тэдэнд өчүүхэн төдий ч хариуцлагатай хандлага байна уу? Тэдэнд хэзээ ч даалгавар, ажил даатгасан бай, тэдний зарчим бол хүмүүсийг гомдоохоос зайлсхийж, өөрсдийгөө хамгаалах явдал юм. Энэ бол тэдний биеэ авч явах хамгийн дээд стандарт, юм хийх зарчим нь бөгөөд энэ нь хэзээ ч өөрчлөгдөхгүй. Ийм хүмүүс аврагдаж чадах эсэх асуудлыг одоохондоо хойш тавья—зүгээр л антихристүүдийг зохицуулах ажлын хувьд шүүж үзвэл эдгээр хуурамч удирдагч Бурханы даалгаврыг хүлээн авахад тэнцэх үү? Тэд удирдагч, ажилчин байхад зохистой юу? (Үгүй.) Энэ хүмүүс удирдагч, ажилчин байхад зохисгүй. Яагаад гэвэл, тэд мөс чанар, эрүүл ухаангүй бөгөөд чуулганы удирдагчийн ажлыг хүлээн авахад тэнцэхгүй; антихристүүд Бурханы сонгосон хүмүүсийг хорлох явдлыг тэд боломжит дээд зэргээр зогсоодоггүй мөн Бурханы сонгосон хүмүүсийг хамгаалахын тулд энэ үүрэг хариуцлагыг биелүүлэх юм уу энэ ажлыг сайн хийхээр чадах бүхнээ хийдэггүй—тэд хэв чанар муутай болохоороо үүнийг хийж чадахгүй байгаа юм биш, харин зүгээр л хийдэггүй юм. Тиймээс, энэ өнцгөөс харвал бусдыг гомдоохоос айдаг хүмүүс удирдагч, ажилчин байхад яав ч тэнцэхгүй. Ийм удирдагч, ажилчид цөөнгүй байдаг биш үү? (Тийм.) Юу ч болоогүй үед тэд хэнээс ч илүү урам зоригтой гүйж харайдаг; тэд үсээ самнах, нүүрээ угаах ч завгүй байж, маш сүнслэг түвшинд хүрсэн мэт харагддаг. Гэвч антихристүүд гарч ирэх үед тэд алга болдог; тэд бултах элдэв янзын шалтаг олж, антихристүүдийг зүгээр л зохицуулдаггүй. Энэ зан авирын уг чанар юу вэ? Энэ нь үүргээ гүйцэтгэхдээ үнэнч бус байх, мөн итгэл даахгүй байх явдал юм. Эгзэгтэй үед тэд бүр Бурханаас урваж, Сатаны талд зогсож, ёрын муу хүмүүс, антихристүүд чуулганы ажлыг үймүүлж, сүйтгэж байхад нүдэн балай өнгөрч чаддаг. Тэд хоточ нохойн чинээ ч хэрэг болдоггүй. Энэ бол нэг төрлийн хуурамч удирдагч юм.

II. Антихристүүдийг ялган таньж чаддаггүй байх нь

Хуурамч удирдагчийн өөр нэг төрөл бий: Антихристүүд гарч ирэх үед тэд антихристүүд ямар зан чанар болон мөн чанартайг, юу илэрхийлж, харуулдаг, ах эгч нарт ямар төрлийн үймээн учруулдаг, ямар мэдэгдэл, бодол, харах өнцөг, зан авир нь ах эгч нарыг төөрөлдүүлж, үймүүлж чадах, антихристүүд хүмүүсийг хянахдаа ямар арга барил ашигладаг, ямар нөхцөлд ах эгч нар антихристүүдэд төөрөлдөж, хянагдаж, ноцтой хорлогдож болох гэх мэтийг ялган таньж чаддаггүй—эдгээр нь бүгд хуурамч удирдагчдын ялган таньж чаддаггүй асуудал юм. Антихристүүд ах эгч нарыг төөрөлдүүлдэг; тэд төөрөлдсөн ах эгч нарыг дагуулан чуулганаас салан тусгаарлаж, өөрсдийн цуглааныг хийж, бие даасан хаанчлал байгуулдаг. Тэд Бурханы гэрийн удирдлагыг хүлээн авдаггүй, Бурханы гэрийн ажлын зохицуулалтыг хүлээн авдаггүй, Бурханы гэрийн ямар ч зохицуулалт, чиглэлийг дуулгавартай дагадаггүй, тэр тусмаа хүмүүст тавьдаг Бурханы ямар ч шаардлагыг дуулгавартай дагадаггүй. Гэвч Бурханы сонгосон хүмүүсийг төөрөгдүүлэх антихристүүдийн ийм бүх үйлдлийг хуурамч удирдагчид асуудал гэж үздэггүй. Тэд эдгээр нөхцөл байдлын цаад учрыг харж чаддаггүй, тэр ч бүү хэл антихристүүдийн үг, үйлдэл, бодол, харах өнцөг хүмүүсийг хэрхэн үймүүлж, төөрөлдүүлж, хорлож байгааг харж чаддаггүй. Тэд эдгээр сөрөг нөлөөг харж чаддаггүй бөгөөд тэдгээрийг хэрхэн ялган танихаа мэддэггүй. Зарим жирийн ах эгч ихийг харж, сонссон учраас жаахан ялган таних чадвар, совин, ухамсартай байдаг, харин хуурамч удирдагчид эдгээр зүйлийг нэвт харж чаддаггүй. Хэн нэгэн тэр тэр нүднээс далдуур хүмүүсийг төөрөлдүүлж, бүлэглэл үүсгэх зарим зүйл хийж байна гэж зааж өгөх үед ч хуурамч удирдагчид мөн л саад болж: “Бид ийм мэдэгдэл тарааж болохгүй. Бүү үймээн дэгдээ. Тэд сайн харилцаатай байдаг—хамтдаа нөхөрлөхөд нь буруу юу байна? Бид хүмүүст эрх чөлөө олгох хэрэгтэй!” гэж хэлдэг. Тэд үүнийг нэвт харж чадахгүй хэвээр байдаг. Хэрвээ тэд юмыг нэвт харж чадахгүй байгаа бол ажиглаж, эрж хайж, үнэнийг ойлгодог, ялган таних жаахан чадвартай ах эгч нартай нөхөрлөж болно шүү дээ. Гэвч хуурамч удирдагчид өөрийгөө ихэд зөвтгөдөг. Ах эгч нар тэдэнд сануулга санал болгоход тэд хүлээж авдаггүй бөгөөд “Удирдагч нь чи юм уу, би юм уу? Би удирдагчаар сонгогдсон юм чинь жирийн хүнээс илүү үнэнийг ойлгодог байх ёстой. Үгүй бол яагаад өөр хүн биш, би сонгогдох юм бэ? Энэ нь би та нараас илүү гэдгийг нотолж байна. Би та нараас ах (эгч) байна уу, дүү байна уу гэдгээс үл хамааран миний хэв чанар та нарынхаас гарцаагүй илүү. Антихрист гарч ирэх үед хамгийн түрүүнд би л тэднийг таних ёстой. Хэрвээ та нар түрүүлж танивал би та нарын үнэлгээтэй санал нийлэхгүй. Ямар нэг юм хийхээсээ өмнө намайг тэднийг танитал бид хүлээнэ!” гэж боддог. Үр дүнд нь антихрист ах эгч нарын дунд олон тэрс үзэл, төөрөгдөл тарааж, Бурханы гэрийн ажлын зохицуулалтыг ил тод эсэргүүцэж, чуулган, Бурханы гэр болон Дээрхийн ажлын зохицуулалтын эсрэг ил тод хашхичиж, сөрдөг. Цаашлаад антихрист ах эгч нарыг ил тодоор өөрсдийн талд татаж, тусдаа цуглаанд оролцуулдаг бөгөөд тэнд оролцогчид зөвхөн антихристийн номлохыг сонсож, удирдлагыг нь хүлээн авдаг. Чуулган дахь хамгийн муу хэв чанартай хүмүүс ч гэсэн энэ хүнийг антихрист гэдгийг харж чаддаг. Зөвхөн ийм нөхцөлд л хуурамч удирдагчид: “Өө яана аа, тэд антихрист юм байна! Би яагаад үүнийг дөнгөж сая ухаарав аа? Үгүй ээ, үнэндээ би өмнө нь ухаарсан ч ах эгч нарын биеийн хэмжээ жижиг, ялган таних чадваргүй гэж айсандаа юу ч хэлээгүй юм” гэж хүлээн зөвшөөрдөг. Тэд бүр өөрсдөдөө зориулж гайхалтай худал үг зохиодог. Тэд өөрсдөө дөжирсөн, мохоо ухаантай, хэв чанар муутай, антихристийг ялган таньж чаддаггүйн улмаас ах эгч нар антихристүүдээс болж маш их хохирол амсахад хүргэсэн нь тодорхой байдаг. Тэд гэмшихийн оронд ах эгч нарыг дэмий юм ярьж, үндэслэлгүй цуу яриа тарааж, хүмүүсийг буруугаар ойлгож байна гэх мэтээр буруутгадаг. Энэ ямар гээчийн удирдагч вэ? Тэд туйлын мунгинуу биш гэж үү? Ийм удирдагч чуулганы ажлыг үүрэх чадвар үндсэндээ байхгүй. Өнгөн дээрээ тэд Бурханы үгийг байнга идэж ууж, залбирч, цуглаанд оролцож, номлол сонсож, сүнслэг тэмдэглэл бичиж, гэрчлэлийн нийтлэл бичиж, ихээхэн хүчин чармайлт гаргаж байгаа мэт харагддаг ч асуудал үүсэх үед шийдвэрлэж чаддаггүй, Бурханы үгийн дагуу үнэнийг эрж хайж чаддаггүй, Бурханы үгэнд үндэслэн антихристүүдийг ялган таньж мэдээж чаддаггүй. Хуурамч удирдагчид ихэвчлэн нэг, хоёр цаг номлож чаддаг, Бурханы үг болон өөрсдийн туршлагын талаар нөхөрлөхдөө эцэс төгсгөлгүй чалчиж чаддаг ч антихристүүд тэрс үзэл, төөрөгдөл тарааж, ах эгч нарыг төөрөлдүүлж, чуулганы ажлыг үймүүлэх үед хэлэх үггүй болж, ямар ч ажил хийдэггүй. Тэд урьдчилан сэргийлэх ямар ч арга хэмжээ авч, эсвэл антихристүүдийн тэрс үзэл, төөрөгдлийг ялган танихад ах эгч нарыг залж чиглүүлдэггүйгээр үл барам, антихристүүдийн учруулсан саад, үймээнийг харах үедээ ч тэднийг ил болгож, задлан шинжилдэггүй, антихристүүдийг засдаггүй; тэд ямар ч ажил хийдэггүй. Ийм хүмүүст ямар асуудал байна вэ? (Тэдний хэв чанар хэтэрхий муу.) Хэдийгээр хэв чанар муутай ч тэд өөрсдийгөө сүнслэг хүмүүс, сайн удирдагчид, үнэнийг эрэлхийлж, Бурханы үгийг хайрладаг хүмүүс гэж сайрхсаар байдаг бөгөөд удирдагч, ажилчдын үүрэг хариуцлагыг биелүүлэхийн тулд гэр бүл, махан биеийн жаргал цэнгэлийг орхисон гэж ичих нүүргүйгээр мэдэгддэг. Үнэн хэрэгтээ тэд бол хариуцлагагүй, мөс чанар, эрүүл ухаангүй, дээд зэргээр дөжирсөн, мохоо ухаантай, жинхэнэ хуурамч удирдагч, жинхэнэ хоёр нүүрт фарисайчууд юм. Тэд зөвхөн хоосон сургаал номлож, уриа лоозон хашхирахыг л мэддэг. Хүмүүс тэднээс асуулт асуухад тэд хүмүүсийг төөрөлдүүлэхийн тулд онол урсгаж чаддаг ч үнэн хэрэгтээ үнэн-зарчмуудыг тодорхой тайлбарлаж огтхон ч чаддаггүй. Гэсэн ч тэд өөрсдийгөө ухамсарлах чадвартай, үнэний ойлголттой гэж үздэг. Хүмүүс асуудлын шийдлийг тэднээс эрж хайх үед үнэнд нийцэх хариулт өгч чадахгүй гэдгээ зүрх сэтгэлдээ тодорхой мэддэг хэрнээ тэд сайн удирдагч, сүнслэг хүн болж дүр эсгэсээр байдаг. Энэ нь ичих нүүргүй байгаа хэрэг биш үү? (Тийм ээ.) Ихэнх хуурамч удирдагчид нэг нийтлэг чанар, нэг нийтлэг асуудал байдаг: ичих нүүргүй байдал. Тэд удирдагчийн байр суурь, цол хэргэмтэй, сүнслэг онол ярьж чаддаг байх нь тэднийг сүнслэг хүн болгодог гэж боддог. Тэд Бурханы үгийг идэж уух, номлол сонсох, Бурханы гэрийн видео үзэхэд бусдаас илүү их цаг зарцуулж, Бурханы үгийн талаар бусдад илүү их нөхөрлөдөг болохоор өөрсдийгөө удирдагч, ажилчдын ажлыг хийж, удирдагч, ажилчдын үүрэг хариуцлагыг биелүүлж чадна гэж боддог. Гэвч үнэн хэрэгтээ антихристүүд Бурханы сонгосон хүмүүсийг эрээ цээргүйгээр төөрөлдүүлж, үймүүлэх томоохон асуудал үүсэх үед тэд зүгээр л хардаг ч юу ч хийх чадалгүй байдаг бөгөөд ах эгч нарыг ялган таних чадвартай болгож, зүрх сэтгэлээсээ антихристүүдийг голж, тэдэнд төөрөлдөж, хянуулахаас зайлсхийдэг болгохын тулд Бурханы үгийн аль хэсгийг ашиглан антихристүүдтэй холбож, задлан шинжлэхээ мэддэггүй. Хэдийгээр заримдаа тэд дотроо бага зэрэг сандардаг ч өөрсдийгөө Бурханд удаан хугацаанд итгэж, олон номлол сонссон, иймээс үнэнийг жирийн хүнээс илүү ойлгодог, уран яруу ярьж чаддаг гэж бодсоор байдаг. Тэд ихэвчлэн: “Би сүнслэг. Би номлож чадна. Хэдийгээр антихристүүд Бурханы сонгосон хүмүүсийг төөрөлдүүлж, үймүүлж байгаа асуудлыг шийдвэрлэж чадахгүй, Бурханы үгийг антихристүүдтэй холбож, тэднийг ялган таньж чадахгүй байгаа ч би хийх ёстой ажлаа хийж, хэлэх ёстой зүйлээ хэлсэн. Ах эгч нар ойлгож л байвал болох нь тэр!” гэж сайрхдаг. Эцсийн үр дүн нь юу болох, Бурханы сонгосон хүмүүс хамгаалагдсан эсэх тухайд тэд зүрх сэтгэлдээ тодорхой мэддэггүй. Тэд бас өөрсдийгөө ухаантай гэж бодож, асуудлыг шийдвэрлэж байгаа дүр эсгэдэг ч эцэст нь асуудлыг бодитоор шийдвэрлэхгүйгээр зүгээр л олон бичиг үсэг, хоосон сургаал ярьдаг. Тэд антихристүүдийг ил болгож, задлан шинжлэхийн тулд үнэнийг нөхөрлөж чаддаггүй. Оронд нь тэд өөрсдийгөө зөвтгөж, өмгөөлөхийн тулд бичиг үсэг, хоосон сургаал чалчиж, нэг хоёр цаг ярьж, хүмүүсийг бүрэн будилуулж, анх ойлгож байсан зүйлийг нь хүртэл тодорхойгүй болгодог. Тэд ах эгч нарыг антихристүүдийн төөрөгдлөөс аварч чаддаггүй бөгөөд антихристүүдийг ялган таньж, зүрх сэтгэлээсээ голох боломжийг тэдэнд олгож чаддаггүй—тэд ах эгч нарыг хамгаалах үр дүнд хэзээ ч хүрдэггүй. Тэд энэ үр дагаврыг харж чаддаг байлаа ч өөрсдийгөө удирдагчийн ялгамж чанартай гэж үзсээр байдаг бөгөөд бусадтай хамт үнэнийг эрж хайхаар өөрсдийгөө даруу байлгадаггүй, эсвэл шийдлийг эрж хайхаар асуудлыг дээш нь мэдэгддэггүй. Ийм хүмүүс ичих нүүргүй амьтад биш гэж үү? Чи юу ч биш хэрнээ дүр эсгэсээр л байна. Чи юундаа дүр эсгээд байгаа юм бэ? Чи удирдагч байж чадахгүйгээс хойш огцроод, өөр газар очиж дүр эсгэ. Чи Бурханы сонгосон хүмүүсийг бүү хорло! Чамайг дүр эсгэж байх хооронд антихристүүд боломжийг ашиглан хүмүүсийг үймүүлж, хянах маш олон муу зүйл хийж, олныг төөрөлдүүлж, хорлодог! Үүний хариуцлагыг хэн хүлээх вэ? Бурханы гэр хариуцлага тооцох болно!

Зарим удирдагч, ажилчин антихристийн хэрэг явдлыг шийдвэрлэхдээ ямар ч бодитой ажил хийдэггүй, мөн антихристүүдийг ялган таньж чаддаггүй. Антихристүүд ах эгч нарыг төөрөлдүүлж, хянаж байх хугацаанд тэд антихристүүдийн муу үйл, мөн чанарыг хэзээ ч үнэнээр нь ил болгодоггүй, тодорхой тайлбарлаж ч чаддаггүй. Дараа нь ялган таних чадвартай Бурханы сонгосон зарим хүн антихристүүдийг ил болгож, хөөхөд эдгээр хуурамч удирдагч үүнийг өөрсдийнх нь гавьяа гэж боддог. Антихристүүд хөөгдсөний дараа тэд дүгнэлт хийж, зарим нэг хоосон сургаал ярьдаг: “Хар даа, антихристүүдийг ярьж, үйлдэх үед чуулганы амьдрал хэвийн бус болж, хүмүүс үймэрч, амийн хувьд хохирол амсдаг. Антихристүүдийн хор хөнөөлөөс зайлсхийхийн тулд бид антихристүүдийн үйлдэл, үг, хүн чанар, мөн чанар гэх мэтийг ялган таних ёстой—бид энэ бүх зүйлийг ойлгох хэрэгтэй. Чуулганд антихристүүд гарч ирэхийг Бурхан зөвшөөрч, тэдэнд юм хийж, өөрсдийн муухайг ил болгох боломж олгож, антихристүүдийг илчилдэг нь биднийг үнэнээр өөрсдийгөө зэвсэглэж, ялган таних чадвараа хөгжүүлж, биеийн хэмжээгээ аль болох хурдан өсгөг гэсэндээ юм—Бурханы санаа зорилго үүнд оршдог! Одоо бид антихристүүдийг ялган таньсан бөгөөд цаашид тэдэнд хазаарлагдахгүй; хүн бүр тэднийг голж чадна. Энэ бол баярлууштай хэрэг!” Эцэст нь хуурамч удирдагчид албаны өнгө аясаар ярьж, дүгнэлт санал болгодог бөгөөд яг л их бодитой ажил хийж, их төлөөс төлж, антихристүүдийг хөөхөд чухал үүрэг гүйцэтгэсэн мэт ярьдаг. Энэ жаахан ичих нүүргүй хэрэг биш үү? Тэд эхнээсээ дуустал антихрист гэж юу болохыг ялган таньж чадаагүй; антихристүүд хүмүүсийг хэрхэн төөрөгдүүлдэг, Бурханы сонгосон хүмүүст юу хийдэг, эсвэл антихристүүдийн зан чанар-мөн чанар юу болохыг ойлгодоггүй хэрнээ маш их ажил хийсэн мэт дүр эсгэдэг нь илэрхий байна. Антихристүүдийг ялган таньж, чуулганаас хөөсөн хүмүүс нь ах эгч нар байсан нь илэрхий; хуурамч удирдагчид удирдагч, ажилчдын гүйцэтгэх ёстой үүргийг гүйцэтгээгүй, хариуцлагыг биелүүлээгүй нь илэрхий байтал тэд дүгнэлт хийж, гавьяаг өөртөө наасаар байдаг. Тэд яг л бүх зүйлийг эртнээс төлөвлөсөн мэт аашилж, одоо ах эгч нарт өөрсдийнх нь үйлдэл үр дүнд хүрч, агуу амжилттай болсон гэж хэлж байна. Энэ ичих нүүргүй хэрэг биш үү? Чи яагаад ийм албан тушаалтны өнгө аястай яриад байгаа юм бэ? Чи ямар ч бодитой ажил хийдэггүй хэрнээ албан тушаалтан шиг ярьдаг. Чи агуу улаан лууны албан тушаалтан юм уу? Ийм хүмүүс фарисайчууд биш үү? (Мөн.) Тэд зөвхөн уриа лоозон хашхирч, хоосон сургаал номлохыг л мэддэг. Ямар нэг зүйл тохиолдоход зөв хандаж чаддаггүйгээр үл барам, хэрэгжүүлэлтийн замгүй байдаг. Тэд зүгээр л дэмий чалчиж, дүрэм журмыг сохроор ашигладаг; тэдэнд ямар ч асуудлыг шийдвэрлэх чадвар үндсэндээ байхгүй. Асуудал өнгөрсний дараа тэд юу ч болоогүй мэт аашилж, сайн хүн болж дүр эсгэж, улайм цайм ичих нүүргүйгээр гавьяаг өөртөө наадаг. Энэ хүмүүс бол жинхэнэ фарисайчууд юм. Тэд зөвхөн хоосон сургаал номлож, уриа лоозон хашхирч, бага зэрэг хүчин чармайлт гаргаж, бага зэрэг хатуу бэрхийг туулж чаддаг ч ямар ч бодитой ажил хийж чаддаггүй хэрнээ сүнслэг хүн болж дүр эсгэсээр байдаг. Тэд бол фарисайчууд. Энэ төрлийн хуурамч удирдагчийн мөн чанар ийм байдаг. Тэд хүн бүрийн өмнө тийм их хоосон сургаал номлож чаддаг хэрнээ яагаад антихристүүдийг ил болгож, шийдвэрлэж чаддаггүй юм бэ? Тэд хэдэн цагаар тасралтгүй номлож, уран яруу ярьж чаддаг хэрнээ бодитой асуудалтай тулгарах үедээ—ялангуяа антихристүүдийн муу үйлтэй тулгарах үедээ—яагаад зохицуулж чадахгүй, мэл гайхаж харагддаг вэ? Үүний шалтгаан юу вэ? Яагаад гэвэл тэдний хэв чанар хэтэрхий муу. Хэр муу вэ? Тэдэнд сүнслэг ойлголт байхгүй. Тэд боловсролтой, ухаантай, гадаад хэрэг явдлыг зохицуулахдаа нэлээд хэрсүү бөгөөд хуулийн талаар тодорхой ойлголттой байдаг. Гэвч Бурханд итгэх итгэлийн хэрэг явдал, сүнслэг хэрэг явдал болон янз бүрийн мөн чанарын асуудлын тухайд тэд юуг ч ялган таньж, нэвт харж чаддаггүй, мөн ямар ч үнэн-зарчмыг олж чаддаггүй. Ямар ч асуудалгүй үед тэд ангаа хүлээж буй загасчин мэт тайван суудаг ч асуудал үүсэх үед инээдтэй алиалагч шиг, халуун хайруулын таваг дээрх шоргоолж шиг авирлаж, өрөвдөлтэй төрхөө харуулдаг. Заримдаа тэд туйлын чухал, төв царайлдаг. Төв царайлаагүй үедээ тэд хэвийн мэт санагддаг ч төв царайлах үедээ үнэндээ хүмүүсийн инээдийг хүргэдэг. Яагаад гэвэл, тэд төв царайлах үедээ төөрөгдөл, сүнслэг ойлголтгүй үгс хэлдэг бөгөөд энэ бүхэн нь мэдлэг туршлагагүй хүний үг юм. Гэсэн ч тэд чухал царайлсаар байдаг—энэ инээдтэй биш гэж үү? Хэрвээ хэн нэгэн тэднээс хариулт авахаар чухал асуулт асуувал тэд мэл гайхаж, хэлэх үггүй болж, маш их ичсэн харагддаг. Ийм хуурамч удирдагч олон бий. Тэдний гол илрэл нь хэв чанар муутай, сүнслэг ойлголтгүй байдал юм; тэд бол мунгинасан хүмүүс. Сүнслэг ойлголтгүй байна гэж юу гэсэн үг вэ? Сүнслэг хэрэг явдал болон үнэнтэй холбоотой асуудлын тухайд яг л эртний Грек хэл орчуулах гэж байгаа юм шиг байдаг—тэд алийг нь ч ойлгодоггүй. Гэсэн ч тэд дүр эсгэж: “Би сүнслэг. Би Бурханд удаан хугацаанд итгэсэн. Би олон үнэнийг ойлгодог. Та нар бол шинэ итгэгчид, та нар Бурханд дөнгөж итгэж эхэлсэн, үнэнийг ойлгодоггүй. Та нар найдвартай биш” гэж хэлдэг. Тэд өөрсдийгөө Бурханд удаан хугацаанд итгэсэн, үнэнийг ойлгодог гэж үргэлж үздэг. Ийм хүмүүс үзэн ядмаар ч, инээдтэй ч юм. Ийм хуурамч удирдагчдын илрэлийн талаарх нөхөрлөл ингээд өндөрлөж байна.

III. Антихристүүдийн хамгаалалтын шүхэр болох

Бүр ч илүү үзэн ядмаар өөр нэг төрлийн хуурамч удирдагч бий. Тэд антихристүүдийг ил болгодоггүйгээр үл барам, антихристүүдийн хамгаалалтын шүхэр болж, чуулганы ажлыг үймүүлдэг антихристүүдийн муу үйлийг өөгшүүлэхийн тулд хайраар туслах гэдгийг шалтаг болгон ашигладаг. Антихристүүд хүмүүсийг төөрөлдүүлэхийн тулд хэчнээн олон эндүү ташаа зүйл тараасан ч эдгээр хуурамч удирдагч тэдгээрийг няцааж, ил болгодоггүйгээр үл барам, үзэл бодлоо чөлөөтэй илэрхийлж, ярих боломжоор антихристүүдийг хангадаг. Бурханы сонгосон хүмүүс ямар ч төрлийн үймээн, төөрөгдөл, хор хөнөөл амссан бай, тэд хайхрамжгүй хэвээр байдаг. Бүр зарим хүн: “Энэ хүмүүс бол антихристүүд. Тэд бол Бурханы гэрийн хязгаарлах ёстой хүмүүс; тэднийг дэвшүүлж, хөгжүүлэх ёсгүй, тэр тусмаа хамгаалах ёсгүй. Тэд ах эгч нарыг хангалттай хорлосон. Тэдэнтэй тооцоо бодож, бүрэн ил болгож, тэднийг шийдвэрлэх цаг болсон” гэж зааж хэлсэн ч хуурамч удирдагчид гарч ирж, антихристүүдийг өмгөөлж ярьдаг. Антихристүүдийн нас, Бурханд итгэсэн жил, өмнөх хувь нэмэр зэрэг хүчин зүйлийг харгалзан үзэж, тэднийг өмгөөлж, хамгаалахын тулд янз бүрийн шалтаг ашигладаг. Дээд түвшний удирдагчид ажлыг шалгах юм уу антихристүүдийг шийдвэрлэхээр очиход хуурамч удирдагчид антихристүүдийн муу үйлийн баримтыг дээш нь мэдээлэхэд ах эгч нарт саад болдог. Антихристүүд чуулганыг үймүүлж байгааг дээд түвшний удирдагчдад мэдүүлэхгүйн тулд тэд чуулганыг битүүмжлэх арга хэмжээ хүртэл авдаг, бас ялган таних чадвартай ах эгч нарыг антихристүүдийг ил болгоход саад болдог. Хуурамч удирдагчид ямар шалтаг ашигладаг, эсвэл антихристүүдийн хамгаалагч шүхэр болох ямар зорилготой байхаас үл хамааран ингэснээрээ тэд эцсийн эцэст антихристүүдийн ашиг сонирхлыг хамгаалж, харин чуулган болон Бурханы сонгосон хүмүүсийн ашиг сонирхлоос урваж байгаа хэрэг юм. Тэд антихристүүдийг хамгаалахын тулд “антихристүүд ч бас Бурханд итгэдэг, Бурханы гэрт үг хэлэх эрхтэй”, “тэд өмнө нь аюултай үүрэг гүйцэтгэж байсан; Бурханы гэр тэдний өмнөх хувь нэмрийг харгалзан үзэх ёстой” гэх мэт янз бүрийн шалтаг ашигладаг. Тэд ах эгч нарыг антихристүүдийг ялган танихад саад болж, дээд түвшний удирдагчдад тэдний янз бүрийн муу үйлийн талаар мэдэх боломж олгодоггүй, үүний зэрэгцээ өөрсдөө антихристүүдийг ил болгодоггүй, тэр тусмаа засдаггүй. Эдгээр антихрист нь тэдний гэр бүлийн гишүүд, дотнын найзууд, эсвэл бүр шүтэн биширдэг, сэтгэл зүрхээрээ орхиход хэцүү хүмүүс нь байх магадлалтай. Нөхцөл байдлаас үл хамааран, энэ хүмүүс антихристүүд гэдгийг мэдсээр байж муу үйлийг нь өмгөөлж, тэдэнд хайраар ханд хэмээн бусдадаа хэлж, тэр ч бүү хэл Бурханы сонгосон хүмүүсийг төөрөлдүүлж, үймүүлэх янз бүрийн төөрөгдөл тараах боломжоор антихристүүдийг хангахын тулд янз бүрийн арга хэрэглэж л байгаа бол эдгээр илрэл нь тэднийг антихристүүдийн хамгаалагч шүхэр болж байгааг харуулдаг. Зарим хуурамч удирдагч бусад талбар дээр жаахан бодитой ажил хийсэн байж болох ч антихристүүдийг зохицуулах тухайд Бурханы гэрийн шаардлагын дагуу зохицуулдаггүй. Тэр ч бүү хэл, тэд Бурханы гэрээс шаарддаг удирдагч, ажилчдын үүрэг хариуцлагыг биелүүлдэггүй— тэд антихристүүдийг чуулган дахь хүмүүсийг төөрөлдүүлэхийн тулд үзэл, сөрөг сэтгэл хөдлөл, тэрс үзэл, төөрөгдөл тараахыг дээд зэргээр болиулдаггүй. Оронд нь тэд антихристүүдийн ярьдаг үнэн мэт худал хоосон сургаал, түүнчлэн мэдлэг юм уу Сатаны гүн ухаанд суурилсан мэдэгдэл, үг яриаг эерэг зүйл хэмээн баримталдаг. Эдгээр нь бүгд тэд антихристүүдийн хамгаалагч шүхэр болж байгаагийн илрэл юм. Мэдээж нийгэм дэх нөлөөг нь үнэлдэг учраас антихристүүдийг шийдвэрлэдэггүй зарим хуурамч удирдагч бас бий. Тэд: “Ихэнх ах эгч нийгмийн доод давхаргынх бөгөөд ямар ч нөлөөгүй. Хэдийгээр энэ хүн ёрын муу хүн чанартай антихрист ч гэлээ ертөнцөд эрх мэдэл, нөлөөтэй, чадвартай хүн. Ах эгч нар юм уу чуулганд аюул тулгарах үед биднийг хамгаалахаар гарч ирэх хүчирхэг хүн хэрэгтэй биз дээ? Тиймээс тэдний буруу үйлийг нүдээ аниад өнгөрөөе, нэг их сүр бадруулах хэрэггүй” гэж хэлдэг. Хуурамч удирдагчид антихристүүдээр өөрсдийгөө өмгөөлүүлж, дэмжүүлэхийн тулд антихристүүдийн хамгаалагч шүхэр болоход бэлэн байдаг—хуурамч удирдагчид үүнийг хийхээс буцахгүй. Бас буруу үзэл бодолтой зарим хуурамч удирдагч бий. Тэд: “Зарим антихрист нийгэмд байр суурь, нөлөөтэй; тэд нэр хүндтэй. Манай чуулганд ийм хоёр хүн бий. Хэдийгээр тэд антихристүүд ч гэлээ хэрвээ бид тэднийг зайлуулбал хүмүүс манай чуулганд чадвартай хүн байхгүй гэж бодно, шашны хүрээнийхэн биднийг дорд үзнэ. Бид гаднах байдлын төлөө тэднийг байлгах хэрэгтэй. Тиймээс энэ хоёр хүн бол манай чуулганы эрдэнэс; хэн ч тэднийг ялган таньж, зайлуулж болохгүй. Тэднийг хамгаалах ёстой” гэж хэлдэг. Энэ ямар гээчийн логик вэ? Тэд антихристүүдийг авьяастан гэж үздэг учраас хамгаалдаг. Ийм хуурамч удирдагчид ичих нүүргүй амьтад биш гэж үү? (Мөн.) Нөхцөл байдал ямар байхаас үл хамааран, антихристүүдэд чуулганд хүссэнээ хийж, чуулганы ажлыг үймүүлэх боломж олгож л байгаа бол тэд хуурамч удирдагч, ажилчид юм. Антихристүүд болон ёрын муу хүмүүс хэрхэн төөрөгдөл тарааж, үүнээс болж хэчнээн олон хүн төөрөлдөж, тэд эерэг хүмүүс рүү хэрхэн дайрч, гадуурхаж, Бурханы сонгосон хэчнээн олон хүнийг хорлож байгаагаас үл хамааран хуурамч удирдагчид үүнийг үл тоомсорлож, мэдэн будилдаг—өөрсдийгөө хамгаалж чадаж л байвал тэдэнд болох нь тэр. Эдгээр нь хуурамч удирдагчдын гол илрэл юм. Антихристүүд юу хэлж, хийх нь хамаагүй, хуурамч удирдагчид ах эгч нарыг антихристүүдийг ялган таньж, голж чаддаг болгохын тулд антихристүүдийг ил болгож, задлан шинжилж, хязгаарладаггүй. Оронд нь тэд антихристүүдийг тэжээвэр амьтан шигээ бөөцийлж, ихэс дээдэс шиг үзэн тэдэнд үйлчилж, тэднийг хамгаалж, тэдэнд зөвшөөрөл өгч, жүжиг тавих янз бүрийн боломж олгодог. Тэд антихристүүдэд эрх чөлөөгөө бүрэн эдлэх боломж олгохдоо хэний ашиг сонирхлыг золиосолдог вэ? (Бурханы сонгосон хүмүүсийн ашиг сонирхлыг.) Хуурамч удирдагчид Бурханы сонгосон хүмүүсийг хамгаалж чаддаггүйгээр үл барам, антихристүүдэд чуулганыг хариуцах боломж олгож, ах эгч нарыг антихристүүдэд үхэр, морь шиг, боол шиг зүтгүүлж, антихристүүдийн тушаалыг дагуулж, тэдний эндүү ташаа үг яриа, бодол санаа, харах өнцгийг хүлээн авч, хяналтыг нь хүлээн авч, тэр ч бүү хэл учруулдаг ноцтой хор хөнөөл гэх мэтийг нь хүлээн авдаг. Энэ бол хуурамч удирдагчдын хийдэг ажил юм. Тэд антихристүүдийг Бурханы сонгосон хүмүүсийг ноцтой хорлохоос дээд зэргээр болиулж байна уу? Тэд удирдагч, ажилчдын хариуцлагыг биелүүлсэн үү? Тэд Бурханы сонгосон хүмүүсийг хамгаалах ажлыг хийсэн үү? (Үгүй.) Товчхондоо, шалтгаан нь юу байхаас үл хамааран, ямар ч ажил хийхгүйгээр антихристүүдэд хүссэнээ хийхийг зөвшөөрдөг удирдагч бол хуурамч удирдагч юм. Би яагаад тэднийг хуурамч удирдагчид гэж хэлж байна вэ? Яагаад гэвэл антихристүүд Бурханы сонгосон хүмүүсийг төөрөлдүүлж, хянах үед тэд ах эгч нарыг антихристүүдээс болж янз бүрийн хохирол амсахыг зөвшөөрч, Бурханаас өөрсдөд нь өгсөн даалгаврыг биелүүлээгүй. Бурханы гэр Бурханы хонинуудыг, Бурханы сонгосон хүмүүсийг чамд даатгасан атал чи хариуцлагаа биелүүлээгүй. Чи Бурханы даалгаврыг үүрэх зохисгүй! Шалтгаан нь юу байх, чамд ямар ч зөвтгөл байхаас үл хамааран, хэрвээ чи удирдагчаар ажиллах хугацаандаа антихристүүдийн хамгаалах шүхэр болж, ах эгч нарыг антихристүүдийн үймээн, төөрөгдөл, хяналт, ноцтой хор хөнөөлөөс болж ихээхэн зовоход хүргэсэн бол чи үеийн үед нүгэлтэн юм. Үүний шалтгаан нь, чи антихристүүдийг ялган таньж чадахгүй, эсвэл мөн чанарыг нь нэвт харж чадахгүйдээ биш—чи зүрх сэтгэлдээ антихристүүд бол Сатанууд, диаволууд гэдгийг тодорхой мэддэг хэрнээ Бурханы сонгосон хүмүүст тэднийг ил болгож, ялган таних боломж олгодоггүй. Оронд нь чи ах эгч нарыг тэднийг сонсож, хүлээн авч, дуулгавартай дагахыг зөвшөөрдөг. Энэ нь үнэнтэй бүрэн зөрчилддөг. Энэ нь чамайг үеийн үед нүгэлтэн болгохгүй гэж үү? (Болгоно.) Чи үүргээ чин сэтгэлээсээ гүйцэтгэж, үнэнийг эрэлхийлдэг хүмүүсийг хамгаалж чадаагүйгээр үл барам, антихристүүдийг удирдагч, ажилчдын байр сууринд дэвшүүлж, тэжээвэр амьтан шиг бөөцийлж, ах эгч нарыг тэдний тушаалыг дагахад хүргэсэн. Бурханы гэр Бурханы сонгосон хүмүүсийг чамд даатгасан нь тэднээр антихристүүдийн боол, эсвэл чиний боол болгон зүтгүүлэхийн тулд биш, харин чамаар Бурханы сонгосон хүмүүсийг Сатан болон антихристүүдийн эсрэг тулалдаж, антихристүүдийг ялган таньж, голоход залж чиглүүлүүлж, Бурханы сонгосон хүмүүст чуулганы хэвийн амьдралаар амьдарч, үүргээ хэвийн гүйцэтгэж, үнэн-бодит байдалд орж, Бурханы удирдамж дор Бурханыг дуулгавартай дагаж, гэрчлэл хийх боломж олгохын тулд юм. Хэрвээ чи энэ хариуцлагыг ч биелүүлж чадахгүй бол хүн гэж дуудагдах эрхтэй юу? Гэтэл чи антихристүүдийг хамгаалахыг хүссээр байна. Антихристүүд чиний өвөг дээдэс юм уу, шүтээн чинь юм уу? Чи тэдэнтэй цусны холбоотой байсан ч үнэн-зарчмыг баримталж, шударга ёсыг гэр бүлээс илүүд тавих ёстой. Чи удирдагч, ажилчдын хариуцлагыг биелүүлэх үүрэгтэй гэдгээ мэдрэх ёстой. Тэдгээр үүрэг нь антихристүүдийг ил болгож, ялган таньж, голох, мөн ах эгч нарыг дээд зэргээр хамгаалахын тулд байдаг чадлаараа хичээх явдал юм. Ингэснээр тэднийг антихристүүдэд хорлогдохоос сэргийлнэ. Энэ бол үүргээ үнэнчээр гүйцэтгэж, Бурханы даалгаврыг биелүүлж байгаа хэрэг; ингэж байж л чамайг стандартад нийцсэн удирдагч юм уу ажилчин гэж нэрлэж болно. Хэрвээ чи удирдагч, ажилчдын хариуцлагыг биелүүлж чадахгүй, антихристүүдийн хамгаалагч шүхэр дуртайяа болж байгаа бол үеийн үед нүгэлтнээс өөр юу байж болох билээ? Антихристүүдийн хамгаалагч шүхэр болдог хуурамч удирдагчдын талаарх нөхөрлөл ингээд өндөрлөж байна. Ийм хүмүүсийг хуурамч удирдагчдын эгнээнд оруулах нь огт шударга бус хэрэг биш гэдэг нь тодорхой байна; энэ бол жинхэнэ хуурамч удирдагчдын илрэлүүдийн нэг юм.

IV. Антихристүүдэд төөрөлдсөн хүмүүсийг тоодоггүй, асуудаггүй

Хуурамч удирдагчдын бүр ч их дургүйцэл төрүүлэм өөр нэг илрэл байдаг. Зарим хуурамч удирдагч харилцааны явцдаа антихристүүдийг тодорхой хэмжээгээр ялган таньж чаддаг ч тэднийг даруй шийдвэрлэж чаддаггүй. Тэд бас антихристүүдийн янз бүрийн зан авираар дамжуулан ёрын муу үйл, мөн чанарыг нь даруй ил болгож, задлан шинжилж, ах эгч нарт антихристүүдийг ялган таньж, голох боломж олгож чаддаггүй. Энэ нь хэдийнээ удирдагч, ажилчдын үүрэг хариуцлагаа биелүүлэхгүй байгаад тооцогдоно. Зарим ах эгч төөрөлдөж, антихристүүдийг дагах үед эдгээр хуурамч удирдагч яг л өөрсдөд нь ямар ч хамаагүй мэт хайхрамжгүй хэвээр байдаг. Түүгээр ч барахгүй тэд зүрх сэтгэлдээ өөрсдийгөө зэмлэх, буруутгах ямар ч мэдрэмж авдаггүй. Тэд өөрсдийгөө Бурханы болон ах эгч нарын өмнө буруутай гэж боддоггүй. Харин тэд: “Энэ хүмүүс антихристүүдэд төөрөлдсөн. Тэд шангаа хүртсэн! Ялган таних чадваргүй байсан нь тэдний буруу. Антихристүүдийг дагаагүй байсан ч тэд Бурханы гэрийн зайлуулах бай хэвээр байх байсан” гэсэн “сонгодог” үгийг ихэвчлэн хэлдэг. Антихристүүд ах эгч нарыг төөрөлдүүлсэний дараа эдгээр хуурамч удирдагч өөрсдийгөө зэмлэх юм уу буруутай гэж боддоггүйгээр үл барам эргэцүүлж, гэмшдэггүй. Харин тэд эдгээр ах эгч антихристүүдэд төөрөлдсөн нь хүртэх ёстойгоо хүртэж байгаа хэрэг гэж мэдэгдэн, ийм хүнлэг бус зүйл ярьдаг. Эдгээр үгнээс юу харж болох вэ? Энэ хүмүүст ямар нэг хүн чанар байна уу? (Байхгүй.) Тэдэнд хүн чанар байхгүй гэдэг нь тодорхой байна. Тэгвэл тэд яагаад ийм зүйл хэлдэг вэ? (Хариуцлагаас зайлсхийхийн тулд.) Нэгдүгээрт, энэ нь хариуцлагаас зайлсхийж, хүмүүсийг төөрөлдүүлж, дөжрүүлэхийн тулд юм. “Тэр хүмүүс ялган таних чадваргүйгээсээ болоод антихристүүдэд төөрөлдсөн, энэ надад ямар ч хамаагүй. Тэд үнэнийг эрэлхийлээгүй, тиймээс төөрөлдсөн нь хүртэх ёстойгоо хүртсэн хэрэг!” гэж тэд боддог. “Шангаа хүртсэн” гэж юу гэсэн үг вэ? Энэ нь, тэр хүмүүс антихристүүдэд төөрөлдөж, хянуулах ёстой, мөн антихристүүдийн улмаас ноцтой хохирох ёстой— антихристүүд тэдэнд яаж ч хандсан бай, тэд хүртэх ёстойгоо хүртсэн; тэд антихристүүдийг дагавал зохилтой гэсэн үг юм. Үүний далд утга нь, энэ хүмүүс Бурханыг дагах ёсгүй, харин антихристүүдийг дагах ёстой, Бурханыг дагасан нь тэдний хувьд алдаа байсан, Бурхан тэднийг сонгосон нь бас алдаа байсан бөгөөд хэдийгээр тэд Бурханы гэрт орсон ч антихристүүд тэднийг дагуулаад явах нь зайлшгүй байсан гэсэн үг юм. Энэ нь хуурамч удирдагчдын хэлэх гээд байгаа далд санаа биш гэж үү? Тэд ах эгч нарыг гүтгээд зогсохгүй, бас Бурханыг доромжилдог. Ийм хүмүүс жигшүүртэй биш гэж үү? (Тийм ээ.) Тэд туйлын жигшүүртэй! Хариуцлагаас зайлсхийж, ах эгч нарыг хамгаалаагүй гэдэг баримт, үнэнээ нуухаас гадна тэд бүр тэр хүмүүс рүү дайрч, антихристүүдэд төөрөлдсөн нь тэд хүртэх ёстойгоо хүртсэн хэрэг, тэд Бурханд итгэж, Бурханы авралыг хүртэх зохисгүй гэж хэлдэг. Энэ ганц мэдэгдэл нь тэдний зан араншин ямар олиггүй болохыг илчилдэг! Хэдийгээр тэд антихристүүд шиг ах эгч нарыг шууд үймүүлж, төөрөлдүүлж, дарлаагүй ч ах эгч нарт, Бурханы даалгаварт, мөн Бурханы гэрээс өөрсдөд нь даалгасан хонин сүрэгт хандах хандлага нь тэд үнэхээр ямар хүйтэн сэтгэлтэй, хүйтэн цустай болохыг харуулдаг! Бурханы ажлыг хүлээн авдаг хэн ч амархан хүлээн авдаггүй; үүнд сайн мэдээ номлогчдын золиос, хамтын ажиллагаа ордог. Энэ нь маш их хүн хүч, нөөц баялаг шаарддаг бөгөөд үүнээс ч илүүтэйгээр Бурханы зүрх сэтгэлийн цус үүнд шингэсэн байдаг. Хүмүүсийг Өөрийнхөө өмнө авчрахын тулд янз бүрийн хүмүүс, үйл явдал, зүйлс болон орчин нөхцөлийг бүрдүүлдэг нь Бурхан юм. Хуурамч удирдагчид үүний алинд нь ч анхаарал хандуулдаггүй. Хэн антихристүүдэд төөрөлдсөн нь хамаагүй, “Тэд шангаа хүртсэн!” гэсэн ганц үгээр тэд үүнийг үл хэрэгсдэг. Ингэснээрээ тэд оролцсон хүн бүрийн бүх шаргуу хөдөлмөр болон Бурханы зүрх сэтгэлийн цусыг салхинд хийсгэж, юу ч биш болгодог. “Тэд шангаа хүртсэн” гэж юу гэсэн үг вэ? Энэ нь: “Хэн чамайг тэдэнд сайн мэдээ номло гэсэн юм? Тэд Бурханд итгэхэд тэнцэхгүй. Тэдэнд сайн мэдээ номлосон нь алдаа байсан. Хэн тэднийг антихристүүдийг дага гэсэн юм? Би ямар ч бодитой ажил хийгээгүй ч гэсэн тэднийг антихристүүдийг дагахад бас хүргээгүй. Тэд өөрсдөө л тэгж зүтгэсэн; тэд антихристүүдийг дагаж байвал зохилтой!” Ийм хүн ямар хүн чанартай вэ? Тэдэнд ер нь зүрх сэтгэл байна уу? Тэд бол хоточ нохойноос ч долоон дор, хүйтэн цуст амьтан, тэгсэн мөртөө удирдагч гэж үү? Тэд удирдагч байхад зохисгүй! Та нар ялган таних чадвартай байх ёстой: Ийм хүмүүст мөс чанар, эрүүл ухаан байхгүй, ийм хүйтэн цустай гэдгийг хараад та нар тэднийг удирдагчаар сонгох ёсгүй. Бүү мунгина! Тэд гарзаа нөхөж, антихристүүдэд төөрөгдсөн хүмүүсийг эргүүлэн авчрахын тулд боломжтой бүхнийг хийдэггүйгээр үл барам ийм харгис үг хэлдэг—тэд үнэхээр хорлонтой юм! Ийм төрлийн хүний асуудал нь уг чанарын хувьд дундаж хуурамч удирдагчийнхаас илүү ноцтой. Хэдийгээр тэднийг антихрист гэж үзэж болохгүй ч илрэлд нь үндэслэн тэдэнд хүн чанар байхгүй, удирдагч юм уу ажилчин байхад зохисгүй гэдэг нь тодорхой байна. Тэд бол зүгээр л жигшүүртэй, ач тусыг мэддэггүй урвагч! Тэд Бурханы даалгавар юу болохыг мэддэггүй, ямар ажил хийх ёстойгоо ч ухамсарладаггүй. Тэд үүнд мөс чанар, эрүүл ухаантайгаар ханддаггүй; тэд Бурханы сонгосон хүмүүсийг удирдахад зохисгүй, Бурханы даалгаврыг хүлээн авахад зохисгүй. Ялангуяа хуурамч удирдагчид Бурханы сонгосон хүмүүсийг хайрладаггүй. Ах эгч нар төөрөгдөх үед тэд “Тэд хүртэх ёстойгоо хүртсэн” гэх мэт зүйл хэлж, унасан дээр нь дэвсэлдэг бөгөөд өрөвдөх сэтгэл өчүүхэн үзүүлдэггүй. Ийм хүн хэн нэгэнд золгүй явдал юм уу бэрхшээл тохиолдохыг харвал туслахгүй, харин унасан дээр нь дэвсэлнэ. Тэдний мөс чанар өөрийгөө огт зэмлэхгүй бөгөөд тэд өмнө нь ямар удирдагч байсан яг тэр хэвээрээ байх болно. Энэ ичгүүргүй хэрэг биш гэж үү? (Мөн.) Ах эгч нарыг битгий хэл, диаволууд шүтлэггүй сайн хүнийг ноцтой хохирооход хүртэл, Бурханд итгэгчийн хувьд, бүтээгдсэн зүйлийн хувьд, хэвийн хүн чанартай хэн боловч тэр хүнийг өрөвдөнө; тэр тусмаа Бурханд чин сэтгэлээсээ итгэдэг ах эгч нар антихристүүдэд төөрөлдөж, хохирсон байхад тэдний зүрх сэтгэл бүр ч их өвдөх ёстой. Антихристүүд ёрын мууг үйлдэж, Бурханы сонгосон хүмүүсийг хорлох үед эдгээр хуурамч удирдагч ямар ч бодитой ажил хийдэггүй. Тэд антихристүүдийн муу үйл, мөн чанарыг ил болгодог ч үгүй, задлан шинжилдэг ч үгүй, ах эгч нарт антихристүүдийг ялган таних чадвартай болох, зүрх сэтгэлээсээ голоход нь туслах ачааг бүр ч үүрдэггүй. Тэд энэ асуудалд ямар ч хариуцлага мэдэрдэггүй. Зарим хүн антихристүүдэд төөрөлдсөн байхад ч тэд “Тэд хүртэх ёстойгоо хүртсэн” гэсэн хүйтэн цэвдэг, сэтгэлгүй үгийг зүгээр л хэлдэг. Энэ үнэхээр дургүйцэл төрүүлэм! Хариуцлагаас зайлсхийж, өөрсдийгөө хамгаалж, илүү олон хүнийг төөрөлдүүлж, дөжрүүлж, Бурханд яллагдахаас зайлсхийхийн тулд тэд ийм хүнлэг бус зүйл ярьдаг. Энэ жигшүүртэй биш гэж үү? (Мөн.) Чи юу ч гэж хэлсэн бай, чи хариуцлагаа биелүүлээгүй, өөрийнхөө ажлыг сайн хийгээгүй— эдгээр нь хуурамч удирдагчийн илрэл; чи хэчнээн хичээсэн ч эдгээр зүйлийг үгүйсгэж чадахгүй. Чи бол хуурамч удирдагч.

Зарим хуурамч удирдагч зарим ах эгч нар антихристүүдэд төөрөлдсөний дараа хүйтэн сэтгэлтэй, энэрэлгүй, хариуцлагагүй авирлаж, энэ хүмүүс төөрөлдвөл таарна гэж хэлээд зогсохгүй, Бурханы гэрийн ажлын зохицуулалт тэднээс харьцангуй сайн хүн чанартай, эргүүлэн авчрах найдвар бүхий хүмүүсийг эргүүлэн авчрахын тулд дээд зэргээр хариуцлагаа биелүүлэхийг шаардах үед ч эдгээр хуурамч удирдагч ямар ч бодитой ажил хийдэггүй. Зарим хүн чуулганд буцаж ирэх хүсэлт гаргахад ч тэд хайхрамжгүй, үл тоомсорлосон хэвээр байж, хүмүүсийн амийг нандигнах ёстой хамгийн үнэ цэнтэй зүйл гэж үздэггүй. Тэд төөрөлдсөн тэр ах эгч нарыг эргүүлэн авчрахын тулд дээд зэргээр хичээдэггүй. Тэд энэ хариуцлагыг биелүүлж чаддаггүй бөгөөд тэгэхийн төлөө ямар ч хүчин чармайлт гаргадаггүй. Бурханы гэрийн ажлын зохицуулалт энэ ажлыг сайн хийхийг ахин дахин шаарддаг ч хуурамч удирдагчид огт тоохгүй, ямар ч арга хэмжээ авахгүй, ямар ч ажил хийхгүй хэвээр байдаг. Үр дүнд нь, антихристүүдэд төөрөлдөж, тусгаарлагдсан юм уу зайлуулагдсан зарим хүн Бурханы гэрт буцаж ирж чадахгүй, чуулганы хэвийн амьдралдаа буцаж ороогүй хэвээр байдаг. Мэдээж зарим хүн янз бүрийн тал дээр Бурханы гэрийн эргүүлэн авчрах нөхцөлийг үнэхээр хангадаггүй ч эргүүлэн авчрах боломжтой өөр хүмүүс бий. Хэрвээ хайрын туслалцаа, тэвчээртэй дэмжлэгээр дамжуулан тэд үнэнийг ойлгож, антихристүүдийг ялган таньж, голж чадвал тэднийг эргүүлэн авчрах боломжтой. Гэвч удирдагч, ажилчид бодитой ажил хийдэггүй, Бурханы гэрийн ажлын зохицуулалтыг хэрэгжүүлдэггүй, энэ хүмүүсийн амийг чухалчилж үздэггүй учраас зарим хүн гадуур тэнүүчилсээр үлддэг. Эдгээр удирдагч, ажилчин янз бүрийн шалтаг тоочин Бурханы гэрийн ажлын зохицуулалтыг үл тоомсорлодог. Тэд бүр чуулганд буцаж ирэхийг хүсдэг, чуулганд хүлээн авах нөхцөлийг хангасан тэр ах эгч нарыг ч үл тоомсорлодог. Тэд янз бүрийн шалтаг гаргаж ирэн, энэ хүмүүс хүн чанар муутай, аюулгүй байдлын эрсдэлтэй, гангалах дуртай, махан биеийн жаргалд дуртай, байр суурьт дуртай гэх мэтээр хэлдэг. Эдгээр зохиомол шалтаг, шалтгааныг ашиглан тэднийг чуулганд буцаж ирэхийг зөвшөөрдөггүй. Энэ хүмүүс антихристүүдэд төөрөлдөж, хянагдсан боловч тэдний төөрсөн байдал хуурамч удирдагчдад огт хамаагүй байдаг. Тэдэнд хариуцлагын мэдрэмж юм уу мөс чанарын мэдрэмж огт байдаггүй. Магадгүй тэд энэ хүмүүсийг эргүүлэн авчрах нь хэцүү юм уу аюултай гэж боддог, эсвэл сэтгэлийнхээ гүнд дургүйцэж, санал нийлдэггүй байх. Ямартай ч, янз бүрийн шалтгаанаар тэд Бурханы гэрийн дээр дурдсан ажлын зохицуулалтыг огт хэрэгжүүлдэггүй. Эдгээр нь ийм хуурамч удирдагчдын илрэл юм. Тэд Бурхан юм уу Бурханы гэрээс даалгасан аливаа даалгаварт идэвхтэй хамтран ажиллаж, хариуцлагаа биелүүлдэггүйгээр үл барам, хэн нэгэн хариуцлага алдсаныг нь ил болгох үед өөрсдийгөө өмгөөлж, хариуцлага алдсан үнэнээ нуухын тулд хариуцлагаас зайлсхийсэн, өөрсдийгөө зөвтгөсөн зүйл ярьдаг. Ийм хуурамч удирдагчид бүр ч жигшүүртэй биш гэж үү? (Тийм ээ.) Дүгнэж хэлбэл, эдгээр хуурамч удирдагч антихристүүд Бурханы сонгосон хүмүүсийг ноцтой хорлож байгааг шийдвэрлэхдээ бас л хайнга хандаж, ямар ч бодитой ажил хийдэггүй. Тэд Бурханы гэрээс шаардсан энэ ажлын нарийн ширийн бүхнийг үл тоомсорлодог. Тэд хатуу бэрхийг туулах юм уу төлөөс төлөх хүсэлгүй, зөвхөн дураараа авирлаж, хүссэнээрээ үйлдэхийг илүүд үздэг—хүсвэл жаахан хийж, хүсэхгүй бол юу ч хийдэггүй. Тэд Бурханы гэрийн ажлын зохицуулалтыг бүрэн үл хэрэгсэж, Бурханы гэр өөрсдөд нь даалгасан үүрэг, хариуцлагыг үл хэрэгсдэг бөгөөд ялангуяа Бурханы санаа зорилго, шаардлагыг үл тоомсорлодог. Энэ хүмүүст хүн чанар, мөс чанар байхгүй; тэд бол амьд үхдэл юм. Та нар Бурханд итгэж авралыг эрэлхийлэх амьдралынхаа энэ чухал асуудлыг хүн чанаргүй хүмүүст даатгаж зүрхлэх үү? (Зүрхлэхгүй.) Тэд чамайг антихристүүдэд барьж өгөхгүй байлаа ч гэсэн, антихристүүд Бурханы сонгосон хүмүүсийг төөрөлдүүлж, ноцтой хорлох үед тэдний эсрэг тэмцэхийн тулд бүх чадлаа дайчлах уу? Үгүй, тэгэхгүй, учир нь ийм хүмүүс бол хариуцлагын мэдрэмжгүй хүйтэн цуст амьтад юм. Тэд зөвхөн өөрсдөдөө ашиг хонжоо олохын тулд л удирдагчаар ажилладаг.

Хуурамч удирдагчид заримдаа ах эгч нарт санаа тавьдаг; тэд хэрэгцээтэй зүйл байгаа эсэх, идэж уух зүйл, орон байр нь ямар байгаа гэх мэт зүйлийг асуудаг. Тэд өдөр тутмын амьдралтай холбоотой асуудлын тал дээр нэлээд анхааралтай ханддаг ч Бурханы даалгавар, ах эгч нарын үхэл, амьдрал, үнэн-зарчимтай холбоотой асуудлын тухайд хайхрамжгүй хэвээр байж, хэн ч асуусан бай юу ч хийдэггүй. Тэд зөвхөн хүмүүсийн махан биеийн жаргал, хоол хүнс, хувцас хунар, орон байр, унаа тэрэг, эсвэл эд материалын ашиг тусыг л анхаарч, зөвхөн тийм асуудлыг л зохицуулдаг. Зарим хүн: “Таны үг зөрчилдөөнтэй байна. Тэднийг хүйтэн цустай гэж Та хэлээгүй билүү? Хүйтэн цустай хүн бусдын төлөө эдгээр зүйлийг хийх хүсэлтэй байх уу?” гэж хэлдэг. Хүйтэн цустай хүн хүн бүрийн төлөө эдгээр зүйлийг хийхээр тийм сайхан сэтгэлтэй байх уу? (Үгүй.) Үнэндээ зарим хүйтэн цустай хүн эдгээр зүйлийг үнэхээр хийдэг бөгөөд үүнд хоёр шалтгаан бий. Нэг нь, тэд хүн бүрийн төлөө юм хийж байхдаа өөрсдийнхөө төлөө ч бас хийж байдаг ба үүнээс ашиг хонжоо олдог. Хэрвээ ямар нэг зүйл хийгээд ашиг хонжоо олж чадахгүй бол тэднийг хийсээр байх эсэхийг нь хар—тэд хандлагаа тэр даруй өөрчилж, болино. Түүгээр ч барахгүй, тэд хэний мөнгөөр эдгээр зүйлийг хийж, хүн бүрд ашиг тус хайж байна вэ? Төлбөрийг нь Бурханы гэр хийдэг юм. Бурханы гэрийн нөөц баялгаар өгөөмөр зан гаргах нь энэ хүмүүсийн мэргэшил юм. Хувийн ашиг хонжоо олж байгаа болохоор тэд яаж эдгээр зүйлийг хийхгүй байх билээ? Тэд хүн бүрийн төлөө ашиг тус хайж байхдаа үнэндээ өөрсдийнхөө төлөө юм хийж байдаг. Тэд бусад бүх хүний төлөө ашиг тус эрж хайхаар тийм сайхан сэтгэлтэй биш! Хэрвээ тэд үнэхээр хүн бүрийн төлөө ашиг тус эрж хайж байсан бол ямар ч аминч сэдэлгүй байх ёстой бөгөөд хэрэг явдлыг Бурханы гэрийн зарчмын дагуу зохицуулах ёстой байсан. Гэвч үүний оронд тэд үргэлж өөрсдөдөө ашиг тус хайдаг бөгөөд Бурханы сонгосон хүмүүсийн амь-оролтын талаар огтхон ч боддоггүй. Түүнчлэн, хүмүүс өөрсдийг нь хүндэлж: “Энэ хүн бидний төлөө ашиг тус эрж хайж, бидний ашиг сонирхлыг хамгаалахаар чармайдаг. Хэрвээ бидэнд ямар нэг зүйл дутагдвал зохицуулж өгөхийг түүнээс гуйх хэрэгтэй. Тэр байхад бид огт хохирохгүй” гэж хэлээсэй гэсэндээ тэд хүн бүрийн төлөө юм хийдэг. Хүн бүр өөрсдөд нь талархаасай гэсэндээ тэд эдгээр зүйлийг хийдэг. Ингэж үйлдсэнээр тэд нэр хүнд, ашиг тусын аль алийг олж авдаг, тэгэхээр яагаад эдгээр зүйлийг хийхгүй байх билээ? Хэрвээ тэд хүн бүрийн төлөө ашиг тус эрж хайсан ч үүнийг тэд хийсэн гэдгийг хэн ч мэдээгүй, хүн бүр Бурханд талархаж, хэн ч тэдэнд талархаагүй бол тэд үүнийг хийсээр байх уу? Тэдэнд тэгэх хүсэл огт төрөхгүй нь лавтай; тэдний жинхэнэ төрх ил болно. Ийм хүмүүс юу ч хийсэн, уг чанар-мөн чанар нь бүрэн ил болдог. Тиймээс антихристүүд чуулганыг үймүүлэх үед тэд мэдээж Бурханы сонгосон хүмүүсийг хамгаалах ямар ч бодитой ажил хэзээ ч хийхгүй.

Дөнгөж сая бид, Бурханы сонгосон хүмүүс антихристүүдэд төөрөлдөж, хянуулж, хохирсны дараа ч хуурамч удирдагчид үүнийг хараагүй мэт өнгөрдөг гэж нөхөрлөлөө. Тэд Бурханы сонгосон хүмүүсийг эргүүлэн авчрах ямар ч арга зам боддоггүй, үүрэг болон хариуцлагаа ч биелүүлдэггүй. Тэд зөвхөн өөрсдийн мэдрэмж, сэтгэл санааны байдал, ашиг сонирхлыг л боддог. Тэд хариуцлагаа биелүүлдэггүй, өөрсдөдөө хариуцлага тооцдоггүй; харин хариуцлагаас зайлсхийж, бултдаг. Тэд бүр антихристүүдэд төөрөлдөж, хянуулсных нь дараа Бурханы сонгосон хүмүүсийг шүүж, өөрсдийн хариуцлагаас зайлсхийхийн тулд тэднийг Бурханд чин сэтгэлээсээ итгэдэггүй гэж хэлдэг бөгөөд мөс чанарын ямар ч шаналал мэдэрдэггүй. Эдгээр хуурамч удирдагч хамгийн жигшүүртэй нь юм. Бидний ярилцсан хуурамч удирдагчдын янз бүрийн төрлийн илрэл бүгд нэлээд ой гутам боловч энэ сүүлийн төрлийн хүнд хүн чанар огт байхгүй. Ийм хүн бол хүйтэн цуст амьтан, хүн дүрст араатан; тэднийг хүн төрөлхтний хэсэг гэж үзэх боломжгүй, харин араатны тоонд оруулах ёстой. Тэд яагаад хариуцлагаа биелүүлдэггүй вэ? Яагаад гэвэл тэдэнд хүн чанар, мөс чанар, эрүүл ухаан байхгүй. Хариуцлага, үүрэг, хайр, тэвчээр, өрөвдөх сэтгэл, ах эгч нарыг хамгаалах явдал—эдгээрийн аль нь ч тэдний зүрх сэтгэлд байдаггүй; тэд эдгээр чанарыг эзэмшээгүй байдаг. Хүн чанарт нь эдгээр чанар байхгүй байна гэдэг нь хүн чанаргүй гэсэнтэй агаар нэг юм. Эдгээр нь дөрөв дэх төрлийн хуурамч удирдагчийн илрэл юм.

Эдгээр нь удирдагч, ажилчдын арван гурав дахь үүрэг хариуцлагын хүрээнд ил болгох шаардлагатай хуурамч удирдагчдын үндсэн дөрвөн төрлийн илрэл юм. Мэдээж өөр бусад төстэй илрэл бий боловч энэ дөрвөн төрөл нь энэ ажлыг гүйцэтгэх үеийн хуурамч удирдагчдын янз бүрийн илрэл, түүнчлэн тэдний хүн чанар-мөн чанарыг үндсэндээ төлөөлж чадна. Бид тэдний илрэлийг хэчнээн ангилалд хуваасан ч хуурамч удирдагчдын хоёр тод илрэлийг ямартай ч энэ дөрвөн ангиллаас олж харж болно: Нэг нь бодитой ажил хийдэггүй, нөгөө нь бодитой ажил хийж чаддаггүй. Эдгээр нь хуурамч удирдагчдын хамгийн тод хоёр илрэл юм. Хуурамч удирдагчдын хүн чанар, хэв чанар ямар байхаас үл хамааран, мөн үнэнд хэрхэн хандахаас үл хамааран, ямартай ч энэ хоёр илрэл нь энэ дөрвөн ангилалд шингэсэн байдаг. Удирдагч, ажилчдын арван гурав дахь үүрэг хариуцлагын талаарх өнөөдрийн бидний нөхөрлөл дэх хуурамч удирдагчдыг ил болгох тухай агуулга ингээд өндөрлөж байна.

Хавсралт: Асуултуудын хариулт

Та нарт асуух зүйл байна уу? (Бурхан аа, би нэг асуулт асуумаар байна. Цуглааны эхэнд Бурхан биднээс антихрист зан чанартай хүмүүс болон жинхэнэ антихристүүдийн хооронд ямар ялгаа байдаг, антихристүүдийн мөн чанарын нийтлэг онцлог шинж юу болохыг асуусан. Тэр үед бидний санаанд юу ч орж ирэхгүй байсан, тэгээд хэсэг зуур бодсоны дараа маш энгийн бичиг үсэг, хоосон сургаал л бодож олж чадсан. Бурхан антихристүүдийг ил болгох тухай үнэнийг нөхөрлөөд жил гаруй болж байгаа ч бид үүний маш бага хэсгийг л ойлгож, хэрэгжүүлж чадаж байна. Үүний нэг шалтгаан нь бид эдгээр үнэнийг судлах хүчин чармайлт гаргаагүй, нөгөө нь бид харьцангуй цөөн антихристтэй учирч байсан бөгөөд эдгээр үнэн бодит нөхцөл байдалтай хэрхэн холбогдож байгааг харах замаар уг үнэнүүдийг ойлгож аваагүй явдал юм. Тиймээс одоо ч гэсэн бидэнд эдгээр үнэн рүү орох оролт үнэндээ байхгүй, бид антихристүүдийг нэг их ялган таньж чаддаггүй, мөн өөрсдөд маань байгаа антихрист зан чанарын олон илрэлийг бид хараахан тодорхойлж чадаагүй байна. Энэ асуудлыг хэрхэн шийдвэрлэхийг би асуумаар байна.) Үнэний аливаа талын тухайд, үнэний үг зүрх сэтгэлд чинь сийлэгдэхийн тулд чи зарим нэг бодитой туршлага, туршлагаар олсон мэдлэгтэй байж, жинхэнэ ойлголтод хүрэх ёстой. Үнэнийг олж авах үйл явц үргэлж ийм байдаг. Чиний санаж чадах зүйлс бол туршлагаараа олж авсан зүйлс юм; тэдгээр нь хамгийн гүн гүнзгий сэтгэгдэл үлдээдэг. Тиймээс өнөөдөр бид антихристүүдийн сэдвээр нөхөрлөх байсан болохоор Би эхлээд өөрсдөөр чинь энэ агуулгыг давтуулсан. Та нар үүний заримыг эргэн санаж чадсан. Та нарын эргэн санаж чадсан зүйлсийн зарим нь та нарын хувьд онолын шинжтэй боловч мэдээж антихристүүдийн зарим илрэлийг та нар бодит амьдралтай их бага хэмжээгээр харьцуулж чадна—хүн бүр үүнийг ийм маягаар туулах ёстой. Хүмүүсийн хувьд хэвийн нөхцөл байдал нь, номлол сонсож байхдаа хэчнээн сайн ойлгож байгаа мэт санагдсан ч тэд зөвхөн онолын хувьд, хоосон сургаалын хувьд л ойлгож байгаа бөгөөд тэдэнд үнэний мэдлэг байдаггүй. Хүн хэзээ үнэнийг ойлгож чадах вэ? Хүн эдгээр зүйлийг туулсан үедээ л зарим нэг бодит мэдлэгтэй болж чадна. Бодит нөхцөл байдлыг туулахгүйгээр хэн ч мэдлэг олж авч чадахгүй. Тиймээс өнөөдөр бид антихристүүдийн сэдвээр нөхөрлөж байгаа болохоор товчхон давтаж, та нарт энгийн сануулга өгөх шаардлагатай байсан. Үүний дараа бид удирдагч, ажилчдын үүрэг хариуцлагын талаар нөхөрлөсөн ч бай, эсвэл хуурамч удирдагчдын янз бүрийн илрэлийн талаар нөхөрлөсөн ч бай ядаж л та нарын хувьд хэтэрхий хоосон санагдахгүй—ердөө л энэ. Гэсэн ч та нар антихристүүдийн янз бүрийн илрэлтэй нүүр тулах хэрэгтэй хэвээр байна. Зарим хүн: “Хэрвээ Бурхан бодит хүмүүс, үйл явдал, зүйлсийг бүрдүүлж өгөхгүй бол бид хаана нүүр тулах юм бэ? Бид өөрсдөө антихристүүдийг эрж хайж болохгүй биз дээ?” гэж хэлдэг. Та нар тэднийг эрж хайх шаардлагагүй. Хамгийн энгийн шийдэл бол антихристүүдтэй тааралдах үедээ тэднийг Бурханы үгтэй харьцуулж үзэхийн тулд чадах бүхнээ хийх явдал юм. Тэдний гадаад илчлэлт, мэдэгдэл, үйлдэл, зан чанар, түүнчлэн бодол санаа, харах өнцөг, тэр ч бүү хэл биеэ авч явах байдал, ертөнцтэй харьцах хандлага, амьдралын хэв маяг гэх мэтийг харьцуулж үз— өөрөөр хэлбэл, бидний ярилцсан антихристүүдийн арван таван илрэлтэй харьцуулж үз. Чадах чинээгээрээ олныг харьцуулж үз. Хүмүүсийн ойлголт ийм байдаг: Хүний ой санамж хязгаарлагдмал учраас тэд ой санамжаасаа ихийг эргэн санаж чаддаггүй. Хүмүүс өөрийн биеэр туулсан туршлагаараа жинхэнэ утгаар нь олж авсан зүйлсийнхээ талаар нэвт шувт ярьж чаддаг. Тэд хэчнээн их ярьсан ч энэ нь ой санамжид биш, харин туршлага болон туулсан зүйлд нь үндэслэдэг. Тэдний олж авсан эдгээр зүйл үнэнтэй болон бодит үнэн байдалтай хамгийн ойр байдаг—эдгээр нь хүмүүсийн туршлагаар олж авсан зүйлс юм. Тэдгээрээс гадна, хүний үзэл, төсөөлөлд нийцсэн зүйлс болон мэдлэгт суурилсан зүйлс нь оюун ухаанд чинь түрүүлж ороод хэчнээн олон жил давамгайлах байр суурь эзэлсэн ч үнэнд нийцдэггүй. Чи үнэнийг жинхэнэ утгаар нь ойлгох үед эдгээр зүйл арилж, хаягдана. Гэвч үнэнтэй ойр, үнэнд нийцсэн, чиний туршлагаар олж авсан тэр зүйлс л үнэ цэнтэй юм. Миний өнөөдөр асуусан асуултуудыг та нар бүрэн ойлгосон эсэхээс үл хамааран антихристүүдийг ялган таних сэдвийн та нарын ойлгож чадах хэсэг гарцаагүй бий, учир нь та нар бүгд антихристүүдийн зарим төөрөгдөл, үймээнийг туулсан. Энэ нь та нарт жаахан ялган таних чадвар өгсөн бөгөөд та нар антихристүүд ёрын мууг үйлдэж, чуулганы ажлыг үймүүлж байхтай тааралдах үед эдгээр үнэн та нарт хэрэг болно. Эдгээр үг бодит орчин нөхцөлтэй тулгарах үед л хэрэг болдог. Хэрвээ чи антихристүүдийн төөрөгдлийг туулаагүй, зүгээр л тэдний үйлдлийг оюун ухаандаа төсөөлж байгаа бол энэ нь ашиггүй. Чиний төсөөлөл хэчнээн сайн байсан ч энэ нь чи тэднийг ялган таньж чадна гэсэн үг биш. Бодит орчин нөхцөлтэй тулгарах үед л хүмүүс зөнгөөрөө хариу үйлдэл үзүүлж, өөрсдийн бодол санаа, харах өнцөг, өөрсдийн үзэж харсан зарим онол, олж мэдсэн зарим хоосон сургаал, арга барил, замаа ашиглан эдгээр асуудалтай нүүр тулж, зохицуулж, эцэст нь янз бүрийн сонголт хийдэг. Гэхдээ хүмүүс эдгээр нөхцөл байдалтай тулгарахаасаа өмнө янз бүрийн онолын талаар цэвэр ойлголт, сэтгэгдэлтэй байвал энэ нь хэдийнээ нэлээд сайн хэрэг юм. Зарим хүн: “Биднийг антихристүүдтэй тааралдахаас өмнө Та ийм их зүйл ярих нь ямар хэрэгтэй юм бэ?” гэж хэлдэг. Энэ хэрэгтэй. Антихристүүдийг ил болгосон үгс номд хэвлэгдээгүй гэж үү? Тэр үгс чиний нэг, хоёр өдрийн дотор бүрэн туулж, нэвт харж чадах зүйл мөн үү? Үгүй. Тэдгээрийг тэр номд хэвлэсний зорилго нь та нарыг аварч, та нарт эдгээр үгийг байнга уншиж, эдгээр үнэнийг ойлгох боломж олгох, түүнчлэн ирээдүйд янз бүрийн нөхцөл байдалтай тулгарах үедээ—антихристийн хэрэг явдал ч бай, өөрийн зан чанарыг өөрчлөхөд тулгарч буй бэрхшээл ч бай, өөр юу ч байсан—Бурханы үгийг уншиж, амийн хангалт хүлээн авах боломж олгох явдал юм. Энэ ном дахь Бурханы үг бол эдгээр асуудлыг туулж, зохицуулах, үнэний эдгээр тал руу орох чиний эх сурвалж юм. Номлол сонсохдоо хэр ихийг ойлгож чадах чинь чамд хэр их бодит байдал байгааг илэрхийлэхгүй. Хэрвээ чи ямар нэг зүйлийг тухайн үед нь учрыг нь олж, санаж чадахгүй байгаа бол энэ нь ирээдүйд хэзээ ч туулахгүй, эсвэл хэзээ ч ойлгож авахгүй гэсэн үг биш. Товчхондоо, Бурханы үгэнд үндэслэн хүмүүсийн туршлагаар олж авч, мэдэж авсан зүйлс л үнэнтэй холбоотой гэдгийг та нар ойлгох ёстой. Хүмүүсийн санаж байгаа зүйлс болон оюун ухаандаа ойлгож байгаа зүйлс нь ихэнхдээ үнэнтэй холбоогүй; тэдгээр нь зүгээр л хоосон сургаал юм. Үнэний тухайд хамгийн чухал зүйл юу вэ? Хамгийн чухал зүйл бол туршлага, оролт юм. Үнэний аливаа талын тухайд, хүмүүс үүнийг бодитоор туулах үед эцсийн ургац нь үнэний үр жимс болон тэдний амьд үлдэх зам болдог. Тиймээс санахгүй байх нь асуудал биш.

Хэрвээ Би цуглааны эхэнд үндсэн сэдвийг шууд хэлэлцэж эхэлсэн бол та нар цаг тухайд нь хариу үйлдэл үзүүлж чадахгүй байх байсан биш үү? Тиймээс Би зарим арга барил ашиглаж, эхлээд та нараас: “Антихрист мөн чанартай хүмүүс болон антихрист зан чанартай хүмүүсийн хоорондох ялгааг та нар санаж байна уу?” гэж асуух хэрэгтэй болсон. Энэ асуултыг эхэлж асуусан Миний зорилго бол та нарыг хэлэх үггүй болгох, эсвэл та нарыг ил болгох явдал биш, харин та нарт санахад туслах явдал байсан. Дараа нь бид тойм хийсэн бөгөөд зарим хүн аажмаар: “Бид өмнө нь антихристүүд үнэнд хэрхэн ханддаг, антихристүүдийн хүн чанар ямар байдаг талаар нөхөрлөсөн” гэж санасан. Антихристүүдийн талаарх агуулгын зарим нь та нарт хэдийнээ гүн гүнзгий сэтгэгдэл үлдээсэн; энэ агуулга нь чамайг ийм зүйлсийг туулах үед чинь хэрэглэгдэж, чиний хэрэгжүүлэлтийн удирдамж, чиглэл болохыг хүлээж байгаа. Гэвч анх сонсоод чамд ямар ч сэтгэгдэл үлдээгээгүй агуулга бүр ч их бий. Энэ агуулгыг бас туулах хэрэгтэй. Чи эдгээр туршлагыг туулж, дараа нь эдгээр үгийг идэж, ууж, залбиран-унших үедээ бүр ч ихийг олж авна. Чамд сэтгэгдэл үлдээсэн агуулга уу, үгүй юу гэдэг нь хамаагүй, чи эдгээр зүйлийг туулсны дараа бүгд хоорондоо уусан нэгдэнэ. Чиний санаж байсан хоосон сургаал нь тэдгээрийг туулсны дараа чиний бодитой ойлголт, чиний олж авсан зүйл болно. Чамд сэтгэгдэл үлдээгээгүй агуулгын тухайд, нэг удаа туулсны дараа чамд зарим нэг сэтгэгдэл үлдэж магадгүй ч энэ нь зүгээр л жаахан мэдрэхүйн мэдлэг байх болно. Энэ мэдрэхүйн мэдлэг нь зөвхөн хоосон сургаалын түвшинд л үлдэж чадна. Чи төстэй зүйлсийг дахин туулах үлдэж байгаа бөгөөд тэр үед энэ нь чамайг залж чиглүүлж, чамд чиглэл өгч, чамайг хэрэгжүүлэлтийн замаар хангана. Бурханы үгийг туулах, үнэнийг туулах нь ийм үйл явц юм. Миний асуусан асуултад хэрхэн хариулахаа мэдэхгүй байсан нь та нарын хувьд ичмээр хэрэг үү? Энэ ичмээр хэрэг биш. Хэрвээ та нар Надаас гэнэт асуулт асуувал Би ч бас тэр асуулт ямар утгатай болох, үнэний аль талтай холбоотой болохыг бодолцож, газар дээр нь эргэцүүлэх хэрэгтэй болно. Хүний тархи, оюун ухаан ингэж ажилладаг—хариу үйлдэл үзүүлэхэд хугацаа шаардагддаг. Чиний маш сайн мэддэг зүйл байлаа ч гэсэн, хэрвээ олон жил тааралдаагүй бол гэнэт дахин тааралдах үедээ хариу үйлдэл үзүүлэхэд хугацаа шаардагдсаар байх болно. Чи ямар нэг зүйлийг хэчнээн гүн гүнзгий туулсан бай, хэрвээ олон хоног юм уу жилийн дараа дахин тааралдвал хариу үйлдэл үзүүлэхэд хугацаа шаардагдсаар байх болно— тэр тусмаа антихристүүдийн сэдвийн талаарх та нарын ойлголт зөвхөн бичиг үсэг, хоосон сургаалын түвшинд байгаа, та нар үүнийг бодит амьдрал дээр тааралддаг антихристүүдтэй хараахан харьцуулж үзэж чадахгүй байгаа, мөн та нар антихристүүдийг үндсэндээ ялган таньж чадахгүй хэвээр байгаа гэж хэлж болно. Тиймээс эдгээр үнэн та нарыг бодитоор туулахыг хүлээж байна— тэр үед л та нар Бурханы үгийн үнэн зөв, оновчтойг баталж чадна. Жишээ нь, бид өмнө нь антихристүүд огт гэмшдэггүй гэж нөхөрлөсөн. Чи үүнийг цээжилсэн бөгөөд: “Бурхан антихристүүд огт гэмшдэггүй гэж хэлсэн. Тэд Бурханыг эцсээ хүртэл эсэргүүцэж, сөрнө. Тэд үнэнийг хүлээж авдаггүй бөгөөд юу ч болсон, Бурханы үг бол үнэн гэдгийг хэзээ ч хүлээн зөвшөөрөхгүй. Тэд үнэнийг зэвүүцдэг” гэж хэллээ гэж бодъё. Чи энэ үгийг зөвхөн хоосон сургаалын хувьд л ойлгож, хүлээн авч, эсвэл сэтгэгдэлтэй байгаа хэрэг; энэ нь зүгээр л жаахан мэдрэхүйн мэдлэг юм. Далд ухамсартаа чи энэ үг зөв гэж бодож байгаа ч антихристүүдийн хэлдэг яг ямар үг, тэдний харуулдаг ямар завхарсан зан чанар, тэднийг хөдөлгөдөг ямар уг чанар гэх мэт нь антихристүүдийг ил болгодог Бурханы үгтэй таарч, холбогдож байна вэ? Тэдгээрийн аль нь Бурханы ил болгосон нь баримт гэдгийг харуулж чадах вэ? Үүний тулд чи антихристтэй биечлэн уулзах, эсвэл ажиглагчдаас антихристийн үйл хэрэг, үгийн талаар сонсох хэрэгтэй бөгөөд эцэст нь чи: “Бурханы үг үнэхээр бодитой, бүрэн үнэн зөв юм байна. Энэ хүн хэд хэдэн удаа антихрист гэж тодорхойлогдож, чөлөөлөгдсөн. Хэдийгээр тэр хараахан хөөгдөж, зайлуулагдаагүй ч илрэл, илчлэлт нь түүнийг үнэнийг огт хүлээж авдаггүй, тууштай гэмшдэггүй, мөн антихрист зан чанартай төдийгүй антихрист уг чанар-мөн чанартай гэдгийг харуулж байна—тэр үнэхээр бүрэн гүйцэд антихрист юм” гэдгийг ухаарна. Тэгээд нэг өдөр энэ хүн хөөгдөх үед чи зүрх сэтгэлдээ: “Бурханы үг үнэхээр оновчтой юм! Антихрист зан чанартай хүмүүс өөрчлөгдөж чадна, харин антихрист мөн чанартай хүмүүс өөрчлөгдөхгүй” гэдгийг баттай болгоно. Эдгээр үг чиний зүрх сэтгэлд үндэслэдэг. Энэ нь зөвхөн ой санамж юм уу жаахан сэтгэгдэл биш, мөн ердөө л нэг төрлийн мэдрэхүйн мэдлэг ч биш юм. Харин чи Бурханы үгийг гүн гүнзгий ойлгож, хүлээн авдаг: “Антихрист өөрчлөгдөхгүй; тэд Бурханыг эцсээ хүртэл сөрнө. Бурхан тэднийг авардаггүйг гайхах юмгүй; Бурхан ийм хүмүүс дээр ажилладаггүйг гайхах юмгүй. Тэд үүргээ гүйцэтгэхдээ хэзээ ч гэгээрэл, гэрэлгүй байдаг, ямар ч өсөлт харуулдаггүйг нь гайхах юмгүй—тэд өөрсдийнхөө замаар явахаар шийдсэн. Энэ үнэхээр антихрист мөн!” Чи Бурханы үгийн оновчтой байдлыг батлах үедээ дотроо: “Бурханы үг үнэхээр үнэн юм. Эдгээр үг зөв. Амен!” гэж бодно. Чи Амен гэж хэлдэг нь ямар утга учиртай вэ? Энэ нь, туршлагаараа дамжуулан чи Бурханы үг бол бүх зүйлийг хэмжих шалгуур мөн, Бурханы үг бол үнэн мөн, мөн энэ эрин үе болон энэ хүн төрөлхтөн өнгөрөн одсон ч Бурханы үг өнгөрөн одохгүй гэдгийг ойлгож авсан гэсэн үг юм. Яагаад өнгөрөн одохгүй вэ? Яагаад гэвэл хэзээ ч байсан хамаагүй, антихристүүдийн мөн чанар хэзээ ч өөрчлөгдөхгүй бөгөөд антихристүүдийн мөн чанарыг ил болгодог Бурханы үг хэзээ ч өөрчлөгдөхгүй. Хэдийгээр энэ эрин үе өнгөрөн одох ч, хэдийгээр энэ завхарсан хүн төрөлхтөн өнгөрөн одох ч Бурханы эдгээр үг үргэлж бодит үнэн байх болно—хэн ч үүнийг үгүйсгэж чадахгүй. Энэ бол Бурханы үг! Бурханы үг чиний харж, тулгарч буй баримттай таарч, нийцэж байгааг мэдрэх үед, мөн зүрх сэтгэл чинь баттай болж, энэ нь Бурханы үг зөв байх ёстой, эсвэл Бурханы үг буруу биш гэсэн зүгээр нэг мэдрэмж төдий биш, харин чи үүнийг харж, биечлэн туулсан үед чи Бурханы үгэнд аяндаа Амен гэж хэлнэ. Тэр үед хэрвээ Би дахин: “Антихрист мөн чанартай хүмүүсийн илрэл юу вэ?” гэж асуувал чиний дотоод ойлголт тэр даруй гарч ирнэ. Чамд зөвхөн сэтгэгдэл, санаж байгаа хэллэг, эсвэл нэг төрлийн ухамсар юм уу мэдрэхүйн мэдлэг байгаад зогсохгүй. Чи тэр даруй: “Антихристүүд үнэнийг огт хүлээж авдаггүй бөгөөд огт гэмшдэггүй!” гэж хэлнэ. Хэдийгээр энэ үгэнд нэг их логик бүтэц байхгүй байж магадгүй ч, хэдийгээр үүнийг нэлээд гэнэт хэлсэн, хүмүүс эхэндээ ойлгохгүй байж магадгүй ч чи үүний утгыг мэднэ, учир нь чи үүнийг туулж, өөрийн нүдээр харсан. Антихристүүд бол яг ийм өөдгүй амьтад—тэд хэзээ ч гэмшихгүй. Эдгээр үгийг туулах хэрэгтэй; үүнийг туулаагүй хэн ч юу ч олж авахгүй.

Удирдагч, ажилчдын үүрэг хариуцлага (22)

Өнгөрсөн удаа бид удирдагч, ажилчдын арван гурав дахь үүрэг хариуцлага болох “Бурханы сонгосон хүмүүсийг антихристийн үймээн, төөрөгдөл, хяналт, хор хөнөөлөөс хамгаалж, тэднийг антихристийг ялган таньж, зүрх сэтгэлээсээ авч хаядаг болгох” талаар нөхөрлөсөн. Одоо эргэн харъя: Удирдагч, ажилчдын арван гурав дахь үүрэг хариуцлагын тодорхой агуулгатай холбоотой ямар тодорхой зүйлсийн талаар бид нөхөрлөсөн бэ? (Бид ил болгох, засах, задлан шинжлэх, хязгаарлах, хянах гэсэн таван зүйлийн талаар нөхөрлөсөн.) Энэ таван зүйл бол удирдагч, ажилчдын энэ үүрэг хариуцлагад багтдаг тодорхой ажлууд юм; эдгээр нь антихристүүдтэй холбоотойгоор удирдагч, ажилчдын гүйцэтгэх хэрэгтэй тодорхой ажлууд юм. Тэгвэл эдгээр ажлын тухайд хуурамч удирдагчдад ямар илрэл байдаг вэ? Бид өнгөрсөн удаа бас зарим нарийн ширийн зүйлийн талаар нөхөрлөсөн үү? (Тийм ээ.) Хуурамч удирдагчдын илрэл дараах байдалтай байдаг: Нэг дэх нь, тэд хүмүүсийг гомдоохоос айдаг бөгөөд антихристүүдийг зайлуулах юм уу хөөж зүрхэлдэггүй. Хоёр дахь нь, тэд антихристүүдийг ялган таньж чаддаггүй. Гурав дахь нь, тэд антихристүүдийн хамгаалалтын шүхэр болдог. Дөрөв дэх нь, тэд Бурханы сонгосон хүмүүст хариуцлагагүй ханддаг. Хариуцлагагүй байдал нь яаж харагддаг вэ? Антихристүүдийн үймээн, төөрөгдөлтэй тулгарах үедээ хуурамч удирдагчид ах эгч нарыг хамгаалж чаддаггүй, антихристүүдийн муу үйлийг ил болгож чаддаггүй, Сатаны арга мэхийг ил болгож чаддаггүй, антихристүүдийг ялган танихад нь ах эгч нарт туслахын тулд үнэнийг нөхөрлөж чаддаггүй—тэд ийм ажил хийдэггүй. Түүнчлэн, антихристүүдэд төөрөлдсөн, биеийн хэмжээ жижиг, ялган таних чадваргүй хүмүүсийн төлөө тэд сэргээн засах ямар ч ажил хийдэггүйгээр үл барам, “Хохь нь” гэх зэрэг хүн чанаргүй зүйл хэлдэг. Энэ бол хариуцлагагүй байдлын тодорхой илрэл бөгөөд хуурамч удирдагчид чуулганы ажлын төлөө ачаа үүрэх мэдрэмжгүй болохыг илтгэдэг. Эдгээр илрэл нь антихристүүд Бурханы сонгосон хүмүүсийг төөрөлдүүлж, үймүүлэх үед хуурамч удирдагчдын гаргадаг тодорхой үйлдэл, арга барил юм. Энэ ажилд хандах тэдний тодорхой хандлага нь хариуцлагагүй, үнэнч бус байдал юм. Тэд антихристүүдэд зөвшөөрөл өгөхийн тулд янз бүрийн шалтаг тоочиж, янз бүрийн арга хэрэглэн, антихристүүдийн хамгаалалтын шүхэр болдог бөгөөд чуулганы ажил болон Бурханы сонгосон хүмүүсийн эрх ашгийг хамгаалж чаддаггүй. Хэрвээ хуурамч удирдагчид, антихристүүд Бурханы сонгосон хүмүүсийг үймүүлж, төөрөлдүүлж, хянаж, хор хөнөөл учруулах зэрэг асуудлыг даруй шийдвэрлэж, дараа нь антихристүүдийг хязгаарлаж, тусгаарлаж, зайлуулж эсвэл хөөж чаддаг байсан бол Бурханы сонгосон хүмүүс хамгийн сайн хамгаалалтыг хүртэх байсан. Гэвч удирдагчийн хувиар тэд энэ ажилд чадваргүй байдаг. Тодорхой өнцгөөс харвал, тэд антихристүүдийг далдуур хамгаалж, замыг нь засаж өгдөг, ингэснээрээ Бурханы сонгосон хүмүүсийг үргэлжлүүлэн төөрөлдүүлж, хянаж, хор хөнөөл учруулж, Бурханы сонгосон хүмүүсийн чуулганы хэвийн амьдрал болон үүргийн гүйцэтгэлийг үймүүлэхэд тэднийг хүргэдэг гэж хэлж болно. Эдгээр нь хуурамч удирдагчдын янз бүрийн илрэл юм.

14-р зүйл: Бүх төрлийн ёрын муу хүмүүс болон антихристүүдийг даруй ялган таньж, дараа нь зайлуулах юм уу хөөх (I хэсэг)

Удирдагч, ажилчдын арван гурав дахь үүрэг хариуцлагын талаар нөхөрлөж дууссан тул өнөөдөр бид арван дөрөв дэхийнх нь талаар нөхөрлөнө. Арван дөрөв дэх үүрэг хариуцлагын агуулга нь зарим талаараа арван гурав дахьтай төстэй. Арван дөрөв дэх үүрэг хариуцлагын хүрээнд удирдагч, ажилчдын хийх хэрэгтэй тодорхой ажил нь зөвхөн антихристүүдтэй холбоотой төдийгүй, төрөл бүрийн ёрын муу хүмүүсийг хамардаг тул арван гурав дахь үүрэг хариуцлагаас илүү өргөн хүрээтэй байдаг. Арван дөрөв дэх үүрэг хариуцлагын талаар нөхөрлөхөөсөө өмнө эхлээд агуулгыг нь уншъя. (Удирдагч, ажилчдын арван дөрөв дэх үүрэг хариуцлага: “Бүх төрлийн ёрын муу хүмүүс болон антихристүүдийг даруй ялган таньж, дараа нь зайлуулах юм уу хөөх.”) Энэ өгүүлбэр урт биш боловч удирдагч, ажилчдын хийх хэрэгтэй тодорхой ажлын тухайд энэ нь харагдаж байгаа шигээ тийм энгийн биш юм. Энэ өгүүлбэрт дурдсан удирдагч, ажилчдын үүрэг хариуцлага яг юу вэ? Удирдагч, ажилчдын гүйцэтгэх хэрэгтэй ажлын бай нь хэн бэ? (Төрөл бүрийн ёрын муу хүмүүс болон антихристүүд.) Хийгдэх хэрэгтэй тодорхой ажил нь юу вэ? (Тэднийг даруй ялган таних. Нэгэнт ялган таньсан бол тэднийг зайлуулах юм уу хөөх.) Хойшлуулж алгуурлалгүйгээр даруй ялган таних; шинж тэмдгийг нь олж тогтоомогцоо оновчтой дүгнэлт, тодорхойлолт гаргаж, дараа нь холбогдох хүмүүсийг зайлуулах замаар арга хэмжээ авах ёстой. Үнэндээ удирдагч, ажилчдын хийх хэрэгтэй тодорхой ажил нь хоёр зүйлээс бүрддэг: хүмүүсийг ялган таних, асуудлыг шийдвэрлэх. Өнгөн дээрээ энэ нь ийм энгийн мэт санагдана: Эхлээд ялган таньж, дараа нь Бурханы гэрийн зайлуулах юм уу хөөхийг шаарддаг төрөл бүрийн ёрын муу хүмүүс болон антихристүүдэд чиглэсэн шийдэл, арга хэмжээг даруй боловсруулах. Энэ өнцгөөс харвал, удирдагч, ажилчид энэ ажлыг сайн хийж, хариуцлагаа биелүүлэх нь нэг их хүндрэлгүй, амархан мэт харагдаж байна, учир нь Бурханы гэр өмнө нь янз бүрийн хүмүүсийг ялган таньж, зайлуулах нарийн ширийн зүйлийн талаар өргөн хүрээтэй нөхөрлөж, энэ талаар их зүйл ярьсан. Өнгөн дээрээ арван дөрөв дэх үүрэг хариуцлагад хамаарах ажил нь өмнө нь нөхөрлөсөн арван хоёр, арван гурав дахь үүрэг хариуцлагын тодорхой агуулгатай зарим талаар төстэй мэт санагдавч арван дөрөв дэх үүрэг хариуцлагын хувьд удирдагч, ажилчдын хийдэг ажлын бай нь зөвхөн антихристүүд бус, мөн төрөл бүрийн ёрын муу хүмүүс байдаг. Энэ нь цар хүрээг тэлж, төрөл бүрийн ёрын муу хүмүүсийг багтаадаг тул системтэй, тодорхой нөхөрлөл шаарддаг. Учир нь энэ нь нэг төрлийн ёрын муу хүний илрэлийн тухай бус, харин төрөл бүрийнх байдаг тул удирдагч, ажилчдын арван дөрөв дэх үүрэг хариуцлагын талаар нөхөрлөхдөө бид энэ ажлын байг тодорхойлоход анхаарлаа төвлөрүүлнэ. Энэ бол нэг тал нь. Түүнчлэн, энэ хүмүүст яг хэрхэн хандах—хязгаарлах уу, тусгаарлах уу, зайлуулах уу, эсвэл хөөх үү гэдэг нь бидний дараагийн дэлгэрэнгүй нөхөрлөх зүйл юм.

Чуулган гэж юу вэ

Энэ ажлын талаар дэлгэрэнгүй нөхөрлөхөөсөө өмнө эхлээд сэдвээс гадуурх нэг зүйлийн талаар нөхөрлөе. Сэдвээс гадуурх энэ зүйл нь сайн мэддэг зүйл байж магадгүй, эсвэл та нарын тодорхой ойлголтгүй сэдэв байж ч магадгүй. Ямар сэдэв бэ? “Чуулган гэж юу вэ?” гэдэг сэдэв юм. Энэ сэдэв ямар сонсогдож байна? Зарим хүн: “Та удирдагч, ажилчдын үүрэг хариуцлагын талаар нөхөрлөж байгаа юм чинь зөвхөн тэр талаар л тодорхой нөхөрлө л дөө. Чуулган гэж юу болох талаар яагаад нөхөрлөж байгаа юм бэ? Энэ нь энэ сэдэвтэй холбоотой юм уу?” гэж хэлж магадгүй. Өнгөн дээрээ энэ нь хамааралгүй мэт санагдаж магадгүй бөгөөд зарим нь бүр “Энэ огт хамааралгүй сэдэв байна. Яагаад үүнийг гаргаж ирж нөхөрлөж байгаа юм бэ?” гэж хэлж магадгүй. Та нар юу гэж бодохоос үл хамааран эдгээр бодлоо хойш тавиад, эхлээд чуулган гэж юу болохыг тунгаан бодоцгоо. "Чуулган" гэх энэ үгийн тодорхойлолт болон нэршлийг тодорхой нөхөрлөмөгц бид яагаад энэ сэдвээр нөхөрлөж байгааг та нар мэдэх болно.

I. Чуулганы талаарх хэд хэдэн ойлголт

Чуулган гэж юу болох талаар нөхөрлөх нь “чуулган” гэх нэршилд тодорхой, оновчтой тайлбар өгнө гэсэн үг; энэ нь “чуулган” гэх нэр томьёоны тодорхой, оновчтой тодорхойлолтыг түгээмэл болгоно гэсэн үг юм. Эхлээд та нар “чуулган” гэх нэр томьёог хэрхэн ойлгож, ухамсарлаж байгаагаа ярилцаж болно. Чуулган гэж юу вэ? Онолын тайлбараас эхлээд, дараа нь илүү тодорхой, харьцангуй бодит тодорхойлолт руу орцгооё. (Миний ойлгосноор, Бурханд чин сэтгэлээсээ итгэж, үнэнийг эрэлхийлдэг ах эгч нар Бурханд шүтэн мөргөхөөр цуглардаг газрыг чуулган гэж нэрлэдэг.) Энэ тодорхойлолт нь чуулган ямар төрлийн газар болохыг зааж байна; энэ нь үндсэндээ материаллаг, биет зүйл юм. Энэ бол онолын тодорхойлолт. Энэ тодорхойлолт оновчтой юу? Ямар нэгэн алдаа байна уу? Онолын хувьд энэ тодорхойлолт нь хүлээн зөвшөөрөхүйц. Нэмж хэлэх хүн байна уу? (Би жаахан нэмье. Бурханы илрэлт, ажлаас үүдэн, мөн Бурхан үнэнийг илэрхийлснээс үүдэн Бурханыг дагадаг бүлэг хүмүүс бий болсон; тэдний бүрдүүлдэг хамт олныг чуулган гэж нэрлэдэг.) Энэ тодорхойлолт нь чуулган ямар төрлийн хамт олон болохыг тодорхойлж байна. Энэ нь бас бичгийн, онолын тодорхойлолт юм. (Энэ бүлэг хүмүүс Ариун Сүнсний ажилтай, Бурханы үгийг уншихаар цугларах үедээ Ариун Сүнсний гэгээрэлтэй байдаг бөгөөд үнэнийг хэрэгжүүлж, амиа өсгөж чаддаг гэдгийг би нэмж хэлмээр байна. Чуулган бол ийм хүмүүсийн цугларалт юм.) Чуулганы тодорхойлолт дээрх энэ нэмэлт нь ямар төрлийн цугларалт болохыг тодорхойлж байна—энэ цугларалтын тодотгол нь Бурханы үгийг идэж уух, Ариун Сүнсний ажилтай байх, амийн өсөлттэй байх явдал юм. Энэ нь бас үндсэндээ чуулганы бичгийн, онолын тодорхойлолт юм. Өөр нэмэх зүйл байна уу? (Энэ бол Бурханы үгийг хэрэгжүүлэлтийн зарчим болгон үздэг, үнэн болон Христэд захирагддаг бүлэг хүмүүс юм. Энэ бүлэг Бурханы ажлыг туулж, үнэнийг хүлээн авч, амиа өсгөж, аврагдаж чадна. Ийм бүлгийг чуулган гэж нэрлэдэг.) Энэ “бүлэг” нь дөнгөж сая дурдсан “хамт олон”-той адилхан байна. Өөр нэмэх зүйл байна уу? Хэрвээ та нарт өөр нэмэх зүйл байхгүй бол дээр дурдсан дөрвөн ойлголтыг дахин хэлж болно; тухайлбал, Бурханд итгэж эхэлснээсээ хойш одоог хүртэл чи чуулганы тодорхойлолтыг яг юу гэж үзсээр ирснээ хэлж болно. Үүнийг онолын хувьд тодорхойлох нь амархан байх ёстой, тийм үү? Жишээ нь, Бурханыг чин сэтгэлээсээ дагаж, шүтэн мөргөдөг хамт олныг чуулган гэж нэрлэж болно; эсвэл Бурханы хүслийг дагаж, Бурханд дуулгавартай байхаар эрэлхийлж, Бурханыг шүтэн мөргөдөг бүлгийг чуулган гэж нэрлэж болно; эсвэл Ариун Сүнсний ажил, Ариун Сүнсний удирдамжтай, Бурхан дэргэд нь хамт байдаг бөгөөд Бурханыг шүтэн мөргөж чаддаг бүлгийг чуулган гэж нэрлэж болно. Эдгээр нь чуулганы онолын тодорхойлолт биш гэж үү? (Мөн.) Та нар бүгд чуулганы тодорхойлолт дахь эдгээр тодотголын агуулгыг ойлгож, мэдэж байгаа, тийм үү? (Тийм.) Тэгвэл давтаад хэлцгээ. (Чуулган гэдэг нь Бурханд чин сэтгэлээсээ итгэж, Христийг дагадаг хүмүүсийн хамт олныг хэлдэг. Жинхэнэ чуулган Ариун Сүнсний ажилтай, Бурханы удирдамжтай байдаг; энэ нь Христ болон үнэнд захирагддаг, тэнд Бурханыг дагагчид Бурханы үгийг идэж ууж, Бурханы ажлыг туулж, амь-оролттой байдаг. Энэ бол жинхэнэ чуулган юм. Чуулган нь шашны нийгэмлэгүүдээс ялгаатай. Чуулган нь шашны зан үйл үйлддэггүй, эсвэл Бурханыг гаднах хэлбэр төдий шүтэн мөргөдөггүй.) Энэ бол үндсэндээ чуулганы талаарх онолын тодорхойлолт юм. Жишээ нь, чуулган бол Бурханаар дуудагдсан хүмүүс цугладаг газар гэж тодорхойлох, эсвэл чуулган бол Бурханд чин сэтгэлээсээ итгэж, дагаж, дуулгавартай байж, шүтэн мөргөдөг хүмүүсийн хамт олон гэж тодорхойлох, эсвэл чуулган бол Бурханаар дуудагдсан хүмүүсийн цугларалт гэж тодорхойлох гэх мэт—эдгээр нэршил нь янз бүрийн бүлэг итгэгчдийн чуулганы талаарх зарим үндсэн ойлголт юм уу тодорхойлолтыг тусгадаг. Өөр өөр шашин, урсгалууд чуулганыг яг юу гэж тодорхойлдгийг ярихаа больё—Бурханыг дагадаг бидний хувьд чуулганы тодорхойлолт юу вэ? Энэ нь Бурханд чин сэтгэлээсээ итгэдэг, Ариун Сүнсний ажилтай, Бурханы удирдамжтай, Бурханы үгийг идэж ууж, үнэнийг эрэлхийлж, Бурханд дуулгавартай байхаар эрэлхийлж, Бурханыг шүтэн мөргөж чаддаг бүлэг хүмүүсээс өөр юу ч биш юм. Үүнийг газар, хамт олон, цугларалт, нийгэмлэг, бүлгэм, эсвэл өөр юу ч гэж тодорхойлсон бай—ямар ч нэр томьёо ашигласан бай—тодорхойлолтын тодотголууд нь үндсэндээ эдгээр юм. Чуулганы талаарх хүмүүсийн үндсэн ойлголтоос, мөн “чуулган” гэх нэршлийг тодорхойлоход та нарын ашиглаж буй тодотголоос харахад, хүмүүс Бурханыг дагаж, зарим үнэнийг ойлгомогцоо чуулганыг жирийн нэг нийгэмлэг юм уу бүлэг гэж ойлгохоо больдог нь тодорхой байна. Харин энэ нь Бурханд чин сэтгэлээсээ итгэх, Бурханы үгийг унших, Ариун Сүнсний ажилтай байх, Бурханд дуулгавартай байж, шүтэн мөргөж чадахтай холбоотой, эсвэл амь-оролт, зан чанарын өөрчлөлт, Бурханы төлөө гэрчлэл хийх болон бусад зүйлийг хамарсан талуудтай холбоотой байдаг. Ингэж харахад, Бурхан ажлаа хийж эхэлснээс хойш ихэнх хүний зүрх сэтгэл дэх “чуулган” гэх нэршлийн талаарх ойлголт, ухаарал илүү гүн гүнзгий, илүү тодорхой болсон бөгөөд энэ нь чуулганы талаарх Бурханы санаатай илүү нийцдэг. Энэ нь барилга, нийгмийн бүлгэм, хэлтэс, байгууллага, эсвэл өөр ямар нэгэн зүйл шиг энгийн зүйл байхаа больсон; харин Бурханд итгэх, Бурханы үг, үнэн, Бурханыг шүтэн мөргөх зэрэг зүйлтэй холбоотой байдаг.

II. Чуулганы оршин тогтнолын үнэ цэн ба хийдэг ажил

Чуулганы талаарх тодорхой ойлголт, тодорхойлолтын тухайд бид одоо яаран дүгнэлт хийхгүй. Та нар “чуулган” гэх нэршил юм уу үүний тодорхойлолтын талаар үндсэн ойлголттой болсныхоо дараа чуулганы оршин тогтнолын үнэ цэн, чуулган оршин тогтносноор бий болдог ажил, хүмүүсийн дунд чуулганы гүйцэтгэдэг үүрэг роль зэрэг зүйлийн талаар тодорхой мэдэж авсан уу? Эдгээр талын агуулга нь бас чуулганы тодорхойлолттой холбоотой юу? Энгийнээр хэлбэл, чуулганы хийдэг зүйл бол түүний оршин тогтнолын үнэ цэн юм. Жишээ нь, нэг байшинг авч үзье—энэ байшингийн зориулалт юу вэ? Энд амьдарч, үүнийг ашигладаг хүмүүсийн хувьд үнэ цэн, ач холбогдол нь юу вэ? Ядаж л энэ нь салхи, борооноос нөмөрлөдөг бөгөөд энэ нь үнэ цэнийнх нь нэг юм; өөр нэг үнэ цэн нь гэвэл, ядарч туйлдан, очих газаргүй болох үед чинь гэр бол чиний амарч, амар тайван, сэтгэл хангалуун байж болох газар юм. Энэ байшинг гэр гэж нэрлэдэг боловч чиний хувьд ямар чиг үүрэгтэй вэ? Энэ нь салхи борооноос нөмөрлөж, амарч, алжаалаа тайлж, эрх чөлөөг эдлэх боломж олгодог гэх мэт; эдгээр чиг үүрэг нь чиний хувьд энэ байшингийн үнэ цэн юм. Тэгвэл дахиад хэлье, чуулганы үүрэг роль юу вэ? Чуулган бүрэлдэж, оршин тогтнохын үнэ цэн, ач холбогдол юу вэ? Энгийнээр хэлбэл, чуулган юу хийдэг вэ, ямар үүрэг роль гүйцэтгэдэг вэ? Та нар үүнийг тодорхой мэдэх үү? Чуулган гэж нэрлэгдэхийн тулд, энэ ажил нь жинхэнэ чуулганы хийх ёстой зүйл байхын тулд чуулган ямар тодорхой ажил, ямар төрлийн ажил хийх ёстой вэ, ажлынх нь цар хүрээнд юу багтах ёстой вэ? Энэ бол чуулганы тодорхойлолттой холбоотойгоор нөхөрлөх ёстой зарим тодорхой агуулга юм. Нэгдүгээрт, чуулган яг ямар ажил хийдэг вэ? (Голчлон Бурханы үгийг дэлгэрүүлж, Бурханы ажлыг гэрчилж, сайн мэдээг түгээж, илүү олон хүнийг Бурханы өмнө ирүүлж, Түүний авралыг хүлээн авхуулдаг.) Энэ нь тодорхой ажил мөн үү? (Мөн.) Энэ бол чуулганы оршин тогтнолын ач холбогдол, чуулганы хийх хэрэгтэй тодорхой ажлуудын нэг боловч бүх зүйл нь биш юм. Бурханы үгийг дэлгэрүүлж, Бурханы ажлыг гэрчлэх нь тодорхой ажил мөн. Энэ ажлыг хэн хариуцдаг вэ? Одоогийн сайн мэдээний баг хариуцдаг. Чуулган өөр ямар ажил хийдэг вэ? (Хамтдаа цугларч, Бурханы үгийг идэж ууж, Бурханы үгийг нөхөрлөхөд нь ах эгч нарыг зохион байгуулж, үнэнийг тасралтгүй ойлгож, үүргээ хэвийн гүйцэтгэх боломжтой болгох.) Энэ тодорхой ажил нь хүмүүсийг Бурханы үгийг идэж уух, үнэнийг ойлгох, үүргээ хэвийн гүйцэтгэхэд хөтлөх явдал юм. Бурханы үгийг дэлгэрүүлэх нь чуулганы үндсэн, чухал ажил юм. Хүмүүсийг Бурханы үгийг идэж уух, үнэнийг ойлгох, үүргээ хэвийн гүйцэтгэхэд хөтлөх нь чуулганы үндсэн ажил юм; энэ нь дотоод талд чиглэсэн байдаг. Нэг нь гадаад, нөгөө нь дотоод энэ хоёр ажил нь чуулганы оршин тогтнолоос бий болдог ажил юм. Эдгээрийг бас чуулганы гүйцэтгэх ёстой хоёр чухал ажил гэж хэлж болно. Өөр ажил байна уу? (Өөр нэг ажил нь хүмүүсийг цэвэрлэгдэж, зан чанарын өөрчлөлтөд хүрэхийн тулд Бурханы шүүлтийг туулахад хөтлөх явдал юм.) Энэ бол чуулганы дотоодод хийгддэг тодорхой ажил юм. Та нарын дурдсан энэ бүх ажил үндсэндээ төлөөллийн ажлууд юм. Төрөл бүрийн орчин нөхцөлийг туулах, шүүлт, гэсгээлт, засалт туулах гэх мэтээр Бурханы ажлыг туулж, эцэст нь зан чанарын өөрчлөлтөд хүрч, аврал хүртэх нь тодорхой ажил юм. Энэ бол чуулган бүрэлдэж, оршин тогтнохдоо хүмүүст үзүүлдэг үр нөлөө, үр дүн юм. Бурханы үгийг дэлгэрүүлж, Бурханыг гэрчлэх ажлыг зөвхөн сайн мэдээний баг гүйцэтгэдэггүй; үүнийг мөн төрөл бүрийн туршлагын гэрчлэлийн нийтлэл, магтан дуу, төрөл бүрийн видео, кино зэргээр гүйцэлдүүлдэг бөгөөд эдгээр нь ч бас Бурханы үгийг дэлгэрүүлэх ажилд багтдаг тодорхой агуулга, зүйлс юм. Түүнчлэн, чуулганы амьдралтай холбоотой ажлууд бий: үнэнийг ойлгохын тулд Бурханы үгийг идэж уух, Бурханыг дуулгавартай дагаж, Бурханыг мэдэж чаддаг байх, зан чанарын өөрчлөлтөд хүрч, аврал хүртэхийн тулд үүргээ гүйцэтгэх явцдаа Бурханы ажлыг болон Бурханы бүрдүүлсэн төрөл бүрийн орчин нөхцөлийг туулах. Эдгээр нь чуулган бүрэлдэн бий болсны дараа чуулганы оршин тогтнол дээр үндэслэн бий болдог хэдэн ажил юм. Эдгээр гол ажлаас гадна дагалдах ажлууд гэж бий юу? Дагалдах ажил гэж юу вэ? Энэ нь чухал бус юм уу арын албаны ажлыг хэлдэг, гэхдээ энэ нь бас Бурханы сонгосон хүмүүс үнэнийг эрэлхийлж, үүргээ гүйцэтгэхэд зарим талаар ашиг тустай байдаг; энэ ажил хүмүүсийн амийн өсөлт болон хэрэг явдлын талаарх үзэл бодлын өөрчлөлтөд эергээр нөлөөлж чаддаг. Онцгой нөхцөл байдалд, чуулганы ажлаас үүдэн гардаг, хүмүүсийн бие махбодын амьд үлдэхтэй холбоотой арын албаны ажил нь чуулганы зайлшгүй чухал ажилд тооцогдох уу? Жишээ нь, үүргээ гүйцэтгэж байгаа хүмүүсийг шаардлагатай хоол хүнсээр хангах газар тариалан, мал аж ахуй болон бусад үйл ажиллагаа—эдгээр нь чуулганы мөн чанарын ажилд тооцогдох уу? (Үгүй.) Үүргээ гүйцэтгэж байгаа хүмүүсийг компьютер, тоног төхөөрөмж болон бусад зүйлээр хангах тухайд—эдгээр нь чуулганы мөн чанарын ажилд тооцогдох уу? (Үгүй.) Тэгвэл чуулганы мөн чанарын ажил гэж юуг хэлдэг вэ? Энэ нь чуулганы тодорхойлолттой холбоотой. Чуулганы талаарх та нарын өмнөх тодорхойлолтууд сайн байсан; Би тэдгээрт нэлээд сэтгэл хангалуун байсан, учир нь та нарын тодорхойлолт дахь тодотголууд нь хүмүүсийн амь-оролт, Бурханд чин сэтгэлээсээ итгэж, дагах, Бурханыг мэдэх, тэр ч бүү хэл зан чанарын өөрчлөлт, Бурханыг дуулгавартай дагах, Бурханыг шүтэн мөргөх зэрэг илүү өндөр дээд үнэнтэй холбоотой байсан. Энэ өнцгөөс харвал, чуулганы оршин тогтнол нь хүмүүсийг дулаан байлгах, хооллох, эрүүл байлгах, хэтийн ирээдүйг нь анхаарах гэх мэт махан биеийн амьдрал, ашиг сонирхолтой нь холбоотой зүйлсийн төлөө огт байдаггүй. Чуулган нь хүмүүсийн бие махбодыг амьд үлдээх, эсвэл хүмүүст махан биеийн амьдралыг илүү сайн эдлүүлэхийн тулд оршин тогтнодоггүй. Зарим хүн: “Тэр чинь буруу. Бидний бие махбодын амьдрал, оршин тогтнолыг Бурханы үгэнд дурдсан байдаг бөгөөд бидэнд орчин үеийн урлаг болон эрүүл байх тухай мэдлэгт суралцахыг хэлдэг. Эдгээр нь бидний амь үлдэхтэй холбоотой биш гэж үү?” гэдэг. Эдгээрийг чуулганы мөн чанарын ажил гэж үздэг үү? (Үгүй.) Чуулган нь Бурханд итгэгчдээс бүрддэг бөгөөд хүмүүсийн амьдралд хоол хүнс, хувцас хунар, орон байр, унаа тэрэг, өдөр тутмын хэрэгцээт зүйлс аяндаа багтдаг тул үүний хажуугаар эдгээр асуудлыг шийдвэрлэхэд нь чуулган хүмүүст тусалдаг. Эдгээр нь шийдвэрлэгдсэнээр хүмүүс “Чуулган бас бидний өдөр тутмын хэрэгцээг хариуцдаг. Энэ бол чуулганы ердийн ажил бөгөөд мөн чанарын ажил нь” гэж боддог. Энэ нь буруу ойлголт биш гэж үү? (Тийм ээ.) Юунаас болж ингэж буруу ойлгодог вэ? (Тэд чуулганы мөн чанарын ажил юу болохыг тодорхой мэддэггүй.) Тэд яагаад үүнийг тодорхой мэдэхгүй хэвээр байна вэ? Тэдний ухамсарлах чадварт асуудал байгаа юм биш үү? (Тийм.) Яагаад тэдний ухамсарлах чадварт асуудал байна вэ? Энэ бол хэв чанарын асуудал. Эцсийн эцэст энэ нь хэв чанар муутайгаас болдог.

Чуулганы мөн чанарын ажлын тухайд дөнгөж сая гурван зүйлийг дурдсан: Нэг нь Бурханы үгийг гэрчилж, дэлгэрүүлэх. Нөгөө нь хүмүүсийг Бурханы үгийг идэж ууж, Бурханы үгийн бодит байдалд ороход хөтөлж, үнэнийг ойлгох, Бурханы үгийг хэрэгжүүлэх, үүргээ илүү сайн гүйцэтгэхэд нь туслах. Гурав дахь нь хүмүүсийг Бурханы үгийг ойлгосны үндсэн дээр Бурханы ажлыг туулах, Бурханы дээд эрхийг мэдрэх, зан чанарын өөрчлөлтөд хүрэхийн тулд завхарсан зан чанараа хаяхад хөтлөх явдал юм. Энэ бүхэн нь хүмүүсийг аврал хүртэхэд хүргэх зорилготой. Та нар энэ гурван зүйлийг сайн нэгтгэн дүгнэлээ; эдгээр нь чуулганы хийх хэрэгтэй ажил бөгөөд хүн төрөлхтөн, чуулганы гишүүд, Бурханы сонгосон хүмүүсийн хувьд чуулганы оршин тогтнолын үнэ цэн, ач холбогдол юм. Гэхдээ энэ нь хангалттай иж бүрэн биш байна. Эдгээр мөн чанарын ажлаас гадна, чуулганы хийдэг энэ ажлыг туулж мэдрэхээс өөр ямар мөн чанарын ашиг тусыг хүмүүс олж авдгийг дахин бодоод үз. (Хүмүүс төрөл бүрийн хүмүүс, үйл явдал, зүйлсийг ялган таньж сурдаг.) Төрөл бүрийн хүмүүс, үйл явдал, зүйлсийг ялган таних нь бага зэрэг дөхөж очиж байна; энэ нь чуулганы мөн чанарын ажилтай холбоотой. Мөн чанарын ажлын тухай ярих үед бид төлөөлөл болох ажлуудыг ярьж байгаа юм. Бидний дөнгөж сая нөхөрлөсөн зүйл бол хүмүүсийн олж авдаг эерэг ололт, эсвэл хүмүүсийн оролцдог юм уу туулдаг, чуулганы гүйцэтгэдэг зарим ажил юм. Эдгээр мөн чанарын ажлаас гадна чуулганы оршин тогтнолын өөр нэг үнэ цэн бол хүмүүст хүн төрөлхтөн, ертөнц, харанхуйн нөлөөг ойлгоход туслах явдал юм. Энэ нь та нарын нөхөрлөсөн гурван ажлаас гаднах чуулганы мөн чанарын ажил мөн үү? Энэ нь тодорхой ажил мөн үү? (Мөн.) Эхний гурван ажилтай харьцуулбал энэ нь дагалдах ажилд тооцогддог. Яагаад үүнийг дагалдах гэж тооцдог вэ? Яагаад гэвэл, энэ нь эхний гурван ажлыг туулснаар хүмүүсийн хүрдэг үр дүн юм—үүнд Бурханы ажлыг туулж, Бурханы үгийг идэж ууж, үнэнийг ойлгож, өөрийнхөө завхарсан зан чанарыг ойлгож, Бурханыг мэдсэнээр хүрдэг. Үр дүн нь гэвэл, хүмүүс энэ хорон муу хүн төрөлхтөн, энэ харанхуй ертөнц, харанхуйн нөлөөг ойлгож авдаг. Одоо энэ үр дүнд хэсэгчлэн хүрсэн үү? (Тийм.) Энэ нь чуулганы оршин тогтнолын үнэ цэн биш гэж үү? Энэ нь Бурханыг дагадаг хүмүүсийн хувьд чуулганы оршин тогтнолд байх ёстой чиг үүрэг, үр нөлөө биш гэж үү? (Мөн.) Нэг талаар, энэ нь ийм бодитой үр нөлөөтэй; түүнчлэн чуулганууд бас энэ ажлыг эергээр, идэвхтэйгээр гүйцэтгэж байгаа. Энэ ажилд ямар тодорхой зүйлс багтдаг вэ? Жишээ нь, Бурханы сонгосон хүмүүс баривчилгаа, эрүү шүүлт туулж байгаа тухай кинонууд—нэг талаар, эдгээр нь Бурханыг дагадаг хүмүүс Сатаны харгис хавчлагыг амсах үедээ хийсэн гэрчлэл юм; нөгөө талаар, эдгээр нь энэ хорон муу хүн төрөлхтөн, энэ харанхуй ертөнц, харанхуйн нөлөө Бурханыг болон үнэнийг хэрхэн эсэргүүцэж, ялладгийг, түүнчлэн Бурханыг дагадаг хүмүүсийг харгисаар хавчдаг янз бүрийн аргыг ил болгодог. Эдгээр зүйлийг ил болгохын зэрэгцээ, кинонууд нь хүмүүст хүн төрөлхтөн, ертөнц, харанхуйн нөлөөг энэ өнцгөөс ойлгоход тусалдаг. Зарим хүн: “‘Хүн төрөлхтөн болон ертөнцийг ойлгох’ гэж Та юуг хэлж байна вэ?” гэж хэлдэг. Та нар бүгд үүнийг ямар утгатай гэж бодож байна? (Хүн төрөлхтөн болон ертөнцийн харанхуй, хорон муу байдлыг ойлгох, түүнчлэн бүх хүн төрөлхтөн Бурханд дайсагнадгийн мөн чанарыг ойлгох.) Зөв. Энэ нь хүн төрөлхтний хорон муу, харанхуй байдлыг ойлгох, Бурханы дайсны хувиар бүх хүн төрөлхтний муухай царай, үнэн дүр төрхийг ойлгох гэсэн үг юм. Эрүү шүүлтийн тухай видео эсвэл хувийн туршлагын гэрчлэл нь чуулганы хийдэг энэ ажлын тодорхой жишээ юм. Түүнчлэн, уламжлалт соёл, хүний ёс суртахууны үзэл бодол, тодорхой ястан угсаатан юм уу арьс өнгөтэй хүмүүсийн бодол санаа, түүнчлэн Хятад дахь Даосизм, Күнзийн сургаалын уламжлалт номлол, зарим хуурамч үнэн, хүмүүсийг хүлж, бодол санааг нь хорьдог гэрийн дүрэм, хүмүүжлийг ил болгох—эдгээрийг ил болгохын зорилго юу вэ? Энэ нь ажлын ямар ангилалд багтдаг вэ? Өмнө нь Миний “Хал үзэж, халуун чулуу долоох” түүхэнд задлан шинжилсэн агуулга нь дэлхий ертөнц, хүн төрөлхтөн, харанхуйн нөлөөг ойлгохын нэг хэсэг биш гэж үү? (Тийм.) Энэ бол энэхүү ажлын тодорхой агуулгын нэг жишээ юм. Тиймээс энэ ажил нь мөн чуулганы гүйцэтгэх ёстой тодорхой ажил юм. Дүгнэж хэлбэл, чуулганы ажил нь нэг талаар үнэнээр дамжуулан хүмүүсийг үнэн-бодит байдал руу эерэг талаас залж чиглүүлж, Бурханыг дуулгавартай дагадаг болгох явдал юм. Нөгөө талаар, энэ нь сатанлаг харанхуй ертөнцийг ил болгож, үнэн болон Бурханд дайсагнадаг Сатаны төрөл бүрийн үйлдлийг ил болгож, хүний нийгэм дэх ёрын муу чиг хандлага, завхарсан хүн төрөлхтний төрөл бүрийн санаа бодол, үзэл, түүнчлэн тэдний тэрс үзэл, төөрөгдөл гэх мэтийг ил болгох явдал бөгөөд ингэснээр хүмүүс энэ хорон муу эрин үеийн жинхэнэ төрх, гол чанарыг ойлгож чадна. Энэ нь чуулганы мөн чанарын ажил биш гэж үү? (Мөн.) Үнэндээ та нар чуулганы ажлаас аль хэдийн ихийг олж авч, бодитой ашиг тус хүртсэн. Чуулган дахь хүмүүсийн тухайд бол, тэд үнэнийг сонирхдог ч бай, сонирхдоггүй ч бай, Бурханыг гурваас таван жил дагасны дараа үнэнийг нөхөрлөх, Бурханы үгийг залбиран-унших цуглаанаар дамжуулан, шүтлэггүй хүмүүсийн хавчлага, гүтгэлэг, ёрын муу хүмүүс болон антихристүүдийн үймээн, бусад бүх төрлийн хүмүүс, үйл явдал, зүйлсийг туулснаар дамжуулан энэ харанхуй ертөнц, хорон муу хүн төрөлхтөн, эрх баригчид, бүхий л ертөнцийн харанхуйн нөлөөг өөрийн мэдэлгүй ялган таньж, ойлгодог болно. Эдгээр нь тэдний олж авдаг ололт юм. Тэгвэл эдгээр ололт хэрхэн бий болдог вэ? Эдгээр нь чуулганууд оршин тогтносноор бий болдог уу? Чуулганы хийдэг ажлаас үүдэн бий болдог уу? (Тийм.) Нэг талаар хүмүүс Бурханы үг, ажил, зан чанарын талаар зарим ойлголттой болсон; нөгөө талаар тэд бас дэлхий ертөнц, хүн төрөлхтөн, харанхуйн нөлөөний талаар зохих ухаарал, ялган таних чадвартай болсон. Энэ хоёр ололтын хүмүүст үзүүлдэг үр дүн, эерэг нөлөө нь аврал хүртэхийн тулд тэдний хүрэх ёстой зүйл юм.

Чуулганы ажил нь товчхондоо Бурханы үг, ажлыг дэлгэрүүлж, гэрчлэх, хүмүүсийг Бурханы үгийг идэж уухад хөтөлж, тэднийг үнэнийг ойлгож, Бурханы үгийг хэрэгжүүлж, үүргээ илүү сайн гүйцэтгэж чаддаг болгох явдал юм. Түүнчлэн, үнэнийг ойлгосон үндсэн дээр тэд Бурханы ажлыг туулж, завхарсан зан чанараа хаяж, зан чанарын өөрчлөлтөд хүрч чадна. Энэ гурван талаас гадна, хорон муу хүн төрөлхтөн, харанхуй ертөнц, харанхуйн нөлөөг хүмүүст ойлгуулах явдал үүнд багтдаг. Хэдийгээр чуулганы ажлын зүйлс олон биш ч тодорхой агуулга нь асар их байдаг. Агуулга нь бүгд Бурханы үг, үнэн, завхарсан зан чанараа хаях, Бурханыг дуулгавартай дагахтай холбоотой; мэдээж авруулахтай бүр ч их холбоотой байдаг. Энэ бол чуулганы чиг үүрэг, чуулганы оршин тогтнолын үнэ цэн юм. Чуулганы ажлын тал бүр нь Бурханы сонгосон хүмүүсийн амь-оролттой нягт холбоотой, учир нь энэ нь хүмүүсийн Бурханы үгэнд хандах хандлага, Бурханд хандах хандлага, тэдний аврал болон дэлхий ертөнц, хүн төрөлхтөн, харанхуйн нөлөөнд хандах үзэл бодол, хандлагыг хамардаг. Товчхондоо, чуулганы оршин тогтнол хүн бүртэй нягт холбоотой бөгөөд чуулганы ажил, чуулганы оршин тогтнолын үнэ цэн, ач холбогдол нь Бурханы авралыг хүлээн авдаг хүн бүртэй салшгүй холбоотой юм.

Чуулганы хийх хэрэгтэй тодорхой ажлын талаар нөхөрлөснийхөө дараа, “чуулган” гэх нэршил болон чуулганы оршин тогтнолын ач холбогдлын талаарх хүмүүсийн зохисгүй тодорхойлолт, үзэл бодлын тухай ярилцъя. Юун түрүүнд, хүмүүс чуулганыг харьцангуй таатай, дулаан уур амьсгал, нарны гэрлээр дүүрэн газар, зөрчил, дайн, аллага, цус урсгалтаас ангид, харьцангуй найрсаг газар—хүмүүсийн зүрх сэтгэлдээ хүсэн эрмэлздэг, аз жаргалаар дүүрэн хүслэнт газар гэж боддог. Энд үл итгэгч ертөнцөд байдаг атаа жөтөө, зөрчил тэмцэл, явуулга, ёрын муу чиг хандлага юм уу өөр бусад үзэгдэл байдаггүй. Энэ нь хүмүүс зүрх сэтгэлээ тогтоож болох хүслэнт хоргодох газар мэт харагддаг. “Чуулган” гэх нэршлийн талаарх хүмүүсийн төсөөлөл хэчнээн сайхан байхаас үл хамааран, ерөнхийдөө хүмүүс чуулганаас тодорхой хэмжээний сүнслэг дэмжлэгийг олж авдаг. Энэ сүнслэг дэмжлэг нь хүмүүсийн хувьд илүү бодитой тус нэмэртэй байдаг: Бэрхшээл тулгарах үед тэд чуулганд ирж зовлонгоо уудалж болох бөгөөд чуулган тэдний санаа зовнилыг намжааж, бэрхшээлийг нь шийдвэрлэхэд тусалж чадна. Жишээ нь, ажил дээр нь юм уу амьдралд нь бэрхшээл тулгарвал, хүүхдүүд нь дуулгаваргүй бол, нөхөр эсвэл эхнэр нь араар нь тавьдаг бол, хадам ээж, бэрийн хооронд зөрчил гарвал, хамт олон, эсвэл хөршүүдтэйгээ маргалдвал, хүүхэд нь дээрэлхүүлбэл, газрыг нь орон нутгийн эзэрхэг этгээд булаан авсан бол гэх мэт—ийм зүйлс тохиолдох үед хүмүүс чуулган дахь хэн нэгэн өөрийнх нь талд зогсож, эдгээр асуудлыг шийдвэрлэж, цэгцлэхэд тусална гэж найддаг. Хүмүүсийн бодлоор чуулган бол ийм л газар юм. Хүмүүсийн бодлоор чуулган бол хоргодох газар, хүслэнт диваажин, санаа зовнилыг нимгэлж, бэрхшээлийг шийдвэрлэж, хүчирхийллийг арилгаж, сайхан сэтгэлтэй хүмүүсийг амар тайван амьдруулдаг, шударга ёсыг сахин хамгаалдаг газар гэдэг нь эргэлзээгүй. Амьдрал хэцүүдвэл чуулган тусламж үзүүлэх ёстой; идэх ногоогүй, агшаах будаагүй болбол чуулган тарааж өгөх ёстой; хувцас хунаргүй болбол чуулган худалдаж авч өгөх ёстой; хэн нэгэн өвдвөл чуулган эмчилгээнийх нь мөнгийг төлөх ёстой. Хэн нэгэнд ажил дээр нь бэрхшээл тулгарвал чуулганы ах эгч нар тусламжийн гараа сунгаж, ар өврийн хаалгаар хөөцөлдөж, танил талаа ашиглах юм уу удирдамж заавар өгөх ёстой. Хүүхдүүд нь коллежийн элсэлтийн шалгалт өгч байх үед тэд хүүхдүүдээ коллежид амжилттай элсүүлэхээр чармайн, хүүхдүүдийнх нь төлөө залбирах илүү олон хүнийг олохоор чуулганд ханддаг. Ямар ч бэрхшээл тулгарсан бай, чуулганд л ирэх юм бол энэ бүх бэрхшээлийг шийдвэрлэж, цэгцэлж болно. Ёрын муу хүмүүст дээрэлхүүлсэн ч гэсэн олон хүнтэй, асар их нөлөө бүхий чуулган асуудлыг зохицуулж чадна. Олон хүний урам зориг, дэмжлэгээр танхай этгээдүүдийн дээрэлхэлтээс айж хулчийхаа болино. Нийгэмд дээрэлхүүлж, гадуурхагдаж, амин зуулга залгуулах аргагүй байнга зүдрэх үедээ ч чуулганаас тусламж эрж, сайн зөвлөгөө асууж, тохирох ажил олж болно. Энэ бүхэн болон үүнээс ч олон зүйл бол чуулганы гүйцэтгэх ёстой үүрэг роль, хийх ёстой ажил гэж хүмүүс үздэг. Хүмүүсийн бодол санаа, үзэл, эсвэл чуулганаас шаарддаг зүйлээс нь харахад тэд чуулганыг нийгмийн халамжийн байгууллага, буяны байгууллага, гэрлэлт зуучлах юм уу ажилд зуучлах агентлаг, эсвэл Улаан Загалмайн Нийгэмлэг гэж эргэлзэх юмгүйгээр үздэг нь тодорхой байна. Зарим нь бүр хэчнээн чадварлаг байсан ч, нийгэмд болон хүн төрөлхтний дундах байр суурь нь ямар ч байсан, найдаж болох хүчирхэг этгээд өөрсдөд нь үргэлж хэрэгтэй гэж боддог. Нийгэмд бэрхшээл тулгарахад эсвэл эрх мэдэлтнүүдтэй нүүр тулах үедээ өөрсдийг нь дэмжиж, өмнөөс нь дуугарч, үйл хэргийг нь залуурдаж, эрхийнх нь төлөө, эрх ашгийнх нь төлөө тэмцэх хүчтэй хүчин тэдэнд хэрэгтэй болдог. Тэдний үзэж байгаагаар, чуулган энэ үүрэг ролийг гүйцэтгэж, хүсэж найдсан зорилгыг нь биелүүлж чадах тул чуулган тэдний цорын ганц сонголт болдог. Тэд чуулганыг багш нарын эвлэл, тээврийн эвлэл, тариаланчдын холбоо, эмэгтэйчүүдийн холбоо, ахмадын холбоо гэх мэт нийгмийн бүлэг, байгууллагууд болох нийгмийн эвлэл, холбоо гэж үздэг нь тодорхой. Чуулганы талаарх хүмүүсийн тодорхойлолт үнэндээ ямар байх нь хамаагүй, чуулганы хийдэг ажил болон чуулганы үнэн зөв тодорхойлолтоос харахад хүмүүсийн чуулганд хандах хандлага, шаардлага нь буруу, үндэслэлгүй бөгөөд хүмүүст байх ёсгүй гэдэг нь тодорхой. Чуулган бол “баячуудын хөрөнгийг хураан ядууст тараадаг”, хүчирхийллийг арилгаж, сайхан сэтгэлтэй хүмүүсийг амар тайван амьдруулдаг, эсвэл шударга ёсыг сахин хамгаалдаг газар биш, дэлхий ертөнцөд тусалж, хүмүүсийг авардаг, эсвэл хүмүүсийн санаа зовнилыг нимгэлж, бэрхшээлийг нь шийдвэрлэдэг газар бүр ч биш. Чуулган бол буяны байгууллага, нийгмийн халамжийн байгууллага, нийгмийн нэгдэл биш. Чуулганыг байгуулж, бий болгосон нь нийгмийн бүлэг, байгууллагын үүрэг гүйцэтгэхийн төлөө биш юм. Чуулганы хариуцах ёстой цөөн хэдэн мөн чанарын ажил буюу Бурханы үгийг гэрчилж, дэлгэрүүлэх, хүмүүсийг Бурханы үгийг идэж ууж, Бурханы ажлыг туулж, завхарсан зан чанараа хаяж, авралд хүрэхэд хөтлөхөөс гадна чуулган нийгэмд эсвэл ямар нэгэн угсаатны бүлэгт ямар нэгэн чиг үүрэг, тусламж үзүүлэх үүрэг хүлээдэггүй. Түүнчлэн, чуулган бол хүмүүсийн эрх ашгийн төлөө тэмцдэг газар биш бөгөөд хүмүүсийн махан биеийн амьдрал, нийгмийн байр суурь, албан тушаал, цалин, нийгмийн халамж гэх мэтийг баталгаажуулах үүрэг хүлээдэггүй. Хүмүүсийн үзлээр бол чуулганы чиг үүрэг нь хүчирхийллийг арилгаж, сайхан сэтгэлтэй хүмүүсийг амар тайван амьдруулах, шударга ёсыг сахин хамгаалах, хүмүүсийн санаа зовнилыг нимгэлж, бэрхшээлийг нь шийдвэрлэх, дэлхий ертөнцөд тусалж, хүмүүсийг аврах, хүмүүсийн эрх ашгийн төлөө тэмцэх явдал—үндсэндээ ийм чиг үүрэгтэй гэж тэд үздэг. Тиймээс хүмүүс чуулган бол өөрсдийнх нь шуурхай тусламж бөгөөд чуулган ямар ч бэрхшээлийг шийдвэрлэж, цэгцэлж чадна гэж боддог. Хүмүүс чуулганыг нийгмийн институт, байгууллага, эсвэл бүлэг гэж үздэг нь тодорхой. Гэхдээ чуулган тийм институт мөн үү? (Биш.) Хүмүүсийн боддогоор чуулганы оршин тогтнох чиг үүрэг, үүрэг роль нь хүчирхийллийг арилгаж, сайхан сэтгэлтэй хүмүүсийг амар тайван амьдруулах, шударга ёсыг сахин хамгаалах, хүмүүсийн санаа зовнилыг нимгэлж, бэрхшээлийг нь шийдвэрлэх, дэлхий ертөнцөд тусалж, хүмүүсийг аврах, хүмүүсийн эрх ашгийн төлөө тэмцэх гэх мэт бол энэ чуулганыг чуулган гэж нэрлэж болохгүй, учир нь энэ нь Бурханы үг, Ариун Сүнсний ажил, эсвэл хүмүүсийг аврах Бурханы ажилтай ямар ч холбоогүй. Тийм бүлэг, байгууллагыг зүгээр л бүлэг, эсвэл байгууллага гэж нэрлэх ёстой бөгөөд чуулгантай ямар ч хамаагүй, чуулганы ямар ч ажилтай холбоогүй. Хэрвээ нэг байгууллага Бурханд итгэх далбаан дор мөргөлийн үйл ажиллагаанд оролцох, Бурханд шүтэн мөргөх, Библи унших, залбирах, магтан дуу дуулах, магтах гэх мэт үйл ажиллагаа явуулдаг, эсвэл бүр албан ёсны цуглаан, мөргөлтэй, Библи судлалын цуглаан, залбирлын цуглаан, хамтран ажиллагсдын уулзалт, туршлага солилцох уулзалт гэгддэг зүйлтэй байлаа ч гэсэн ямар төрлийн гишүүд, бүтэцтэй байхаас үл хамааран эдгээр нь жинхэнэ чуулгантай ямар ч холбоогүй. Тэгвэл жинхэнэ чуулган гэж яг юу вэ? Энэ нь хэрхэн бий болдог вэ? Жинхэнэ чуулган нь Бурханы илрэлт, Бурханы ажил, хүн төрөлхтнийг аврахын тулд Бурхан үнэнийг илэрхийлснээс болж бий болдог. Хүмүүс Бурханы дуу хоолойг сонсож, Бурхан руу эргэж, Бурханы ажлыг дуулгавартай дагаснаар энэ нь бий болдог. Энэ бол жинхэнэ чуулган юм. Чуулганыг хүмүүсийн зохион байгуулж, үүсгэн байгуулдаг юм биш, харин Бурхан Өөрөө байгуулж, Бурхан Өөрөө удирдаж, хариулдаг. Тиймээс Бурхан Өөрийнхөө чуулгануудад даалгавар өгсөн байдаг. Чуулганы үүрэг даалгавар бол Бурханы үгийг дэлгэрүүлж, Бурханы ажлыг гэрчилж, хүмүүст Бурханы дуу хоолойг сонсох, Бурханы өмнө эргэн ирэх, Бурханы авралыг хүлээн авах, Бурханы ажлыг туулах, Бурханы авралыг олж авах, Бурханд гэрчлэл хийхэд нь туслах явдал юм—ийм л энгийн байдаг. Энэ бол чуулганы оршин тогтнолын үнэ цэн, ач холбогдол юм.

III. Чуулганы тодорхойлолт

Чуулган гэж юу болох сэдвээр нөхөрлөсний дараа та нар одоо чуулганы үүсэл, чуулганы хийдэг ажил болон хүрдэг үр дүнгийн талаар тодорхой хэмжээний ойлголттой болсон. Та нар бас чуулганы оршин тогтнолын үнэ цэн, ач холбогдлын заримыг ойлгож чадна. Тэгвэл одоо бид чуулган гэж яг юу болох талаар үнэн зөв тодорхойлолт гаргаж чадах уу? Юуны өмнө, чуулган бол хүмүүсийг сэтгэл санааны тайтгарлаар хангадаг газар биш, мөн хүмүүсийг идэх хоол, өмсөх хувцастай байлгахыг баталгаажуулдаг, эсвэл хүмүүст хоргодох газар өгдөг газар ч биш. Чуулган бол хүмүүсийн махан биеийн эрх ашгийг баталгаажуулдаг, эсвэл амьдралд нь тулгарсан бэрхшээлийг шийдвэрлэдэг газар биш. Энэ нь хүмүүсийн сүнслэг хоосролыг дүүргэж, сүнслэг дэмжлэгээр хангадаг газар биш. Чуулган нь хүмүүсийн үзэл, төсөөллөөрөө таамагладаг зүйл биш юм бол чуулганы тодорхой тодорхойлолт нь яг юу юм бэ? Чуулган гэж яг юу вэ? Библид Эзэн Есүс чуулган гэдэг нэршлийн талаар хамгийн үндсэн тодорхойлолтыг өгсөн. Тэр яг юу гэж хэлсэн бэ? (“Учир нь хоёр юм уу гурван хүн Миний нэрээр цугларвал Би тэдний дунд байх болно” (Матай 18:20).) Энэ үг нь, хэдэн хүн цугларах нь хамаагүй, Ариун Сүнсний ажилтай байж, Бурхан өөрсөдтэй нь хамт байгааг мэдэрч л байвал тэр газар чуулган мөн гэсэн утгатай—яг л энэ. Эцсийн өдрүүдэд Бурхан ажиллаж, үнэнийг илэрхийлэхээр гарч ирсэн. Хүмүүс Бурханы үгийг идэж ууж, залбиран-уншиж, нөхөрлөхөөр цугларах үед Бурхан тэнд байдаг, Ариун Сүнсний гэгээрэл ч бас байдаг бөгөөд энэ нь Бурхан үүнийг чуулган гэж хүлээн зөвшөөрдөг гэсэн үг. Хэрвээ хүмүүс цугларахдаа Бурханы үгийг идэж уудаггүй, зүгээр л хоосон сүнслэг сургаалыг тоть шиг давтдаг, Ариун Сүнсний ажлыг мэдэрч чаддаггүй бол энэ нь чуулган биш юм, учир нь Бурхан үүнийг хүлээн зөвшөөрдөггүй, тиймээс энд Ариун Сүнсний ажил байдаггүй. Бурхан байдаг цугларалтууд Бурханаар ерөөгдөж, удирдуулдаг бөгөөд хүмүүс тийм цуглаанд цугларах үедээ Бурханы үгийг идэж ууж, үнэнийг нөхөрлөж, эсвэл асуудлыг шийдвэрлэхийн тулд үнэнийг ашиглаж байгаа эсэхээс үл хамааран эдгээр нь бүгд Бурханы шаардлага, удирдлагатай холбоотой байдаг, тиймээс бүгд Бурханаар ерөөгддөг. Тийм учраас, нэг төрлийн цугларалт Бурханы удирдамж, удирдлага, оршихуйтай л байвал түүнийг чуулган гэж нэрлэж болно. Энэ бол чуулганы хамгийн энгийн, хамгийн үндсэн тодорхойлолт бөгөөд Нигүүлслийн эрин үеийн чуулганы тодорхойлолт байсан. Энэ нь тухайн үеийн Бурханы ажлын нөхцөл байдлаас үүссэн тул үнэн зөв, хүчинтэй юм. Гэвч эцсийн өдрүүдийн шүүлтийн ажлын энэ үе шатанд Бурхан илүү олон үг хэлж, илүү агуу ажил хийсэн учраас чуулганы тодорхойлолт Нигүүлслийн эрин үеийн тэрхүү үндсэн тодорхойлолтоос илүү гүнзгий байх ёстой. Бурханы ажил урагш ахисан. Чуулган зүгээр л Ариун Сүнсний ажилтай, Бурханы оршихуйтай байхаа больсон. Одоо Бурхан чуулганууддаа биечлэн ажиллаж, тэднийг залж чиглүүлж, хариулж байна; Бурханы сонгосон хүмүүс Түүний одоогийн үгийг идэж ууж, Христийг дагаж, гэрчилж чаддаг. Тиймээс эцсийн өдрүүдийн чуулганы тодорхойлолт Нигүүлслийн эрин үеийнхээс илүү дэвшилттэй; өмнөхөөсөө илүү гүн гүнзгий, илүү үнэн зөв, илүү тодорхой тайлбар бөгөөд мэдээж үнэн болон Бурханы үгээс салшгүй юм. Тэгвэл чуулганыг тодорхойлох хамгийн үнэн зөв, хамгийн тохиромжтой арга зам юу вэ? Нэгдүгээрт, үндсэн тодорхойлолт нь Бурханыг чин сэтгэлээсээ дагадаг бүлэг хүмүүс байх ёстой. Илүү тодорхой хэлбэл, чуулган гэдэг нь Бурханыг чин сэтгэлээсээ дагадаг, Түүний үгэнд захирагддаг, үнэнийг эрэлхийлдэг, Түүний үгийг хэрэгжүүлж, туулдаг, Бурханыг дуулгавартай дагаж, шүтэн мөргөж, Түүний хүслийг дагаж, Түүний авралд хүрдэг бүлэг хүмүүс юм. Энэ тодорхойлолтын гол хэсэг нь “бүлэг хүмүүс” гэдэгт оршино. Чуулган бол газар, хамт олон, эсвэл нийгэмлэг биш, итгэлтэй хүмүүсийн зүгээр нэг цугларалт бүр ч биш. Энэ “бүлэг” нь арав гаруй хүн, гучаас тавин хүн, эсвэл мэдээж бүр үүнээс олон хүнээс ч бүрдэж болно. Тэд хамтдаа цуглаж, эсвэл жижиг бүлэгт хуваагдан цуглаж болно; энэ нь уян хатан, янз бүрийн хэлбэртэй байж болно. Товчхондоо, Бурханы энэ дагагчид Бурханыг өргөмжилж, гэрчилж, шүтэн мөргөж, Бурханы хүслийг дагах үедээ тэд чуулган болдог. Тэдний хэд нь цугларсан байх нь хамаагүй, тэд чуулган хэвээр байна. Жишээ нь, 50 хүнийг жижиг чуулган, 100 хүнийг том чуулган гэж нэрлэдэг—чуулганы хэмжээг гишүүдийн тоогоор тодорхойлдог. Том, дунд, жижиг хэмжээний чуулганууд байдаг бөгөөд чуулган дахь хүмүүсийн тоо тогтмол биш. Чуулган гэдгийн тодорхойлолтыг дахиад нэг харцгаая: Бурханыг чин сэтгэлээсээ дагаж, Бурханы үгэнд захирагдаж, үнэнийг эрэлхийлж, Бурханы үгийг хэрэгжүүлж, туулж, Бурханыг дуулгавартай дагаж, шүтэн мөргөж, Бурханы хүслийг дагаж, Бурханы авралд хүрдэг бүлэг хүмүүс. Чуулганыг яагаад ингэж тодорхойлдог вэ? Яагаад гэвэл, Бурхан чуулгануудад ажиллахыг хүсдэг, тэр бүлэг хүмүүсийг аврахыг хүсдэг. Ийм бүлэг хүмүүсийг л чуулган гэж нэрлэж болно. Ийм бүлэг хүмүүс цуглах үедээ л Бурханы үгийг хэвийн идэж ууж, хэрэгжүүлж, үнэхээр Бурханд залбирч, Бурханыг дуулгавартай дагаж, шүтэн мөргөж чадна. Тэр бүлэг хүмүүс Бурханы үгэнд захирагдаж, удирдуулдаг; тиймээс ийм бүлэг хүмүүсээр дамжуулан чуулганы тодорхойлолт бий болдог. Шашны хүмүүс үнэнийг хүлээн авдаггүй, Бурханы ажлыг хүлээн авдаггүй, Бурхан тэднийг авардаггүй учраас тэд чуулган биш, харин шашны нийгэмлэг юм. Энэ бол чуулган ба шашны хоорондох хамгийн тодорхой ялгаа мөн. Зөвхөн чуулган л Бурханы үгэнд захирагддаг бөгөөд Христийн биечлэн хариулдаг чуулган л Бурханы үгэнд захирагддаг. Бурханы үгэнд захирагдана гэж юу гэсэн үг вэ? Энд Ариун Сүнсний ажил, эсвэл Ариун Сүнсний удирдамж, гэгээрэл, гэрэлтүүлэлтийг дурдах хэрэгтэй юу? (Үгүй.) Надад хэл дээ, аль нь илүү бодит вэ: Бурханы үгэнд захирагдах уу, эсвэл Ариун Сүнсний ажилтай байх уу? (Бурханы үгэнд захирагдах.) Бурханы үгэнд захирагдах нь илүү бодит, илүү тодорхой. Ариун Сүнсний ажил нь хүмүүст үнэнийг ойлгоход нь тусалж, Бурханы үгэн дотроос хэрэгжүүлэлтийн зарчмыг олоход нь тэднийг хөтлөхийн тулд зүгээр л зарим гэгээрэл, гэрэлтүүлэлтийг өгдөг. Хүрсэн үр дүн нь тэд Бурханы үгэнд захирагддаг явдал юм. Хэрвээ Ариун Сүнс ажиллаагүй бол хүмүүс Бурханы үгийг ойлгож, зарчмуудыг ухамсарласнаар үүргээ сайн гүйцэтгэсээр байж чадах уу? (Чадна.) Одоо Бурханы үг маш их хэлэгдсэн; хүмүүс номлолыг байнга сонсож, Бурханы үгийг ойлгож чадна. Ариун Сүнсний ажилгүй байсан ч хүмүүс юу хийхээ мэддэг. Үнэнийг хайрладаг хүмүүс үнэнийг ойлгож л байвал Бурханы үгийг хэрэгжүүлж, Бурханы ажлыг дуулгавартай дагаж чадна. Үнэнийг хайрладаггүй хүмүүс Бурханы үгийг сонссон ч ойлгохгүй, бага зэрэг ойлгосон ч гэсэн хэрэгжүүлэхийг хүсэхгүй тул гагцхүү таягдан хаягдахаас өөр аргагүй. Эцсийн өдрүүдэд Бурхан хүмүүсийг биечлэн удирдаж, хариулахын тулд үнэнийг шууд илэрхийлдэг. Ариун Сүнсний ажил зөвхөн туслах чанарын ажил юм. Энэ нь дөнгөж хөлд орж буй хүүхдэд том хүн хааяа тусламжийн гараа сунгадагтай адилхан. Хүүхэд тогтвортой алхаж, гүйж чаддаг болмогц түүнийг түших хэрэггүй болдог. Тиймээс Ариун Сүнсний ажил нь туйлын биш, шийдвэрлэх чухал ч биш. Хүмүүс Бурханы үгэнд захирагдана гэдэг нь тэд Бурханы үгийг ойлгож, үнэнийг ойлгож, Бурханы үг ямар утгатайг, хүмүүсээс Бурханы шаарддаг зарчим, стандарт юу болохыг мэддэг, эдгээр зарчим, стандартыг ойлгож, хэрэглэж чаддаг гэсэн үг. Хүмүүсийн зүрх сэтгэл Бурханы үгэнд захирагдана гэдэг нь энэ юм. Бурхан эдгээр зүйлийн талаар хангалттай тодорхой, ойлгомжтой хэлсэн тул энд Ариун Сүнсний ажлыг дурдах шаардлагагүй. Эцсийн өдрүүдэд Бурхан маш олон үнэнийг илэрхийлж, үнэн нэг бүрийг хүмүүст тодорхой, ойлгомжтой болгосон. Тиймээс Ариун Сүнсний ажил төдийлөн чухал биш бөгөөд зөвхөн туслах чанарын ажил юм. Хүмүүс үнэнийг ойлгохгүй байх үед, эсвэл Бурхан маш олон үгийг ийм бүрэн гүйцэд, тодорхой хэлээгүй байх үед л Ариун Сүнс хүмүүст туслах, сэжүүр өгөх зарим ажлыг хийдэг ба энэ нь хүмүүст бага зэрэг энгийн гэрэл өгч, тэднийг бага зэрэг шавдуулж, амьдрал болон янз бүрийн орчинд зөв сонголт хийж, зөв замаар явахад нь тусалдаг. Одоо үе бол Бурхан биечлэн үг хэлж хүн төрөлхтнийг удирддаг, Бурханы үг бүх зүйлийг ноёрхдог Бурханы үгийн эрин юм. Ариун Сүнсний ажил зөвхөн туслах үүрэгтэй. Хүмүүс үнэнийг ойлгож, Бурханы үгийг хэрэгжүүлж, Бурханы үгээр амьдарч чадах үед Бурханы санаа зорилго хангагдана.

Чуулганы үндсэн тодорхойлолт дахь эхний хэллэгийг харцгаая: “Бурханыг чин сэтгэлээсээ дагах.” Энэ “чин сэтгэлээсээ” гэдэг нь тодорхой утгатай. Энэ нь зүгээр л цаг нөхцөөж байгаа хүмүүс, нэр төдий орон тоо бөглөж байгаа хүмүүс, цадталаа талх идэж байгаа хүмүүс, аврагдахын тулд нигүүлсэлд найддаг хүмүүс, эсвэл ямар нэг далд сэдэл, зорилготой хүмүүсийг хэлдэггүй. Тэгвэл “чин сэтгэлээсээ” гэж юу гэсэн үг вэ? Хамгийн үндсэн, хамгийн энгийн тайлбар нь энэ: Хэн нэгэн хүн Бурхан, үнэн, эсвэл Бүтээгчийн тухай сонсох л юм бол зүрх сэтгэлдээ хүсэн тэмүүлж, дуртайяа хаяж, дуртайяа өөрийгөө зориулж, дуртайяа зовлон бэрхшээл туулж, Бурханы өмнө ирэн Бурханы дуудлагыг хүлээн авч, Бурханыг дагахын тулд бүхнийг орхиход бэлэн байх явдал юм. Тэдэнд чин сэтгэл байхад л хангалттай. Зарим хүн: “Та яагаад үүнийг Бурханыг дагадаг, итгэлээр дүүрэн бүлэг хүмүүс гэж хэлэхгүй байна вэ?” гэдэг. Хүмүүс тэр түвшинд хүрч чадахгүй. Одоо үүргээ гүйцэтгэж байгаа хүмүүсийн зарим нь арав орчим жил итгэсэн, зарим нь хорь, гучин жил итгэсэн; ийм чин сэтгэлтэй байхад үндсэндээ хангалттай. Үүнийг итгэлээр дүүрэн байх гэж тодорхойлох нь оновчтой биш. Чуулганы талаарх бидний тодорхойлолт нь үндсэн, тодорхой нөхцөл байдалд суурилсан, үгээр цэцэрхэж, эсвэл тодорхойлолт, стандартыг хэт өндөр тогтоох шаардлагагүй, учир нь тэгэх нь бодит бус байх болно. Зарим хүн: “‘Чин сэтгэлээсээ’, ‘итгэлээр дүүрэн’ гэж хэлэх нь хангалтгүй. Үүнийг Бурханаас эмээж, муугаас зайлдаг зөв шударга бүлэг хүмүүс гэж нэрлэх ёстой—тэгвэл сайхан шүү дээ!” гэж хэлдэг. Хэрвээ бид стандартыг ийм өндөр тогтоовол “үнэнийг эрэлхийлэх, Бурханы үгийг хэрэгжүүлж, туулах” гэсэн дараагийн хэллэгүүд бүгд хэрэггүй болно. Гол нь, чуулганы бүх гишүүн бол Бурханы аврахыг хүсдэг хүмүүс юм. Энэ бүлэг хүмүүс Сатаны завхарсан зан чанараар дүүрэн, Бурханы талаарх үзэл, төсөөллөөр дүүрэн байдаг. Илүү бодитоор яривал, тэд тэрслүү байдлаар дүүрэн, дуулгаваргүй, үнэнийг ойлгодоггүй, Бурханы талаар ямар ч мэдлэггүй байдаг—энэ бол хамгийн бодитой нөхцөл байдал юм. Тиймээс Бурханы нүдээр бол чуулганы гишүүд ийм бодитой нөхцөл байдал, жинхэнэ төлөв байдалтай байдаг. Бурхан хүмүүсийг сонгохдоо энэ үндсэн нөхцөлд суурилдаг: Тэд Бурханыг чин сэтгэлээсээ дагаж, жинхэнээсээ өөрсдийгөө зарлагадаж, бүхнийг орхиж чадах эсэх. Зарим хүн: “Хэрвээ тэд чин сэтгэлтэй юм бол яагаад хэрээс хэтэрсэн хүсэлтэй хэвээр байдаг юм бэ? Хэрвээ тэд чин сэтгэлтэй юм бол яагаад ерөөл олж авахыг хүссээр байдаг юм бэ?” гэж хэлдэг. Хүмүүс Бурханы ажлыг туулахын хэрээр эдгээр нь аажмаар өөрчлөгдөнө. Яг одоо бид чуулганы үндсэн ойлголтыг тодорхойлж байна. Энэ үндсэн ойлголт бол Бурхан хүмүүсийг сонгох хамгийн наад захын шаардлага, хамгийн доод стандарт юм. Эдгээр стандарт нь огтхон ч хоосон юм уу хэтрүүлэг биш; тэдгээр нь та нарын бодитой нөхцөл байдалд тун их нийцдэг. Өөрөөр хэлбэл, Бурхан та нарыг сонгож, та нарын хэнийг ч болов аврахаар шийдэх үедээ эдгээр шалгуурыг хардаг. Хэрвээ чи эдгээр шаардлагыг хангавал Бурханаар Бурханы гэрт хүргэгдэж, чуулганы гишүүн болдог. Энэ бол бодитой нөхцөл байдал. Тиймээс чуулганы тодорхойлолт дахь эхний хэллэг нь “Бурханыг чин сэтгэлээсээ дагах” юм; энэ нь харьцангуй оновчтой. Энэ бүлэг хүмүүс Бурханаас эмээж, муугаас зайлах хэмжээнд хүрээгүй, харанхуйн нөлөөнөөс салж чадах хэмжээнд хүрээгүй, дэлхий ертөнц болон агуу улаан луунаас бүрэн урвах хэмжээнд хүрээгүй байдаг. Тэд энэ бүх зүйлд хүрээгүй. Яагаад? Учир нь уг тодорхойлолтод цааш нь Бурханы үгийг хэрэгжүүлэхээр эрэлхийлж чаддаг байх тухай дурддаг. Эрэлхийлэх явцдаа хүмүүс үнэнийг хайрлаж, үнэнийг хүсэн тэмүүлдэг зүрх сэтгэлтэй байдаг учраас Бурханы үгийг туулж, хэрэгжүүлж чаддаг бөгөөд эцэст нь Бурханд шүтэн мөргөж чаддаг. Бурханд шүтэн мөргөхөд Бурханыг дуулгавартай дагах, Бурханы үгийг сонсох, Бурханы зохион байгуулалтыг хүлээн авах, Бурханы дээд эрх, зохицуулалтыг хүлээн авах явдал багтдаг. Эцэст нь энэ бүлэг хүмүүс авралд хүрч чадна. Энэ бол Бурханы нүдэн дэх чуулганы гишүүдийн жинхэнэ төлөв байдал юм. Энэ нь хамгийн үндсэн нөхцөл биш гэж үү? (Мөн.) Зарим хүн: “Та Сатаны завхарсан зан чанарыг хаяж, ариусгалтад хүрэх тухай дурдаагүй. Чуулганы энэ тодорхойлолтод эдгээр нь багтдаггүй” гэж хэлдэг. Тэдгээр нь энэ тодорхойлолтод багтдаг уу? (Тийм.) Аль хэсэгт нь багтдаг вэ? Бурханы үгийг хэрэгжүүлэхээр эрэлхийлэх гэдэгт. Хэрвээ чи Бурханы үгийг хэрэгжүүлэхээр эрэлхийлж чадвал завхарсан зан чанар чинь аажмаар шийдвэрлэгдэх биш үү? Чи Сатаны завхарсан зан чанарыг хаяж, зан чанарын өөрчлөлтөд хүрч чадах биш үү? (Тийм.) Зан чанарын өөрчлөлтөд хүрэх хугацаандаа чи аажмаар Бурханы үгийг ойлгож, өөрийнхөө завхарсан зан чанарыг шийдвэрлэдэг. Завхарсан зан чанарынхаа заримыг шийдвэрлэх хэрээр Бурханд итгэх итгэл болон Бурханд дуулгавартай байдал чинь нэмэгддэг үү? Эдгээрийн хооронд холбоо байна уу? (Байна.) Чи Бурханд хэдий чинээ их шүтэн мөргөнө, Бурханд төдий чинээ их дуулгавартай байна. Бурханд дуулгавартай байдал чинь нэмэгдэхийн хэрээр чи авралд хүрэхэд улам ойртож байгаа биш үү? (Тийм.) Тэгвэл энэ бүлэг ямар төрлийн хүмүүс вэ? Тэд бол аврал хүртэж чадах хүмүүс юм. Энэ бол чуулганы гишүүдийн жинхэнэ нөхцөл байдал. Зарим нь: “Чуулганы энэ тодорхойлолтод чуулганы эрхэлдэг ажлыг дурддаггүй” гэж хэлдэг. Энд чуулганы эрхэлдэг үндсэн ажилтай холбоотой ямар нэг хэсэг байна уу? (Авралд хүрэхээр эрэлхийлэх.) Энэ хэсэг нягт холбоотой. Чуулганы хийдэг ажил нь Бурханы үгийг дэлгэрүүлэх ч бай, эсвэл хүмүүсийг Бурханы үгийг идэж, уухад хөтөлж, өөрсдийгөө мэдэх, Сатаны завхарсан зан чанарыг хаяхад нь хүмүүст туслах ч бай, эцсийн эцэст авралд хүрэхэд нь хүмүүст туслах зорилготой байдаг. Тэгвэл та нар одоо чуулганы энэ хамгийн үндсэн, хамгийн энгийн ойлголтыг хүлээн авч чадах уу? (Тийм ээ.) Энэ тодорхойлолт нь хэтрүүлэгтэй юм уу хоосон биш, мөн сүржин нэр томьёо, үг хэллэг ашигладаггүй боловч чуулганы үүсэл юм уу тодорхойлолтод шаардлагатай хамгийн үндсэн хэрэгцээг багтаадаг.

Би та нарт тайлбарлаж өгсөн болохоор чуулганы тухай ойлголтын тодорхойлолтын гарал үүслийг та нар одоо ойлгож байна уу? (Тийм ээ.) Хэрвээ би ингэж тайлбарлаагүй бол та нар чуулганы хийдэг мөн чанарын ажил болон чуулганы тодорхойлолтыг маш гүн гүнзгий гэж бодох байсан. Одоо та нар чуулганы тодорхойлолтыг ойлгосон болохоор чуулганы талаарх ойлголт чинь маш өнгөцхөн гэж та нарт санагдаж байгаа. Чуулганы тодорхойлолт тодорхой болсон—энэ нь ийм л бодит. Аливаа зүйл хэдий чинээ бодит байна, хүмүүс үүнийг төдий чинээ өнгөцхөн гэж боддог. Үнэндээ, хэрвээ чи нарийвчлан харвал энэ тодорхойлолтын үг бүр нь бодит, тодорхой нөхцөл байдалтай холбоотой, нягт уялдаатай бөгөөд огтхон ч өнгөцхөн биш. Чуулганы тодорхойлолт дахь эхний хэллэг бол “Бурханыг чин сэтгэлээсээ дагах” юм. Энэ “чин сэтгэл” бол Бурханы хүсдэг зүйл юм. Хэчнээн олон хүн ийм чин сэтгэлтэй байдаг вэ? Хүмүүс ийм чин сэтгэлтэй байх амархан уу? Амархан биш. “Бурханы үгэнд захирагдах” тухайд гэвэл, чи үүнд хүрсэн үү? Чи энэ хэллэгийг өнгөцхөн, хүрэхэд амархан гэж боддог. Хэрвээ Бурхан: “Бос, Намайг дага, үүргээ гүйцэтгэ” гэж хэлээд, хүмүүс дуулгавартай дагавал энэ нь тэд Бурханы үгэнд захирагдаж байна гэсэн үг үү? Энэ нь хүмүүс Бурханд итгэж, Бурханыг дагахад л бэлэн болохоос биш, Бурханы үгэнд захирагдах хэмжээнд хүрээгүй гэсэн үг—тэд үүнээс хол хэвээр байна! Бурханы үгэнд захирагдахын тулд чамд юу байх хэрэгтэй вэ? Хамгийн наад захын шаардлага нь чи Бурханы үгийг ойлгох ёстой; Бурханы үгэн дэх шаардлага юуг хэлж байгааг, Бурханы үг ямар зарчим шаарддагийг, мөн янз бүрийн хүмүүс, үйл явдал, зүйлстэй тулгарах үедээ Бурханы үгийг хэрхэн хэрэгжүүлэх, Бурханыг сэтгэл хангалуун байлгахын тулд Бурханы үгийг хэрхэн өөрийн хэрэгжүүлэлт болгохыг мэдэх хэрэгтэй. Энэ амархан биш. Аажмаар тодорхой хэмжээнд Бурханы үгэнд захирагддаг болохын тулд Бурханы үгийг идэж уух, залбиран-унших, туулах, ойлгох, Бурханы санаа зорилго, Бурханы зан чанарыг ойлгох урт хугацаа шаардлагатай. Тиймээс “Бурханы үгэнд захирагдах” гэсэн хэллэг гаднаа энгийн бөгөөд ихэнх хүн Бурханы үгэнд захирагддаг мэт санагддаг ч үнэндээ тийм байдаггүй. Хүмүүсийн үнэн байдлаас авч үзвэл энэ хэллэг нь ердөө л хүмүүст тавьдаг Бурханы шаардлага бөгөөд тэд үүнд огт хүрээгүй байгаа нь тодорхой байна. Дараагийн хэллэг болох “Түүний үгийг хэрэгжүүлэхээр эрэлхийлэх” нь хүмүүст тавьдаг Бурханы шаардлага юм. Чи Бурханы үгийг хараахан хэрэгжүүлдэг болоогүй; чи зүгээр л Бурханы үгийг хэрэгжүүлэхээр эрэлхийлж байгаа. Чи үүнийг яаж эрэлхийлэх ёстой вэ? Нөхцөл байдалтай тулгарах үедээ Бурханы шаардлагын дагуу хэрэгжүүл. Бүү худал хэл; үнэнч шударга хүн бай. Чи тэгж чадах уу? Үүнийг хийх амархан биш. Засуулах үедээ чи дуулгавартай байж, өөрийгөө эргэцүүлж, мэдэж, үнэний дагуу хэрэгжүүлж чаддаг байх ёстой. Чи үүнд хүрч чадах уу? Хэрвээ энэ нь хүнд бэрх санагддаг бол, эсвэл чиний хүсэл хэтэрхий хүчтэй байгаад, чи үргэлж адгуу байдлаа гаргахыг хүсэж байвал зарчмын дагуу үйлдэхээр эрэлхийлж, адгуу байдлаа ил гаргахгүй, дураараа дургиж, хүссэнээрээ авирлахгүй байх ёстой; чи Бурханы үгэнд хэлсний дагуу хийж, засалтыг хүлээн авч, гэм буруугаа мэдэж авч, хаана алдаа гаргаснаа ойлгох ёстой. Үүнийг Бурханы үгийг хэрэгжүүлэхээр эрэлхийлэх гэдэг. Бурханы үгийг хэрэгжүүлж эхлэх нь тэр хүн өөрчлөгдсөн гэсэн үг үү? Энэ нь тийм ч энгийн биш. Хэрвээ чи удирдагч юм уу ажилчнаар сонгогдвол хүссэнээрээ, дур зоргоороо авирлахгүй байж чадах уу? Энэ амархан биш; энэ нь чамаас үнэнийг ойлгож, Бурханы үгийг хэрэгжүүлж чаддаг байхыг болон хэсэг хугацаанд туулж мэдрэхийг шаарддаг; тэгж байж л чи үүнд хүрч чадна. Хэрвээ чи Бурханы үгийг хэрэгжүүлэхийг хүсдэг гэж хэлдэг ч зөвхөн аман дээрээ л хүсдэг, зүрх сэтгэлдээ ямар ч урам зориггүй байдаг бол нэмэргүй. Зүрх сэтгэл чинь бэлэн бөгөөд чи үнэнийг хэрэгжүүлэхийг үнэхээр хүсэх үедээ үнэнийг хэрэгжүүлж чадна. Зүрх сэтгэлдээ үнэнийг хэрэгжүүлэх хүсэлгүй үедээ чи тангараг өргөсөн ч, эсвэл бусад хүн чамайг дэмжсэн ч энэ нь ямар ч нэмэргүй. Чи шийдэмгий байдалтай байх ёстой, өөрөөр хэлбэл, чамд Бурханыг гэх асар их хүсэлтэй зүрх сэтгэл байх ёстой. Чи Бурхан хэрэг явдлыг хэрхэн тодорхойлдог, үүнтэй холбоотойгоор юу шаарддагийг мэдэж, энэ талтай холбоотой Бурханы бүх үгийг олж, цуглуулаад, дараа нь тэдгээрийг залбиран-уншиж, ойлгох хэрэгтэй. Тэдгээрийг тэмдэглэлийн дэвтэрт бичиж ав, эсвэл амархан харж болох газарт тавь. Ажлынхаа завсарлагаар тэдгээрийг харж, унш, тэгээд цаг хугацаа өнгөрөхөд чи Бурханы эдгээр үгийг цээжилж, зүрх сэтгэлдээ хадгалах болно. Өдөр бүр Бурханы үгийн жинхэнэ утга учрыг эргэцүүлж, яаж ярьж, үйлдвэл Бурханы үгийг хэрэгжүүлсэнд тооцогдохыг тунгаан бод. Үүнийг Бурханы үгийг хэрэгжүүлэхээр эрэлхийлэх гэдэг. Үүнд хүрэх амархан уу? Амархан биш; энэ нь нэг шөнийн дотор, эсвэл нэг удаагийн хүчин чармайлтаар гүйцэлдүүлж болох зүйл биш. Зарим хүн “Би цусан тангараг өргөе” гэж хэлдэг ч энэ нь нэмэргүй. Чи “Би идэж уухгүйгээр мацаг барьж, залбирна” гэж хэлдэг ч энэ нь нэмэргүй. Чи “Би шөнөжин унтахгүй, зовно” гэж хэлдэг ч энэ нь бас л нэмэргүй. Чи үнэнийг эрэлхийлэх ёстой; үнэнийг эрэлхийлэх илрэлтэй байх ёстой, үнэнийг эрэлхийлэх замтай байх ёстой; зөв арга зам, арга барилтай байх ёстой. Чи ямар ч арга зам, арга барилтай байсан, Бурханы үгээс салж болохгүй; чи Бурханы үгэнд хүчин чармайлт гаргаж, бүх зүйлийг Бурханы үгтэй харьцуулж, нөхцөл байдал бүрд Бурханы үгийг ашиглан асуудлыг шийдвэрлэж, Бурханы үгийг эн тэргүүнд тавих ёстой. Үүнийг үнэнийг эрэлхийлэх гэж нэрлэдэг. Жишээ нь, бусадтай харилцах тухайд гэвэл, чи Бурханы үгэнд энэ талаар юу гэж хэлснийг харж, бусадтай харилцахтай холбоотой Бурханы үгийг олох хэрэгтэй. Эв найртай хамтран ажиллах тухайд бас энэ талтай холбоотой Бурханы үгийг ол. Үүргээ үнэнчээр гүйцэтгэхийн тухайд үүргийг яаж стандартад нийцүүлэн гүйцэтгэх тухай Бурханы үгийг олж, Бурханы сонгодог үгийг цээжилж, зүрх сэтгэлдээ хадгал. Хуурамч удирдагч гэж юу болох, хуурамч удирдагчид ямар илрэлтэй байдаг, тэд мөс чанар, эрүүл ухаантай эсэх, Бурхан хуурамч удирдагчдыг хэрхэн тодорхойлдог тухайд гэвэл Бурханы эдгээр гол үгийг олж, тэмдэглэлийн дэвтэрт бичиж аваад, амархан харж болох газарт тавьж, зав гарах болгондоо залбиран-унш. Амь-оролт болон зан чанарын өөрчлөлттэй чинь холбоотой хэрэг явдал бүр дээр ийм маягаар хэрэгжүүлж, хүчин чармайлт гарга. Үүнийг үнэнийг эрэлхийлэх гэж нэрлэдэг. Хэрвээ чиний хүчин чармайлт энэ түвшинд хүрэхгүй бол үүнийг үнэнийг эрэлхийлэх гэж нэрлэхгүй; үүнийг хэлбэрдэх, өнгөцхөн хандах, өдөр хоногийг аргацаах гэдэг.

“Бурханд шүтэн мөргөх”-ийг авч үзье. Бурханд шүтэн мөргөх нь жинхэнэ айдас, эмээх сэтгэл, хүндлэл, чин сэтгэлийг агуулдаг бөгөөд түүнчлэн Бурханд Бурхан гэж хандах, зүрх сэтгэлдээ Бурханд зориулсан орон зайтай байх, Бурханы бүрдүүлсэн орчин нөхцөл болон Бурханы өгсөн даалгаварт ухаалгаар хандах, Бурханы хэлсэн үг бүрийг нухацтай, хариуцлагатайгаар авч үзэх зэргийг агуулдаг. Энэ бүх илрэлийг шүтэн мөргөх гэдэг. Бурханы чамд нүүр тулан хэлсэн үг ч бай, эсвэл Түүний илэрхийлсэн бүх үг ч бай хамаагүй, чи тэдгээрийг мэдэж, санаж байгаа л бол, зүрх сэтгэлдээ тэдгээрийг ойлгож, баталгаажуулж байгаа л бол тэдгээрийг биеэ хэрхэн авч явах, хэрхэн амьдрах гэх мэтийн шалгуур гэж үзэх ёстой—энэ бол Бурханд шүтэн мөргөж буйн илрэл юм. Хэрэг явдалтай тулгарах үедээ, энэ нь чиний дур сонирхол, хүсэл, эсвэл үзэлд нийцэж байгаа эсэхээс үл хамааран чи зүрх сэтгэлээ тайван байлгаж, “Үүнийг Бурхан хийсэн үү? Энэ нь Бурханаас эхтэй юу? Бурхан яагаад үүнийг хийсэн бэ? Бурхан миний дотор юуг цэвэршүүлэхийг хүсэж байна, миний дотор юуг өөрчлөхийг хүсэж байна вэ? Бурханы санаа зорилго яг юу вэ? Би Бурханы зохицуулалтыг яаж дуулгавартай дагах ёстой вэ? Би Бурханы санаа зорилгыг яаж хангах ёстой вэ? Би хүний хувьд үүрэг хариуцлагаа яаж биелүүлэх ёстой вэ?” гэдгийг бодолцон үзэж чаддаг байх ёстой. Энэ бүх илрэл болон үүнтэй төстэй бусад илрэл нь Бурханд шүтэн мөргөж буйн илрэл юм. Чи илүү олон үнэнийг ойлгохгүй байлаа ч гэсэн хэвийн хүний хувьд, Бурханы оршин тогтнолд итгэдэг хүний хувьд, Бурханыг чин сэтгэлээсээ дагадаг хүний хувьд энэ бол Бурханд хандах наад захын хандлага байх ёстой. Бурханд хамаатай бүх зүйл, Бурханы үгтэй холбоотой бүх зүйл, Бурханы чамд өгсөн даалгавар, чиний үүрэг, хариуцлагын талаарх бүх зүйлд чи хааш яаш, хайхрамжгүй, үл тоомсорлосон байдлаар биш, харин хянуур, болгоомжтой хандах ёстой—үүнийг Бурханд шүтэн мөргөх гэдэг. Бурхантай холбоотой бүх зүйлд болгоомжтой, хянуур, Бурханаас эмээдэг, Бурханаас айдаг зүрх сэтгэлээр хандахыг Бурханд шүтэн мөргөх гэдэг. Үүнд хүрэх амархан уу? Амархан биш. Бодитой туршлагагүйгээр “Бурханд шүтэн мөргөх” гэдэг гурван үгийг ойлгоход ч хэцүү байдаг, Бурханд шүтэн мөргөхийг бодитоор хэрэгжүүлэхэд бүр ч хэцүү байдаг. Чуулганы тодорхойлолтын сүүлийн хэллэг бол “Бурханы авралд хүрэх” юм. Үүнийг хэрхэн ойлгох ёстой вэ? Авралд хүрэх зам урт бөгөөд энд бүр ч их зүйл шаардагддаг. Нэгдүгээрт, чиний алхаж буй зам зөв байх ёстой; чи Бурханы үгэн дэх бүх үнэнийг хүлээн авч чаддаг байх ёстой бөгөөд Бурханы үгийг хэрэгжүүлэхээр эрэлхийлж, Бурханыг дуулгавартай дагадаг хүн байх ёстой. Чиний амьдрал Бурханы үгэнд захирагдах ёстой. Чи Бурханы оршин тогтнолыг хүлээн зөвшөөрөөд зогсохгүй үнэнийг хайрлаж, үнэний дагуу үйлдэх ёстой; чи Бурханаас жинхэнээсээ эмээж, Бурханд дуулгавартай байж, зүрх сэтгэлдээ Бурханд байнга залбирч, Бурханд шүтэн мөргөх байдал руу аажмаар шилжих ёстой. Тэгвэл чи үнэнийг хайрлаж, Бурханыг дуулгавартай дагадаг хүн юм; чи чухамдаа Бурханы аврахыг хүсдэг төрлийн хүн мөн. Бурханд чин сэтгэлээсээ итгэдэг хүн зөв хүн байх ёстой. Зөв хүн байхын ашиг тус юу вэ? Ашиг тус нь гэвэл, авралд хүрэхэд чамд тийм ч хэцүү биш байх болно; чамд үүнд хүрэх найдвар байна. Энэ бол чуулганы тодорхойлолтын тодорхой агуулгын талаарх бидний хийсэн бүх нөхөрлөл юм.

IV. Чуулганы талаар хүмүүсийн тээдэг үзэл ба үзэл бодол

Сая бид чуулган гэж юу болох, чуулганы хийдэг мөн чанарын ажил юу болох, хүмүүсийн үзэл дэх чуулганы талаарх төсөөлөл, шаардлага юу болох талаар нөхөрлөлөө. Эцэст нь бид чуулган гэдэг ойлголтыг тодорхойлсон. Үүнийг тодорхойлсон болохоор одоо та нар “чуулган” гэдэг нэршлийн талаар үнэн зөв ойлголттой болсон байх ёстой; чуулганы хийх ёстой ажил, үнэнийг олж авч, авралд хүрэхэд нь хүмүүст туслахдаа чуулганы гүйцэтгэдэг үүрэг роль, Бурханыг дагадаг хүн бүрийн хувьд чуулган ямар ач холбогдолтой талаар үндсэн ойлголттой болсон байх ёстой. Бид бас хүмүүсийн үзэл дэх чуулганы оршин тогтнолын үнэ цэн, чуулганы хийх ёстой ажлын талаарх зарим ойлголтыг төлөөлөл болгон товчхон задлан шинжилж, ил болгосон. Хүмүүсийн үзэл дэх чуулганы талаарх тэрхүү ойлголт, тайлбарын тухайд та нарын нэвт харж чадахгүй, ухаарахгүй байгаа зүйл байна уу? Зарим хүн чуулган нийгмийн ямар нэг ажил эрхлэх ёстой, эсвэл шударга ёсыг сахих гэх мэтээр нийгэмд ямар нэг үүрэг роль гүйцэтгэх ёстой гэж боддог. Хүмүүсийн үзлээр чуулган эерэг дүр төрхийг төлөөлдөг тул яагаад шударга ёсыг сахиж болохгүй гэж? Шударга ёсыг сахих нь чуулганы ажилтай юм уу Бурханы шаардлагатай холбоотой юу? (Үгүй.) Хүмүүсийн ярьдаг энэ “шударга ёсыг сахих” гэдэг нь яг юуг хэлдэг вэ? (Хүмүүсийн шударга ёсыг сахих хэмээн нэрлэдэг зүйл нь жинхэнэ шударга ёс биш. Энэ нь зүгээр л махан биеийн ашиг сонирхлыг хамгаалдаг бөгөөд үнэнтэй нийцдэггүй.) Энэ шударга ёс үнэнтэй холбоотой юу? (Үгүй.) Энэ бол хүн төрөлхтний шударга ёс гэж нэрлэдэг зүйл юм. Жишээ нь, зарим ёрын муу хүчнийг дарах, хүмүүс хэлмэгдэж, доромжлуулсан зарим шударга бус зүйл, хэргийг засаж залруулах, эсвэл ёрын муу хүмүүст зохих шийтгэлийг нь оноох, эмзэг бүлгийн ашиг сонирхлыг сэргээж, хамгаалах гэх мэт—эдгээр нь хүмүүсийн шударга ёсыг сахих гэж нэрлэдэг зүйл юм. Ингэж шударга ёсыг сахихын гол зорилго юу вэ? Энэ нь хүмүүс үнэнийг эрэлхийлэхтэй холбоотой юу? Хүмүүс аврагдахтай холбоотой юу? (Үгүй.) Энэ нь ердөө л ёс суртахуун, ёс зүйн үндсэн дээр гарч ирдэг яриа бөгөөд үнэнтэй ямар ч хамаагүй. Үүнийг үнэний түвшинд хүрэхгүй гэж хэлж болох уу? (Болно.) Болох уу? (Үгүй, энэ хоёр хамааралгүй.) Тийм ээ, огт хамааралгүй; энэ хоёр бол өөр зүйл. Хүн төрөлхтөн ямархуу шударга ёсыг сахидаг вэ? Нийгмийн байр суурь үл ялиг доогуур эгэл жирийн хүн ёрын муу хүмүүст дарлагдах юм уу ямар нэг эрх ашгаа хасуулсны дараа ёрын муу хүмүүс зохих шийтгэлээ хүлээж, жирийн ард, энгийн хүмүүс цаашид адлагдахаа больдог төрлийн шударга ёс юм. Энэ нь хүмүүсийн махан биеийн ашиг сонирхлыг сэргээж, баталгаажуулах, хүмүүсийн хооронд харьцангуй тэгш байдлыг бий болгох, нийгмийн анги давхаргын ялгааг арилгах, ёрын муу хүмүүсийн ёрын муу үйлийг амжилтад хүргэхгүй байх, хэлмэгдсэн хүмүүсийн гомдлыг барагдуулах явдал юм. Энэ бол хүн төрөлхтний ярьдаг шударга ёсыг сахих явдал бөгөөд үнэнтэй огтхон ч хамаагүй. Та нар яаж үүнийг үнэний түвшинд хүрэхгүй гэж хэлж чадаж байна аа? Энэ үнэнтэй холбоотой юу? Холбоогүй. Надад хэл дээ, хэлмэгдсэн тэр энгийн, жирийн ардууд сайн хүмүүс гэдэг нь гарцаагүй юу? (Заавал тийм байх албагүй.) Тэднийг хэлмэгдүүлэхгүй байх нь—шударга ёс мөн үү? Тэр нь үнэнд нийцэх үү? Тэр хүмүүс тэгвэл аврагдаж чадах уу? Энэ хоёр бол илт өөр хэрэг—яаж хооронд нь хольж хутгаж болох юм бэ? Энд үнэний түвшинд хүрэх тухай ярих боломжгүй; энэ нь ерөөсөө үнэнтэй адилхан зүйл биш. Хэрвээ та нарт энэ асуудлын талаар санал зөрөлдөөнтэй зүйл байгаа бол магадгүй ихэнх чинь шударга ёсыг сахих явдлыг нэвт харж чадахгүй, үүнтэй тодорхой хэмжээнд зууралдсаар, “Энэ яаж буруу байж болох юм бэ? Энэ яаж чуулганы хийх ёстой ажил биш байх юм бэ?” хэмээн бодож байгаа байх. Үнэндээ энэ нь чуулганы ажилтай ямар ч хамаагүй. Бас зарим хүн чуулган бол мууг шийтгэж, сайныг дэмждэг газар байх ёстой, ийм үүрэг роль гүйцэтгэж, ёрын муу үйл болон ёрын муу, харанхуй хүчийг шийтгэж, сайн сайхан зүйлийг дэлгэрүүлэх ёстой гэж боддог. Тийм гэж үү? Мууг шийтгэж, сайныг дэмжих нь үнэний түвшинд хүрч чадах уу? Юу муу, юу сайн болох тухайд хүмүүс эдгээрийг тодорхой ялган салгаж чаддаггүй. Мууг шийтгэж, сайныг дэмжих гэдгээр хүмүүс юуг хэлдэг вэ? Энэ нь Бурханы хэлдэг мууг шийтгэж, сайныг шагнах, бүхнийг төрлийнх нь дагуу ангилахтай холбоотой юу? (Үгүй.) Холбоогүй. Муу болон сайныг тодорхойлох хүн төрөлхтний стандарт юу вэ? Хятад хүмүүсийн тодорхойлолтоор бол юу нь муу, юу нь сайн бэ? Муу болон сайныг тодорхойлох тэдний үндэс суурь юу вэ? Энэ бол Буддын соёл юм. Буддын шашин нь дэлхий ертөнцөд тусалж, хүмүүсийг аврах, амьтны амь таслахгүй байх гэх мэт ойлголтыг ярьдаг—эдгээрийг сайн гэж тооцдог, харин тахиа, загас, үхэр, хонины мах идэхийг муу гэж үздэг бөгөөд ингэдэг хүмүүс шийтгүүлэх ёстой байдаг. Ямар ч мах идэх ёсгүй, ямар ч амьд амьтныг алах ёсгүй. Амьтан алахыг муу гэж үздэг бөгөөд алсан хүмүүс Буддагийн өмнө нүглээ улайж, өршөөл гуйх ёстой. Энэ бол муугийн талаарх Буддын шашны тодорхойлолт; энэ нь Бурханы хэлдэг ёрын муутай адилхан уу? (Үгүй.) Энэ хоёр бол өөр зүйл, тиймээс муугийн талаарх тэр тодорхойлолт үнэнтэй огт хамаагүй бөгөөд үнэний түвшинд хүрч чадахгүй нь лавтай. Тэгвэл Буддын шашин сайныг юу гэж үздэг вэ? Энэ нь бүр ч утгагүй, өнгөц, хоёр нүүртэй байдаг. Буддын шашинтнууд ямар ч амьд амьтныг алахгүй байх нь сайн, олзлогдсон амьтдыг суллах нь сайн гэж үздэг. Ёрын муу хүн хэчнээн олон хүн алсан, хэчнээн их нүгэл үйлдсэн нь хамаагүй, хэрвээ нядалгааны хутгаа тавивал даруй Будда болж чадна—энэ нь сайн гэж тооцогддог. Бас “Хүний амийг аврах нь долоон давхар суварга босгосноос дээр” гэсэн үг байдаг бөгөөд энэ нь хүмүүсийг болзолгүйгээр, зарчимгүйгээр сохроор аврах—тэр ч бүү хэл диавол, ёрын муу хүмүүс, танхай этгээдүүд, хулигаанууд, өөр хэнийг ч хамаагүй аврахыг сайн гэж үздэг гэсэн үг юм. Энэ ямар гээчийн сайн бэ? Ийм хүмүүс бол ямар ч ялган таних чадваргүй, байр суурьгүй, зарчимгүй мулгуунууд юм. Хэнийг ч хамаагүй аварч, хэнийг ч хамаагүй уучлах—үүнийг сайн гэж тооцож болох уу? Ингэж хэлэхэд ч зохисгүй; энэ бол Сатан болон диаволуудын дүр эсгэлт юм. Тэд амьтан алдаггүй ч тоолж баршгүй олон сүнсийг залгисан. Энэ бол тэдний сайн гэгч нь бөгөөд үнэндээ зүгээр л дүр эсгэлт юм. Тэгвэл чуулган мууг шийтгэж, сайныг дэмжих үүрэг роль гүйцэтгэх ёстой гэсэн хүний үзэл үндэслэлтэй юу? (Үгүй.) Аль ч арьс өнгө, шашны соёлын суурь нөхцөлөөс үл хамааран мууг шийтгэж, сайныг дэмжих нь чуулганы ажилтай юм уу чуулганы гэрчлэлтэй ямар ч хамаагүй. Эдгээр нэр томьёо шударга, сайшаалтай санагддаг учраас чуулганы ажилтай холбоотой байх ёстой, эсвэл энэ бол нийгэмд чуулганы гүйцэтгэх ёстой үүрэг роль гэж бүү бод. Энэ бол хүний үзэл, төсөөлөл юм. “Шударга ёсыг сахих”, “мууг шийтгэж, сайныг дэмжих”-ээс гадна хүний үзэл дэх “хүмүүсийн эрх ашгийн төлөө тэмцэх”, “санаа зовнилыг нимгэлж, бэрхшээлийг шийдвэрлэх” гэх мэт бусад сайн нэр томьёо ч бас чуулганы ажилтай юм уу чуулганы гэрчлэлтэй ямар ч холбоогүй. Та нар бүгд үүнийг ойлгож чаддаг байх ёстой. Чуулганы тодорхойлолт, чуулганы хийх ёстой ажил, чуулганы оршин тогтнолын үнэ цэн, ач холбогдлын талаар үндсэндээ тодорхой нөхөрлөлөө.

Янз бүрийн ёрын муу хүмүүсийг ялган таних стандарт ба үндэслэл

Удирдагч, ажилчдын үүрэг хариуцлагын арван дөрөвдүгээр зүйл болох “Төрөл бүрийн ёрын муу хүмүүс, антихристүүдийг даруй ялган таньж, улмаар зайлуулах юм уу хөөх” гэдэг рүү буцан орцгооё. Удирдагч, ажилчдын хийх ёстой энэ ажил Миний сая нөхөрлөсөн чуулганы талаарх нарийн ширийн зүйл бүртэй холбоотой эсэхийг харцгаая. Бид яагаад эдгээр тодорхой нарийн ширийнийг нөхөрлөх хэрэгтэй вэ? Эдгээр нарийн ширийн зүйл болон удирдагч, ажилчдын хийх ёстой энэ ажлын хооронд ямар холбоо байна вэ? (Энэ ёрын муу хүмүүс, антихристүүд нь чуулганы гишүүн биш бөгөөд зайлуулах шаардлагатай. Түүнчлэн тэдний оршин тогтнол нь чуулганы хийдэг ажилд саад болж, үймүүлдэг.) Тиймээс холбоо байдаг; энэ нөхөрлөл хий дэмий биш юм. Чуулган гэдэг нэршил юм уу тодорхойлолтын нарийн ширийн зүйл бүрийг ойлгосныхоо дараа, удирдагч ажилчид чуулганы гишүүдэд хэрхэн хандах ёстой, чуулганаас зайлуулах юм уу хөөх шаардлагатай төрөл бүрийн хүмүүст хэрхэн хандах ёстой, энэ ажлыг хэрхэн сайн хийж болох, хариуцлагаа хэрхэн биелүүлж, чуулганы ажлыг хамгаалах ёстойг шинжилцгээе. Юуны өмнө, удирдагч ажилчид чуулганы тодорхойлолт юу болох, чуулган яагаад оршин тогтнох хэрэгтэй, чуулган ямар ажил хийх ёстойг ойлгох ёстой. Эдгээрийг ойлгосны дараа тэд одоогийн чуулганы гишүүдээс хэн нь чуулганы оршин тогтнолын үнэ цэн юм уу чуулганы хийдэг ажлын тухайд эерэг үүрэг роль гүйцэтгэдэггүй, эсвэл хэн чуулганы мөн чанарын ажилд саад тотгор, үймээн, сөрөг нөлөө учруулдаг, эсвэл бүр чуулганы нэр хүндэд ноцтой нөлөөлж, Бурханы нэрийг гутааж байгааг харах ёстой. Энэ хүмүүсийг тодорхой ялган таньж, даруй зайлуулах юм уу хөөх нь—удирдагч, ажилчдын хийх ёстой ажил биш гэж үү? (Мөн.) Тэгвэл энэ ажлыг сайн хийхэд юу хамаатай вэ? Төрөл бүрийн ёрын муу хүмүүсийг зайлуулах юм уу хөөж, чуулганыг ариусгаж, чуулганы оршин тогтнолын үнэ цэнийг харуулж, биелүүлэх ёстой үүргийг нь чуулганаар гүйцэтгүүлж, үүний зэрэгцээ чуулганы ажлыг саадгүй урагшлуулахын тулд удирдагч, ажилчид эхлээд чуулган доторх яг ямар хүмүүс ёрын муу хүмүүс, антихристүүд болохыг ялган таних ёстой. Энэ бол удирдагч, ажилчид энэ ажлыг хийхдээ эхлээд олж авах шаардлагатай мэдээлэл юм уу бодит нөхцөл байдал юм. Удирдагч, ажилчдад энэ ажил дээр тулгардаг эхний асуудал бол төрөл бүрийн хүмүүсийг ялган таних явдал юм. Төрөл бүрийн хүмүүсийг ялган танихын зорилго юу вэ? Энэ нь тэднийг төрлийнх нь дагуу ангилж, чуулганы жинхэнэ гишүүд болох хүмүүсийг сайн хамгаалах явдал юм. Гэхдээ зөвхөн энэ хүмүүсийг хамгаалах нь арван дөрөвдүгээр үүрэг хариуцлагад заасан ажлыг амжилттай гүйцэтгэж байна гэсэн үг биш. Тэгвэл энэ ажлыг амжилттай гүйцэтгэхийн хамгийн чухал тал нь юу вэ? Энэ нь чуулганд харьяалагддаггүй төрөл бүрийн үл итгэгчид, ёрын муу хүмүүсийг зайлуулах юм уу хөөх явдал юм. Энэ хүмүүс ёрын муу хүмүүс юм уу антихристүүд гэж тодорхойлогдсон эсэхээс үл хамааран, хэрвээ зайлуулагдах, хөөгдөх нөхцөлийг хангаж байвал ийм ажил хийх хэрэгцээ гарч ирэх бөгөөд удирдагч, ажилчид үүрэг хариуцлагаа биелүүлэх цаг нь болжээ. Төрөл бүрийн хүмүүсийг хэрхэн ялган таних талаар эхлээд нөхөрлөцгөөе.

I. Бурханд итгэх зорилгод нь үндэслэх

Төрөл бүрийн хүмүүсийг хэрхэн ялган таних ёстой вэ? Нэгдүгээр шалгуур бол Бурханд итгэх зорилгынх нь дагуу ялган таних. Хоёр дахь нь хүн чанараар нь. Гурав дахь нь үүрэгтээ хандах хандлагаар нь. Хэрвээ энгийн, богино гарчиг ашиглан хэлбэл: нэгдүгээрт, Бурханд итгэх зорилго; хоёрдугаарт, хүн чанар; гуравдугаарт, үүрэгтээ хандах хандлага байна. Одоо бидэнд энэ гурван гарчиг байгаа болохоор тус бүрийнх нь талаар та нар ямар ойлголттой байна вэ? Бид өмнө нь хүмүүсийн Бурханд итгэх зорилгын талаар төдийлөн ярилцаагүй. Хүмүүсийн хүн чанар болон үүрэгтээ хандах хандлагын талаар бид илүү их ярьсан тул та нар эдгээр зүйлийг илүү сайн мэднэ. Хүмүүсийн Бурханд итгэх зорилго бол үнэндээ та нарын тийм ч мэддэггүй зүйл биш, учир нь та нар өөрсдөө зорилготойгоор Бурханд итгэхээр ирсэн. Зарим хүн тамд очихыг хүсдэггүй учраас, зарим нь диваажинд очихыг хүсдэг учраас, зарим нь үхэхийг хүсдэггүй учраас, зарим нь гамшгаас зайлсхийхийн тулд, зарим нь зүгээр л сайн хүн байхыг хүсдэг учраас, зарим нь дээрэлхүүлэхээс зайлсхийхийг хүссэн учраас гэх мэтээр Бурханд итгэдэг. Энэ сэдвийг та нар мэддэг байх ёстой; зүгээр л Миний ярих нарийн ширийн зүйлсийг бага зэрэг мэдэхгүй байж магадгүй—та нар тэдгээрийн талаар сайн мэдэхгүй, Намайг юу хэлэх гэж байгааг, эсвэл хаанаас эхлэх гэж байгааг мэдэхгүй байж магадгүй. Тиймээс энэ талаар товчхон ярилцъя. Надад хэл дээ, Бурханд итгэхдээ ямар төрлийн сэдэл, зорилго өвөрлөдөг хүмүүсийг зайлуулах юм уу хөөх ёстой вэ? (Зөвхөн алдар нэр, байр суурь хөөцөлдөж, зөвхөн эрх мэдэл эзэмшихийг хүсдэг, байр суурийнхаа төлөө ямар ч аргаар хамаагүй чуулганыг үймүүлдэг хүмүүс.) Энэ бол нэг төрлийн хүн. Өөр байна уу? (Зөвхөн ерөөл эрэлхийлж, цадталаа талх идэхээр эрж хайдаг үл итгэгчид.) Үл итгэгчид, энэ бол өөр нэг төрөл нь. Өөр байна уу? Та нар зарим хүний илрэлийг бодож байж магадгүй ч энэ хүмүүс зүгээр л завхарсан зан чанараа харуулж байна уу, эсвэл Бурханд итгэх цэвэр бус зорилготой, үнэхээр зайлуулагдаж, хөөгдөх ёстой хүмүүс үү гэдгийг тодорхой ялган таньж чадахгүй байж магадгүй. Та нар учрыг нь олж чадахгүй, бага зэрэг тодорхойгүй санагдаж байгаа тул санаагаа илэрхийлж чадахгүй байна. Хүмүүсийн Бурханд итгэх зорилгын тухай сэдэв нэлээд өргөн хүрээтэй. Бурханд итгэхдээ хүн бүр зарим нэг санаархал, зорилготой байдаг. Гэхдээ бидний энд ярьж байгаа Бурханд итгэх цэвэр бус зорилготой төрлийн хүмүүс Бурханаар авруулах нөхцөлийг хангадаггүй. Тэд авралд хүрч чадахгүй, бүр хөдөлмөрчин байх наад захын стандартад ч хүрч чадахгүй. Энэ хүмүүс Бурханд итгэх ямар ч зорилготой байсан хамаагүй, ямартай ч зорилго өвөрлөн Бурханд итгэдэг болсон энэ хүмүүс боломж олдвол зорилгодоо хүрэхийг хичээнэ, харин боломж олдохгүй бол мууг үйлдэж, үймээн учруулна. Энэ нь чуулганы ажил юм уу Бурханы сонгосон хүмүүсийн амь-оролтод төсөөлшгүй үр дагавар авчрах бөгөөд энэ хүмүүс зайлуулагдах юм уу хөөгдөх бай байх ёстой. Энэ хүмүүсийн хүн чанар, эсвэл үүрэгтээ ямар хандлага өвөрлөдгийг одоохондоо түр хойш тавиад, зөвхөн Бурханд итгэх зорилгынх нь тухайд ярихад энэ нь огтхон ч үнэнийг хүлээн авч, авралд хүрэхийн төлөө байдаггүй, Бурханыг дуулгавартай дагаж, шүтэн мөргөхийн төлөө бүр ч байдаггүй. Тиймээс тэдний Бурханд итгэх итгэл мэдээж авралд хүргэхгүй. Энэ хүмүүсийг чуулганд байлгаж, Бурханы сонгосон хүмүүс буюу жинхэнэ ах эгч нарыг тасралтгүй үймүүлэхэд хүргэхийн оронд тэднийг аль болох эртхэн үнэн зөв ялган таньж, тодорхойлоод, дараа нь чуулганаас даруй зайлуулсан нь дээр. Тэднийг чуулганы гишүүд юм уу ах эгч нар гэж үзэх ёсгүй. Тэгвэл тэд ямар төрлийн хүмүүс вэ? Дөнгөж сая та нар зарим ойлголтын талаар ерөнхийд нь ярилаа. Би зарим бодитой жишээ хэлье, тэгвэл та нар сонсмогцоо ойлгоно.

A. Албан тушаалтан болох хүслээ хангах

Эхлээд чуулганаас зайлуулах юм уу хөөх ёстой эхний төрлийн хүний тухай ярилцъя. Зарим хүн нийгэмд албан тушаалтан болж, өвөг дээдсээ алдаршуулахыг үргэлж хүсдэг ч ажил төрөл нь бүтэлгүйтдэг. Гэвч албан тушаалтан болох хүсэл нь өчүүхэн төдий ч буурдаггүй. Гэхдээ гэр бүлийнх нь нийгмийн байр суурь өндөр биш тул амьдрал нь итгэл найдваргүй санагдаж, дэлхий ертөнц дэндүү шударга бус, энэ жаахан хүслээ ч биелүүлж чадахгүй гэж үздэг. Өөрсдөө бага зэрэг мэдлэг, чадвартай ч хэн ч өөрсдийг нь үнэлдэггүй гэж тэдэнд санагддаг. Тэд түшиг тулгуур олж чаддаггүй бөгөөд албан тушаалтан болох хэтийн ирээдүй нь маш бүрхэг санагддаг. Ийнхүү мухардалд орсон үедээ тэд чуулганыг олсон. Чуулганд удирдагч болж чадвал энэ нь бас л албан тушаалтан байхтай адил бөгөөд хүслээ хангаж чадна гэж тэд боддог. Тиймээс тэд агуу зүйл хийхийг хүсэн Бурханы гэрт ирдэг. Тэд өөрсдийнх нь чадвар, чадамж Бурханы гэрт ашиглагдахад яг тохирно, албан тушаалтан, эрхэм хүндтэй хүн болох найдвар нь биелж, улмаар насан туршийн хүслийг нь биелүүлнэ гэж боддог. Бурханд итгэх итгэлийн талаарх тэдний үзэл бодлыг “Ачийг ачаар хариулах”, “Жинхэнэ алт эцэстээ гялалзах заяатай”, “Ухаант шувуу суух модоо ухаалгаар сонгодог” гэх мэт үгээр нэгтгэн дүгнэж болох бөгөөд ийм нөхцөл байдлаас үүдэн тэд Бурханд итгэх замаар явахаар сонгосон байдаг. Энэ хүний мөн чанараас харвал тэрээр ертөнцөд үнэн оршдог гэдэгт итгэдэггүй, Аврагчийн оршин тогтнолд бүр ч итгэдэггүй нь тодорхой юм. Товчхондоо, тэрээр цор ганц жинхэнэ Бурханд итгэдэггүй, Бүтээгчийн оршин тогтнолд бүр ч итгэдэггүй. Библид бичигдсэн зүйл байсан ч, эсвэл шашны ертөнцөд номлодог зүйл—Бурхан дэлхий ертөнц болон хүн төрөлхтнийг бүтээсэн, Бурхан хүн төрөлхтнийг захирч, удирддаг гэдэг ч бай хамаагүй, энэ бүх яриа тэдний хувьд зүгээр л түүхэн тэмдэглэл юм. Хэн ч үүнийг судалдаггүй, хэн ч баталж чадахгүй; эдгээр нь зүгээр л домог, түүх, нэг төрлийн шашны соёл юм. Энэ бол итгэлийн талаарх тэдний хамгийн үндсэн ойлголт. Тэд ийм ойлголттойгоор Бурханд итгэдэг болж, өөрсдийгөө зөв замаар алхаж байгаа, харанхуйг орхин гэрэлд гарч, суух модоо ухаалгаар сонгосон “ухаант шувуу” гэж боддог. Мэдээж албан тушаалтан, дарга болох сонголт, хүслээ тэд орхиогүй. Үй олон хүнтэй энэ уудам ертөнцөд өөрсдөд нь багтах газар байхгүй, гагцхүү Бурханы гэр л тэдэнд найдвар авчирч чадна гэж тэд үздэг. Зөвхөн чуулганд амьдрах нь л тэдэнд авьяас чадвараа ашиглаж, дарга болох хүслээ биелүүлэх боломж олгоно. Учир нь одоогийн нөхцөл байдлыг харгалзан үзвэл гадаад ертөнц улам хорон муу, харанхуй болж байна—зөвхөн чуулган л энэ дэлхий ертөнц дэх цэвэр ариун газар; чуулган бол хүмүүсийг сүнслэг тэжээлээр хангаж чадах ертөнц дэх цорын ганц газар бөгөөд зөвхөн чуулган л улам бүр цэцэглэн хөгжиж байгаа. Тэд ийм хүсэл, зорилго өвөрлөн Бурханд итгэдэг. Итгэж эхэлснийхээ дараа тэд Бурханд итгэх, үнэнийг эрэлхийлэх талаар, эсвэл үнэн, Бурханы зан чанар, Бурханы ажилтай холбоотой хэрэг явдлын талаар юу ч ойлгодоггүй. Тэд эдгээр хэрэг явдлыг эрэлхийлдэггүй, анхаардаг ч үгүй. Зүрх сэтгэлдээ тэд байр суурь, албан тушаалын төлөөх хүслээ огтхон ч орхиогүй байдаг; харин ч тэд эдгээр үзэл, үзэл бодлыг тээсээр чуулганд холилдон амьдардаг. Тэд чуулганыг нийгмийн байгууллага, шашны нийгэмлэг гэж үздэг бөгөөд Бурханы ажил, Бурханы үгийг итгэгчдийн мухар сүсгээс үүдэлтэй төөрөгдөл гэж хардаг. Тиймээс үнэнийг эрэлхийлэх тухайд, Бурханы үг болон Бурханы ажлын тухайд тэд зэвүүцэж, эсэргүүцдэг. Хэрвээ хэн нэгэн хүн ямар нэг зүйлийг Бурханы хийсэн зүйл, Бурханы дээд эрх, эсвэл Бурханы зохион байгуулалт гэж хэлбэл тэд зэвүүцдэг. Гэхдээ тэд хэчнээн зэвүүцлээ ч үнэнийг хүлээн зөвшөөрч, хүлээж авах эсэхээс үл хамааран, чуулганд байр суурьтай болж, эрх мэдэлд шунах шуналаа хангах гэсэн хүсэл нь хэзээ ч багасдаггүй, хэзээ ч орхигддоггүй. Тэд ийм амбиц, хүсэлтэй байдаг болохоор аяндаа төрөл бүрийн илрэл харуулдаг. Жишээ нь, тэд хүмүүсийг өдөөн турхирч, “Бүх зүйлийг бурханы үгэнд бүү үндэслэ, бүх зүйлийг бурханы үгтэй, бурхантай бүү холбо. Үнэндээ хүмүүсийн олон санаа, яриа зөв байдаг; хүмүүс өөрсдийн гэсэн үзэл бодол, байр суурьтай байх ёстой” гэж хэлдэг. Тэд хүмүүсийг төөрөлдүүлэхийн тулд эдгээр үгийг тараадаг. Үүний зэрэгцээ тэд авьяас чадвар, билиг авьяас, ертөнцөд ашиглаж чаддаг янз бүрийн арга мэхээ идэвхтэй гайхуулах, хүмүүст анзаарагдах, хүмүүсийн анхаарлыг татах, өндрөөр үнэлүүлэхээр оролддог. Тэдний идэвхтэй гайхуулдгийн зорилго юу вэ? Энэ нь хүмүүсээр өөрсдийгөө өндрөөр үнэлүүлж, бишрүүлэхийн төлөө байдаг; энэ нь хүмүүсийн дунд байр суурьтай болж, тэгснээрээ албан тушаал хөөцөлдөх, өвөг дээдсээ алдаршуулах хүслээ хангахын төлөө байдаг. Хүмүүс өөрсдийг нь хүндэлж, магтаж, дагаж, дэмжиж, хайрлаж, биширч, тэр ч бүү хэл зусардах үед тэд сэтгэл ханадаг. Түүнчлэн тэд эдгээр зүйлийг цуцалтгүй эрэлхийлж, таашаадаг. Бурханы гэр антихристүүд, ёрын муу хүмүүс болон хүмүүсийн янз бүрийн завхарсан зан чанарыг байнга ил болгодог ч тэд зүрх сэтгэлдээ эдгээрийг басамжилдаг бөгөөд онцгойлон зэвүүцдэг. Тэд ертөнцөд, нийгэмд биелүүлж чадаагүй хүслээ хангахын тулд байр суурь, бусдад өндрөөр үнэлүүлж, бишрүүлэх явдлыг л туйлшран эрэлхийлдэг. Тэгвэл тэдний Бурханд итгэх зорилго юу вэ? Энэ нь энэ амьдралдаа зуу дахин ихийг авч, ирэх ертөнцөд мөнх амьдрахын төлөө биш, үнэнийг хүлээн авч, аврагдахын төлөө бүр ч биш юм. Тэдний Бурханд итгэх зорилго нь бүтээгдсэн зүйл байх биш, харин албан тушаалтан, эзэн болж, байр суурийн ашиг тусыг эдлэх явдал юм. Чуулганд ийм хүмүүс гарцаагүй байдаг; эдгээр нь чуулганд шургалж орсон мууг үйлдэгчид юм. Чуулган ийм хүмүүсийг Бурханы сонгосон хүмүүсийн дунд холилдохыг яасан ч зөвшөөрдөггүй, тиймээс энэ хүмүүс бол зайлуулагдах ёстой хүмүүс юм. Тэдний Бурханд итгэх зорилгыг ялган танихад амархан уу? (Тийм.) Бурханд итгэх санаархал, зорилго болон чуулган дахь төрөл бүрийн илрэлийг нь харгалзан үзвэл тэд ямар төрлийн хүмүүс вэ? (Үл итгэгчид.) Тийм ээ, тэд бол үл итгэгчид. Тэд үл итгэгч байхаас гадна Бурханы гэрт байр суурь, хэтийн ирээдүйг эрэлхийлж, эрх мэдэлд шунах шуналаа хангахыг хүсдэг. Тэдний Бурханд итгэх зорилго нь албан тушаалтан болох явдал юм. Тэгвэл яагаад энэ хүмүүсийг зайлуулах ёстой вэ? Хэн нэгэн: “Хэрвээ үл итгэгчид Бурханы гэрт хөдөлмөрлөж, чуулганы найз нөхөд болоод бага сага тус болж чадвал тэднийг байлгаад байхад зүгээр биш үү?” гэж хэлж магадгүй. Энэ үг үндэслэлтэй юу? (Үгүй.) Яагаад үндэслэлгүй вэ? (Тэдний албан тушаалтан болох хүсэл нь бусдыг үймүүлэх зүйл хийхэд гарцаагүй хүргэх бөгөөд Бурханы гэрийн ажилд ямар ч ашиг тусгүй, ах эгч нарын үнэний эрэлхийлэлд нөлөөлнө.) Аль ч талаас нь харсан, үл итгэгчид үнэнийг эсэргүүцэж, Бурханыг үгүйсгэдэг тул Бурханы гэр тэднийг байлгаж болохгүй. Тэд эерэг үүрэг роль гүйцэтгэхгүй. Тэд албан тушаалтан болохыг эрэлхийлдэг эсэхээс үл хамааран, үл итгэгчийн хувиар хэлдэг үг, илрэл, үйлдэл нь л үймээн учруулж чадах бөгөөд эерэг нөлөө үзүүлэхгүй. Зарим ах эгч тодорхой нөхцөл байдлыг туулах үедээ “Энэ бол Бурханы дээд эрх, бид дуулгавартай дагах ёстой” гэж хэлдэг. Үл итгэгчид дуулгавартай дагаж чадах уу? Тэд босож ирээд үймүүлж, эсэргүүцэхгүй бол энэ нь хангалттай сайн хэрэг. Тэд зүрх сэтгэлдээ бүр “Бүх зүйлийг бурханы дээд эрх гэж бүү хэл. Хүн өөрийн гэсэн үзэл бодолтой, жаахан бие даасан байдалтай байх ёстой; бүх зүйлийг бурханы дээд эрхэд бүү хамаатуул!” гэж ч хэлдэг. Тэд бусдыг доош чангаагаад зогсохгүй, хүмүүсийг төөрөлдүүлэхийн тулд зарим нэг хоёрдмол утгатай, үнэмшилтэй онол ярьдаг. Энэ ичгүүргүй хэрэг биш үү? Тэд шүтлэггүй хүмүүсийн дунд зарим нэг овжин явуулга, арга мэх хэрэглэж чаддаг байж магадгүй ч Бурханы гэр бол эдгээр овжин явуулга, арга мэхийг хэрэглэх газар биш! Зарим хүн эмнэлэг ажиллуулдаг бөгөөд тэнд тариа хийхэд өвддөггүй гэдэг учраас хүн бүр очих дуртай байдаг. Тариа нь яагаад өвддөггүй вэ? Зүүний үзүүрийг мэдээ алдуулагчид дүрсэн болохоор мэдээж өвтгөхгүй. Энэ ухаалаг арга мөн үү? (Үгүй, энэ бол хортой арга.) Гэтэл тэд үүнийг ухаалаг арга гэж үзэн гайхуулж, энэ нь өөрсдийнх нь чадамж, ур чадварыг харуулж байгаа гэж боддог бөгөөд “Чи зөвхөн бурханд дуулгавартай байх, бурханы зохион байгуулалт, бурханы дээд эрхийн тухай л ярьдаг. Чамд над шиг ийм ур чадвар байна уу?” гэж хэлдэг. Энэ ичгүүргүй хэрэг биш үү? (Тийм.) Тэд бүр ийм хортой арга мэхийг гайхуулдаг! Үл итгэгчийн сэдэл өвөрлөн чуулганд шургалсан хүмүүс бол чуулганаас зайлуулах ёстой хүмүүс юм. Яагаад? Зүрх сэтгэлдээ энэ хүмүүс үнэнийг эсэргүүцэж, зэвүүцдэг. Бурханд итгэх зорилго нь юу ч байсан, ил хэлж болох эсвэл болохгүй эсэхээс үл хамааран үл итгэгч гэх мөн чанарт нь үндэслэн чуулган тэднийг зайлуулах юм уу хөөх ёстой. Эдгээр үл итгэгч тодорхой зорилготойгоор чуулганд шургалдаг бөгөөд чуулган дотор авьяас чадвараа гайхуулж, амбицаа биелүүлж, хүслээ хангахыг хүсдэг. Тэд чуулган хэмээх энэ эрхэм нандин газрыг эрх мэдэл эзэмшиж, өөрсдийгөө гайхуулж, хүмүүсийг төөрөлдүүлж, хянах зорилгодоо хүрэхэд ашиглахыг хүсдэг. Бурханд итгэх зорилгыг нь харгалзан үзвэл тэд Бурханы сонгосон хүмүүс болон чуулганы ажилд үймээн, саад учруулж чадна. Тиймээс энэ хүмүүсийг Бурханы гэрээс зайлуулах юм уу хөөх ёстой. Удирдагч, ажилчид тэдний үл итгэгч мөн чанарыг нэвт харах ёстой. Чи тэдний илрэлд үндэслэсэн ч бай, эсвэл Бурханд итгэх талаарх байнгын ярианд нь үндэслэсэн ч бай хамаагүй, нөхцөл байдлыг мэдэж авч, тэд бол үл итгэгчид гэдгийг тодорхой ялган таньмагцаа тээнэгэлзэлгүйгээр шийдвэртэйгээр тэднийг голох ёстой. Ямар ч арга барил, мэргэн ухаан ашигласан хамаагүй, ямар ч аргаар хамаагүй тэднийг зайлуул—энэ бол удирдагч, ажилчдын хийх ёстой ажил; энэ бол тэдний үүрэх ёстой ажил юм. Энэ бол зайлуулагдах юм уу хөөгдөх ёстой нэг төрлийн хүн юм.

Б. Эсрэг хүйстнээ хайх

Тэгвэл зайлуулагдах юм уу хөөгдөх ёстой хоёр дахь төрлийн хүмүүсийн илрэл юу вэ? Зарим хүн Бурханд итгэх итгэлд хэзээ ч хамрагдаж байгаагүй; тэд зүгээр л үүнд нааштай ханддаг. Тэд Бурханд итгэснээрээ юу эрэлхийлэх, юу олж авах ёстойг мэдэх сонирхолгүй байдаг. Тэд Бурханд итгэдэг хүмүүс нэлээд үнэнч, шулуун шударга гэж сонссон тул чуулганаас хайр сэтгэлийн хамтрагч олж, гэрлээд, тогтвортой амьдралаар амьдрахыг хүсдэг. Энэ нь тэдний санаархал, зорилго тул тэд сэтгэлд нийцэх хамтрагчаа хайхаар чуулганд ирдэг. Эдгээр үл итгэгч Бурханд итгэх итгэлийг огтхон ч сонирхдоггүй; тэд Бүтээгч, үнэн, аврагдах, Бурханыг мэдэх, үүргээ гүйцэтгэх болон иймэрхүү бусад асуудлыг огт хайхардаггүй. Тэд Бурханы үгийг сонсож, номлол сонсоод ойлгож чаддаг байлаа ч үүнийг зүрх сэтгэлдээ хүлээн авахыг хүсдэггүй. Тэд зүгээр л сэтгэлд нийцэх хамтрагчаа олохыг хүсдэг бөгөөд мэдээж илүү олон хүнтэй танилцаж, хүрээллээ тэлэхийг найддаг. Тэд сэтгэлд нийцэх хамтрагчаа олох зорилгоор Бурханд итгэдэг. Зарим хүн: “Тэд ийм зорилготойг Та яаж мэдэж байгаа юм бэ? Тэд юу ч хэлээгүй, Танд энэ талаар дурдаагүй шүү дээ!” гэж хэлж магадгүй. Тэд үүнийг зан авираараа харуулдаг. Тэд үүргээ гүйцэтгэх юм уу хэн нэгэнтэй холбоо тогтоохдоо эсрэг хүйстнээ яаж үргэлж хайж байдгийг хар. Тэд хэн нэгэнд дурлавал тэр хүнтэйгээ байнга нөхөрлөж, ойртон дотносож, мэдээллийг нь үргэлж сураглаж, таньж мэдэхийг хичээдэг. Эдгээр ер бусын үйлдэл, илрэл нь удирдагч, ажилчдын анхаарлыг хангалттай татах ёстой бөгөөд тэд энэ хүний санаархал юу болох, ямар зорилгод хүрэхийг зорьж байгааг ажиглах ёстой; тэдэнд хэн сайн мэдээ номлосон, яагаад тэд эсрэг хүйстэнтэй харилцахыг онцгойлон эрж хайдаг, яагаад үргэлж эсрэг хүйсийн хүнд хэлэх үгтэй байдаг, яагаад эсрэг хүйстэнд онцгой талтай байдаг, ялангуяа өөрсдөд нь таалагдсан хүмүүсийг яагаад онцгойлон сонирхож, санаа тавьдгийг олж мэдэх хэрэгтэй. Ийм хүмүүс Бурханд итгэдэг хүмүүст нааштай ханддаг. Тэд цуглаан, номлол сонсох, Бурханы үгийг нөхөрлөх, магтан дуу дуулах, хувийн туршлагаа нөхөрлөх болон иймэрхүү бусад хэрэг явдлыг нэг их сонирхдоггүй ч ерөнхийдөө саад тотгор, үймээн учруулах ямар нэг зүйл хэлдэггүй. Тэд хамтдаа сайхан амьдрах хайр сэтгэлийн хамтрагч олоход л хамаг анхаарлаа төвлөрүүлдэг. Хэрвээ хамтрагчаа олбол тэд дагаад Бурханд итгэж чадна; өөрсдөө эрэлхийлэхгүй байлаа ч хамтрагчаа Бурханд итгэхэд нь дэмжиж чадна. Зарим хүн харьцангуй боломжийн хүн чанартай, тусархуу, аль болох нөхөрсөг, сайхан сэтгэлтэй байхыг хичээдэг. Жишээ нь, тэд бусдыг тэвчиж чаддаг, бэрхшээлтэй хүмүүст асуудлаа шийдвэрлэхэд нь туслахын тулд чадах бүхнээ хийдэг, эсвэл зарим нэг зөвлөгөө өгдөг гэх мэт. Тэд бусдад харьцангуй сайхан сэтгэлээр ханддаг, хорон санаа агуулдаггүй боловч Бурханд итгэх зорилго, зорилт нь тийм ч эрхэм биш байдаг. Тэд үнэнийг эрэлхийлдэггүй бөгөөд хэн ч нөхөрлөсөн бай хамаагүй, үнэнийг хүлээж авдаггүй. Хагас жил, эсвэл нэг, хоёр жил дагасны дараа тэдэнд ямар ч өөрчлөлт гардаггүй. Хэдийгээр тэд итгэхгүй байх тухайгаа юу ч хэлдэггүй, ямар ч саад тотгор, үймээн учруулдаггүй ч Бурханд итгэх хэрэг явдлыг огтхон ч сонирхдоггүй. Ийм хүмүүс чуулганд үлдэх нь тохиромжтой юу? (Үгүй.) Ийм хүмүүсийг зайлуулах ёстой юу? (Тэднийг бас зайлуулах ёстой.) Шалтгаан нь юу вэ? (Яагаад гэвэл, тэд үнэнийг сонирхдоггүй бөгөөд авралын бай биш. Хэрвээ тэд чуулганд үлдэнгээ үргэлж хамтрагч хайж байвал бусдыг үймүүлж, уруу таталтад оруулна; тэд эерэг үүрэг роль гүйцэтгэхгүй.) Яг тийм байдаг. Жишээ нь, зарим хүн мах идэх тун дуртай байдаг. Мах идэхээрээ ажлаа мартдаг. Хэрвээ мах байхгүй бол тэд зарим зөв зохистой ажлыг хийж чаддаг ч мах олдох үед ажил нь саатдаг. Мах тэдний хувьд юу вэ? (Уруу таталт.) Яг зөв, энэ бол уруу таталт. Тэгвэл үргэлж хамтрагч хайж байдаг хүмүүсийг уруу таталтын эх сурвалж гэж үзэж болох уу? (Болно.) Тэд үнэхээр уруу таталтын эх сурвалж мөн. Ийм хүмүүст “Чи Бурханд итгэх, эсвэл үүргээ гүйцэтгэхдээ чин сэтгэлгүй байна. Чи хэзээ ч чуулганд уусаж чадаагүй, хэзээ ч жинхэнэ итгэгч гэж тооцогдож байгаагүй. Энэ хоёр жил харилцах явцдаа бид чиний зорилгыг харлаа: Чи зүгээр л чуулганаас хань олохыг хүсэж байна. Энэ нь сайн хүмүүсийг хорлож байгаа хэрэг биш үү? Чуулганы хүмүүс чамд тохирохгүй. Шүтлэггүй хүмүүсийн дунд чамд тохирох олон хүн бий. Яваад шүтлэггүй хүмүүсийн дундаас хэн нэгнийг ол” гэж тодорхой хэлж өгөх хэрэгтэй. Үүний цаад утга нь тэдэнд “Бид чамайг нэвт харсан. Чи Бурханы сонгосон хүмүүсийн нэг биш. Чи Бурханы гэрийн хүн биш. Чамайг бидний ах эгч гэж үзэж болохгүй” гэж хэлж байгаа хэрэг юм. Ийм хүмүүсийг Бурханы гэрийн зарчмын дагуу чуулганаас зайлуулах ёстой. Ийм маягаар, сохроор хамтрагч хайж, бусадтай сээтэгнэдэг энэ хүмүүсийг зайлуулна. Ийм хүмүүсийг ялган танихад амархан биш гэж үү? (Тийм.) Энэ хүмүүс ч бас үл итгэгчид юм. Тэд чуулганд, шашны итгэлд, Бурханд итгэдэг хүмүүст бага зэрэг дуртай байдаг. Тэд зүгээр л Бурханд итгэх боломжийг ашиглан Бурханд итгэдэг хүмүүсийн дундаас өөртэй нь хамт амьдран, өөрт нь бүхнээ зориулан үйлчлэх хамтрагч олохыг хүсдэг. Надад хэл дээ, ийм зүйл байж болох уу? Бид тэдний хүслийг биелүүлэх ёстой юу? Чуулган ийм хэрэг явдлыг зохицуулах ёстой юу? (Үгүй.) Чуулган тэдний хувийн сонирхлыг хангах үүрэг хүлээдэггүй. Тэд итгэгчдийг сайн хүмүүс, эдгээр итгэгчтэй зөв зүйтэй амьдарч чадна, эсвэл итгэгчид зөв замаар алхаж чадна гэж хэчнээн бодсон ч хэрэггүй—тэдний бодол нэмэргүй. Ийм үл итгэгчдийг бас ихэнх чуулганаас олж болно. Энэ хүмүүстэй харьцах арга зам бол бидний дөнгөж сая нөхөрлөсөн аргыг ашиглах явдал юм, эсвэл та нарт илүү дээр арга байгаад, зарчмын дагуу шийдвэрлэж л байгаа бол тэрийгээ ашиглаж болно. Эдгээр үл итгэгчийг янз бүрийн төрлийн ёрын муу хүмүүсийн дунд ангилсан—энэ нь хэрээс хэтэрсэн хэрэг үү? (Үгүй.) Бид чухамдаа үл итгэгчдэд ингэж ханддаг.

В. Гамшгаас зайлсхийх

Чуулганаас зайлуулах юм уу хөөх ёстой өөр ямар төрлийн хүн байдаг вэ? (Өөр нэг төрөл нь гамшгаас зайлсхийхийн тулд л Бурханд итгэдэг хүмүүс юм.) Гамшгаас зайлсхийхийн тулд Бурханд итгэх нь бас хүмүүсийн итгэх нэг зорилго юм. Бурханд итгэдэг ихэнх хүн ч бас ийм хольцтой байдаг биш үү? (Тийм.) Тэгвэл үүнээс болж ямар хүмүүс зайлуулагдах юм уу хөөгдөх ёстой, ямар хүмүүс нь зүгээр л хэвийн завхрал харуулж байгаа бөгөөд зайлуулагдах юм уу хөөгдөх ёсгүйг бид хэрхэн ялгах ёстой вэ? Ихэнх хүний хувьд Бурханд итгэх итгэлд нь гамшгаас зайлсхийх сэдэл холилдсон байдаг—энэ бол баримт. Гамшгаас зайлсхийхийн тулд Бурханд итгэдэг хүмүүсийн дундаас та нар зайлуулагдах юм уу хөөгдөх шалгуурт нийцсэн үл итгэгчдийг ялган таних ёстой. Жишээ нь, ийм хүмүүс гамшиг улам ноцтой болж эхлэхийг хараад цуглаанд илүү ойр ойрхон ирж, өмнө нь чуулганд буцааж өгсөн Бурханы үгийн номуудаа хурдхан буцааж аваад, одоо Бурханд нухацтай итгэнэ гэж хэлдэг. Гэвч гамшиг өнгөрөх юм уу багасмагц тэд буцаад бизнес хийж, мөнгө олж, холбоо барих бүх арга хэрэгслээ хаадаг тул ах эгч нар тэднийг цуглаанд дуудах гээд олж чаддаггүй, холбогдож чаддаггүй. Гамшиг тохиох үед тэд ах эгч нарыг идэвхтэй эрж хайдаг ч гамшиг өнгөрөх үед ах эгч нар тэднийг олоход маш хэцүү болж, тэдэнтэй тун ховорхон холбоо барьж чаддаг. Энэ илрэлүүд нэлээд тодорхой биш гэж үү? (Тийм.) Гамшиг байхгүй үед тэд: “Хүмүүс хэвийн амьдралтай байх хэрэгтэй. Бид амьдралаа хэвийн үргэлжлүүлэх ёстой. Би өдөр бүр гэртээ хоол хийх ёстой, хүүхдүүдээ сургуульд зөөх ёстой, тиймээс заримдаа цуглаанд ирж чадахгүй. Тэгээд ч амьдрахад мөнгө хэрэгтэй; амьжиргааны бүх зардалд мөнгө төлөх хэрэгтэй болдог. Мөнгө олохгүйгээр бид амьд үлдэж чадахгүй. Энэ ертөнцөд хэн ч мөнгөгүйгээр амьдарч чадахгүй. Бурханд итгэх итгэл бодит байх ёстой шүү дээ!” гэж хэлдэг. Тэд үнэмшилтэй ярьж, хангалттай шалтаг тоочдог бөгөөд мөнгө олж, амьдралаа бодоход хамаг анхаарлаа төвлөрүүлж, хааяа л нэг цуглаанд ирж, Бурханы үгийг ховорхон уншдаг. Бурханд итгэх тэдний хандлага халуун ч биш, хүйтэн ч биш, бүлээн байдаг. Гамшиг тохиох үед тэд: “Өө, би бурхангүй байж чадахгүй; надад бурхан хэрэгтэй! Би өдөр бүр бурханд залбирч, түүнийг дуудах ёстой! Би гамшгаас зайлсхийх гээгүй; гол нь зүрх сэтгэлд минь бурхан байхгүй бол болохгүй. Зүрх сэтгэлд минь бурхан байхгүй бол сайхан амьдрал ч хоосон санагддаг!” гэж хэлдэг. Тэд Бурханы талаарх мэдлэгийг нь харуулсан ганц ч үг хэлж чаддаггүй; хэлдэг бүх үг нь өөрсдийн үйлдэл, зан авирыг зөвтгөсөн үг байдаг. Бурханы гэр хүн бүрд хэдэн ном тараадгийг тэд мэддэггүй; номлол ямар сэдэв дээр явж байгааг мэддэггүй; чуулганы амьдралд одоогоор ямар үнэнийг нөхөрлөж байгааг мэддэггүй. Тэд хагас жилд нэг удаа, эсвэл жилд нэг удаа цуглаанд ирдэг. Тэд ирэхээрээ “Шүтлэггүй хүмүүс үнэхээр аймшигтай. Нийгэм шударга бус байна. Энэ ертөнц ёрын муу. Мөнгө олох гэж зүтгэх үнэхээр хэцүү юм! Хүмүүст өгдөг Бурханы ачаа хөнгөн…” гэж хэлдэг. Тэд цуглааны нөхөрлөлийн сэдэв, агуулгатай ямар ч хамаагүй эдгээр хэрэггүй зүйлийг л ярьдаг. Тэд залбиралдаа хэдэн хоосон үг хэлж, Бурханд итгэх тухай хэдэн өнгөц үг хэлээд, өөрсдийгөө итгэгч гэж тооцон, сэтгэл нь амарч, амар амгалан болдог. Энэ Бурханд итгэх итгэл мөн үү? Ийм хүмүүс ямар гээчийн өөдгүй амьтад вэ? Хэрвээ чи тэднээс “Чи яагаад цуглаанд тогтмол оролцдоггүй юм бэ?” гэж асуувал тэд: “Миний нөхцөл бололцоо болохгүй байна. Энэ бол бурханы надад бүрдүүлсэн орчин, би дуулгавартай дагах ёстой” гэж хэлдэг. Энэ үг хэчнээн сайхан сонсогдож байна гээч! Тэд бас “Хар л даа, бурхан надад ийм орчин бүрдүүлж өгсөн. Гэр бүл минь тэр чигтээ надаас хамааралтай, тиймээс би амьдрахын тулд мөнгө олох ёстой! Одоогоор мөнгө олох нь бурханы надад өгсөн даалгавар юм” гэж хэлдэг. Тэд үүргээ гүйцэтгэх тухай, түүнчлэн бүтээгдсэн зүйлийн хариуцлага, хүлээсэн үүргийнхээ тухай огт дурддаггүй, Бурханы үгийг хэрхэн хэрэгжүүлэх тухай бүр ч дурддаггүй; хааяа нэг цуглаанд ирж, хэдэн юанийн өргөл өргөөд, өөрсдийгөө Бурханы гэрт хувь нэмэр оруулсан гэж боддог. Бас хүүхдүүд нь өвдөхөд Бурханд залбирч, хэд хоногийн дараа хүүхдүүд нь дээрдэх үед чуулганд хурдан очиж жаахан мөнгө өргөөд, дараа нь дахиад л алга болдог хүмүүс бий. Тэд ах эгч нартай харилцах бүрдээ хэзээ ч үнэнийг нөхөрлөдөггүй, Бурханы үгийг ч уншдаггүй. Гамшиг, гай зовлон байхгүй үед тэд хэзээ ч Бурханд залбирдаггүй. Тэдний өдөр тутмын яриа нь үргэлж гэр зуурын аар саар зүйл, зөв буруугийн талаарх маргаан, махан биеийн амьдрал, нийгмийн янз бүрийн үзэгдэл, харсан үзсэн янз бүрийн зүйлийнх нь тухай байдаг; тэд Бурханы үгийг ховорхон нөхөрлөдөг бөгөөд Бурханд итгэхтэй холбоотой чин сэтгэлийн ганц ч үг хэзээ ч хэлдэггүй. Тэд зүгээр л Бурханы халамж, хамгаалалтыг хүртэхийн тулд чуулганд нэр төдий байдаг. Энэ бол тэдний Бурханд итгэх арга зам; тэд үнэнийг огт эрэлхийлэлгүй, зүгээр л амар тайван, ерөөлийг эрж хайдаг. Тэд үнэнийг огтхон ч сонирхдоггүй. Тэд Бурханд итгэснээрээ ашиг тус, нигүүлсэл, ерөөл хүртэхийг л хүсдэг. Тэд дараагийн амьдралыг харж чаддаггүй, үүнд огт итгэдэггүй учраас тэр талаар тоодоггүй. Тэд зөвхөн энэ амьдралдаа Бурханы нигүүлслийг эдэлж, бүх гамшгаас зайлсхийхийг л хүсдэг. Бурхан болон чуулган тэдний хоргодох газар учраас тэд цуглаанд ирэх үедээ гарцаагүй ямар нэг бэрхшээл, гамшигтай тулгарсан байдаг. Ийм хүмүүс Бурханд чин сэтгэлээсээ итгэгчид мөн үү? (Биш.) Тэд ямар төрлийн хүмүүс вэ? (Ашиг хонжоо хайгчид, үл итгэгчид.) Тэд бол гамшгаас зайлсхийхийн тулд чуулганыг ашиглахыг хүсдэг үл итгэгчид юм. Ийм хүмүүсийг чуулганд үлдээх ёстой юу? (Үгүй.) Тэд цуглаанд ирэхээрээ бусдыг үймүүлж, сэтгэлийг нь тавгүйтүүлдэг. Ихэнх хүн хэтэрхий эелдэг бөгөөд тэднийг болиулахаас санаа зовдог тул тэднийг дураараа чалчиж, Бурханы үгийг идэж, уухад нь хүн бүрийг үймүүлэхийг зөвшөөрдөг. Энэ үед удирдагч, ажилчид яах ёстой вэ? Тэд ийм хүмүүсийг хязгаарлах, олонхын ашиг сонирхлыг хамгаалах, чуулганы хэвийн амьдралыг хадгалах хариуцлагыг үүрэх ёстой биш үү? (Тийм.) Чи тэднээс Бурханы үгийн номуудыг хурааж аваад, чуулганаас гар гэж зөвлөж болно. Хэн нэгнийг чуулганаас гаргахаар ятгах янз бүрийн арга бий—та нар өөрсдөө бодож олж болно. Тэднийг ах эгч нартай дахин холбогдож чадахгүй болгоход л анхаар. Хэн нэгэн хүн: “Энэ хүн сайн шүү дээ. Тэр чуулганд зүгээр л гэр орны аар саар зүйл ярьдаг ч чуулганы ажлыг үймүүлдэггүй, биднийг үүргээ гүйцэтгэхэд саад болдоггүй, тиймээс бид хүлээцтэй хандах ёстой! Бурханд итгэхдээ бид бүх төрлийн хүмүүсийг тэвчиж, хүлцэх ёстой биш үү? Бурхан хүн бүрийг аврагдаасай гэж хүсдэг бөгөөд хэнийг ч мөхөөсэй гэж хүсдэггүй!” гэж хэллээ гэе. Тэгвэл чи тэр хүнийг авралын бай мөн эсэхийг бодолцож үзэх хэрэгтэй. Хэрвээ биш бол бид ялган таньж, тэднийг зайлуулах ёстой биш үү? (Тийм.) Зарим хүн: “Би хэтэрхий эелдэг; чуулганаас гар гэж тэднийг ятгахаас ичиж байна” гэж хэлдэг. Энэ асуудлыг шийдвэрлэхэд амархан. Хэрвээ чи зүгээр л тэдэнтэй холбогдохгүй бол тэд чамайг үймүүлэхгүй, хазаарлахгүй. Тэдэнтэй тааралдсан ч харилцах хэрэггүй. Тэдэнтэй Бурханд итгэх хэрэг явдлын талаар ярих шаардлагагүй; тэдэнд зүгээр л шүтлэггүй хүн шиг ханд. Зарим хүн: “Бид тэдэнд хайраар тусалж, өөрсдийн ойлгосон үнэнийг нөхөрлөж болохгүй гэж үү?” гэдэг. Ийм үл итгэгчдийн хувьд, хэрвээ чамд үнэхээр хайр байгаа бол чи оролдоод үзэж болно. Хэрвээ чи тэднийг үнэхээр өөрчилж чадвал тэднийг зайлуулах юм уу хөөх шаардлагагүй. Зарим хүн: “Би хүчин чармайлтаа дэмий үрэхгүй. Тэдэнд туслах нь гахайг усанд оруулахтай адил нэмэргүй; хэчнээн цэвэрлэж угаалаа ч буцаад шаварт хөрвөөнө. Гахай бол яг тийм амьтан; өөрчлөгдөхгүй!” гэж хэлдэг. Хэрвээ чи үүнийг ойлгож чадвал чиний зөв. Чи ийм үл итгэгчдэд туслахын тулд тэдэнд үнэнийг нөхөрлөсөөр байх уу? Та нар ийм утгагүй ажил хийсээр байх уу? (Үгүй.) Энэ үед та нар мунхаг байснаа, хүмүүсийг нэвт хараагүйгээ ухаардаг. Үл итгэгчид өөрчлөгдөж чадахгүй. Бурханд итгэдэг хүмүүс сайн зүйл хийдэг, муу зүйл хийхээс зайлсхийдэг, бусдыг дээрэлхдэггүй, мэхэлдэггүй гэдгийг энэ хүмүүс бас мэддэг. Тэд Бурханд итгэдэг хүмүүсийн талаар сайхан сэтгэгдэлтэй байдаг тул “Бурхан байдаг гэдэгт итгэдэг”, “Бурханд итгэх нь сайн” гэсэн далбаан дор зүсээ хувиргаж, чуулганд шургалж ороод, хүмүүст өөрсдийгөө ах эгч гэж бодогдуулдаг. Зарим хүн үүнд үнэхээр хууртаж, тэднийг жинхэнэ ах эгч гэж үзэн, байнга эргэж тойрч, тусалдаг. Удаан хугацааны дараа л тэд “Энэ хүн гамшиг, бэрхшээлтэй тулгарах үедээ л чуулганд ирж, хэрэггүй, утгагүй зүйл ярьдаг. Бүх зүйл саадгүй, зүгээр байх үед, амьдрал нь сайхан байх үед тэд хэнийг ч тоодоггүй. Тэднийг ийм өөдгүй амьтад гэдгийг эрт мэдсэн бол бид тэдэнд туслахгүй, ийм их хүч чармайлт гаргахгүй байх байсан!” гэж ухаардаг. Одоо харамсаад нэмэр байх уу? Харамсахад хэтэрхий оройтсон—чи аль хэдийн дэмий олон үг хэлсэн шүү дээ! Товчхондоо, ийм үл итгэгчдийг аль болох эрт ялган таньж, шийдвэрлэж, чуулганаас зайлуулах хэрэгтэй. Тэднийг ах эгч гэж бүү үз; тэд ах эгч нар биш. Бурханы сонгосон хүмүүс л ах эгч нар юм; аврагдаж чадах, Бурханыг шүтэн мөргөхөөр эрэлхийлдэг хүмүүс л ах эгч нар юм. Гамшгаас зайлсхийхийн тулд Бурханы гэрт эргэлдэж, үнэнийг хүлээн авахгүйгээр Бурханы нигүүлслийг шунан эдэлдэг хүмүүс бол үл итгэгчид юм. Тэд ах эгч нар биш, Бурханы сонгосон хүмүүс гарцаагүй биш. Ойлгов уу? Ийм үл итгэгчдэд зарчмын дагуу хандах ёстой; тэднийг зохих ёсоор нь зайлуулах ёстой. Энэ бол удирдагч, ажилчдын үүрэг хариуцлага бөгөөд Бурханы сонгосон хүн бүрийн тодорхой мэдэж байх ёстой зарчим юм.

Удирдагч, ажилчдын үүрэг хариуцлага (23)

14-р зүйл: Бүх төрлийн ёрын муу хүмүүс болон антихристүүдийг даруй ялган таньж, дараа нь зайлуулах юм уу хөөх (II хэсэг)

Сүүлийн цуглаанаар бид удирдагч, ажилчдын үүрэг хариуцлагын арван дөрөвдүгээр зүйл болох “Бүх төрлийн ёрын муу хүмүүс болон антихристүүдийг даруй ялган таньж, дараа нь зайлуулах юм уу хөөх” талаар нөхөрлөсөн. Бид үүний нэг тал болох чуулган гэж юу болох талаар нөхөрлөсөн. Чуулганы тодорхойлолтын талаар нөхөрлөсний дараа энэ болон удирдагч, ажилчдын үүрэг хариуцлагын арван дөрөвдүгээр зүйлийн хооронд ямар холбоо хамаарал байгааг та нар тодорхой ойлгосон уу? (Бурхан чуулганы тодорхойлолтын талаар нөхөрлөсний дараа бид чуулган яагаад оршин тогтнодог, чуулган ямар үүрэг роль гүйцэтгэдэг, чуулганы хийдэг ажил юу болохыг ойлгосон. Үүнд үндэслэн бид чуулганд ямар хүмүүс саад болж, үймүүлж, эерэг үүрэг роль гүйцэтгэхгүй байгааг ялган таньж, дараа нь тэр хүмүүсийг зайлуулах юм уу хөөж чадна.) Чуулган гэж юу болохыг ойлгосныхоо дараа удирдагч, ажилчид Бурхан яагаад чуулганыг байгуулдаг, чуулганы үүсэл хүмүүст ямар нөлөө үзүүлдэг, чуулган ямар ажил хийх ёстой, ямар хүмүүс чуулганыг бүрдүүлдэг, ямар хүмүүс жинхэнэ ах эгч нар болохыг мэдэх ёстой. Эдгээр зүйлийг ойлгож, мэдсэний дараа та нар арван дөрөвдүгээр үүрэг хариуцлагад тоймлон үзсэн ажил болох “Бүх төрлийн ёрын муу хүмүүс болон антихристүүдийг даруй ялган таньж, дараа нь зайлуулах юм уу хөөх” талаар үндсэн ойлголт, тодорхойлолт, мөн түүнчлэн зарчмын суурьтай болдог. Энэ бол онол болон үзэгдлийн тухайд та нарын тодорхой ойлгож, мэдэх ёстой зүйл юм. Үүнийг ойлгосны дараа удирдагч, ажилчдын хийх ёстой эхний ажил бол бүх төрлийн ёрын муу хүмүүсийг ялган таних явдал юм. Үүнийг хийх стандарт, зарчим юу вэ? Бүх төрлийн ёрын муу хүмүүсийг ялган таних нь чуулганы тодорхойлолт, чуулганы оршин тогтнолын утга учир, үнэ цэн, чуулганыг байгуулснаар Бурханы хийдэг ажил зэрэгт үндэслэх ёстой. Өнгөрсөн удаа бүх төрлийн ёрын муу хүмүүсийг ялган таних стандарт, үндэслэлийг гурван том ангилалд хуваасан. Тэр гурван ангилал нь юу вэ? (Бурханд итгэх зорилго, хүн чанар, үүрэгтээ хандах хандлага.) Энэ гурван том ангилал нь хангалттай тодорхой, иж бүрэн үү? Зарим хүн: “Яагаад бүх төрлийн хүмүүсийг ялган танихдаа үнэнийг хайрладаг түвшин, Бурханыг дуулгавартай дагаж, Бурханаас эмээдэг түвшинд нь үндэслэдэггүй, харин Бурханд итгэх зорилго, хүн чанар, үүрэгтээ хандах хандлагад нь үндэслэдэг юм бэ? Эдгээр стандарт хэтэрхий доогуур биш үү? Өөрөөр хэлбэл, энэ гурван ангиллын тодорхой агуулгаас харахад хүмүүсийн Бурханд болон үнэнд хандах хандлага ямар байх талаар яагаад гүнзгийрүүлж ярихгүй байна вэ? Хүмүүс засалт, шүүлт, гэсгээлтийг хүлээн авахад бэлэн байгаа эсэх, Бурханыг дуулгавартай дагаж, Бурханаас эмээх зүрх сэтгэлтэй эсэхийг болон үнэнтэй холбоотой өөр илүү гүнзгий агуулгыг яагаад дурддаггүй юм бэ?” гэж хэлдэг. Та нар энэ асуултын талаар ер нь бодож үзэж байсан уу? Энэ асуудлыг одоохондоо хойш тавья. Эхлээд хүмүүсийн Бурханд итгэх зорилго, хүн чанар, үүрэгтээ хандах хандлага гэсэн гурван шалгуурыг авч үзье. Гарчгаас нь харахад энэ гурван шалгуур өнгөцхөн байна уу, үгүй юу? Хэрвээ хүн хамгийн үндсэн энэ гурван шалгуур дээр стандартад нийцэхгүй бол тэднийг ах, эгч гэж нэрлэж болох уу? (Үгүй.) Тэд чуулганы гишүүнд тооцогдож чадах уу? Тэд чуулганы нэг хэсэг гэж Бурханаар хүлээн зөвшөөрөгдөж чадах уу? (Үгүй.) Аль нь ч боломжгүй. Тиймээс, хэрвээ хүн энэ гурван шалгуурын аль нэгийг нь ч хангахгүй, стандартад нийцэхгүй бол ийм хүмүүсийг ялган таних ёстой; тэд янз бүрийн ёрын муу хүмүүсийн эгнээнд орох бөгөөд тэднийг зайлуулах юм уу хөөх ёстой. Хүн ах эгч мөн эсэх, Бурханаар хүлээн зөвшөөрөгдсөн, эсвэл чуулганы хүлээн авах ёстой гишүүн мөн эсэх нь ядаж л энэ гурван шалгуурыг хангаж, давж байгаа эсэхээс хамаардаг. Хэрвээ тэд энэ гурван шалгуурт ч тэнцэж чадахгүй бол гарцаагүй ах, эгч биш. Мэдээж Бурхан тэднийг хүлээн зөвшөөрөхгүй, чуулган ч бас хүлээж авах ёсгүй. Тэгвэл чуулган тэдэнд яаж хандаж, тэднийг хэрхэн шийдвэрлэх ёстой вэ? (Зайлуулж, хөөх ёстой.) Нэгэнт ялган таньсан бол тэднийг зайлуулж, хөөх ёстой. Яг ийм л байдаг.

Янз бүрийн ёрын муу хүмүүсийг ялган таних стандарт ба үндэслэл

I. Бурханд итгэх зорилгод нь үндэслэх

Г. Завшааныг ашиглах

Сүүлийн цуглаанаар бид Бурханд итгэх гурван зорилгыг нөхөрлөж, жагсаасан. Хэрвээ бид тэдгээрийг гарчиг болгон жагсаавал, нэг дэх нь албан тушаалтан болох хүслээ хангах; хоёр дахь нь эсрэг хүйстнээ хайх; гурав дахь нь гамшгаас зайлсхийх юм. Бид энэ гурван зорилгын талаар нөхөрлөж дууссан. Дараа нь бид дөрөв дэх зорилгын талаар нөхөрлөнө: Зарим хүн зөвхөн завшааныг ашиглах шалтгаанаар Бурханд итгэдэг, тиймээс энэ зорилгын гарчиг нь “завшааныг ашиглах” юм. Зарим хүн шашны ертөнц дэх бүх шашин, урсгал эзгүйрч, Ариун Сүнсний ажилгүй байгааг—хүмүүсийн итгэл, хайр хөрж, хүмүүс өөрсдөө улам бүр доройтож, аврагдах найдвар харагдахгүй байгааг, хүмүүс Эзэнд олон жил итгээд юу ч олж аваагүйг хардаг. Шашны ертөнц тэр чигтээ эзгүй газар болж хувирсныг хараад тэд өөрсдөдөө гарах гарц хайдаг. Тэд “Одоо аль чуулган олон хүнтэй, хөгжин цэцэглэж, хөгжлийн ирээдүйтэй байна вэ?” гэж бодолхийлдэг. Шашны ертөнцийн эсэргүүцэж, ялладаг Төгс Хүчит Бурханы Чуулган хөгжин цэцэглэж, Ариун Сүнсний ажилтай байгааг, дотоод болон гадаадад сайн хөгжиж байгааг тэд олж мэддэг. Тэд “Энэ чуулганы гишүүдийн тоо өсөж, сайн хөгжиж байгаа, хүн хүч, эд хөрөнгө, санхүүгийн нөөц арвинтай, хөгжлийн ирээдүйтэй гэж би дуулсан. Хэрвээ би энэ сайхан боломжийг ашиглаад тэдний чуулганд нэгдвэл ямар нэг ашиг тус хүртэж чадах биш үү? Өөртөө сайхан хэтийн ирээдүйг баталгаажуулах биш үү?” гэж боддог. Ийм санаархал, зорилго, жаахан сониуч зангаар тэд чуулганд шургалдаг. Энэ хүмүүс чуулганд шургалж орсныхоо дараа үнэн, Бурханд итгэх итгэл, эсвэл амь зан чанарын өөрчлөлтийг сонирхдоггүй. Чуулганд нэгдэх тэдний зорилго бол зүгээр л дэмжигч юм уу байрлах газар олж, хүсэж буй хэтийн ирээдүйгээ олж авах явдал юм. Үнэндээ зүрх сэтгэлдээ тэд Бурханд итгэхийг, Бурханы илэрхийлдэг үнэнийг, эсвэл Бурханы хийдэг авралын ажлыг огт сонирхдоггүй бөгөөд эдгээр зүйлийн талаар сонсохыг, эсвэл эрж хайхыг хүсдэггүй. Ялангуяа тэд Бурханы ажил болон Ариун Сүнсний ажлыг огт сонирхдоггүй. Энэ хүмүүс нийгэм дэх завшааныг ашиглагчидтай адилхан бөгөөд ямар ч салбарт орсон бай, гагцхүү алдар нэр, ашиг хонжоо, байр суурь олж авах боломж олохын тулд л тэгдэг ба өөрсдийн хэтийн ирээдүй, хувь заяаны төлөө л хөрөнгө оруулалт хийж, төлөөс төлдөг. Оролцож буй талбар юм уу салбарт нь одоогоор ямар ч илэрхий хэтийн ирээдүй байхгүйг, эсвэл тэр салбар нь давуу талаа харуулж, цойлон гарах боломж олгохгүйг олж мэдмэгцээ тэд ажлаа солих уу эсвэл салбараа солих уу гэж дотроо байнга тооцоолж байдаг. Юу ч хийсэн бай, ийм хүмүүс үргэлж үйлдэл хийх аятай боломжийг хүлээж байдаг; тэд санаархал, зорилготойгоор чуулганд нэгддэг. Чуулган хөгжин цэцэглэж байх үед, нийгэмд юм уу аль нэг улсад бат зогсож, хөгжих хэтийн ирээдүйтэй байх үед тэд чуулганы ажилд идэвхтэй, урам зоригтойгоор оролцдог. Гэвч чуулган дарагдаж, хязгаарлагдмагц эсвэл хувийн хүсэл, шаардлагыг нь хангаж чадахгүй болмогц тэд чуулганыг орхиж, өөрсдөдөө өөр гарц хайх эсэхээ бодож эхэлдэг. Энэ хүмүүс чуулганд нэгдсэний жинхэнэ зорилго нь үнэнийг сонирхсоноос болоогүй нь тодорхой; тэд Бурханы оршин тогтнол болон хүмүүсийг аврах Бурханы шинэ ажлыг хүлээн зөвшөөрсөн үндсэн дээр чуулганд нэгдээгүй. Тэд чуулганыг сонгохдоо хүртэл олон гишүүнтэй, алдартай, томоохон хэмжээний, ялангуяа дотоод болон гадаадад тодорхой түвшний нэр хүндтэйг нь сонгодог. Тэдний хувьд ийм төрлийн чуулган л стандартад нь нийцдэг бөгөөд эрмэлздэг юм уу эрэлхийлдэг зорилгод нь бүрэн дүүрэн нийцдэг. Гэвч ямар ч байсан тэд хэзээ ч үнэнд жинхэнээсээ итгэж байгаагүй, Бурханы оршин тогтнол юм уу Бурханы ажлыг чин сэтгэлээсээ хүлээн зөвшөөрч байгаагүй. Тэд заримдаа чуулганы төлөө ямар нэг зүйл хийж, эсвэл чуулганы ажлын зарим хэсэгт өөрсдийгөө зориулж байгаа мэт харагддаг ч зүрх сэтгэлийнхээ гүнд үнэнд хандах, Бурханд хандах хандлага нь өөрчлөгдөхгүй хэвээр үлддэг. Тэдний хандлага ямар байдаг вэ? Тэдний байнга баримталдаг хандлага бол одоохондоо зүгээр л дагаж, энэ чуулганаас чухам юу олж авч чадахаа харах, Бурханы хэлсэн үгээс яг хэд нь, ямар хэмжээнд биелэхийг харах, Бурханы хүнд амласан ерөөлийг хэзээ олж авч болох, эдгээр ерөөл богино хугацаанд харагдаж, биелж чадах эсэхийг харах явдал юм. Тэдний хандлага үргэлж ийм байдаг. Тэд сониуч зан, туршиж үзэх хүсэлтэйгээр, мөн Бурханы үг биелж, биеллээ олбол ерөөл хүртэнэ, алдагдал хүлээхгүй гэсэн хандлагаар Бурханы гэрт ирдэг. Ийм хүмүүс Бурханы гэрт ирээд, бусадтай нөхөрсөг, дүрэм журам сахидаг, саад, үймээн учруулдаггүй, элдэв хэрэг тарьдаггүй мэт харагддаг ч Бурханд болон үнэнд хандах хандлагад нь үндэслэн тэднийг илт үл итгэгчид гэж тодорхойлж болно.

Бурханд итгэхдээ зөвхөн завшааныг ашиглан ерөөл олж авах гэдэг, үнэнийг олж авах хүсэлгүй иймэрхүү үл итгэгчдийг бид яаж ялган таних вэ? Тэд хэчнээн олон номлол сонсож, тэдэнд үнэнийг хэчнээн их нөхөрлөсөн ч хүмүүс, зүйлсийн талаарх бодол санаа, үзэл бодол, амьдралыг үзэх үзэл, үнэт зүйлс нь хэзээ ч өөрчлөгддөггүй. Яагаад тэр вэ? Яагаад гэвэл, тэд Бурханы үгийг хэзээ ч нухацтай тунгаан боддоггүй, Бурханы илэрхийлсэн үнэн, эсвэл янз бүрийн асуудлын талаарх Бурханы хэлсэн зүйлийг огт хүлээн авдаггүй. Тэд зүгээр л өөрсдийн үзэл бодол, Сатаны гүн ухаантай зууралддаг. Тэд зүрх сэтгэлдээ Сатаны гүн ухаан, логикийг зөв, зүйтэй гэж бодсоор байдаг. Жишээ нь, “Хүн бүр өөрийгөө боддог, би үхэхээр чи үх”, “Албан тушаалтнууд бэлэг авчирсан хүмүүст бэрхшээл учруулдаггүй”, эсвэл “Сайн хүмүүс амар тайван амьдардаг” гэх мэт. Тэр ч бүү хэл, “Хүн бурханд итгэдэг л бол сайн байх ёстой, энэ нь хэзээ ч амь таслахгүй гэсэн үг; амь таслах нь нүгэл бөгөөд бурхны хувьд өршөөгдөшгүй зүйл” гэж хэлдэг хүмүүс ч бий. Энэ ямар гээчийн үзэл бодол вэ? Энэ бол Буддын шашны үзэл бодол. Буддын шашны үзэл бодол нь хүмүүсийн үзэл, төсөөлөлд нийцэж магадгүй ч үүнд ямар ч үнэн байхгүй. Бурханд итгэх итгэл Бурханы үгэнд үндэслэх ёстой; зөвхөн Бурханы үг л үнэн юм. Зарим хүн Бурханд итгэхдээ шүтлэггүй хүмүүсийн утгагүй үзэл бодол, шашны ертөнцийн ташаа онолыг үнэн хэмээн хүлээн авч, тэдгээрийг нандигнаж, тэдгээртэй зууралддаг. Энэ хүмүүс үнэнийг хүлээн авдаг хүмүүс мөн үү? Тэд хүний үг болон Бурханы үгийг, эсвэл диаволууд, Сатан болон цор ганц жинхэнэ Бурхан, Бүтээгчийг хооронд нь ялгаж чаддаггүй. Тэд Бурханд залбирдаггүй, үнэнийг эрж хайдаггүй, Бурханы илэрхийлсэн ямар ч үнэнийг хүлээн авдаггүй. Хүмүүс, гадаад ертөнц болон бусад бүх асуудлын талаарх тэдний бодол санаа, үзэл бодол хэзээ ч өөрчлөгддөггүй. Тэд уламжлалт соёлоос эхтэй, урьд нь баримталж байсан үзэл бодлоо л баримталдаг. Тэр үзэл бодол нь хэчнээн хөгийн байсан ч тэд үүнийг ухамсарлаж чаддаггүй бөгөөд тэдгээр эндүү ташаа үзэл бодолтойгоо зууралдаад, тавьж явуулдаггүй. Энэ бол үл итгэгчийн нэг илрэл юм. Нөгөө нь юу вэ? Тэр нь чуулганы цар хүрээ тэлж, нийгэм дэх байр суурь нь тасралтгүй өсөхийн хэрээр тэдний зүтгэл, сэтгэл хөдлөл, итгэл өөрчлөгддөг явдал юм. Жишээ нь, чуулганы ажил гадаадад түгэн дэлгэрч, цар хүрээ нь тэлэх үед, сайн мэдээний ажил бүрэн түгэх үед тэд үүнийг хараад даруй хүч ордог. Тэд чуулган улам бүр нөлөөтэй болж, засгийн газрын дарамт, хавчлагад өртөхөө болино гэж боддог, Бурханд итгэх итгэлд нь найдвар байна, өөрсдөө толгойгоо өргөж, сэтгэлээ онгойлгон амьсгаа авч болох нь гэж үздэг; тиймээс Бурханд итгэснээрээ зөв бооцоо тавьсан, мөрий нь эцэстээ ашгаа өгөх гэж байна гэж тэдэнд санагддаг. Ерөөл хүртэх боломж нь улам бүр нэмэгдэж байна гэж тэд боддог бөгөөд эцэст нь баярлаж эхэлдэг. Өнгөрсөн жилүүдэд агуу улаан луу Христэд итгэгчдийг баривчилж, дарангуйлж байгааг байнга хардаг байсан учраас тэдэнд дарамттай, шаналгаатай, тарчлаантай санагддаг байсан. Тэд яагаад тарчилдаг байсан бэ? Яагаад гэвэл, чуулган маш хүнд байдалд байсан бөгөөд тэд Бурханд итгэх зөв сонголт хийсэн эсэхдээ санаа зовж байсан, үүнээс ч илүүтэйгээр чуулганд үлдэх үү, явах уу гэдэгтээ шаналж, санаа зовдог байсан. Тэр жилүүдэд чуулганд ямар ч хүнд нөхцөл байдал тулгарсан, энэ нь тэдний сэтгэл санаанд нөлөөлдөг байв; чуулган ямар ч ажил хийж байсан, нийгэм дэх чуулганы нэр хүнд, байр суурь яаж ч хэлбэлзэж байсан, энэ нь тэдний сэтгэл хөдлөл, сэтгэл санаанд нөлөөлдөг байлаа. Үлдэх үү, явах уу гэдэг асуулт тэдний оюун ухаанд үргэлж эргэлдэж байв. Ийм хүмүүс үл итгэгчид мөн биз дээ? Чуулган улсын засгийн газарт яллагдаж, дарангуйлагдах үед, эсвэл итгэгчид баривчлагдаж, шашны ертөнцөд шүүгдэж, яллагдаж, гүтгүүлж, гологдох үед тэд чуулганд нэгдсэндээ ихэд ичиж, тэр ч бүү хэл асар их шившиг, доромжлолыг мэдэрдэг; зүрх сэтгэл нь ганхаж, Бурханд итгэж, чуулганд нэгдсэндээ харамсдаг. Тэд чуулганы жаргал, зовлонг хуваалцах, эсвэл Христтэй хамт зовох ямар ч бодолгүй байдаг. Харин ч чуулган цэцэглэн хөгжиж байх үед тэд итгэлээр бялхаж харагддаг ч чуулган хавчигдаж, гологдож, дарлагдаж, яллагдах үед тэд зугтаж явахыг хүсдэг. Ерөөл хүртэх ямар ч найдвар, эсвэл хаанчлалын сайн мэдээ түгэх ямар ч найдвар харагдахгүй үед тэд орхин явахыг бүр ч их хүсдэг. Бурханы үг биелэхийг харахгүй байх үедээ, их сүйрэл хэзээ бууж ирж, хэзээ дуусахыг юм уу Христийн хаанчлал хэзээ биеллээ олохыг мэдэхгүй байх үедээ тэд эргэлзэж тээнэгэлздэг бөгөөд сэтгэл амар үүргээ гүйцэтгэж чаддаггүй. Ийм зүйл тохиолдох бүрд тэд Бурханыг орхиж, чуулганыг орхиж, гарах гарц хайхыг хүсдэг. Ийм хүмүүс үл итгэгчид мөн биз дээ? Тэдний үйлдэл бүр махан биеийнх нь ашиг сонирхлын төлөө байдаг. Бурханы ажлыг туулж, Бурханы үгийг уншиж, үнэнийг нөхөрлөж, чуулганы амьдралаар амьдарснаар тэдний бодол санаа, үзэл бодол хэзээ ч аажмаар өөрчлөгдөхгүй. Тэдэнд ямар нэг зүйл тохиолдоход тэд хэзээ ч үнэнийг эрж хайдаггүй, эсвэл энэ талаар Бурханы үгэнд юу гэж хэлснийг, Бурханы санаа зорилго юу болохыг, Бурхан хүмүүсийг хэрхэн залж чиглүүлдгийг, эсвэл Бурхан хүмүүсээс юу шаарддагийг хайдаггүй. Чуулганд нэгдэх цорын ганц зорилго нь чуулган “толгойгоо өргөж, сэтгэлээ онгойлгон амьсгаа авах” тэр өдрийг хүлээж, ингэснээрээ өөрсдийнхөө үргэлж хүсэж ирсэн ашиг тусыг шүүрч авах явдал юм. Мэдээж тэд Бурханы үг бол үнэн гэдгийг харсан учраас чуулганд нэгдсэн—гэхдээ тэд үнэнийг огт хүлээн авдаггүй, Бурханы бүх үг биелнэ гэдэгт итгэдэггүй. Тэгэхээр та нар юу гэж хэлэх вэ, ийм хүмүүс үл итгэгчид мөн үү? (Мөн.) Чуулганд эсвэл гадаад ертөнцөд юу ч болсон бай, энэ нь ашиг сонирхолд нь хэр их нөлөөлөх, эрэлхийлдэг зорилгод нь хэр их нөлөө үзүүлэхийг тэд дэнсэлдэг. Асуудал үүсэх өчүүхэн төдий шинж тэмдэг илрэхэд л тэд өөрсдийн хэтийн ирээдүй, ашиг сонирхол, чуулганд үлдэх үү, явах уу гэдгээ даруй асар сэргэгээр бодно. Тэр ч бүү хэл “Өнгөрсөн жил бурханы ажил дуусна гэж хэлсэн—тэгвэл яагаад одоо болтол үргэлжлээд байгаа юм бэ? Бурханы ажил яг хэдэн онд дуусах юм бэ? Би мэдэх эрхгүй гэж үү? Би хангалттай удаан тэвчсэн, миний цаг хугацаа үнэ цэнтэй, миний залуу нас үнэ цэнтэй—та нар намайг ингэж хүлээлгээд байж болохгүй биз дээ?” гэж байнга асуудаг хүмүүс ч бий. Тэд Бурханы үг биелсэн эсэх, чуулганы нөхцөл байдал, чуулганы байр суурь, нэр хүндэд онцгой мэдрэмтгий ханддаг. Тэд үнэнийг олж авч чадах эсэх, эсвэл аврагдаж чадах эсэхээ тоодоггүй, харин амьд үлдэж чадах эсэх, Бурханы гэрт үлдсэнээр ашиг тус, ерөөл олж авч чадах эсэхдээ маш мэдрэмтгий байдаг. Ийм хүмүүс ерөөгдөх хүсэлдээ хөтлөгдөн завшааныг ашигладаг. Тэд эцсээ хүртэл итгэсэн ч үнэнийг ойлгохгүй хэвээр байх бөгөөд ярих ямар ч туршлагын гэрчлэлгүй байна. Та нар ийм хүмүүстэй таарч байсан уу? Үнэндээ чуулган бүрд ийм хүмүүс бий. Та нар тэднийг анхааралтай ялган таних ёстой. Ийм хүмүүс бүгд үл итгэгчид, Бурханы гэр дэх гай түйтгэр бөгөөд чуулганд асар их хор хөнөөлтэй, ямар ч ашиг тусгүй тул тэднийг чуулганаас зайлуулах ёстой.

Завшааныг ашиглагчдын шинж чанарыг нэгтгэн дүгнэцгээе. Тэдний эхний онцлог шинж бол тэд Бурхан оршин байдаг эсэх тухай хэрэг явдалд төдийлөн нухацтай ханддаггүй. Хэрвээ чи тэднээс Бурхан оршин байдаг эсэхийг асуувал тэд: “Байдаг л байлгүй. Гэхдээ байхгүй байсан ч зүгээр. Би зүгээр л бурхны хэлсэн зөгнөлүүд биелэх эсэх, их сүйрэл ирэх эсэхийг л харах гэж энд байгаа” хэмээн хэлнэ. Бодол санаа, үзэл бодолдоо тэд Бурхан оршин байдаг эсэх нь хамаагүй гэсэн хандлагатай байдаг. Тэгвэл тэд Бурханд итгэж, чуулганд нэгдэж байгаа нь доог тохуу биш гэж үү? (Тийм ээ.) Тэдний Бурханд итгэх итгэл нь энгийн итгэл үнэмшил, зүгээр л тоглоом бөгөөд үнэн юм уу амьдралын замтай нь ямар ч холбоогүй байдаг. Үнэндээ тэд Бурхан оршин байдаг эсэхийг тоодоггүй; Бурхан байсан ч зүгээр, байхгүй байсан ч зүгээр. Зарим хүн тэднийг няцааж, Бурхан байхгүй гэж хэлэхэд тэд гонсойдоггүй, ийм хүмүүсийг үзэн яддаггүй. Хэрвээ хүмүүс Бурхан байдаг гэж хэлбэл тэд: “Байдаг бол байдаг л юм байгаа биз. Ямартай ч итгэвэл бурхан байдаг, итгэхгүй бол байхгүй” гэдэг. Энэ бол тэдний үзэл бодол. Ийм хүмүүс жинхэнэ итгэгчид мөн үү? Тэд үл итгэгчид, тийм биз дээ? (Тийм.) Бурхан оршин байдаг эсэх нь тэдэнд хамаагүй юм чинь Бурханд итгэх итгэлд нь чин сэтгэл байна уу? Тэд чин сэтгэлтэй байх боломжгүй. Завшааныг ашигладаг хүмүүсийн эхний онцлог шинж юу вэ? (Тэд Бурхан оршин байдаг эсэх тухай төдийлөн нухацтай ханддаггүй.) Энэ бол эхний онцлог шинж юм.

Завшааныг ашигладаг хүмүүсийн хоёр дахь онцлог шинж юу вэ? Тэд эерэг болон сөрөг зүйлсийг ялгаж салгахдаа нэг их нухацтай ханддаггүй. Тэд аль үг хэллэг, хүмүүс, үйл явдал, зүйлс эерэг, аль нь сөрөг болохыг ялган таньдаггүй бөгөөд үүнд нухацтай ханддаггүй. Тэдний хувьд сайн зүйлийг муу, муу зүйлийг сайн гэж хэлж болдог бөгөөд яг л “Худал үгийг мянга давтвал үнэн болдог” хэмээн шүтлэггүй хүмүүсийн хэлдэгтэй адил; энэ үг тэдний хувьд хүчинтэй байдаг. Хэрвээ чи тэднээс үнэн гэж юу болохыг асуувал тэд Бурханы үг бол үнэн гэж хэлэхгүй нь лавтай, учир нь тэд үүнийг хүлээн зөвшөөрдөггүй. Тэд юу гэж хэлэх вэ? Тэдний жинхэнэ үзэл бодол бол худал үгийг мянга, түм давтвал үнэн болно гэдэг юм, өөрөөр хэлбэл олон хүн ямар нэг зүйлийг хэлбэл тэд үүнийг үнэн гэж боддог. Энэ нь яг л шүтлэггүй хүмүүсийн “Дэлхий дээр анх зам гэж байгаагүй, олон хүн явахын хэрээр зам бий болсон” гэж хэлдэгтэй адилхан. Тэд юу зөв эсвэл буруу, шударга эсвэл хорон муу болохыг тоодоггүй; хэн их чадвартай байна, тэр хүний зөв, хэн хэрэггүй, арчаагүй байна, тэр хүн эсрэг талынх гэж тэд үздэг. Тэд Бурханы хэлж, хийдэг бүхэн эерэг зүйл гэдгийг яасан ч хүлээн зөвшөөрөхгүй, хүмүүсээс амьдран харуул гэж Бурханы шаарддаг зүйл бол эерэг зүйлсийн бодит байдал гэдгийг ч хүлээн зөвшөөрөхгүй. Энэ хүмүүс бүр “Чи бурхан бол үнэн, бурхны үг бол бүх эерэг зүйлийн бодит байдал гэж хэлдэг. Тэгэхээр дэлхий дээр эерэг зүйл байхгүй гэсэн үг үү? Дэлхий дээр ч бас эерэг зүйл, үнэн байдаг биш үү?” гэх мэт гажууд онол ярьдаг. Энэ утгагүй яриа биш үү? Энэ гажууд онол биш үү? (Мөн.) Энэ хүмүүс Бурханы үгийг үг, үйлдлийнхээ шалгуур болгодоггүй. Жишээ нь, тэднийг гажууд онол ярихад нь чи тэднийг няцаавал тэд: “Чи өөрийгөө зөв гэж бодож байна, би өөрийгөө зөв гэж бодож байна, тэгэхээр өөр өөрсдийнхөөрөө байцгаая. Хүн юуг сайн гэж бодно, тэр нь зөв” гэж хэлнэ. Энэ ямар гээчийн үзэл бодол вэ? Энэ зүгээр л булзааруулах гэсэн оролдлого биш үү? (Тийм.) Энэ бол тэнэг, мунгинуу үзэл бодол; энэ хүмүүс эерэг, сөрөг зүйлсийг ялгаж салгахдаа нухацтай ханддаггүй. Үүнд нухацтай хандахгүй байна гэдэг нь юу гэсэн үг вэ? Энэ нь Бурханы ярьдаг бүх эерэг зүйл үнэнтэй холбоотой, үнэнд нийцдэг, Бурханаас ирдэг гэдгийг, Бурханы ярьдаг сөрөг зүйлс үнэний эсрэг бөгөөд Сатанаас ирдэг гэдгийг тэд зүрх сэтгэлээсээ хүлээн зөвшөөрч чаддаггүй гэсэн үг юм. Тэд энэ баримтыг хүлээн авдаггүй бөгөөд ойлголтуудыг бүдгэрүүлэхийг үргэлж хүсдэг. Бусдад танигдаж, яллагдахаас зайлсхийхийн тулд тэд эерэг болон сөрөг зүйлсийг ялгаж салгахдаа хэзээ ч нухацтай ханддаггүй, жинхэнэ үзэл бодлоо хэзээ ч ил болгодоггүй, үргэлж хоёрдмол утгаар ярьдаг, яг юу бодож байгаагаа хүмүүст хэзээ ч хэлдэггүй. Тэд хэнтэй ярьж байгаагаасаа шалтгаалан өөр өөр зүйл ярьж, хэрэгтэй үед салхи даган намирдаг. Энэ хүмүүс бүх талаараа үнэнийг, эсвэл Бурханы оршин тогтнолыг сонирхдоггүй. Энэ бол завшааныг ашиглагч хүмүүсийн хоёр дахь илрэл юм: Тэд эерэг болон сөрөг зүйлсийг ялгаж салгахдаа төдийлөн нухацтай ханддаггүй.

Завшааныг ашиглагч энэ хүмүүс өөр ямар онцлог шинжтэй байдаг вэ? Энэ хүмүүс үйл явдал хэрхэн өрнөхөд үндэслэн үлдэх үү, явах уу гэдгээ үргэлж сонгодог, нөхцөл байдалд дасан зохицохдоо тун гаргууд байдаг. Тэд чуулганд нэгдэхдээ л гарах стратеги, хэтийн ирээдүйнхээ төлөө хангалттай бэлтгэл хийж, алхам бүрийг төлөвлөчихсөн байдаг. Зүрх сэтгэлдээ тэд хэрвээ Бурханы үг биелбэл яах вэ, тодорхой хэдэн жилийн дараа биелэхгүй бол яах вэ гэдгийг тооцоолж, төлөвлөгөө гаргадаг. Ийм төрлийн хүн чуулганд орсныхоо дараа чуулганы ажилд хэзээ ч бүх зүрх сэтгэлээ зориулдаггүй. Харин дараагийн алхмаа шийдэхийн тулд чуулганы хөгжил, чуулганы өөрсдөд нь хандах хандлага, арга зам болон бусад хүчин зүйлийг байнга ажиглаж байдаг. Энэ хүмүүсийн бодол санаа нэлээд ээдрээтэй биш гэж үү? (Тийм.) Тэд чуулганд нэгдсэн хэдий ч гэрээт ажилтан шиг үргэлж түр зуурын байр суурьтай байдаг бөгөөд үргэлж “бие нь энд байгаа ч сэтгэл нь өөр газар байдаг” байдалтайгаар үлдэж, оюун санаа нь явуулга, төлөвлөгөөгөөр дүүрэн байдаг. Бурханд итгэж, чуулганд нэгдэх тэдний сонголт нь дурамжхан буулт хийсэн хэрэг болохоос сүнслэг хэрэгцээ, эсвэл Бурханы оршин тогтнолыг хүлээн зөвшөөрсөн үндсэн дээр Бурханыг дагаж, хүний амьдралын зөв замаар алхах хүсэл биш юм. Тэдэнд ийм итгэл байхгүй. Энэ хүмүүс харзнаж хүлээх хандлагаар Бурханд итгэж, “Хэрвээ бурханд итгэх нь энэ амьдралд зуу дахин ихийг, ирэх ертөнцөд мөнх амийг авчирч, аврагдах, тэнгэрийн хаанчлалд орох боломж авчрах юм бол би дагаж, итгэнэ. Хэрвээ эдгээрийг авч чадахгүй бол би хэдийд ч, ямар ч нөхцөлд чуулганыг орхиж, итгэхээ болино” гэж зүрх сэтгэлдээ тооцоолдог. Тэд завшааныг ашиглан ерөөл олж авах гэж найдсандаа л Бурханд итгэдэг. Хэрвээ тэд ерөөл хүртэж чадахгүй бол хэдийд ч, ямар ч нөхцөлд үүргээ орхиж, өөрсдөдөө өөр гарц төлөвлөж чадна, учир нь тэдний зүрх сэтгэл чуулганд хэзээ ч үндэслээгүй, тэд Бурханд итгэх, Бурханыг дагах замыг үнэхээр сонгоогүй.

Завшааныг ашиглагч энэ хүмүүсийн гол онцлог шинж нь энэ гурав юм: Тэд Бурхан оршин байдаг эсэхэд нухацтай ханддаггүй, эерэг болон сөрөг зүйлсийг ялгаж салгахдаа нухацтай ханддаггүй, мөн хэдийд ч, ямар ч нөхцөлд чуулганыг орхиж чаддаг. Ах эгч нар тэдэнд хэчнээн сайн хандсан ч нөхцөл байдал ашиг сонирхолд нь нийцэхгүй, одоогийн хэрэгцээг нь хангахгүй л бол тэд чуулганыг орхин явж чадна. Гэхдээ очих газаргүй байх үедээ тэд буцаж ирэх сонголт хийдэг. Буцаж ирснийхээ дараа ч тэд үнэнийг эрэлхийлдэггүй бөгөөд хэдийд ч дахиад чуулганыг орхин явж магадгүй. Тэд ямар гээчийн өөдгүй амьтад вэ? Тэдний ирж, очих нь маш дураараа харагддаг; тэд Бурханд чин сэтгэлээсээ итгэдэггүй. Эдгээр нь завшааныг ашиглагч хүмүүсийн онцлог шинж юм; мөн чанарын тухайд тэд бол үл итгэгчид. Зарим хүн гурваас таван жил, зарим нь найм юм уу арван жил тууштай итгэж чадах ч зорилго нь ердөө л завшааныг ашиглан ерөөл эрж хайх явдал байдаг. Ийм хүмүүс энгийн биш. Тэд Хятадын эх газар дахь хатуу ширүүн, хяхан хавчсан орчинд өдийг хүртэл тэвчсэн—энэ нь “хал үзэж, халуун чулуу долоох”-той бага зэрэг адилхан биш гэж үү? Зарим хүн арван жил итгэснийхээ дараа цаашид тэвчиж чадахаа больдог тул “Арван жил боллоо. Залуу нас минь чуулганд дэмий үрэгдлээ. Хэрвээ би энэ арван жил дэлхий ертөнцөд шаргуу ажилласан бол хэчнээн их мөнгө олох байсан бол? Магадгүй би менежер болох байсан байх, маш их хөрөнгөтэй болох байсан байх” гэж гомдоллодог. Тэгээд тэд тайван сууж чадахаа больдог. Тэд өчүүхэн сониуч зан, ерөөл хүртэх хүслээ хангахын тулд л арван жил Бурханд итгэсэн боловч үнэнийг хэзээ ч эрэлхийлээгүй. Үр дүнд нь тэд юу ч олж аваагүй. Тэд Бурханд итгэсэндээ харамсаж, тэр ч бүү хэл өөрсдийгөө зэмлэж, “Чи тэнэг, мангар! Чи өргөн, амар хялбар замаар явахын оронд энэ хэцүү бэрх замаар явах гэж зүтгэсэн. Хэн ч чамайг албадаагүй; энэ чиний өөрийн сонголт байсан!” гэдэг. Зарим хүн арван жил итгэснийхээ дараа ч орхин явж чаддаг, ингэхдээ нүд ирмэх зуур л явчихдаг. Нийгэмд хоёр, гурван жил арай ядан амь зуусныхаа дараа тэд нийгэм өөрсдийнх нь төсөөлж байсан шиг дардан, амар хялбар биш, үл итгэгч ертөнц харагддаг шигээ баялаг өнгөлөг, хүсүүштэй биш гэдгийг олж мэддэг; тэдний хувьд дэлхий ертөнцийн хаана ч амьдрахад амаргүй байдаг. Бодож үзсэнийхээ дараа тэд чуулган илүү дээр гэдгийг олж мэддэг тул ичгүүр сонжуургүйгээр буцаж ирдэг. Буцаж ирэх үедээ тэд: “Бурханд итгэх сайн; шүтлэггүй хүмүүс муу, үргэлж хүмүүсийг дээрэлхдэг. Дэлхий ертөнцөд зовлон хэтэрхий их байна. Бурханы үгийг уншихгүй, чуулганы амьдралаар амьдрахгүй өнгөрүүлсэн энэ жилүүдэд би харанхуйд унаж, өдөр бүр уйлж, шүдээ хавирч байсан; би хүний төрхгүй болтлоо зүдэрсэн. Бурханд итгэх нь дээр!” гэдэг. Тэд Бурханд итгэх нь дээр гэж тунхагладаг ч үнэндээ энэ ертөнцөд гамшиг хэтэрхий их байгааг, хүн төрөлхтөн удахгүй их сүйрлийг туулах гэж байгааг сонссон учраас л тэгдэг. Мөнгө, газар, машин, байшинтай байх нь хэрэггүй; зөвхөн итгэлтэй хүмүүс л аврагдаж чадна. Тиймээс тэд дахин Бурханд итгэхээр буцаж ирдэг. Энэ нь завшааныг ашиглагч биш гэж үү? (Тийм.) Завшааныг ашиглагч хүмүүс хэдийд ч чуулганыг орхиж чадна. Хэрвээ чуулганд буцаж ирснээр ерөөл хүртэх найдвар байгааг харвал тэд хэдийд ч буцаж ирж чадна. Буцаж ирснийхээ дараа тэд харамссан хэдэн үг хэлж, Бурханыг дахиж хэзээ ч орхихгүй гэдгээ илэрхийлж чадах ч дэлхий ертөнцөд бүх зүйл тайван, амар амгалан байгааг, хэдэн өдөр сайхан амьдарч болохыг харсныхаа дараа тэд хэдийд ч дахиад чуулганыг орхин явж чадна. Тэд Бурханы гэр болон чуулганыг юу гэж үздэг вэ? Тэд үүнийг чөлөөт зах зээл хэмээн үзэж, хүссэнээрээ ирж, явдаг. Надад хэл дээ, хэрвээ ийм хүмүүс зайлуулагдсан, эсвэл өөрсдөө явсан бол эргэж ирэхийг хүсэх үед нь чуулган тэднийг буцааж хүлээж авах ёстой юу? (Үгүй.) Тэднийг буцаан хүлээж авах ёсгүй. Тэднийг буцаан хүлээж авах нь алдаа бөгөөд зарчмыг зөрчдөг. Энэ хүмүүс чуулганы гишүүдийн стандартад нийцдэггүй. Тэд хэдийд ч чуулганыг орхиж чаддаг бөгөөд ерөөл олж авахын тулд хэдийд ч чуулганд буцаад шургалж чаддаг ч энэ бүх хугацаанд тэд үнэнийг хэзээ ч хүлээн авдаггүй. Энэ нь тэд жинхэнэ итгэгчид биш гэдгийг нотолдог. Ийм хүмүүс үүрд зайлуулагдаж, хөөгдөх бай байх болно. Чуулган тэднийг зайлуулж, тэдэнд “Битгий харамс. Нэгэнт явсан бол чи буцаж ирж болохгүй. Чуулган чамд хоёр дахь удаагаа хаалгаа нээхгүй. Энэ бол зарчим” гэж хэлэх ёстой. Зарим хүн: “Тэд тухайн үедээ мунхаг байсан ч одоо биеэ маш сайн авч явж байгаа. Тэд бяцхан хурга шиг дуулгавартай, орон гэргүй тэнүүлч шиг өрөвдөлтэй байна. Ах эгч нарыг харах болгондоо тэд харамсаж байгаагаа, өртэй гэдгээ илэрхийлдэг, харамсан уйлснаас нүд нь улайчихсан байдаг. Тэд маш өрөвдөлтэй харагддаг, нүглээ улайх хандлага нь маш сайн. Тэднийг буцаагаад авъя” гэж хэлдэг. Энд зарчимд нийцэх ямар нэг өгүүлбэр байна уу? (Байхгүй.) Гурав, эсвэл бүр арван жил итгэснийхээ дараа ч тэд эрс шийдэмгийгээр, тээнэгэлзэхгүйгээр чуулганыг орхиж чаддаг. Тэд ямар гээчийн өөдгүй амьтад вэ? Тэд жинхэнэ итгэгчид мөн үү? (Биш.) Анх Бурханыг дагахаар сонгохдоо тэд чин сэтгэлтэй байсан уу? Үгүй. Хэрвээ тэдэнд өчүүхэн төдий ч чин сэтгэл байсан бол чуулганыг орхих гэж ингэтлээ шийдэхгүй байсан. Ерөнхийдөө хүн сул дорой, сэтгэлээр унасан, эсвэл ажил үйлс нь бүтэхгүй байх үедээ л ийм бодолтой байж болох ч Бурханд гурав, тав, эсвэл бүр арван жил итгэснийхээ дараа өөр зам хайхаар эрс шийдвэртэйгээр чуулганыг хэзээ ч орхихгүй. Хэрвээ тэд дураараа чуулганыг орхин явж чадаж байгаа бол анх үнэн замыг хүлээн авч, чуулганд нэгдэхдээ чин сэтгэлээсээ хандаагүйг энэ нь харуулдаг; тэдэнд далд сэдэл, зорилго байсан—үүнийг өөрөөр хэлэх аргагүй. Ийм хүмүүсийг тодорхой ялган таних ёстой. Тэд жинхэнэ итгэгчид биш. Тэд Бурханд итгэж, Бурханыг дагаж байгаа нь завшааныг ашиглан ерөөл олж авах гэж найдсаных юм. Ийм хүмүүсийг завшааныг ашиглагчид гэж тодорхойлдог бөгөөд нэгэнт ялган таньсан бол чуулганаас зайлуулах ёстой. Хэрвээ тэд чуулганыг орхин явахгүй, чуулган дотор хувийн ашиг хонжооныхоо төлөө нөхцөл байдлыг үргэлжлүүлэн ашигласаар байвал энэ нь хэн ч тэднийг ялган таньж чадахгүй байгаагаас болдог. Гэхдээ эдгээр завшааныг ашиглагчийн янз бүрийн илрэлийн талаарх өнөөдрийн нөхөрлөлөөр дамжуулан удирдагч, ажилчид болон Бурханы сонгосон хүмүүс ийм хүмүүсийн талаар тодорхой ойлголттой, ялган таних чадвартай болох ёстой. Тэд Бурханы үгийг хэзээ ч уншдаггүй, Бурханд залбирдаггүй, Бурханы ажил юм уу Бурханы илэрхийлдэг үнэнийг сонирхдоггүй, эерэг зүйлсийг сонирхдоггүй, нухацтай авч үздэггүйг нэгэнт олж мэдсэн бол тэднээс сайтар сэрэмжлэх ёстой. Тэдний Бурханд итгэх сэдэл, зорилгыг ажиглаж, чуулганд хандах хандлага, үнэнд хандах хандлага, Бурханд хандах хандлагыг нь олж тогтоох шаардлагатай. Хэрвээ тэд зөв хандлагагүй, үнэнийг эрэлхийлэх, үүргээ гүйцэтгэхэд тун хайхрамжгүй ханддаг, өчүүхэн төдий ч сонирхдоггүй, Бурханы үгэнд үргэлж эргэлзсэн хандлага баримталдаг нь илт байвал ийм хүмүүс завшааныг ашиглагчид, үл итгэгчид гэдгийг баталж болно. Тэр тохиолдолд тэднийг ах эгч гэж үзэх ёсгүй; тэд чуулганы нэг хэсэг биш. Харин ч тэднийг чуулганаас зайлуулах ёстой. Тэд олон жил итгэсэн ч үнэнийг хүлээн авахгүй хэвээр байдаг; тэдэнд үнэнийг үргэлжлүүлэн нөхөрлөх нь хэрэгтэй гэж үү? Тэдний гэмшихийг үргэлжлүүлэн хүлээх нь бодитой юу? Ийм хүмүүс дээр цаашид бүү ажилла, гэмшихийг нь бүү хүлээ. Хэрвээ тэд үүргээ гүйцэтгэхийг хүсэхгүй бөгөөд явахгүйгээр чуулганд үлдэх хугацаагаа сунгахыг хүсэж байвал чуулганы удирдагчид арга олж, тэднийг ухаалгаар тусгаарлах ёстой. Энэ нь тохиромжтой юу? (Тийм.) Энэ хүмүүс завшааныг ашиглагчид мөн гэдэг нь танигдсан л бол янз бүрийн ёрын муу хүмүүс болон үл итгэгчдийн эгнээнд аль хэдийн ангилагдсан байдаг. Тэд ёрын муу хүмүүс, үл итгэгчид учраас чуулганаас зайлуулагдах юм уу хөөгдөх зарчим, нөхцөлийг хангаж байна. Тэднийг оройтож зайлуулснаас эртхэн зайлуулсан нь гарцаагүй дээр. Тэднийг эртхэн зайлуулбал олон асуудлаас зайлсхийх бөгөөд тэд ч цаашид гоморхох шаардлагагүй болно. Ийм хүмүүст ингэж тодорхой хэлэх ёстой: “Чи хэзээ явах, яаж явахаа, мөн үлдэх үү, явах уу гэдгээ зүрх сэтгэлдээ байнга тооцоолоод байх шаардлагагүй. Бурханы гэр болон Бурхан хүмүүсийг албаддаггүй; хэрвээ чи явахыг хүсвэл чуулган чамайг үлдээх гэж ятгахгүй. Гэхдээ чамд нэг зүйлийг тодорхой хэлэх ёстой: Хэрвээ чи Бурханы гэрийн хүн биш гэдэгтээ итгэлтэй байгаа бол, чуулганы гишүүн байхыг хүсэхгүй байгаа бол аль болох хурдан яв; бүү цаг алд. Энэ нь хүн бүрд сайн. Хэрвээ чи Бурханы оршин тогтнолд итгэдэг, Бурханы үгийг үнэн гэж хүлээн авч чаддаг, чуулганд нэгдэх чин хүсэлтэй бол чи зүй ёсоор чуулганы гишүүн мөн. Гэхдээ одоо бол чи гишүүн биш. Чи завшааныг ашиглах гэж ирсэн, магадгүй чи өөрөө үүнийгээ мэдэхгүй байж болох ч Бурханы үг, үнэн болон бүх төрлийн хүмүүстэй харьцах чуулганы зарчмын дагуу бид завшааныг ашиглагч гэдгийг чинь ялган таньсан. Чи чуулганыг орхих тохиромжтой цагийг байнга тооцоолж байгаа; энэ үнэхээр төвөгтэй. Чи зөв цагийг хайх шаардлагагүй; одоо явж болно. Хэрвээ чи Бурханы илрэлт болон ажлын талаар үргэлж эргэлздэг бол би чамд одоо тодорхой хэлье: Чи цаашид юмсыг тунгаан бодож, шинжих шаардлагагүй, өөртөө байнга хүндрэл учруулах хэрэггүй—чи одоо чуулганаас явж болно, Бурханы гэрийн хаалга нээлттэй, Бурханы гэр чамайг үлдээхгүй, мөн хүмүүсийг албаддаггүй.” Ингэх нь тохиромжтой юу? (Тийм.) Тэдэнд “гарах гарц” өг; тэднийг энд өдөр бүр халуун тогоон дээрх шоргоолж шиг зовж, сэтгэл татагдалт, махан бие, хэтийн ирээдүй, үлдэх үү, явах уу гэдэг асуудлаасаа болж байнга зовоход бүү хүргэ. Тэд эдгээр зүйлээс болж хэчнээн их шаналлаа ч энэ нь хэзээ ч ямар ч үр дүнд хүргэхгүй. Тэд хэзээ явах, яаж явах, хэрвээ эрт явбал хохирол, гай зовлон амсах эсэх, удаан үлдвэл ерөөл хүртэж чадах эсэхээ зүрх сэтгэлдээ тунгаан бодсоор байдаг. Явсных нь дараа Бурханы үг биелбэл яах вэ? Явахгүй байхад Бурханы үг биелэхгүй хэвээр байвал яах вэ? Тэд эдгээр зүйлд байнга санаа зовж, түгших шаардлагагүй. Тэд Бурханд чин хүсэлтэйгээр итгэхгүй байгаа юм чинь аль болох хурдан явах ёстой. Тэд энд үлдэж, хувийн ашиг хонжооныхоо төлөө нөхцөл байдлыг ашиглах гэж оролдон, худлаа дүр эсгэх ёсгүй. Надад хэл дээ, тэдэнд ингэж зөвлөж, ийм маягаар шийдвэрлэх нь сайн уу? (Тийм.) Завшааныг ашиглагчдыг зайлуулах юм уу хөөх ёстой янз бүрийн ёрын муу хүмүүсийн тоонд ангилах нь хэтрүүлсэн хэрэг үү? (Үгүй.) Зарим хүн: “Ийм хүмүүсийг яаж ёрын муу хүмүүс гэж үзэж болох юм бэ?” гэж хэлдэг. Үл итгэгчдийн дунд сайн хүн хэд байдаг вэ? Бурханы нүдээр, Бурханд итгэдэг, Бурханы оршин тогтнолыг хүлээн зөвшөөрдөг хүмүүсийн зан чанар-мөн чанар ёрын муу гэж тооцогддог байхад Бурханд огт итгэдэггүй, Бурханы оршин тогтнолыг хүлээн зөвшөөрдөггүй хүмүүсийг хэлэхийн ч хэрэггүй. Тэгэхээр тэднийг ёрын муу хүмүүс гэж ангилах нь хэтрүүлсэн хэрэг үү? (Үгүй.) Ямартай ч тэд ядаж л хүн—ёрын муу хүн гэж нэрлэгдэж байна. Тэд ёрын муу чөтгөр гэж ангилагдаагүй нь аль хэдийн хангалттай сайн. Тэднийг ёрын муу хүмүүсийн дунд ангилах нь туйлын зохистой бөгөөд тохиромжтой; энэ нь огтхон ч хэтрүүлсэн хэрэг биш. Ийм ёрын муу хүмүүс бас Бурханы гэрээс зайлуулах юм уу хөөх ёстой янз бүрийн төрлийн хүмүүсийн нэг юм. Энэ бол дөрөв дэх төрлийн үл итгэгч бөгөөд Бурханд итгэх зорилго нь завшааныг ашиглах явдал байдаг.

Завшааныг ашиглагч ийм хүмүүсийн гол онцлог шинж юу вэ? Та нар энэ хүмүүстэй харилцаж, тэдний илчилдэг зан чанар, үзэл бодол, хандлага, хүн чанарыг ажигласнаар ямар гол онцлог шинжүүдийг олж мэдсэн бэ? Дүгнээд хэл дээ. (Завшааныг ашиглагчид анхнаасаа үнэнийг эрэлхийлэх гэж Бурханд итгэдэггүй. Тэд Төгс Хүчит Бурханы Чуулган хөгжин цэцэглэж байгааг сонсдог тул Бурханы гэрээс ямар нэг ашиг тус, ерөөл хүртэх, ашиг хонжоо хайх гэж найдсандаа л Бурханд итгэдэг. Хэрвээ хэсэг хугацааны дараа эдгээр зүйлийг авахгүй бол тэд явахыг хүсдэг. Энэ хүмүүс Бурханд чин сэтгэлээсээ итгэдэггүй, Бурханд итгэхийг огт сонирхдоггүй.) Завшааныг ашиглагчдын хамгийн том асуудал юу вэ? Гол асуудал нь тэд үнэнийг сонирхдоггүй, харин ерөөл хүртэхийг хамгийн их сонирхдог тул үнэнийг хүлээн авах нь тэдний хувьд хамгийн хэцүү байдаг. Зарим хүн: “Зүгээр л үнэнийг сонирхдоггүйгээс нь болоод тэднийг зайлуулж, хөөж болохгүй биз дээ?” гэдэг. Энэ хүмүүс үнэнийг сонирхдоггүй нь Бурханы үгийг хэзээ ч уншдаггүй, үнэнийг хэзээ ч нөхөрлөдөггүйгээс нь голчлон харагддаг. Хэрвээ тэд хэн нэгэн үнэнийг нөхөрлөж, өөрийгөө мэдэх тухай ярьж, эсвэл асуудлыг шийдвэрлэхийн тулд үнэнийг эрж хайж байгааг сонсвол зүрх сэтгэлдээ тун их зэвүүцэж, ер сонирхдоггүй бөгөөд зүүрмэглэж эхэлдэг. Тэд эдгээр зүйлд туйлын дургүйцдэг, тэр ч бүү хэл дэмий чалчих, гамшгийн тухай ярих, Бурхан тэмдэг, гайхамшиг үзүүлж байгаа тухай хэлэлцэх замаар бусдыг үнэнийг нөхөрлөхөд саад болдог. Үүний үр дүнд үнэнийг эрэлхийлдэггүй зарим хүн эдгээр сэдвийг сонсоод сэтгэл нь хөдөлж, хэлэлцүүлэгт нэгддэг. Энэ нь чуулганы амьдралыг илт үймүүлж байгаа хэрэг биш үү? Тэд өдөр тутмын амьдралдаа Бурханы үгийг ховорхон уншдаг бөгөөд хааяа нэг унших үедээ ямар нэг зүйл санааг нь зовоож байгаагаас л болж уншдаг байх магадлалтай. Тэд цуглаан хийх, Бурханы үгийг идэж уух, Бурханы үгийг нөхөрлөхийг сонирхдоггүй. Тэд зөвхөн “Бурханы өдөр хэзээ ирэх вэ? Их сүйрэл хэзээ дуусах вэ? Бид тэнгэрийн хаанчлалын ерөөлийг хэзээ эдэлж чадах вэ?” гэдэгт л санаа зовдог. Тэд эдгээр зүйлийн талаар үргэлж бодлогоширдог. Хэрвээ хэн ч эдгээр сэдвийг хэлэлцэхгүй бол тэд интернэтээс хайж, хайсныхаа дараа цуглааны үеэр эдгээр зүйлийг тарааж эхэлдэг. Зүрх сэтгэл нь эдгээр зүйлээр дүүрдэг. Бусдыг өөрсдийнх нь сонирхдог сэдвээр нөхөрлөж байгааг сонсох л юм бол тэд ярианд оролцож, нөхөрлөлд нэгдэж чаддаг. Гэвч үнэн юм уу Бурханы үгтэй холбоотой агуулгыг сонсмогцоо сонсохыг хүсдэггүй. Тэд зүүрмэглэж эхэлдэг, зарим нь бүр явдаг, харин бусад нь байж ядаж эхэлдэг—тэд элдэв янзын муухай төрх гаргадаг. Чамайг “Бурханы үгийг нөхөрлөцгөөе” гэхэд тэд “Би цангаж байна, ус уух хэрэгтэй байна” гэдэг. “Өөрийгөө танин мэдэх тухай нөхөрлөцгөөе”, эсвэл “Үүргээ гүйцэтгэх нарийн ширийн зүйлийн талаар нөхөрлөцгөөе; Бурханы үгэнд энэ талаар юу гэж хэлснийг, үнэн-зарчим юу болохыг харцгаая” гэхэд чинь тэд “Надад хийх ажил байна. Би явлаа. Та нар сайхан ярилцаарай” гэдэг. Тэд элдэв янзын шалтаг олж, Бурханы үг болон үнэнийг нөхөрлөхөөс татгалзаж, зайлсхийдэг. Энэ нь тэд үнэнийг хайрладаггүйгээр үл барам, зүрх сэтгэлийнхээ гүнээс үнэнийг зэвүүцэж, эсэргүүцдэг гэдгийг тодорхой ил болгодог. Бурханы үг, үнэнийг дурдах бүрд тэд илт эсэргүүцдэггүй, маргалддаггүй ч татгалзаж, зайлсхийхийн тулд янз бүрийн шалтаг олдог. Эдгээр зан авир нь тэднийг завшааныг ашиглагчид гэдгийг тодорхой харуулж байгаа биш үү? Энэ нь тэд бол үл итгэгчид, тодорхой зорилгоор, завшааныг ашиглах гэж Бурханд итгэдэг гэдгийг тодорхой илтгэж байгаа биш үү? (Тийм.) Зарим хүн: “Та тэднийг үл итгэгчид, Бурханыг чин сэтгэлээсээ дагадаггүй гэж хэлж байна, тэгвэл яагаад тэд одоог хүртэл итгэж, чуулганы ажлын төлөө хүчин чармайлт гаргаж, зовлон бэрхшээлийг тэвчиж чадаж байгаа юм бэ?” гэж хэлдэг. Бидний дөнгөж сая дурдсан зан авир энэ асуултад хариулахад хангалттай биш гэж үү? Эдгээр зан авир нь тэднийг ялган таньж, тодорхойлсон маань үнэн зөв гэдгийг нотлоход хангалттай. Тиймээс хүний Бурханд итгэх зорилго завшааныг ашигласан байдалтай эсэхийг хэмжихийн тулд Бурханд, Бурханы ажилд, үнэнд, эерэг болон сөрөг зүйлсэд хандах хандлагад нь үндэслэн үүнийг хэмжиж, ялган таних ёстой. Энэ бол хамгийн үнэн зөв арга юм. Гадаад зан авир, үйлдлээр нь хэмжих нь үнэн зөв биш, бодитой биш. Жинхэнэ дотоод бодол санаа, Бурханд болон үнэнд хандах хандлага нь л асуудлыг илчилдэг; зөвхөн эдгээр нь л тэднийг ямар төрлийн хүн болохыг тодорхойлох хамгийн үнэн зөв стандарт юм. Одоо та нар Бурханд итгэх зорилго нь завшааныг ашиглах явдал байдаг хүмүүсийн мөн чанарыг үндсэндээ тодорхой ойлгов уу? Та нар бүгд ийм хүмүүстэй таарч байсан уу? (Тийм.) Ийм хүмүүс аль болох хурдан явсан нь дээр. Хэрвээ тэд чин сэтгэлээсээ үйлчлэл үзүүлэх хүсэлтэй бол тэднийг дурамжхан үлдээж болно. Гэвч хэрвээ тэд үүргээ гүйцэтгэдэггүй, ямар ч үйлчлэл үзүүлж чаддаггүй, харин чуулганы ажил болон чуулганы амьдралд саад болж, сөрөг нөлөө үзүүлдэг бол тэднийг аль болох хурдан явуулах ёстой. Энэ бол үл итгэгчдийг зайлуулах зарчим юм. Бурханы гэрт Бурханд чин сэтгэлээсээ итгэдэг, үнэнийг хайрладаг хүмүүс хэрэгтэй; үнэнч үйлчлэл үзүүлэгчид хэрэгтэй. Тоо бөглөх үл итгэгчид, эсвэл тээнэгэлзэн ажиглагчид огт хэрэггүй. Чуулганд тоо бөглөх хэн ч хэрэггүй. Энэ сэдвийн талаарх нөхөрлөлөө ингээд дуусгая.

Д. Чуулганыг шулж амьдрах

Дараа нь бид Бурханд итгэх тав дахь зорилго буюу чуулганыг шулж амьдрах талаар нөхөрлөцгөөе. Чуулганыг шулж амьдрах гэдэг энэ сэдвийг та нар мэднэ биз дээ? (Тийм ээ.) Чуулганыг шулж амьдардаг хүмүүсийн илрэл юу вэ? Бид ямар илрэлээр дамжуулан, тэдний Бурханд итгэх зорилго цэвэр бус, тэд чин сэтгэлээсээ Бурханыг дагадаггүй, авралд хүрэхээр оролддоггүй, мөн аврал хүртэх зорилгодоо хүрэхийн тулд Бурханы оршин тогтнолд итгэх итгэл болон Бурханы авралыг дуртайяа хүлээн авахад үндэслэн үнэнийг эрэлхийлж, хүлээн авч, Бурханы үгийг хэрэгжүүлэхээр ирдэггүй, харин чуулганыг шулж амьдрахаар ирдэг гэдгийг тодорхойлж чадах вэ? Чуулганыг шулж амьдрах гэж юу гэсэн үг вэ? Өнгөц утга нь маш тодорхой. Энэ нь өдөр тутмын амьдралтай холбоотой асуудал болон хоол ундны асуудлаа шийдвэрлэхийн тулд шашны итгэлээр дамжуулан ямар нэг урсгалд нэгдэх гэсэн үг юм. Энэ бол чуулганыг шулж амьдрахын хамгийн товч, оновчтой тодорхойлолт, бас хамгийн тодорхой тодорхойлолт юм. Тэгвэл энэ хүмүүс жинхэнэ итгэгч биш, харин чуулганыг шулж амьдрахаар ирсэн гэдгийг батлах ямар илрэлийг харуулдаг вэ? Зарим хүн тодорхой ур чадвартай, жирийн хүн шиг ажиллах чадвартай байдаг ч энэ нийгэм шударга бус, тэнд ажиллаж амьжиргаагаа залгуулах амаргүй гэдгийг хардаг. Гэр бүлийнхээ бүх гишүүнийг тэжээхийн тулд ажиллаж мөнгө олоход өглөө эрт босож, орой унтаж, ихээхэн зовлон бэрхшээл туулж, олон гомдол цөхрөлийг тэвчих шаардлагатай болдог—хүн эв дүйтэй, уян хатан байх ёстойгоос гадна хангалттай харгис, муу байх ёстой бөгөөд арга мэх, чадвартай байх ёстой—тэгж байж л тогтвортой амьжиргаатай болж, нийгэмд хөлөө олж чадна. Ажиллаж байгаа тэр хүмүүсийг харвал, ямар салбарт байгаа, нийгмийн дээд, дунд, эсвэл доод давхаргад байгаа эсэхээс үл хамааран амьжиргаагаа залгуулах амаргүй байдаг. Тэр цагаан захтай ажилчид хүний төрхтэй царайлж, гял цал байдал, өндөр албан тушаал, өндөр боловсрол, их цалин, урамшуулал нь хүн бүрийн атаархлыг төрүүлдэг ч ажлын байран дээрээ тулгардаг саад бэрхшээл болгон нь хүнд зовлон зүдүүр байдаг. Ямар ч салбарт ажиллах амаргүй. Тариачин байж, газар тариалан эрхлэх бүр ч хэцүү. Тариачид маш шаргуу хөдөлмөрлөдөг ч гэр бүлээ тэжээх төдий л хоол хүнс олж авдаг, тэдэнд хувцас хунар, бусад хэрэгцээт зүйлээ авах, эсвэл байшингаа засах мөнгө байдаггүй бөгөөд мөнгө зарцуулахыг хүсвэл ногоо зарах юм уу мал маллахад түшиглэдэг—тариачин байх бүр ч зовлонтой! Шүтлэггүй хүмүүсийн хэлдгээр “Мөнгө олох хэцүү—төрөх амархан ч амьдрах хэцүү”—амьжиргаагаа залгуулах маш хэцүү. Зарим хүн амьжиргаагаа залгуулах арга замгүй байдаг бөгөөд шүтлэггүй хүмүүс маш муу гэдгийг хараад, шашны итгэлтэй хүмүүс заль мэхгүй, чуулганд амьжиргаагаа залгуулах арай амар байж магадгүй гэж боддог тул Бурханы гэр сайн мэдээ номлож буй боломжийг ашиглан чуулганд шургалдаг. Тэд үүрэг гүйцэтгэдэг хүмүүсийг хоол хүнсээр хангадаг гэдгийг дуулаад үүрэг гүйцэтгэхээр ирдэг. Үүрэг гүйцэтгэхийг хүсдэг зарим хүн “Би гэр бүлийнхээ гол тэжээгч. Гэрт газар тариалан эрхлэх хүн байгаад, гэр бүлийн минь амьжиргааны зардал хангагдаж л байвал би үүргээ гүйцэтгэнэ” гэж боддог. Тэдний Бурханд итгэж, үүрэг гүйцэтгэх гол зорилго нь амьд үлдэхэд хангалттай хоол хүнс, дулаан хувцас олж авах—өдөрт гурван удаа хооллох, ажиллаж, мөнгө олоход түшиглэн өөрсдийгөө тэжээх шаардлагагүй болох явдал юм; чуулган болон ах эгч нарын тусламж байгаа цагт тэдний хувьд бүх зүйл зүгээр байдаг. Энэ зорилгодоо хүрэхийн тулд тэд чуулганы зохицуулсан бүхнийг хийдэг. Бас чуулганд орсныхоо дараа удирдагч болох, номлол номлох арга барилыг сурч эхэлдэг зарим хүн бий. Тэд Бурханы үгийг их уншиж, Бурханы үгийг их хуулж бичиж, цээжилдэг бөгөөд цээжилснийхээ дараа бусдад номлож, асуудлыг шийдвэрлэхэд нь хүмүүст тусалж сурдаг. Тэд хүн бүрд туслахын тулд боломжтой бүх аргыг хэрэглэдэг бөгөөд хүмүүс тусламжийг нь авсныхаа дараа өөрсдөд нь тусламжийн гараа сунгана гэж найддаг, мөн номлолыг нь болон номлосон Бурханы үгийг нь сонссоныхоо дараа хүмүүс өөрсдөд нь талархаж, улмаар өглөг өгч, туслалцаа үзүүлнэ гэж найддаг. Жишээ нь, хэрвээ тэдэнд гэрийнхээ ус, цахилгааны төлбөрийг төлөх мөнгө байхгүй бол ах эгч нар төлөхөд нь тусалж чадна, хэрвээ хүүхдийнхээ сургалтын төлбөрийг төлөх юм уу өвчтэй эцэг эхийнхээ эмчилгээний зардлыг төлөх мөнгө байхгүй бол үүрэг гүйцэтгэж байгаа учраас нь чуулган юм уу ах эгч нар эдгээр мөнгийг өгч чадна. Ийм маягаар тэд Бурханд итгэхдээ сэтгэл амарч, Бурханд итгэх нь үнэ цэнтэй, өөрсдөө ямар ч хохирол амсаагүй, зорилгодоо хүрсэн гэж боддог. Тэд зүрх сэтгэлдээ Бурханд тасралтгүй талархаж, “Энэ бүхэн бол бурханы нигүүлсэл, бурханы ивээл. Бурханд талархъя!” гэж хэлдэг. Бурханы хайрыг “хариулахын” тулд тэд чуулганы зохицуулалтыг “мөрддөг” бөгөөд хоол хүнс, амьжиргааны зардлаар хангагдаж л байвал ямар ч төрлийн ажил хийнэ—тэдний зорилго бол ердөө л хариуд нь тогтвортой амьжиргаатай болох явдал юм. Чуулган тэдний амьдралын хэрэгцээг үл тоомсорлож, бэрхшээлийг нь цаг тухайд нь шийдвэрлэхгүй болмогц тэд дургүйцдэг. Чуулганы ажил болон Бурханы гэрээс өөрсдөд нь даалгасан үүрэгт хандах хандлага нь даруй өөрчлөгддөг. Тэд: “Ингэж болохгүй, би гарч мөнгө олох хэрэгтэй. Өмнө нь би чуулганы ажил хийж байсан болохоор мөнгө олох боломж гараагүй. Би бүр тэр ажлыг хийхийн тулд биечлэн гарч агуу улаан лууд баривчлагдах эрсдэлд байнга орж байсан бөгөөд хаа сайгүй хүмүүс намайг таньдаг болсон. Одоо мөнгө олоход надад хэцүү байна. Би яах ёстой вэ?” гэж хэлдэг. Ийм нөхцөл байдалд тэд ах эгч нарт бэрхшээл, шаардлагаа идэвхтэй илэрхийлж, тэр ч бүү хэл Бурханы гэр лүү хандан, шаардлага тавьдаг. Зарим хүн амьжиргааны зардал юм уу өтлөх насандаа хэрэглэх мөнгөгүй байдаг ч энэ асуудлаа өөрсдөө шийдвэрлэдэггүй. Харин Бурханы гэрт хүчин чармайлт гаргаж, амьжиргааны зардлаа залгуулахыг хүсдэг. Зарим хүн үүнийгээ бүр даамжруулдаг—тэд Бурханы гэрээс амьжиргааны зардал, хүүхдүүдээ өсгөх, эцэг эхээ тэжээх зардлыг нэхэмжлээд зогсохгүй эмчилгээний зардал нэхдэг. Зарим хүн бүр зээлээ төлөх мөнгийг хүртэл Бурханы гэрээс нэхдэг—тэдний шаардлага улам хэрээс хэтэрч, тэд ийм зүйл нэхэхдээ үнэхээр ичгүүр сонжуургүй байдаг. Зарим хүн Бурханд итгэж, чуулганд нэгдсэнийхээ дараа зардлаа нөхөхийн тулд Бурханы гэрээс авдаг мөнгө, мөн идэвхтэй нэхдэг нэмэлт зардал нь тэдний ажиллаж олдог мөнгөнөөс давдаг. Эдгээр нөхцөл хангагдсан суурин дээр гаднаа тэд Бурханы гэрээс даалгасан ажлыг бүхнээ зориулан, асар үнэнчээр гүйцэтгэж байгаа мэт харагддаг. Гэвч эдгээр хангамж багасах юм уу алга болмогц тэдний хандлага өөрчлөгддөг. Чуулганаас даалгасан ажилд хандах тэдний хандлага нь ах эгч нарын тэдэнд хандах хандлага болон Бурханы гэрээс тэдэнд өгч буй санхүүгийн тусламжийн хэмжээнээс шалтгаалан өөрчлөгддөг. Тэдний эдэлж буй нигүүлсэл хасагдах юм уу алга болмогц үүргээ гүйцэтгэж байгаа нь харагдахаа больдог. Энэ хүмүүс Бурханд итгэж эхэлсэн мөчөөсөө л Бурханы гэрт хэрхэн зальдаж байр суурьтай болох, энд хөлөө олсныхоо дараа ах эгч нарын өглөг, тусламж, түүнчлэн Бурханы гэрийн тусламж, өдөр тутмын амьдралын хангамжийг хэрхэн “зүй ёсоор” эдлэхээ тооцоолдог. Тэд Бурханы төлөө өөрсдийгөө огтхон ч чин сэтгэлээсээ зарлагаддаггүй, өөрсдийгөө яавч болзолгүйгээр зарлагаддаггүй—харин чуулганыг шулж амьдрах, амьжиргаагаа баталгаажуулах гэсэн ганцхан зорилготойгоор чуулганд нэгддэг. Энэ зорилго нь хүссэнээр нь биелэхгүй болмогц тэд даруй нүүр буруулж, үл итгэгчийн үнэн төрхөө хурдан илчилдэг. Бурханд итгэж эхэлснээсээ хойш тэд чин сэтгэлтэй ирдэггүй; тэд Бурханыг чин сэтгэлээсээ дагадаггүй, эсвэл шагнал гуйхгүйгээр, хариуд нь юу ч нэхэхгүйгээр Бурханы төлөө дуртайяа аливааг хаяж, өөрсдийгөө зарлагаддаггүй. Харин тэд өөрсдийн шаардлага, санаархал, зорилготойгоор—Бурханд итгэснээсээ хойш чуулганыг шулж амьдрах, чуулган болон ах эгч нарт найдан амьжиргаагаа залгуулах гэсэн зорилготойгоор Бурханд итгэхээр ирдэг. Энэ зорилго нь хүссэнээр нь биелэхгүй юм уу бүтэхгүй болмогц тэд ажиллах юм уу бизнес хийх замаар өөр гарц хайдаг. Ийм хүмүүс байдаг биз дээ? (Байдаг.) Чуулганд ийм төрлийн зарим хүн байдаг. Эхэндээ Бурханы гэр юм уу ах эгч нар тэдэнд хувцас хунар, өдөр тутмын хэрэгцээт зүйл, мөнгө зэргийг өглөг болгон өгөх үед тэд гаднаа санаа зовсон мэт харагддаг ч дотроо бол магнай хагартлаа баярлаж байдаг. Жишээ нь, тэд нэг, хоёр ах эгчийг хүлээн авдаг, эсвэл бүтэн цагаар үүргээ гүйцэтгэдэг тул Бурханы гэр юм уу ах эгч нар гэр бүлд нь өглөг өгч, санхүүгийн тусламж үзүүлдэг гэе. Тэд үүнд нэлээд баяртай, сэтгэл хангалуун байж, Бурханд итгэх нь үнэ цэнтэй, ашигтай, ямар ч хохиролгүй гэж боддог. Цаг хугацаа өнгөрөхийн хэрээр тэдний зүрх сэтгэл улам шунахай болж, гараа улам их сунгаж, улам ичгүүргүй болдог—хэчнээн ихийг өгсөн ч хэзээ ч сэтгэл ханадаггүй. Эхэндээ тэд юм авахдаа санаа зовдог ч цаг хугацаа өнгөрөхийн хэрээр үүнийг тодорхой хэмжээнд зүй ёсны гэж үзэж, дараа нь хангалтгүй байна гэж дургүйцэж эхэлдэг. Сүүлдээ тэд Бурханы гэр тодорхой хэмжээний мөнгө өгөх ёстой, эс бөгөөс тэд амьд үлдэж чадахгүй, улмаар үүргээ гүйцэтгэж чадахгүй гэж шууд шаарддаг. Тэдний шунал улам ихсэж байгаа биш үү? (Тийм ээ.) Ийм их нигүүлсэл эдэлсэн хэр нь тэд үүнийг хариулах талаар боддоггүй төдийгүй Бурханы гэрээс улам ихийг шаарддаг. Тэд Бурханы гэр өөрт нь өртэй, ах эгч нар өөрт нь өртэй, өөрт нь өглөг өгч, санхүүгийн тусламж үзүүлэх нь зүй ёсны хэрэг гэж үздэг. Хэрвээ багыг өгөх юм уу оройтуулж өгвөл тэд дургүйцдэг. Тэд өөрсдөд нь өгсөн хэчнээн ч их мөнгө, ямар ч зүйлийг авдаг бөгөөд үүнийг зүй ёсны гэж боддог. Тэд үүргээ удаан хугацаанд гүйцэтгэх тусмаа өөрсдийгөө бүр ч их эрхтэй гэж санаж, өөрсдийг нь өндөр зэрэглэлийн гар утас, компьютерээр хангахыг Бурханы гэрээс шаардаж эхэлдэг. Тэд бас гэрт нь агааржуулагч суурилуулж, богино долгионы зуух, аяга таваг угаагч зэрэг цахилгаан хэрэгслээр хангахыг Бурханы гэрээс шаарддаг. Тэд бүр Бурханы гэрээс өөрсдөд нь байшин авч өгч, машинаар хангахыг шаарддаг бөгөөд зарим нь гэрийн үйлчлэгч нэхдэг. Тэдний шаардлага улам ихсэж, шунал нь нэмэгдэж, эцэст нь тэд хэрээс хэтэрсэн хөгийн зүйл нэхэж, юу ч хамаагүй гуйж зүрхэлдэг. Тэд “Би бурханд итгэхдээ Бурханы гэрийн төлөө өөрийгөө зарлагадаж, хүчин чармайлт гаргасан. Би бурханы гэрийн нэг хэсэг. Та нар бурханд маш олон өргөл өгдөг—надад хувь хүртээхэд юу нь буруу байх билээ? Тэгээд ч надад хувь хүртээлээ гээд зүгээр өгч байгаа хэрэг биш; би бас бурханы гэрт хүчин чармайлт гаргаж, эрсдэл үүрч, зовлон бэрхшээл туулж, төлөөс төлдөг. Би эдгээрийг эдлэх нь зүй ёсны хэрэг биш үү? Тиймээс бурханы гэр миний шаардлагыг болзолгүйгээр хангаж, хэрэгтэй бүхнийг минь өгөх ёстой, надаас харамлах ёсгүй” гэж боддог. Надад хэл дээ, энэ нь чуулганыг шулж амьдарч буйн илрэл биш гэж үү? Ийм хүмүүс үл итгэгчид биш үү? (Мөн.) Эдгээр зан авирын үнэн зөв тодорхойлолт бол чуулганыг шулж амьдрах явдал юм. Чуулганыг шулж амьдрах гэж юу гэсэн үг вэ? Энэ нь Бурханд итгэх нэрийдлээр Бурханы гэрээс мөнгө, эд хөрөнгө шантаажлах, Бурханы гэрийн төлөө хүчин чармайлт гаргаж, үүрэг гүйцэтгэх нэрийдлээр Бурханы гэрээс шан харамж нэхэхийг хэлнэ. Чуулганыг шулж амьдрах гэдэг нь энэ юм. Ийм хүмүүс үнэнийг эрэлхийлж чадах уу? (Үгүй.) Тэд юуны төлөө аливааг хаяж, хүчин чармайлт гаргаж, зовлон бэрхшээл туулдаг вэ? Үүрэг гүйцэтгэхийн төлөө юу? Тэд үнэнийг хэрэгжүүлж байна уу? (Үгүй.) Тэд огтхон ч үүргээ гүйцэтгэхийн төлөө биш, харин бүхэлдээ амьжиргаагаа залгуулахын төлөө хүчин чармайлт гаргаж, зовлон бэрхшээл туулдаг бөгөөд өөрсдийгөө хэнээр ч шүүмжлүүлдэггүй—тэд зүгээр л чуулганыг зүй ёсоор шулж амьдрахыг хүсдэг. Эдгээр нь чуулганыг шулж амьдардаг хүмүүс юм.

Чуулганыг шулж амьдардаг хүмүүс өөр шалтгаанаар бус, гагцхүү амьжиргаагаа залгуулж, амин зуулгатай болохын тулд л Бурханд итгэдэг. Та нарын эргэн тойронд чуулганыг шулж амьдардаг хүмүүс бий юу? Тэдний илрэлийн талаар ярь даа. (Би ийм хүнтэй таарч байсан. Эхэндээ тэр жаахан ухаантай, зүтгэлтэй мэт санагдсан тул чуулган түүгээр сайн мэдээ номлуулахаар зохицуулсан. Тэр үед гэр бүлийнх нь амьдрал хэцүү байсан тул чуулган түүнд бага зэрэг тусламж үзүүлсэн. Гэвч тэрээр мөнгийг зарчимгүй үрж, зарцуулах ёсгүй зүйлд зарцуулж, хэмнэж болох зүйл дээр хэмнэхгүй байгаа нь сүүлд мэдэгдсэн. Ах эгч нар түүнтэй үнэн-зарчмыг нөхөрлөхөд тэр урвайж, дотроо маш их эсэргүүцэж байсан. Тэрээр Бурханы гэрийн мөнгийг зүй бусаар ашигласан учраас чуулган Бурханы гэрийн зохицуулалт, заалтын дагуу зүй зохистой тохируулга хийж, түүнд өгдөг санхүүгийн тусламжийг багасгасан юм. Үр дүнд нь тэрээр үүргээ гүйцэтгэхдээ урьдын эрч хүчээ алдаж, улам бүр хааш яаш болсон. Сүүлдээ чуулган түүнд туслахаа больж, тэр үүргээ гүйцэтгэхдээ сэтгэл гаргахаа больсон. Тэрээр хэрхэн ажиллаж, мөнгө олох талаар бодож хамаг цагаа өнгөрөөдөг болсон. Тэр ч бүү хэл, ах эгч нараас мөнгө зээлээд, машин худалдаж авч, компани байгуулахад хөрөнгө оруулах хэрэгтэй байна, ингэвэл сайн мэдээ номлоход илүү хялбар болж, илүү олон хүнийг олж авна гэж хэлсэн. Тэрээр энэ үгээрээ хүмүүсийг илт хуурч, төөрөлдүүлж байсан; тэр сайн мэдээ номлох нэрийдлээр ах эгч нараас мөнгийг нь луйвардаж байсан.) Энэ хүнийг яаж шийдвэрлэсэн бэ? (Түүнийг шууд хөөсөн.) Тэгэх нь зөв. Энэ бол чуулганыг шулж амьдарч буй хэрэг юм. Чуулганыг шулж амьдардаг хүмүүс Бурханд анх итгэхдээ бага зэрэг зүтгэлтэй харагдаж, өөрсдийгөө бага зэрэг зарлагаддаг бөгөөд энэ үед тэдний шаардлага өндөр биш байдаг—тэд зүгээр л хоолтой байхад болдог. Гэвч цаг хугацаа өнгөрөхийн хэрээр тэд өгсөн зүйлд сэтгэл ханахаа больж, улам их зүйл шаардаж эхэлдэг бөгөөд шаардлага нь хангагдахгүй бол зальжин байдлаар авирлаж эхлэн, үйлчлэл үзүүлэх хүсэлгүй болдог. Үүргээ бага зэрэг гүйцэтгэх үед нь ч тэднийг харж хандах хүн хэрэгтэй болдог, эс бөгөөс тэд хааш яаш хийдэг. Эцэст нь, тэдний үзүүлж буй үйлчлэл нэмэр болохоос илүү нэрмээс болж байгаа нь мэдэгдэх үед тэднийг таягдан хаядаг. Зарим хүн: “Бурханы гэр яагаад тэдэнд хайр харуулдаггүй юм бэ?” гэж хэлдэг. Хайр харуулахад ч бас зарчим гэж бий. Тэр хүмүүс бол үл итгэгчид, тэд Бурханы үгийг уншдаггүй, үнэнийг хүлээж авдаггүй, үүргээ гүйцэтгэхдээ байнга зальжин авирлаж, хааш яаш ханддаг, үнэнийг нөхөрлөх үед сонсдоггүй, ямар ч засалтыг хүлээж авдаггүй бөгөөд тэднийг засаршгүй гэж хэлж болно. Тиймээс тэднийг зайлуулж, таягдан хаях замаар л шийдвэрлэх боломжтой. Хэрвээ удирдагч, ажилчид ийм төрлийн хүнийг олж илрүүлбэл даруй шийдвэрлэх ёстой бөгөөд хэрвээ ах эгч нар ийм хүнийг олж илрүүлбэл удирдагч, ажилчдад даруй мэдээлэх ёстой. Энэ бол Бурханы сонгосон хүн бүрийн хариуцлага юм. Энэ хүн чуулганыг шулж амьдардаг, зөвхөн амьжиргаагаа залгуулахыг л хүсдэг, үл итгэгч гэдэг нь батлагдаж, мөн мөнгө өгөхгүй бол ажиллахаас татгалзаж, хангалттай төлөхгүй байна гэж бодвол дургүйцэж, урвайдаг, хангалттай мөнгө төлсөн үед л жаахан ажил хийдэг нь батлагдмагц тэдэнд ямар ч өршөөл үзүүлэх ёсгүй—тэднийг зайлуулах ёстой! Нарийн яривал, ийм хүмүүс Бурханы гэрт үйлчлэл үзүүлэхэд ч тэнцэхгүй. Хэрвээ чи тэдэнд мөнгө өгөхгүй бол тэд үйлчлэл үзүүлэхийг хүсэхгүй; харин мөнгө өгч байгаа цагт тэд зүгээр л үйлчлэл үзүүлж байгаагаа мэдэж байсан ч дуртайяа хийх болно. Гэвч эдгээр үл итгэгч ямар үйлчлэл үзүүлж чадах вэ? Тэд үйлчлэлээ ч сайн үзүүлж чаддаггүй, үйлчлэл нь стандартад нийцдэггүй тул тэднийг таягдан хаях ёстой. Тиймээс тэд бол чуулганыг шулж амьдардаг төрлийн хүмүүс гэдгийг ялган таньмагцаа хийх ёстой хамгийн эхний зүйл бол тэднийг ёрын муу хүмүүс гэж үзэн шийдвэрлэж, чуулганаас хөөх явдал юм. Энэ нь огтхон ч хэрээс хэтэрсэн хэрэг биш; энэ нь хүмүүсийг зайлуулж, хөөх Бурханы гэрийн зарчимд бүрэн нийцдэг. Ийм хүнд гэмших боломж олгох хэрэгтэй юу? Тэднийг үлдээж ажиглах хэрэгтэй юу? (Үгүй.) Тэд гэмшиж чадах уу? (Үгүй.) Энэ нь чухамдаа тэдний уг чанар юм; тэд хэзээ ч гэмшихгүй. Тэд бол Сатаны төрөл юм. Сатаны төрлийн дунд балмад этгээдийнх шиг уг чанартай нэг төрлийн хүн байдаг бөгөөд тэд хаа ч байсан бусдыг шулж үнэгүй идэж уухыг хүсдэг, хаашаа ч явсан ямар ч зүй зохистой ажил хийдэггүй, зөвхөн хүмүүсийг залилж, хуурахыг л хичээдэг. Тэд Бурханд итгэгчид хүн чанартай гэдгийг хараад, энэ хүмүүсийг амархан олз гэж үздэг тул чуулганыг шулж амьдрахаар Бурханы гэрт ирдэг. Бурханы гэр тэднийг аль хэдийн ялган таньж, тэднээс сэрэмжилсэн, мөн тэдэн шиг хүмүүстэй харьцах зарчимтай гэдгийг тэд мэддэггүй. Чуулганыг шулж амьдрах оролдлого нь бүтэлгүйтэх үед тэд ичсэндээ уурлаж, үнэн төрхөө ил болгодог. Тэр үед Бурханы гэр яагаад ийм хүмүүст гэмших боломж олгодоггүйг чи мэдэх болно—яагаад гэвэл тэд хүн чанаргүй, өөрчлөгдөж чадахгүй. Тэд бол шүтлэггүй хүмүүсийн ярьдаг адгийн шаарнууд юм. Тиймээс Бурханы гэр ийм хүмүүсийг шууд зайлуулах юм уу хөөх замаар шийдвэрлэдэг бөгөөд хэзээ ч чуулганд буцааж авдаггүй. Тэднийг ёрын муу хүмүүс гэж үзэн шийдвэрлэх нь тохиромжтой юу? (Тийм.) Үүгээр энэ сэдвийн талаарх нөхөрлөлөө өндөрлөе.

Е. Хоргодох

Дараа нь бид зургаа дахь зорилго, чуулганаас зайлуулах юм уу хөөх ёстой зургаа дахь төрлийн үл итгэгч буюу хоргодох зорилгоор Бурханд итгэдэг хүмүүсийн тухай нөхөрлөнө. Зарим хүн: “Хоргодохын илрэл юу вэ? Хоргодохын тулд Бурханд итгэдэг хүмүүс байдаг юм уу? Тийм хүмүүс үнэхээр байдаг уу?” гэж хэлдэг. Та нар хэн нэгний “Чуулган бол хоргодох газар; хүмүүс хоргодохын тулд Бурханд итгэдэг” гэж хэлэхийг сонсож байсан уу? Шашны олон хүн ингэж хэлдэг. Энэ үгийн мөн чанарын тухайд гэвэл, энэ үг болон бидний задлан шинжлэх гэж буй “хоргодохын тулд Бурханд итгэх” гэсэн зорилгын хооронд ялгаа бий юу? (Тийм.) Ялгаа нь юу вэ? Тэд юунаас хоргоддог юм бэ? (Бурханд чин сэтгэлээсээ итгэдэг хүмүүс ч гэсэн үнэнийг эрэлхийлэхдээ зарим нэг хольцтой байдаг; тэд ч бас гамшиг юм уу бэрхшээлээс зайлсхийж, жаахан амар тайвныг олж авах гэж найддаг. Гэхдээ зургаа дахь зорилгод дурдсан төрлийн хүмүүс гагцхүү хоргодохын тулд л Бурханд итгэдэг бөгөөд тэдэнд Бурханд итгэх жинхэнэ итгэл өчүүхэн төдий ч байдаггүй. Энэ бол ялгаа нь.) Энд буй ялгаа нь Бурханд итгэх зорилгодоо хольцтой байх болон гагцхүү хоргодох зорилгоор Бурханд итгэх хоёрын ялгаа юм. Энэ ялгаанаас гадна тэд юунаас хоргодож байгаад ч ялгаа бий. Зарим хүний Бурханд итгэх зорилго нь хольцтой байдаг; тэд гамшгаас зайлсхийх, гамшгаас зугтахын тулд, эсвэл Бурхан өөрсдийг нь хамгаалж, харж хандана, тэгснээр зарим аюул, гамшгаас бодитоор зайлсхийж чадна гэсэндээ Бурханд итгэдэг. Тэдний зайлсхийхийг зорьдог зүйл нь эдгээр гамшиг юм. Бидний нөхөрлөж буй зургаа дахь зорилгод багтах энэ төрлийн хүмүүс буюу хоргодох зорилгоор Бурханд итгэдэг хүмүүс илүү өргөн хүрээтэй зүйлсээс хоргодохоор эрэлхийлдэг. Тэдний хувьд хамгийн бодитой асуудал нь хараахан тохиолдоогүй байгаа их сүйрлээс зайлсхийхээс ч хавьгүй илүү юм. Тэгвэл тэдний хувьд хамгийн бодитой асуудал нь юу вэ? Нийгэмд хүчирхэг дайсантай тулгарах, шүүхийн маргаантай тулгарах, засгийн газрын албан тушаалтан юм уу нөлөө бүхий хүмүүсийг уурлуулах, хууль зөрчих, улс оронд нь дайн юм уу янз бүрийн гамшиг тохиолдох, эсвэл өөрсдийнх нь амь нас, гэр бүлийнх нь аюулгүй байдалд заналхийлсэн зарим хүн, үйл явдалтай тулгарах гэх мэт. Эдгээр нөхцөл байдалтай тулгарсныхаа дараа тэд итгэж болохуйц, найдвартай гэж үзсэн чуулганаа олж, хоргодохоор эрж хайдаг; энэ бол зургаа дахь зорилгод дурдсан хоргодох явдал юм. Өөрөөр хэлбэл, тэд өдөр тутмын амьдралдаа амь нас, гэр бүл, ажил, карьер гэх мэтэд нь аюул учруулах зарим бэрхшээлтэй тулгарах үедээ чуулганд ирж хоргодон, олон тооны хүнээс бүрдсэн хүчний тусламжийг хайдаг. Энэ бол зургаа дахь зорилгод дурдсанчлан хоргодох зорилгоор Бурханд итгэх явдал юм. Энэ нь жинхэнэ итгэгчдийн хольцоос ялгаатай байгаа биш үү? (Тийм.) Ийм төрлийн хүний Бурханд итгэх зорилго нь хоргодох, чуулганаас тусламж эрэх явдал юм. Өөрөөр хэлбэл, тэд чуулган өөрсдөд нь тусламжийн гараа сунгана гэж найддаг бөгөөд санхүүгийн тусламжаас гадна өөрсдийг нь хамгаалалт, дэмжлэг, тусламжаар хангахыг чуулганаас шаарддаг. Иймэрхүү зарим хүн бас чуулганы нийгэм дэх нөлөө, байр суурь, нэр хүндийг ашиглан Бурханд итгэдэг хүмүүсийг дарлаж, хорлодог хорон муу дэглэм юм уу хорон муу хүчтэй тэмцэхийг хүсдэг, ингэснээр амь нас, амьжиргаа хамгаалагдаж чадна. Энэ бол тэдний Бурханд итгэх зорилго юм. Ийм хүмүүс байдаг уу? Тэд чуулганыг улс төр, нийгмээс тусгаарлагдаж болох хоргодох сайн газар гэж үздэг бөгөөд тусламж хэрэгтэй үед нь чуулган чин сэтгэлээсээ, эелдгээр тусламжийн гараа сунгаж, ямар ч санхүүгийн тусламж үзүүлж, өөрсдийг нь өмгөөлж, өөрсдийг нь хамгаалж, шүүхийн зарга дээр өөрсдийг нь төлөөлж, өөрсдийнх нь эрх, ашиг сонирхлын төлөө тэмцэж чадна гэж боддог. Энэ хүмүүсийн Бурханд итгэх зорилго энэ юм. Өнөөдрийг хүртэл чуулганд ийм хүмүүс байгаа юу? Та нар ийм хүмүүс байдаг гэж сонсож байсан уу? Хилийн чанад дахь чуулгануудад ийм хүмүүс гарцаагүй байгаа. Энэ хүмүүс зөвхөн хоргодох зорилгоор л Бурханд итгэж, чуулганд нэгддэг. Тэд итгэл гэж юу болохыг ойлгодоггүй, үнэнийг бүр ч сонирхдоггүй. Гэвч бэрхшээлтэй тулгарч, нийгмээс ямар ч тусламж олж чадахгүй үедээ тэд чуулганыг боддог бөгөөд чуулган бол аюулгүй хоргодож болох газар, зугтах хамгийн сайн зам, хамгийн аюулгүй газар гэж үздэг тул гамшгаас зайлсхийх зорилгодоо хүрэхийн тулд Бурханд итгэж, чуулганд орох сонголт хийдэг.

Гамшгууд одоо улам бүр ихсэж, хүн амьдрах аргагүй болж байна. Гагцхүү гамшгаас зайлсхийхийн тулд л Бурханд итгэхээр сонгодог зарим хүн бий. Тэд Бурхан оршдог гэдэгт итгэдэг ч үнэнийг өчүүхэн төдий ч хайрладаггүй. Хэрвээ тийм хүмүүс Бурханд итгэхээр ирвэл чуулган тэднийг хүлээн авах ёстой юу? Энэ асуудлыг олон хүн тодорхой хардаггүй бөгөөд Бурхан оршдог гэдэгт итгэдэг хэн бүхнийг чуулган хүлээн авах ёстой гэж боддог. Энэ бол аймшигтай алдаа юм. Хэн нэгнийг хүлээн авах чуулганы шийдвэр нь тухайн хүн Бурханд итгэхэд бэлэн эсэхэд биш, харин үнэнийг хүлээн авч чадах эсэх, Бурханы авралын бай мөн эсэхэд үндэслэх ёстой. Бурханд итгэснээр ерөөл хүртэж, гарц олохыг хүсдэг олон диавол байдаг—чуулган ийм хүмүүсийг ч бас хүлээж авах ёстой юу? Энэ нь итгэж л байвал хэнийг ч хүлээж авдаг байсан Нигүүлслийн эрин үед сайн мэдээ номлохтой адилгүй; Хаанчлалын эрин үед чуулган хэнийг хүлээж авахтай холбоотой зарчим болон Бурханы захиргааны зарлигийн хязгаарлалт байдаг. Хэн ч байлаа гэсэн үнэнийг хайрладаггүй, үнэнийг хүлээн авдаггүй бол хүлээн авч болохгүй. Яагаад тийм хүмүүсийг хүлээн авдаггүй вэ? Гол нь бид тэдний хаанаас гаралтай эсвэл үнэн хэрэгтээ ямархуу хүмүүс болохыг тодорхой харж чадахгүй учраас тийм хүмүүсийг хүлээн авч болохгүй. Хэрвээ чуулган диавол юм уу жигшүүрт ёрын муу хүнийг хүлээн авбал чуулганд ямар муу үр дагавар гарахыг хүн бүр мэднэ. Түүнчлэн, Бурханд итгэхдээ бид Бурханы санаа зорилгыг болон Бурхан хэнийг авардаг, хэнийг таягдан хаядгийг ойлгох ёстой. Чуулган ямар хүмүүсээс бүрддэг вэ? Бурханы авралыг хүлээн авдаг, үнэнийг хайрладаг, Бурханы хүлээн авдаг хүмүүсээс бүрддэг. Өөрт нь чин сэтгэлээсээ итгэдэггүй, үнэнийг хүлээн авдаггүй хүмүүсийг Бурхан авардаггүй, учир нь үнэнийг хүлээн авахгүй байх нь хүний уг чанарын асуудал бөгөөд ийм төрлийн хүн Сатанд харьяалагддаг, хэзээ ч өөрчлөгдөхгүй. Тиймээс ийм хүмүүсийг чуулганд хэзээ ч оруулж болохгүй. Хэрвээ хүн ёрын муу хүн юм уу диаволыг чуулганд оруулбал тэр хүн Сатаны зарц юм. Тэд чуулганы ажлыг зориуд нурааж, сүйтгэхээр ирсэн учир Бурханы дайсан юм. Тийм диавол юм уу Бурханы дайсныг чуулганд оруулах нь Бурханы зан чанарт халдаж, захиргааны зарлигийг зөрчсөн хэрэг бөгөөд Бурханы гэр үүнийг яасан ч хүлцэхгүй. Ёрын муу хүмүүс, диаволуудыг чуулганд оруулахыг хориглоно—энэ бол сайн мэдээ номлох ажлын талаарх чуулганы тодорхой байр суурь, шаардлагуудын нэг юм. Чуулган гамшгаас зайлахын тулд Бурханд итгэхээр сонгодог хүмүүсийг хүлээн авах ямар ч хариуцлага хүлээхгүй, мөн үнэнийг өчүүхэн төдий ч хүлээн авдаггүй хүмүүсийг хэзээ ч чуулганд оруулж болохгүй, учир нь Бурхан тийм хүмүүсийг авардаггүй юм. Төгс Хүчит Бурханы үгийг үнэн гэж хүлээн зөвшөөрдөггүй, үнэнийг эсэргүүцэж, зэвүүцдэг хэн боловч ёрын муу хүн бөгөөд Бурхан тэднийг авардаггүй. Зүрх сэтгэлдээ Бурханыг хүлээн зөвшөөрдөг ч үнэнийг хайрладаггүй, цадталаа талх иддэг үл итгэгчид гэж ангилагддаг хүмүүсийн тухайд гэвэл, чуулган хэнийг нь ч хэзээ ч хүлээж авах ёсгүй. Чуулганд ирж хоргодохыг хүсдэг нийгмийн тэр бурангуй хүмүүсийн талаар ярихын ч хэрэггүй—тэднийг бүр ч хүлээж авах ёсгүй. Яагаад гэвэл, чуулган бол буяны байгууллага биш, харин Бурхан хүнийг аврах ажлаа хийдэг газар юм. Чуулганы ажил улсын засгийн газартай ямар ч холбоогүй. Нийгмийн байгууллагууд хүмүүсийг сайн үйл хийх, зэвсгээ хаяхыг ятгадаг—энэ нь улс үндэстний төлөө байдаг бөгөөд чуулгантай ямар ч хамаагүй. Хэрвээ хэн нэгэн хүн шүтлэггүй ёрын муу хүн, диавол, эсвэл үл итгэгчийг чуулганд оруулж зүрхэлбэл тэр хүн Бурханы зан чанарт халдаж, Бурханы захиргааны зарлигийг зөрчсөн байх болно. Ёрын муу хүн, диаволыг чуулганд оруулсан хэнийг боловч Бурханы гэрээс зайлуулах юм уу хөөх ёстой. Энэ бол сайн мэдээ номлох ажлын талаарх чуулганы тодорхой байр суурь юм. Энэ ёрын муу хүмүүс, диаволууд Бурханы гэрт ирж хоргодохыг хүсвэл тэдэнд буруу хаалгаар орж ирсэн, буруу газар сонгосон гэдгийг нь хэлэх ёстой. Чуулган тэднийг яавч хүлээж авахгүй. Энэ бол хоргодох газар эрж хайдаг шүтлэггүй хүмүүст хандах чуулганы тодорхой байр суурь юм. Үүнийг тодорхой ойлгов уу? (Тийм.) Тэгвэл бид ийм хүмүүсийг яаж шийдвэрлэх ёстой вэ? Тэдэнд хэлэх тохиромжтой арга зам юу вэ? Чи ингэж хэл: “Аль ч улс оронд Улаан Загалмайн нийгэмлэг, халамжийн байгууллагууд, хоргодох байр, Буддын шашны сүм хийд, түүнчлэн нийгмийн зарим сайн дурын бүлгэм байдаг. Хэрвээ чамд бэрхшээл тулгарч, шийдвэрлүүлэх ёстой гомдол байгаа гэж бодож байвал эдгээр байгууллагаас тусламж эрж болно. Түүнчлэн, чи засгийн газраас улс төрийн орогнол юм уу дүрвэгчийн орогнол хүсэж болох бөгөөд санхүүгийн нөхцөл байдал чинь боломжтой бол өмгөөлөгч хөлслөн хэрэг дээрээ туслуулж болно. Харин энэ бол чуулган; энэ бол Бурханы ажилладаг газар, Бурхан хүмүүсийг авардаг газар болохоос биш, чиний хоргодох газар биш. Тиймээс чи чуулганд ороход тохиромжгүй, энд үлдээд ямар ч нэмэргүй. Бурхан ийм хүмүүсийг хүлээж авдаггүй, чуулган ч бас тэднийг хүлээж авдаггүй. Шүтлэггүй хүмүүс ямар ч бэрхшээлтэй тулгарсан, нийгэм дэх буяны байгууллага, тусламжийн байгууллага, эсвэл Иргэний Хэргийн товчооноос тусламж эрэх ёстой—эдгээр байгууллага нь хүмүүст үйлчлэх, өглөг өгөх, бусдад туслахад санаа тавьдаг. Чамд ямар ч гомдол, шаардлага байсан тэдэнд хэлж, эсвэл засгийн газарт өргөдөл гаргаж болно. Тэдгээр нь чамд хамгийн тохиромжтой газар юм.” Чуулган ямар ч үл итгэгч, шүтлэггүй хүнийг хүлээж авдаггүй. Хэрвээ хэн нэгэн тун “элэгсэг” бол тийм хүмүүсийг хувиараа хүлээж аваад, өөрөө учрыг нь олог; тэд тийм хүмүүсийг өөрсдөө хариулж болох бөгөөд Бурханы гэр үүнд оролцохгүй. Зарим хүн: “Тэгвэл чуулган яагаад сайн мэдээ номлодог юм бэ? Сайн мэдээ номлохын зорилго юу вэ?” гэж асууж магадгүй. Сайн мэдээ номлох нь Бурханы даалгавар юм. Сайн мэдээний бай бол Бурханыг эрж хайж, үнэн замыг эрж хайдаг, Бурханы илрэлтийг хүсэн тэмүүлдэг, үнэнийг хайрлаж, үнэнийг хүлээн авч чаддаг, Бурханд үнэхээр итгэдэг хүмүүс юм—зөвхөн энэ хүмүүст л сайн мэдээ номлож болно. Бурханыг эрж хайдаггүй, үнэнийг хүлээн авдаггүй, харин хоргодохын тулд ирдэг хүмүүсийн тухайд гэвэл, тэдэнд сайн мэдээ номлодоггүй. Зарим мунгинасан хүн энэ хэрэг явдлыг нэвт харж чаддаггүй бөгөөд өөрсдөд нь ямар нэг зүйл тохиолдох үед будилдаг—тэд бол Бурханы санаа зорилгыг хэзээ ч ойлгохгүй мунхаг хүмүүс юм.

Ё. Хүчирхэг ар тал олох

Бурханд итгэдэг хүмүүсийн долоо дахь зорилго бол хүчирхэг ар тал олох явдал юм. Та нар ийм хүмүүсийг харж байсан уу? Энэ бол нэлээд онцгой нөхцөл байдал; хэдийгээр тийм хүмүүс олон биш ч гэсэн гарцаагүй байдаг. Учир нь Бурханы чуулганууд Хятадад төдийгүй Ази, Европ, Америк тив, Африкийн янз бүрийн улс оронд бий болсон, тиймээс эдгээр завшааныг ашиглагч болон үл итгэгч тэдгээрийг даган гарч ирнэ. Энэ хүмүүс гарч ирэх магадлал хэр их байх нь хамаагүй, ямартай ч нэгэнт гарч ирвэл та нар тэдэнтэй нүүр тулж, ялган таних ёстой бөгөөд энэ үл итгэгчид ямар нэг байр суурь олж авч, чуулганд үймээн үүсгэхийг зөвшөөрч болохгүй. Хэрвээ та нар эдгээр асуудал гарч ирээгүй, эсвэл та нарт тулгараагүй болохоор оршдоггүй гэж бодож байгаа бол энэ нь мунхаг бодол юм. Эдгээр асуудал үүсмэгц хэрвээ чи ялган таних чадваргүй, хэрхэн шийдвэрлэхээ мэдэхгүй байвал энэ нь чуулган, Бурханы гэр, ах эгч нар болон чуулганы ажилд асар их далд аюул авчирна. Тиймээс, аливаа зүйл тохиолдохоос өмнө ямар асуудалтай нүүр тулах ёстой, тэдгээрийг хэрхэн шийдвэрлэх ёстойг чи мэдэж байх хэрэгтэй. Энэ бол хамгийн сайн арга; энэ нь чамд үл үзэгдэх хамгаалалт болдог. Бурханд итгэх долоо дахь зорилгод дурдсан, хүчирхэг ар тал олохын тулд Бурханд итгэдэг хүмүүс цөөнгүй бий. Энэ нийгэм хаа сайгүй шударга бус явдал, ялгаварлан гадуурхалт, дарамт шахалтаар дүүрэн байдаг. Нийгмийн бүх давхаргад амьдарч буй хүмүүс нийгэм дэх төрөл бүрийн шударга бус явдлыг жигшиж, үзэн яддаг бөгөөд бас уур хилэнгээр дүүрэн байдаг. Гэвч хэрвээ чи хүний ертөнцөөс алга болохгүй л бол хүний ертөнцийн шударга бус явдлаас зугтах амаргүй. Хүн дэлхий ертөнцөд амьдарч байгаа цагт, энэ хүмүүсийн дунд амьдарч байгаа цагт их, бага хэмжээгээр дээрэлхүүлж, доромжлуулах бөгөөд зарим хүчирхэг хүчинд мөшгөгдөж, хавчигдаж ч магадгүй. Энэ төрөл бүрийн шударга бус явдал, тэгш бус байдал нь хүмүүсийн сэтгэл зүйд асар их стресс үүсгэж, сэтгэл зүйн ихээхэн дарамт авчирдаг бөгөөд мэдээж хүмүүсийн хэвийн амьдралд олон төвөг учруулдаг. Үр дүнд нь зарим хүнд өөрийн эрхгүй нэг бодол төрдөг: “Хүн нийгэмд хөлөө олохын тулд ар талд нь түшиж дэмжих хүч байх ёстой. Тэгвэл бэрхшээлтэй тулгарч, тусламж хэрэгтэй байх үед, эсвэл ганцаардаж, арга мөхөстөх үед нь тэдний арыг даах, өмнөөс нь шийдвэр гаргах, тулгарсан бэрхшээл, асуудлыг нь зохицуулж өгөх, эсвэл үндсэн амьжиргааг нь баталгаажуулах бүлэг хүн байх болно.” Тиймээс тэд ийм дэмжлэгийг олохоор чармайдаг. Мэдээж энэ хүмүүсийн зарим нь эцэстээ чуулганыг олдог. Чуулганы хүмүүс зүрх сэтгэлээрээ нэгдмэл, нэг зорилгын төлөө ажилладаг, дор бүрнээ итгэл үнэмшилтэй, сайхан санаа зорилготой, бусдад эелдэг ханддаг, нийгмийн зөрчилдөөнөөс хол байж, нийгмийн ёрын муу чиг хандлагаас зай барьдаг гэж тэд үздэг. Бурханд итгэдэг хүмүүсийн хувьд чуулган бол энэ нийгэм, ертөнц дэх агуу шударга ёсны бэлгэ тэмдэг гэдэг нь эргэлзээгүй; чуулганы хүмүүс ч бас бусдын оюун санаанд эерэг, сайн, сайхан дүр төрхтэй байдаг. Зарим хүн нийгмийн доод давхаргынх, нийгэмд ямар ч эрх мэдэлгүй, гэр бүлийн сайн ар тал огт байхгүй учраас Бурханд итгэхээр сонгодог. Тэд сургуульд сурах, найз нөхөдтэй болох, ажил олох, эсвэл янз бүрийн зүйл хийхдээ элдэв бэрхшээлтэй тулгардаг тул энэ нийгэмд амьд үлдэж, хөлөө олохын тулд өөрсдөд нь туслах хүмүүс байх ёстой гэж үздэг. Жишээ нь, тэд ажил хайхдаа өөрсдөдөө найдаж, сохроор хайсаар байгаад тохирох ажил олж чадалгүйгээр хуримтлалаа бараг шавхаж магадгүй. Харин чин сэтгэлээсээ тусалж чадах найдвартай хүмүүс ажил хайхад нь тэдэнд тусалбал туулах ёстой бэрхшээл нь хамаагүй цөөрч, ажил хайхад зарцуулах цаг хугацаа нь ихээхэн багасдаг. Тиймээс, хэрвээ ийм хүчирхэг ар тал олж чадвал нийгэмд шийдвэрлэх ёстой бүх зүйл буюу сургуульд сурах, ажил хайх, тэр ч бүү хэл өдөр тутмын амьдрал, амьд үлдэх тухайд ч гэсэн өөрсдөд нь зуучилж, дэмжих хүмүүс, ард нь туслах халуун сэтгэлтэй бүлэг хүн байна гэж тэд үздэг. Тиймээс тэд чуулганыг олох үедээ зөв газраа олсон гэж боддог. Чуулган тэдний хувьд нийгэмд хөлөө олж, амар тайван амьдралд хүрэх маш сайн сонголт болдог. Жишээ нь, эмчид үзүүлэх, дэлгүүр хэсэх, даатгал худалдаж авах, байр худалдаж авах, хүүхдүүддээ сургууль сонгоход нь туслах, тэр ч бүү хэл аливаа хэрэг явдлыг зохицуулахдаа тэд тусламжийн гар сунгаж, эдгээр асуудлыг шийдвэрлэхэд нь туслах хайр энэрэлтэй хүмүүсийг чуулганаас үргэлж олж чаддаг. Ингэснээр амьдрал нь хамаагүй илүү хялбар болж, нийгэмд цаашид ганцаардахаа больж, хэрэг явдлыг зохицуулахад тулгардаг бэрхшээл ихээхэн багасдаг. Тиймээс тэдний хувьд чуулганд ирж Бурханд итгэх нь үнэхээр бодит ашиг тус өгдөг. Тэд эмчид үзүүлсэн ч гэсэн ах эгч нар эмнэлэгт танил тал олж, тэдэнд тусалдаг; тэд худалдан авалт хийхдээ хамгийн хямдралтай үнээр авахын тулд ах, эгч нарыг ашиглаж, тэр ч бүү хэл ажилчдад зориулсан үнээр байр худалдаж авч чаддаг. Чуулганы ах эгч нарын тусламжтайгаар энэ бүх асуудал шийдэгддэг. Тэд “Бурханд итгэх үнэхээр сайхан! Ажил хайх, асуудал зохицуулах, юм худалдаж авах гээд бүгд одоо хялбар боллоо! Надад ямар нэг зүйл хэрэгтэй болох бүрд зүгээр л утсаар ярих юм уу бүлэгт зурвас бичихэд л бүгд хүч хавсран тусламжийн гараа сунгадаг. Чуулганд сайхан сэтгэлтэй хүмүүс маш олон; хэрэг явдлыг зохицуулахад үнэхээр тухтай! Хүчирхэг ар тал олох амар байгаагүй болохоор би яасан ч чуулганыг орхихгүй. Гэвч бурханы гэрийн цуглаан дээр дандаа бурханы үгийг уншиж, үнэнийг нөхөрлөдөг нь надад эвгүй, төвөгтэй санагддаг. Би бурханы үгийг идэж, уухыг хүсдэггүй, үнэний талаар нөхөрлөл сонсох бүрдээ зэвүүцдэг. Гэхдээ сонсохгүй бол болохгүй—би тэднийг орхиж явж чадахгүй. Тэд надад маш их тусалдаг. Хэрвээ би сонсохоос татгалзвал эвгүй санагдана, бас итгэхээ болилоо гэж хэлэх ч эвгүй, тиймээс зүгээр л аяыг нь дагаж, сайхан үг хэлэх ёстой” гэж боддог. Тэд зүрх сэтгэлдээ үнэндээ итгэхийг хүсдэггүй ч энэ мэдрэмжээ дотроо нуухаас өөр аргагүй байдаг. Зарим хүн: “Тэднийг ах эгч нараар ажил хэргээ зохицуулуулахаар үргэлж гуйж байгааг, ах эгч нарыг туслах үед тэд нэлээд баяртай байгааг л Та харж байна—ганцхан үүнээс болоод л Бурханд итгэх зорилго нь хүчирхэг ар тал олох явдал гэдгийг Та ялган таньж чадлаа гэж үү?” гэдэг. Эдгээр илрэлээс гадна, тэд ер нь Бурханы үгийг уншиж, үнэнийг нөхөрлөдөг эсэх, үүргээ гүйцэтгэж чаддаг эсэх, ямар нэг бодитой өөрчлөлт гаргасан эсэхийг хар; ингэвэл тэд Бурханд чин сэтгэлээсээ итгэдэг эсэхийг чи мэднэ. Хүчирхэг ар тал хайдаг хүмүүс зүгээр л чуулган болон ах эгч нарыг ашиглан ажил хэргээ бүтээлгэж, амьдралынхаа бэрхшээлийг шийдвэрлүүлэхийн тулд Бурханд итгэдэг. Гэвч тэд үүргээ гүйцэтгэх талаар хэзээ ч дурддаггүй, Бурханы үгийг идэж ууж, нөхөрлөдөг ч үгүй. Ажил бүтээх ямар нэг овжин арга замын талаар сонсмогцоо тэд маш их хөөрцөглөж, зогсоо зайгүй чалчиж эхэлдэг бөгөөд яриаг нь таслах ч аргагүй байдаг. Гэвч үүрэг гүйцэтгэх, эсвэл үнэнч шударга байж, худал хэлэхгүй, бусдыг хуурахгүй байх тухайд тэд таг дуугүй болдог. Тэд зүрх сэтгэлдээ эдгээр зүйлийг сонирхдоггүй—чи хэчнээн урам зоригтой ярьсан ч тэд ямар ч хариу үзүүлдэггүй, оролцдоггүй; тэр ч бүү хэл яриаг чинь байнга тасалж, сэдвийг өөрсдийн сонирхдог зүйл рүү эргүүлэхийг оролддог. Тэд ах эгч нараар өөрсдөдөө юм хийлгэж, өөрсдийнхөө төлөө хүчин чармайлт гаргуулах арга зам олох гэж тархиа гашилган, ах эгч нарт үүрэг гүйцэтгэх юм уу Бурханы төлөө өөрийгөө зарлагадах талаар дурдах ямар ч боломж олгохыг хүсдэггүй. Хэрвээ хэн нэгэн тэдэнд үүргээ гүйцэтгэж, Бурханы төлөө өөрсдийгөө зарлагадахыг зөвлөвөл тэд хариуд нь яаралтай хийлгэх хувийн ажлаа хурдан олдог; ах эгч нар энэ ажлыг нь зохицуулж байх зуур тэд Бурханы гэрийн төлөө дурамжхан жаахан хүчин чармайлт гаргаж, ах эгч нарын хүсэлтийг дөнгөн данган биелүүлдэг бөгөөд хувийн ажил хэрэг нь бүтмэгц ах эгч нарт хүйтэн хөндий ханддаг. Чуулгантай холбоотой байж, чуулган гэх энэ хүчирхэг ар тал болон ах эгч нар гэх эдгээр туслагчийг алдахгүйн тулд тэд өөрсдөд нь хэрэгтэй хүн бүртэй ойр дотно холбоотой байж, байнга мэнд ус мэдэж, санаа тавьж, хайхрамжтай боловч чин сэтгэлийн бус үг хэлж харилцаагаа хадгалдаг. Тэд Бурханы оршин тогтнолд хэчнээн их итгэдэг, Бурхан тэднийг хэчнээн их ерөөдөг, Бурхан тэдэнд хэчнээн их нигүүлсэл өгдөг, тэд байнга нулимс урсгаж, Бурханд өртэй гэдгээ мэдэрч, Бурханы хайрыг хариулахыг хүсдэг талаараа ярьдаг—энэ нь ах эгч нарыг мэхэлж, тусламжийг нь олж авахын төлөө юм. Хэн нэгэн өөрсдөд нь хэрэггүй болмогц тэд холбоо барих мэдээллийг нь даруй блоклож, устгадаг. Тэд өөрсдөд нь хамгийн ашигтай, хамгийн хэрэгтэй хүмүүст улайран тал засаж, аяыг нь дагаж, ойртож дотносдог. Хэрэггүй хүмүүс буюу өөрсөдтэй нь адил нийгэмд нөлөөгүй, байр суурьгүй, мөн түшиж тулах хүнгүй, нийгмийн доод давхаргад байдаг хүмүүс рүү тэд хялайж ч хардаггүй. Тэд зөвхөн өөрсдөд нь хэрэгтэй, нийгэмд холбоо сүлбээтэй, чадвартай гэж үздэг хүмүүстэйгээ л харилцдаг. Тэд чуулган эсвэл ах эгч нараас ямар нэг зүйл хэрэгтэй үед л чуулганы төлөө хүчин чармайлт гаргаж, бэрхшээл туулж чаддаг. Үнэндээ, ийм хүмүүсийн үл итгэгчийн илрэлүүд маш илэрхий байдаг. Тэд гэртээ Бурханы үгийг хэзээ ч уншдаггүй, бэрхшээл байхгүй үед Бурханд хэзээ ч залбирдаггүй, чуулганы амьдралд маш дурамжхан оролцдог. Тэд үүрэг гүйцэтгэе гэж гуйдаггүй, чуулганы ажилд оролцох санаачилга гаргадаггүй; ялангуяа аюултай ажилд хэзээ ч идэвхтэй оролцдоггүй. Тэд хийхээр зөвшөөрсөн ч гэсэн асар тэвчээргүй байдаг бөгөөд дуудаж, урьсан цагт л дурамжхан жаахан хүчин чармайлт гаргадаг. Эдгээр нь үл итгэгчдийн илрэл юм. Бурханы үгийг уншихгүй, үүрэг гүйцэтгэхгүй—хэдийгээр тэд чуулганы амьдралд дурамжхан оролцдог ч энэ нь чуулганы ах эгч нарын нийгэмлэг буюу өөрсдийнхөө асар том ар талыг алдахгүйн төлөө байдаг. Тэд ирээдүйд ажил хэргээ зохицуулахад илүү дөхөм байлгахын тулд л энэ хүмүүстэй харилцаагаа хадгалдаг. Ийм хүмүүс нийгэмд хөлөө олж, суурьших газартай болж, амьдралаа эхлүүлмэгцээ, мөн дэлхий ертөнцөд амжилт олж, нөлөөтэй болж, гялалзсан хэтийн ирээдүйтэй болмогцоо чуулганыг хурдхан, эргэлзэх зүйлгүйгээр орхиж, ах эгч нартай харилцаагаа тасалж, холбоо тасарна. Хэрвээ тэдэнтэй сайн харилцаатай, сайн мэдээний бай байлаа гэхэд, тэр хүнд сайн мэдээ номлохын тулд чи тэдэнтэй холбогдохыг хүсвэл холбогдож чадахгүй. Тэд чуулгантай харилцаагаа таслаад зогсохгүй хувь хүмүүстэй тогтоосон найз нөхөрлөлийн харилцаагаа ч эцэс болгодог. Тэд үл итгэгчид гэдгээ хэдийнээ илчилсэн хэрэг биш үү? (Тийм.) Тэгвэл чуулган ийм хүмүүсийг яаж шийдвэрлэх ёстой вэ? (Зайлуулах.) Бид тэдэнд боломж олгож, сул дорой байдал болон амьдралынх нь бэрхшээлийг ойлгож, Бурхан оршин байдаг гэдэгт итгэдэг болох, үнэнийг сонирхдог болох, Бурханы төлөө чин сэтгэлээсээ өөрсдийгөө зарлагаддаг болоход нь туслахын тулд тэднийг илүү их дэмжиж, туслах ёстой юу? Энэ ажлыг хийх хэрэгтэй юу? (Үгүй.) Яагаад үгүй гэж? (Яагаад гэвэл, энэ хүмүүс ерөөсөө ч Бурханд итгэхээр ирээгүй.) Тийм ээ, тэд Бурханд итгэхээр ирээгүй; зорилго нь маш тодорхой—тэд хүчирхэг ар тал олохоор энд ирсэн. Тэгвэл ийм хүмүүстэй үнэнийг нөхөрлөх нь ямар нэг үр дүнд хүрч чадах уу? (Үгүй.) Тэд үүнийг хүлээж авахгүй; тэд үүнийг үнэлдэггүй, тэдэнд хэрэггүй, сонирхохгүй.

Зүгээр л хүчирхэг ар тал олохын тулд Бурханд итгэдэг хүмүүсийг бид юу гэж тодорхойлох ёстой вэ? Тэднийг хувийн ашиг сонирхлоо эн түрүүнд тавьдаг хүмүүс гэж тодорхойлох нь нэлээд тохиромжтой. Хэн нэгэн өөрт нь хэрэгтэй, ашигтай гэж үзвэл тэд тэр хүний хүссэн бүхнийг хийнэ; бүр хэлсэн бүх тушаалыг нь дагана. Тэд хувийн ашиг сонирхлоо юм бүхнээс дээгүүр тавьдаг; ямар нэг зүйл ашиг сонирхолд нь нийцэж л байвал болох нь тэр. Хэрвээ чи тэдэнд Бурханд итгэх нь ерөөл, ашиг тус авчирна гэж хэлбэл тэд Бурханд гарцаагүй итгэж, чиний хий гэсэн бүхнийг хийнэ. Нийгэмд ажил хэрэг зохицуулах чадвар чинь тэдний хэрэгцээг хангаж, ашиг тус хүртээж л байвал тэд чамтай гарцаагүй харилцана. Гэхдээ чамтай холбогдож байна гэдэг нь тэд Бурханд үнэхээр итгэж чадна гэсэн үг биш, чам шиг Бурханы төлөө чин сэтгэлээсээ өөрсдийгөө зарлагадна гэсэн үг ч биш. Тэд чамтай сайн таарч тохирч, та нар онцгой сайн харилцаатай байлаа ч гэсэн та нар нэг хэлээр ярьж, нэг замаар явдаг, эсвэл ижил зүйл эрэлхийлдэг гэсэн үг биш юм. Тиймээс та нар ийм хүмүүст мэхлэгдэж болохгүй. Ийм хүмүүс овжин бөгөөд бусадтай харилцах арга мэхтэй байдаг. Тэдний Бурханд итгэх зорилго нь хүчирхэг ар тал олох явдал болохоос биш, үнэнийг эрэлхийлж, авралд хүрэх явдал биш. Энэ нь тэдний ёс жудаг хэчнээн дорд, харанхуй болохыг харуулдаг! Тэд ашиглаж болох хүмүүсийг олохоор чуулганд ирж, өөрсдөдөө янз бүрийн ашиг хонжоо олохоор хуйвалддаг. Ийм хүмүүс яахаас ч буцахгүй, элдэв янзын ичгүүргүй зүйлийг хийх чадвартай гэсэн үг биш үү? (Тийм.) Бурханд итгэх зорилго нь хүчирхэг ар тал олж, амьжиргаагаа залгуулах явдал гэдэг баримтаас л харахад энэ хүмүүс өөдтэй хүмүүс биш бөгөөд ёс жудаг нь дорд, аминч, жигшүүртэй, бохир, асар харанхуйд амьдардаг нь тодорхой байна. Тиймээс тэднийг зохицуулах чуулганы зарчим нь мөн л тэднийг ялган таньж, дараа нь зайлуулах юм уу хөөх явдал юм. Тэд жинхэнэ итгэгчид биш, харин гарц хайж, завшааныг далимдуулахаар, мөн ах эгч нарыг ашиглан ажил хэргээ зохицуулж, тэднийг өөрсдөдөө үйлчлүүлэхийг хүсэн чуулганд ирсэн гэдгийг ялган таньмагцаа удирдагч, ажилчид болон ах эгч нар нөхцөл байдлыг даруй, үнэн зөв шийдвэрлэх ёстой. Чуулганы юм уу ах эгч нарын аюулгүй байдалд эрсдэл учруулахгүйгээр тэднийг аль болох хурдан зайлуул эсвэл хөө. Тэднийг ах эгч нарын дунд үргэлжлүүлэн орогнуулах ёсгүй. Тэд бол Бурханы авралын бай биш. Ийм хүмүүс та нарын дунд сэм гэтэж байхдаа хэнийг ашиглаж болохыг харахын тулд хүн бүрийг байнга шунан харж байдаг. Тэд чуулганд ашиглаж болох хүн байгаа эсэхийг үргэлж тооцоолж байдаг—хэн эмнэлэгт ажилладаг хамаатантай, хэн өвчнийг эмчилж мэддэг эсвэл анагаах нууц жортой, хэн дэлгүүрээс бөөний үнээр юм авч чадах, аль ахын гэр бүл машин борлуулдаг, хэн ажилчдад зориулсан үнээр байр олж өгч чадах гэх мэт—эдгээр асуудлыг тусгайлан судалдаг. Энэ хүмүүс тооцоолон бодохдоо тун нарийн нямбай! Тэд жижиг хэрэг явдлыг ч тооцоолдог бөгөөд ах эгч нарын эсрэг явуулга хийж, тэднийг далимдуулан ашиглахаар төлөвлөдөг. Тэд хүн бүрийн гэр бүлийн байдлыг судалж, хүн бүрийг өөрсдийн явуулга, хуйвалдааны хүрээнд байлгадаг. Ийм хүмүүстэй харилцах үед зүрх сэтгэл чинь амар тайван байж чадах уу? (Үгүй.) Амар тайван биш бол яах ёстой вэ? Та нар ийм хүмүүсээс сэрэмжлэх ёстой. Энэ хүмүүс далд сэдэлтэйгээр Бурханд итгэдэг; тэд үнэн юм уу авралыг эрэлхийлэхээр бус, харин өөрсдөдөө хүчирхэг ар тал, амин зуулга, гарах гарц олохоор энд байгаа. Ийм хүмүүс тун аминч, жигшүүртэй, дотуур тамиртай байдаг. Тэд ямар ч үүрэг гүйцэтгэдэггүй, Бурханы төлөө өөрсдийгөө зарлагаддаггүй. Чуулганд ямар нэг зүйлд хэрэг болох үед тэд хаанаас ч олддоггүй, харин уг хэрэг явдал дуусмагц дахин гарч ирдэг. Энэ хүмүүс зөвхөн далимдуулан ашиглахыг л мэддэг бөгөөд тэднийг чуулганд үлдээх нь ямар ч хэрэггүй; тэднийг аль болох хурдан янз бүрийн аргаар зайлуулах ёстой. Зарим хүн: “Нэг хүнийг шийдвэрлэхэд үнэхээр янз бүрийн арга шаардлагатай гэж үү?” гэдэг. Чуулганд төрөл бүрийн хүн бий; тэдний олонх нь зүгээр л хүчирхэг ар тал, гарах гарц олохын тулд, ерөөл хүртэх юм уу гамшгаас зайлсхийхийн тулд Бурханд итгэдэг. Гагцхүү эдгээр сэдлийн ноцтой байдал нь л ялгаатай байдаг; зарим хүн нэг төрлийн зан авир гаргадаг бол бусад нь өөрийг гаргадаг. Тиймээс өөр өөр хүмүүст өөр өөрөөр хандах ёстой; зөвхөн энэ л зарчимд нийцнэ. Хүчирхэг ар тал хайж буй эдгээр үл итгэгчийн тухайд гэвэл, тэднийг даруй зайлуулах ёстой. Чуулганд үнэгүй хоол идэхийг нь бүү зөвшөөр. Тэд ах эгч нараас ажил хэргийг нь зохицуулж өгөхийг гуйдаг—үнэндээ ажил хэргийг нь зохицуулж туслахад өчүүхэн л хүчин чармайлт шаардлагатай байхад яагаад тэдэнд ийм жаахан тусламж ч үзүүлж болохгүй гэж? Нэгдүгээрт, хамгийн гол нь энэ хүмүүс жинхэнэ итгэгчид биш; тэд бол тэр чигтээ үл итгэгчид. Хоёрдугаарт, энэ хүмүүс итгэдэггүй байж байгаад жинхэнэ итгэгч болж өөрчлөгдөж чадахгүй. Тэд бол Бурханы урьдчилан тогтоож, сонгосон хүмүүс биш; Бурханы авралын бай биш—харин чуулганд шургалсан мууг үйлдэгчид юм. Гуравдугаарт, энэ хүмүүс чуулганд хаа сайгүй яаран гүйлдэж, тулгарсан асуудал нь хэчнээн том байхаас үл хамааран ах эгч нараас үргэлж тусламж эрдэг нь үл анзаарагдам байдлаар ах эгч нарыг зовоохын зэрэгцээ чуулганд ноцтой сөрөг уур амьсгал бүрдүүлж, хүн бүрд хор хөнөөл учруулдаг. Тиймээс зөвхөн хүчирхэг ар тал олохын тулд Бурханд итгэдэг эдгээр диаволыг аль болох хурдан зайлуулах нь хамгийн сайн. Хэрвээ чи тэднийг хараахан олж тогтоогоогүй, эсвэл ийм төрлийн хүн гэдгийг нь хараахан ухаараагүй байгаа бол тэднийг үлдээж ажиглаж болно. Тэд бол Бурханы гэрийн зайлуулах шаардлагатай янз бүрийн ёрын муу хүмүүсийн нэг гэдгийг ялган таньж, нэвт хармагцаа бүү тээнэгэлз, бүү эелдэг зан гарга. Бүгдээрээ хэлэлцэж, харилцан зөвшилцөлд хүрснийхээ дараа тэднийг зайлуулж болно. Хэрвээ чуулганы удирдагч, ажилчид энэ хэргийг үл тоовол, ах эгч нарын олонх нь тэднийг зөвхөн хүчирхэг ар тал, гарц олохын тулд Бурханд итгэдэг төрлийн хүн гэдгийг баталж байгаа цагт та нар хуурамч удирдагчдаар дамжилгүйгээр тэднийг шууд зайлуулах эрхтэй. Ингэх нь зөв бөгөөд үнэн-зарчимд бүрэн нийцнэ. Энэ бол та нарын эрх, та нарын хүлээсэн үүрэг, хариуцлага; энэ нь та нарыг хамгаалахын төлөө юм. Мэдээж, жинхэнэ итгэгч ах эгч нарт бэрхшээл тулгарах үед бид хайраар тусалж, дэмжих, эсвэл эд материалын туслалцаа үзүүлэх замаар чадах чинээгээрээ тусламж үзүүлэх хариуцлага, үүрэг хүлээдэг. Энэ бол ах эгч нарын хоорондох хайр, Бурханд итгэдэг хүмүүсийн хайр юм. Гэвч бид үл итгэгчдэд тусламж үзүүлэх хариуцлага, үүрэг хүлээдэггүй, учир нь тэд ах эгч нар биш бөгөөд ийм нигүүлсэл, ийм тусламжийг хүртэхэд тэнцэхгүй. Энэ бол хүмүүст зарчмын дагуу хандаж буй хэрэг юм. Бурханд итгэх долоо дахь зорилгын талаарх бидний нөхөрлөл ингээд өндөрлөж байна. Ийм төрлийн хүмүүсийн талаар дахиад тодорхой жишээ татах шаардлагагүй. Товчхондоо, Бурханд итгэх зорилго нь хүчирхэг ар тал олох явдал байдаг хэнийг ч бай чуулганаас зайлуулах юм уу хөөх ёстой. Удирдагч, ажилчид чуулганд ийм хүмүүс байгааг ялган таньмагцаа тэднийг даруй зайлуулах ёстой. Олсон хүн бүрээ зайлуул, нэгийг ч бүү үлдээ. Хэрвээ ах эгч нарын олонх нь аль хэдийн туйлдаж, аргаа барж, тэвчихийн аргагүй болчхоод байхад удирдагч, ажилчид “Тэдэнд бэрхшээл байгаа; бид туслах ёстой” гэж хэлэн тэднийг өмгөөлсөөр байвал ийм удирдагчдад “Тэд Бурханд жинхэнээсээ итгэгчид огтхон ч биш. Тэд өөрсөдтэй нь Бурханы үгийг нөхөрлөдөг хэнийг ч тоодоггүй, хэлэх үед үүргээ гүйцэтгэхээс татгалздаг. Тэдэнд Бурханы төлөө өөрсдийгөө зарлагадах ямар нэг санаа зорилго хэзээ ч байгаагүй, тэд зүгээр л ажил хэргээ зохицуулахын тулд ах эгч нарыг ашиглахыг хүсдэг. Бид ийм үл итгэгчдэд туслах хариуцлага, үүрэг хүлээдэггүй!” гэж хэлэх ёстой. Чуулганы удирдагч зөвшөөрөхгүй байсан ч та нар олонхтой нэгдэж, тэднийг чуулганаас зайлуулах эрхтэй. Хэрвээ энэ үед ч чуулганы удирдагч зөвшөөрөхгүй хэвээр байвал асуудлыг дээш нь мэдээл; удирдагчийг тусгаарлаж, өөрийг нь эргэцүүлүүл. Түүнийг зөвшөөрсөн үед та нар удирдлагыг нь дахин хүлээн авч болно. Хэрвээ тэрээр үргэлжлүүлэн санал зөрсөөр байвал та нар түүнийг огцруулж, шинэ удирдагчийг дахин сонгож болно. Энэ бол Бурханд итгэх долоо дахь зорилго: хүчирхэг ар тал олох.

Ж. Улс төрийн зорилгоор хөөцөлдөх

Дараа нь найм дахь зорилгын талаар нөхөрлөе: улс төрийн санаархал, улс төрийн зорилго өвөрлөн Бурханд итгэх. Ийм хүмүүс гарч ирэх магадлал төдийлөн их биш боловч хэр их магадлалтайгаас үл хамааран, гарч ирэх боломж байгаа л бол бид тэдний жишээг дурдаж, ил болгож, нөхөрлөж, тодорхойлох ёстой. Хүн бүр тэднийг ялган таньж, дараа нь тэднийг аль болох хурдан зайлуулж, улмаар чуулган болон ах эгч нарт төвөг удаж, аюул учруулахаас сэргийлэхийн тулд бид ингэх ёстой. Энэ нь чуулган болон ах эгч нарыг хамгаалахын тулд юм. Тиймээс улс төрийн зорилгоор Бурханд итгэдэг хүмүүс бол бидний ялган таньж, сэрэмжлэх ёстой хүмүүс бөгөөд мөн чуулганы аль болох хурдан зайлуулах ёстой ёрын муу хүмүүс юм. Улс төрийн зорилготой хүмүүсийн илрэл юу вэ? Тэд чамд жинхэнэ бодол санаагаа хэлэхгүй. Тэд: “Би зүгээр л улс төр сонирхдог, улс төрд оролцох дуртай, тиймээс өөр шалтгаанаар бус, улс төрийн санаархал, улс төрийн зорилгоор л Бурханд итгэдэг. Та нар намайг хүссэнээрээ л зохицуул” гэж тодорхой хэлэхгүй. Тэд ингэж хэлэх үү? (Үгүй.) Тэгвэл тэднийг улс төрийн зорилготой гэдгийг ямар илрэлээс нь ялган таньж болох вэ? Өөрөөр хэлбэл, Бурханд итгэх зорилго нь цэвэр биш гэдгийг баталгаажуулахад тэдний хэлдэг ямар үг, хийдэг ямар зүйл, ямар нүүрний хувирал, харц, ярианы өнгө аяс хангалттай байдаг вэ? Тэд юу ч хэлж, хийсэн бай, зүрх сэтгэлдээ юм нуудаг бөгөөд хэн ч тэднийг ухан ойлгож чаддаггүй. Тэд онцгой ялгамж чанар, гарал үүсэлтэй; тэдний яриа, зан авираас тэд хуйвалдаж, явуулга хийж байгаа нь харагддаг, мөн ярьж, хийж байгаа зүйл нь стратегитай болох нь харагддаг. Тэднийг ярих үед жирийн хүн жинхэнэ сэдэл, бодлыг нь ойлгож чаддаггүй, яагаад ийм зүйл хэлж байгааг нь мэддэггүй. Хэдийгээр гаднаа энэ хүмүүс Бурханд итгэх, эсвэл үнэнийг нөхөрлөхөд огтхон ч дайсагнаж, шүүмжилдэггүй, тэр ч бүү хэл эдгээр зүйлд бага зэрэг дуртай мэт харагдаж магадгүй ч тэд зүгээр л хачин санагддаг—тэд бусад ах эгч нараас өөр, зарим талаар ойлгомжгүй байдаг. Зарим талаар ойлгомжгүй хүмүүстэй та нар ихэвчлэн яаж харьцдаг вэ? Зүгээр л энгийн байдлаар тэднээс сэрэмжилдэг үү? Эсвэл санаачилга гарган тэднийг судалж, яг юу болоод байгааг нь олж мэдэх үү? (Бид тэднийг ажиглах ёстой.) Хүн юу ч хийж байсан, зорилго, санаархал нь ерөнхийдөө богино хугацаанд амархан ил болдоггүй. Гэхдээ цаг хугацаа өнгөрөх тусам—тэд юу ч хийхгүй л биш бол—үйлдэл хийх үедээ тэд гарцаагүй өөрсдийгөө илчилнэ. Жижиг сажиг зүйлээс ажиглаж, сэжүүр хай—чи тэдний яриа, зан авираас, үйлдлийнх нь санаархал, чиглэлээс, мөн ярихдаа ашиглаж буй үг, өнгө аясаас нь зарим мэдээлэл, сэжүүрийг олж мэдэж чадна. Үүнийг хийж чадах эсэх нь чи нягт нямбай эсэхээс, тодорхой түвшний оюуны чадамжтай, хэв чанартай эсэхээс хамаарна. Зарим мунхаг хүн хүний нийгэмд оршдог аюул, харгис хэрцгий байдлыг таньж чаддаггүй; хэнтэй таарахаас үл хамааран, тэдэнтэй харилцахдаа үргэлж адилхан арга барил ашигладаг. Үр дүнд нь тэд улс төрийн зорилготой, зальжин, ов мэхтэй улс төрчидтэй таарах үедээ амархан Иудас болж, чуулганыг худалдах хэрэгсэл болж, өөрийн мэдэлгүйгээр чуулганыг урхинд оруулах тэнэг зүйл хийдэг.

Улс төрийн зорилготой энэ хүмүүс үнэндээ ямар илрэлтэй байдаг вэ? Энэ хүмүүс нийгмийн тодорхой гарал үүсэлтэй; тэд бол улс төрийн хүрээлэлд хутгалддаг хүмүүс юм. Улс төрийн хүрээлэл дэх байр суурь нь ямар байхаас үл хамааран, албан тушаалтан ч бай, хар бор ажил хийдэг ч бай, эсвэл улс төрийн хүрээлэлд хөлөө олохоор бэлтгэж байгаа ч бай хамаагүй, товчхондоо энэ хүмүүс нийгэмд улс төрийн ар талтай байдаг; энэ бол төвөгтэй, онцгой нөхцөл байдал юм. Энэ хүмүүс Бурханы оршин тогтнолд итгэдэг эсэхээс үл хамааран эрэлхийлэл, явж буй зам, уг чанар-мөн чанараас нь дүгнэвэл энэ хүмүүс Бурханд чин сэтгэлээсээ итгэдэг хүн болж чадах уу? Тэд үл итгэгчээс, улс төрд тэмүүлдэг улс төрчөөс Бурханд чин сэтгэлээсээ итгэдэг хүн болж өөрчлөгдөж чадах уу? (Үгүй.) Энэ гарцаагүй юу? Эсвэл боломж бий юу? (Яавч үгүй.) Энэ бол гарцаагүй боломжгүй. Бурханд итгэх болон улс төр нь хоёр өөр зам юм; энэ хоёр зам эсрэг чиглэлд хөгждөг, нийтлэг зүйл байхгүй, яавч огтлолцох боломжгүй. Эдгээр нь тэс өөр замууд юм. Тиймээс улс төрийн зорилготой, эсвэл улс төрд дуртай, улс төрд тэмүүлдэг хүмүүс ямар нэг илэрхий улс төрийн зорилгогүйгээр Бурханд итгэлээ ч гэсэн өөр зорилго өвөрлөсөн хэвээр байдаг; тэдний зорилго үнэнийг олж авах юм уу аврагдах явдал биш гэдэг нь тодорхой. Хамгийн наад зах нь тэднийг Бурханд чин сэтгэлээсээ итгэдэггүй гэж тодорхойлж болно. Тэд Бурхан байдаг гэсэн домгийг л хүлээн зөвшөөрдөг болохоос биш, Бурханы оршин тогтнол, эсвэл Бурхан бүхнийг захирдаг гэсэн баримтыг хүлээн зөвшөөрдөггүй. Тиймээс энэ хүмүүс улс төрд тэмүүлсэн үл итгэгчээс Бурханы оршин тогтнолд итгэдэг, Бурханы ажлыг хүлээн авч, Бурханы шүүлт, гэсгээлтийг хүлээн авч чаддаг жинхэнэ итгэгч болж хэзээ ч өөрчлөгдөхгүй.

Улс төрийн зорилготой эдгээр үл итгэгч Бурханд итгэхдээ үнэндээ ямар зорилго өвөрлөдөг вэ? Энэ нь тэдний эрэлхийлэл, эрхэлдэг мэргэжилтэй холбоотой. Жишээ нь, зарим хүн улс төрийн хүрээлэлд үргэлж тодорхой хувийн шаардлага тавьдаг, улс төрийн агуу зорилго, хүсэл эрмэлзэлтэй гэх мэт байдаг бөгөөд юу байхаас үл хамааран бүгд улс төртэй холбоотой байдаг. “Улс төр” гэж юуг хэлж байна вэ? Энгийнээр хэлбэл, энэ нь дэглэм, эрх мэдэл, засаглалтай холбоотой. Тиймээс улс төрийн зорилгоор Бурханд итгэх нь мэдээж тэдний улс төрийн эрэлхийлэлтэй холбоотой. Тэгвэл тэдний зорилго юу вэ? Тэд яагаад чуулганы хүмүүсийг онилдог вэ? Тэд зорилгодоо хүрэхийн тулд чуулган хэмээх байгууллага, чуулган дахь олон тооны хүн, мөн янз бүрийн мэргэжил, нийгмийн давхаргаас гаралтай чуулганы энэ хүмүүсийн нөлөөг ашиглахыг хүсдэг. Чуулганы сургаал, чуулганы янз бүрийн ажлын үйл ажиллагаа, Бурханы сонгосон хүмүүсийн чуулганы амьдралаар амьдардаг арга зам, үүргээ хэрэгжүүлдэг байдал гэх мэтийн талаар олж мэдсэнийхээ дараа тэд өөрсдийгөө чуулганд нэгтгэхийг оролддог. Тэд Бурханы сонгосон хүмүүсийн нөхөрлөлдөө байнга ашигладаг сүнслэг нэр томьёо, янз бүрийн хэллэг гэх мэтийг оюун санаандаа бат хадгалж, нэг л өдөр эдгээр зүйлийг ашиглан хүн бүрийг цуглуулан өөрсдийнхөө үгийг сонсгож, өөрсдөдөө ашиглаж, улмаар улс төрийн зорилгодоо хүрч чадна гэж найддаг. Яг л шүтлэггүй хүмүүсийн хэлдгээр, хэсэг хугацаанд бэлтгэл хангасны дараа далбаагаа өргөж, хүмүүсийг бослогод уриалан дуудах үед илүү олон хүн дуудлагад нь хариулж, өөрсдийг нь дагана, ингэснээр тэд чуулганаас хэсэг бүлэг хүмүүсийг олж авч, өрсөлдөгчидтэйгээ тэмцэлдэх хүчээ болгож чадна. Ийм зүйл Хятадын орчин үеийн түүхэнд хэд хэдэн удаа тохиолдож байсан. Жишээ нь, Чин гүрний үеийн Цагаан Лянхуа бүлгийн бослого, Тайпингийн бослого нь улс төрийн зорилготой хүмүүс засгийн газрын эсрэг тэмцэхдээ шашныг ашигласан тохиолдол байв. Тэдний шашны сургаал үнэн замаас хазайсан бөгөөд үнэнтэй огт нийцэхгүй олон утгагүй, хөгийн талуудтай байсан. Улс төрийн зорилготой хүмүүс хүмүүсийн оюун санааг нэгтгэх, хүлж баглах, нөлөөлж, сургахын тулд ийм сургаалыг ашигласан. Эцэст нь тэд улс төрийн зорилгодоо хүрэхийн тулд энэ сургагдсан хүмүүсийг ашигласан юм. Улс төрийн зорилготой энэ хүмүүс анх Бурханд итгэхээр ирэхдээ чуулганы нэрийг л сонирхдог. Өөрөөр хэлбэл, тэд чуулган хэмээх байгууллагын нэр дор хэн болохоо, сэдэл зорилгоо нууж чадна—энэ бол нэг тал нь. Нөгөө тал нь гэвэл, Бурханд итгэх нэрийдлээр улс төрийн үзэл бодлоо тарааж л байвал чуулганы хүмүүсийг сургахад маш амархан, энэ хүмүүс алдартай хүмүүсийг шүтэн биширч, сонсох магадлалтай гэж тэд боддог. Үр дүнд нь улс төрийн зорилготой энэ хүмүүс чуулганы хүмүүсийг ашиглах объект гэж үзэх хандлагатай байдаг. Тэд чуулган бол хэн болохоо нуухад маш амархан газар, чуулганы гишүүд бол өөрсдөд нь амархан ашиглуулдаг объект гэж үздэг—энгийнээр хэлбэл, тэд ингэж л хардаг. Тиймээс чуулганд нэгдэх зорилго нь нэг л өдөр хүчээ авмагцаа улс төрийн өрсөлдөгчидтэйгээ тэмцэлдэж, эрх мэдэл олж авна гэж найдах явдал—энэ бол тэдний улс төрийн зорилго юм. Тэд өөрсдийг нь шүтэж, дагадаг хүмүүсийг улс төрийн нөлөөллийн хүрээнийхээ нэг хэсэг болгон өргөжүүлэхийн тулд Бурханд итгэх итгэлээр шалтаглахыг хүсдэг. Зарим хүн: “Тэд ийм зорилготой байж магадгүй ч хэрвээ ямар ч үйлдэл хийхгүй бол бид сайндаа л тэднийг үл итгэгчид юм уу хуурамч итгэгчид гэж харж чадна. Тэдэнд тодорхой улс төрийн зорилго байгааг бид яаж харж чадах юм бэ?” гэж хэлдэг. Энэ хэцүү биш. Зүгээр л цаг гарган ажигла. Улс төрийн зорилготой л бол тэд гарцаагүй үйлдэл хийнэ. Хэрвээ үйлдэл хийхийг хүсэхгүй байгаа бол тэд яах гэж чуулганд шургалсан байх вэ? Хэрвээ тэд хараахан үйлдэл хийгээгүй байгаа бол боломж олдоогүй учраас тэр. Боломж олдмогц тэд үүний дагуу үйлдэл хийнэ. Жишээ нь, хэрвээ засгийн газар буруу бодлого хэрэгжүүлэх юм уу Бурханы сонгосон хүмүүсийг дарангуйлж, баривчилбал ах эгч нар сайндаа л энэ асуудлыг хэлэлцэж, ялган таниад, тэгээд л болчихно. Ямартай ч Бурханд итгэх, үүргээ гүйцэтгэх, Бурханы хүслийг дагах нь чухал. Тэд жаахан зүйлийн төлөө ихийг алдахгүй; тэд үргэлжлүүлэн ердийнхөөрөө Бурханд итгэж, зохих ёсоор үүргээ гүйцэтгэнэ. Гэвч улс төрийн зорилготой хүмүүс өөр. Тэд хэрэг явдлыг дэвэргэж, цадиггүйгээр ил болгож, өргөнөөр сурталчилж, улс төрийн зорилгодоо үйлчлэхийн тулд хүн бүрийг өдөөн хатгаж, засгийн газрын эсрэг босгохыг цөхрөлтгүй хүсдэг бөгөөд зорилгодоо хүрэхээс нааш зогсохгүй. Улс төрд оролцохын төлөө тэд Бурханд итгэх, үүргээ гүйцэтгэх явдлыг бүрмөсөн хойш тавьж, Бурханы хүнд тавьдаг шаардлага, Бурханы санаа зорилгыг үл тоомсорлодог. Тэд ийм галзуу байхад хүмүүс тэднийг ялган таньж чадахгүй хэвээр байх уу? Ийм хүмүүс Бурханыг дагаж байна уу, эсвэл улс төрийг дагаж байна уу? Ялган таних чадваргүй зарим хүн амархан төөрөлддөг. Улс төрд оролцдог энэ хүмүүс үнэн гэж юу болохыг мэддэггүй, Бурханы ажил хүмүүсийн завхарсан зан чанарыг цэвэрлэж, тэднийг Сатаны нөлөөнөөс аврахын төлөө байдаг гэдгийг бүр ч ойлгодоггүй. Тэд хүний эрх, улс төрийн үйл ажиллагаа явуулах нь шударга ёсны мэдрэмжтэй байж, Бурханыг дуулгавартай дагаж байгаа хэрэг гэж боддог. Улс төр, хүний эрхийн үйл ажиллагаа явуулах нь хүн үнэн-бодит байдалтай гэдгийг төлөөлдөг үү? Энэ нь уг хүн Бурханыг дуулгавартай дагадаг гэдгийг төлөөлдөг үү? Чи хүний эрх, улс төрийн асуудлыг хэчнээн сайн явууллаа ч, энэ нь завхарсан зан чанар чинь цэвэрлэгдсэн гэдгийг төлөөлдөг үү? Энэ нь эрх мэдэл эзэмших амбиц, хүсэл чинь цэвэрлэгдсэн гэдгийг төлөөлдөг үү? Олон хүн эдгээр асуудлыг нэвт харж чаддаггүй. Мэдээж Сүнь Ят-сэнь ч бас Христэд итгэгч байсан. Аюулд орох үедээ тэр өөрийг нь аврахыг гуйн Бурханд залбирсан. Тэрээр бүх амьдралаа хувьсгалд зориулсан—тэр Бурханы сайшаалыг хүртсэн үү? Тэр үнэнийг хэрэгжүүлдэг, Бурханыг дуулгавартай дагадаг хүн байсан уу? Тэр Бурханы үгийг хэрэгжүүлсэн туршлагын гэрчлэлтэй байсан уу? Түүнд эдгээрийн аль нь ч байгаагүй. Паул дуудагдсаныхаа дараа сайн мэдээг тасралтгүй номлож, ихээхэн бэрхшээл зовлон туулсан боловч үнэнээсээ гэмшээгүй, амь-оролтгүй, хуучин нүглээ давтан үйлдсээр байсан, мөн боломж гарах бүрд өөрийгөө өргөмжилж, гэрчилж байсан тул антихрист болж, шийтгүүлсэн. Ямартай ч, үнэнийг хүлээн авахгүйгээр Бурханд итгэх, үргэлж алдар нэр, байр суурь хөөцөлдөх, үргэлж супер хүн юм уу агуу хүн байхыг хүсэх нь маш аюултай. Улс төрийн зорилготой бүх хүн бол антихристүүд юм. Энэ хүмүүс улс төрийн хүсэл эрмэлзлээ биелүүлэхээ амархан болихгүй бөгөөд итгэгчдийг өдөөн хатгаж, улс төрийн хүчээ болгон өөртөө татах боломжийг үргэлж хайх болно. Хэрвээ нэг л өдөр тэд итгэгчдийг амархан далимдуулан ашиглах боломжгүй, итгэгчид зөвхөн үнэнийг хайрлаж, эрэлхийлдэг, тэд Христийг л дагадаг болохоос биш, хүнийг дагадаггүй гэдгийг харвал тэр үед л эдгээр итгэгчийг бүрмөсөн орхино.

Угаасаа улс төрийн зорилготой хүмүүсийн бодол санаа нь улс төртэй холбоотой зүйлсээр дүүрэн байдаг—эрх мэдэл, нөлөө, засаглал, хуйвалдаан, улс төрийн арга гэх мэт. Тэд Бурханд итгэх гэж юу болох, итгэл гэж юу болох, үнэн гэж юу болохыг ойлгодоггүй, Бурханыг яаж дуулгавартай дагахыг бүр ч ойлгодоггүй. Тэд бас Тэнгэрийн хүсэл гэж юу болохыг ойлгодоггүй. Тэдний амьд үлдэх зарчим бол “Хүн байгалийг ялна”, “Хүний хувь заяа өөрийнх нь гарт байдаг” гэдэг юм. Тиймээс ийм хүмүүсийг өөрчлөх гэж оролдох нь боломжгүй бөгөөд мунхаг санаа юм. Энэ хүмүүс чуулганы ах эгч нарын дунд улс төрийн үзэл бодол байнга тарааж, улс төрийн үйл ажиллагаа явуулах, улс төрд оролцоход хүмүүсийг өдөөн турхирдаг. Тэдний Бурханд итгэх зорилго нь улс төрийн зорилгод хөтлөгдсөн гэдэг нь маш тодорхой. Энэ мөн чанарыг бусад хүмүүс хурдан, амархан ялган таньж чадна. Энэ хүмүүс итгэл, зөв замаар алхах, Тэнгэрийн хүслийг дуулгавартай дагах талаар юу ч мэддэггүй—тэд аливаа хүний бодол санаа, замыг улс төрийн арга мэх ашиглан өөрчилж болно гэж үздэг, ялангуяа хүний хувь заяаг хүний арга зам, арга барилаар өөрчилж болно гэж үздэг. Тиймээс тэд Бурханы бүтээсэн байгалийн хууль болон хүний хувь заяаг захирах Бурханы дээд эрх гэх мэт гүн гүнзгий атлаа илэрхий хэрэг явдлын талаар юу ч мэддэггүй; тэд эдгээр хэрэг явдлын тухайд мэдлэггүй хүмүүс бөгөөд ер ойлгож чаддаггүй. Би үүгээр юу хэлэх гээд байна вэ? Хэрвээ чи Бурханд итгэх зорилго нь улс төрийн зорилгод хөтлөгдсөн хэн нэгнийг олж мэдвэл тэднийг өөрчлөх юм уу ятгах гэж яасан ч оролдох ёсгүй, тэдэнтэй маш олон үнэнийг нөхөрлөх ч шаардлагагүй. Тэднээс сэрэмжлэхийн зэрэгцээ чи янз бүрийн түвшний чуулганы удирдагчдад юм уу найдвартай ах эгч нарт тэдний талаар аль болох хурдан мэдэгдэж, дараа нь тэднийг чуулганаас хөөх арга зам олох ёстой. Чи бусдад мэдэгдэхгүйгээр зөвхөн дотроо тэднээс нууцхан, сэмхэн сэрэмжилж болохгүй. Тэгвэл улс төр ярих дуртай, улс төрийн зорилготой хүмүүсийг ямар төрлийн хүмүүс бага зэрэг ялган таньж чадах вэ? Ахимаг настай хүмүүс үү, эсвэл залуу хүмүүс үү? Ах нар уу, эсвэл эгч нар уу? (Ахимаг насны ах нар.) Тийм ээ; ахимаг насны ах нар, өөрөөр хэлбэл нийгмийн туршлагатай, улс төртэй холбогдож байсан, эсвэл улс төрийн хавчлагад өртөж байсан хүмүүс—эдгээр хэрэг явдлын талаар ойлголттой хүмүүс—улс төрийн асуудлыг харьцангуй тодорхой харж чадна. Мэдээж тэд улс төрд оролцдог хүмүүсийг бага зэрэг ялган таньж чадах бөгөөд ялангуяа тэдний амбиц, хүсэл, түүнчлэн бодол санаа, үзэл бодол, мөрөөдөл, хүсэл тэмүүллийг харьцангуй тодорхой харж чадна. Тиймээс тэд энэ хүмүүсийг бусдаас харьцангуй хурдан ялган таньж чаддаг. Хэн нэгэн энэ хүмүүсийг улс төрийн зорилготой, үл итгэгчид гэдгийг ялган таньмагцаа тэднээс сэрэмжилж, эдгээр үл итгэгчийг ил болгох ёстой. Үүний зэрэгцээ тэд үнэнийг ойлгодоггүй мунхаг, мэдлэггүй хүмүүсийг хамгаалж, тэднийг төөрөлдөж, ашиглуулахаас сэргийлж, чуулганы дотоод мэдээллийн заримыг санамсаргүй задруулахаас сэргийлэх ёстой. Энэ хэрэг явдлыг чуулганы удирдагчдад мэдэгдэж, тэдэнтэй хэлэлцэж, ахимаг насны илүү олон хүн юм уу зарим үнэнийг ойлгодог, тодорхой хэмжээний биеийн хэмжээтэй хүмүүст улс төрийн зорилготой энэ хүмүүсээс сэрэмжлэхийг аль болох хурдан мэдэгдэх шаардлагатай. Энэ хүмүүсийн үл итгэгч мөн чанарыг тодорхой харахад нь бусдад тусалж, улмаар мунхаг, мэдлэггүй ах эгч нарыг тэдэнд ашиглуулахаас хамгаалах нь чухал. Хэрвээ чи эдгээр хэрэг явдлыг нэвт харж чадахгүй, ялган таних чадваргүй бол зарим хорлонтой, зальжин, ов мэхтэй хүмүүс чамтай ярьж, хөөрөлдөх үед чи өөрийнхөө жинхэнэ нөхцөл байдлын нарийн ширийнийг болон мэддэг бүхнээ асуугаагүй байхад нь ч сайн дураараа уудлан ярьж, санамсаргүйгээр Иудас болно. Ийм хүмүүс байдаг уу? (Байдаг.) Чи ярихдаа нөгөө хүн ямар зорилго өвөрлөж байгааг мэдэхгүйгээр тэднийг ах эгч гэж үзэн, зүрх сэтгэл дэх бүхнээ өөрийн мэдэлгүй хэлдэг—ярьсныхаа дараа ямар үр дагавар гарахыг мэддэггүй. Бусад хүн ийм хүмүүсээс сэрэмжилж байгааг хараад чи “Чи хэтэрхий болгоомжтой юм. Ах эгч нарын хооронд нуух юм юу байх вэ дээ?” гэдэг. Бусад хүн яагаад ярихгүй байгааг чи ухаардаггүй—үүнийг тэнэглэл гэж нэрлэдэг.

Улс төрийн зорилготой хүмүүс бас гарцаагүй үл итгэгчид мөн, учир нь тэд үнэнийг хайрладаггүй, үнэнийг хүлээн авахгүй. Тэд Бурханд итгэлээ ч гэсэн антихристүүд гэх ёрын муу хүмүүсийн ангилалд бүрэн хамаарна. Ийм хүмүүсээс сэрэмжлэх нь үнэндээ хамгийн идэвхгүй арга барил юм. Идэвх санаачилгатай арга барил бол тэднийг эрт олж илрүүлж, аль болох хурдан шийдвэрлэж, хөөснөөр чуулган болон ах эгч нарт ямар нэг төвөг учруулахаас сэргийлэх явдал юм. Энэ хүмүүс чуулган дотор хэдийд ч, хаана ч бусдад нөлөөлж, ямар ч нөхцөлд чуулганы хэвийн дэг журмыг сүйтгэж чадах учраас ийм үл итгэгчдийг үргэлжлүүлэн хүлцэж, тэвчиж болохгүй. Тэдэнд гэмших өөр нэг боломж бүү олго; бүү мунхаг бай. Нэгэнт олж илрүүлсэн бол ирээдүйн гай зовлонгоос сэргийлэхийн тулд тэднийг аль болох хурдан хөөх ёстой. Ингэхийн зорилго нь үнэнийг эрэлхийлдэггүй хүмүүсийг төөрөлдөж, ашиглуулан, Сатан болон ёрын муу диаволуудын утсан хүүхэлдэй болохоос сэргийлэх явдал юм. Мэдээж, одоо чиний хамгийн их хийх учиртай зүйл бол улс төрийн зорилготой хүмүүсийг чуулганы талаар ямар нэг чухал мэдээллийг олж мэдэхээс сэргийлэх явдал юм. Чи тэднийг хэдий чинээ эрт ялган таньж, хөөнө, ах эгч нар тэдэнтэй төдий чинээ бага харилцаж, тэдний төөрөгдөл, нөлөөнд төдий чинээ бага орно. Тиймээс цаг хугацааны хувьд ийм хүмүүсийг эртхэн шийдвэрлэж, хөөх нь оройтсоноос дээр—эрт байх тусмаа сайн. Идэвх санаачилгатай байх нь идэвхгүй байхаас дээр. Улс төрийн зорилготой хүмүүс муу санаатай байдаг; тэд чуулган болон Бурханы гэрийн төлөө ямар нэг зүйл хийх чин сэтгэлтэй байх боломжгүй. Хэрвээ тэд ах эгч нарыг төөрөлдүүлж, ашиглаж чадахгүй бол бүрэн шившиг болж, сайн дураараа, тэр ч бүү хэл баяртай гэж хэлэлгүйгээр чуулганыг орхин явна. Улс төрийн зорилгоор хөөцөлдөх хэмээх Бурханд итгэх найм дахь зорилгын талаарх бидний нөхөрлөл ингээд өндөрлөж байна.

Удирдагч, ажилчдын үүрэг хариуцлага (24)

14-р зүйл: Бүх төрлийн ёрын муу хүмүүс болон антихристүүдийг даруй ялган таньж, дараа нь зайлуулах юм уу хөөх (III хэсэг)

Янз бүрийн ёрын муу хүмүүсийг ялган таних стандарт ба үндэслэл

I. Бурханд итгэх зорилгод нь үндэслэх

Сүүлийн цуглаанаар бид удирдагч, ажилчдын арван дөрөв дэх үүрэг хариуцлага болох “Бүх төрлийн ёрын муу хүмүүс болон антихристүүдийг даруй ялган таньж, дараа нь зайлуулах юм уу хөөх” талаар нөхөрлөсөн. Энэ үүрэг хариуцлагын агуулгад үндэслэн бид янз бүрийн нөхцөл байдалд байгаа төрөл бүрийн хүмүүсийн өөр өөр илрэлийг нэгтгэн дүгнэж, дараа нь илрэлд нь үндэслэн энэ янз бүрийн хүмүүсийг ялган таньсан. Энэ хүмүүсийг ялган таньснаар бид Бурханы гэрийн ялган таньж, зайлуулах хэрэгтэй ёрын муу хүмүүс—өөрөөр хэлбэл, Бурханы гэрт үлдээхгүй, зайлуулах бай болох хүмүүс хэн болохыг тодорхой олж тогтоохоор зорьсон. Өмнөх хоёр удаагийн нөхөрлөлөөр бид төрөл бүрийн ёрын муу хүмүүсийг гурван талаас нь ялган таньж, ангилах талаар нөхөрлөсөн. Өнөөдөр бид энэ гурван талаар дамжуулан төрөл бүрийн ёрын муу хүмүүсийг ангилах янз бүрийн нарийн ширийн зүйлийн талаар үргэлжлүүлэн нөхөрлөнө. Эхлээд арван дөрөв дэх үүрэг хариуцлага болон үүнд жагсаасан гурван тодорхой ангиллыг унш. (Удирдагч, ажилчдын арван дөрөв дэх үүрэг хариуцлага: “Бүх төрлийн ёрын муу хүмүүс болон антихристүүдийг даруй ялган таньж, дараа нь зайлуулах юм уу хөөх.” Нэгдүгээрт, Бурханд итгэх зорилго; хоёрдугаарт, хүн чанар; гуравдугаарт, үүрэгтээ хандах хандлага.) Уншиж дуусаад та нар өмнөх хоёр удаагийн нөхөрлөлийн зарим үндсэн агуулгыг санав уу? (Тийм ээ.) Эхлээд сүүлийн нөхөрлөлийн агуулгыг тоймлон үзье. (Өнгөрсөн удаа Бурхан хүний Бурханд итгэх зорилгын талаар нөхөрлөж, энэ сэдвийн дөрвөөс наймдугаар зүйлийг хамарсан: дөрөвдүгээрт, завшааныг ашиглах; тавдугаарт, чуулганыг шулж амьдрах; зургаадугаарт, хоргодох; долоодугаарт, хүчирхэг ар тал олох; наймдугаарт, улс төрийн зорилгоор хөөцөлдөх.) Өнгөрсөн удаагийн нөхөрлөлөөр энэ таван зүйлийг хэлэлцсэн. Энэ таван төрлийн хүмүүсийн үндсэн илрэл болон илчилсэн завхарсан мөн чанарын талаарх нөхөрлөлөөр дамжуулан, мөн тэдний зан авир, Бурханд итгэх санаархал, зорилго, түүнчлэн Бурханд тавьдаг байнгын шаардлагаас нь дүгнэн үзвэл энэ хүмүүсийг ах эгч нар гэж тооцож, чуулганд үлдээх ёстой юу? (Үгүй, ийм хүмүүсийг зайлуулах ёстой, учир нь тэдний Бурханд итгэх итгэл үнэнийг эрэлхийлэх, эсвэл авралыг эрэлхийлэхийн төлөө байдаггүй. Тэд бүгд хувийн сэдэл, санаархалтай, Бурханы гэрт өөрсдөдөө ашиг хонжоо олж, ашиг тус хүртэнэ гэж найддаг. Тэд Бурханд чин сэтгэлээсээ итгэдэг хүмүүс биш; тэд бүгд үл итгэгчид юм.) Хэрвээ үл итгэгчдийг чуулганаас зайлуулахгүй бол тэд чуулганы ажил болон ах эгч нарт ямар хор хөнөөл учруулах вэ? (Тэд Бурханы үгийг идэж уудаггүй, Бурханы ажлыг ч туулдаггүй; тэд үнэнийг хүлээн авахгүйгээр чуулганд үлддэг. Түүгээр ч барахгүй тэд сөрөг байдал болон үзлээ гаргаж, улмаар саад тотгор, үймээн учруулж, сөрөг үүрэг роль гүйцэтгэдэг.) Эдгээр илрэл нь үндсэндээ хүмүүст харагддаг.

Өнгөрсөн нөхөрлөлөөр хэлэлцсэн таван төрлийн хүмүүсийн илрэлээс үзвэл, энэ хүмүүс нийтлэг онцлог шинжтэй юу? (Тийм.) Тэдний нийтлэг онцлог шинж юу вэ? (Энэ хүмүүс бүгд үл итгэгчид.) (Тэд Бурханы оршин тогтнолд итгэдэггүй, үнэнд итгэдэггүй, үнэнийг сонирхдоггүй.) Энэ нь тэдний мөн чанарыг хөндөж байна. Нэгэнт тэд үнэнд итгэдэггүй тул үнэнийг хүлээн авахгүй. Үнэнийг огт хүлээн авдаггүй хүмүүсийн мөн чанар бол үл итгэгчийнх юм. Үл итгэгчдийн шинж тэмдэг юу вэ? Тэд завшааныг ашиглах, чуулганыг шулж амьдрах, гамшгаас зайлсхийх, дэмжлэг олох, найдвартай орлогын эх үүсвэртэй болохын тулд Бурханд итгэдэг. Тэдний зарим нь бүр улс төрийн зорилгоор хөөцөлдөж, тодорхой хэрэг явдлаар дамжуулан засгийн газартай холбоо тогтоон таалал олж, албан тушаал очихыг хүсдэг. Ийм хүмүүс бол бүгдээрээ үл итгэгчид юм. Тэд Бурханд итгэхдээ ийм сэдэл, санаархал тээдэг бөгөөд зүрх сэтгэлдээ Бурхан байдаг гэдэгт зуун хувь итгэдэггүй. Тэд Түүнийг хүлээн зөвшөөрлөө ч гэсэн маш эргэлзсэн байдлаар хүлээн зөвшөөрдөг, учир нь тэдний зууралддаг үзэл бодол нь бурхангүй үзэл юм. Тэд зөвхөн материаллаг ертөнцөд харж болох зүйлсэд л итгэдэг. Тэднийг Бурхан байдаг гэдэгт итгэдэггүй гэж бид яагаад хэлдэг вэ? Яагаад гэвэл, Бурхан тэнгэр газар бүх зүйлийг бүтээсэн гэдгийг, мөн хүн төрөлхтнийг бүтээснийхээ дараа Бурхан тэднийг залж чиглүүлж, захирсаар ирсэн гэх баримтад тэд огт итгэдэггүй, хүлээн зөвшөөрдөггүй. Тиймээс тэд Бурхан бие махбодтой болж чадна гэсэн баримтад итгэх боломжгүй. Хэрвээ тэд Бурхан бие махбодтой болж чадна гэдэгт итгэдэггүй бол Бурханы илэрхийлсэн бүх үнэнд итгэж, хүлээн зөвшөөрч чадах уу? (Чадахгүй.) Хэрвээ тэд Бурханы илэрхийлсэн үнэнд итгэдэггүй бол Бурхан хүн төрөлхтнийг аварч чадна гэдэгт, мөн хүн төрөлхтнийг аврах Түүний удирдлагын төлөвлөгөөнд итгэдэг үү? (Итгэдэггүй.) Тэд алинд нь ч итгэдэггүй. Тэдний үл итгэлийн үндэс нь юу вэ? Тэд Бурхан оршин байдагт итгэдэггүй явдал юм. Тэд бол бурхангүй үзэлтнүүд, материалистууд. Тэд материаллаг ертөнцөд харж болох зүйлс л бодитой гэж итгэдэг. Тэд алдар нэр, ашиг хонжоо, байр суурийг зөвхөн хуйвалдаан, зүй бус арга замаар л олж авч болно гэж итгэдэг. Тэд сатанлаг гүн ухаанаар амьдарч байж л дэвжин дээшилж, аз жаргалтай амьдарна гэж итгэдэг. Тэд хувь заяа нь зөвхөн өөрсдийнх нь гарт байдаг, аз жаргалтай амьдралыг бий болгож, баталгаажуулахын тулд өөрсдөдөө л найдах ёстой гэж итгэдэг. Тэд Бурханы дээд эрхэд, эсвэл Түүний төгс хүчинд итгэдэггүй. Хэрвээ Бурханд найдвал юу ч үгүй хоцорно гэж тэд боддог. Эцсийн эцэст тэд Бурханы үг бүхнийг гүйцэлдүүлж чадна гэдэгт итгэдэггүй, Бурханы төгс хүчинд итгэдэггүй. Тийм учраас завшааныг ашиглах, чуулганыг шулж амьдрах, хоргодох, хүчирхэг ар тал олох, эсрэг хүйстэнтэйгээ найзлах, улс төрийн зорилгоор хөөцөлдөх—албан тушаал, найдвартай орлогын эх үүсвэрээ баталгаажуулах гэх мэт санаархал, зорилго Бурханд итгэх итгэлд нь гарч ирдэг. Энэ хүмүүс чухамдаа Бурхан бүхнийг захирдаг гэдэгт итгэдэггүй учраас л өөрсдийн санаархал, зорилгыг өвөрлөн чуулганд айж эмээлгүйгээр, ичиж эрээлэхгүйгээр шургалан орж, өөрсдийн авьяас чадварыг харуулах юм уу хүслээ биелүүлэхийг хүсдэг. Энэ нь, тэд ерөөл хүртэх санаархал, хүслээ хангахын тулд чуулганд шургалж байна гэсэн үг; тэд чуулганд алдар нэр, ашиг хонжоо, байр суурь олж авахыг хүсдэг бөгөөд ингэснээрээ найдвартай орлогын эх үүсвэрээ олж авна. Тэдний зан авир, түүнчлэн уг чанар-мөн чанараас нь харахад Бурханд итгэх зорилго, сэдэл, санаархал нь зүй ёсны биш бөгөөд тэдний хэн нь ч үнэнийг хүлээн авдаггүй, Бурханд чин сэтгэлээсээ итгэдэггүй—тэд чуулганд шургалж орлоо ч гэсэн зүгээр л орон тоо бөглөдөг, ямар ч эерэг үүрэг роль гүйцэтгэдэггүй. Тиймээс чуулган ийм хүмүүсийг хүлээн авах ёсгүй. Хэдийгээр энэ хүмүүс чуулганд шургалсан ч тэд Бурханы сонгосон хүмүүс биш, харин сайхан сэтгэлээрээ бусдын авчирсан хүмүүс юм. “Тэд Бурханы сонгосон хүмүүс биш”—үүнийг хэрхэн тайлбарлах ёстой вэ? Энэ нь, Бурхан тэднийг урьдчилан тогтоож, сонгоогүй; Тэр тэднийг ажлынхаа бай гэж үздэггүй; Бурхан тэднийг Өөрийн аврах хүмүүс гэж урьдчилан тогтоогоогүй гэсэн үг юм. Энэ хүмүүсийг чуулганд шургалмагц бид мэдээж тэднийг ах эгч нар гэж үзэж болохгүй, учир нь тэд үнэнийг чин сэтгэлээсээ хүлээн авдаг, эсвэл Бурханы ажлыг дуулгавартай дагадаг хүмүүс биш юм. Зарим хүн: “Нэгэнт тэд Бурханд үнэхээр итгэдэг ах эгч нар биш юм бол яагаад чуулган тэднийг зайлуулж, хөөдөггүй юм бэ?” гэж асууж магадгүй. Бурханы санаа зорилго бол Бурханы сонгосон хүмүүс энэ хүмүүсийг ялган таньж сурч, улмаар Сатаны заль мэхийг нэвт харж, Сатаныг голж сурах явдал юм. Бурханы сонгосон хүмүүс ялган таних чадвартай болмогц эдгээр үл итгэгчийг цэвэрлэх ёстой. Ялган танихын зорилго бол амбиц, хүсэл өвөрлөн Бурханы гэрт шургалж орсон эдгээр үл итгэгчийг ил болгож, чуулганаас зайлуулах явдал юм, учир нь энэ хүмүүс Бурханд жинхэнээсээ итгэдэг хүмүүс биш, үнэнийг хүлээн авч, эрэлхийлдэг хүмүүс бүр ч биш. Тэд чуулганд үлдлээ гээд ямар ч сайн юм болохгүй—харин ч ихээхэн хор хөнөөл учирна. Нэгдүгээрт, чуулганд шургалж орсныхоо дараа эдгээр үл итгэгч Бурханы үгийг хэзээ ч идэж уудаггүй, үнэнийг өчүүхэн төдий ч хүлээн авдаггүй. Тэд үргэлж Бурханы үг болон үнэнээс өөр зүйлсийг хэлэлцэж, бусдын зүрх сэтгэлийг үймүүлдэг. Тэд чуулганы ажилд зөвхөн саад болж, үймүүлж, Бурханы сонгосон хүмүүсийн амь-оролтод сөргөөр нөлөөлнө. Хоёрдугаарт, хэрвээ тэд чуулганд үлдвэл яг л шүтлэггүй хүмүүс шиг дураараа дургиж, буруу үйл хийж, чуулганы ажилд саад болж, үймүүлэн, чуулганд олон далд аюул учруулна. Гуравдугаарт, тэд чуулганд үлдлээ ч гэсэн дуртайяа үйлчлэл үзүүлэгч болохгүй бөгөөд бага зэрэг үйлчлэл үзүүлж магадгүй ч энэ нь зөвхөн ерөөл хүртэхийн төлөө л байх болно. Ерөөл хүртэж чадахгүйгээ мэдэх өдөр ирвэл тэд уурсаж хилэгнэн, чуулганы ажлыг үймүүлж, хохирол учруулна. Тэгж байснаас тэднийг аль болох эртхэн чуулганаас зайлуулсан нь дээр. Дөрөвдүгээрт, эдгээр үл итгэгч бүлэглэл үүсгэж, антихристүүдийг дэмжиж, дагаж, чуулган дотор ёрын муу хүчийг бий болгон, чуулганы ажилд ихээхэн аюул занал учруулах магадлалтай. Энэ дөрвөн зүйлийг харгалзан үзвэл, Бурханы гэрт шургалж орсон эдгээр үл итгэгчийг ялган таньж, ил болгоод, дараа нь зайлуулах шаардлагатай. Зөвхөн ингэж байж л чуулганы ажлын хэвийн ахиц дэвшлийг хадгалж, Бурханы сонгосон хүмүүсийг хэвийн байдлаар Бурханы үгийг идэж ууж, чуулганы амьдралаар амьдарч, улмаар Бурханд итгэх итгэлийн зөв замд ороход нь үр дүнтэй хамгаалж чадна. Учир нь эдгээр үл итгэгч чуулганд шургалах нь Бурханы сонгосон хүмүүсийн амь-оролтод асар их хор хөнөөлтэй байдаг. Тэднийг ялган таньж чаддаггүй, харин ч ах эгч нар гэж үздэг олон хүн бий. Зарим хүн тэдэнд цөөн хэдэн билиг авьяас, давуу тал байгааг хараад тэднийг удирдагч, ажилчин болгохоор сонгодог. Чуулганд хуурамч удирдагч, антихристүүд ингэж л гарч ирдэг. Мөн чанарыг нь харвал, тэдний хэн нь ч Бурхан оршин байдагт, Түүний үг үнэн гэдэгт, эсвэл Тэр бүхнийг захирдаг гэдэгт итгэдэггүй. Тэд Бурханы нүдэнд шүтлэггүй хүмүүс юм. Бурхан тэднийг огт тоодоггүй, Ариун Сүнс тэдэн дээр ажиллахгүй. Тиймээс мөн чанарт нь үндэслэн үзвэл тэд Бурханы авралын бай биш бөгөөд Бурханаар урьдчилан тогтоогдож, сонгогдоогүй нь лавтай. Бурхан тэднийг аврах боломжгүй. Аль ч талаас нь харсан, эдгээр үл итгэгчийн хэн нь ч Бурханы сонгосон хүмүүс биш юм. Тэднийг даруй, үнэн зөв ялган таньж, дараа нь зайлуулах ёстой. Тэднийг чуулганд шургалж, бусдыг үймүүлэхийг зөвшөөрч болохгүй. Эдгээр үл итгэгч өөр өөр зорилго, сэдлээр чуулганд шургалдаг бөгөөд эхэндээ чи тэднийг нэвт харж, ялган таньж чадахгүй байж магадгүй. Гэсэн хэдий ч цаг хугацаа өнгөрөхийн хэрээр, тэдэнтэй илүү олон удаа холбогдож, харилцахын хэрээр чи тэднийг улам бүр ойлгож, үл итгэгчид гэдгийг нь илтгэх янз бүрийн илрэлийг улам бүр тодорхой харах болно. Тэгвэл Бурханы үгэнд үндэслэн тэднийг ялган танихад илүү амархан байх биш үү? (Тийм ээ.) Хэрвээ Бурханы сонгосон хүмүүс бүгд үл итгэгчдийг ялган таньж чадвал тэднийг илчилж, зайлуулах цаг болжээ. Тэдний ёс жудаг ямар байх, нийгмийн байр суурь ямар байх, эсвэл чуулганд хэр их зиндаатай байх нь хамаагүй, хэрвээ хэдэн жил номлол сонссоныхоо дараа ч үнэнийг хүлээн авч чадахгүй, Бурханы талаарх үзлээр дүүрэн хэвээр байвал тэд аль хэдийн үл итгэгчид гэж илчлэгдсэн хэрэг. Бурханд итгэх зорилго, илрэлийг нь авч үзвэл тэд зайлуулагдах юм уу хөөгдөх ёстой хүмүүс мөн гэдэгт эргэлзэх зүйлгүй. Энэ бол цаг хугацаа бүрд чуулганы хийх ёстой цэвэрлэгээний ажил юм.

Бурханд итгэх зорилго гэдэг сэдэв найман зүйлийг хамарсан, өөрөөр хэлбэл төрөл бүрийн ёрын муу хүмүүсийг ялган таньж, дараа нь тэднийг үнэн зөв тодорхойлж, зохих ёсоор шийдвэрлэхэд хангалттай илрэл бүхий найман төрлийн хүн байдаг. Товчхондоо, энэ найман төрлийн хүн чуулганд үлдэж болохгүй. Зарим нь: “Энэ найман төрлийн хүн тус бүрдээ зөвхөн нэг төрлийн зан авир гаргадаг уу?” гэж асууж магадгүй. Заавал тийм байх албагүй; зарим хүмүүсийн Бурханд итгэх зорилго дөрөв таван зүйлийг багтаадаг—тэд хоргоддог, чуулганыг шулж амьдардаг, завшааныг ашигладаг, улс төрийн зорилгоор хөөцөлддөг, мөн эсрэг хүйстнээ замбараагүй хайж, бусдыг ялгаваргүйгээр уруу татахын тулд чуулганд шургалдаг. Зарим хүний Бурханд итгэх зорилго хоёр зүйлийг хамарч магадгүй—нэг нь чуулганд албан тушаалтан болохоор эрж хайх, нөгөө нь завшааныг ашиглах замаар ерөөл эрж хайх, эсвэл зарим нь эсрэг хүйстнээ хайхын зэрэгцээ чуулганыг шулж амьдарч магадгүй. Мэдээж, энэ хүмүүс Бурханы гэрт ашиг хонжоо хайхаар ирдэг бөгөөд Бурханы гэр юм уу ах эгч нарыг ашиглан ажил хэргээ бүтээлгэх, өөрсдийнхөө төлөө хүчин зүтгэл гаргуулахаар зорьдог; зорилгодоо хүрч, хүслээ хангахын тулд тэд ах эгч нарыг өөрсдөдөө үйлчлүүлэх боломжит бүх аргыг ашигладаг. Товчхондоо, чуулганд шургалж орсон, зайлуулагдах юм уу хөөгдөх ёстой эдгээр үл итгэгч болон завшааныг ашиглагчдын Бурханы гэрт ирэх илэрхий зорилго нь үнэгүй хооллож, хувийн ашиг хонжооны төлөө нөхцөл байдлыг далимдуулан ашиглах явдал юм. Яриа эсвэл үйлдлээс нь тэдний зорилгыг үргэлж бүдэг бадаг ялган таньж болно. Энэ хүмүүс үнэнийг огт хүлээн авдаггүй бөгөөд үнэнийг сонирхдоггүй; заримдаа тэд бүр зэвүүцэх юм уу эсэргүүцэх ааш авир, хандлага гаргадаг. Чуулган тэдэнд ямар ч үүрэг зохицуулсан бай, зөвхөн өөрсдөд нь ашигтай бол л тэд дурамжхан хамтран ажилладаг. Хэрвээ ашиггүй бол тэд дотроо эсэргүүцэж, сөрөг, идэвхгүй байдал, тэр ч бүү хэл зэвүүцэл, татгалзлаа илэрхийлдэг. Ашигтай бол тэд багахан ажил хийдэг; ашиггүй бол зайлсхийдэг аль эсвэл идэвхгүйгээр аргацаадаг. Ажлын чухал мөчүүдэд тэд нуугдаж тоглон, алга болж, чуулганы ажлыг цалгардуулдаг. Эдгээр илрэлээс харахад тэдний Бурханд итгэх итгэл нь зүгээр л үнэгүй хооллохын төлөө гэдэг нь тодорхой байна; тэднийг үйлчлэл үзүүлэхэд ашиглалаа ч гэсэн нэмэр болохоосоо илүү нэрмээс болдог.

З. Чуулганыг хянах

Өнөөдөр бид Бурханд итгэх зорилго гэдэг сэдвийн сүүлийн зүйлийн талаар нөхөрлөнө. Өмнө дурдсан найман зүйлээс гадна, Бурханд итгэх зорилго, санаархал нь зүй ёсны биш өөр нэг төрлийн хүн бий. Гагцхүү ашиг хонжоогоор өдөөгдөж, алдар нэр, ашиг хонжоо, байр суурийг хамаг чадлаараа эрэлхийлдэг дээр дурдсан хүмүүсээс тэд юугаараа ялгаатай вэ? Энэ төрлийн хүн чуулганд албан тушаалтан болохын тулд, байр суурь юм уу найдвартай орлогын эх үүсвэрийн төлөө, эсвэл амьдралаа илүү тав тухтай болгохын төлөө гэх мэт зорилгоор орж ирдэггүй; тэд жирийн хүмүүс олж мэдэхэд хэцүү зорилготой байдаг. Энэ зорилго нь юу вэ? Энэ нь чуулганыг хянаж, захирах явдал юм. Чуулганыг хянах нь Бурханд итгэх зорилго гэдэг сэдвийн ес дэх зүйл юм. Энэ хүмүүс чуулганыг хянах даалгавартай орж ирдэг бөгөөд чуулганы хөгжлийн явцыг хяналтдаа авахаар зорьдог. Тэднийг илгээж буй хүмүүс, дээд албан тушаалтнууд юм уу дарга нар нь засгийн газар, шашны тодорхой бүлэг, эсвэл нийгмийн ямар нэг байгууллагыг төлөөлдөг байж магадгүй. Тэд чуулганыг сайн мэддэггүй, сониуч зангаар дүүрэн, тэр ч бүү хэл чуулганы үүсэл, бүрдэл, оршин тогтнолын талаар сэтгэл нь тавгүйтдэг учраас чуулганыг гүн гүнзгий ойлгож, чуулганы бүтэц, ажил, янз бүрийн нөхцөл байдлын талаар мэдэж авах санаархалтай байдаг. Тиймээс зарим хүн хянах ажлыг хийхээр чуулган руу илгээгддэг. Чуулганыг хянах ажил хийж байгаа хүмүүс засгийн газар, шашны бүлэг, эсвэл нийгмийн аль ч байгууллагаас ирсэн бай хамаагүй, Бурханд итгэх зорилго нь жинхэнэ ах эгч нарынхаас огт өөр байдаг. Тэд Бурханы авралыг хүлээн авахаар энд ирээгүй; тэд Бурханд итгэж, хүлээн зөвшөөрсний үндсэн дээр Бурханы үг, үнэн болон Бурханы авралыг хүлээн авахаар ирээгүй. Тэд улс төрийн зорилго өвөрлөж, эсвэл ямар нэг байгууллагын өгсөн даалгавраар Бурханд итгэдэг. Тиймээс чуулганыг хянах нь тэдний чуулганд шургалж, Бурханд итгэх зорилго төдийгүй дээд албан тушаалтнуудынх нь даалгасан даалгавар юм; энэ бол цалингаа авахын тулд тэдний хийдэг ажил юм.

Чуулганыг хянахаар чуулганд шургалсан тэр хүмүүс юуг хянадаг вэ? Тэд чуулганы сургаал, зорилго, юуг сурталчилдаг, ямар ажил хийдэг, мөн гишүүдийнх нь бодол санаа, үзэл бодол, засгийн газар, шашин, эсвэл нийгэмд ямар нэг хор хөнөөл учруулж байгаа эсэхийг үнэлэх, үг ярианы хувьд нийгмийн эсрэг, засгийн газрын эсрэг, эсвэл улс орны эсрэг ямар нэгэн үг байгаа эсэхийг шалгах гэх мэт олон талыг хянадаг. Сургаалын хувьд, тэд чуулганы сурталчилж буй үзэл санаа яг юу болохыг хянадаг. Тэднийг чуулганд шургалах үед олж илрүүлэхэд амаргүй байж магадгүй, учир нь тэд цуглааны үеэр зүүрмэглэхгүйгээр анхааралтай сонсож, нухацтай тэмдэглэл хөтөлж магадгүй. Тэд бүр цуглаан бүр дээр янз бүрийн хүмүүсийн хэлсэн үгийг хичээнгүйлэн нэгтгэн дүгнэж, эцэст нь янз бүрийн хүмүүсийн өөр өөр бодол санаа, үзэл бодлын талаар дүгнэлт хийж, ангилаад, аль нь улсын засгийн газрын ашиг сонирхол, шаардлагад нийцэж байгааг, аль нь улсын засаглалд хор хөнөөлтэй, засгийн газартай сөргөлдөж байгаа зэргийг хардаг. Тэд чуулганы гишүүдийн сэтгэлийн гүн дэх эдгээр үзэл бодлын талаар нарийн нягт дүгнэлт хийж, ангилан, тэмдэглэл хөтөлж магадгүй. Тэд яагаад ингэдэг вэ? Яагаад гэвэл энэ бол тэдний ажил, даалгавар; тэд дээд албан тушаалтнууддаа тайлагнах ёстой. Энэ бол тэдний ажлын эхний хэсэг: чуулганы сургаал болон чуулганы бүх гишүүний үзэл бодлын чиг хандлагыг мэдэж авах. Эдгээр чиг хандлага нь нийгэм юм уу улс оронд хор хөнөөлтэй элемент агуулж байна гэж үзвэл, эсвэл зарим нэг хэт туйлширсан бодол санаа, үзэл бодол гарч ирж байна гэж үзвэл тэд үүнийг дээд албан тушаалтнууддаа даруй мэдээлж, тайлагнадаг, ингэснээр дээд албан тушаалтнууд нь тохиромжтой арга хэмжээ авч чаддаг. Тэдний юун түрүүнд ойлгохыг зорьдог зүйл бол чуулганы сургаал юм—энэ бол чуулганыг хянах гол ажлуудынх нь нэг—үүний дараа чуулганы ажилтнуудын талаарх мэдээлэл орно. Жишээ нь, тэд чуулганы ахлах удирдагчид хэн болох, үүнд оршин суух хаяг, нас, гадаад төрх, боловсролын түвшин, сонирхол, хобби, эрүүл мэндийн байдал, өдөр тутмын амьдралдаа юу ярьдаг, хаашаа явдаг, ямар ажил хийдэг, түүнчлэн өдөр тутмын ажлын цаг, ажлын агуулга зэргийн талаар мэдээлэл цуглуулдаг. Тэд эдгээр удирдагч засгийн газар, шашин, эсвэл нийгмийн чиг хандлагын эсрэг ямар нэг үг хэлсэн эсэх, эсвэл үйлдэл хийсэн эсэх, түүнчлэн улс орны засаглалын тогтолцоо болон одоогийн улс төрийн өрнөлд эдгээр удирдагч хэрхэн хандаж байгаа зэргийг хардаг. Энэ бүхэн нь чуулганыг хянаж буй хүмүүсийн мэдэж авахыг зорьдог талууд юм. Үүнээс гадна, тэд бас чуулганы бүтэц, захиргааны бүтцэд байнга анхаарал хандуулдаг. Жишээ нь, тэд чуулганы удирдагч, ажилчид хэн болох, аль түвшний удирдагчид чөлөөлөгдсөн, чөлөөлөгдсөний дараа тэдэнд ямар зохицуулалт хийгдсэн, ямар удирдагчид баривчлагдсан, дараа нь хэн ажлыг нь хүлээж авсныг бүртгэж байдаг. Тэд залгамжлагчийн нас, хүйс, Бурханд хэдэн жил итгэсэн, боловсролын түвшин, мөн—хэрвээ тэд авьяаслаг их сургууль төгсөгчид бол—улс орон, нийгэмд сөрөг нөлөөтэй эсэх, тэднийг засгийн газрын хэлтэст ажиллуулахаар элсүүлэх боломжтой эсэх зэрэг тодорхой мэдээллийг цуглуулдаг. Тэд бүр чуулганы тодорхой удирдагчид албан тушаалд очих юм уу чөлөөлөгдөх талаар ч олж мэдэхийг хүсдэг. Өөрөөр хэлбэл, боловсон хүчний байдал, захиргааны тодорхой ажил, чуулганы бүтэц зэрэг нь тэдний мэдэж авахыг зорьдог талууд юм. Түүнчлэн, тэд чуулганд хэдэн төрлийн ажил байгааг, хэдэн бүлэг байгааг, бүлэг бүрийн зааварлагчдын талаарх дэлгэрэнгүй мэдээлэл зэргийг бүрэн мэдэж авахыг зорьдог. Тэд энд тэндгүй асууж сураглаж, ажиглаж, олж мэдэж, ажлаа асар нарийн гүйцэтгэдэг. Чуулганд шургалж орсон ийм хүмүүсийн хийх ажил, биелүүлэх даалгавар нь чуулганы нөхцөл байдлын бүх тал, янз бүрийн өрнөлийг цаг алдалгүй мэдэж авч, чуулганыг хянах зорилгодоо хүрэх явдал юм. Жишээ нь, үүнд чуулган хилийн чанадад хэрхэн хөгжиж байгаа, сайн мэдээ хэдэн улсад түгсэн, аль улсад чуулган байгуулагдсан зэрэг багтдаг—тэд энэ бүх нарийн ширийн зүйлийг мэдэж авах хэрэгтэй байдаг. Чуулганыг хянахдаа тэдний гүйцэтгэдэг гол ажлууд нь энэ: Нэгдүгээрт, чуулганы сургаалыг мэдэж авах; хоёрдугаарт, чуулганы боловсон хүчний нөхцөл байдлыг мэдэж авах; гуравдугаарт, чуулганы ажлын байдал болон сүүлийн үеийн гол хөдөлгөөнийг мэдэж авах. Тэд бүхэлдээ Сатан, агуу улаан лууны хамсаатан, гар хөл болж ажилладаг; тэд бол Сатаны жинхэнэ зарц нар юм.

Чуулганыг хянадаг ийм төрлийн хүмүүс чуулганы сургаал, боловсон хүчин, ажлын чиг хандлага, чуулганы цар хүрээ болон бусад талуудтай холбоотой мэдээллийг цуглуулах зорилгоор чуулганд шургалдаг. Тэд эдгээр тал тус бүрийг мэдэж аваад, дараа нь дээд албан тушаалтнууддаа тайлагнахыг зорьдог бөгөөд дээд албан тушаалтнууд нь нөхцөл байдалд үндэслэн чуулганы эсрэг чиглэсэн бодлогын төлөвлөгөө, арга хэмжээг хэдийд ч боловсруулж магадгүй. Товчхондоо, чуулганыг хянах тэдний зорилго нь огтхон ч сайн санааных биш юм. Эс бөгөөс, чуулганыг хянах нь тэдэнд эд баялаг ч, ашиг тус ч авчирдаггүй байхад тэд яагаад хянасаар байх билээ? Энэ нь чуулганы оршин тогтнолын талаар сэтгэл тавгүйтдэгээс болж байгаа биш үү? Тэд Бурханы байгуулж, удирддаг чуулган бол улс орон, нийгэм, улс төрийн бүлэг, байгууллагатай ямар ч холбоогүй, Бурханд цэвэр ариунаар итгэдэг хүмүүсээс бүрддэг гэдэгт итгэдэггүй. Гэвч тэд чуулганыг хэрхэн шалгахаас үл хамааран сэтгэл нь тавгүйтсэн хэвээр байдаг. Яагаад тэр вэ? Яагаад гэвэл тэд бурхангүй үзэлтнүүд, Бурханыг хүлээн зөвшөөрдөггүй, бас үнэнийг үзэн яддаг. Тиймээс тэд итгэгчдийг дарангуйлах, баривчлах, түүнчлэн чуулганыг хянах зэрэг мунхаг, утгагүй үйлдэл хийж чаддаг. Тэд яагаад чуулганы эсрэг хяналт, эсэргүүцлийн арга хэмжээ авдаг вэ? Учир нь чуулган хэт томорч, хэт олон гишүүнтэй болсноор улс орон, засгийн газар, нийгэмд ихээхэн нөлөө үзүүлж, тэр ч бүү хэл уламжлалт соёл, уламжлалт шашны бүлгүүдэд заналхийлж, нөлөөлөх вий гэдэгт тэд хамгийн их санаа зовдог. Энэ бол чуулганыг хянаж, эсэргүүцэж буйн ар дахь жинхэнэ шалтгаан юм. Тиймээс тэд чуулганыг хянаж, эсэргүүцэх нь гүйцэтгэх ёстой улс төрийн даалгавар гэж үздэг.

Чуулганыг хянадаг ийм төрлийн хүмүүсийг чуулган дотор ялган танихад амаргүй байж магадгүй, учир нь тэд далд сэдэлтэй бөгөөд бусдад мэдэгдэхгүйн тулд өөрсдийгөө гүн нуудаг. Тиймээс тэд чуулган дахь олонхыг дагаж, ямар ч хачин зүйл хийхгүй, тун томоотой харагдаж, чуулганы хийж буй ажлын талаар хэзээ ч санал зөрөлдсөн үзэл бодол илэрхийлэхгүй байж магадгүй. Гэхдээ энэ хүмүүст нэг онцлог шинж бий: Тэд Бурханд итгэхдээ халуун ч биш, хүйтэн ч биш, хэт идэвхтэй ч биш, хэт идэвхгүй ч биш байдаг. Тэд өөрсдөд нь даалгасан үүргийг бага зэрэг хийж чаддаг ч хаана ажилладаг, гэр бүлийн байдал, эсвэл өмнө нь Бурханд итгэж байсан эсэх зэрэг хувийн мэдээллээ хэзээ ч илчилдэггүй. Хэрвээ хэн нэгэн хүн засгийн газрын хэлтэст ажилладаг тухай яривал тэд ихэд булзааруулж, засгийн газар, улс төр, бодлого, шашны талаар ямар нэг санал бодол хэлэхээс зайлсхийдэг. Тэдний зан авир нь аливаа эмзэг сэдвээс зайлсхийдгээрээ онцлогтой; тэд засгийн газрыг шүүмжилдэг ч үгүй, магтдаг ч үгүй, бодлого, засаглалын тогтолцоог нь ч хэлэлцдэггүй. Хэн нэгэн тодорхой нэг хүнийг тагнуул гэж заах үед тэд мэдэгдэхүйц сандарч, тэр ч бүү хэл хурдхан босоод өөрсдийгөө өмгөөлж магадгүй. Сандрахаас гадна, ийм эмзэг сэдвээс зайлсхийх хандлагатайг нь чи тэдний харцнаас анзаарч магадгүй; тэд өөрсдийг нь нэвт харж чадах хэнээс ч болов дөлж зугтдаг. Үүнээс гадна, тэд үл мэдэгдэх эх сурвалжаас үргэлж дуудлага хүлээн авдаг, эсвэл чуулгантай холбоогүй нууцлаг хүмүүс тэдэнтэй холбогдож, харилцдаг бөгөөд эдгээр дуудлагад хариулахдаа тэд бусдаас холддог. Хэрвээ хэн нэгэн энэ мөчид тэднийг санамсаргүй харвал тэд илт тэвдэж, улайж, асар тайван бус харагдаж, хэн болох нь илчлэгдэх вий гэж айдаг. Тэд чуулганы талаарх мэдээллийг нууцаар цуглуулахаас гадна ах эгч нарын нөхцөл байдлын талаар үе үе асууж сураглан, “Чи Бурханд хэдэн жил итгэсэн бэ? Эцэг эх чинь итгэдэг үү? Гэр бүлийнхэн чинь эх газарт байгаа юу? Эх газарт байгаа гэр бүлийнхнээс чинь хэн нь Бурханд итгэдэг вэ, хэдэн жил итгэж байна? Тэд хэдэн настай вэ? Танай орон нутгийн чуулганд хэдэн хүн байдаг вэ? Тэд одоо ямархуу байгаа вэ?” гэх мэт асуулт асуудаг. Тэд хүмүүсийн дэлгэхийг хүсдэггүй эмзэг, хувийн мэдээллийг хааяа хааяа асууж лавладаг. Ах эгч нарын хоорондох ерөнхий харилцаанд, хэрвээ хүн хуваалцахыг хүсэхгүй бол хэн ч санаатайгаар, идэвхтэйгээр хувийн эмзэг мэдээллийг нь асуудаггүй. Гэвч энэ хүн ийм асуудалд онцгой анхаарал хандуулж, бүр зарим удирдагч, ажилчин юм уу чухал ажил хариуцсан хүмүүсийн хөдөлгөөнийг мөшгөж, энэ хүмүүсийн компьютер, гар утсан дээрх өгөгдөл, эсвэл хаягийн мэдээллийг олж авахаар оролдож, эдгээр нарийн ширийн зүйлийг сайтар шалгах гэж зүтгэдэг. Хэрвээ тэд тодорхой нэг удирдагч цуглаанд оролцоогүйг анзаарвал “Тэр өнөөдөр цуглаанд ирсэнгүй. Юу хийж байгаа юм бол?” гэж асууна. Хэрвээ хэн нэгэн түүнийг завгүй байгаа гэж хэлбэл тэд: “Юу хийгээд завгүй байгаа юм бэ? Нөгөө шинэ итгэгчдийг дахиад усалж байгаа юм уу? Тэр шинэ итгэгчид хэн юм бэ? Тэд хэзээ итгэж эхэлсэн юм бэ? Би яагаад энэ талаар мэдээгүй байдаг билээ?” гэж цааш нь шалгаана. Тэд улам гүн ухаж төнхсөөр байдаг. Ах эгч нар: “Хэрвээ бид мэдэх ёсгүй бол асуухгүй байцгаая. Яагаад байнга асуугаад байгаа юм бэ? Энэ нь амь-оролтын тухай биш, үнэнтэй холбоогүй; мэдэх шаардлагагүй” гэж хэлдэг. Үүний хариуд шургалагч этгээд: “Гэхдээ эдгээр нь Бурханы гэрийн хэрэг явдал, чуулганы ажил шүү дээ; бид яагаад мэдэж болохгүй гэж? Бид бүгд Бурханд итгэдэг, жаахан мэдэхэд гэмгүй. Хэрвээ та нар мэдэхийг хүсэхгүй байгаа бол чуулганы ажил, эсвэл чуулганы удирдагчдад санаа тавьдаггүй гэсэн үг. Удирдагч яг хэнтэй уулзахаар явсан юм бэ? Хэдэн шинэ итгэгч байгаа вэ? Тэд хаана байгаа юм бэ? Би ч бас тэдэнтэй уулзмаар байна” гэж хариулдаг. Тэд эдгээр хэрэг явдлын талаар үргэлж асууж сураглаж байдаг.

Чуулганыг хянадаг хүмүүсийн хамгийн их анхаардаг өөр нэг ажил бол чуулганы санхүүгийн байдлыг олж мэдэх явдал юм. Нэг талаар, тэд чуулганы санхүүгийн эх сурвалжийг ойлгохыг эрмэлздэг. Тэд чуулган үйлдвэр, аж ахуйн нэгж байгуулсан эсэх, хөдөлмөрийн мөлжлөг бүхий үйлдвэртэй эсэх, хүүхдээр хөдөлмөр эрхлүүлдэг эсэх, чуулганы төрөл бүрийн ажил нь ашигтай эсэхийг мэдэхийг хүсдэг. Жишээлбэл, чуулган видео, кино, магтан дуу бүтээх, Бурханы үгийн ном хэвлэснээс ашиг олдог эсэх, эсвэл хэт их ашигтай ажилладаг эсэх; чуулганы санхүүгийн эх сурвалж юу болох; чуулганыг дэмжихээр хандив өргөдөг баян чинээлэг хүмүүс байдаг эсэх; энэ хүмүүсийн дунд улс төрийн дээд зиндааныхан юм уу саятан, тэрбумтнууд байдаг эсэх—эдгээр нь тэдний мэдэхийг хүсдэг нарийн ширийн зүйл юм. Чуулганы захиргааны бүтэц, санхүүгийн эх сурвалжийг олж мэдэхээс гадна тэд бас чуулганы санхүүгийн хадгалалтыг ойлгохыг зорьдог бөгөөд зорилго нь эдгээр мөнгөний урсгалыг мөшгөх явдал юм. Чуулган мөнгөө хэрхэн зарцуулдаг, ямар нэг хууль бус үйл ажиллагаанд оролцдог эсэх, дарангуйлагч засаглалын эсрэг тэмцэж, хүний эрхийг хамгаалахын тулд нийгмийн элитүүдийг зохион байгуулдаг, эсвэл нийгмийн төрөл бүрийн байгууллага, бүлгэмүүдтэй хүч хавсран ажилладаг эсэх гэх мэт нь ч бас тэдний мэдэхийг зорьдог чухал нөхцөл байдал юм. Зарим хүн: “Чуулганыг хянах ажлыг зөвхөн агуу улаан лууны улс орон л хийдэг үү?” гэж асуудаг. Энэ үг үнэн зөв үү? Үнэндээ бүхий л ертөнц, бүхий л хүний нийгэм Бурханыг эсэргүүцдэг. Зөвхөн дарангуй засаглалтай улс орнууд Бурханыг эсэргүүцдэг юм биш; Христийн шашинт гэгддэг улс орнуудад ч гэсэн эрх баригчдын ихэнх нь бурхангүй үзэлтнүүд болон шүтлэггүй хүмүүс байдаг бөгөөд сүсэг бишрэлтэй юм уу Христийн шашинтай гэгддэг эрх баригчдын дунд ч үнэнийг хүлээн авч чадах хүн цөөхөн байдаг. Ихэнх хүн үнэнийг хүлээн авах нь бүү хэл, хүлээн зөвшөөрдөггүй. Тэгвэл энэ хүмүүс Бурханд итгэдэг атлаа Түүнийг эсэргүүцдэг хүмүүс биш гэж үү? Жишээ нь, Христийн шашин, Католик шашин, Израилийн Иудаизм зэрэг шашны дээд зиндааныхан үнэнийг хүлээн авдаг хүмүүсээс бүрддэг үү? Огтхон ч үгүй. Тэдний хэн нь ч Бурханы ажлыг судалдаггүй; нэг нь ч үнэнийг хүлээн авч чаддаггүй. Нарийн яривал, тэд бүгд үл итгэгчид; бүгд Бурханыг эсэргүүцдэг, антихристүүд юм. Тэд Бурханы ажлыг үймүүлж, хорлон сүйтгэж, Бурханыг дагадаг хүмүүсийг харгисаар дарж, хавчдаг нь эцсийн өдрүүд дэх Бурханы ажилд хандаж буй хандлагаар нь нотлогддог. Аль урсгал нь итгэгчдэдээ үнэн замыг чөлөөтэй судлах, гаднын номлогчдыг сонсох, эсвэл танихгүй хүмүүсийг хүлээн авахыг зөвшөөрдөг вэ? Ганц нь ч ингэж чадахгүй. Аль үндэстэн ястан, аль улс орон чуулганд найрсаг ханддаг вэ? (Нэг ч байхгүй.) Тэд чамд шашин шүтэх жаахан эрх чөлөө, амьсгаа авах жаахан зай олгож байгаа нь л их юм. Тэгтэл чамайг дэмжинэ гэж чи горьдоо юу? Бурханы чуулган гарч ирэх үед, эсвэл чуулган сайн мэдээг номлож эхлэх үед Бурханы оршин тогтнолд огт итгэдэггүй, Бурханы илэрхийлсэн үнэнийг тун их зэвүүцэж, жигшдэг энэ хүмүүс тусгай ажил хийдэг ба энэ нь хүмүүс томилж, чуулганыг нарийн чанд хянах явдал юм. Энд буй “хянах” гэдэг нь тагнаж чагнах, мэдэж авах, хяналтдаа байлгах гэсэн утгатай; өөрөөр хэлбэл, үе шат бүрд чуулганыг бүх талаар нарийн чанд тагнаж, мэдэж авч, хяналтдаа байлгах гэсэн үг юм. Зарим хүн: “Тэд Бурханы ажлыг ил тод яллаж, эсэргүүцээгүй, бид ч орон нутагтаа амьдрахдаа хавчлага, дарамтад өртөөгүй. Биднийхээр бол, хилийн чанадад Бурханд итгэж, цуглаж, үүргээ гүйцэтгэж, сайн мэдээ түгээх нь агуу улаан лууны улс орноос хамаагүй дээр, хамаагүй аюулгүй санагддаг. Бид ямар ч саад тотгор туулаагүй” гэж хэлдэг. Ямар ч саад тотгор учраагүй, чамд зарим нэг эрх чөлөө олгогдсон гэдгээр чуулганыг хянах тэдний ажлыг үгүйсгэж болохгүй. Чамд өгсөн жаахан шашин шүтэх эрх чөлөө бол нийгмийн үндсэн тогтолцоо юм; чиний эдэлж байгаа зүйл бол ердөө л амьдарч буй улс орны чинь иргэн бүрийн эдэлдэг үндсэн эрх юм. Эдгээр үндсэн эрхийг эдэллээ гээд улсын засгийн газар, нийгмийн бүлгүүд, эсвэл шашны ертөнц Бурханы ажил болон чуулганы ажлыг хүлээн авч, хүлээн зөвшөөрч, найрсаг болсон, эсвэл дайсагнал, хяналт байхгүй болсон гэсэн үг биш. Тийм биз дээ? (Тийм ээ.) Энэ хийсвэр хэрэг биш биз дээ? (Хийсвэр биш.)

Сатаны дэглэмийн дайсагнал, хяналтад бид ямар хандлагаар хандах ёстой вэ? Бид үүнээс татгалзаж, зайлсхийх үү, эсвэл зүгээр л тоохгүй орхих уу? Эхлээд бодоод үз: Чуулганы аливаа ажлыг тэд хянахаас чуулган айдаг уу? (Үгүй.) Бидэнд ямар нэг нууц үйл ажиллагаа байдаг уу? Төр, засгийн газрын эсрэг улс төрийн үг яриа байдаг уу? (Үгүй.) Үүнийг баттай хэлж болно, Бурханд итгэх итгэл хэзээ ч улс төрд оролцдоггүй. Та нарын ихэнх нь Бурханд итгээд гурван жил гаруй болж байна, зарим нь бүр хорь, гучин жил ч итгэсэн. Ийм олон жил номлол сонсохдоо, чуулганд төр, нийгмийн эсрэг үг яриа байгааг олсон хүн байна уу? (Үгүй.) Огт байхгүй; Бурханы гэр хэзээ ч улс төр ярьдаггүй. Түүнчлэн, Төгс Хүчит Бурханы Чуулганыг Бурхан байгуулсан бөгөөд газар дээрх Бурханы хаанчлалын урьдчилсан танилцуулга болохоос биш, хэн нэг хүний үүсгэсэн байгууллага биш, хэн нэг хувь хүний байгуулсан зүйл биш юм. Тэгвэл Бурханы байгуулсан чуулган ямар ажил хийдэг вэ? Нийгмийн эсрэг, шашны эсрэг, улс төрийн эсрэг ажил хийдэггүй. Тэгвэл чуулган ямар ажил хийдэг вэ? Нэгдүгээрт, чуулганы гол ажил нь эцсийн өдрүүдэд хүн төрөлхтнийг аврахаар Бурхан бие махбодтой болсон тухай сайхан мэдээг түгээж, Бурханы илэрхийлсэн бүх үнэнийг хүн төрөлхтнөөр хүлээн авахуулах явдал, ингэснээр тэд Бурхан руу эргэж, Бурханд шүтэн мөргөнө. Хоёрдугаарт, үнэнийг хүсэн эрмэлзэж буй хүмүүсийг Бурханы өмнө авчирч, Бурханы үгийн шүүлт, гэсгээлтийг хүлээн авах, ариусгагдах, эцэст нь аврагдахад хүргэдэг. Энэ бол Бурханы байгуулсан чуулганы эрхэлдэг ажил бөгөөд чуулганы оршин тогтнолын ач холбогдол, үнэ цэн юм. Энэ нь улс төр, бизнес, аж үйлдвэр, технологи, эсвэл нийгмийн аливаа салбартай хамааралгүй, салангид байдаг; чуулган эдгээр зүйлтэй ямар ч холбоогүй. Тэгвэл чуулганд хийдэг Бурханы авралын ажлын мөн чанар юу вэ? Хамгийн энгийн, хамгийн оновчтой үгээр хэлбэл хүн төрөлхтнийг удирдах явдал юм. Хүн төрөлхтнийг удирдах тодорхой агуулга нь хүмүүсийг Бурханы өмнө, Бурханы үгийн бодит байдал руу аваачиж, ариусгагдах болон авралд хүрэхийн тулд Бурханы шүүлт, гэсгээлтийг хүлээн авахад тэднийг хүргэх явдал юм. Энэ бол хүн төрөлхтнийг удирдах тодорхой ажил юм. Чуулганы эрхэлдэг аливаа ажил нь Бурханы удирдлага, Бурханы төлөвлөгөөтэй холбоотой, мэдээж Бурханы илэрхийлсэн үгтэй холбоотой байдаг; энэ нь ертөнцийн хүмүүсийн эрхэлдэг төрөл бүрийн ажилтай ямар ч холбоогүй. Тиймээс чуулганы сургаал номлол, боловсон хүчин, захиргааны бүтэц, чуулганы ажлын төлөв байдал, тэр ч бүү хэл чуулганы санхүүгийн байдал гээд чуулганы аливаа мэдээлэл нь аль ч улс орон, аль ч нийгэм, үндэстэн ястан, шашин, эсвэл хүний ямар ч бүлэгтэй хамааралгүй, өчүүхэн төдий ч холбоогүй байдаг. Тиймээс эдгээр зүйлээс харахад, эрх баригч нам ч бай, шашны бүлэг эсвэл нийгмийн бүлэг ч бай, хүмүүсийг явуулж чуулганыг хянуулж байгаа нь чухамдаа юу вэ? (Шаардлагагүй үйлдэл.) “Шаардлагагүй үйлдэл” гэдэг нь албархуу хэллэг. Түгээмэл хэллэг нь юу вэ? Хийх ажлаа олж ядсан хэрэг, тийм биз дээ? Миний үзэл бодлоор бол энэ нь хийх ажлаа олж ядсан хэрэг; өдөр хоногууд нь хэтэрхий тухтай, амар жимэр байгаа болохоор л тэд ийм хэдэн завтай хүнийг илгээн чуулганыг хянуулж, үүнийгээ бүр улс төрийн даалгавар, ноцтой ажил гэж үзэж байгаа хэрэг; үнэхээр утгагүй! Тэр хичээл чармайлтаараа боловсролын байгууллага, буяны байгууллага нээсэн нь хамаагүй дээр. Энэ бол зүгээр л махан биеийн тав тух нь хэтэрхий ихэдсэн, хийх ажлаа олж ядсан, зөв зүйтэй ажилд анхаараа төвлөрүүлэхгүй байгаа хэрэг юм! Хэрвээ бүх хүн төрөлхтөн Бурханы чуулган шиг Бурханаар биечлэн хариулуулж, удирдуулдаг байсан бол энэ ертөнц, энэ хүн төрөлхтөн шаардлагагүй олон байгууллага, зардал, чирэгдэл дээр ихийг хэмнэх байлаа. Ядаж л тагнуулын байгууллага, цагдаагийн байгууллага зэрэг аюулгүй байдлын эдгээр салбар хэрэггүй болж, татан буугдаж, өөр ажилд хуваарилагдах байсан.

Чуулганыг хянадаг хүмүүс бүгд даалгавартай байдаг. Чуулганд шургалсны дараах тэдний гол даалгавар нь бидний дөнгөж сая нөхөрлөсөн хэдэн тал юм; тэд чуулган доторх хэдэн үндсэн, чухал нөхцөл байдлыг мэдэж авсныхаа дараа дээд албан тушаалтнууддаа тайлагнадаг. Тэдний бодол, санал, энэ ажлыг хийх зорилго ямар байхаас үл хамааран чуулганыг хянадаг энэ хүмүүс чуулганд гарч ирэх үед ах эгч нар сонор сэрэмжтэй байж, мэргэн ухаанаар хандах ёстой. Энэ арга зөв үү? (Зөв.) Тэгвэл хэт их сандрах хэрэг байна уу? (Үгүй.) Ийм хүмүүс гарч ирэхэд бид яаж хандах ёстой вэ? Хоёр зарчим бий, маш энгийн. Хэрвээ тэд хаа сайгүй мэдээлэл лавлаж, хайж байвал илт тагнуул, туршуулууд мөн. Ийм хүмүүс туйлын өөдгүй, давилуун хүн чанартай байдаг; тэд чуулганд ноцтой үймээн учруулдаг. Тэдний байгаа нь л гэхэд хүмүүсийн сэтгэлийг түгшээж, Бурханы өмнө очиход нь саад болдог. Цуглаан, үүрэг гүйцэтгэл ч саатаж, нөлөөлөлд өртөж, аюулгүй байдалд нь заналхийлдэг. Ийм хүнийг яаж шийдвэрлэх ёстой вэ? (Түүнийг чуулганаас зайлуулах.) Зөв; хэрвээ тэд чуулганы амьдрал юм уу чуулганы ажилд үймээн учруулж байвал шууд цэвэрлэх ёстой. Тэгвэл тэднээс нуугдаж, айх хэрэг байна уу? (Үгүй.) Зарим хүн хилийн чанадад тагнуултай тааралдаад яг л эх газарт цагдаатай тааралдсан юм шиг сандарч, хаа сайгүй нуугддаг. Зарим ах эгч ажил хөөцөлдөж яваад тагнуултай тааралддаг ба тагнуулыг юм асуухад асуулт асууж байгаа өнгө нь яг л цагдаа хэрэгтнийг байцааж байгаа мэт сүрдмээр санагдаж, айсандаа ажлаа ч бүтээж чадалгүй зугтдаг. Би: “Чи яагаад ийм арчаагүй юм бэ? Яагаад зугтаж байгаа юм? Юунаас айгаад байгаа юм бэ? Агуу улаан лууны улс оронд олон ах эгч баривчлагдсан ч айгаагүй; Иудас болоогүй, гэрчлэлдээ бат зогссон. Тэгтэл чи хилийн чанадад ирчихээд яагаад ингэтлээ айгаад байгаа юм бэ? Чи ямар ч хууль зөрчөөгүй; юунаас айгаад байгаа юм бэ?” гэж хэлдэг. Зарим хүн: “Тэр үргэлж надтай ойртох гээд, намайг байнга байцаагаад байна” гэдэг. Чи буцаагаад асуулт асууж чадахгүй гэж үү? “Чи намайг байцаах ямар эрхтэй юм бэ? Би чамайг таних бил үү? Чи иргэний үнэмлэх шалгаж байгаа агуу улаан лууны албан хаагч юм уу? Чи хэнийг төлөөлж байгаа юм бэ? Асуулт асуугаад байвал би чамайг шүүхэд өгнө шүү!” гэж хэлж болно шүү дээ. Тэднээс айх хэрэг байна уу? (Үгүй.) Зарим хүн тийм тагнуулуудтай таараад дуугарч зүрхлэхгүй, айсандаа хурдан зугтдаг. Зарим мунгинуу хүн огт ялган таньж чадахгүй, бүр Сатаны ийм тагнуул, гар хөл бологсдод сайн мэдээ түгээх гэж оролддог. Хэд хэдэн удаа оролдсоныхоо дараа л тэд “Энэ Бурхан байдагт итгэдэг хүн биш байна. Яагаад агуу улаан лууны албан хаагч шиг санагдаад байна аа?” гэж ухаардаг. Нэг л биш байгааг мэдрээд тэд больдог. Дараа нь тэд “Бурхан намайг хамгаалж байна; ашгүй би түүнд хувийн мэдээллээ дэлгээгүй. Дэмий л тэвдэж сандарчээ!” гэж тунгаан боддог. Тэд маш их айсандаа дахиж таарсан хүн болгондоо хамаагүй сайн мэдээ түгээж зүрхлэхээ больдог. Үнэндээ сайн мэдээ түгээснээр чуулганд тагнуул оруулсан тохиолдол үнэхээр гарч байсан. Тэд бол агуу улаан лууны чуулганд шургуулсан туршуулууд бөгөөд Сатаны зориуд зохицуулсан хүмүүс юм. Тэд хонины арьс нөмөрсөн чоно шиг, Бурханы үгийг идэж уухгүйгээр, үнэнийг нөхөрлөхгүйгээр чуулганд шургалж, үргэлж чуулганы талаарх мэдээллийг тандаж, хүний хувийн мэдээллийг ухаж төнхдөг. Тэдний зан авир сэжигтэй байгааг, эсвэл тэд чуулганд аль хэдийн үймээн учруулсныг олж мэдмэгцээ цаг алдалгүй цэвэрлэх ёстой—агуу улаан лууны туршуул, Сатаны зарц нараар чуулганыг үймүүлүүлж хэрхэвч болохгүй. Олж илрүүлсэн болгоноо зайлуул; тэдэнд ямар ч өршөөл үзүүлж болохгүй! Хэрвээ хэн нэгэн хүн тагнуултай эвтэй байж, уг тагнуулд үргэлж хайрлах сэтгэлээр хандаж, асуусан бүхэнд нь хариулж, тагнуулын гар хөл болж байвал ийм өөдгүй амьтдыг шууд хөөх ёстой! Сэжигтэй хүмүүсийг анхааралтай цагдаж, ажиглах ёстой; чуулганы талаарх ганц нарийн ширийн зүйлийг, ялангуяа хэн удирдагч, ажилчид болохыг тэдэнд хэлж болохгүй. Хэрвээ тагнуул ямар нэг мэдээлэл олж авах юм бол энэ нь чуулган болон ах эгч нарт хэдийд ч далд аюул, гамшиг авчирч болзошгүй. Тиймээс хэн нэгэн сэжигтэй байгааг олж тогтоох үед, тэр хүн Бурханы үгийг хэзээ ч идэж уудаггүй, үнэнийг нөхөрлөдөггүй л бол гарцаагүй үл итгэгч мөн бөгөөд түүнийг даруй зайлуулах нь зөв. Ийм хүн тагнуул биш байлаа ч сайн хүн биш тул түүнийг зайлуулах нь огтхон ч шударга бус хэрэг биш. Хэрвээ хэн нэгэн хүн тагнуултай дотно холбоотой, чуулганаас урваж чадах хүн гэдэг нь тогтоогдвол ямар ч нөхцөлд түүнийг даруй зайлуулах ёстой. Ийм өөдгүй амьтад, хог шаарнууд чуулган болон ах эгч нарт гамшиг л авчирч чадна. Тэд манаач нохойноос ч дор; муу үйл хийгээгүй байсан ч гэсэн тэднийг зайлуулах л ёстой. Одоо агуу улаан луу нуран унахын даваан дээр байгаа ч ялагдал, сүйрлээ хүлээн зөвшөөрөхийг хүсэхгүй байна. Тэд Бурханы сонгосон хүмүүсийг үргэлжлүүлэн баривчилж, хавчиж, Бурханы гэрт шургалахын тулд тагнуулын ажиллагаа явуулдаг. Тэд чуулганы ажлыг үймүүлж, сүйтгэхээ хэзээ ч зогсоогоогүй. Одоо илт сэжигтэй зарим хүн ил болсон. Тэдний мэдээлэл цуглуулах оролдлого нь шуугиан дэгдээж, бусад хүн тэднийг нэвт харахад амархан болгосон. Хэн болох нь ил болмогц тэднийг чуулганаас зайлуулсан. Гэхдээ тэр зальтай тагнуулууд бүгд ил болсон уу? Яавч үгүй. Газар сайгүй чуулгануудад агуу улаан лууны тагнуулууд шургалсан байх боломжтой. Зарим хүн агуу улаан лууд баригдсаныхаа дараа Сатаны сүрдүүлэг, уруу таталт болон бусад арга мэхэнд автаж, тэдний төлөө ажиллахаар болж, дараа нь чуулганд шургалдаг. Эдгээр нь нуугдмал тагнуулууд юм. Ийм туршуулууд ов мэхтэй, зальтай, бага зэрэг овсгоотой, ухаантай байдаг. Шүтлэггүй хүмүүсийн үгээр бол тэд бага зэрэг чадвартай. Тэд чуулганыг хянахдаа анхаарал татахгүйгээр хийж, чимээгүй, нууцлаг байдлаар авирлаж, харилцахдаа жинхэнэ санаархлаа хэзээ ч илчилдэггүй. Тэдэнтэй харилцахдаа ихэнх хүн юу ч мэдэрдэггүй; тагнуул мэдээлэл цуглуулж байгааг мэддэггүй, тагнуул Бурханд итгэх итгэлийг зэвүүцэж байгааг ч мэдэрдэггүй. Ихэнх хүн түүнийг чуулганыг хянахаар ирснийг ухаарахаас ч өмнө тэр тагнуул чуулганы үндсэн нөхцөл байдлыг аль хэдийн мэдэж авсан байдаг. Гаднаа ийм хүмүүс чуулганд юм уу ихэнх хүнд ямар ч үймээн учруулдаггүй, тэгвэл тэднийг яаж шийдвэрлэх ёстой вэ? Бид тэдний чуулганыг хянаж буйг нь шийдвэрлэхийн тулд ямар нэг арга хэмжээ авч, шийдэл олох ёстой юу? Өмнө дурдсанчлан, чуулган ямар нэг талаар тэдний хяналтаас айдаг уу? (Үгүй.) Манай чуулганы оршин тогтнол болон эрхэлдэг төрөл бүрийн ажил ил тод, шударга байдаг; эдгээр ажил нь хүн төрөлхтний дундах хамгийн шударга үйлс юм. Хэрвээ ямар нэг байгууллага чуулганы аль нэг талыг ойлгохыг хүсвэл чуулганы туршлагын гэрчлэлүүд онлайнаар нийтэд цацагддаг—хүн бүр хүссэнээрээ үзэж болно. Ямар ч нууц, ямар ч хууль бус үйл ажиллагаа байхгүй, нийгмийн дэг журмыг алдагдуулсан, эсвэл эсэргүү үг яриа, үйлдэл бүр ч байхгүй. Тиймээс хэрвээ тэд чуулганы нөхцөл байдлыг нууцаар судалж, хянаж байгаа бол тэднийг зүгээр л орхи. Яагаад Би ингэж хэлж байна вэ? Тагнуулаар ажилладаг ийм хүмүүс мэргэжлийн тодорхой стандарттай байдаг бөгөөд тэд ар хударгаар яг ямар даалгавар гүйцэтгэж байгааг жирийн хүмүүс олж мэдэж чаддаггүй. Тиймээс тэд үймээн учруулахгүй л бол тэднийг тоох хэрэггүй; зүгээр л орхи. Түүнчлэн, энэ үл итгэгч, бурхангүй үзэлтэн, улс төр хөөсөн хүмүүс чуулганы амьдралд дасдаггүй, сонирхдог ч үгүй. Хүмүүс өдөр бүр Бурханы үгийг уншиж, шүүлт, гэсгээлтийг хүлээн авч, өөрийгөө мэдэх, Бурханыг мэдэх, зан чанарын өөрчлөлтийн талаар ярилцдаг чуулганд тэд өргөсөн дээр суусан мэт санагдахгүй, эсвэл тарчлахгүй байж яаж чадах юм бэ? Цуглаан болгон дээр тэд халуун тогоон дээрх шоргоолж мэт тайван бус байдаг; тэд чуулганд үлдэх гэж өөрсдийгөө хүчлэхийг хүсдэггүй. Чуулган бол зүгээр л чуулган болохоос улс төрийн байгууллага яавч биш гэдгийг тэд зүрх сэтгэлдээ ойлгодог. Чуулганыг хянаж, чуулганы талаар мэдэж авч, яг юу хийдгийг нь ухаарснаар тэд Бурхан бүх зүйлийг, хүн төрөлхтний хувь заяаг захирдаг гэсэн баримтын талаар мэдлэгтэй болж, мэдлэгийн хүрээгээ тэлж, төдийлөн мэдлэггүй амьдрахаа болино. Тэд ч бас бүтээгдсэн зүйл атлаа хүн Бурханаар бүтээгдсэн гэдгийг ч мэддэггүй, энэ нь тэдний хэчнээн мунхаг, өчүүхэн болохыг харуулдаг! Тэднийг чуулганд үлдээхэд ямар нэг эрсдэл бий юу? Хэрвээ тэд чуулганд юм уу ах эгч нарт ямар ч аюул занал, үймээн учруулахгүй бол тэднийг зүгээр орхи. Тэднийг үймээн учруулах ямар нэг зүйл хиймэгц энэ нь тэдний ил болох мөч байх бөгөөд тэднийг шийдвэрлэх зөв цаг нь тэр юм. Баримт, нотолгоонд үндэслэн тэднийг даруй ялган таньж, тодорхойл—тэдний үүрэг даалгавар дуусгавар болж, чуулган тэднийг зүй ёсоор хөөнө. Ийм арга барил сайн уу? (Тийм.) Зарим хүн: “Чуулганы ажил ил тод, шударга биш гэж үү? Яагаад хүмүүсийн хянахыг хязгаарладаг юм бэ?” гэж асуудаг. Энэ нь голчлон агуу улаан луу, Сатаны дэглэмд чиглэсэн байдаг. Тэд чуулганыг хянаж байгаа нь Бурханы сонгосон хүмүүсийг дарах, баривчлах, хорлох зорилготой байдаг; тиймээс Бурханы сонгосон хүмүүсийг хавчлага, хядлагад өртөхөөс сэргийлэхийн тулд Бурханы гэр тэдний хяналтыг зөвшөөрдөггүй. Хэрвээ ардчилсан улс орны хүмүүс юм уу шашны бүлгүүд үнэн замыг судалъя гэвэл онлайнаар хайж, эсвэл чуулгантай холбогдож болно. Үнэнийг чин сэтгэлээсээ эрж хайдаг хэнийг ч чуулган хүлээн авдаг. Гэхдээ нөгөө тал нь хорон санаархал өвөрлөж, зөв бурууг мушгин гуйвуулж, чуулганыг гүжирдэхээр эрмэлзэж байвал Бурханы гэр яаж тэдний хяналтыг зөвшөөрөх юм бэ? Тэдний хяналтыг зөвшөөрөх нь туйлын тэнэг хэрэг болох биш үү? Энэ нь мунхаг, мэдлэггүй хэрэг болох биш үү? (Тийм.) Бурханы гэр үнэнийг эрж хайдаг хүмүүсийг үргэлж угтан авч, халуун дотноор хүлээн авдаг бөгөөд энэ нь Бурханы санаа зорилгод бүрэн нийцдэг. Хэрвээ хүмүүс үүнийг ойлгохгүй бол мунхаг, мэдлэггүйгээсээ болж байгаа хэрэг. Чуулганы гадаад бодлого ил тод, шударга, үнэн-зарчимд бүрэн нийцдэг бөгөөд оюун ухаан, мэргэн ухаанаар дүүрэн байдаг. Хэрвээ хэн нэгэн эдгээр эерэг зүйлийг ухамсарлаж чадахгүй бол утгагүй хүн, мунгинуу хүн юм. Зарим хүн: “Хэрвээ туршуул юм уу Сатаны зарц нар чуулганы талаар мэдэхээр ирвэл бид үнэнч шударга хүн байж, асуултад нь үнэнээр хариулах ёстой юу?” гэж хэлдэг. Диаволууд болон Сатануудад үнэнийг хэлэх нь тэнэг хэрэг; энэ нь хүнийг үнэнч шударга хүн болгодоггүй, харин Сатаны гар хөл болгодог. Сатаны төрлийнхөн чуулганы нөхцөл байдлыг мэдэж, ойлгож авахыг хүсвэл Бурханы сонгосон хүмүүс тэдэнд хэлэх хариуцлага хүлээхгүй. Тэд үнэнийг хүлээн авч чаддаггүй, сайхан сэтгэлгүй байдаг тул тэдэнд хэлэх юм бидэнд байхгүй! Ингэх нь адгуу байгаа хэрэг биш, харин ухаалаг байгаа хэрэг юм. Зарим хүн: “Хэрвээ тэд надаас ‘Танай чуулганыг хэн удирддаг вэ? Тэд хэдэн жил итгэж байгаа вэ?’ гэж асуувал би хэлж болох уу?” гэж асуудаг. Чи тэднээс ингэж асуух ёстой: “Манай удирдагчийн талаар мэдэх гэсэн зорилго чинь юу вэ? Эхлээд надад хэлчих, би бодож үзээд чамд хэлэх эсэхээ шийдье.” Ийм хариулт ухаалаг байна уу? (Тийм.) Үүнийг зарчмын дагуу үйлдэх гэж нэрлэдэг. Ойлгож байна уу? Сайн мэдээний ажил түгэж, чуулган дахь хүмүүсийн тоо аажмаар нэмэгдэхийн хэрээр өөр өөр улс орон, бүс нутгийн чуулгануудад туршуул, тагнуулууд үе үе гарч ирж магадгүй. Ийм хүмүүсийн тухайд, тэдэнтэй зүгээр л ухаалгаар харилцахыг Бурханы сонгосон хүмүүст мэдэгдэхэд хангалттай. Хэрвээ тэд үймээн, саад учруулж байгаа нь тогтоогдвол даруй зайлуулах ёстой. Ихэнх хүн эдгээр тагнуулын ярьж, үйлдэж байгаа арга барил, эсвэл гаднах зан авирын талаар тодорхой ойлголттой, ялган таних чадвартай байх ёстой бөгөөд тэдэнтэй харилцахдаа тодорхой хэмжээнд мэдэж, ухамсарлах нь гарцаагүй. Хэрвээ чуулганы цөөн хэдэн ах эгч ийм хүмүүсийг анзаарсан ч тагнуул, туршуул мөн эсэхийг нь баттай мэдэхгүй байгаа бол болгоомжтойгоор, ухаалгаар хандах ёстой. Хэрвээ ихэнх хүн анзаарсан бол бие биедээ мэдэгдэж, урьдчилан сэргийлэх арга хэмжээ авч болно. Хэрвээ сэжигтэй тагнуулууд чуулганд юм уу ах эгч нарт найрсаг хандахгүй, ах эгч нарт хор хөнөөл учруулж, чуулганыг үймүүлэхийг байнга эрмэлзэж, чуулганы нэр хүндийг унагах нотлох баримт үргэлж хайж, тэр ч бүү хэл ах эгч нарын зургийг авч, бичлэг хийж, эсвэл мэдэхийг хүссэн мэдээллээ олж авахын тулд өдөөн хатгаж, уруу татаж байвал ийм хүмүүсийг олж илрүүлмэгцээ зоргоор нь тавьж болохгүй—тэднийг чуулганаас даруй зайлуулах ёстой. Та нар өмнө нь ийм нөхцөл байдалтай тулгарч байгаагүй байж магадгүй тул Би та нарт урьдчилан анхааруулж байна. Энэ нь та нарын мэдлэгийг тэлэхийн төлөө, хүн төрөлхтөн, нийгэм, улс төр, ертөнцийг таньж мэдэхийн төлөө юм—энэ нь тийм харанхуй, тийм ёрын муу байдаг.

Бурханд итгэх ес дэх зорилго болох чуулганыг хянах тухай үндсэн агуулгыг ингээд нөхөрлөж дууслаа. Бүгдийг тодорхой нөхөрлөсөн үү? (Тийм.) Чуулганыг хянадаг хүмүүс яг юуг хянахыг зорьдог вэ? (Чуулганы сургаал номлол, боловсон хүчний нөхцөл байдал, ажлын нөхцөл, санхүүгийн байдал.) Үндсэндээ энэ дөрвөн тал нь тэдний хамгийн их анхаарлаа хандуулдаг зүйл юм. Энэ дөрвөн тал юуг хамардаг вэ? Энэ нь тэдний хамгийн их санаа зовдог зүйлийг хамардаг: чуулган бий болсноор нийгэм, улс орон, шашны ертөнцөд үзүүлэх нөлөө. Тэд бас чуулган шашны нэрийдлээр улс төрд оролцож, засгийн газрыг түлхэн унагах вий гэж санаа зовдог бөгөөд чуулганыг хамгийн том далд аюул гэж үздэг. Тиймээс тэд чуулганыг дарж, хавчиж, хориглож, гишүүдийг нь баривчилдаг. Агуу улаан лууны улс орон бүх шашин шүтлэгийг хориглодог, зарим улс орон тодорхой итгэл үнэмшлийг хориглодог, харин ихэнх улс орон үнэн эрх мэдэл эзэмшихээс айдаг, ард түмэн үнэнийг хүлээн авч, энэ нь тэдний засаглалд заналхийлэхээс айдаг. Товчхондоо, тухайн газар Бурхан ажиллаж, үнэнийг илэрхийлэх тусам, мөн чуулган Ариун Сүнсний ажилтай байх тусам янз бүрийн засгийн газар тэднийг хянаж, дайсагнан үзэх магадлал төдий чинээ өндөр байдаг. Тиймээс засгийн газрууд чуулганы бүх хөдөлгөөнийг хянахын тулд үнэн замыг судалж буй хүмүүс болж дүр эсгэсэн тагнуулуудыг ихэвчлэн илгээж, чуулганы нөхцөл байдлыг мэдэж авч, хянах гэдэг. Үүнээс гадна, тэд уг чуулган улс төрд оролцож байгаа эсэх, чуулганы ажил явуулах нэрийдлээр улс төрийн ямар нэг үйл ажиллагаанд оролцож байгаа эсэх, эсвэл хилийн чанад дахь шашны хүчнүүдтэй холбоотой эсэх гэх мэтийг мэдэхийн тулд чуулганы ажлын чиг хандлагыг мэдэж авахаар оролддог. Эдгээр нь тэдний мэдэж авахыг хүсдэг, санаа зовдог зүйлс юм. Түүнчлэн, чуулганы санхүүгийн байдал ч бас тэдний мэдэхийг хүсдэг зүйл юм. Тэд “Энэ чуулганы хүмүүсийн тоо нэмэгдэж, хурдан хөгжсөн—мөнгө нь хаанаас гардаг юм бол? Ямар байгууллага, баян чинээлэг хүмүүс тэдэнд хандив өргөж байгаа юм бол?” гэж бодолхийлдэг. Товчхондоо, бидний бодож чадахгүй зүйл байдаг ч тэдний бодож олж чадахгүй зүйл гэж үгүй. Яагаад тэр вэ? Учир нь тэд ёрын муу; тэд бол ёрын муу хүмүүс. Чуулганы нөхцөл байдлыг мэдэж авах гэсэн тэдний оролдлого нь чуулганы оршин тогтнолд асар их санаа зовдгоос нь үүдэлтэй бөгөөд чуулган илүү олон хүнд нөлөөлж магадгүй, энэ нь өөрсдийнх нь засаглалд заналхийлнэ гэж тэд айдаг; чуулганы талаар тэдний санаа зовдог зүйл нь яг энэ юм. Чуулганы эрхэлж буй ажил хэчнээн шударга, хууль ёсны байсан ч тэд мөн л итгэдэггүй. Яагаад? Учир нь тэд бол үл итгэгчид, бурхангүй үзэлтнүүд, материалистууд—материалистуудын хийж чадах зүйл ердөө л энэ. Эдгээр нь тэдний санаа зовдог дөрвөн нөхцөл байдал юм. Энэ дөрвөн нөхцөл байдлын талаарх тэдний санаа зовнилын цаад шалтгаан, зорилгыг ойлгосны дараа ийм хүмүүсийг хэрхэн зүй зохистой шийдвэрлэх талаарх хоёр зарчмыг бид сая нөхөрлөлөө. Эдгээр зарчмыг товч дүгнээд, ярь даа. (Хэрвээ тэд чуулганд үймээн учруулбал тэднийг цэвэрлэ; хэрвээ үймээн учруулахгүй бол тэднийг тоох хэрэггүй.) Хэрвээ тэд үймээн учруулж, хаа сайгүй шиншилж, сэтгэл санааг тогтворгүй болгон үймрүүлж байвал өршөөлгүйгээр цэвэрлэ; хэрвээ үймээн учруулахгүй, ихэнх хүн анзаарахгүй, ялган таньж чадахгүй байвал тэднийг үл тоо. Энэ бол үнэхээр чуулганы ажил, бүгд шашны үйл ажиллагаа болохоос улс төрд огт оролцдоггүй гэдгийг тодорхой харж, энэ зүйлийг баталгаажуулмагцаа тэд өөрсдөө яваад өгнө. Энэ бол ардчилсан улс орнуудын шашны нөхцөл байдлыг ойлгохдоо ашигладаг арга барил юм. Хүн төрөлхтөн маш төвөгтэй гэдгийг өмнө нь бас дурдсан. Хүн төрөлхтний төвөгтэй байдлын шалтгаан юу вэ? Хүн төрөлхтний ёрын муугаас үүдэлтэй биш гэж үү? (Тийм.) Хүн төрөлхтний ёрын муу хэрхэн үүссэн бэ? Хүн төрөлхтнийг яагаад ёрын муу гэж хэлдэг вэ? Учир нь Сатан хүн төрөлхтнийг хэтэрхий гүнзгий завхруулсан. Хар ярианд юу гэж хэлдэг вэ? Сатан хүмүүсийг чөтгөр болгон хувиргасан; хүн төрөлхтөн бүгд диаволуудын захиралт дор байдаг, том жижиг хэтэрхий олон диавол байдаг тул хүмүүсийн цуглардаг газар чөтгөрүүдийн хот болсон гэдэг. Олон чөтгөр цуглах үед юмс төвөгтэй болдог; тэд бүх төрлийн муу үйл хийж, элдэв бузар булай үйл ажиллагаа явуулах зоригтой байдаг. Бүх диавол ёрын муу бөгөөд тэдний дунд үргэлж тэмцэл байдаг, хэзээ ч бие биетэйгээ таарамжтай байдаггүй учраас энэ нь хэрэг явдлыг ээдрээтэй болгодог. Бурханд чин сэтгэлээсээ итгэдэг хүмүүс цуглах үед хамаагүй энгийн байдаг; тэд бүгд Бурханы үгийг уншиж, чуулганы амьдралаар амьдрахад бэлэн байдаг бөгөөд бүгд үүргээ гүйцэтгэж, зөв зүйтэй ажил хийх дуртай байдаг. Тэд шударга бус, бузар булай үйл ажиллагаанд оролцдоггүй—хамгийн ихдээ л зарим нэг завхрал илчилж магадгүй. Зөвхөн ийм хүмүүс л Бурханд итгэх итгэлээрээ дамжуулан авралд хүрч чадна. Диаволууд Бурханд итгэх итгэлээр дамжуулан хэзээ ч аврагдаж чадахгүй, учир нь тэнгэрийн муухай арилдаг, хүний муухай арилдаггүй. Диаволууд хэдэн арван жил, хэдэн зуун жил Бурханд итгэсэн ч өөрчлөгдөхгүй, энэ бол хүн бүрд илэрхий байдаг баримт юм. Одоо олон чуулган диавол хүмүүсийг цэвэрлэсэн, энэ нь сайн хэрэг бөгөөд Бурханы санаа зорилгод бүрэн нийцдэг. Зарим чуулганд хүмүүсийн тал нь диаволууд байхад зарим чуулганд цөөнх нь диаволууд байдаг. Ийм чуулгануудад чуулганы ажлыг явуулахад амархан уу? Мэдээж үгүй. Хэрвээ диаволуудыг цэвэрлэж, зөвхөн завхарсан хүн төрөлхтнийг үлдээвэл чуулганы ажил хийхэд хамаагүй хялбар болно. Хамгийн өрөвдөлтэй нөхцөл байдал бол зарим чуулганд хуурамч удирдагч юм уу антихристүүд эрх мэдэл эзэмшиж, диаволууд удирдлагыг гартаа авах явдал юм; тэр үед тус чуулганууд дахь Бурханы сонгосон хүмүүс үнэхээр зовдог. Надад хэл дээ, хуурамч удирдагч юм уу антихристүүд эрх мэдэл эзэмших нь Бурханы сонгосон хүмүүст амар амгалан, баяр хөөр авчирч чадах уу? Хуурамч удирдагч, антихристүүдийн бодол, санаа бүхэлдээ ёрын муу бөгөөд үнэний эсрэг байдаг. Хэрвээ тэднийг дэмждэг арав, хорин амьд чөтгөр байвал ийм чуулганд амьдрах нь чөтгөрүүдийн цуглардаг газарт, диавол хааны хянадаг чөтгөрийн үүрэнд амьдрахтай адил; энэ нь махны машин дотор амьдрахтай адил бөгөөд оюун ухаан, сүнсийг чинь тавгүйтүүлнэ. Өдөр бүр, хэнтэй тэмцэлдэж, маргалдах, хэнтэй найзалж, дотносох, хэнээс зайлсхийж, сэрэмжлэх гэх мэт зүйлс чиний бодлыг эзэмддэг; тайван орчин ч байхгүй, өчүүхэн ч амар амгалан байдалгүйгээр байнгын айдас, түгшүүр дунд амьдардаг. Энэ нь махны машин дотор байхтай адил биш гэж үү? (Тийм.) Энэ ёрын муу нийгэм, энэ ёрын муу хүн төрөлхтөн хүн бүрд, бүлэг, байгууллага бүрд ижилхэн хандаж, бүгдэд нь ижил үзэл бодол, байр сууринаас ханддаг. Үүний адилаар, тэд харьцангуй эерэг байгууллага болох чуулганд ч санаа нь амардаггүй, зүгээр орхидоггүй. Ямартай ч, бидний тэдэнд хандах хандлага зарчимтай байдаг, тийм биз дээ?

Бурханд итгэх ес дэх зорилго—чуулганыг хянах тухай одоо бүрэн нөхөрлөсөн, мөн удирдагч, ажилчдын арван дөрөв дэх үүрэг хариуцлагын эхний ангиллын бүх агуулгыг ч бас үндсэндээ нөхөрлөж дууслаа. Энэ үл итгэгчид, бурхангүй үзэлтнүүдийн Бурханд итгэх зорилгын талаар бидний дүгнэсэн зүйл үндсэндээ энэ юм. Бидний нөхөрлөлийн сүүлийн энэ зүйл агуулгын хувьд өмнөх хэдэн зүйлээсээ бага зэрэг ялгаатай. Чуулганыг хянадаг хүмүүс чуулганд шургалахдаа амин зуулга, байр суурь хөөцөлдөх юм уу амьдрал, ажил дээрээ тав тух хайж ирдэггүй, харин улс төрийн зорилготой ирдэг. Тэдний зорилгоос үл хамааран, бид тэднийг нэвт харж, ялган таньмагцаа даруй зохих арга хэмжээг авч, энэ хүмүүсийг зайлуулах юм уу хөөх ёстой, тэднийг чуулганд удаан хугацаагаар үлдээж хэрхэвч болохгүй. Энэ бол удирдагч, ажилчдын хувьд чухал ажил юм. Бурханд итгэх зорилгод нь үндэслэн хэн нь жинхэнэ ах эгч нар—Бурханы сонгосон хүмүүс болох, хэн нь чуулганы зайлуулж, хөөх ёстой янз бүрийн ёрын муу хүн болохыг ялган таньж, тодорхойл; Энэ ёрын муу хүмүүсийг ялган таньж, дараа нь цаг алдалгүй зохих арга хэмжээг авч, тэднийг зайлуулах юм уу хөө. Энэ бол төрөл бүрийн ёрын муу хүмүүсийг ялган таньж, ангилах нэг дэх ангилал: Бурханд итгэх зорилго юм. Бид энэ талаар нөхөрлөж дууслаа.

II. Хүн чанарт нь үндэслэх

Одоо бид хоёр дахь ангилал буюу хүн чанарын талаар нөхөрлөнө. Хүний хүн чанарын илрэлээр дамжуулан тухайн хүн Бурханд чин сэтгэлээсээ итгэдэг эсэх, чуулганд үлдэхэд тохиромжтой эсэхийг бид ялган таньж, тодорхойлдог. Хүн чанарын илрэл, илчлэл болон хүн чанарын мөн чанарт нь үндэслэвэл тэд жинхэнэ ах эгч биш, чуулганд үлдэхэд тохиромжгүй, тэдний байгаа нь ах эгч нарыг үймүүлж байгаа бол, мөн зан авирынхаа дагуу тэд чуулганаас зайлуулах юм уу хөөх ёстой хүмүүст харьяалагдаж байвал чуулган зохих төлөвлөгөөг хурдхан гаргаж, энэ хүмүүсийг зайлуулах юм уу хөөх ёстой. Удирдагч, ажилчдын арван дөрөвдүгээр үүрэг хариуцлагын талаарх нөхөрлөл нь төрөл бүрийн ёрын муу хүмүүсийг зайлуулах юм уу хөөх тухай юм. Хүн чанарын үүднээс харвал энэ хүмүүсийн хүн чанар гарцаагүй муу, ёрын муу байдаг; энгийнээр хэлбэл, тэд ердөө ч сайн хүмүүс биш. Хүн чанарынх нь илрэлд үндэслэн, чуулганд үргэлжлүүлэн үймээн тарьж, Бурханы сонгосон хүмүүсийн чуулганы амьдрал болон үүрэг гүйцэтгэлийн хэвийн дэг журамд нөлөөлөхөөс сэргийлэхийн тулд тэднийг чуулганаас зайлуулах юм уу хөөх ёстой. Тэгвэл бид ямар илрэлээр дамжуулан хүний хүн чанар сайн эсвэл муу эсэхийг шүүж, улмаар чуулган тэднийг зайлуулах уу эсвэл хөөх үү гэдгийг шийдэх вэ? Хоёр дахь ангилал—хүн чанарыг нэгтгэн дүгнэхэд мөн л олон зүйлийг хамардаг ч эхлээд нэг дэх зүйлийн талаар нөхөрлөцгөөе.

A. Хов жив ярих дуртай

Эхний зүйл нь хов жив ярих дуртай хүмүүсийн тухай юм. Ийм төрлийн хүнийг та нар бүгд олон удаа харж байсан нь лавтай. Хов жив ярих дуртай байхын гол илрэл нь юу вэ? Зарчимгүй ярьж, санаархал, зорилго өвөрлөн үргэлж хэрүүл маргаан дэгдээж, сөрөг нөлөө үзүүлэх явдал. Мэдээж ийм хүмүүсийн яриа нь ноцтой асуудалтай, энэ нь муу зан чанар, хүн чанаргүй байдлаас үүдэлтэй тул тэд хов жив ярих дуртай байдаг. Энэ нэр томьёоны үүднээс авч үзвэл, “хов жив ярих” гэдэг нь үнэнийг худал, худлыг үнэн гэж байнга ярьдаг гэсэн үг юм; энэ нь хар цагааныг сольж, тэр ч бүү хэл давс хужир нэмж, ул суурьгүй буруутгаж, үндэслэлгүй шүүмжилж, хүссэнээрээ ярих явдал юм. Тийм хүмүүс юмыг хэзээ ч эергээр ярьдаггүй; хэлсэн үг нь хүмүүсийг босгон байгуулдаггүй, хүмүүст ямар ч ашиг тусгүй, нэмэргүй байдаг. Тэдэнтэй харилцаж, холбогдож, ярилцах явцад тэдний яриаг сонсох нь ихэвчлэн хүмүүсийн зүрх сэтгэлийг харанхуй, булингарт автуулж, тэр ч бүү хэл Бурханд итгэх итгэлээ алдахад хүргэдэг, ингэснээр хүмүүс Бурханд итгэх хүсэлгүй болж, сүнслэг үйл ажиллагаа, цуглааны үеэр сэтгэлээ тайван байлгаж чаддаггүй. Тэдний тараадаг зөв буруу, хов живэнд хүмүүсийн оюун санаа, сүнс үргэлж тавгүйтдэг ба хүн бүрийг таагүй харж, бусдын дутагдлыг л харж эхэлдэг. Хов жив сонссоны дараа хүмүүсийн хэвийн сэтгэлгээ ихэвчлэн үймэрч, хэрэг явдлын талаарх зөв үзэл бодол нь ч үймэрч, зөв бурууг ялгахад хэцүү болдог. Ялган таних чадваргүй хүмүүс хов жив ярих дуртай хүмүүсийн хэлдэг зарим зүйлээс болоод үргэлж өөрийн мэдэлгүй уруу татагдаж, сорилтод ордог. Тэд “Тэр хүмүүс хэнд ч хор хүргээгүй, цуглаанд хэвийн оролцдог, заримдаа бүр бусдад өглөг өгч, тусалдаг, ямар ч муу зүйл хийгээгүй” гэж боддог. Гэвч ийм хүмүүстэй харилцсаны үр дагавраар тэд ихэвчлэн зөв буруугийн асуудалд орооцолдож, сорилтод автаж, хүмүүсийн дундах сэтгэл хөдлөлийн ээдрээтэй байдал, хүн хоорондын зүй бус харилцаанд орооцолддог. Хов жив ярьдаг энэ хүмүүс хүмүүсийн дундах зүй зохистой харилцааг үймүүлж, хүмүүсийн оюун санаан дахь цэвэр ойлголтыг хорлон сүйтгэхэд онцгойлон төвлөрдөг. Тэдний үзэл бодлоор бол, сайн харилцаатай, бие биеэ дэмжиж, тусалж чаддаг хэн боловч тэдний нууц дайралт, шүүмжлэлийн бай болдог. Үүний адилаар, үүргээ жаахан үнэнчээр гүйцэтгэж, тодорхой хэмжээнд зарлагаддаг хэн боловч бас тэдний дайралтын бай болдог. Ямар нэг зүйл хэчнээн сайн, эерэг байсан ч тэд гутаах аргаа олдог. Тэд бүх зүйлийг битүүхэн шүүмжилж, бүх хэрэг дээр шүүмжлэл хэлж, бүх асуудал дээр өөрийн гэсэн үзэл бодолтой байдаг. Энэ үзэл бодол нь үнэндээ жинхэнэ үзэл бодол биш; харин тэд дэмий чалчиж, зөв бурууг хольж хутгаж, хар цагааныг сольдог; тэд зорилгодоо хүрэхийн тулд, хүмүүсийн дунд яс хаяхын тулд, эсвэл зарим хүнийг гүтгэхийн тулд санаатайгаар, болчимгүй байдлаар юм зохиож, давс хужир нэмж, ор үндэсгүй буруутгаж, байхгүйг бий болгож ярихдаа ч тулдаг. Баримтыг мэдэхгүй хүмүүс тэдний яриаг сонсоод үндэслэлтэй санагдаж, худал байх боломжгүй гэж бодоод төөрөлддөг. Хов жив ярих дуртай ийм төрлийн хүн аливаа эерэг зүйлийг битүүхэн шүүмжилдэг. Энэ нь тэд шударга ёсны мэдрэмжтэйгээс болж байгаа юу? (Үгүй.) Үүргээ идэвхтэй гүйцэтгэдэг, үнэнч, өөрсдийгөө урам зоригтойгоор зарлагаддаг, мөс чанар, эрүүл ухаантай хүмүүсийг тэд эсэргүүцэж, үл тоомсорлодог. Тэгвэл энэ хүмүүсийн болчимгүй ярьдгийн шалтгаан юу вэ? Уг үндэс нь хаана оршиж байна вэ? Яагаад тэд үргэлж хов жив ярих дуртай байдаг вэ? (Хүн чанар муутай болохоор.) Зөв; хүн чанар муутайгаас болж байгаа юм. Хэрвээ хүн чанар сайтай байсан бол хов жив ярихгүй байсан. Яриа нь мөс чанар, ухаалаг байдалд үндэслэх ёстой; хүн алхам тутамдаа гажууд онол, тэрс үзэл чалчиж болохгүй. Хов жив ярихын үндэс нь муу хүн чанар юм. Ийм хүмүүсийн хэлсэн ямар ч үг гажууд утгатай байдаг; зөөлрүүлж хэлбэл тэд бусдыг шүүмжилж байгаа ч үнэндээ үг нь яллах, хараах хорон санаархал, өдөөн хатгалга, атаархал, эсэргүүцэл, үзэн ядалт, тэр ч бүү хэл унасан дээр нь дэвслэх элемент агуулж байдаг. Товчхондоо, эдгээр нь хов жив ярихын гол онцлог юм. Эдгээр онцлогоос гадна ийм хүмүүст өөр нэг нийтлэг шинж байдаг: Тэд өөрт нь байхгүй зүйлтэй хүмүүст дургүйцэж, өөрт нь байгаа зүйл бусдад байхгүй бол шоолдог. Тэдний хүн чанар сайн уу? (Үгүй.) Өөрт нь байхгүй зүйлтэй хүмүүст дургүйцэж, өөрт нь байгаа зүйл бусдад байхгүй бол шоолдог ийм хүмүүс өөрөөс нь илүү дээр хэнд ч атаархаж, ар хударгаар нь муулж, шүүмжилж, ялладаг; харин хэн нэгэн өөрөөс нь дор байвал егөөдөн инээж, дооглож, ёжилж, доромжлоход бэлэн байдаг. Тэд аливаа хэрэг явдлыг зөвөөр ойлгож, эсвэл хүний хамгийн үндсэн ёс суртахуунд үндэслэн үүнд хандаж чаддаггүй. Тэд хэн нэгнийг ерөөх шаардлагагүй, хэн нэгэнд сайн сайхныг хүсэх, бүх зүйл хүссэнээр нь болохыг хүсэх, эсвэл зөв замаар яваасай гэж хүсэх ч шаардлагагүй; гэхдээ ядаж л тэд ямар нэг хорсол тээлгүйгээр бусдыг зөв үнэлэх ёстой—тэд үүнийг ч хийж чаддаггүй. Тэдний хов жив ярихын цаад шалтгаан юу вэ? Мэдээж, тэдний яриа, бусдад хандах хандлага, юу бодож, зүрх сэтгэлийнхээ гүнд бусдад хэрхэн хандаж байгаагаас ийм төрлийн хүмүүсийн хүн чанар хорлонтой гэдэг нь илэрхий байдаг. Ийм төрлийн хүмүүс зөвхөн амаараа хов жив ярьдаг ч эдгээр үйлдлийн цаана тэдний ололт амжилт, хүрэхийг хүсдэг зорилго, мөн зүрх сэтгэлийнх нь гүн дэх хүмүүс, үйл явдалд хандах жинхэнэ үзэл бодол, хандлага оршиж байдаг. Хов жив ярих дуртай хүмүүс үнэнийг сайн ухамсарладаг эсэх, үнэнийг хайрладаг хүмүүс мөн эсэхийг түр хойш тавья, тэдний хүн чанарын онцлог шинж болох хов жив ярих дуртай байдалд нь үндэслэн үзвэл тэд чуулганы ах эгч нарт ямар нэг сайн юм уу эерэг нөлөө үзүүлж чадах уу? (Үгүй.) Яавч үгүй!

Хов жив ярих дуртай хүмүүс ямар илрэлтэй байдгийг тодорхой жишээн дээр авч үзье. Жишээлбэл, гэр бүл нь маш баян боловч сайн мэдээ номлож, Бурханд гэрчлэл хийхийн төлөө махан биеийн таашаалыг орхиж, гэрээсээ явж үүргээ гүйцэтгэсэн нэг эгч байлаа гэе. Надад хэл дээ, хэвийн хүмүүс энэ нөхцөл байдлыг хэрхэн үзэх вэ? Тэд түүнийг биширч, шагшин бахдахгүй гэж үү? Ядаж л тэд тэр эгчийг үүргээ гүйцэтгэхийн тулд махан биеийн таашаалыг золиосолж чадсанаараа сайшаалтай, үлгэр дуурайл авахуйц гэж бодно. Гэвч хов жив ярих дуртай хүмүүс түүний талаар юу гэж хэлдэг вэ? Тэд: “Тэр баян хүний амьдралыг орхиод өдөржин гадуур явж, сайн мэдээ номлож байна; ингээд байвал эрт орой хэзээ нэгэн цагт нөхөр нь түүнийг хөөж гаргана даа! Бурханд итгэх нь ерөөл хүртэж, таашаал эдлэх явдал биш гэж үү? Түүнийг хар л даа, ерөөлтэй хэр нь яаж эдлэхээ мэдэхгүй, гэр бүл, карьераа орхиод үнэн сэтгэлээсээ үүргээ гүйцэтгэж байна; тэнэг хэрэг биш үү? Хэрвээ манай гэр бүл тийм баян байсан бол би зүгээр л гэртээ жаргах байсан” гэдэг. Надад хэл дээ, тэр үгэнд хүн чанарт нийцсэн, бусдыг босгон байгуулсан ганц ч гэсэн өгүүлбэр байна уу? (Үгүй.) Жаахан ялган таних чадвартай хүмүүс үүнийг сонсоод, “Энэ нь баримтыг гуйвуулж байгаа хэрэг биш үү? Итгэгч хүн Бурханы төлөө өөрийгөө зарлагадахын тулд бүхнийг орхиж, материаллаг таашаал хөөцөлдөхгүй байх нь угаасаа эерэг зүйл атал тэд үүнийг яллаж байна” гэж бодно. Хэрвээ ялган таних чадваргүй хүн үүнийг сонсвол төөрөлдөж, үймэрнэ; Бурханд итгэх зүтгэл, үүргээ гүйцэтгэхийн тулд аливааг орхиж, өөрийгөө зарлагадах зүтгэл нь тэр даруй эрс буурна. Хов жив ярих дуртай хүмүүсийн үг цөөн ч бусдад үзүүлдэг сөрөг нөлөө нь их бөгөөд хэн нэгнийг хэсэг зуур сөрөг болгож, сэргэж чадахааргүй болгоход хангалттай байдаг. Тийм биш гэж үү? (Тийм.) Харваас үнэмшилтэй сонсогдох хэдхэн үг л зарим хүнийг сонсмогц нь хордуулж чадна. Ийм хортой үг хэлж чаддаг хүмүүсийн хүн чанарын талаар энэ нь юу хэлж байна вэ? (Муу.) Сонссоны дараа хүний итгэлийг нэмэгдүүлэх өгүүлбэр тэдний үгэнд байна уу? (Үгүй.) Энэ бүх үг юу вэ? Ерөнхийдөө эдгээр нь бүгд үл итгэгчдийн үг; Бурханыг дагадаг хүмүүсийн хэлэх ёстой ганц ч өгүүлбэр байхгүй. Тодруулбал, энэ хүмүүсийн үгэнд хүн чанартайг нь тусгадаг ганц ч өгүүлбэр байхгүй. Хүн чанаргүй байна гэж юу гэсэн үг вэ? Бүр ёс суртахуун ч байхгүй гэсэн үг. Ёс суртахуунгүй байна гэж юу гэсэн үг вэ? Тэр эгч амьдралын нөхцөл сайтай, баян гэр бүлтэй байхад энэ хүмүүсийн хандлага ямар байна вэ? Ердөө л бишрээд, дараа нь сайн сайхныг хүсээд өнгөрч байна уу? (Үгүй.) Тэгвэл тэдний хандлага юу вэ? Атаархал, дургүйцэл, хорсол, зүрх сэтгэлдээ гомдол тээх: “Тэр ийм их мөнгөтэй байх эрхтэй гэж үү? Надад яагаад тийм их мөнгө байдаггүй юм бэ? Бурхан яагаад намайг биш, түүнийг ерөөдөг юм бэ?” Тэр эгч баян, чинээлэг тул тэд атаархаж, үзэн яддаг бөгөөд жинхэнэ бишрэл юм уу сайн сайхныг хүссэн ганц ч үг хэлдэггүй. Энэ нь хамгийн наад захын ёс суртахуун ч огт байхгүйг илтгэдэг. Тэр эгч баян тул тэд үзэн ядалт өвөрлөдөг, бараг л түүнийг дээрэмдэж, эд хөрөнгийг нь залилж авах шахдаг. Түүнчлэн, энэ эгч баян гэр бүлд амьдарч байгаа ч амьдралын сайн нөхцөл, материаллаг тав тухыг орхин явж, үүргээ гүйцэтгэж чаддаг; Бурханд итгэгчийн хувьд энэ нь баяр хүргүүштэй, биширч, бахдууштай зүйл юм. Хүмүүс түүнд сайн сайхныг хүсэж, түүнтэй дотносож, түүнээс үлгэр дуурайл авахаар оролдож байх ёстой. Гэвч хов жив ярих дуртай энэ хүмүүс иймэрхүү үг хэлдэг үү? (Үгүй.) Тэд яаж ярьдаг вэ? Өгүүлбэр бүр нь хатуу үг, үзэн ядалтын өнгө аястай байдаг. Тэд яагаад ингэж ярьж чаддаг вэ? Учир нь тэд өөрсдийн нөхцөл байдалд сэтгэл ханамжгүй, сэтгэл дундуур байж, хорсол тээж явдаг тул уураа энэ баян эгчид гаргадаг. Бурханд итгэгчийн хувьд хүн үүргээ идэвхтэй гүйцэтгэж, үнэнийг эрэлхийлж чаддаг хүмүүсийг онцгойлон үнэлж, биширч, тэднээс суралцаж, үлгэр дуурайл авах ёстой. Өөрсдийн сул талыг нөхөхийн тулд тэр эгчийн давуу талаас суралцахын оронд энэ хүмүүс түүнийг тэнэг гэж шоолж, тэр ч бүү хэл нөхөр нь түүнээс салаасай гэж найддаг; эвгүй байдалд орохыг нь харах гэж хүлээдэг. Хэрвээ тэр эгчийн нөхөр үнэхээр салчихвал тэд баярлахгүй гэж үү? Тэдний хүсэл биелэхгүй гэж үү? Энэ нь тэдний жинхэнэ мэдрэмж, мөн санаархал, зорилгыг тусгадаг. Тэд бусдад сайн сайхныг хүсдэггүй; сайн яваа, эсвэл өөрсдөөс нь илүү хэн нэгнийг хараад атаархал, хорслоор дүүрдэг. Хүний Бурханд итгэх итгэл хэчнээн хүчтэй байх нь хамаагүй, хэрвээ тэр хүн өөрсдөөс нь илүү байвал ер болохгүй. Тэд ямар ч хүн чанаргүй бөгөөд ерөөл, босгон байгуулалтын ганц ч үг хэлж чаддаггүй. Тэд яагаад ийм үг хэлж чаддаггүй вэ? Учир нь тэдний хүн чанар хэтэрхий ёрын муу! Тэд хэлэхийг хүсэхгүй, эсвэл зөв үг олдохгүй байгаа юм биш; харин зүрх сэтгэл нь атаархал, хорсол, дургүйцлээр дүүрэн байдаг тул ерөөлийн үг хэлэх боломжгүй болгодог. Тэгвэл зүрх сэтгэл нь ийм завхарсан зүйлээр дүүрэн байгаа нь тэдний хүн чанар хорлонтой гэдгийг илтгэж чадах уу? (Тийм.) Чадна. Тэд ийм завхарсан зан чанар харуулдаг учраас бусад хүн ялган танихад амархан болж, завхарсан мөн чанарыг нь нэвт харж чаддаг.

Өөр нэг жишээ авч үзье. Нэг эгч Бурханд итгэхээсээ өмнө бэр эгчтэйгээ үргэлж зөрчилддөг байжээ. Сүүлд нь хоёулаа Бурханд итгэж эхэлсэн бөгөөд Бурханы үгийг идэж ууснаар зарим үнэнийг ойлгож авсан байна. Тэд биеэ хэрхэн авч явах, бусадтай хэрхэн нийцэлтэй байх ёстойг ухаарч, завхрал харуулах үедээ бие биедээ сэтгэлээ нээж, өөрсдийгөө таньж мэдэхээр оролдож, энэ нь харилцааг нь улам эв найртай болгожээ. Зарим хүн тэднийг биширч, “Тэднийг хар даа, гэр бүлээрээ Бурханд итгэдэг, бэрүүд яг л төрсөн эгч дүүс шиг байна. Энэ бүхэн Бурханд итгэдгээс нь болсон биш үү? Шүтлэггүй хүмүүсийн гэр бүлийнхэн огт таарч тохирдоггүй, үргэлж бие биетэйгээ тэмцэлдэж, өрсөлддөг, нэг эхээс төрсөн ах дүүс хүртэл тэгдэг. Итгэгчид хамаагүй дээр; бэрүүд төрсөн эгч дүүс биш ч гэсэн Бурханд итгэдэг л бол нийтлэг зорилгыг эрэлхийлж, нэг замаар алхаж, нэг хэлээр ярьдаг тул сүнсээрээ таарамжтай байдаг нь үнэхээр гайхалтай!” гэж хэлдэг. Энэ нь Бурханд чин сэтгэлээсээ итгэдэг хүмүүс шүтлэггүй хүмүүсээс ялгаатай болохыг харуулж байна. Өөр өөр гэр бүлээс гаралтай хүмүүс нийтлэг зорилго, эрэлхийллээр нэгдэж, Бурханы гэрт болон Бурханы өмнө таарамжтай байдаг. Ингэж хэлэхийн зорилго нь энэ бол Бурханы үг, ажлын үр нөлөө, Бурханаас хүмүүст өгсөн нигүүлсэл гэдгийг хүмүүст мэдэгдэх явдал юм. Энэ бол шүтлэггүй хүмүүст байдаггүй, тэдний эдэлж чаддаггүй зүйл. Ядаж л үүнийг сонссоны дараа хүн Бурханд итгэх нь сайн хэрэг гэж бодож, Бурханд итгэх итгэлийн талаар сайхан сэтгэгдэлтэй болно. Гэвч хов жив ярих дуртай хүн энэ талаар юу гэж хэлэхийг сонс доо: “Хм! Чи тэр бэрүүдийг гаднаа таарч тохирч, цуглааны үеэр эв найртай байхыг харж магадгүй—гэхдээ тэд бас заримдаа хоорондоо маргалддаггүй гэж үү? Чи мэдэхгүй байна, тэд өмнө нь ямар айхтар хэрэлддэг байсан гээч!” Бусад нь: “Тэдний урьдын маргаан, хэрүүл Бурханд итгэдэггүй, үнэнийг ойлгодоггүй байсантай нь холбоотой. Тэд одоо үнэхээр сайхан харилцаатай байгаа! Учир нь тэд одоо хоёулаа Бурханд итгэдэг, зарим үнэнийг ойлгодог, бие биедээ сэтгэлээ нээж нөхөрлөж, өөрсдийн завхралыг таньж мэдэж чаддаг, ихэнхдээ хамтдаа үүргээ гүйцэтгэдэг. Хэдийгээр тэдний хооронд бага зэрэг зөрчил байсаар байгаа ч ерөнхийдөө өөр хоорондоо алдаагаа хүлээн зөвшөөрч, хийж буй бүх зүйлээ хоорондоо зөвлөлдөж чаддаг. Энэ бол шүтлэггүй хүмүүсийн хүрч чадахгүй зүйл, цус нэгтэй хамаатнууд ч ингэж чадахгүй” гэдэг. Гэсэн ч хов жив ярьдаг хүн: “Хэрэлддэггүй айл гэж хаана байх вэ? Бэрүүд байтугай төрсөн эгч дүүс ч хэрэлддэг биз дээ? Тэд одоо эв найртай харагдаж байгаа нь бусдад зориулсан үзүүлбэр. Хадам аав нь үхмэгц өв хөрөнгө булаацалдахгүй гэдэгт би лав итгэхгүй! Бурханд итгэх нь зүгээр л нэг хүсэл, нэг төрлийн сүнслэг тайтгарал биш гэж үү? Тэд үнэхээр үүнээс болж тийм их эд хөрөнгөө орхиж чадна гэж үү? Яавч үгүй!” гэдэг. Энэ үгэнд баримттай нийцэх ганц ч болов өгүүлбэр байна уу? Хүмүүст сайн сайхныг хүссэн, ерөөсөн ямар нэг зүйл байна уу? (Үгүй.) Бусад хүн өөрсөд шиг нь Бурханы нигүүлслийг эдэлж байгааг хараад Бурханд итгэх нь үнэхээр сайн хэрэг гэсэн хувийн сэтгэгдлээ илэрхийлсэн ямар нэг зүйл байна уу? (Үгүй.) Хов жив ярьдаг хүмүүсийн үзэл бодлоор бол ах эгч нарын дунд гарч буй эдгээр хувийн өөрчлөлт бүгд хуурамч; Бурханд итгэснээс ирдэг үнэнийг олж авах, зан чанарын өөрчлөлт бүгд худал; тэд Бурхан хүмүүсийг ариусгаж чадна, Бурхан хүмүүсийг өөрчилж чадна гэдэгт итгэдэггүй. Тэдний үгээс хүмүүсийг дураараа шүүж, үзэн ядаж, харааж байгааг нь төдийгүй Бурханы ажил, үг хүмүүст ямар үр нөлөө үзүүлдгийг үгүйсгэж, үл итгэж байгааг нь харж болно. Бэрүүд Бурханд итгэдгээсээ болоод сайн харилцаатай байж, хамт байхдаа бие биедээ хүлээцтэй, тэвчээртэй ханддаг. Хов жив ярих дуртай энэ хүн зүрх сэтгэлдээ тавгүйрхэж, сэтгэл дундуур болдог тул боломжит бүх аргаар эгч дүүсийн хооронд яс хаяхаар оролдож, тэднийг уулзах үедээ маргалдаж, хэрэлддэг болгож чадвал баярладаг. Энэ ямар гээчийн муухай хандлага вэ? Энэ ямар сэтгэлгээ вэ? Сэтгэлгээнээс нь харвал энэ бага зэрэг гажууд биш үү? (Тийм.) Царай төрхийн хувьд энэ нь жигшүүртэй царай биш үү? (Тийм.) Гэсэн ч ийм төрлийн хүмүүс чуулганы амьдралд оролцсоор байдаг бөгөөд үүргээ гүйцэтгэдэг хүмүүсийн дунд тэдэн шиг хүмүүс цөөнгүй байдаг. Ийм хүмүүсийг ерөнхийд нь “хорон хэлтэй” гэдэг. Үнэндээ тэдний хэл хортой байгаад зогсохгүй дотоод ертөнц нь итгэхийн аргагүй харанхуй, хорлонтой байдаг! Ах эгч нар туршлагын ямар ч сайн гэрчлэл хуваалцсан бай, тэдний нүдээр энэ бүхэн нь зохиомол, төсөөлсөн зүйл бөгөөд ямар ч онцгой юм байхгүй. Бурхан хэний дотор шүүлт, гэсгээлтийн ажил хийж, ихээхэн зүйл олж авахад хүргэж, улмаар тэд босож зогсоод туршлагаа хуваалцаж, Бурханд гэрчлэл хийж чаддаг болсон ч бай хамаагүй—зүрх сэтгэлийнхээ гүнд энэ хүмүүс үүнийг басамжилж, “Юу нь тийм сайн байгаа юм бэ? Ийм олон номлол сонссоны дараа ямар ч хүн жаахан ойлголттой болохгүй гэж үү? Чи зүгээр л туршлагын гэрчлэлийн нийтлэл бичээд сэтгэл ханаж, өөрийгөө ялагч гэж үзэж байгаа юм уу? Ирээдүйд юмс буруугаар эргэх үед бурханы талаар гомдоллосон хэвээр байх эсэхийг чинь харъя л даа. Бурхан хүүхдийг чинь авчихвал чи уйлах эсэхийг, тэр үед бурханд итгэж чадах эсэхийг чинь харъя!” гэж боддог. Тэдний зүрх сэтгэл юугаар дүүрсэн гэж та нар бодож байна? Дэлхий нийтээрээ эмх замбараагүй байх, хүмүүс зөв замаар алхахгүй байхыг хүсэх хүсэл биш гэж үү? Товчхондоо, хэний гэр бүлд юу тохиолдохоос үл хамааран тэд заавал ямар нэг зүйл хэлэх ёстой байдаг, гэхдээ юу хэлэхээс үл хамааран энэ хүмүүс бүгд нэг онцлог шинжтэй байдаг: тэд хэнийг ч сайн сайхан яваасай гэж хүсдэггүй—хүн бүрийг ямар ч гавьяагүй мэтээр ярьдаг; бусдыг хог новш мэтээр ярих нь тэднийг баярлуулдаг бөгөөд тэд бусдын зовлонд үргэлж баясдаг. Хэрвээ хүн баян гэр бүлтэй бол тэд атаархаж, уурлаж, үзэн ядаж, зүрх сэтгэлдээ байнга гомдоллож, Бурхан тэр хүний эд хөрөнгө, эдэлж буй нигүүлслийг хураан авч, өөрсдөд нь өгөөсэй гэж хүсдэг. Энэ хүмүүсийн бусдын ар хударгаар ярьдаг гомдлын үгийг сонсохын аргагүй байдаг. Тэд ямар нэг байдлаар Бурханд итгэгчидтэй адилхан байна уу? Мэдээж ийм төрлийн хүмүүс дүр эсгэхдээ гаргууд. Зүрх сэтгэл нь хэчнээн хорлонтой, харанхуй байсан ч цуглааны үеэр ах эгч нарын өмнө тэд ч бас өөрсдийн ойлголт, ухаарлыг нөхөрлөж, сүржин хоосон сургаал чалчин өөрсдийгөө далдалж, өөрсдөдөө “алдар суутай”, сайн дүр төрх бүрдүүлнэ. Гэвч нүднээс далдуур тэд хүн шиг ярьдаггүй, хүний үнэргүй авирладаг. Ихэнх хүн хэрвээ энэ хүмүүстэй харилцаж байгаагүй, жинхэнэ илрэл юм уу зүрх сэтгэлийнх нь гүнд юу байгааг мэддэггүй, зөвхөн цуглааны үеэр зөв ярихыг нь л сонссон бол тэдний хүн чанар хэчнээн өөдгүй, харгис болохыг, эсвэл ёс жудаг нь хэчнээн дорд болохыг олж мэдэхгүй, харин ч бүр тэднийг сайнаар бодох болно. Тэдэнтэй илүү их цагийг өнгөрөөж, нүднээс далдуур амьдрал дахь үйлдэл, зан авирыг нь ойлгосны дараа л хүмүүс тэднийг аажмаар ялган таньж, жигшдэг. Тиймээс хэн нэгнийг ялган танихдаа зөвхөн цуглааны үеэр хэлдэг сайхан үгэнд нь үндэслэх ёсгүй; тэдний мөн чанар, үнэн төрхийг нь нэвт харахын тулд нүднээс далдуур амьдралынх нь үйлдэл, үгийг нь ажиглах ёстой.

Хов жив ярих дуртай төрлийн хүмүүс хүн шиг ярьдаггүйгээс гадна өөр нэг онцлогтой: Тэд хүн бүр, бүх зүйлийн талаар, тэр ч бүү хэл танихгүй, харилцаж үзээгүй хүмүүсийнхээ талаар ч юм хэлэхийг хүсдэг бөгөөд бусдын амьдралын өчүүхэн жижиг зүйлийг ч зүгээр өнгөрөөдөггүй. Ингэж хэлснийх нь үр дүнд аливаа зүйл хэчнээн эерэг байсан ч тэдний яриагаар бол сөрөг болж хувирдаг; аливаа зүйл хэчнээн зүй зохистой байсан ч тэдний бузар амнаас гарахдаа сөрөг зүйл болж гажууддаг. Энэ нь тэднийг баярлуулж, тэд сайн хооллож, бөх унтдаг. Надад хэл дээ, энэ ямар төрлийн амьтан бэ? Жишээлбэл, зарим ах эгч энэ жил сайн орлоготой, санхүүгийн хувьд дээрдэж—аравны нэгээс арай илүү өргөл өргөвөл тэд атаархаж, “Энэ жил яагаад ийм их өргөл өргөж байгаа юм бэ? Бурхан хүнийг сайн, муу эсэхийг тодорхойлохдоо хэр их өргөл өргөсөнд чинь үндэслэдэггүй. Чиний идэвх зүтгэл ямар хэрэгтэй юм бэ? Бурханы гэр мөнгөөр дутахгүй” гэж хэлдэг. Сонсоход таагүй үг дахиад л гарч ирж байна, тийм биз дээ? Хэн зүй зохистой зүйл эсвэл үнэнд нийцсэн зүйл хийх нь хамаагүй, тэд үүнд дургүйцэж, зүрх сэтгэлдээ туйлын их зэвүүцдэг. Тэд сул талыг чинь барьж авах боломжит бүх аргыг хэрэглэн, чамайг дайрч, буруутгаж, яллах шалтаг хайдаг ба чамайг мохоож, эерэг байдлыг чинь үгүй хийж, чамайг бүрэн будилуулж, юу зөв, юу буруу болохыг ялгаж чадахгүй болтол чинь нүддэг. Тэгээд тэдний бах нь ханаж, дотроо чамайг дооглож, “Байгаа байдал чинь ердөө л энэ, тэгсэн хэр нь туршлагын гэрчлэл ярина гэнэ ээ!” гэж дотроо хэлдэг. Энэ нь диавол үнэн төрхөө харуулж байгаа хэрэг биш гэж үү? Эдгээр нь Сатаны зарц, антихристийн үг биш гэж үү? (Мөн.) Ийм төрлийн хүний тухай ярих тусам Миний уур хүрч, зэвүүцэж байна. Та нар ийм хүмүүстэй ер нь тааралдаж байсан уу? Гадаад төрх, царай зүс нь ямар байхаас үл хамааран, хов жив ярих гэж байх үедээ тэдний царайны хувирал хачин жигтэй болдог: уруул нь мурийж, нүд нь хялайж, хүн рүү эгцэлж харахаа больдог, зарим хүний царай зүс бүр гажиж байгаа мэт санагддаг. Энэ бол чамд дохио өгч, хүн шиг ярихгүй гэдгээ чамд хэлж байгаа хэрэг. Тэгвэл чи яах вэ? Чи энэ дохиог хүлээж авах уу, эсвэл хаах уу? (Хаана.) Чи тэднээс холдож, тэдэнд “Битгий ярь; би сонсмооргүй байна. Чи дэндүү их хов жив ярьдаг. Хэрвээ чи хүн шиг ярихгүй юм бол надаас хол бай. Би чиний үймээнд өртмөөргүй байна; би хүмүүс хоорондын ийм зүй бус харилцаанд орооцолдмооргүй байна, би чам шиг хүнд анхаарал хандуулахгүй” гэж хэлэх ёстой. Та нарын дундаас хэн хов жив ярих дуртай, хэн ийм төрхтэй байгааг ажиглаад, тэднээс хурдан холд. Ийм хүмүүсийн хүн чанарын онцлог юу вэ? Энэ нь хортой үг хэлэх, эсвэл хар ярианд хэлдгээр “хорон хэлтэй” байх явдал юм. Тэдний хортой үгийг ил болгосноор чи тэдний гаргадаг төрөл бүрийн яриаг харж болно; үг яриагаар нь дамжуулан чи тэдний дотоод ертөнцийг харж, хүн чанар-мөн чанар нь яг ямар болохыг, тэд ёрын муу хүмүүс мөн эсэхийг тодорхойлж чадна. Хов жив ярих дуртай ийм төрлийн хүмүүс төрөл бүрийн дохио, яриа гаргаснаар дамжуулан бусад хүн өөрсдийг нь ёрын муу хүмүүс гэж тодорхойлдог. Ийм төрлийн хүмүүс зайлуулагдах юм уу хөөгдөх стандартыг бүрэн хангадаг; тэдэнд ямар ч өршөөл үзүүлж болохгүй. Тэднийг зайлуулах ёстой бөгөөд тэднээр чуулганыг үймүүлүүлж болохгүй.

Бид дөнгөж сая хов жив ярих дуртай хүмүүсийн онцлог шинжийн талаар нөхөрлөсөн бөгөөд тэдний Бурханд итгэх итгэлийн нөхцөл байдал болон хүн чанарын илрэлээс харахад тэд үнэнийг зэвүүцдэг, үнэнийг хайрладаггүй хүмүүс гэдэг нь илэрхий байх ёстой. Тэдний хүн чанар нь учирлаад нэмэргүй, хүний хамгийн наад захын ёс суртахуунгүй байх хэмжээнд тааруухан байдаг; гагцхүү тэдний тохиолдолд, муу хүн чанарынх нь онцлог нь тэд хов жив ярих тун дуртай байдагт оршдог. Тэдний хэлж буй үгээс хүн чанарынх нь онцлог болон хүн чанар-мөн чанарыг ажиглаж болно; мэдээж ийм төрлийн хүмүүс бол муу хүн чанартай хүмүүс юм. Тэдний хүн чанар хэр муу вэ? Энэ нь ёрын муу байх хэмжээнд хүртэл муу тул тэднийг ёрын муу хүмүүсийн ангилалд оруулдаг. Учир нь тэдний ихэвчлэн хэлдэг үг нь хааяа нэг гомдоллох, бага зэрэг атаархах, хааяа нэг хүн чанарын сул талыг харуулах явдал биш; тэдний илрэл нь нийтлэг, жирийн завхарсан зан чанар биш, харин ёрын муу хүмүүсийн ангилалд багтдагийг нь батлахад хангалттай. Энэ бол нэг дэх төрлийн хүн: хов жив ярих дуртай хүмүүс юм.

Б. Завшааныг далимдуулах дуртай

Хоёр дахь төрлийн хүмүүс бол завшааныг далимдуулах дуртай хүмүүс юм. Завшааныг далимдуулах дуртай байдлын талаар нөхөрлөх үед зарим хүнд гарцаагүй үзэл төрдөг бөгөөд тэд “Ямар завхарсан хүн завшааныг далимдуулах дургүй байдаг юм бэ? Энэ бол хүний уг чанар; мууг үйлдэхгүй байгаа л бол завшааныг жаахан далимдуулахад юу нь тийм ноцтой гэж?” хэмээн боддог. Бидний энд нөхөрлөж буй завшааныг далимдуулах дуртай байдал нь хэвийн хүмүүс завшааныг далимдуулах дуртай байдгийн цар хүрээнээс даван гардаг— энэ нь ёрын муугийн түвшинд хүрдэг. Чуулганд ийм төрлийн хүн цөөнгүй, ядаж л нэг хэсэг нь байж таарна. Тэд “бид бүгд ах эгч нар” гэх нэрийдлээр, хаа сайгүй завшааныг далимдуулж, ах эгч нарын дунд, Бурханы гэрт, чуулганд завшааныг далимдуулдаг. Тэд ямар завшааныг далимдуулдаг вэ? Жишээ нь, гэрийнхэн нь байшин худалдаж авах хэрэгтэй ч мөнгө нь хүрэхгүй байвал тэд хамаатан садан, найз нөхдөөсөө зээлдэггүй, банкнаас зээл авахаар ч очдоггүй; харин хүүгийн талаар, эсвэл зээлээ хэзээ буцааж төлөх талаар огт дурдалгүйгээр ах эгч нараас зээлдэг—тэд зүгээр л зээлдэг. Тэд “зээлж байгаа” гэж хэлэх нь сайхнаар хэлж буй хэрэг; үнэн хэрэгтээ тэд зүгээр л авч байгаа юм, учир нь тэр мөнгийг буцааж төлөх юм уу хүү төлөх бодол тэдэнд огт байдаггүй. Тэд яагаад ах эгч нарыг онилдог вэ? Тэд бүгд ах эгч нар учраас бэрхшээлтэй үед тусламжийн гараа сунгах ёстой, хэрвээ хэн нэгэн туслахгүй бол ах эгч биш гэж тэд боддог. Тиймээс тэд ах эгч нараас мөнгө зээлэхээр очихдоо, өөрсдөд нь мөнгө зээлүүлэх нь зүй ёсны хэрэг гэж ах эгч нарт бодогдуулах элдэв шалтаг бодож олдог. Зарим хүн аль нэг ах эгчийн гэр бүл машинтайг хараад машинд нь санаархаж, хэд хоног тутам зээлэхээр очдог. Тэд зээлээд буцааж өгдөггүй, бензин хийж өгдөггүй, заримдаа бүр машиныг нь хонхойлгож, аваар осол гаргадаг. Тэд бусдын гэрт байгаа сайхан хоол, хэрэгтэй зүйл, эсвэл ямар нэг үнэтэй зүйлийг хармагцаа санаархаж, арга сэдэж, өөртөө авахаар шунадаг. Тэд хэнийд ч очсон нүдэнд нь хулгайчийнх шиг шунал гялалзаж, хаа сайгүй нэгжиж, юм хайж, ямар нэг далимдуулах завшаан, эсвэл авч болох юм хайдаг—жижиг ваартай цэцгийг ч зүгээр өнгөрөөдөггүй. Бусадтай хамт гадуур гарах юм уу хооллохдоо тэд хэзээ ч унааны мөнгө, хоолны мөнгө гаргадаггүй. Ямар нэг сайхан зүйл харах болгондоо худалдаж авахыг хүсдэг ч төлбөр төлөх цаг болоход бусдаар төлүүлдэг, дараа нь буцааж төлөх тухай огт дурддаггүй; тэд зүгээр л нэг мөнгө, хоёр мөнгө ч байсан хамаагүй, завшааныг далимдуулахыг хүсдэг. Хэрвээ чи сайхан зүйлстэй болохыг хүсвэл өөрөө мөнгөө төлж болно; өөрийнхөө мөнгөөр төлөхийг хүсэхгүй байгаа бол бусдыг далимдуулах гэж бүү оролд, бүү ийм шунахай бай; бусдаар хүндлүүлэхийн тулд чи жаахан ч гэсэн ёс жудагтай байх ёстой. Гэвч ийм төрлийн хүн ёс жудаггүй байдаг, зөвхөн завшааныг далимдуулахыг хүсдэг бөгөөд завшааныг далимдуулах тусмаа улам баярладаг. Чуулганд ийм хүмүүс гарч ирэх нь шившиг үү, эсвэл алдар суу юу? (Шившиг.) Энэ бол шившиг. Тэд ингэж завшааныг далимдуулах нь зайлшгүй шаардлагатай гэж та нар хэлэх үү? Тэд хоол авч дийлэхгүй, эсвэл гэртээ хоол ундгүй болчхоод байгаа хэрэг үү? Яавч үгүй. Үнэндээ тэдэнд үрэх мөнгө, идэх хоол хангалттай бий; зүгээр л тэдний шунал маш их, бүр ёс жудгаа алдах хэмжээнд, бусдын жигшил зэвүүцлийг төрүүлэх хэмжээнд хүрсэн хэрэг. Ийм хүн сайн уу? (Үгүй.) Зарим хүн үүргээ гүйцэтгэхдээ үргэлж завшааныг далимдуулахыг хүсдэг бөгөөд жаахан л хохирол амсвал гомдолтой санагдаж, заавал тэр тухайгаа ярих хэрэгтэй болдог. Ажил даалгах үед тэд үргэлж мөнгөний сэдвийг хөнддөг: “Ганц удаа явах унааны зардал ийм болно, байрлах зардал ийм болно, хоолны зардал ийм болох болно гэх мэт." Тэдэнд “Мөнгөнд санаа зоволтгүй, чуулган өгнө” гэж хэлдэг. Гэвч мөнгө авсныхаа дараа тэд бодолхийлж, “Энэ хангалтгүй. Ердөө 200 юаниар би тэнд юу хийж чадах юм бэ? ‘Гэртээ арвич хямгач бай, харин аялахдаа ахиухан мөнгөтэй яв’ гэдэг дээ, би дахиад жаахан нөөц мөнгө авч явах хэрэгтэй; хэрвээ бүгдийг нь зарцуулахгүй бол үлдсэнийг нь чуулганд буцааж өгнө” гэж хэлдэг. Буцаж ирэхдээ тэд мөнгө үлдсэн талаар юу ч дурддаггүй, зардлаа ч тайлагнадаггүй. Тэд чуулганыг далимдуулж зүрхэлдэг юм чинь Бурханы тахилыг завшиж зүрхлэх үү? (Тийм.) Тэд ямар гээч амьтад вэ? Тэд ёс жудаггүй, бас мөс чанар, эрүүл ухаангүй. Бурхан ийм хүмүүсийг сайшаах уу? Зарим нь бүр усанд орж, үсээ угааж, хувцсаа угаахын тулд цуглааны газар юм уу зочин хүлээн авагч айлд очиж, чуулганы угаалгын машин, ус халаагч, шампунь, угаалгын нунтаг зэргийг ашигладаг; тэд өөрийнхийгөө хэмнэхийн тулд эдгээр хэрэглээний зүйлсийг далимдуулж, чуулганы зүйлсийг ашигладаг. Тэд өөрсдийгөө Бурханд итгэдэг тул Бурханы гэрийн нэг хэсэг гэж боддог, тиймээс Бурханы гэрийн аливаа эд зүйл өөрсдөд нь харьяалагддаг, дураараа хэрэглэж болно, хэрэглэхгүй бол, авахгүй бол, завшихгүй бол дэмий хэрэг болно гэж боддог; эвдэлсэн ч гэсэн төлөх бодолгүй байдаг. Өөрсдийнхөө юмыг тэд хэмнэж, ариг гамтай хэрэглэхээ мэддэг хэр нь Бурханы гэрийн тоног төхөөрөмж, эд зүйлийг хүссэнээрээ хэрэглэдэг ба эвдэлбэл төлдөггүй. Энэ сайн хүн мөн үү? Тэд яавч сайн хүн биш. Ялангуяа зарим тохиолдолд чуулган эд зүйл худалдаж авах хэрэгтэй болоход тэд идэвхтэйгээр сайн дураараа оролцож, ийм ажил хийхдээ тун дуртай байдаг. Тэд яагаад ийм идэвхтэй байдаг вэ? Тэд ашиг хонжоо олох, завшааныг далимдуулах боломжтой гэж боддог; эд зүйл худалдаж аваад үлдсэн мөнгийг нь өөрсдөө халаасалдаг. Тэд ямар ч хамаагүй завшааныг далимдуулахыг хүсдэг, далимдуулахгүй бол хий дэмий хэрэг гэж боддог; энэ бол тэдний баримталдаг логик юм. Хэрвээ завшааныг далимдуулж чадахгүй бол тэд ах эгч нарыг харааж, Бурханы гэрийг хараадаг—хэнийг ч хамаагүй хараадаг; тэд зүгээр л ёрын муу чөтгөрүүд, өмхий гуйлгачид, гуйлгачдын бүлгийн жинхэнэ гишүүд хоолны саваа бариад хаа сайгүй ашиг хонжоо хайж, хаа сайгүй завшааныг далимдуулдаг. Хүмүүс: “Чи дандаа ингэж юм гуйх юм; тэгэхээр өмхий гуйлгачин биш үү?” гэдэг. Тэд: “Зүгээр ээ, намайг юу ч гэж хэлсэн болно—нарийн, харамч, өмхий гуйлгачин, гуйлгачдын бүлгийн гишүүн, үгээгүй ядуу гэж хэлсэн ч болно, завшааныг далимдуулж л байвал болох нь тэр” гэж хариулдаг. Ийм төрлийн хүмүүст ёс жудаг гэж байна уу? (Байхгүй.) Ийм хүмүүс ах эгч нарт тодорхой хэмжээний үймээн учруулдаг биш үү? Ялангуяа амьдрал хэцүү, эдийн засгийн нөхцөл тааруу гэр бүлүүдэд тодорхой хэмжээний үймээн, хор хөнөөл учруулдаг биш үү? (Тийм.) Тэд биеийн хэмжээ нь балчир, онцгой эмзэг хүмүүст сөрөг нөлөө үзүүлэх боломжтой юу? (Тийм.) Хүмүүс тэднийг хармагцаа зэвүүцдэг; харсан хүн болгон тээршаадаг ч татгалзахаас санаа зовдог тул тэдэнд ингэж илт мөлжүүлдэг. Тэднийг хүн чанар муутай, дорд ёс жудагтай гэдгийг хүн бүр мэддэг ч бүгд ах эгч нар гэж бодоод, тэд заримдаа үүрэг гүйцэтгэж чаддаг, жаахан ч гэсэн итгэлтэй, хааяа гэртээ хүн хүлээн авч жаахан хүчин чармайлт гаргаж чаддаг гэдгийг нь хараад—эдгээр зүйлийг бодсондоо ихэнх хүн, хаа сайгүй завшаан далимдуулдаг зан авирыг нь нүдээ аниад өнгөрөөж, нухацтай авч үздэггүй. Гэвч чуулганд тэдний учруулдаг үймээн улам бүр томорч, ихэнх хүнийг тавгүйтүүлэхэд хүрдэг; энэ асуудал биш гэж үү? (Тийм.) Ийм хүмүүс хаа сайгүй хүн хаздаг, хазаад алчихдаг галзуу нохой биш юм аа гэхэд хүмүүст амсхийх сэхээ өгдөггүй өмхий ялаа шиг байдаг. Хэрвээ тэднийг зайлуулахгүй бол тэд эцэс төгсгөлгүй үймээн учруулна. Тэд чуулганд үлдвэл байнга гай тарьж, хүмүүсийг амар тайван байлгахгүй. Үймүүлэх үед нь хүмүүс нэлээд бухимдаж, ийм хүмүүсийг ихэвчлэн зэвүүцдэг; гэсэн ч яах ч аргагүй тул ахин дахин тэвчээд өнгөрдөг. Тэд ямар гээч хүмүүс вэ? Хүмүүсийн дунд ийм жигшүүртэй луйварчид ч байдаг; ийм хүмүүс ер нь яах гэж Бурханд итгэдэг юм бэ? Тэд зүгээр л амьд явах эрхгүй! Боломжтой бүх завшааныг далимдуулдаг—ямар ичгүүртэй юм бэ! Зүгээр л чадварынхаа хэрээр материаллаг зүйлс эдэл; хэрвээ чадваргүй бол бүү эдэл, эсвэл бусдын зүйлийг бүү завш. Бусад хүн хааяа үнэгүй өглөг өгснөөс болж, эсвэл ямар нэг зүйлд онцгой дуртай, ямар нэг зүйлд сэтгэл татагдсанаасаа болж чи жижиг сажиг, ялихгүй завшааныг далимдуулбал хэн ч үүнийг уучилж чадна. “Хүн ядуурвал зориг мохдог” гэж үг байдаг; энэ нь том асуудал биш. Гэхдээ хэрвээ чи ийм маягаар үргэлж завшаан хайж, ичих нүүргүй, увайгүй болохдоо тулж, өмхий гуйлгачин болж, эсвэл хүн бүрийн нүдэнд галзуу нохой, ялаа шиг болсон бол чамайг даруй зайлуулах ёстой. Ийм төрлийн хүмүүсийг нэгмөсөн шийдвэрлэж, энэ бүх асуудалд цэг тавих ёстой.

Завшааныг далимдуулах дуртай ийм хүмүүсийг та нар хэр зэрэг тэвчиж чадах вэ? "Хэрвээ та нар үнэхээр тэвчиж чадахгүй, тэдэнд ашиглуулсны дараа яг л үхсэн ялаа залгисан мэт санагдаж—" ихэнх чинь уураа барьж дийлэхгүй, хамт байхдаа үргэлж тэдний талаар гомдоллодог бол—энэ үед, тэднийг аль хэдийн зайлуулах ёстой байсан биш үү? (Тийм.) Тэвчихийн аргагүй болж, хязгаартаа тулах үед хүн бүр гар нийлж, тэднийг зайлуулах ёстой. Энэ бол Бурханы гэрээс хор хөнөөлийг зайлуулж байгаа хэрэг бөгөөд хүмүүсийн сэтгэлд тун их таалагдах хэрэг юм. Ийм хүн бол зүгээр л өөдгүй новш бөгөөд ихэнх хүний амар амгаланг алдагдуулдаг. Энэ нь чуулганы амьдралд саад болж, үймүүлдэг хор хөнөөлтэй явдал болдог тул хүмүүс цугларч, энэ хүнтэй холбоотой асуудлыг нөхөрлөж, шийдвэрлэхээс өөр аргагүй болдог. Ёрын муу хүний учруулсан үймээн зарим хүнийг аль хэдийн хорлосон тул ингэж хэрэгжүүлэх нь зүй ёсны хэрэг юм. Ёрын муу хүнийг үргэлжлүүлэн мууг үйлдэхээс сэргийлэхийн тулд, чуулганы амьдралын хэвийн дэг журмыг хадгалахын тулд, мөн Бурханы сонгосон хүмүүсийг цаашид хорлогдохоос сэргийлэхийн тулд тэр ёрын муу хүнийг даруй шийдвэрлэж, цэвэрлэх ёстой. Хэрвээ тэр хүн зайлуулагдсаныхаа дараа чуулганыг мэдээлж болзошгүй бол түүнд “Чамайг зайлуулж, хөөгөөгүй. Гэртээ харьж тусгаарлагдаад, өөрийгөө эргэцүүл. Сайн эргэцүүлмэгцээ гэмшлийн захидал бич, тэгвэл бид чамайг чуулганд буцааж угтаж авна. Одоохондоо чи илүү их мөнгө олж, амьдралаа таашаах ёстой; үүний хажуугаар Бурханд итгэх тухай тунгаан бод. Ингэвэл чи аль алиныг нь орхигдуулахгүй” гэж ухаалгаар хэлэх ёстой. Энэ ямар сонсогдож байна? (Сайн.) Бид тэднийг зайлуулж, хөөж байна гэж хэлэхгүй; зүгээр л өнөөдрөөс эхлээд энэ хүн чуулганд байхаа болино. Ингэж шийдвэрлэвэл ямар байна? (Сайн.) Энэ үнэхээр сайн! Хэрүүл маргаан хийх, тооцоо бодох шаардлагагүй, зүгээр л энгийн, тодорхой шийдэл нь гэвэл: тэднийг дэлхий ертөнц рүү буцааж, ажил хийлгэж, мөнгө олуулж, өөрсдийнхөөр нь амьдруул. Товчхондоо, завшааныг далимдуулах дуртай хүмүүсийн хүн чанар тийм ч сайн биш. Хэдийгээр үүнийг ёрын муу гэж хэлж болохгүй ч завшааныг далимдуулах дуртай зан араншин нь тэднийг нэлээд ядаргаатай, жигшмээр болгодог. Тэд боломж бүрийг далимдуулан ашигладаг! Ийм хүмүүс хууль бус, гэмт хэргийн үйл ажиллагаа явуулдаггүй байлаа ч үйлдэл, зан авир нь чуулганы амьдралд удаан хугацааны саад тотгор, үймээн учруулдаг—эдгээр үр дагавар нь ямар ч муу үйлээс илүү ноцтой; энэ нь тэднийг үл итгэгч юм уу ёрын муу хүн гэж тодорхойлж, чуулганаас зайлуулахад хангалттай юм. Ингэх нь үл итгэгчид чуулганыг үймүүлж, ах эгч нарыг дарамтлах явдлыг бүрэн зогсоодог.

Бид өмнө нь завшааныг далимдуулах дуртай хүмүүсийг шийдвэрлэх онцгой аргын талаар нөхөрлөсөн бөгөөд энэ аргыг эх газар дахь хавчлагын онцгой нөхцөл байдалд үндэслэн боловсруулсан юм. Хилийн чанад дахь чуулгануудын хувьд тэднийг шууд зайлуулахад зүгээр. Гэхдээ уг шийдвэрлэх арга ямар төрлийн хүмүүст чиглэхээс үл хамааран, энэ нь зарчимтай, бас ухаалаг байх ёстой. Чуулганд захиргааны зарлиг, дүрэм журам байдаг, энэ бүхэн нь ах эгч нарын чуулганы хэвийн амьдрал болон үүргээ гүйцэтгэх хэвийн дэг журмыг хамгаалах зорилготой байдаг. Хэрвээ хэн нэгэн хүн ах эгч нарын чуулганы амьдралд юм уу үүргээ гүйцэтгэхэд саад болж, үймүүлбэл үүнийг зөвшөөрөхгүй; тэр хүн Бурханд жигшигдэн гологдоно. Мэдээж, ах эгч нарын өдөр тутмын амьдралд саад учруулж, хөндлөнгөөс оролцохыг ч зөвшөөрөхгүй. Энэ бол удирдагч, ажилчдын хариуцан шийдвэрлэх ёстой асуудал юм. Ах эгч нарын хамаатан садан, найз нөхөд, эсвэл танилууд болох хүмүүс “ах эгч нар” гэх нэрийг барьж, ах эгч нарыг өөртөө татаж, төөрөлдүүлж, үүргээ гүйцэтгэхэд нь саад болохыг оролдож магадгүй. Удирдагч, ажилчид, эсвэл ах эгч нар ийм хүмүүсийг шийдвэрлэх үүрэг, хариуцлага хүлээдэг. Тэдний зан авир, үйлдэл нь бусдыг үүргээ гүйцэтгэж, Бурханыг дагахад саад болж, мөн чуулганы ажилд үймээн учруулдаг тул удирдагч, ажилчид үүнд оролцож, нөхцөл байдлыг шийдвэрлэж, хязгаарлалт тавих ёстой. Мэдээж, бидэнд ийм хүмүүсийг шийдвэрлэх, зохицуулах тохиромжтой аргууд бий. Цохих, загнах шаардлагагүй; бид зүгээр л тэдэнд асуудлынх нь мөн чанарыг болон Бурханы сонгосон ихэнх хүн тэднийг буруутгаж, зэмлэж байгааг тодорхой хэлж өгөөд, эцэст нь “Чамайг зайлуулах нь олонхын гаргаж, гарын үсэг зурж баталгаажуулсан шийдвэр юм. Чи зөвшөөрөх эсэхээс үл хамааран чуулган ийм шийдвэр гаргаж, чамайг зохих ёсоор шийдвэрлэх эрх мэдэлтэй. Чи дуулгавартай дагах ёстой” гэж хэлнэ. Ийнхүү энэ асуудал шийдвэрлэгдэх бөгөөд ингэж шийдвэрлэх нь бүхэлдээ зарчимд нийцнэ. Завшааныг далимдуулах дуртай хүмүүст зарчмын дагуу хандаж, шийдвэрлэх ёстой. Хэрвээ тэд чамаас ямар нэг юм зээлж далимдуулахыг хүсэх юм бол чи хүсвэл зээлүүлж, хүсэхгүй бол татгалзаж болно; шийдвэр чинийх. Тэдэнд зээлүүлэх нь сайхан сэтгэл; татгалзах нь чиний эрх. Хэрвээ тэд: “Бид бүгд ах эгч нар биш бил үү? Ямар харамч юм бэ, юм зээлүүлэх ч хүсэлгүй байх гэж!” гэвэл чи: “Энэ бол миний өмч, надад зээлүүлэхгүй байх эрх бий. Энэ нь зарчимд нийцнэ. ‘Бид бүгд ах эгч нар’ гэдгээр намайг бүү дарамтал; чиний хэлж байгаа зүйл үнэн биш. Бурхан ‘Чи түүнд зээлүүлэх ёстой’ гэж хэлэхгүй л бол би чамд зээлүүлэхгүй” гэж хариулж болно. Хэн ч чуулганы нэрийг барьж, эсвэл “Бид бүгд итгэгчид, бүгд ах эгч нар” гэсэн санаагаар хувийн өмчийг сүрдүүлж авах, зээлэх эрхгүй. Энэ үнэн үү? (Тийм.) Энэ бол үнэн. Энэ үнэнийг баримталж байж л хүн бүрд шударга байдал хангагдаж, хүн бүр жинхэнэ эрхээ эдэлж чадна. Гэхдээ хэрвээ хэн нэгэн “Бурханы гэрийн ажлын хэрэгцээ”, “чуулганы ажлын хэрэгцээ”, эсвэл “ах эгч нарын хэрэгцээ” гэдгээр шалтаглан хувийн эд зүйлийг сүрдүүлэн авах, зээлэх гэвэл энэ нь үнэнтэй нийцэх үү? (Нийцэхгүй.) Чи үнэнтэй нийцэхгүй хүсэлтээс татгалзах эрхтэй юу? (Тийм.) Татгалзсаны чинь төлөө хэн нэгэн чамайг нарийн, харамч гэж цолловол чи айх уу? (Үгүй.) Хэрвээ хэн нэгэн энэ хэргийг сүр бадруулж, чамайг чуулганы ажлыг дэмждэггүй, эсвэл ах эгч нарыг хайрладаггүй гэж хэлээд, үүнээс болж ах эгч нар чамайг голох, тусгаарлахад хүрвэл чи айх уу? Чи ухарч няцна. Тэр үед чи “Машин зээлүүлэх юу нь тийм сүртэй юм бэ? Чуулган, Бурханы гэр, эсвэл ах эгч нар зээлсэн ч зүгээр. Ах эгч нарыг гомдоохгүй байсан нь дээр. Нэг хүнийг гомдоох аймшигтай биш, гэхдээ бүх ах эгч гомдож, надад хүйтэн хөндий хандаж, намайг тусгаарлавал би яах вэ?” гэж бодно. Чи Бурханд итгэдэг байж айх юм юу байна? Тэд чамайг тусгаарлалаа гээд тэд үнэнтэй гэсэн үг биш, эсвэл үйлдэл нь үнэнтэй нийцэж байна гэсэн үг биш. Үнэн бол хэзээд үнэн. Хүмүүсийн цөөнх юм уу олонх нь санал нийлэх эсэхээс үл хамааран энэ бол үнэн. Үнэн байхгүй бол цөөнх нь олонхдоо захирагдсан ч гэсэн энэ нь үнэн биш. Энэ бол хэн ч үгүйсгэж чадахгүй баримт юм. Хэн нэгэн үнэн-бодит байдалтай эсэх нь хэр сайхан ярьж байгаагаас бус, харин үнэнийг хэрэгжүүлж, зарчмын дагуу үйлдэж чадаж байгаа эсэхээс шалтгаална. Жишээ нь, чи үүргээ гүйцэтгэх зорилгоор шинэ компьютер худалдаж авлаа гэж бодъё, гэтэл хэн нэгэн үүнийг зээлэхийг хүсэж, чуулганы ажилд хэрэгтэй гэжээ. Чи зээлүүлэхээс татгалзахад тэр: “Чамд хайр алга, чи Бурханыг хайрладаггүй, өөрийгөө золиосолдоггүй юм байна. Ийм жаахан золиос ч гаргаж чадахгүй юм” гэж хэлнэ. Эдгээр үг зөв үү? Үнэнтэй нийцэж байна уу? (Үгүй.) Чи ингэж хариулах ёстой: “Компьютер бол үүргээ гүйцэтгэхэд минь зориулагдсан. Би одоо үүргээ гүйцэтгэж байгаа тул компьютергүй байж болохгүй. Хэрвээ чи миний компьютерыг зээлчихвэл үүргээ гүйцэтгэхэд минь нөлөөлөх биш үү? Тэр нь үнэнтэй нийцэх үү? Чамд компьютер яг юунд хэрэгтэй юм бэ? Чи чуулганы ажилд гэж хэлж байна; хэрвээ тийм бол чи үүнийг батлах хүн олох хэрэгтэй. Түүнчлэн, чуулганы ажилд байлаа ч чи надаас зээлэх ёсгүй. Хэрвээ чи миний компьютерыг авчихвал би үүргээ гүйцэтгэхдээ юу ашиглах юм бэ? Чи дэндүү аминч юм! Чуулганы ажлын хэрэгцээг далимдуулах шалтаг болгон бүү ашигла, би тэрэнд чинь хууртахгүй. Намайг ялган таних чадваргүй мунгинуу хүн гэж бүү бод; чи завшааныг далимдуулахыг хүсэж байна, гэхдээ тэр бүтэхгүй шүү!” Сатаны урхинд унахаас сэргийлэхийн тулд ийм хүмүүстэй ингэж ярих шаардлагатай. Энэ асуудлыг шийдвэрлэхэд амархан уу? Чи үнэнийг ойлгож, зарчмын дагуу үйлдмэгцээ хэн юу гэж хэлэхээс айх шаардлагагүй болно. Тэдний чамд зүүж байгаа худал шошгыг бүү тоо; тэдний чалчдаг тэр жаахан хоосон сургаал хэнд ч үнэмшилтэй санагдахгүй. Завшааныг далимдуулах дуртай хүмүүсийн хүн чанарын илрэл болон тэднийг шийдвэрлэх зарчмын талаар ингээд энгийн байдлаар нөхөрлөлөө.

Чуулганд гарч ирдэг завшааныг далимдуулах дуртай ийм хүмүүсийн тухайд нэг талаар хүмүүс илүү үнэн зөв, бодитоор ялган таних хэрэгтэй, нөгөө талаар хүмүүс үнэнийг ойлгох ёстой; Бурханд итгэх итгэлийн хувьд баримтлах ёстой байр суурь, хийх ёстой ажил, сахих ёстой зарчим, хүмүүс, үйл явдал, зүйлсэд хандах ёстой хандлагынхаа талаар зүрх сэтгэлдээ тодорхой мэдэж байх ёстой. Олныг бүү дага, хүмүүсийг гомдоох вий гэж бүү ай, ялангуяа зарим хүнд таалагдахын тулд өөрийн баримтлах ёстой зарчим, байр суурийг бүү алд, хүмүүсийн тааллыг олох боловч Бурханы зүрх сэтгэлийг шархлуулж, Бурханы жигшлийг бүү төрүүл. Хэрвээ зарчимд нийцсэн үйлдэл бол уг үйлдлээс чинь болж хүмүүс гомдож, эсвэл ар хударгаар чинь хайр найргүй шүүмжилсэн ч хамаагүй; харин зарчимд нийцэхгүй үйлдэл бол уг үйлдлийг хийснээрээ хүн бүрийн сайшаал, дэмжлэгийг хүртэж, хүн бүртэй эвтэй найрсаг байлаа ч гэсэн— ганцхан Бурханы өмнө үүнийгээ тайлагнаж чадахгүй бол чи хохирол амслаа гэсэн үг. Хэрвээ чи олонхтой харилцаагаа хадгалж, тэднийг баярлуулж, сэтгэл хангалуун байлгаж, магтаалыг нь хүртсэн ч Бүтээгч Бурханыг гомдоовол чи дээд зэргийн тэнэг юм. Тиймээс чи юу ч хийсэн бай, энэ нь зарчимд нийцэж байгаа эсэх, Бурханд таалагдаж байгаа эсэх, үүнд хандах Бурханы хандлага юу болох, хүмүүс ямар байр суурь баримтлах ёстой, ямар зарчим сахих ёстой, Бурхан юу гэж зааварласан, үүнийг яаж хийх ёстойгоо тодорхой ойлгох ёстой—эхлээд үүнийг тодорхой болгох ёстой. Бусадтай харилцах харилцаа, бусадтай хийх эд материалын солилцоо, харилцаа холбоо чинь зарчимд нийцэх суурин дээр үндэслэсэн үү? Бурханд таалагдах суурин дээр үндэслэсэн үү? Хэрвээ үгүй бол чиний хийж байгаа бүхэн, чи үүнийг хэчнээн сайн сахиж, хэчнээн төгс хийж, бусдаас хэчнээн их магтаал хүртсэн ч Бурхан үүнийг санахгүй. Тиймээс хэн нэгэнтэй харилцах, холбогдох зарчим чинь тэр хүн чамайг далимдуулж байна уу, эсвэл чи тэр хүнийг далимдуулж байна уу гэдэгтэй холбоотой байх ёсгүй—энэ суурин дээр үндэслэх ёсгүй. Харин та нарын хийж байгаа зүйл үнэн-зарчимд нийцэж байгаа эсэхтэй холбоотой байх ёстой. Тэгж байж л үүнийг үнэхээр “Бурханд итгэх итгэлийн үүднээс” авч үзэж болно; тэгж байж л та нар “Бид бүгд итгэгчид, бүгд ах эгч нар” гэж хэлж болно; тэгж байж л үүнийг урьдач нөхцөл болгож чадна. Амь-оролт, үүрэг, чуулганы ажилтай холбоотой асуудлаас бусад ямар ч харилцаа “ах эгч нар” гэсэн урьдач нөхцөл дээр үндэслэх ёсгүй. Хэрвээ энэ нь үүрэг, амь-оролт, эсвэл хүмүүс хоорондын хэвийн харилцаатай холбоогүй ч хэн нэгэн хүн тодорхой зорилгод хүрэхийн тулд байнга “ах эгч нар” гэсэн халхавчаар шалтаглаж байвал тэд ийм үг яриа, арга барил, ашигтай нөхцөл байдлыг хувийн ашиг хонжоо хайж, завшааныг далимдуулах шалтаг болгон ашиглахаар санаархаж байгаа нь эргэлзээгүй. Бурханы сонгосон хүмүүс сонор сэрэмжтэй байж, хууртахаас зайлсхийхийн тулд ийм асуудалд мэргэн ухаанаар хандах ёстой. Учир нь чуулган дахь ихэнх хүн үнэнийг ойлгодоггүй, зарим нь бүр үл итгэгчид бөгөөд зарчимгүй үйлдэж, увайгүй муу үйл хийдэг. “Ах эгч нар” гэх нэрийдлээр тэдний хийдэг зүйлс чуулганы ажилд хамгийн амархан нөлөөлж, үймүүлдэг. Өнөөдөр энэ бүхнийг хэлэхийн зорилго юу вэ? Бусадтай ярилцахад ч эсвэл харилцахад ч суурь нь үнэн-зарчимд үндэслэх ёстой гэдгийг тодорхой болгохын тулд юм. Энэ нь хүмүүс хоорондын зүй бус харилцаанаас сэргийлдэг; мэдээж энэ нь бас завшааныг далимдуулах дуртай хүмүүс цоорхой олж ашиглахаас сэргийлдэг, нэр нүүрээ хэт их боддог эсвэл хүн чанар дорой хүмүүс үргэлж завшуулж, үргэлж мэхлүүлж, үргэлж хохирол амсахаас сэргийлдэг. Зарим хүн гэр бүлийнх нь нөхцөл байдал илт хэцүү байхад, завшааныг далимдуулах дуртай хүн мөнгө зээлүүлэхийг хүсэж, өөрийг нь өндрөөр үнэлдэг учраас сонголоо гэж хэлснээс болоод өөрсдийгөө хохироон байж “баян хүн шиг царайлан”, шаргуу хөдөлмөрлөж олсон мөнгөө зээлүүлдэг. Мөнгөө зээлүүлсний дараа юу болдог вэ? Зээлдэгч алга болдог. Тэгээд зээлүүлэгч өөрийг нь хамгаалсангүй гэж Бурханд гомдоллодог. Энэ эрүүл ухаантай хэрэг мөн үү? Бурханд итгэнэ гэдэг нь аливааг хийхдээ бодох шаардлагагүй, Бурхан бүхнийг зохицуулна гэсэн үг гэж чи бодоо юу? Тэгвэл чи хэрэггүй хүн болох биш үү? Бурхан хүмүүсээс үнэнч шударга, ухаалаг байж, үнэн-зарчмын дагуу үйлдэхийг шаарддаг. Чи үүнийг ойлгож чадахгүй юу? Хэрвээ чи эдгээр үнэн-зарчмын дагуу үйлдэхгүй бол үргэлж хохирол амсаж, хууртвал таарна. Эцэст нь амьдрал чинь гарах гарцгүй болоход чи хэнийг буруутгах вэ? Чи өөрөө л үүнийг дуудсан. Чиний үйлдэл хайраас гараагүй; тэнэглэл байсан! Чи тэдэнд таалагдахын тулд луйварчинд мөнгө зээлүүлсэн, гэхдээ чамд мөнгө хэрэгтэй болоход чи Бурханы гэрээс гуйж чадах уу? Бурханы гэр чиний өмнөөс энэ хариуцлагыг үүрэх ёстой юу? Бурханы гэр энэ зардлыг төлнө гэж найдсанаараа чи Бурханд өртэй болж байгаа биш үү? Амьдралд гарах гарцгүй болчхоод чи яаж үүргээ гүйцэтгэж чадах юм бэ? Хэрвээ чи Бурханд залбирвал Бурхан чамайг сэтгэл хангалуун болгохгүй байж магадгүй; энэ нь юу тарина, түүнийгээ хураана гэгч бөгөөд хохь чинь. Хэн чамайг ийм тэнэг бай гэсэн юм! Тэр хүнд итгэ гэж Бурхан чамд хэлсэн үү? Түүнд мөнгө зээлүүл гэж Бурхан чамд хэлсэн үү? Тэр хэлээгүй; энэ бол чиний хувийн үйлдэл бөгөөд Бурханы санаа зорилгыг төлөөлөхгүй. Хэрвээ чиний хувийн үйлдэл буруу байж, сөрөг үр дагаварт хүргэвэл чи хариуцлагыг нь өөрөө л үүрнэ. Чи яагаад Бурханы гэрт хариуцлага үүрүүлж, эсвэл өөрийнхөө төлөө Бурханд хариуцлага хүлээлгэх ёстой гэж? Намайг хамгаалсангүй гэж яагаад Бурханд гомдоллоно вэ? Чи насанд хүрсэн хүн; яагаад насанд хүрсэн хүнд байх ёстой шүүн тунгаах чадваргүй байна вэ? Нийгэмд чамаас гуйсан хүн болгонд чи мөнгө зээлүүлэх үү? Чи энэ талаар бодож үзэх хэрэгтэй биз дээ? Зүгээр л “ах эгч нар” гэсэн нэрийг хүсэлтдээ дурдсанаас болоод чи яагаад хэн нэгэнд мөнгө зээлүүлнэ гэж? Энэ нь мунхаг гэдгийг чинь харуулж байгаа бус уу? Чи зүгээр ч нэг мунхаг биш, тэнэг; туйлын тэнэг! Бүх ах эгч нар Бурханд чин сэтгэлээсээ итгэдэг, бүгд үнэнийг ойлгодог гэж чи бодоо юу? Тэдний ядаж гуравны нэг нь үнэнийг хайрладаггүй, үл итгэгчид байдаг. Чи үүнийг ялган таньж чадахгүй гэж үү? Бүх ах эгч нар Бурханы авралын бай, үнэхээр Бурханаар сонгогдсон гэж чи боддог уу? “Дуудагддаг нь олон ч сонгогддог нь цөөхөн” гэдгийг чи мэдэхгүй гэж үү? Ах эгч нар хэнийг төлөөлдөг вэ? Тэд завхарсан хүн төрөлхтнийг төлөөлдөг! Хэрвээ чи тэдэнд итгэвэл тэнэг байгаа хэрэг биш үү? Чиний хувийн үйлдэл ямар сөрөг үр дагаварт хүргэснээс үл хамааран Бурханы гэр, эсвэл ах эгч нараас бүү тусламж хүс; хэн ч чиний өмнөөс төлж чадахгүй, хэн ч чиний өмнөөс хариуцлага үүрэх үүрэг хүлээхгүй. Юу тарьснаа өөрөө л хураа; хариуцлагыг чи хүлээнэ. Түүнчлэн эдгээр хэрэг явдлыг нөхөрлөж, хэлэлцүүлэхээр чуулганы амьдралд бүү авчир; хэн ч үүнийг сонсохыг хүсэхгүй, бусад хүн чиний замбараагүй хэргийг шийдвэрлэх үүрэг хүлээхгүй. Хэрвээ хэн нэгэн хүн чамд үнэхээр туслахыг хүсвэл та хоёр хувьдаа шийдвэрлэж болно. Ойлгов уу?

Эдгээр хэрэг явдлын талаар нөхөрлөх нь хүмүүст сануулга болж, мэдлэгийг нь тэлж, сэрэмжлүүлгийн дохио болж, Бурханд итгэдэг хүмүүсийн дунд бүх төрлийн хүн байдаг гэдгийг тодорхой ойлгуулдаг. Та нарын санаж явах ёстой нэг чухал зүйл байдаг бөгөөд Би үүнийг өмнө нь хэд хэдэн удаа дурдсан: Бурханд итгэдэг хүмүүс завхарсан хүн төрөлхтний дундаас сонгогдсон. Энэ нь юу гэсэн үг вэ? Хувь хүн бүр Сатанаар завхруулагдсан, хүн бүрд завхарсан зан чанар байдаг, хүн бүр янз бүрийн хэмжээнд мууг үйлдэх чадвартай, тохиромжтой нөхцөлд Бурханыг эсэргүүцэх зүйл хийх чадвартай гэсэн үг. Бидний дөнгөж сая нөхөрлөсөн хов жив ярих, завшааныг далимдуулах дуртай байх явдлыг итгэгчид үйлддэг; шүтлэггүй хүмүүс бидэнд хамаагүй тул бид тэднийг энд дурдахгүй. Бидний нөхөрлөсөн хүн чанарын эдгээр илрэл нь чухамдаа Бурханд итгэдэг хүмүүсийн илрэл юм. Тиймээс “ах эгч нар” гэдэг нэршлийг агуу, эрхэмсэг, эсвэл ариун, зөрчишгүй зүйл гэж бүү үз. Хэрвээ тэгж үзвэл энэ нь мунхаг хэрэг. Бурхан: “Ах эгч нар үнэ цэнтэй. Тэд ах эгч нар болмогцоо ариусгагддаг, Бурханы дотнын хүн болдог, бүрэн итгэл даахуйц болдог; чи тэдэнд бүрэн итгэж болно, тэдний хэлсэн, хийсэн бүхэн үнэн” гэж хэзээ ч хэлээгүй. Ийм зүйл хэзээ ч болоогүй; эдгээр нь чиний үзэл, төсөөлөл юм. Хэрвээ одоог хүртэл чи “ах эгч нар” гэдэг нэршлийн ар дахь бодитой утгыг харж чадахгүй хэвээр байгаа бол үнэхээр мунхаг байна; чи энэ олон жил номлолыг дэмий сонсжээ. Чи ямар хүн болохоо ч олж мэдээгүй хэр нь бусдад маш их итгэж, тэднийг—ах эгч нарыг—маш ариун нандин, агуу гэж үзэн, “ах эгч нар үүнд дургүй”, “ах эгч нар уурлаж байна”, “ах эгч нар зовж байна”, “ах эгч нар ингэсэн тэгсэн” гэж амны уншлага болгон, ах эгч нарын тухай ингэж дотночлон ярьдаг. Ах эгч нар ийм эрхэмсэг, ариун, ийм итгэл даахуйц гэж хэлсэн ганц ч болов өгүүлбэр Бурханы үгэнд байхыг чи харсан уу? Ганц ч өгүүлбэр байхгүй, тийм биз дээ? Тэгвэл чи яагаад тэднийг тэгж үздэг юм бэ? Энэ нь чамайг усан тэнэг болгож байна. Тиймээс ах эгч нараас болж хэчнээн их хохирол амсаж, алдагдал хүлээсэн ч энэ нь бүхэлдээ чиний буруу. Эцэст нь, амссан хохирол, алдагдлаа сургалтын төлбөр гэж тооц. Энэ бол чиний сурах сургамж. Та нар үүнийг үргэлж санаж явах ёстой: Ах эгч нар үнэнийг төлөөлдөггүй, Бурханыг бүр ч төлөөлдөггүй; тэд Бурханы дотнын хүмүүс, Бурханыг гэрчлэгчид, эсвэл Бурханы хайртай хүүхдүүд гэсэн үг биш. Ах эгч нар гэж хэн бэ? Тэд чам шиг л завхарсан хүмүүс; тэд Бурханы талаар үзэлтэй, үнэнийг хайрладаггүй, үнэнийг зэвүүцдэг, биеэ тоосон зан чанартай, харгис, хорон муу зан чанартай, бүх талаар Бурханд дайсагнаж, үүргээ хааш яаш гүйцэтгэдэг, тэр ч бүү хэл Бурханд итгэх нэрийдлээр бусад ах эгчийг далимдуулдаг. Энэ бүхнийг хэлэхийн зорилго юу вэ? Энэ нь чамайг ах эгч нартай чинь эвдрэлцүүлэх гэсэндээ бус, харин хүн бүрийн үнэн төрхийг тодорхой харж, “ах эгч нар” гэдэг нэршилд зөв хандаж, эргэн тойрныхоо хүмүүст зөв хандаж, хүн бүртэй зүй зохистой харилцаа тогтооход чинь туслахын тулд юм. Ах эгч нарын эгнээнд нэгдэх зорилгоор хувийн тус, эд материалын солилцоо, зусар үг, бялдуучлал, буулт хийх, эсвэл бусад ийм аргаар бусадтай сайн харилцаа тогтоох, хадгалах гэж бүү оролд. Ингэх шаардлагагүй бөгөөд энэ тал дээр хийж байгаа бүхэн чинь Бурханд жигшүүртэй, зэвүүцмээр байдаг. Тэгвэл хүмүүсийн дунд амьдрах хамгийн сайн арга зам, амьдралдаа баримтлах хамгийн сайн хандлага, зарчим юу вэ? Энэ бол Бурханы үг юм. Бурханы үгэнд юу гэж хэлдэг вэ? Хүн хоорондын зүй зохистой, хэвийн харилцаа тогтоо гэж хэлдэг. Энэ харилцааг хэрхэн тогтоодог вэ? Бурханы үгэнд үндэслэн бусадтай харилцаж, ярьж, холбогд. Жишээ нь, хэн нэгэн нүүж байгаа тул туслах цаг зав байгаа эсэхийг чинь асуувал чи хүсвэл явж болно; хэрвээ үүрэгт чинь нөлөөлж магадгүй гэж айсандаа хүсэхгүй байгаа бол татгалзаж болно. Энэ бол чиний эрх, бас чиний дагах ёстой зарчим. Чи тэднийг гомдоох вий, эсвэл ах эгч нарын эв эеийг эвдэх вий гэж айсандаа буулт хийж, дурамжханаар, сэтгэл зөрчилдөөнтэйгөөр зөвшөөрөөд, дараа нь дотроо дургүйцэж, үр дүнд нь үүргийнхээ гүйцэтгэлийг цалгардуулах шаардлагагүй. Ингэх нь зарчмын эсрэг гэдгийг чи маш сайн мэдэж байгаа хэр нь тэднийг сэтгэл хангалуун байлгаж, сайн харилцаагаа хадгалахын тулд чамайг шантаажилж, боол мэт зарахыг нь зөвшөөрдөг. Бусдыг сэтгэл хангалуун байлгаж байгаа чинь сайн үйл биш, Бурхан үүнийг санахгүй. Чиний хийж байгаа зүйл ердөө хүн хоорондын харилцааг хадгалахын төлөө байдаг; чи чуулганы ажлын төлөө, эсвэл үүргээ гүйцэтгэхийн төлөө ийн үйлддэггүй, энэ нь чиний хариуцлага, хүлээсэн үүрэг бүр ч биш. Бурхан ийм үйлдлийг хэзээ ч санахгүй, чи ийм үйлдэл хийлээ ч гэсэн дэмий л хийж байна. Тэгэхээр ийм хэрэг явдалтай тулгарах үедээ хэрхэн сонгохоо нухацтай, анхааралтай бодож үзэх ёстой биш үү? Зарим хүнээс тусламж хүсэхэд үнэндээ үүрэг нь тэднийг маш завгүй байлгаж, дөнгөж л цуглаанд оролцох юм уу сүнслэг үйл ажиллагаа хийх зав гаргаж дөнгөсөн байдаг. Тэд мэдээж явахыг огт хүсдэггүй, зарчмын дагуу бол явах ч ёсгүй. Гэхдээ тэд нэр нүүрээ хэт их боддогоосоо болоод “үгүй” гэж хэлж зүрхэлдэггүй. Эцэст нь юу болдог вэ? Тэд тэрхүү дорд, завшаан хайгч хүмүүст өөрсдийгөө ашиглуулж, амь-оролтдоо зориулах ёстой байсан цагаа дэмий үрдэг. Энэ хохирол биш гэж үү? Хохь нь! Ийм хохирол амсах нь бусдын өрөвдөх сэтгэл, энэрлийг хүртэхэд огт зохисгүй. Яагаад хохь чинь гэж хэлж байна вэ? Хэн чамайг Бурханы үгийг үл тоомсорло гэсэн юм? Хэн чамайг хүмүүсийг гомдоохоос ай гэсэн юм? Хэрвээ чи Бурханы үгийг сонсохоос илүү хүмүүсийг гомдоохгүй байхыг илүүд үзэж байгаа бол яалт ч үгүй хохь чинь! Зарим хүн: “Хүмүүс вакуум орчинд амьдардаггүй; хүмүүс хоорондын харилцаа байх ёстой” гэдэг. Хамгийн гол нь хэрхэн харилцах вэ гэдэг юм. Зарчимд суурилсан харилцаа, эсвэл зарчимгүй, бүхнийг аргалж өнгөрөөхийг хичээдэг бялдууч хүний харилцаа хоёрын аль нь үнэн-зарчимтай нийцэж, Бурханы санаа зорилгод нийцэж, амь-оролтод чинь илүү ашиг тустай байдаг вэ? Алийг нь сонгохоо чи мэдэж байгаа биз дээ? Хэрвээ чи хэрхэн сонгохоо мэдсээр байж намаг балчигт шигдсээр байвал эцсийн үр дагаврыг нь ганцаараа үүрнэ. Энэ илэрхий биш гэж үү? (Тийм.)

Ёрын муу хүмүүсийн хүн чанарын өөр олон илрэл бий бөгөөд өнөөдрийн нөхөрлөл хязгаарлагдмал байж, зөвхөн хов жив ярих дуртай байх, завшааныг далимдуулах дуртай байх гэсэн талууд дээр л төвлөрлөө. Энэ хоёр талын тухай сонссоныхоо дараа л ихэнх хүн тодорхой мэдрэмжтэй, ялган таних чадвартай болж, “Тэгэхээр муу хүн чанар ийм байдаг юм байна!” гэж хэлдэг. Гэвч ийм хүмүүс чуулганд үнэхээр оршин байдаг тул яах ёстой вэ? Тэд байлаа гээд том асуудал биш, учир нь чуулганд зарчим, дүрэм журам байдаг; ийм хүмүүсийг шийдвэрлэхийн тулд зохих арга хэмжээг авч болно. Өнөөдөр эдгээр хэрэг явдлын талаар нөхөрлөсний зорилго бол энэ хоёр төрлийн ёрын муу хүний талаар тодорхой ойлголт, ялган таних чадвартай болоход нь ихэнх хүнд тусалж, улмаар хамтран ажиллаж тэднийг зайлуулах явдал юм.

Удирдагч, ажилчдын үүрэг хариуцлага (25)

14-р зүйл: Бүх төрлийн ёрын муу хүмүүс болон антихристүүдийг даруй ялган таньж, дараа нь зайлуулж, хөөх (IV хэсэг)

Янз бүрийн ёрын муу хүмүүсийг ялган таних стандарт ба үндэслэл

Өнөөдөр бид удирдагч, ажилчдын арван дөрөв дэх үүрэг хариуцлагын талаарх нөхөрлөлөө үргэлжлүүлье: “Бүх төрлийн ёрын муу хүмүүс болон антихристүүдийг даруй ялган таньж, дараа нь зайлуулж, хөөх.” Өмнөх хэдэн удаад бид энэ ажлыг хийхдээ удирдагч, ажилчдын ялган таних ёстой хэд хэдэн тал, мөн ойлгох ёстой гол үнэнүүдийн талаар нөхөрлөсөн; өөрөөр хэлбэл, бид бүх төрлийн ёрын муу хүмүүсийг хэрхэн ялган таних талаар нөхөрлөсөн. Бүх төрлийн ёрын муу хүмүүсийг хэрхэн тодорхойлдог вэ? Тэд бол Бурханд итгэх нэрийдлээр Бурханы гэрт шургалж орсон хэр нь үнэнийг хүлээн авдаггүй, бас чуулганы ажлыг үймүүлдэг хүмүүс юм; ийм бүх хүн ёрын муу хүмүүсийн ангилалд багтдаг. Тэд бол чуулганы зайлуулж, хөөх ёстой хүмүүс; өөрөөр хэлбэл, чуулган дотор байх нь зөвшөөрөгддөггүй хүмүүс юм. Бид бүх төрлийн ёрын муу хүмүүсийг үндсэн гурван шалгуураар ялгаж, задлан шинжилдэг. Энэ гурван шалгуур юу вэ? Нэгдүгээрт, Бурханд итгэх зорилго. Хоёрдугаарт, хүн чанар—чуулганы зайлуулах ёстой хүмүүсийн тоонд орох эсэхийг нь ялган таньж, тодорхой харахын тулд хүн чанарыг нь задлан шинжлэх. Гурав дахь шалгуур нь юу вэ? (Үүрэгтээ хандах хандлага.) Үүрэгтээ хандах хандлага бол гурав дахь шалгуур юм. Эхний шалгуурын талаар өмнө нь нөхөрлөсөн. Хоёр дахь шалгуур буюу хүн чанарын тухайд хоёр зүйлийг нөхөрлөсөн. Эхний зүйл нь юу байсан бэ? (Хов жив ярих дуртай.) Хоёр дахь нь? (Завшааныг далимдуулах дуртай.) Энэ хоёр зүйлийн агуулгаас харахад эдгээрийг ёрын муу хүмүүсийн илрэл гэж үзэхэд хангалтгүй мэт санагдах ч өмнө нь Миний нөхөрлөсөн дэлгэрэнгүй илрэлүүдэд үндэслэн үзвэл энэ хоёр төрлийн хүн хэдэн жилийн турш Бурханд итгэсэн ч жинхэнээсээ гэмшээгүй; тэдний янз бүрийн илрэл нь чуулганы амьдрал, Бурханы сонгосон хүмүүсийн амь-оролт, Бурханы сонгосон хүмүүсийн хоорондох харилцаанд аль хэдийн үймээн, сүйрэл учруулсан. Илрэлийнх нь дагуу, мөн уг чанар-мөн чанарт нь үндэслэн үзвэл энэ хоёр төрлийн хүмүүс ёрын муу хүмүүсийн ангилалд багтах ёстой. Чуулганы удирдагчид болон Бурханы сонгосон хүмүүс тэднийг ялган таньж, тодорхойлж, цаг алдалгүй зайлуулах ёстой. Энэ нь тохиромжтой юу? (Тийм ээ.) Энэ бол бүрэн тохиромжтой. Чуулган дахь энэ хоёр төрлийн хүмүүсийн зан авир маш сөрөг нөлөөтэй; тэд үнэнийг огт сонирхдоггүй, Бурханы ажлыг ч огт дуулгавартай дагадаггүй. Ах эгч нарын дунд тэдний амьдран харуулдаг зүйл шүтлэггүй хүмүүсийнхээс ялгаагүй мэт харагддаг; тэд байнга худал хэлж, бусдыг хуурч, үүргээ хааш яаш байдлаар, хариуцлагын өчүүхэн ч мэдрэмжгүй гүйцэтгэдэг бөгөөд удаа дараа сануулсан ч өөрчлөгддөггүй. Тэд чуулганы амьдралд нөлөөлөөд зогсохгүй чуулганы ажлыг ноцтой үймүүлдэг. Тэд чуулганы зайлуулж, хөөх ёстой хүмүүсийн тоонд орох нь эргэлзээгүй бөгөөд тэднийг ёрын муу хүмүүс гэж тодорхойлж, ийм хүмүүсийн эгнээнд оруулах нь туйлын тохиромжтой—ингэх нь хэтрүүлэг огт биш. Эхний төрөл буюу хов жив ярих дуртай хүмүүсийн тухайд, тэдний асуудал нь төдийлөн тохиромжтой бус зүйл ярих, эсвэл бусадтай харилцааны асуудалтай байх гэх мэт энгийн зүйл биш, харин ч зан чанарт нь асуудал байгаа хэрэг юм. Гүнзгий түвшинд бол зан чанарынх нь асуудал нь тэдний уг чанар-мөн чанарын асуудал юм. Өнгөц түвшинд бол энэ нь тэдний хүн чанарын асуудал; өөрөөр хэлбэл, хүн чанар нь туйлын өөдгүй, жигшүүртэй тул бусадтай хэвийн харилцах боломжгүй болдог. Тэдэнд бусдыг хангах, туслах, хайрлах гэх мэт эерэг илрэл байдаггүйгээр үл барам үйлдэл, зан авир нь зөвхөн үймүүлэх, сүйтгэх, нураах л нөлөөтэй байдаг. Хэрвээ зарим хүн хов жив ярихыг зуршил болгож, үүнийг ил, далд үргэлж хийж, чуулганы ажил болон ах эгч нарт ноцтой сөрөг нөлөө үзүүлж байгаа бол тэд чуулганы зайлуулах ёстой хүмүүсийн тоонд орно. Нөгөө төрөл нь завшааныг далимдуулах дуртай хүмүүс юм. Нөхцөл байдал ямар ч байсан тэд үргэлж ашиг хонжоо хайж, үргэлж өөрсдийнхөө ашиг сонирхолд анхаарлаа төвлөрүүлдэг. Тэд үнэн-бодит байдалд ороход ч, үүргээ сайн гүйцэтгэх юм уу хариуцлагаа биелүүлэхэд ч анхаардаггүй. Үүнээс ч илүүтэйгээр тэд ах эгч нартай хэвийн харилцах, бусдын давуу талаас суралцаж дутагдлаа нөхөх, хэвийн харилцаа тогтоох, эсвэл чуулганы хэвийн амьдралаар амьдрахад анхаардаггүй. Тэд эдгээр зүйлийн алинд ч анхаардаггүй—тэд зүгээр л завшааныг далимдуулахын тулд чуулганд, ах эгч нарын дунд ирдэг. Тэд чуулганд байгаа цагт, ах эгч нар тэдэнтэй харилцаж байгаа цагт ах эгч нарт тавгүй санагдана. Ах эгч нар тэдний үйлдэл, зан авирыг зэвүүцээд зогсохгүй гол нь зүрх сэтгэл нь үргэлж үймэрч, тэдэнд ихээхэн хазаарлагдсан мэт санагддаг. “Ихээхэн” гэж юуг хэлж байна вэ? Энэ нь бодит амьдрал дээр, үл итгэгчид юм уу ёрын муу хүмүүсийн дарамттай тулгарах үедээ зарим хүн сэтгэл хөдлөлдөө хазаарлагдаж, чөлөөлөгдөж чаддаггүй, харин зарим нь дургүйцдэг ч дуугарч зүрхэлдэггүй, дотроо үргэлж хазаарлагдаж, амар тайван бус байдаг гэсэн үг юм. Энэ нь ах эгч нарыг ноцтой үймүүлж буй биш үү? (Тийм ээ.) Тиймээс Бурханы сонгосон хүмүүс энэ хоёр төрлийн хүнийг ялган таних ёстой; ёрын муу хүмүүст хамаарах бүх хүн бол чуулганы зайлуулах ёстой хүмүүс юм. Ийм хүмүүсийг шийдвэрлэх тодорхой зарчмуудыг сүүлийн цуглаанаар аль хэдийн нөхөрлөсөн тул одоо дахин дэлгэрэнгүй нөхөрлөхгүй. Товчхондоо, дээр нөхөрлөсөн хоёр төрлийн хүмүүс ах эгч нарын чуулганы амьдралд төдийгүй үүргээ дэг журамтай гүйцэтгэхэд үймээн учруулсан; тэдний заримынх нь зан авир суурьгүй зарим шинэ итгэгчийг унагах магадлалтай. Тиймээс үйлдлийнх нь арга барил, түүнчлэн хүн чанарынх нь янз бүрийн илрэл, эдгээр илрэлийн учруулдаг сөрөг үр дагаварт үндэслэн үзвэл энэ хоёр төрлийн хүмүүс зайлуулагдах ёстой хүмүүсийн тоонд багтах бөгөөд тэднийг ёрын муу хүмүүсийн эгнээнд оруулах нь огт хэтэрсэн хэрэг биш юм. Хэдийгээр хов жив ярих дуртай болон завшааныг далимдуулах дуртай хүмүүсийн зан авир хүний үзлээр тодорхойлогддог ёрын муу хүмүүсийнх шиг тийм утга учиргүй бүдүүлэг, харгис санагдахгүй ч—хэдийгээр тэдэнд тийм илэрхий илрэл байхгүй ч—зан авир болон хүн чанарынх нь сөрөг үр дагавар тэднийг чуулганаас зайлуулахыг шаарддаг. Эдгээр нь өнгөрсөн удаа нөхөрлөсөн хоёр төрлийн хүмүүсийн илрэл болон тэднийг шийдвэрлэх зарчим байлаа.

II. Хүн чанарт нь үндэслэх

В. Цадиггүй, биеэ барьдаггүй байх

Өнөөдөр бид хүн чанарын хувьд өөр хэд хэдэн төрлийн хүний илрэлийн талаар үргэлжлүүлэн нөхөрлөх бөгөөд гурав дахь төрлийн хүнээс эхэлье. Энэ хүмүүсийн хүн чанарын гол онцлог юу вэ? Энэ бол цадиггүй, биеэ барьдаггүй байдал юм. Цадиггүй, биеэ барьдаггүй байдлыг үгчилсэн утгаар нь ойлгоход тун амархан; энэ нь тухайн хүмүүсийн зан авир, биеэ авч явах байдал, яриа хөөрөө нь зохисгүй харагддаг—тэд төлөв төвшин, шулуун шударга хүмүүс биш гэсэн үг юм. Энэ бол ийм төрлийн хүмүүсийн илрэлийн талаарх үндсэн ойлголт юм. Чуулганд зарим хүний Бурханд итгэх итгэлийн талаарх үзэл бодол, эрэлхийлдэг арга замд гажуудал юм уу алдаа байх нь зайлшгүй. Тэдний яриа, биеэ авч явах байдал ямар ч үнэн сүсэггүй, амьдрал дээрх илрэл болон хүн чанарын чансаа нь ариун хүмүүсийн ёс зүйд огт нийцдэггүй бөгөөд тэдэнд Бурханаас эмээдэг сэтгэл огт байдаггүй. Ерөнхийдөө тэдний яриа, үйлдэл, биеэ авч явах байдлыг зөвхөн цадиггүй, биеэ барьдаггүй гэж л дүрсэлж болно. Мэдээж тодорхой илрэлүүд нь олон, хүн бүрд илэрхий, ялган танихад амархан байдаг. Энэ хүмүүс үл итгэгчид болон шүтлэггүй хүмүүстэй адилхан; тодруулбал, тэд маш цадиггүй зан гаргадаг. Цуглааны тухайд гэвэл, тэдний хувцаслалт, гадаад төрх нь маш хааш яаш байдаг. Зарим нь гэрээсээ гарахдаа биеэ арчлах гэж төвөг уддаггүй, үсээ самнаагүй, нүүрээ угаагаагүй, сэгсгэр чигээрээ цуглаанд ирдэг. Зарим нь хувцсаа хааш яаш өмсөж, уранхай шаахай, тэр ч бүү хэл унтлагын хувцастайгаа цуглаанд ирдэг. Бусад нь заваан амьдарч, хувийн ариун цэвэртээ анхаарал хандуулдаггүй, бохир хувцастай цуглаанд ирэхээсээ санаа зовдоггүй. Энэ хүмүүс бүгд цуглаанд туйлын хааш яаш ханддаг, зүгээр л хөршийндөө орж байгаа мэт, цуглааныг нухацтай авч үздэггүй. Цуглааны үеэр тэдний яриа, биеэ авч явах байдал ч бас биеэ барьдаггүй шинжтэй байдаг бөгөөд тэд ямар ч эрээ цээргүй чанга ярьж, баярласан үедээ хөөрч, гар хөлөө савчин, туйлын ташуурсан байдлаа харуулдаг. Хэчнээн хүн байхаас үл хамааран тэд инээж, тоглоом тохуу хийж, гараа савчин, хөлөө ачиж суугаад, бусдаас дээгүүр мэт аашилдаг; тэд маш сагсуу, тэр ч бүү хэл ихэмсэг байдаг бөгөөд хүнтэй ярихдаа нүд рүү нь хэзээ ч эгцэлж хардаггүй, нүд нь ийш тийш гөлөлзөж байдаг. Энэ цадиггүй байдал биш гэж үү? (Мөн.) Энэ бол туйлын ташуурсан, өчүүхэн ч биеэ барьдаггүй байдал юм. Мэдээж шүтлэггүй хүмүүс ийм хүмүүсийн яриа, биеэ авч явах байдлыг сайн хүмүүжилгүйтэй нь холбож магадгүй ч бид үүнийг өөрөөр ойлгодог; энэ нь сайн хүмүүжилгүй төдий хэрэг биш. Насанд хүрсэн хүний хувьд бусадтай ярилцах, биеэ авч явах, харилцах зөв, зохистой арга барилыг, ялангуяа ариун хүмүүсийн ёс зүйд нийцэх, ах эгч нарыг босгон байгуулах, хэвийн хүн чанарыг бүрдүүлэх байдлаар хэрхэн биеэ авч явахыг хэлүүлэлтгүйгээр тодорхой мэддэг байх ёстой. Ялангуяа чуулганы амьдралаар амьдарч байхдаа, ах эгч нарын өмнө байхдаа дүр эсгэх шаардлагагүй ч гэсэн хүн биеэ барьдаг байх ёстой. Тэгвэл энэ биеэ барих байдлын хэмжүүр болон шаардлагатай стандарт нь юу вэ? Энэ нь ариун хүмүүсийн ёс зүйд нийцэх явдал юм. Хувцас хунар нь төлөв төвшин, аятайхан байх ёстой бөгөөд этгээд хачин хувцаслалтаас зайлсхийх ёстой. Бурханы өмнө хүн үнэн сүсэгтэй байж, гар хөлөө савчихгүй байх ёстой; мэдээж бусад хүний өмнө ч бас үнэн сүсэг, хүний төрхөө хадгалж, бусдад зохистой, ашиг тустай, босгон байгуулахуйц байдлаар биеэ авч явах ёстой. Энэ нь Бурханы сэтгэлд нийцдэг зүйл юм. Цадиггүй, биеэ барьдаггүй хүмүүс хүн чанарын хамгийн үндсэн талуудыг амьдран харуулахад огт анхаарал хандуулдаггүй бөгөөд тэдний хайхрамжгүй байдлын нэг тодорхой шалтгаан нь хэрхэн үнэн сүсэгтэй хүн байх, эсвэл хүндлэл хүлээсэн ёс жудагтай, нэр төртэй хүн байх талаар огт мэддэггүй байдал юм; тэд зүгээр л эдгээр зүйлийг ойлгодоггүй. Тиймээс чуулганаас цуглаан дээр цэвэрч нямбай, төлөв төвшин, аятайхан хувцаслаж, этгээд хачин хувцас өмсөхгүй байхыг удаа дараа зааж, шаарддаг ч тэд эдгээр дүрмийг нухацтай авч үзэхгүй хэвээр байж, хааяа шаахайтай, сэгсгэр, тэр ч бүү хэл унтлагын хувцастай ирдэг. Энэ бол цадиггүй, биеэ барьдаггүй хүмүүсийн нэг илрэл юм.

Цадиггүй, биеэ барьдаггүй хүмүүс өөр нэг зан авир гаргадаг нь цуглаанд ирэхдээ ганган хээнцэр хувцаслаж, нүүрээ зузаан, уруу татам буддаг явдал юм. Тэд цуглаан бүрээс хоёр хоногийн өмнө гоёж гоодон, ямар будалт хийх, ямар зүүсгэл зүүх, ямар үс засалт сонгох, ямар хувцас өмсөх, ямар цүнх барих, ямар гутал өмсөхөө бодож эргэцүүлдэг. Зарим эмэгтэй бүр уруулын будаг, зовхины тень тавьж, хамраа өндөрлөж буддаг, илүү ноцтой тохиолдолд зарим нь хэтэрхий дур булаам байдлаар хувцаслаж, гоёж гоодож, мөр, нуруугаа ил гаргаж, этгээд хачин хувцас өмсдөг. Цуглааны үеэр тэд ах эгч нарын нөхөрлөлийг анхааралтай сонсдоггүй, залбирдаг ч үгүй; нөхөрлөлд оролцох юм уу хувийн ойлголт, туршлагын гэрчлэлээ хуваалцана гэж бүр ч үгүй. Харин тэд өөрсдийгөө бусад бүх хүнтэй харьцуулж, хэн өөрсдөөс нь илүү сайхан эсвэл муу хувцасласан байна, хэн нь онцгой загварлаг брэнд хувцас өмссөн байна, хэн нь захын хямдхан хувцас өмссөн байна, хэний бугуйвч ямар үнэтэй вэ гэх зэрэгт л санаа тавьдаг; тэд зөвхөн эдгээр зүйлд л анхаарлаа хандуулдаг бөгөөд бүр иймэрхүү үг яриаг хааяа ил цагаан хэлдэг. Энэ хүмүүсийн хувцаслалт, түүнчлэн яриа, зан авир, биеэ авч явах байдлаас харахад чуулганы амьдралд оролцож, ах эгч нартай харилцаж байгаа нь үнэнийг ойлгох зорилготой биш, зан чанарын өөрчлөлтөд хүрэх амь-оролтыг эрэлхийлэхийн төлөө бүр ч биш гэдэг нь илэрхий байдаг; харин ч тэд цуглааны цагийг ашиглан мөнгө болон материаллаг амьдралыг таашаадгаа гайхуулдаг. Зарим хүн гайхуулахын тулд брэнд хувцас өмсөн цуглааны газарт ирж, ах эгч нарын дунд загвар болон нийгмийн чиг хандлагад шунах хүслээ дээд зэргээр хангаж, эдгээр чиг хандлагыг хөөцөлдөхөд бусдыг уруу татан, бусдыг өөрсдөд нь атаархаж, өөрсдийг нь өндрөөр үнэлэхэд хүргэдэг. Тэд өөрсдийг нь зэвүүцсэн ах эгч нарын харц, хандлагыг анзаарсан ч үл тоож, өөрсдийнхөөрөө зүтгэн өндөр өсгийт өмсөж, брэндийн цүнх барьсаар байдаг. Зарим нь бүр чинээлэг, баян хүн болж харагдах гэж оролдон цуглаанд ирэхдээ чанаргүй сүрчиг түрхдэг бөгөөд тэднийг өрөөнд орж ирсний дараа сүрчиг, энгэсэг, үсний тос холилдон хурц, таагүй үнэр үнэртдэг. Цуглаанд оролцож буй өөр олон хүн дургүйцдэг ч дуугарч зүрхэлдэггүй, энэ хүмүүсийг хараад зэвүүцдэг бөгөөд Бурханд чин сэтгэлээсээ итгэдэг хүмүүс тэднээс зайгаа барьдаг. Хувцаслалт, гадаад байдал нь нэлээд дээд зэрэглэлийнх байна уу, эсвэл нэлээд энгийн байна уу гэдгээс үл хамааран ийм хүмүүсийн онцлог шинж нь зөвхөн цуглааны үеэр төдийгүй ах эгч нартай өдөр тутам харилцахдаа, эсвэл өдөр тутмын амьдралдаа ч яриа, үйлдэл, биеэ авч явах байдал, амьдралын хэв маяг нь туйлын чөлөөтэй, сахилга батгүй байдаг явдал юм. Нарийн яривал тэд тун ташуурсан, өчүүхэн ч хязгаарлалтад захирагддаггүй. Тэдний өдөр тутмын амьдралд тогтсон хэв маяг байдаггүй; тэд хүссэнээ ярьж, хөнгөн хуумгай, зоргоороо авирладаг, хувийн туршлагаа хэзээ ч ярилцдаггүй, Бурханы үгийн талаарх ойлголтоо ховорхон хуваалцдаг бөгөөд үүрэг гүйцэтгэхэд тулгарсан бэрхшээлийнхээ талаар бараг ярьдаггүй. Тэдний ярилцдаг цорын ганц сэдэв юу вэ? Нийгмийн чиг хандлага, загвар, тансаг хоол, нийгмийн алдартай зүтгэлтнүүд, тэр ч бүү хэл оддын хувийн амьдрал, нийгмийн сонин хачин түүх, явган яриа юм. Тэдний эдгээр төрөлх илчлэлээс харахад ийм хүмүүсийн Бурханд итгэх итгэл нь ердөө л амьдралаа аргацаан өнгөрүүлэхийн төлөө байдаг. Тэдний амьдрал чуулганы амьдралаар амьдрах, үүргээ гүйцэтгэх, эсвэл үнэнийг эрэлхийлэх зэрэг асуудалд бус, харин бүхэлдээ идэж уух, зугаацахад төвлөрдөг. “Цадиггүй, биеэ барьдаггүй” гэдэг нь энэ хүмүүсийн амьдралын хэв маяг, хүн чанартаа амьдран харуулдаг зүйл, мөн аливааг зохицуулах, бусдад хандах, бусадтай харилцах арга барил нь бүгд цадиггүй, биеэ барьдаггүй байдаг гэсэн үг юм. Тэд нийгэмд дэлгэрсэн түгээмэл хэллэгүүдийг ихэвчлэн дуурайдаг; ах эгч нар тэдгээрийг сонсох дуртай эсэх, эсвэл ойлгож чадаж байгаа эсэхээс үл хамааран энэ хүмүүс зүгээр л ярьсаар байдаг. Тэд бүр нийгмийн зарим алдартай зүтгэлтэн, хөгжим, киноны оддын хэлсэн үгийг байнга дуурайдаг. Бурханы гэр болон ах эгч нарын дунд ихэвчлэн хэрэглэгддэг эерэг үг хэллэгийн тухайд тэд хэзээ ч сонирхдоггүй; тэд өдөр тутмын амьдралдаа үнэний талаар хэзээ ч нөхөрлөдөггүй. Тэдний шүтдэг зүйл бол ертөнцийн чиг хандлага; янз бүрийн алдартай зүтгэлтэн, одод бол тэдний шүтэн бишрэх, дуурайх бай нь юм. Жишээ нь, тэд цахим орчинд дэлгэрсэн нэр томьёо, хэллэгийг хурдан сурч аваад амьдралдаа болон ах эгч нартай ярилцахдаа ашигладаг. Мэдээж эдгээр нэр томьёо нь эерэг эсвэл босгон байгуулах зүйл биш гэдэг нь лавтай; тэдгээр нь бүгд сөрөг, Бурханд итгэдэг хүмүүсийн хувьд ямар ч үнэ цэнгүй, утга учиргүй. Тэдгээр нь завхарсан, ёрын муу хүн төрөлхтнөөс гарсан түгээмэл хэллэгүүд бөгөөд ёрын муу хүчний бодол, үзэл санааг бүхэлд нь төлөөлдөг. Ийм үгийг чуулган дахь ёрын муу чиг хандлагад дуртай үл итгэгчид ихэвчлэн анзаарч, хүлээн авч, ашигладаг. Тэд Бурханы гэрийн сүнслэг нэр томьёо, үг хэллэгт бүрэн хаалттай байдаг бөгөөд тэдгээрийг чин сэтгэлээсээ сонсдоггүй, сурдаггүй. Эсрэгээрээ, тэд үл итгэгч ертөнцийн сөрөг зүйлс болон өөдгүй хүмүүсийн анхаардаг зүйлсийг тун хурдан сурч, тун хурдан хэрэглэдэг. Тиймээс энэ хүмүүс гаднах хувцаслалт, яриа, биеэ авч явах байдлаараа ч тэр, эсвэл илчилдэг янз бүрийн бодол, үзэл санаа, аливаад хандах хандлагаараа ч тэр, ах эгч нарын дунд онцгой ялгаатай харагддаг. Ялгаатай байна гэдэг нь юу гэсэн үг вэ? Тэдний яриа, үйлдэл, биеэ авч явах байдал нь шүтлэггүй хүмүүсийнхтэй адилхан, ямар ч өөрчлөлт харуулдаггүй; тэд зүгээр л үл итгэгчид гэсэн үг юм. Жишээ нь, зарим хүн Бурханы гэрийн тайзан дээр хоёр магтан дуу дуулж, хүн бүрийн сайшаалыг хүртмэгцээ өөрсдийгөө од юм уу томчууд гэж бодож эхэлдэг бөгөөд тоглолтын үеэр зузаан нүүр будалт хийхийг үргэлж шаардаж, аль нэг алдартны үс засалтыг дуурайх гэж зүтгэн, үсээ сонин өнгөөр буддаг. Бусад хүн: “Итгэгчид төлөв төвшин, аятайхан хувцаслах ёстой; чиний хэв маяг Бурханы гэрийн шаардлагад нийцэхгүй байна” гэж хэлэхэд тэд гомдоллож, “Бурханы гэрийн дүрэм хэтэрхий хатуу чанд; үнэхээр төвөгтэй юм! Од болох яагаад ийм хэцүү байдаг юм бэ?” гэж хэлдэг. Ердөө хоёрхон магтан дуу дуулсныхаа дараа тэд өөрсдийгөө од гэж төсөөлж, мундаг гэж боддог бөгөөд завтай байх болгондоо “Үл итгэгч ертөнцийн одод микрофоноо хэдэн хуруугаараа барьдаг вэ? Тэд тайзан дээр гарахын тулд хэд алхдаг вэ? Би ийм сайхан дуулж байхад яагаад цэцэг авдаггүй юм бэ? Дэлхий ертөнцийн одод менежер, туслахтай байдаг; тэд ихэнх асуудлыг өөрсдөө зохицуулж, шийдвэрлэх шаардлагагүй, туслахууд нь бүгдийг хийдэг. Гэтэл бурханы гэрийн дуучин би хоол авч ирэх, хувцаслах, дэлгүүр хэсэх зэрэг жижиг сажиг ажлыг өөрөө хийх хэрэгтэй болдог. Бурханы гэр хэтэрхий хуучинсаг юм!” гэж байнга бодолхийлдэг. Тэд Бурханы гэрт амьдарч байгаадаа дотроо үргэлж сэтгэл дундуур байдаг; тэдэнд тун гомдолтой санагдаж, үргэлж сэтгэл ханамжгүй, гомдлоор дүүрэн байдаг. Ийм хүн үнэнийг хайрлаж чадах уу? Тэд үнэнийг хэрэгжүүлэх үү? Яагаад тэд өөрсдийгөө эргэцүүлдэггүй юм бэ? Аливаад хандах тэдний үзэл бодол маш гажууд, шүтлэггүй хүмүүсийнхтэй адилхан; тэд үүнийг яаж ухаарахгүй байж чаддаг байна аа? Бурханы гэр тэднийг од болоход саад болохгүй, гэхдээ тэдний үл итгэгчдийн энэ үзэл бодол, арга барил Бурханы гэрт хэрэгжих боломжтой юу? Тэдгээр нь үндсэндээ явуургүй юм. Тэдний ердийн яриа, биеэ авч явах байдал ихэнх хүнд жигшүүртэй байдаг. Тэдний “нээлттэй сэтгэлгээ” болон хэт дураараа байдлаас болоод ийм хүмүүсийн хэлж, хийж байгаа бүхэн нь цадиггүй, биеэ барьдаггүй бөгөөд Сатаны зан чанарыг л илчилдэг.

Бурханы гэр ах эгч нар эрэгтэй, эмэгтэй хүмүүсийн хоорондох хил хязгаарыг хадгалж, эсрэг хүйстэнтэйгээ орооцолдохгүй байх ёстой гэж ахин дахин онцолдог. Гэвч зарим хүн цадиггүй, биеэ барьдаггүй бөгөөд энэ зөвлөгөөг огт тоодоггүй, бүр бусадтай нууцаар сээтэгнэх юм уу болзох гэж оролдож, чуулганы амьдралыг үймүүлдэг. Тэд эсрэг хүйстэнтэйгээ холбогдох дуртай, бүр холбоо барьж, тоглож наадах шалтаг, шалтгаан хайдаг. Аятайхан харагддаг юм уу таарч тохирдог эсрэг хүйстнээ хараад тэд татаж чангаан, сээтэгнэж наалинхайтан, хувцсаар нь оролдож, үсийг нь зулгааж эхэлдэг, тэр ч бүү хэл өвлийн улиралд хувцас руу нь цасан бөмбөлөг шиддэг; тэд ямар ч хил хязгаар, ичгүүр сонжуургүйгээр яг л амьтад шиг бие биетэйгээ тоглож нааддаг. Зарим хүн: “Тэрийг яаж тоглож наадаж байна гэж үзэх юм бэ? Тэд сэтгэл татагдалтаа илэрхийлж байна; тэрийг нялуурах, романтик байх гэдэг юм” гэж хэлдэг. Хэрвээ чи романтик харилцаа хайж байгаа бол буруу газар сонгожээ. Чуулган бол ах эгч нар үүргээ гүйцэтгэдэг газар; энэ бол Бурханыг шүтэн мөргөх газар болохоос сээтэгнэх газар биш. Олны нүдэн дээр ийм зан авир гаргах нь ихэнх хүнд зэвүүцэл, жигшил төрүүлдэг. Хамгийн гол нь энэ нь бусдыг босгон байгуулдаггүй, чи бас ёс жудаг, нэр төрөө алддаг. Чи ер нь хэдэн настай юм бэ? Чи баруун, зүүнээ ялгаж чаддаггүй юм уу? Эрэгтэй, эмэгтэй хүний ялгааг ойлгодоггүй юм уу? Тэгсэн хэр нь сээтэгнэж байдаг! Долоо, найман настай хүүхдүүд тоглож наадах нь хэвийн зүйл; ийм зан авир, сонирхол нь тэдний насанд нийтлэг байдаг. Гэвч насанд хүрсэн хүмүүс ийм зан авир гаргавал хүүхэд шиг байгаа биш үү? Энгийнээр хэлбэл, яг л тийм байна. Мөн чанарын хувьд энэ юу вэ? (Өөрийгөө өөгшүүлсэн, цадиггүй байдал.) Энэ дэндүү цадиггүй! Бурханд итгэдэг бол ичиж зовохоо мэддэг байх ёстой. Шүтлэггүй хүмүүсийн дунд ч ийм цадиггүй авирладаг хүн цөөн байдаг. Ийм цадиггүй хүмүүс ямар хөнгөн хийсвэр, жигшүүртэй юм бэ! Сэтгэл хөдөлсөндөө эсрэг хүйстнийхээ хувцас руу цас шидэж, зүгээр нэг тоглож хөөцөлдөхгүй, бүр өгзөг рүү нь өшиглөдөг—ийм зан авир хэтэрхий цадиггүй, эрэгтэй эмэгтэй хүмүүсийн хоорондох зааг хязгаарыг тодорхой мөрддөггүй гэдгийг хэн нэгэн хүн ил болгоход тэд: “Бид дотно болохоороо л ингэж тоглож байгаа юм; хүмүүс ойлгох ёстой” гэж сөргүүлэн хэлдэг. Тэд ийм хэмжээнд тултлаа ташуурдаг бөгөөд өөрсдөө ташуураад зогсохгүй бусдыг уруу татан өөрсдийнхөө ташууралд татан оролцуулдаг. Энэ ямар гээчийн өөдгүй амьтан бэ? Надад хэл дээ, ийм хүмүүс чуулганд үлдэх ёстой юу? (Үгүй.) Ийм төрлийн хүний хажууд байхад үргэлж тавгүй, эвгүй санагддаг. Тэд хүнтэй тааралдахдаа зүгээр мэндэлдэггүй; харин зүгээр л нудраад, “Чи ер нь энэ олон жил хаагуур тэнээд байна аа? Чамайг ор мөргүй алга болчихлоо л гэж бодлоо! Сонин сайхан юу байна?” гэдэг. Тэдний мэндлэх байдал хүртэл маш бүдүүлэг, ихэмсэг; тэд бүдүүлэг яриад зогсохгүй бусдын биед хамаагүй хүрдэг. Энэ нь хулигаан, дээрэмчдийн зан авиртай төстэй биш гэж үү? Та нар ийм хүмүүст дуртай юу? (Үгүй.) Доромжлуулж, тохуурхуулах мэдрэмж таатай байдаг уу? (Үгүй.) Таагүй байдаг ч хэлж чаддаггүй; зүгээр л тэвчих хэрэгтэй болдог бөгөөд дараагийн удаа тэднийг харахдаа холоос тойрч зугтдаг. Товчхондоо, энэ нь ийм хүмүүсийн хүн чанарын чансааны талаар юу хэлж байна вэ? (Хүн чанар нь муу.) Тэднийг ямар ч өнцгөөс харсан—яриа, биеэ авч явах байдал, хувийн зан байдал, ертөнцтэй харьцах арга барил, бусадтай харилцах харилцаа, үл итгэгч ертөнцийн чиг хандлагын талаарх үзэл бодол, эсвэл Бурханд итгэх байдал, Бурхан болон Түүний үгэнд хандах хандлага гээд алийг нь ч харсан—энэ хүмүүс ямар ч үнэн сүсэггүй, Бурханаас эмээдэг сэтгэлгүй гэдгийг харахад хэцүү биш. Мөн тэдний Бурханд итгэх итгэлээс үнэнийг эрж хайх юм уу хүлээн авах чин сэтгэл огт харагддаггүй. Харагдаж байгаа зүйл нь тэдний цадиггүй, биеэ барьдаггүй байдал, од болон шүтээнүүдийг байнга дуурайдаг байдал, үнэнийг хэрхэн нөхөрлөхөөс үл хамааран замаасаа эргэж буцах ямар ч бодолгүй байдал юм. Тэдний хүн чанарын онцлогийг юу гэж дүгнэж болох вэ? Цадиггүй, биеэ барьдаггүй байдал. Тиймээс тэд бол Бурханы гэрт шургалж орсон шүтлэггүй хүмүүс; тэд бол үл итгэгчид гэж баттай хэлж болно.

Цадиггүй, биеэ барьдаггүй хүмүүс үл итгэгч ертөнцийн дээрэмчид, хулигаануудтай адилхан үг хэллэг ашигладаг; тэд нийгмийн одод болон сөрөг хүмүүсийн яриа, хэв маягийг дуурайх тун дуртай бөгөөд хэл ярианых нь ихэнх нь хулигаан юм уу балмад этгээдийн хэлэх зүйл шиг өөдгүй өнгө аястай байдаг. Жишээ нь, нэг шүтлэггүй хүн ирээд, хаалга тогшсоныхоо дараа хэдэн сонин үг хэлэхэд ах эгч нар: “Нэг л биш байна; энэ хүн яагаад тагнуул, туршуул шиг санагдаад байна аа?” гэдэг. Хэдий тэд тухайн үедээ сайн мэдэхгүй байлаа ч энэ нь ихэнх хүнийг тавгүйтүүлдэг. Гэтэл цадиггүй, биеэ барьдаггүй хүн сүрлэг, бүр бардам байдлаар: “Тагнуул аа? Намайг айлгаж чадахгүй шүү! Тэднээс юундаа айдаг юм бэ? Хэрвээ та нар айгаад байгаа бол гарах хэрэггүй. Би очоод учрыг нь олоодохъё” гэж хэлдэг. Тэд хэчнээн зоригтой, эрэмгий болохыг нь хар даа. Та нар ингэж ярих уу? (Үгүй, энэ бол хэвийн хүмүүсийн ярьдаг арга барил биш; дээрэмчний хэлэх үг шиг байна.) Дээрэмчид хэвийн хүмүүсээс өөрөөр ярьдаг; тэд онцгой дээрэнгүй байдаг. Хүмүүс төрөл нэгтнийхээ хэлийг сурдаг; амьдралын хар ухаантай хүмүүс нийгмийн түгээмэл хэллэгийг зориуд авч хэрэглэдэг, дээрэмчид, хулигаанууд хар ярианы үгээрээ ярих дуртай байдаг, үл итгэгчид яг л шүтлэггүй хүмүүс шиг, шүтлэггүй хүмүүсийн хэлдэг бүхнийг хэлдэг. Сайн, төлөв төвшин, аятайхан хүмүүс шүтлэггүй хүмүүсийн яриаг сонсоод зэвүүцэж, жигшдэг; хэн нь ч тийм яриаг дуурайх гэж оролддоггүй. Зарим үл итгэгч арван хорин жил итгэснийхээ дараа ч шүтлэггүй хүмүүсийн хэл яриаг ашигласаар, зориуд тийм яриа сонгодог бөгөөд ярихдаа шүтлэггүй хүмүүсийн биеэ авч явах байдал, нүүрний хувирал, дохио зангаа, түүнчлэн харцыг нь хүртэл дуурайдаг. Тийм хүмүүс чуулганы ах эгч нарын нүдэнд таатай харагдаж чадах уу? (Үгүй.) Ихэнх ах эгч нарт тэднийг харах нь таагүй, тухгүй санагддаг. Бурхан тэдний талаар юу мэдэрдэг гэж та нар бодож байна? (Жигшил.) Хариулт нь тодорхой: жигшил. Тэдний амьдран харуулдаг зүйл, эрэлхийлэл, зүрх сэтгэлдээ хүндэлдэг хүмүүс, үйл явдал, зүйлсээс харахад тэдний хүн чанар төлөв төвшин, аятайхан байдаггүй, үнэн сүсэгт байдал болон ариун хүмүүсийн ёс зүйд нийцэхээс хол зөрүүтэй гэдэг нь илэрхий байна. Итгэгчид юм уу ариун хүмүүсийн хэлэх ёстой үг, бусдыг босгон байгуулдаг, ёс жудаг, нэр төрийг илэрхийлсэн үг тэдний амнаас гарахыг сонсох нь ховор; тэд ийм үг хэлэх нь ховор. Тэдний зүрх сэтгэлдээ хүндэлж, тэмүүлж, эрэлхийлдэг зүйл нь ариун хүмүүсийн эрэлхийлж, тэмүүлэх ёстой зүйлтэй үндсэндээ нийцдэггүй тул гаднаа амьдран харуулдаг зүйл, яриа, биеэ авч явах байдлын тухайд биеэ барихад хэцүү болдог. Тэднээс биеэ барьж, цадиггүй, ташуурсан биш байж, төлөв төвшин, аятайхан байдлаа хадгалахыг шаардах нь хэцүү даалгавар юм. Тэд үнэнийг ойлгож, үнэн-бодит байдалд ордог, хүн чанар, эрүүл ухаантай хүн шиг амьдрах нь байтугай, ариун хүмүүсийн ёс зүйд нийцдэг, дүрэм журмыг мөрддөг, гаднаа ухаалаг харагддаг, ёс жудаг, нэр төртэй хэвийн хүн байж ч чадахгүй. Өмнө нь нэг хүн сайн мэдээ номлохоор хөдөө яваад, зарим ах эгч ядуу амьдралтай, навсгар байшинд амьдарч байгааг харжээ. Тэр егөөдөж, дооглосон байдлаар “Энэ байшин ямар навсгар юм бэ, хүн амьдрахад тохиромжгүй; гахай байхад л арай гэж тохирох юм байна. Та нар хурдан нүүх хэрэгтэй!” гэж хэлсэн. Ах эгч нар: “Нүүх ч амархан л даа, гэхдээ хэн бидэнд амьдрах өөр байшин өгөх юм бэ?” гэж хариулсан. Тэрээр хөнгөн хуумгай, зоргоороо ярьж, энэ нь бусдад ямар нөлөө үзүүлж болохыг бодолцолгүйгээр санаанд орсноо хэлсэн. Энэ бол өөдгүй уг чанартай байгаа хэрэг юм. Ах эгч нар: “Хэрвээ бид нүүвэл хэн бидэнд амьдрах байшин өгөх юм бэ? Чамд байшин байгаа юм уу?” гэж асуусан. Түүнд хэлэх үг байгаагүй. Хүмүүст бэрхшээл тулгарч байгааг хараад, тэр ярихаасаа өмнө бэрхшээлийг нь шийдвэрлэж чаддаг байх ёстой байсан. Бэрхшээлийг нь шийдвэрлэж чадахгүй байж хөнгөн хуумгай ярихын үр дагавар юу байсан бэ? Энэ нь хэтэрхий илэн далангүй, шулуун шударга байх асуудал байсан уу? Яавч үгүй. Асуудал нь гэвэл түүний өөдгүй байдал хэтэрхий ноцтой байсан; тэр цадиггүй, биеэ барьдаггүй байсан. Ийм хүмүүст ёс жудаг, нэр төр, хайхрамжтай, хүлээцтэй байдал, халамж, хүндлэл, ойлголцол, өрөвч сэтгэл, өршөөнгүй, хайхрамжтай байдал, тусламж гэх мэт ямар ч ойлголт огт байдаггүй. Хэвийн хүн чанарт зайлшгүй байх ёстой эдгээр чанар нь хүмүүсийн эзэмших ёстой зүйл юм. Тэдэнд эдгээр чанар байдаггүй төдийгүй тэд бусадтай харилцахдаа, хэн нэгэнд бэрхшээл тулгарч байгааг хармагцаа басамжилж, дооглож, шоолж, элэглэж ч чаддаг; тэднийг ойлгох юм уу тусалж чаддаггүйгээр үл барам гуниг, цөхрөл, шаналал, тэр ч бүү хэл бэрхшээл авчирдаг. Ийм ноцтой өөдгүй байдалтай хүмүүсийг ихэнх хүн тодорхой харж, удаа дараа тэвчдэг. Ийм хүмүүс жинхэнээсээ гэмшиж чадна гэж та нар бодож байна уу? Би тэгж бодохгүй байна. Уг чанар-мөн чанарыг нь авч үзвэл тэд үнэнийг хайрлагчид биш, тиймээс тэд засалт, сахилгажуулалтыг яаж хүлээн авч чадах юм бэ? Ийм хүмүүсийг дүрслэхэд “өөрийнхөөрөө зүтгэх” юм уу “бусад хүн юу гэх нь хамаагүй өөрийн замаар алхах” гэх мэт хэллэг шүтлэггүй хүмүүст байдаг—энэ ямар утгагүй логик вэ? Эдгээр алдартай гэгддэг үг хэллэг, хэлц үгийг энэ нийгэмд ихэвчлэн эерэг зүйл гэж үздэг, энэ нь баримтыг гуйвуулж, зөв бурууг хольж хутгадаг. Цадиггүй, биеэ барьдаггүй хүмүүсийн хүн чанарын илрэлийн тухайд үндсэндээ ингээд боллоо.

Цадиггүй, биеэ барьдаггүй хүмүүс чуулганы амьдрал, ах эгч нарын дундах хэвийн харилцаа, эсвэл Бурханы сонгосон хүмүүсийн үүргийн хэвийн гүйцэтгэлийн алинд ч нөлөөлсөн бай, хүн чанарынх нь илрэл, илчлэл сөрөг нөлөө, үр дагавар учруулж, ах эгч нарыг үймүүлж байгаа л бол эдгээр асуудлыг шийдвэрлэх учиртай бөгөөд ийм хүмүүсийг зүгээр л дураар нь дургиулахын оронд тэдний эсрэг зохих арга хэмжээ авах ёстой. Жижиг хэрэг дээр тусламж, дэмжлэг үзүүлж болно, эсвэл тэднийг засаж, сануулга өгч болно. Зан авир, биеэ авч явах байдал нь шүтлэггүй хүмүүс юм уу үл итгэгчдийнх шиг тун цадиггүй, ариун хүмүүсийн ёс зүй өчүүхэн ч байхгүй ноцтой тохиолдолд чуулганы удирдагч, ажилчид энэ хүмүүсийг зохицуулах тохиромжтой шийдлийг олох ёстой. Хэрвээ ах эгч нарын олонх нь санал нийлж, нөхцөл байдал зөвшөөрвөл энэ хүмүүсийг зайлуулах ёстой; ядаж л тэднийг бүтэн цагийн үүрэгтэй чуулганд үүрэг гүйцэтгүүлэх ёсгүй. “Жижиг хэрэг” гэж юуг хэлж байна вэ? Энэ нь зарим хүн Христийн шашинд хэзээ ч итгэж байгаагүй, Бурханд итгэх нь юу болохыг ойлгодоггүй, анх шүтлэггүй байсан шинэ итгэгчид гэсэн үг юм. Тэдний яриа, биеэ авч явах байдал нь шүтлэггүй хүмүүсийн зуршлыг илчилдэг. Гэвч Бурханы үгийг уншиж, үнэнийг нөхөрлөж, чуулганы амьдралаар амьдарснаар тэд аажмаар эргэж, өөрчлөгдөж, итгэгчид шиг болж, хүн шиг авирлаж эхэлдэг. Энэ хүмүүсийг ёрын муу хүмүүсийн эгнээнд ангилах бус, харин тусалж болох хүмүүс гэж ангилах ёстой. Өөр нэг ангилал нь Бурханд итгээд гурваас таван жил болж байгаа ч нас залуугаасаа болоод тоглож наадах дуртай, тийм ч томоожоогүй, гаднах яриа, биеэ авч явах байдалдаа бага зэрэг хүүхдэрхүү зан гаргадаг—хүүхэд шиг ярьж, авирлаж, үйлддэг—хорь орчим насны залуучууд юм. Энэ хүмүүст хайраар тусалж, дэмжлэг үзүүлэх ёстой; хэт хатуу шаардлага тавилгүйгээр, аажмаар өөрчлөгдөх хангалттай хугацаа өгөх ёстой. Мэдээж Бурханд олон жил итгэсэн ч шүтлэггүй хүмүүс шиг цадиггүй, биеэ барьдаггүй яриа, биеэ авч явах байдал, зан авир, үйлдэл гаргасаар байгаа, удаа дараа сануулсан ч өөрчлөгдөхөөс татгалздаг насанд хүрэгчдийн хувьд өөр арга барил шаардлагатай; тэднийг Бурханы гэрийн дүрэм журмын дагуу зохицуулах ёстой. Хэрвээ ийм хүмүүсийн яриа, биеэ авч явах байдал, хүн чанарынх нь илчлэл олонхыг үймүүлж, чуулганд сөрөг нөлөө үзүүлэн, олон хүн тэднийг хараад зэвүүцэж, яриаг нь сонсохыг хүсэхгүй, ярих үеийнх нь нүүрний хувирлыг харахыг хүсэхгүй, хувцаслалтыг нь ч харахыг хүсэхгүй байвал, мөн ийм хүмүүсийг цуглаанд оролцохгүй байх үед ихэнх хүн илүү баяртай, илүү дээр нөхцөл байдалтай байдаг—тэднийг чуулганы амьдралд оролцож, ах эгч нарын дунд байх төдийд л яг л хорхой шавж үймүүлж байгаа мэт тавгүйтэж, зэвүүцдэг бол—ийм хүмүүс ёрын муу хүмүүс гэдэг нь эргэлзээгүй. Өөрөөр хэлбэл, тэднийг ах эгч нартай хамт чуулганы амьдралаар амьдарч, үүргээ гүйцэтгэх бүрд ихэнх хүн үймүүлэгдэж, тун их зэвүүцдэг. Ийм тохиолдолд энэ хүмүүсийг аль болох эрт зохицуулах ёстой бөгөөд дураар нь тавих юм уу цаашид ажиглаад байх ёсгүй. Ядаж л тэднийг бүтэн цагийн үүрэгтэй чуулганаас зайлуулж, гэмшүүлэхээр жирийн чуулган руу явуулах ёстой. Яагаад ингэж зохицуулдаг вэ? (Тэд ихэнх хүнд үймээн, сөрөг үр дагавар учруулж, чуулганы амьдралыг үймүүлсэн.) Яагаад гэвэл, тэдний илрэлийн үр дагавар, нөлөө маш олиггүй! Үүнд үндэслэн удирдагч, ажилчид, түүнчлэн Бурханы сонгосон хүмүүс тэднийг нүдээ анин өнгөрөөж, зан авирыг нь сохроор өөгшүүлэх ёсгүй. Ийм хүмүүс олонхыг үймүүлж байхад ч удирдагч, ажилчид юу ч хийхгүй байх нь тохиромжгүй; ийм хүмүүсийг Бурханы гэрийн дүрэм журмын дагуу чуулганаас цэвэрлэх ёстой—энэ бол хамгийн ухаалаг сонголт юм.

Чуулган өмнө нь цадиггүй, биеэ барьдаггүй хүмүүст арга хэмжээ авч байсан уу? (Тийм.) Ийм хүмүүсийг зохицуулах үед зарим нь уйлж, “Би зориуд тэгээгүй. Энэ бол зүгээр л хааяа гаргадаг зан авир; би тийм төрлийн хүн биш. Надад дахиад нэг боломж өгөөч дөө! Хэрвээ надаар үүрэг гүйцэтгүүлэхгүй бол би гэртээ харьмагцаа бурханд итгэж чадахгүй, тэнд бүгд шүтлэггүй хүмүүс байдаг” гэж хэлдэг. Тэд маш аятайхан ярьж, үнэхээр гунигласан мэт харагддаг бөгөөд Бурханыг орхих дургүй байгаагаа илэрхийлж, гэмших дахин нэг боломж олгохыг Бурханы гэрээс гуйдаг. Тэдэнд өөр нэг боломж олгох боломжтой ч гол нь тэд өөрчлөгдөж чадах эсэх юм. Хэрвээ энэ хүн өчүүхэн ч хүн чанаргүй, мөс чанар, эрүүл ухаангүй, үндсэндээ зүрх сэтгэлгүй, сүнсгүй зүйл гэдэг нь бүрэн ойлгогдвол тэдэнд дахин боломж өгөх хэрэггүй; энэ нь дэмий хэрэг болно. Гэвч хэрвээ тэр хүн гол чанар сайтай бөгөөд нас залуугаас болоод хүн чанар нь төлөвшөөгүй, хэдэн жилийн дараа гарцаагүй өөрчлөгдөнө гэвэл тэдэнд гэмших боломж өгөх ёстой. Тэднийг чуулганаас зайлуулж огт болохгүй; хэзээ ч, ямар ч сайн хүнийг сүйтгэж болохгүй. Зарим хүн төрөлхийн үл итгэгч байдаг; тэд төрөлхөөсөө цадиггүй, мэдлэггүй, тэнэг амьтад бөгөөд хүн чанарт нь нэр төрийн тухай ойлголт төрөлхөөсөө байдаггүй, ичгүүр сонжуур гэж юу болохыг ч мэддэггүй. Олны өмнө соёлгүй байдлаар авирласныхаа дараа ихэнх хүн харамсаж, бусдын нүүрийг харахаас ичдэг. Түүнчлэн, тэд ийм зүйл хийхийг хүсэх үедээ ах эгч нарын мэдрэмж, санал бодлыг бодолцон үзэж, өөрсдийн ёс жудаг, нэр төрийг анхаарч чаддаг бөгөөд ийм маягаар авирладаггүй; тэд сайндаа л гэртээ хүүхдүүд юм уу ах дүү нартайгаа л маргалддаг. Гадуур явж, танихгүй хүмүүстэй харилцахдаа хүмүүс нэр төр, аятайхан байдал, дүрэм журам, нэр хүнд гэж юу болохыг мэддэг байх ёстой. Эдгээр ойлголтыг мэддэггүй хүн чиний тусламжтайгаар ч гэсэн өөрчлөгдөж чадах уу? Тэд одоо биеэ барьж байгаа ч хэр удаан тэсэх вэ? Удахгүй тэд хуучин хэвдээ орно. Ийм хүмүүсийн хүн чанарт нэр төр, ичгүүр сонжуур дутмаг, тэд дүрэм журам, аятайхан байдал, эсвэл ариун хүмүүсийн ёс зүй гэж юу болохыг мэддэггүй, хүн чанарт нь эдгээр чанар төрөлхөөсөө байхгүй учраас чи тэдэнд тусалж чадахгүй. Туслах боломжгүй хүмүүс бол өөрчлөгдөж чадахгүй хүмүүс, зааж сургах юм уу нөлөөлөх боломжгүй хүмүүс юм. Ийм хүмүүсийг аль болох хурдан, эртхэн цэвэрлэж, ах эгч нарын дунд үймээн дэгдээхээс, энд ичгүүр авчрахаас нь сэргийлэх ёстой. Бурханы гэрт зүгээр л тоо бөглөх хүн хэрэггүй. Хэрвээ Бурхан хэн нэгнийг аврахгүй бол зүгээр л тоо бөглөх нь тэр хүнд ямар ч нэмэргүй. Бурханы хүлээн зөвшөөрдөггүй хүмүүсийг зайлуулах ёстой—Бурханы гэрт үлдэх ёсгүй хүмүүсийг цэвэрлэ, энэ нэг хүний байгаа нь бусад олон хүнд сөргөөр нөлөөлөхийг бүү зөвшөөр, энэ нь олонхын хувьд шударга бус хэрэг. Хэрвээ та нар цадиггүй, биеэ барьдаггүй хүмүүсийн мөн чанарыг нэвт харвал тэднийг тодорхойгүй хугацаагаар тэвчихийн оронд аль болох хурдан арга хэмжээ авч, зайлуулах ёстой. Зарим нь: “Тэд үүргээ гүйцэтгэхдээ хааяа зарим үр дүнд хүрдэг. Ажлын тэр тал дээр тэд хэрэгтэй хэвээр байгаа. Тэд бас нэлээд хайр энэрэлтэй, бага зэрэг төлөөс төлж чадна” гэж хэлдэг. Гэхдээ Бурханы гэрт үлдэж байгаа хүмүүсээс хэн бага зэрэг төлөөс төлж чадахгүй гэж? Хэн үүргээ гүйцэтгэхдээ зарим нэг үр дүнд хүрч чадахгүй гэж? Хэрвээ хүн бүр ямар нэг үр дүнд хүрч чадах юм бол яагаад төлөв төвшин, аятайхан сайн хүмүүсийг сонгож үүрэг гүйцэтгүүлэхгүй гэж? Яагаад ийм төрлийн өөдгүй хүмүүс, танхай этгээдүүд, мангаруудыг бүтэн цагийн үүрэгтэй чуулганд байлгаж, үймээн дэгдээлгэх гэж зүтгэнэ гэж? Яагаад шүтлэггүй хүмүүс шиг амьдардаг тэр үл итгэгчдийг Бурханы гэрт хөдөлмөрлүүлэх гэж зүтгэнэ гэж? Бурханы гэрт хөдөлмөрчид дутагддаггүй; Бурханы гэр зөвхөн үнэнийг хайрладаг үнэнч шударга хүмүүс, зөв шударга хүмүүс, үнэнийг эрэлхийлж чаддаг хүмүүсийг л Бурханы төлөө өөрсдийгөө зарлагадаасай гэж хүсдэг.

Одоо үүрэг гүйцэтгэж байгаа хүмүүсийн ихэнх нь Бурханд тав, зургаагаас дээш жил итгэсэн хүмүүс бөгөөд үүргээ гүйцэтгэх явцад бүх төрлийн хүмүүс бүрэн илчлэгдсэн—үл итгэгчид, мунхаг хүмүүс, хуурамч удирдагчид, ёрын муу хүмүүс, антихристүүд бүгд илчлэгдсэн. Энэ хүмүүсийн ихэнх нь удаа дараа сануулсан ч өөрчлөгдөхөөс татгалзаж, Бурханы гэрийн ажилд аль хэдийн ноцтой саад, үймээн учруулсныг Бурханы сонгосон олон хүн тодорхой харсан. Энэ үл итгэгчид, ёрын муу хүмүүс, антихристүүдийг цэвэрлэх цаг ирсэн. Тэднийг цэвэрлэхгүй байх нь чуулганы ажлын үйл ажиллагаанд болон Бурханы хаанчлалын сайн мэдээг түгээхэд нөлөөлнө. Тэднийг цэвэрлэхгүй байх нь Бурханы сонгосон хүмүүсийн амь-оролтод нөлөөлнө; чуулганы амьдралыг үргэлжлүүлэн үймүүлж, хэзээ ч амар тайван байлгахгүй. Тиймээс бүх түвшний чуулганы удирдагч, ажилчид Бурханы санаа зорилгын дагуу, Бурханы үгэнд үндэслэн чуулганыг цэвэрлэж эхлэх ёстой. Нэлээд олон хүнд хүн чанар дутмаг байгааг Би харж байна. Цуглааны үеэр зарим нь элдэв янзын зохисгүй зан авир гаргаж, сууж байсан ч, зогсож байсан ч биеэ зөв авч явдаггүй бөгөөд цай, гар утас, нүүрний тос, сүрчиг зэргийг бүгдийг нь хажуудаа бэлдсэн байдаг. Сайхан харагдах дуртай зарим хүн толинд байнга харж, будгаа сэргээдэг бол бусад нь үргэлж ус ууж, утсаа ухаж мэдээ унших юм уу шүтлэггүй ертөнцийн бичлэг үзэж, хөлөө ачин ярьж хөөрч, биеэ хоёр нугалан могой шиг мушгирч, зөв байдалтай ч суудаггүй. Бас зарим хүн шөнө унтлагын өрөөндөө ороод гутлаа ч тайлалгүй орон дээрээ хэвтэж, үүр цайтал унтдаг гэж Би сонссон. Өглөө тэд залбирах юм уу сүнслэг үйл ажиллагаа хийх гэж бус, харин эхлээд гар утсаараа мэдээ шалгах гэж нүдээ нээдэг. Хоолны цагаар амттай хоол харах юм уу мах харахаараа тэд ховдоглон дайрч—өөрсдөө л цадаж байвал бусад хүн идэж чадах эсэхийг үл тоодог—дараа нь шууд буцаад унтдаг. Тэд юу ч хийсэн хүний төрхгүй байдаг бөгөөд шүтлэггүй хүмүүс шиг цадиггүй, биеэ барихгүй авирлаж, ямар ч дүрэм журам сахидаггүй, өчүүхэн ч хүлцэнгүй, дуулгавартай байдалгүй, яг л араатан шиг байдаг. Надад хэл дээ, ийм ноцтой өөдгүй уг чанартай төрлийн хүмүүс аврагдаж чадах уу? (Үгүй.) Тэгвэл тэдний Бурханд итгэх нь ямар нэг утга учиртай юу? Үнэнд огт тэнцэхээргүй хэтэрхий муу хэв чанартай тэд Бурханы үгийг уншаад ойлгож чадах уу? Биеэ авч явах тал дээр ямар ч дүрэм журамгүй тэдний үйлчлэл стандартад нийцэж чадах уу? Мөс чанар, эрүүл ухаангүй тэд номлол сонсох үедээ, үнэний талаарх нөхөрлөл сонсох үедээ хүлээн авч чадах уу? (Үгүй.) Ийм зан авир гаргадаг хүмүүс үндсэндээ хүн чанаргүй байдаг тул яаж ер нь үнэнийг олж авч чадах юм бэ? Хүн чанаргүй хүмүүс бол араатан, диавол, сүнсгүй үхдэлүүд бөгөөд үнэнийг сонсох үедээ ойлгож чаддаггүй, үнэнийг сонсоход тэнцэхгүй. Тэдэнд үнэнийг ойлгуулж, олж авхуулах нь загасыг хуурай газарт амьдруулах юм уу гахайг нисгэх гэж хүчлэхтэй адил—боломжгүй! Өмнө нь ямар төрлийн хүмүүс араатан бэ гэдэг талаар ярихдаа “араатан” гэдэг үгийн өмнө ихэвчлэн “нохой” гэдэг үгийг залгаж, “нохой шиг араатан” гэж нэрлэдэг байсан. Гэвч нохой тэжээж, нохойтой ойр дотно харилцсаны дараа хүнд байдаггүй хамгийн сайн зүйлс нохойд байдгийг Би олж мэдсэн: Тэд дүрмийн дагуу авирладаг, дуулгавартай, нэр нүүрээ боддог. Чи нохойд хөдөлгөөн хийх хязгаар тогтоож өгөхөд тэд зөвхөн тэр дотроо л хөдөлгөөн хийх бөгөөд чиний хориглосон газар руу ямар ч тохиолдолд огт очихгүй. Хэрвээ тэд санамсаргүй хил хязгаарыг давбал хурдан ухарч, сүүлээ тасралтгүй шарваж, өршөөл гуйн, алдаагаа хүлээн зөвшөөрдөг. Хүмүүс ингэж чадах уу? (Үгүй.) Хүмүүс үүнд хүрч чадахгүй. Нохой хүн шиг ихийг ойлгодоггүй ч нэг зүйлийг ухаардаг: “Энэ бол эзний эзэмшил, эзний гэр. Эзэн зөвшөөрсөн газар луу би явж болно, хориглосон газраас нь зайлсхийнэ.” Зодуулахгүй байсан ч тэд тийшээ очихоос түдгэлздэг; ноход ичгүүр сонжуурыг мэддэг. Нохой хүртэл ичгүүр гэж юу болохыг мэддэг байхад хүмүүс яагаад мэддэггүй юм бэ? Ичихээ мэддэггүй хүмүүсийг араатан гэж ангилах нь хэтэрсэн хэрэг үү? (Үгүй.) Энэ нь огт хэтэрсэн хэрэг биш; ихэнх хүнд нохойн дайтай сайн чанар ч байдаггүй. Ирээдүйд бид зарим хүнийг араатан гэж хэлэхдээ тэднийг “нохой шиг араатан” гэж нэрлэж болохгүй; энэ нь нохойг доромжилсон хэрэг болно, учир нь энэ хүмүүс, энэ араатнууд нохойноос ч дор юм. Тиймээс ийм хүмүүс чуулганы амьдралд юм уу ах эгч нар үүрэг гүйцэтгэхэд үймээн учруулмагц тэднийг даруй зайлуулах ёстой—энэ нь л үндэслэлтэй, боломжийн бөгөөд хэтэрсэн хэрэг огт биш. Энэ нь хайр энэрэлгүй байгаа хэрэг биш; энэ бол зарчмын дагуу үйлдэж байгаа явдал. Цадиггүй, биеэ барьдаггүй хүмүүс үүрэгтээ зарим үр дүн гаргасан ч аврагдаж чадах уу? Тэд үнэнийг хүлээн авдаг хүмүүс мөн үү? Тэд өөрсдийн үйлдлийг ч хянаж чадахгүй байж үнэнийг хүлээн авч чадах уу? Тэд ёс жудаг, нэр төрөө ч хадгалж чадахгүй байж үнэн-бодит байдалд орж чадах уу? Тэгэх боломжгүй. Тиймээс энэ хүмүүсийг ийм маягаар зохицуулах нь огт хэтэрсэн хэрэг биш; энэ нь тэр чигтээ зарчимд үндэслэсэн, бүхэлдээ Бурханы сонгосон хүмүүсийг Сатаны үймээнээс хамгаалах зорилготой юм. Товчхондоо, ийм хүмүүсийг олж илрүүлмэгцээ Миний сая дурдсан хэдэн зарчимд үндэслэн зохих ёсоор зохицуулах ёстой. Жинхэнээсээ цадиггүй, биеэ барьдаггүй, ариун хүмүүсийн төрх байдалгүйгээр махан биед жинхэнээсээ ташуурдаг хүмүүсийг шүтлэггүй хүмүүс болон үл итгэгчид гэж ангилах нь хэтэрсэн хэрэг үү? (Үгүй.) Тэднийг шүтлэггүй хүмүүс болон үл итгэгчид гэж ангилсан тул чуулганы зайлуулах ёстой төрөл бүрийн ёрын муу хүмүүсийн эгнээнд оруулах нь хэтэрсэн хэрэг биш. Өөрсдийн зан авир, биеэ авч явах байдлыг ч хянаж чаддаггүй хүмүүс үнэнийг хүлээн авч чадахгүй нь лавтай. Үнэнийг хүлээн авч чаддаггүй хүмүүс үнэний дайснууд биш гэж үү? (Тийм ээ, мөн.) Үнэнд дайсагнадаг хүмүүсийг ёрын муу хүмүүс гэж тодорхойлох нь хэтэрсэн хэрэг үү? (Үгүй.) Энэ огт хэтэрсэн хэрэг биш. Тиймээс тэднийг зохицуулах зарчим бүрэн тохиромжтой.

Г. Өшөө авах хандлагатай байх

Гурав дахь төрлийн хүмүүс буюу цадиггүй, биеэ барьдаггүй хүмүүсийн илрэлийн талаарх бидний нөхөрлөл ингээд өндөрлөлөө. Энэ төрлийн хүмүүсээс гадна ёрын муу хүмүүсийн ангилалд багтдаг өөр олон хүн байдаг бөгөөд чуулган энэ бүх төрлийн ёрын муу хүмүүсийг ялган таньж, зайлуулах ёстой. Дараа нь бид дөрөв дэх төрлийн талаар ярилцъя. Чуулганы ялган таньж, зайлуулах ёстой янз бүрийн ёрын муу хүмүүсийн дотроос дөрөв дэх төрөл нь нэлээд адармаатай, төвөгтэй байдаг. Тэд хэн байж болох вэ? Тэд бол өшөө авах хандлагатай хүмүүс юм. “Өшөө авах хандлагатай” гэдэг үгээс харахад энэ хүмүүс сайн хүмүүс биш гэдэг нь илэрхий байна; хар ярианы үгээр бол тэд өөдгүй амьтад юм. Тэдний хүн чанарын байнгын илрэл, илчлэл, түүнчлэн үйлдлийнх нь зарчмыг авч үзвэл тэд сайхан сэтгэлтэй биш. Ардын хэллэгээр бол тэд “амар амьтад биш” юм. Бид тэднийг сайн төрлийн хүмүүс биш гэж хэлдэг; илүү тодорхой хэлбэл, энэ хүмүүс сайхан сэтгэлтэй биш, харин харгис, хорлонтой, хэрцгий байдалтай байдаг. Хэн нэгэн энэ хүмүүсийн ашиг сонирхол, нэр нүүр, байр суурийг хөндсөн, эсвэл тэдний дургүйг хүргэсэн ямар нэг зүйл хэлэх юм уу хиймэгц нэг талаар тэд зүрх сэтгэлдээ дайсагнал тээдэг. Нөгөө талаар, энэ дайсагнал дээрээ үндэслэн тэд үйлддэг; тэд үзэн ядалтаа гаргаж, уураа тайлах зорилго, чиглэлтэйгээр үйлддэг бөгөөд энэ зан авирыг өшөө авах гэдэг. Хүмүүсийн дунд иймэрхүү хэсэг хүн үргэлж байдаг. Хүмүүс үүнийг өчүүхэн зантай, дээрэнгүй, эсвэл хэт эмзэг гэж дүрслэхээс үл хамааран, тэдний хүн чанарыг тодорхойлох, дүгнэхэд ямар нэр томьёо ашиглахаас үл хамааран, тэдний бусадтай харилцах харилцаанд гардаг нийтлэг илрэл бол өөрсдийг нь санамсаргүйгээр юм уу санаатайгаар шархлуулж, дургүйг нь хүргэсэн хэн боловч зовж, зохих үр дагаврыг нь үүрэх ёстой гэсэн хандлага юм. Зарим хүний хэлдгээр “Тэдний дургүйг хүргэвэл чи өөртөө лай хураана шүү. Хэрвээ чи тэднийг өдөх юм уу шархлуулбал амархан мултарна гэж саналтгүй.” Хүмүүсийн дунд ийм хүмүүс байдаг уу? (Байдаг.) Тэд гарцаагүй байдаг. Юу ч тохиолдсон бай, уурлаж, ялихгүй юман дээр хэл ам хийх нь зохистой эсэхээс үл хамааран өшөө авах хандлагатай хүмүүс үүнийг өдөр тутмын хөтөлбөртөө оруулж, нэн чухал хэрэг гэж үздэг. Хэн ч тэдний дургүйг хүргэсэн бай, энэ нь хүлээн зөвшөөршгүй бөгөөд тэд зохих төлөөс төлөхийг шаарддаг; энэ бол хүмүүст хандах зарчим, дайснаа гэж тооцдог хэнд ч хандах тэдний зарчим юм. Жишээ нь, чуулганы амьдралд зарим хүн өөрсдийнхөө байдлын талаар нөхөрлөж, эсвэл хэвийн байдлаар нөхөрлөж, туршлагаа хуваалцан, өөрсдийн байдал, завхралыг ярилцдаг. Ингэхдээ тэд санамсаргүйгээр бусдын байдал, завхралыг хөнддөг. Ярьж байгаа хүн санамсаргүй хэлсэн байж болох ч сонсож байгаа хүн үүнийг өөр дээрээ тусгаж авдаг. Сонссоныхоо дараа тухайн хүн үүнийг зөвөөр ухамсарлаж, зөв хандаж чаддаггүй бөгөөд өшөө авах сэтгэлгээтэй болоход амархан байдаг. Хэрвээ тэд энэ асуудлыг зүгээр өнгөрөөхгүй, дайрч давшилж, өшөө авах гэж зүтгэвэл энэ нь чуулганы ажилд төвөг учруулна, тиймээс энэ хэргийг даруй шийдвэрлэх ёстой. Чуулганд ёрын муу хүмүүс байгаа цагт үймээн гарцаагүй үүсэх тул ёрын муу хүмүүс чуулганыг үймүүлж буй тохиолдлуудыг хөнгөн хуумгай авч үзэж болохгүй. Санаатай байсан эсэх нь хамаагүй, чи тэднийг өдөж, шархлуулсан л бол тэд зүгээр өнгөрөөхгүй. Тэд дотроо “Чи өөрийнхөө завхралыг ярьж байгаа байж яагаад намайг дурдаж байгаа юм бэ? Чи өөрийгөө мэдсэнээ ярьж байгаа байж яагаад намайг ил болгож байгаа юм бэ? Миний завхралыг ил болгож байгаа чинь намайг нэр нүүр, нэр төрөө алдахад хүргэж, ах эгч нарын дунд эвгүй байдалд оруулж, нэр хүндийг минь унагаж, сэвтээж байна. За яах вэ, би чамаас өшөө авна; чи өөртөө лай хураана даа! Намайг дээрэлхэхэд амархан гэж бүү бод, манай гэр бүлийн нөхцөл тааруу, нийгмийн байр суурь өндөр биш болохоор намайг хөл дороо гишгэж болно гэж бүү сана. Намайг зөөлөн боорцог гэж бүү бод; би оролдоход амар хүн биш шүү!” гэж боддог. Тэд яаж өшөө авдгийг бүү тоо; зүгээр л энэ хүмүүсийг авч үзье: Чуулганы амьдралд нийтлэг байдаг эдгээр жижиг сажиг хэрэг явдалтай тулгарах үедээ тэд эдгээр хэрэг явдалд зөв хандаж, ухамсарлаж чаддаггүйгээр үл барам үзэн ядалт өвөрлөж, өшөө авах боломжийг хүлээдэг, тэр ч бүү хэл өшөө авахын тулд увайгүй арга хэрэглэдэг. Энэ нь тэдний хүн чанарын талаар юу хэлж байна вэ? (Хорлонтой.) Тэд сайхан сэтгэлтэй хүмүүс мөн үү? (Үгүй.) Хамгийн сайн хүмүүс бол үнэнийг хүлээн авч чаддаг хүмүүс юм. Тэд бусдын нөхөрлөж, туршлагаа хуваалцахыг сонсохдоо “Надад ч бас ийм завхрал бий. Тэдний дүрслэн хэлж байгаа зүйл миний байдалтай адилхан юм байна. Тэд намайг зориуд ил болгож байна уу, эсвэл миний байдалтай төстэй зүйлийг санамсаргүй ярьж байна уу гэдгээс үл хамааран би үүнийг зөвөөр ухамсарлана—тэд үүнийг хэрхэн туулсан, энэ байдлыг шийдвэрлэхийн тулд үнэнийг хэрхэн эрж хайж, хэрхэн хэрэгжүүлж, орж байгааг би сонсоно” гэж бодолхийлдэг. Энэ бол үнэнийг үнэхээр хүлээн авдаг хүн юм. Арай дор хүн үүнийг сонсоод, “Тэдний таньж мэдсэн завхарсан зан чанар яагаад миний байдалтай яг адилхан байна вэ? Тэд намайг яриад байна уу? За яах вэ, ярьж л байг. Эцсийн эцэст би ямар ч хохирол амсаагүй, тэгээд ч ихэнх хүн мэдэхгүй байх. Тэд зүгээр л өөрсдийнхөө тухай ярьж байгаа биз, тэр нь миний байдалтай л давхацсан хэрэг; бид бүгд адилхан байдалтай шүү дээ” гэж боддог. Тэд үүнийг нухацтай авч үздэггүй, зүрх сэтгэлдээ үзэн ядалт өвөрлөдөггүй, өшөө авах сэтгэлгээ тээдэггүй. Гэвч сайхан сэтгэлгүй, ёрын муу хүмүүсийн хувьд өөр байдаг. Бусад хүн ижил хэрэг явдлыг энгийн зүйл гэж үзэж, зохих ёсоор зохицуулж, ханддаг. Мэдээж, үнэнийг хүлээн авдаг сайн хүмүүс үүнийг идэвх санаачилгатайгаар, эергээр шийдвэрлэнэ. Жирийн хүмүүс үүнийг эергээр шийдвэрлэдэггүй ч гэсэн үзэн ядалт өвөрлөдөггүй, өшөө авахыг бүр ч хүсдэггүй. Харин тэр сайхан сэтгэлгүй хүмүүсийн хувьд ийм нийтлэг, туйлын энгийн хэрэг явдал сэтгэлийг нь үймрүүлж, тайвшрах аргагүй болгодог. Тэдний гаргадаг зүйл нь эерэг юм уу ердийн зүйл биш, харин харгис, хорон муу байдаг; тэд өшөө авахаар эрж хайдаг. Тэдний өшөө авалтын шалтгаан юу вэ? Хүмүүс хорлонтой үгээр өөрсдийг нь санаатайгаар гүтгэж, бодитой нөхцөл байдлыг нь, мөн муухай тал болон завхралыг нь ил болгож байна гэж тэд үздэг. Тэд хүмүүсийн хэлсэн зүйлийг санаатай гэж хүлээж авдаг тул тэднийг дайснаа гэж үздэг. Тэгээд өшөө авалт ашиглан уг хэргийг шийдвэрлэх нь зөв гэж үзэж, өшөө авах зорилгодоо хүрэхийн тулд янз бүрийн арга хэрэглэдэг. Энэ нь харгис зан чанар биш гэж үү? (Мөн.) Чуулганы амьдралд ах эгч нар өөрсдийнхөө байдлын талаар ярих үед ихэнх сонсогч үүнийг өөртөө хамаатуулж, Бурханаас хүлээн авч чаддаг. Гагцхүү үнэнийг зэвүүцдэг, хорон муу зан чанартай хүмүүс л үүнийг сонсоод дайсагнаж, тэр ч бүү хэл өшөө авах сэтгэлгээтэй болж, уг чанар-мөн чанараа бүрэн илчилдэг. Өшөө авах сэтгэлгээ үүсмэгц өшөө авах зан авир, үйлдэл дараалан дагалддаг. Өшөө авах үйлдэл өрнөх үед хүмүүсийн хоорондын харилцаа юу болж хувирдаг вэ? Энэ нь зүй зохистой байхаа болино. Үүний жинхэнэ хохирогч нь хэн бэ? (Тэдний өшөө авах гэж байгаа хүн.) Зөв. Жинхэнэ хохирогчид бол туршлагын гэрчлэлээ нөхөрлөсөн хүмүүс юм. Өшөө авах хандлагатай хүмүүс дараа нь, өөрсдийг нь ил болгож байна, эсвэл өөрсдөд нь дайсагнаж байна гэж бодсон хүмүүсээ янз бүрийн нөхцөл байдалд үгээр ч бай, үйлдлээрээ ч бай шүүж, тэдэн рүү дайрч давшилж, тэр ч бүү хэл зохиомлоор буруутгаж, гүжирддэг. Өшөө авах хандлагатай хүмүүс зүгээр л зүрх сэтгэлдээ түр зуур үзэн ядалт өвөрлөөд зогсдоггүй; тэд өшөө авалтын бай болсон хүмүүсээс, дайсагнадаг хүмүүсээсээ болон өөрсдөд нь хор хөнөөлтэй санагддаг хүмүүсээс өшөө авах бүх төрлийн боломжийг хайж, тэр ч бүү хэл бий болгодог. Жишээ нь, удирдагчдын сонгуулийн үеэр тэдний дайсагнадаг хүн Бурханы гэр дэх хүмүүсийг ашиглах зарчимд нийцэж, удирдагчаар сонгогдох шалгуурыг хангаж байвал тэдний дайсагнал нь тэр хүнийг шүүж, яллаж, тэр хүн рүү дайрч давшлахад хүргэнэ. Тэд өшөөгөө авахын тулд бүр ар хударгаар нь явуулга хийж, эсвэл тэр хүнд хор хөнөөлтэй зүйл хийж ч магадгүй. Товчхондоо, тэдний өшөө авах арга зам янз бүр байдаг. Жишээ нь, тэд хэн нэгний эсрэг барьц авах зүйл олж, түүнийг муулж, хэтрүүлэг болон үндэслэлгүй хов живээр дамжуулан тэр хүний талаар цуу яриа зохиож, эсвэл тэр хүн болон бусдын хооронд хагарал үүсгэж магадгүй. Тэд бүр тухайн хүнийг үүргээ гүйцэтгэхдээ үнэнч биш, сөрөг байдлаар эсэргүүцдэг гэж удирдагчдад худал буруутгаж магадгүй. Энэ бүхэн нь үнэндээ зориуд зохиосон зүйл бөгөөд оргүй хоосноос юм зохиож байгаа хэрэг юм. Тэр хүнийг сэжиглэж, буруу ойлгосноос нь болж хэчнээн олон зохисгүй зан авир, үйлдэл гарч байгааг хар даа; энэ бүх арга барил нь тэдний өшөө авдаг уг чанараас үүдэлтэй. Үнэн хэрэгтээ, тэр хүн туршлагын гэрчлэлээ хуваалцахдаа тэднийг огт онилоогүй; тэднийг чиглэсэн ямар ч хорлонтой санаа агуулаагүй. Тэд зүгээр л үнэнийг зэвүүцдэг, өшөө авах хандлагатай харгис зан чанартай байдаг учраас бусад хүнээр өөрсдийгөө ил болгуулдаггүй, мөн өөрийгөө танин мэдэх, завхарсан зан чанарыг хэлэлцэх, эсвэл өөрийнхөө сатанлаг уг чанарын талаар ярихыг ч зөвшөөрдөггүй. Ийм сэдвүүдийг хэлэлцэх үед тэд уурлаж, өөрсдийг нь онилж, ил болгож байна гэж таамаглан, улмаар өшөө авах сэтгэлгээг бий болгож, төрүүлдэг. Ийм төрлийн хүн өшөө авч буйн илрэл нь ганц нөхцөл байдлаар огт хязгаарлагддаггүй. Би яагаад ингэж хэлж байна вэ? Яагаад гэвэл ийм хүмүүс харгис уг чанартай; хэн ч тэднийг өдөж, оролдож болохгүй. Тэд хилэнцэт хорхой, жаран хөлтийн адил хэн рүү ч, юу руу ч дайрах төрөлхийн түрэмгий зантай байдаг. Тиймээс хэн нэгэн санаатай юм уу санамсаргүй ярьж тэднийг өдөх, шархлуулах эсэхээс үл хамааран, нэр нүүр юм уу нэр хүндээ алдсан гэж мэдрэх л юм бол тэд нэр нүүр, нэр хүндээ аврах арга замыг сэдэж, энэ нь өшөө авах дараалсан үйлдэлд хүргэдэг.

Дараа нь Би өшөө авах хандлагатай байдаг хүмүүсийн бусад илрэлийн талаар нөхөрлөе. Зарим нь үүргээ хааш яаш гүйцэтгэснээс болж удирдагчдаар засуулдаг бөгөөд энэ нь тэднийг сэтгэл дундуур болгодог. Надад хэл дээ, тэднийг засах нь зүй зохистой юу? (Тийм.) Энэ бол туйлын зүй зохистой, хэвийн хэрэг. Хэрвээ чи үүргээ хааш яаш гүйцэтгэж, чуулганы ажилд хор хөнөөл учруулаад, зарчмын дагуу үйлдэхгүй бол хэн нэгэн босож, чамайг ил болгож, засвал энэ нь зүй зохистой бөгөөд чи үүнийг хүлээн авах ёстой. Гэвч өшөө авах хандлагатай хүмүүс үүнийг хүлээн авдаггүйгээр үл барам сэтгэл дундуур байдаг. Удирдагчдыг явмагц тэд харааж зүхэж эхэлдэг: “Чи юугаа гайхуулаад байгаа юм бэ? Чамд албан тушаал байгаа болохоор л тэгж байгаа юм биш үү? Хэрвээ надад тийм албан тушаал байсан бол би чамаас дээр хийх байсан! Намайг засдаг чи өөрийгөө хэн гэж бодоо вэ? Намайг зассанд чинь би чамайг үзэн ядаж байна. Чамайг машинд дайруулж, уух юмандаа хахаж үхээсэй, хоолондоо хахаж үхээсэй гэж би харааж байна. Чамайг аймшигтай муухайгаар үхээсэй гэж би харааж байна! Чи намайг засаж зүрхэлнэ гэнэ ээ? Дэлхий дээр намайг засаж зүрхлэх хүн байхгүй шүү!” Тэдгээр удирдагч ямар нэг хэргээс болж дээд түвшний удирдагчдад засуулах үед тэд удирдагчдын зовлонд бах нь ханаж, туйлын их баярлаж, дуу аялан, дотроо “Ямар байна даа? Чи гайхуулаад байсан, одоо хүртэх ёстойгоо хүртэж байна! Намайг зассан хэний ч амьдралыг би там болгоно доо!” гэж боддог. Та нар ийм хүмүүсийн талаар юу гэж бодож байна? (Тэд хорлонтой.) Тэднийг засах нь хэчнээн зүй зохистой ч тэд үүнийг хүлээн авч чаддаггүй. Тэд цөхрөлтгүй маргаж, өөрсдийгөө өмөөрдөг бөгөөд дараа нь үүргээ хааш яаш гүйцэтгэсээр, удаа дараа сануулсан ч засардаггүй. Хэрвээ чи үргэлж хааш яаш байдлаар үйлддэг бол Бурханы гэрт зүгээр л засуулна; хэрвээ чи дэлхий ертөнцийн ажил дээрээ хааш яаш үйлдвэл ажлаасаа халагдаж, амин зуулгаа алдахад хүрч магадгүй. Бурханы гэр ихэвчлэн үнэнийг нөхөрлөж, хайраар дэмжих зарчимтай байдаг бөгөөд ихэнх хүнд үнэнийг эрэлхийлж, үүргээ хэвийн гүйцэтгэх боломж олгодог. Үнэндээ удирдагч, ажилчдын дунд цөөнх нь л хатуу засалттай тулгарч магадгүй. Ихэнх хүн итгэл, ухамсар, мөс чанар, эрүүл ухаандаа үндэслэн үйлдэж, Бурханы шинжилтийг хүлээн авдаг, ноцтой алдаа гаргадаггүй тул хатуу засалттай нүүр тулдаггүй. Гэхдээ засуулах нь сайн хэрэг; ялангуяа Дээрхийн засалттай хэр олон хүн нүүр тулдаг вэ? Энэ нь өөрийгөө мэдэх, амиа өсгөх сайхан боломж юм. Итгэгчид ядаж л засуулахын ач холбогдлыг ойлгож, үүнийг сайн зүйл гэж танин мэдэх ёстой. Зарим хүнээс ирсэн засалт зарчимд бүрэн нийцэхгүй, хувийн хандлага, адгуу байдал холилдсон байсан ч үйлдлийн чинь аль тал нь зарчимд нийцэхгүй байгааг харахын тулд чи өөрийгөө шинжилж, үүнийг эергээр хүлээн авах ёстой; ингэх нь чамд тустай. Гэвч энэ ёрын муу хүмүүс зүй зохистой засалтыг ч хүлээн авч чаддаггүй. Тэд өшөө авах үйлдэл хийхгүй байлаа ч зүрх сэтгэл нь асар их дургүйцлээр дүүрч, харааж зүхдэг. Тэднийг зассан хүмүүс өөрсдөө засуулах юм уу саад бэрхшээлтэй тулгарах үед тэд Шинэ жил тэмдэглэж буй хүүхдээс ч илүү баярладаг. Энэ бол ёрын муу хүмүүсийн илрэл юм. Мөн үүргээ гүйцэтгэхдээ өрсөлддөг зарим хүн бий; тэд ихэнхдээ зарчмыг дагадаггүй, хааш яаш үйлдэж, үүргээ үр дүнгүй гүйцэтгэхэд хүрдэг. Удирдагчид асуудлынх нь талаар нөхөрлөж, тэднийг засах үед өшөө авах хандлагатай байдаг хүмүүс энэ хэрэг явдалд зөв хандаж чаддаггүй. Тэд үүргээ гүйцэтгэхдээ хааш яаш хандаж, зарчимгүй байснаа дотроо хүлээн зөвшөөрдөг ч засуулсныхаа хариуд өшөө авах бодол, үйлдэл гаргадаг. Дараа нь тэд удирдагчдыг худал буруутгасан захидал бичиж, тэдний зарим хэрэгжүүлэлт болон завхралаа харуулсан явдлыг барьж аван дэгсдүүлж, удирдагчдыг чөлөөлүүлэхээр оролдон дээд түвшнийхэнд мэдээлдэг. Хэрвээ зорилго нь биелэхгүй бол тэд ар хударгаар хорлож, үймээн учруулж, удирдагчдын зохицуулалтыг зөрүүдлэн эсэргүүцдэг. Тэд чуулганы ажил, Бурханы гэрийн шаарддаг зарчим, эсвэл үүргээ гүйцэтгэхийн үр нөлөөг бодолцдоггүй; тэд зөвхөн уураа гаргахад л анхаардаг. Тэд хэнийг ч сонсохоос татгалзаж, удирдагч, ажилчдын сануулгыг ч үл тоомсорлодог. Тэд нүүрэн дээр нь үг сөрж, эсэргүүцдэггүй ч ар хударгаар нь сөрөг байдлаа гаргаж, ажлаа хаян эсэргүүцэж, Бурханы гэрийн ажлын зохицуулалтын эсрэг эсвэл удирдагч, ажилчдын эсрэг ашиглах ямар нэг барьц олж авдаг. Тэд бүр үзэл тараадаг; тэд өөрсдөө сөрөг, үүргээ гүйцэтгэх дургүй байдаг ч илүү олон хүнийг сөрөг, хойрго байдалд татан оруулж, үүргийг нь цалгардуулахаар оролддог. Тэдний зарчим юу вэ? “Би үхэхээс айхгүй; би өөртэйгөө хамт татаж унагах хэн нэгнийг олох хэрэгтэй. Удирдагчид намайг засаж, миний үүргийн гүйцэтгэлийг стандартад нийцэхгүй байна гэж хэлсэн—тэгвэл би хүн бүрийг үүргээ сайн гүйцэтгэж чадахгүй болгоно. Хэрвээ би сайн хийхгүй байгаа бол та нарын хэн нь ч сайн хийхгүй! Удирдагчид намайг засаж, та нар бүгд намайг шоолж байна; би бүгдийн чинь амьдралыг хэцүү болгоно!” Тэд үүргээ хааш яаш юм уу зарчмын эсрэг гүйцэтгээд, хэн нэгэн үүнийг удирдагчдад мэдээлэх үед энэ хэргийг мөрддөг: “Хэн намайг мэдээлсэн бэ? Хэн намайг удирдагчдад ховлосон бэ? Хэн удирдагчидтай ойр дотно холбоотой байдаг вэ? Хэрвээ би хэн намайг дээд түвшний удирдагчдад мэдээлснийг олж мэдвэл тэр хүнд ер зөөлөн хандахгүй! Би хэзээ ч зүгээр өнгөрөөхгүй!” Тэд хатуу үг хэлж чаддаг төдийгүй, мэдээж ийм сүрдүүлгээ хэрэгжүүлж ч чадна. Энэ хүмүүс өшөө авах олон заваан, хорлонтой арга мэхтэй бөгөөд бусдыг шүүж, яллах барьц олж авах төдийхнөөр хязгаарлагддаггүй; зарим нь өшөө авах гэж байгаа хүнийхээ зөөврийн компьютерын цэнэглэгчийг зориуд хулгайлж, компьютерээ цэнэглэж чадахааргүй болгож, үүргээ гүйцэтгэхэд нь саад болдог. Бусад нь хүний хоолонд зориуд их давс хийж идэхийн аргагүй болгодог. Шүтлэггүй хүмүүсийн дунд түгээмэл байдаг өшөө авалтын эдгээр болхи аргыг чуулган доторх ёрын муу хүмүүс ч бас ашигладаг. Тэдний өшөө авах арга барил үүнээс хамаагүй илүү байдаг бөгөөд бидний урьд өмнө хэзээ ч харж байгаагүй увайгүй аргуудыг агуулдаг; бид хэдхэн энгийн жишээг л дурдаж байгаа төдий. Тэдний дундаас зарим хүн бусдад зориуд төвөг удаж, саад тотгор, хүндрэл учруулдаг; энэ бол нийтлэг тохиолддог зүйл. Бүлэг бүрд, янз бүрийн нөхцөл байдал, орчинд өшөө авах хандлагатай хүмүүсийн харгис зан чанар байнга ил болж байдаг. Ёрын муу хүмүүс болон антихристүүдийн өшөө авалтын илрэл бүр ч илэрхий байдаг. Чуулганд ёрын муу хүмүүс, антихристүүд байгаа л бол Бурханд чин сэтгэлээсээ итгэдэг, үнэнийг эрэлхийлдэг Бурханы сонгосон хүмүүс үймүүлэгдэх болно. Ёрын муу хүмүүс, антихристүүд байгаа өдөр бүр чуулган амар тайван байна гэж үгүй—сайн хүмүүс дайралтад өртөж, гадуурхагдана; ялангуяа үнэнийг эрэлхийлдэг хүмүүс ёрын муу хүмүүс, антихристүүдийн дайсагнал, өшөө авалттай тулгарна. Ёрын муу хүмүүс, антихристүүд бусдыг хэрхэн тарчлааж, бусдаас өшөө авдаг вэ? Нэгдүгээрт, тэд үнэнийг эрэлхийлдэг, зарчмыг баримталдаг хүмүүсийг онилдог. Зөвхөн үнэнийг эрэлхийлдэг хүмүүс л өөрсдөд нь хамгийн их халтай гэдгийг энэ ёрын муу хүмүүс тодорхой ойлгодог. Юуны өмнө, үнэнийг ойлгодог хүмүүс тэднийг ялган таньж чадна; тэднийг ямар нэг муу зүйл хийнгүүт үнэнийг ойлгодог хүмүүс нэвт харна. Хоёрдугаарт, үнэнийг ойлгодог хүмүүс байхад тэдний муу үйл тодорхой хэмжээнд хязгаарлагдаж, зорилгодоо хүрэхэд хэцүү болдог. Энэ өнцгөөс харвал зөвхөн үнэнийг эрэлхийлдэг хүмүүс л чуулганы ажлыг хамгаалагчид юм. Үнэнийг эрэлхийлдэг хүмүүс байхад антихристүүд, ёрын муу хүмүүс дураараа авирлаж зүрхэлдэггүй, зарим талаар биеэ барих ёстой болдог. Тиймээс үнэнийг эрэлхийлдэг хүмүүс бол антихристүүд болон ёрын муу хүмүүсийн нүдэнд орсон хог, шүдэнд орсон мах юм, тийм учраас л тэд өшөө авах арга замыг сэддэг.

Ёрын муу хүмүүс өшөө авахдаа харгис зан чанар гаргаж, үндэслэлгүй, ухаалаг байдалгүй байдаг. Тэдэнтэй хэсэг хугацааг өнгөрүүлсэн, тэднийг ойлгодог хүмүүс тэднээс тодорхой хэмжээнд айдаг. Тэдэнтэй ярилцахад туйлын болгоомжтой, эелдэг байх шаардлагатай бөгөөд хэрээс хэтэрсэн их хүндлэл шаардагддаг. Тэднийг байнга аргадаж, ая талыг нь засах ёстой бөгөөд тэдэнд байгаа аливаа асуудал, алдааг шууд зааж хэлж болдоггүй. Харин ч эдгээр асуудлыг тойруу замаар, аргадсан байдлаар ярилцах ёстой бөгөөд ярьсныхаа дараа тэднийг бас магтаж, “Чи ийм дутагдал, доголдолтой ч ур чадварт суралцахдаа биднээс хурдан, мэргэжлийн чадвар чинь бусдаас илүү сайн, чиний ажлын бүтээмж биднийхээс өндөр. Би чиний дутагдлыг давуу тал гэж хардаг” гэж хэлэх ёстой болдог. Тэр ч бүү хэл тэдэнд зусардах хэрэгтэй болдог. Тэд яагаад ингэдэг вэ? Тэдний өшөө авалтаас айсандаа л тэр. Ингэвэл энэ ёрын муу хүмүүс баярлаж, сэтгэл нь тайтгардаг. Өшөө авалтаас нь зайлсхийхийн тулд ихэнх хүн тэднээс олж харсан аливаа асуудлыг нүүрэн дээр нь хөндөхөөс айдаг, эдгээр асуудлыг мэдээлж ч зүрхэлдэггүй. Тэд Бурханы гэрийн ашиг сонирхолд хор хөнөөл учруулж байгаа нь, мөн тэдний зөрүүд, болчимгүй байдлаас болж чуулганы ажил саатаж байгаа нь тодорхой байх үед ч, эсвэл чиглэл, зарчимд нь зарим гажуудал анзаарагдсан үед ч хэн ч тэднийг эсэргүүцэж, дээд түвшнийхэнд мэдээлж зүрхэлдэггүй. Тэдний харгис зан чанар, өшөө авах хандлагатай хүн чанараас нь болоод бусад хүн тэднээс тодорхой хэмжээнд айдаг бөгөөд уур нь хүрдэг ч энэ талаар ярихаас хэтэрхий их айдаг. Тэдэнтэй ярилцахдаа онцгой эелдэг, эв дүйтэй байх ёстой, тэдэнд гойд сайхан, зөөлөн, боловсон хандлагаар хандах ёстой байдаг. Хүмүүс өөрсөдтэй нь хүндлэлтэй, эелдэг ярьж, өөрсдөд нь буулт хийх үед тэдний дотор тааламжтай санагддаг. Гэвч хэрвээ хэн нэгэн шулуун шударга байж, асуудлыг нь ил болгож, зөвлөгөө өгвөл тэд зэвүүцэж, үүнийг хүндлэлгүй байдал, өөрсдийг нь эсэргүүцэж, өөрсдөд нь дайсагнаж байгаа хэрэг гэж үздэг. Энэ нь тэднийг тэр хүнээс өшөө авч, түүнийг тарчлаахад хүргэдэг; тэд тэр хүнийг унагаж, нэрийг нь гутаадаг. Хэрвээ тэр хүн гарт нь орвол сайнаар төгсөхгүй. Ийм хүмүүс аймшигтай юу? (Тийм.) Хэрвээ чи тэднийг ойлгохгүй, тэдний дургүйг хүргэвэл тэд чамд өш санаж, идэж, унтаж байхдаа ч өшөө авах талаар бодно. Чи нэгэнт тэдний хараанд өртсөн бол төвөг учрах нь гарцаагүй, учир нь тэд өшөө авахаар шийдсэн байдаг. Тэд гаднаа чамтай урьдынх шигээ ярьж магадгүй ч өшөө авах талаар бодож эхэлмэгцээ урьд нь хийсэн, хэлсэн бүхнийг чинь чиний эсрэг зэвсэг болгодог. Тэд чамд дайсан мэт хандаж, хангалттай өшөөгөө авлаа гэж санагдаж, сэтгэл нь бүрэн ханах хүртэл бага багаар өшөөгөө авна. Энэ бол ёрын муу хүмүүстэй холбогдохын үр дагавар юм.

Өшөө авах хандлагатай хүмүүсийн янз бүрийн зан авир, биеэ авч явах зарчим, арга барилаас авч үзэхэд тэр бараг бүх хүнд заналхийлэл учруулдаг. Гагцхүү хүн бүрд сайхан сэтгэлээр, эвсэг найрсаг ханддаг, хэнтэй ч харьцсан зарчимгүй байдаг хүмүүс—тийм хүмүүс л харгис хүмүүсийн хажууд аюулгүй байдаг. Гэхдээ өчүүхэн төдий ч болов мөс чанар юм уу шударга ёсны мэдрэмжтэй хүмүүс өшөө авах хандлагатай хүмүүсийн хажууд байхдаа их, бага янз бүрийн хэмжээнд заналхийлэл мэдэрдэг. Ноцтой тохиолдолд тэд бие махбодын хохирол амсаж, тэр ч бүү хэл амь насанд нь аюул заналхийлэл тулгарч магадгүй, хөнгөн тохиолдолд аман дайралт, гүтгэлэг, гүжирдлэгт өртөж болзошгүй. Эдгээр нь өшөө авах хандлагатай хүмүүсийн харгис зан чанарын ерөнхий илчлэл, илрэлүүд юм. Ерөнхий илрэлд нь үндэслэвэл, тийм хүмүүс бас ах эгч нарын дунд болон чуулган дотор үймээн учруулдаг. Энэ өшөөрхүү хүмүүстэй харьцдаг бараг хүн бүр тэдний өшөө авалтын бай, бараг үргэлж хохирогч болдог. Өшөө авах хандлагатай хүмүүс харгис зан чанартай байдаг бөгөөд хэдийд ч дэлбэрч мэдэх цагтай тэсрэх бөмбөг юм. Хэдийгээр тэд олныг дагаж үүргээ гүйцэтгэн, чуулганы хэвийн амьдралаар амьдарч чаддаг ч хүн чанараас нь харвал тэд хэдийд ч өшөө авч, бусдад заналхийлэл учруулж, хүмүүсийг айдаст автуулж, өөрсдөөс нь сэрэмжлэхэд хүргэж чадна. Энэ нь аль хэдийн олоныг үймүүлж байгаа биш үү? (Тийм ээ.) Тэднийг гомдоохгүйн тулд, тэдэнд ая тал засахын тулд, хорсол, өшөө авалтаас нь зайлсхийхийн тулд хүмүүс үргэлж тэдний царайг харж, ярианых нь далд утгыг чагнаж, ярих үед нь санаархал, зорилго, чиглэлийг нь олж мэдэхээр оролдох ёстой болдог. Энэ өнцгөөс харвал, ихэнх хүн тэдэнд үймүүлэгдээд зогсохгүй, тэдний хяналтад байдаг биш үү? (Тийм.) Тиймээс, энэ хэргийн уг чанарыг харгалзан үзвэл, ийм өшөөрхүү хүмүүс ёрын муу хүмүүс биш гэж үү? (Мөн.) Тэднийг ёрын муу хүмүүс гэж ангилах ёстой гэдэг нь маш тодорхой байна. Хэрвээ хүн ийм хүмүүсийн нөхцөл байдлыг ойлгохоор хичээвэл ихэнх нь тэдний талаар үнэнийг хэлэхээс айж, тэдний талаарх асуулт бүрийг “Зүгээр ээ” гэх мэтээр бөөрөнхийлөн өнгөрөөж, тэдний асуудлыг мэдээлж ч зүрхэлдэггүй, тэдний талаар ярьж, үнэлж дүгнэж ч зүрхэлдэггүй. Энэ төвөгтэй нөхцөл байдал биш үү? Зарим хүн: “Ийм ёрын муу хүмүүс хэдийд ч, хаана ч өшөө авч чадна; хэн тэднийг оролдож зүрхлэх юм бэ? Түүгээр ч барахгүй, тэд гэмт хэргийн ертөнц болон хууль ёсны хүрээлэлд танил талтай гэж үргэлж ярьдаг, хэрвээ хэн нэгэн дургүйг нь хүргэвэл тэр хүн сайнаар төгсөхгүй, түүнийг хашрааж, гэр бүлийг нь аймшигтайгаар үхүүлнэ гэж тэд сүрдүүлдэг. Тиймээс хэн ч тэднийг оролдож зүрхэлдэггүй. Тэднийг зүгээр орхиод, бид өөрсдийгөө л бодъё” гэж хэлдэг. Харж байна уу, ийм нөхцөл байдал чуулганд үүссэн, үнэн хэрэгтээ тэд энэ хүмүүсийг аль хэдийн хянасан гэсэн үг юм. Өшөө авах харгис зан чанарыг нь харсан учраас хүмүүс тэднийг буруутгаж, засаж зүрхэлдэггүй, тэдний талаарх жинхэнэ үнэлгээгээ хэлж зүрхэлдэггүй. Тэдний дургүйг хүргэх вий гэж айсандаа тэднийг тойруулж ярих хэрэгтэй болдог, тэдний ар хударгаар жинхэнэ илрэлийнх нь талаар тодорхой ярихад хүртэл үнэхээр аймшигтай санагддаг. Хүмүүс юунаас айж байна вэ? Тэд хэлсэн үг нь өшөөрхүү хүний чихэнд хүрч, тэр хүн өөрсдөөс нь өшөө авна гэж айдаг. Ярьсныхаа дараа тэд духаа алгадаад, “Өө яана аа, би өнөөдөр зохисгүй юм ярьчихлаа. Хүлээж бай, би үүнээсээ болж зовно доо. Би яагаад амаа хамхиж чаддаггүй юм бэ?” гэдэг. Тэр үеэс хойш тэд байнгын айдас, түгшүүр дунд амьдарч, үргэлж болгоомжилж, тэр хүний хажууд байхдаа үргэлж ажиглаж, дотроо ингэж боддог: “Миний юу хэлснийг тэр мэдэж байгаа болов уу? Чихэнд нь хүрсэн болов уу? Надад хандах хандлага нь урьдынх шигээ байгаа болов уу?” Бодох тусам улам сандарч, удах тусам айдас нь улам нэмэгддэг тул тэд зүгээр л тэр хүнээс бүрэн зайлсхийсэн нь дээр гэж шийдээд, “Би түүнийг оролдож зүрхлэхгүй ч ядаж л түүнээс зайлсхийж чадна. Миний юу хэлснийг тэр мэдсэн ч бай, үгүй ч бай, би зүгээр л түүнээс хол байвал болох биш үү?” хэмээн боддог. Энэ айдас нь дэндүү их болж, тэд цуглаанд ч оролцож зүрхэлдэггүй, уг харгис хүний байдаг газар, тэр ч бүү хэл өөрсдийнхөө үүргийг гүйцэтгэх ёстой газраас ч зайлсхийж, үхтлээ айдаг.

Өшөө авах хандлагатай тэр ёрын муу хүмүүсийг яаж зохицуулах ёстой вэ? (Тэднийг зайлуул.) Энэ нэлээд энгийн: Ердөө хоёрхон л үг—тэднийг зайлуул—тэгээд л боллоо. Хэрвээ тэднийг зайлуулахад олонх нь баярлаж, ихэд сэтгэл хангалуун байвал тэднийг зайлуулсан нь зөв шийдвэр байжээ. Урьд нь цуглааны үеэр ёрын муу хүмүүс байдаг байснаас болоод ихэнх хүний нөхөрлөл хазаарлагддаг байсан; тэд буруу үг хэлж, ёрын муу хүмүүсийн дургүйг хүргэх вий гэж айсандаа ярьж байхдаа тэднээс сэрэмжилж, зайлсхийдэг байв. Цуглааны үеэр бичигдээгүй дүрэм гарч ирсэн: Хэрвээ хэн нэгэн нүдээрээ дохивол сэдвийг тэр даруй өөрчилнө. Ийм л нөхцөл байдал үүссэн. Өшөө авах хандлагатай хүмүүсийг зайлуулмагц чуулган амар тайван болж, чуулганы амьдрал хэвийн болж, хүмүүсийн харилцаа ч хэвийн байдалдаа эргэн орсон. Ах эгч нар одоо хэн нэгнээр хянуулахгүйгээр, хэн нэгнээс айхгүйгээр, хэн нэгний царайг харах шаардлагагүйгээр Бурханы үгийг чөлөөтэй хуваалцаж, залбиран-уншиж, туршлагын гэрчлэлээ чөлөөтэй хуваалцаж чаддаг болсон. Энэ үр дүнд үндэслэвэл, ийм ёрын муу хүмүүсийг зайлуулсан нь зөв байсан уу? (Тийм.) Туйлын зөв. Тэднийг зайлуулах ёстой. Тэднийг зайлуулахгүй бол хүн бүрийн хувьд амьдрал тэвчихийн аргагүй болж, олон хүн хэт их айсандаа цуглаанд оролцож чадахгүйд хүрнэ. Зарим хулчгар хүн хар дарж зүүдлэн, ёрын муу чөтгөрүүдэд багалзуурдуулж байна гэж үргэлж зүүдэлдэг. Тэд цуглааны үеэр үргэлж хэт болгоомжилж, хэзээ ч юм ярьж зүрхлэхгүй, чөлөөлөгдсөн, эрх чөлөөтэй гэдгээ мэдэрч чаддаггүй. Ёрын муу хүмүүсийг зайлуулснаас хойш тэд бүрэн өөрчлөгдсөн: Тэд одоо цуглааны үеэр ярьж зүрхэлдэг, нөхөрлөлийн үеэр илүү идэвхтэй байдаг болсон, чөлөөлөгдсөн, эрх чөлөөтэй гэдгээ мэдэрдэг. Энэ сайн хэрэг биш үү? (Тийм.) Харгис зан чанартай, ийм өшөөрхүү хүмүүсийг ялган танихад амархан. Ерөнхийдөө, хэн нэгэнтэй зургаан сараас дээш хугацаанд харилцсаны дараа тэр хүн тийм төрлийн хүн мөн эсэхийг хүн бүр мэдэрч, тодорхой харж чаддаг байх ёстой; тэдэнтэй хэсэг хугацааг өнгөрүүлсний дараа энэ нь илэрхий болдог. Чуулганы удирдагч, ажилчид ийм ёрын муу хүмүүсийг зохицуулахдаа идэвхгүй байх ёсгүй. Идэвхгүй байх ёсгүй гэдэг нь юу гэсэн үг вэ? Энэ нь зарим хүнийг төөрөлдүүлж, муу үйл хийснээрээ хүн бүрийн дургүйцлийг хүргэхийг нь хүлээлгүйгээр тэднийг шийдвэрлэнэ гэсэн үг—тэгж хүлээх нь хэтэрхий идэвхгүй хэрэг болно. Тэгвэл ёрын муу хүмүүсийг зохицуулах хамгийн тохиромжтой цаг хэзээ вэ? Цөөн тооны хүн аль хэдийн хохирч, тэднийг хүчтэй зэвүүцэж, тэднээс сэрэмжилж эхлэх үед, мөн тэднийг ёрын муу хүмүүс гэж бүрэн тодорхойлох үед. Энэ үед илүү олон хүн хохирохоос сэргийлэхийн тулд, мөн хулчгар хүмүүс үхтлээ айх юм уу тэднээс болж бүдрэхээс зайлсхийхийн тулд тэдэнд даруй арга хэмжээ авч, зайлуулах ёстой. Энд хамгийн чухал нь юу вэ? Хэрвээ ёрын муу хүмүүсээр чуулган дотор хэт удаан үймээн дэгдээлгэвэл эцсийн үр дүнд нь тэд чуулганыг болон Бурханы сонгосон хүмүүсийг хяналтдаа авдаг. Хэрвээ ийм хэмжээнд хүрвэл хүн бүр зовно. Хүн бүрийг хохироохоос зайлсхийхийн тулд, хэсэг хүн хохирсон үед, эсвэл зарим нь ийм хүмүүст ихэд дургүйцэж, тэднийг нэвт харж, өшөө авах хандлагатай ёрын муу хүмүүс гэж тодорхойлох үед чуулганы удирдагчид тэднийг даруй зайлуулах ёстой. Ёрын муу хүмүүс үй олон мууг үйлдэж, олон нийтийн дургүйцлийг төрүүлэхийг хүлээснийхээ дараа л арга хэмжээ авахаар шийдэж болохгүй—тэгэх нь хэтэрхий идэвхгүй байгаа хэрэг болно; чуулганы ийм удирдагчид хэрэггүй амьтад байх биш үү? (Тийм.) Ийм ажил хийхдээ чуулганы удирдагчид тийм хүмүүсийн байдал, илрэл, харуулж буй зүйлд тун мэдрэмтгий байж, зан чанарыг нь хурдан нэвт харж, улмаар тэднийг зайлуулах ёстой ёрын муу хүмүүс гэж тодорхойлон, аль болох хурдан арга хэмжээ авах ёстой. Хэрвээ эхэндээ тодорхойлох боломжгүй бол ажиглалтад анхаарлаа төвлөрүүлж, яриа, зан авир, төлөв байдалд нь анхааралтай хандаж, бодол санаа, үйлдлийнх нь чиг хандлагыг ойлгох шаардлагатай. Тэд өшөөгөө авахаар зэхэж байгааг олж мэдмэгцээ тэднийг зайлуулах шуурхай арга хэмжээ авч, илүү олон хүн хохирох, өшөө авалтад өртөхөөс сэргийлэх ёстой.

Чуулганы зарим удирдагч: “Бид ёрын муу хүмүүсээс айдаггүй; Бурханаас айхаас биш, өөр хэнээс ч айдаггүй. Ёрын муу хүмүүс юу юм бэ? Бид Сатанаас ч айдаггүй, агуу улаан лууны баривчилгаа, хавчлагаас ч айдаггүй юм чинь ёрын муу хүмүүсээс яагаад айх ёстой гэж? Ёрын муу хүн бол зүгээр л жижиг чөтгөр, түүнээс айх юу байна? Бид зүгээр л түүнийг чуулганд байлгаж, ах эгч нарын олонхыг хохироохыг нь зөвшөөрье. Зовсны дараа тэдний ялган таних чадвар нэмэгдэнэ, ялган таних чадвартай болсноор тийм ёрын муу хүмүүст хүлэгдэж, хазаарлагдахаа болино. Тэгвэл сайн хэрэг!” гэж хэлдэг. Олонх нь ийм биеийн хэмжээнд хүрч чадах уу? (Үгүй.) Чадахгүй. Тэдний итгэл хэтэрхий сул, ойлгодог үнэн нь хэтэрхий цөөн, биеийн хэмжээ нь хэтэрхий жижиг. Тэд ёрын муу хүмүүсийг харах болгондоо зайлсхийдэг, тэдний дургүйг хүргэж зүрхэлдэггүй. Үхлээс айж, амиа хайрлахаас гадна ихэнх хүн махан биеийн янз бүрийн ашиг сонирхлоо хамгаалдаг; тэд ёрын муу хүмүүсийн хийдэг янз бүрийн зүйлээс ялган таних чадвар олж авах юм уу сургамж авч чаддаггүй. Тиймээс энэ санаа нь үндсэндээ хэрэгжих боломжгүй, ямар ч үр дүнд хүрч чадахгүй. Хэрвээ чуулганд ёрын муу хүн гарч ирвэл, ихэнх нь тэр хүнийг ёрын муу гэж таньж, тодорхойлох үед босож зогсоод, тэр ёрын муу хүнтэй харилцаагаа тасалж, түүнтэй тэмцэж, Бурханы гэрийн ашиг сонирхлыг хамгаалах шударга ёсны мэдрэмжтэй хүн хэд байдаг вэ? Тэр нь хэдэн хувь бэ? 10 хувь уу? 10 хувь биш бол 5 хувь уу? (Тэр хавьцаа.) Энэ нь хорин хүнтэй бүлэгт ёрын муу хүний эсрэг босож тэмцэх, Бурханы үгээр тэднийг ил болгож, сөрөн зогсож, мэтгэлцэж, чуулганаас зайлуулах нэг хүн байж магадгүй гэсэн үг. Ийм хүмүүс бол Бурханы сонгосон хүмүүсийн дундах баатрууд, чуулганы гавьяатай хүмүүс юм. Зарим удирдагч, ажилчин ёрын муу хүмүүст арга хэмжээ авахаас айдаг. Ийм хүмүүс үүрэг рольдоо тохирох уу? Тэд Бурханд гэрчлэл хийх шалгуурыг хангадаг уу? Чуулганаас зайлуулах шаардлагатай ёрын муу хүний талаар сонсоод тэд: “Тэднийг зайлуулах жаахан төвөгтэй. Би урьд нь тэдэнтэй нэлээд танил байсан. Тэд намайг хаана амьдардгийг, манай гэрийнхнээс хэн Бурханд итгэдгийг мэднэ. Хэрвээ би тэднийг хөөвөл тэд надаас гарцаагүй өшөө авна” гэж хэлдэг. Та нар юу гэж бодож байна, ийм хүмүүс удирдагч, ажилчин байхад тэнцэх үү? (Үгүй.) Зайлуулах шаардлагатай ёрын муу хүнийг олж илрүүлснийхээ дараа тэд хамгийн түрүүнд өөрсдийн ашиг сонирхлыг бодож, ёрын муу хүний өшөө авалтаас айдаг. Тэд уг ёрын муу хүн цуглааны зарим байршил, ах эгч нарын холбоо барих мэдээллийг мэддэг тул зайлуулагдсаныхаа дараа чуулганыг юм уу ах эгч нарыг худалдаж чадах эсэхийг, түүнчлэн үүнээс хэрхэн урьдчилан сэргийлэх ёстойг бодолцон үздэггүй. Тэдний гол санаа зовдог зүйл нь Бурханы гэрийн ашиг сонирхол биш, харин уг ёрын муу хүн гэр бүлийнх нь нөхцөл байдлыг мэддэг тул гэр бүлийг нь худалдаж, сөргөөр нөлөөлж магадгүй гэсэн айдас юм. Ийм удирдагч, ажилчдад гэрчлэл байна уу? (Үгүй.) Зарим удирдагч, ажилчин ёрын муу хүмүүс түрэмгий авирлаж, чуулганыг хянах гэж оролдож байгааг хардаг ч дуугарч зүрхэлдэггүй. Харин ч тэд буулт хийж, бултан, ёрын муу хүмүүсийг шийдвэрлэж зүрхэлдэггүй. Тэд ёрын муу хүмүүсийг харахдаа яг л гурван толгойтой, зургаан гартай ёрын муу чөтгөр харсан мэт айж, Бурханы гэрийн ашиг сонирхлыг хамгаалдаггүй. Гэтэл зарим жирийн ах эгч шударга ёсны мэдрэмжтэй байж, ёрын муу хүмүүсийг олж илрүүлснийхээ дараа босож зогсоод, тэднийг ил болгох зоригтой, итгэлтэй байдаг бөгөөд ёрын муу хүмүүс өөрсдөөс нь өшөө авна гэж айдаггүй. Гэвч ийм хүмүүс чуулганд хэтэрхий цөөн байдаг. Та нарын түрүүхэн хэлсэн 5 хувь нь багасгасан тооцоо биш, хэтрүүлэг байж магадгүй. Энэ өнцгөөс харвал, өшөө авах хандлагатай, харгис зан чанартай хүмүүст хандах олонхын хандлага ямар байна вэ? (Ихэнх хүн өөрсдийгөө хамгаалдаг.) Тэдний хамгийн түрүүнд боддог зүйл бол өөрсдийгөө хамгаалах явдал бөгөөд Бурханы гэр болон ах эгч нарын ашиг сонирхлыг хамгаалахын тулд хэрхэн босож, ёрын муу хүмүүстэй тэмцэхээ бодолцдоггүй, зөвхөн өөрсдийгөө хамгаалахад л төвлөрдөг. Энэхүү өөрийгөө хамгаалах байдал ямар асуудлыг илтгэж байна вэ? (Тийм хүмүүс маш аминч.) Нэг талаар, энэ нь маш аминч хүн чанарыг харуулдаг, нөгөө талаар ихэнх хүний Бурханд итгэх итгэл хэтэрхий сул байгааг харуулдаг. Тэд амаараа “Бурхан бүх зүйлийг захирдаг; Бурхан бол бидний түшиг тулгуур” гэж хэлдэг ч бодит байдалтай тулгарах үедээ Бурханд найдаж болохгүй, өөрсдөдөө л найдах ёстой гэж тэдэнд санагддаг бөгөөд өөрсдийгөө хамгаалахыг урьтал болгодог, үүнийгээ тэд хамгийн дээд мэргэн ухаан гэж үздэг. Үүний цаад санаа нь: “Хэн ч намайг хамгаалж чадахгүй, Бурхан ч найдвартай биш. Бурхан хаана байна? Бид Түүнийг харж чадахгүй шүү дээ! Түүгээр ч барахгүй, Бурхан намайг хамгаалах эсэхийг би мэдэхгүй. Хэрвээ Тэр намайг хамгаалахгүй бол яах вэ?” гэдэг юм. Хүмүүсийн итгэл үнэхээр хөөрхийлөлтэй. Тэд “Бурхан бүх зүйлийг захирдаг; Бурхан бол бидний түшиг тулгуур” гэж байнга тунхагладаг ч нөхцөл байдал үүсэх үед зөвхөн өөрсдийгөө хамгаалахаар эрэлхийлдэг, Сатаны эсрэг босож тэмцэж, гэрчлэлдээ бат зогсож чаддаггүй, ийм жаахан итгэл ч байдаггүй. Хүмүүсийн итгэл үнэхээр хөөрхийлөлтэй; энэ нь мөн л энэ хэрэг явдлаар бүрэн ил болдог. Тэдний биеийн хэмжээ ийм л жижигхэн. Өшөө авах хандлагатай тэр ёрын муу хүмүүсийн тухайд, хэрвээ тэднийг ил болгохыг хүсдэг ч ганцаардаж, хүчин мөхөстдөг, ёрын муу хүмүүст дарагдахаас айдаг цөөн хэдэн хүн байвал тэд хэд хэдэн удирдагч, ажилчин юм уу ялган таних чадвартай ах эгч нартай нэгдэх ёстой. Тэд хүчээ нэгтгэснийхээ дараа ялна гэсэн туйлын итгэлтэй болно. Тэгээд тэд ийм ёрын муу хүмүүсийн үйлдэл, зан авирыг ил болгож, задлан шинжилж, ихэнх хүнд ёрын муу хүмүүсийг ялган таних, жинхэнэ төрхийг нь тодорхой харах боломж олгосноор хүн бүр нэгэн зүрх сэтгэл, оюун ухаанаар нэгдэж, ёрын муу хүмүүсийг хамтдаа зайлуулж чадна. Өмнө нь та нар, ёрын муу хүмүүс гарч ирэхэд Бурханы сонгосон хүмүүсийн дундаас ойролцоогоор хорин хүнээс нэг нь л шударга ёсны мэдрэмжтэй байж, шударгаар ярьж, босож зогсоод, тийм ёрын муу хүмүүсийг зайлуулж зүрхэлж магадгүй гэсэн. Хорин хүнээс нэг нь гэдэг арай дэндүү цөөн байна; хэрвээ чуулган ердөө арван хүнтэй бол тэд ёрын муу хүмүүсийг яаж цэвэрлэх юм бэ? Тэд чадахгүй; тэр арван хүн ёрын муу хүмүүсийн хяналтад орж, тэдний зохисгүй харьцааг тэвчих болно, энэ нь байж боломгүй хэрэг. Арван хүнээс нэг, бүр таван хүнээс нэг нь босож зогсоод, ёрын муу хүмүүстэй тэмцэх зоригтой байгаасай гэж зоривол сайн хэрэг болно! Байнга өөрийгөө хамгаалахаар оролдох нь Сатаны өмнө гэрчлэлээ алдахад хүргээд зогсохгүй, үүнээс ч долоон дор нь, Бурханы өмнө үнэнийг олж авах боломжоо алдахад хүргэдэг. Нэг ёрын муу хүнтэй чуулганд ядаж л зарим хүн хохирно; хэрвээ хоёр ёрын муу хүн байвал олонх нь хохирно; хэрвээ антихрист эрх мэдэл эзэмшиж, доороо хэд хэдэн хамсаатан, гар хөл бологсодтой байвал чуулган дахь Бурханы сонгосон бүх хүн хохирно. Тийм биз дээ? (Тийм.) Ёрын муу хүмүүсийн эсрэг нэг хүн босож зогсох нь нэг хүчийг төлөөлдөг бол ёрын муу хүмүүсийн эсрэг арван хүн босож зогсох нь арван хүчийг төлөөлдөг. Тэгвэл та нар юу гэж бодож байна, ёрын муу хүмүүс нэг хүнээс илүү айх уу, эсвэл арван хүнээс илүү айх уу? (Арван хүнээс.) Тэгвэл хорь, гуч, эсвэл тавин хүн бүгд ёрын муу хүмүүсийн эсрэг босож зогсоод тэмцвэл эцсийн эцэст хэн ялах вэ? (Ах эгч нар.) Эцэст нь ах эгч нар ялна. Тэгвэл ёрын муу хүмүүсийг зайлуулахад хамаагүй амархан болох биш үү? Олуулаа байх тусам хүчтэй байдаг—энэ энгийн ойлголтыг та нар тодорхой ойлгож байгаа байх. Тиймээс ёрын муу хүмүүсийг ялган таньж, зайлуулах нь ганцхан аль нэг удирдагч, ажилчны хариуцлага биш, харин чуулган дахь Бурханы сонгосон бүх хүний хамтын хариуцлага юм. Ёрын муу хүмүүсийг зайлуулах удирдагч, ажилчдын хүчин чармайлт, Бурханы сонгосон хүмүүсийн хамтын ажиллагаагаар хүн бүр өдөр хоногуудыг сайхан өнгөрөөж чадна. Хэрвээ ёрын муу хүмүүсийг зайлуулахгүй, гэмшинэ гэж найдаад чуулганд үлдээсэн ч зургаан сар эсвэл нэг жилийн дараа ямар ч сайжралт харагдахгүй, тэд Бурханы сонгосон хүмүүст тэвчихийн аргагүй үймээн учруулсаар байвал энэ нь ёрын муу хүмүүст өршөөл үзүүлсний үр дүн юм. Ёрын муу хүмүүст эзэрхэг түрэмгий авирлаж, чуулганыг хянах боломж олгох нь өөрийгөө ёрын муу хүмүүст тушааж, ах эгч нарыг тэдний гарт өгч, тэднээр Бурханы сонгосон хүмүүсийг чөлөөтэй хянуулж, ноцтой хохироолгож байгаатай адилхан. Ёрын муу хүмүүс болон антихристүүд эрх мэдэл эзэмшиж байгаа орчинд үнэнийг ойлгож, олж авахад амархан уу? (Үгүй.) Цаг хугацаа үнэ цэнтэй. Ёрын муу хүмүүсийг аль болох хурдан зайлуулснаар чи амар тайвныг аль болох хурдан сэргээж, зүй зохистой чуулганы амьдралыг эдэлж, илүү их үнэнийг ойлгож чадна. Хэрвээ чи ёрын муу хүмүүсийг зайлуулахгүй бол тэд хүмүүсийн дунд галзуу нохой шиг үймээн, сүйрэл учруулж, хүссэнээ хэлж, хийх болно. Энэ нь үнэнийг олж авах цаг хугацааг чинь үгүй хийдэг, өөрөөр хэлбэл чиний цаг хугацаа болон үүргийн гүйцэтгэлийг ёрын муу хүмүүс хянаж байна гэсэн үг. Энэ сайн зүйл үү, эсвэл муу зүйл үү? (Муу зүйл.) Онолын хувьд энэ нь муу зүйл гэдгийг хүн бүр мэддэг ч ёрын муу хүмүүс чуулганыг үймүүлж байгаатай тулгарах үедээ ингэж бодохоо больж, зөвхөн ёрын муу хүмүүсийн явуулгад өртөхгүй, ноцтой хохирол амсахгүй байхад л анхаарлаа төвлөрүүлдэг. Хэрвээ чуулган дахь Бурханы сонгосон бүх хүн ёрын муу хүмүүсээс ингэж айвал чуулган ёрын муу хүмүүс болон антихристүүдийн хяналтад амархан орж, Бурханы сонгосон хүмүүс ч бас тэдний хяналтад орох болно. Тэгвэл тэд Бурханаар аврагдаж чадах уу? Тэрийг хэлэхэд хэцүү. Хэрвээ чуулганд үнэнийг ойлгодог, Бурханд гэрчлэл хийж, үйлчлэхдээ нэг зүрх сэтгэл, нэг санаатай байдаг хоёр юм уу гурван хүн байхгүй бол энэ нь найдлагагүй чуулган бөгөөд энэ бол эмгэнэлтэй нөхцөл байдал юм.

Өшөө авах хандлагатай байх нь муу үйлийн нэг илрэл бөгөөд харгис зан чанараас урган гардаг зан авир, илрэлүүдийн нэг юм. Ийм тодорхой зан авир гаргадаг хүмүүсийг ёрын муу хүмүүс гэж тодорхойлох ёстой. Мэдээж зарим хүн жижиг сажиг зүйлд анхаардаг, танин мэдэх чадваргүй, эсвэл үнэнийг ойлгодоггүй шинэ итгэгч байснаасаа болоод хүмүүсийн дунд ялихгүй юманд тооцоо бодох дуртай, өөрт нь таагүй хандсан юм уу өөрийг нь хорлосон хүмүүсийг үзэн ядаж, эсвэл зарим хүний эсрэг өшөө авахын тулд зарим арга барилыг ашигладаг байсан—гэхдээ өшөө авах хандлагатай хүмүүс бол ёрын муу хүмүүс бөгөөд чуулганаас зайлуулах ёстой гэдгийг сонсмогцоо бодлоо өөрчилж, нууцхан сэтгэл нь эргэж, зан авираа тодорхой хэмжээнд барьж, хязгаарладаг. Надад хэл дээ, ийм хүмүүс ёрын муу хүмүүсийн ангилалд багтдаг уу? (Үгүй.) Үүнийг юу илтгэж байна вэ? (Тэдний сэтгэлээ эргүүлэх чадвар.) Тэдний эргэх чадвар юуг харуулж байна вэ? Энэ нь тэд үнэнийг хүлээн авч чадна гэдгийг харуулдаг; энэ бол сайн үзэгдэл. Бид яагаад тэднийг үнэнийг хүлээн авч чадна гэж хэлж байна вэ? Яагаад гэвэл, энэ талаарх үнэнийг сонсож, өшөө авах нь ёрын муу хүмүүсийн илрэл гэдгийг ухаарсныхаа дараа тэд өөрсдийн завхарсан байдлыг эргэцүүлж, завхарсан мөн чанараа хүлээн зөвшөөрч, дараа нь Бурханд гэмшиж, Бурханы үгийн дагуу үйлдэж, зан авираа дардаг. Энэ бол үнэнийг хүлээн авч буйн илрэл юм. Бидний энд ярьж байгаа ёрын муу хүмүүс үнэнийг хүлээн авдаггүй. Чи тэдэнд үнэнийг хэчнээн тодорхой нөхөрлөсөн ч тэд хүлээж авдаггүй; тэд гөжүүд хэвээр үлдэж, хэнийг ч сонсохоос татгалздаг. Чи тэдэнд “Чиний үйлдэл зайлуулагдахад хүргэнэ шүү” гэж анхааруулсан ч гэсэн тэд тоодоггүй, өөрсдийн замаар үргэлжлүүлэн явдаг, хэн ч тэднийг өөрчилж чаддаггүй. Чамайг тэднийг ил болгох үед тэд буруугаа хүлээн зөвшөөрдөггүй. Тэдэнд өөрсдийг нь өшөө авах хандлагатай хүн, ёрын муу, өөрсдийг нь зайлуулах ёстой гэж хэлэх үед чинь ч тэд муу үйлдлээ орхихгүй, гарцаагүй эргэхгүй. Тэд ямар төрлийн хүмүүс вэ? Тэд бол үнэнийг зэвүүцдэг хүмүүс юм. Тэд үнэнийг огт хүлээн авдаггүй—зан чанар-мөн чанарыг нь хэрхэн тодорхойлсон, муу үйлийг нь хэрхэн ил болгосон, эсвэл тэднийг хэрхэн зохицуулснаас үл хамааран тэдний сэтгэл хөдөлдөггүй, яавч толгой гудайлгаж, алдаагаа хүлээн зөвшөөрөхгүй бөгөөд гарцаагүй зүгээр өнгөрөөхгүй. Энэ бол сэтгэлээ эргүүлэх чадваргүй байдал юм. Эргэхгүй байхын мөн чанар юу вэ? Энэ бол үнэнийг хүлээн авахаас татгалзах явдал юм. Хэрвээ тэд ганц зөв үг, эсвэл үнэний ганц хэсгийг ч гэсэн хүлээн авч чаддаг байсан бол тийм зам руу эргэлт буцалтгүй явахгүй байсан. Тэд замаасаа буцаж, алдаагаа хүлээн зөвшөөрч, урьд нь цөхрөлтгүй үргэлжлүүлж байсан зүйлээ тодорхой хэмжээнд орхих байсан. Тэд ёрын муу хүмүүс учраас, харгис зан чанартай ёрын муу хүмүүс учраас, ийм зан чанараас нь өшөө авах зан авир урган гарсны дараа тэд Бурханы үгээр ил болсон зүйлийг, засалтыг, эсвэл ийм төрлийн тодорхойлолтыг хүлээн авахаас татгалзаад зогсохгүй, эсрэгээрээ эцсээ хүртэл өөрсдийн замаар зүтгэдэг. Тэд тодорхойлогдож, ил болгуулахыг хүлээн авахаар төлөвлөдөггүй, завхралаа ч хүлээн зөвшөөрөх бодолгүй байдаг. Мэдээж, завхралаа хүлээн зөвшөөрөхгүйгээр тэд бас өшөө авах зан авир, үйлдлээ ч, биеэ авч явах зарчмаа ч орхих төлөвлөгөөгүй байдаг. Тэд бүхэлдээ, тэр чигтээ ёрын муу юм. Ийм ёрын муу хүмүүс диаволууд биш гэж үү? (Мөн.) Тэд бол гарцаагүй Сатаны мөн чанартай диаволууд юм. Чи тэднийг өөрчилж чадахгүй. Тэднийг яагаад өөрчилж чадахгүй вэ? Үндсэн шалтгаан нь тэд үнэнийг хүлээн авахаас эрс татгалздаг. Тэд өчүүхэн төдий үнэнийг, ямар ч зөв тайлбар, эерэг үг, эсвэл эерэг зүйлийг голдог. Тэд Бурханы үг бол үнэн, эерэг зүйл гэдгийг амаараа хүлээн зөвшөөрдөг ч зүрх сэтгэл нь үнэнийг огт хүлээж авдаггүй, биеэ авч явах, аливааг хийх арга барилаа өөрчлөхийн тулд Бурханы үгийг хэрэгжүүлж, туршлагажихаар төлөвлөдөг ч үгүй. Заримдаа тэд үйлдэл нь бүхэлдээ Сатаны гүн ухаанд үндэслэдэг гэдгийг амаараа хүлээн зөвшөөрдөг ч үнэнийг яасан ч хүлээн авахгүй хэвээр байдаг. Тэдэнтэй үнэнийг нөхөрлөсөн хэн боловч тэдний туйлын зэвүүцэл, тэр ч бүү хэл үзэн ядалт, шүүмжлэлтэй тулгардаг бөгөөд тэднийг ил болгож, ялган таньсан хэн боловч хэн байхаас үл хамааран—өөрсдийнх нь эцэг эх байсан ч ялгаагүй—тэдний үзэн ядалт, өшөө авалтын бай болдог. Тэд аврагдахын аргагүй биш гэж үү? (Тийм.) Тэд аврагдахын аргагүй. Тэднийг зайлуулах нь харамсалтай юу? (Үгүй.) Ийм хүмүүсийг зайлуулах юм уу хөөх ёстой. Эдгээр нь үндсэндээ өшөө авах хандлагатай хүмүүсийн бүх илрэл юм; эдгээр нь тэдний онцлог шинж, зан чанар, аливааг хийх арга зам, арга барил, бодлын үйл явц, түүнчлэн үнэнд хандах хандлага юм—үндсэндээ ийм байна. Чуулганд болон ах эгч нарт тэдний үзүүлдэг нөлөөний талаар аль хэдийн ярилцсан тул дахин нөхөрлөх шаардлагагүй. Ингээд дөрөв дэх төрлийн хүмүүс буюу өшөө авах хандлагатай хүмүүсийн илрэлийн талаарх нөхөрлөл өндөрлөж байна.

Д. Хэл амаа захирч чадахгүй байх

Дараа нь хэдүүлээ хэл амаа захирч чаддаггүй тав дахь төрлийн хүмүүсийн талаар нөхөрлөе. Энэ ноцтой асуудал уу? Үгчилсэн утгаар нь авч үзвэл, хэл амаа захирч чадахгүй байх нь тийм ч том асуудал биш мэт санагдаж магадгүй. Зарим хүн энэ хүмүүсийг ёрын муу хүмүүс гэж тодорхойлох талаар зарим нэг бодол санаатай байж магадгүй: “Хүмүүс амтай тул хэдийд ч, хаана ч юм ярих учиртай; тэд хэзээ ч, хаана ч хэрэг явдлыг хэлэлцэх нь лавтай. Хэл амаа захирч чаддаггүй хүмүүсийг зайлуулах ёстой ёрын муу хүмүүсийн тоонд оруулах нь арай дэндүү биш үү?” Та нар энэ талаар юу гэж бодож байна? (Хэрвээ тэд чуулганы амьдрал юм уу чуулганы ажилд саад, үймээн учруулж, сөрөг үр дагаварт хүргэвэл тэднийг бас зайлуулах ёстой.) Ийм хүмүүсийн асуудал нь хэл амаа захирч чадахгүй байх явдал биш, харин хүн чанарын асуудал юм. Хэрвээ тэд ах эгч нар, чуулганы амьдрал, чуулганы ажилд үймээн учруулж, эсвэл үг яриа нь чуулганаас урвах, чуулганыг худалдахтай дүйцэж, тэр ч бүү хэл Бурханы гэр болон Бурханы нэрийг гутааж байвал ийм хүмүүсийг шийдвэрлэх ёстой. Эхлээд хэл амаа захирч чаддаггүй хүмүүсийн илрэлийг, дараа нь тэднийг хэрхэн шийдвэрлэх талаар ярилцъя. Хэл амаа захирч чаддаггүй хүмүүсийг “ам султай” гэж нэрлэж болох уу? (Болно.) Тийм гэж үү? Энэ нь ийм хүмүүсийн онцлог шинж мөн үү? Ам султай байна гэдэг нь мунхаг байж, юу хэлэх, юу хэлэхгүйг мэдэхгүй, үр дагаврыг нь бодолцолгүй санаанд орсноо хэлнэ гэсэн үг үү? Хэл амаа захирч чадахгүй байх гэдэг нь энэ мөн үү? (Биш.) Зарим хүн ярьж, харилцахдаа сайн байдаг; тэд илэн далангүй, харьцангуй энгийн, үнэнч шударга байдаг. Тэд дотоод бодол, санаа, өөрсдийн завхралын илчлэл, туулсан зүйл, тэр ч бүү хэл алдаагаа бусадтай ихэвчлэн хуваалцдаг. Гэхдээ ийм хүмүүс заавал мунхаг, эсвэл хэл амаа захирч чаддаггүй байх албагүй. Тэд бүх зүйлийн талаар ярьдаг, нэлээд энгийн, үнэнч шударга юм шиг санагддаг; гэвч чухал асуудлын тухайд, Бурханыг юм уу Бурханы гэрийг гутааж болзошгүй асуудал, эсвэл ах эгч нар юм уу чуулганаас урваж, улмаар өөрсдөө Иудас болох асуудлын тухайд гэвэл, тэд нэг ч үг хэлдэггүй. Үүнийг хэл амаа захирах гэж нэрлэдэг. Тиймээс илэн далангүй хүмүүс, ам султай хүмүүс, эсвэл ярихдаа сайн хүмүүс хэл амаа захирч чаддаггүй гэсэн үг биш. Энд хэл амаа захирч чадахгүй байх гэж юуг хэлж байна вэ? Хэл амаа захирч чадахгүй байна гэдэг нь зарчимгүй ярьж, сонсогч, орчин, нөхцөл байдлыг бодолцохгүйгээр болчимгүй юм ярихыг хэлнэ. Түүнчлэн, чуулганы ажил болон Бурханы гэрийн ашиг сонирхлыг хамгаалахаа огт мэддэггүй, эсвэл ах эгч нар юм уу чуулганы амьдралд ашиг тустай эсэхийг огт тоолгүй, зүгээр л юу ч хамаагүй ярихыг хэлнэ. “Юу ч хамаагүй ярихын” үр дагавар юу вэ? Энэ нь Бурханы гэрийн ашиг сонирхол болон ах эгч нарын ашиг сонирхлоос санамсаргүй урваж байгаа хэрэг юм. Тэд болчимгүй яриа, хэл амаа захирч чаддаггүй байдлаасаа болж санаандгүйгээр шүтлэггүй хүмүүст Бурханы гэрийн эсрэг хөзөр өгч, шүтлэггүй хүмүүсээр зарим ах эгчийг шоолуулж, шүтлэггүй хүмүүс болон Бурханд итгэдэггүй хүмүүст мэдэх ёсгүй олон зүйлийг нь мэдүүлдэг. Үр дүнд нь тэр хүмүүс Бурханы гэрийн хэрэг явдал болон чуулганы дотоод хэргийн талаар дураараа ярьж, хүндэтгэлгүй үг хэлж, Бурханыг гүтгэж, доромжилсон зүйлс ярьдаг. Тэд бүр ах эгч нар, чуулган, Бурханы гэрийн ажлын талаар цуу яриа зохиож, сөрөг үр дагаварт ч хүргэдэг. Энэ нь Бурханы гэрийн ажилд үймээн учруулдаг ба муу үйлд тооцогддог. Зарим хүн чуулганы удирдагч, ажилчид хэн болох, тэдний гэрийн хаяг, ах эгч нарын хувийн мэдээлэл, чуулганы санхүү, нягтлан бодох бүртгэлийн ажил, нягтлангууд, чуулганаас зайлуулагдсан юм уу хөөгдсөн хүмүүсийн жагсаалтыг олж мэдэх, судлахад онцгой анхаарал хандуулдаг. Тэд бас чуулганы ажлын зохицуулалтыг олж мэдэхэд анхаарлаа тун их төвлөрүүлдэг. Ийм зан авир нь маш сэжигтэй бөгөөд тэд бол агуу улаан лууны тагнуул юм уу туршуул гэдгийг илтгэж болзошгүй. Хэрвээ эдгээр нарийн ширийн зүйл үл итгэгч диаволуудад задарч, агуу улаан лууд эдгээрийг мэдэгдвэл үр дагавар нь төсөөлшгүй байх болно. Зарим хүн мунхаг, мэдлэггүй байдлаасаа болж энэ мэдээллийг эсвэл үүний нэг хэсгийг үл итгэгч гэр бүлийнхэнтэйгээ хуваалцдаг бөгөөд тэд цааш нь тараах юм уу агуу улаан лууны гар хөл бологсдод өгдөг. Энэ нь эрсдэл учруулж, чуулганы ажилд ихээхэн төвөг удаж, төсөөлшгүй үр дагаварт хүргэж болзошгүй. Чуулганы эдгээр дотоод хэрэг явдлыг зарим хүн үл итгэгч гэр бүлийнхэнтэйгээ ихэвчлэн санамсаргүйгээр хуваалцаж, бүгдийг нь юу ч үлдээлгүй дэлгэдэг. Тэр ч бүү хэл үл итгэгч хамаатан садан, найз нөхөдтэйгөө хуваалцдаг. Энэ нь тэдний үгээр дамжин чуулганы дотоод хэрэг явдал гадаад ертөнцөд тасралтгүй задрахад хүргэдэг. Эдгээр мэдээлэл задарсны үр дагавар юу вэ? Тэдний үл итгэгч гэр бүлийнхэн, хамаатан садан, найз нөхдийн олонх нь ах эгч нарын ч мэдэхгүй чуулганы олон дотоод хэрэг, эсвэл ах эгч нарын гэрийн хаяг, жинхэнэ нэр, гэрлэлтийн хувийн асуудлыг мэдэж авдаг. Чуулганы эдгээр хэрэг явдал яаж задардаг вэ? Шүтлэггүй хүмүүс яаж эдгээрийг мэдэж авдаг вэ? Чуулган дотор “сурвалжлагчид” байдаг! Ийм хүмүүсийг юу гэж нэрлэдэг вэ? (Хэл амаа захирч чаддаггүй хүмүүс.) Яг зөв. Тэд чуулганы өдөр тутмын амьдралд тохиолддог бүх зүйл, эсвэл ах эгч нартай холбоотой зүйлсийг үл итгэгч гэр бүлийнхэнтэйгээ хуваалцдаг, тухайлбал нэг эгч салж байгаа, нөгөө эгчийн нөхөр бизнес хийж байгаад мөнгөө алдсан, эсвэл дуулгаваргүй хүүтэй, эсвэл нэг ах юм уу эгч байшин худалдаж авсан гэх мэт. Тэд бас агуу улаан лууд баривчлагдаад Иудас болсон, эсвэл гэрчлэлдээ бат зогссон ах эгч нарын талаар ярьдаг, тэр ч бүү хэл чуулганы удирдагчид тэднийг зассан тухай ч дурддаг. Гэртээ ярьдаг яриа нь тэр чигтээ эдгээр сэдвийг тойрон эргэлддэг. Гэр бүлийнхэн нь тэдэнд бүр зөвлөгөө өгч, удирдагчид, ах эгч нар, эсвэл чуулганд өөртэй нь таарамжгүй байдаг, бэрхшээл учруулдаг, эсвэл өөрсдийг нь ил болгосон хэний ч эсрэг үйлдэхэд нь тусалдаг. Цуглаан дээр ийм хүмүүс ах эгч нарын дунд онцгой дуулгавартай, томоотой харагддаг, дуу цөөтэй, ярьж хөөрөхдөө тааруу байдаг ба өөрсдийн завхарсан зан чанарын талаар хэзээ ч ярьдаггүй, туршлагаар олсон ойлголтоо хэзээ ч нөхөрлөдөггүй, тэр ч бүү хэл ховорхон залбирдаг. Тэд ах эгч нарт сэрэмжтэй ханддаг мөртөө үл итгэгч гэр бүлийнхэндээ яг л Бурханы гэрийн гишүүд мэт ханддаг. Тэд чуулганы талаарх бүх нарийн ширийн зүйлийг гэр бүлийнхэндээ юу ч үлдээлгүй тоочиж, чуулган Бурханы үгийн ном хэвлэж байгаа, чуулганд хэн ямар авьяастай гэх мэт бүх зүйлийг тэдэнтэй хуваалцдаг—энэ бүхнийг гэр бүлийнхэн болон Бурханд итгэдэггүй хүмүүстэй хэлэлцдэг. Ингэх зорилго нь ямар байхаас үл хамааран эцсийн үр дагавар нь тэд чуулганы ажил болон ах эгч нараас урвадаг явдал юм. Тэд чуулганы гол гишүүн бүрийн нөхцөл байдлыг нэвт шувт мэддэг. Мэдээж энэ хүмүүс бас тэдний далд хэлэлцүүлэг, шүүлтийн бай болдог бөгөөд тэдний нууц урвалтын бай ч болж магадгүй. Хэрвээ хэн нэгэн тэдэнтэй сайн харилцаатай байвал тэд тэр хүнийг гэр бүлийнхнийхээ өмнө зогсоо зайгүй магтдаг. Эсрэгээрээ, хэрвээ хэн нэгэн тэдэнтэй тааруу харилцаатай байвал тэд тэр хүн рүү гэр бүлийнхнийхээ өмнө зогсоо зайгүй доромжлол урсгаж, тэр ч бүү хэл гэр бүлийнхнээ тэр доромжлолд оролцуулж, ах эгч нарыг тэнэгүүд, эсвэл хэрэггүй амьтад гэж хэлдэг. Энэ хүмүүс шүтлэггүй хүмүүсийн хэрэглэдэг ямар л доромж үг байна, тэр үгээр ах эгч нарыг доромжилдог. Тэд шүтлэггүй хүмүүстэй адилхан; тэд бол цэвэр үл итгэгчид; тэд олигтой хүмүүс огтхон ч биш бөгөөд ийм хүмүүсийг даруй зайлуулах ёстой.

Агуу улаан лууны улс оронд Бурханд итгэдэг хүн бүрийн мэдээллийг нууцлах ёстой бөгөөд Бурханы сонгосон хүмүүс хилийн чанад руу нүүх үед ч мэдээлэл нь нууц хэвээр үлдэх ёстой. Учир нь агуу улаан лууны тагнуулууд дэлхийн улс орон бүрд тарж, Бурханд итгэдэг хүмүүсийн талаар мэдээлэл цуглуулах тодорхой зорилготойгоор хаа сайгүй шургалсан байдаг. Эх газрын Хятадад Бурханыг дагадаг ах эгч нарын нөхцөл байдал маш хэцүү, аюултай байдаг. Гадаадад гарсан ч гэсэн тодорхой хэмжээний аюул байдаг. Хэрвээ агуу улаан лууны тагнуулууд тэдний мэдээллийг цуглуулбал нэг талаар, тэднийг шилжүүлэн өгөх эрсдэл бий, нөгөө талаар, ядаж л эх газрын Хятадад байгаа гэр бүлийнхэн, хамаатан садан нь хэрэгт татагдана. Аюулгүй байдлын үүднээс, мөн хувь хүнийг хүндэтгэх үүднээс хүн бүр ах эгч нарын хувийн мэдээллийг нууцлах ёстой, Бурханд итгэдэггүй хүмүүстэй хуваалцах ёсгүй. Бурханд итгэдэг хүмүүсийн дунд ч гэсэн тухайн хүний зөвшөөрөлгүйгээр хувийн мэдээллийг нь бусдад хамаагүй дэлгэж болохгүй. Ах эгч нар, чуулганы ажил, хүний гүйцэтгэдэг үүрэг, нөхөрлөлөөр хуваалцсан туршлага, эсвэл иймэрхүү бусад нарийн ширийн зүйлийн талаарх аливаа мэдээллийг чөлөөт цагаараа шүтлэггүй хүмүүстэй хуваалцах ярианы сэдэв болгохыг огт зөвшөөрөхгүй. Тэдэнтэй эдгээр хэрэг явдлыг ярилцахын үр дагавар юу вэ? Ямар нэг эерэг үр дүн байдаг уу? (Үгүй.) Ийм хэлэлцүүлгийн үр дагаварт эдгээр үл итгэгч диаволууд барьц авч, шоолж, шүүж, тэр ч бүү хэл харааж, гүтгэдэг. Энэ сайн уу? (Үгүй.) Чуулганы ажил болон чуулганы амьдралын бодитой нөхцөл байдал—түүнчлэн хэн Бурханд үнэхээр итгэдэг, хэн үнэнийг эрэлхийлдэг, хэн үүргээ гүйцэтгэдэг, хэн үүргээ гүйцэтгэдэггүй, хэн байнга сөрөг байдаг, хэн мунгинуу итгэлтэй, тэр ч бүү хэл ах эгч нарын хувийн мэдээлэл, нөхцөл байдал зэрэг нарийн ширийн зүйлийг шүтлэггүй хүмүүс болон үл итгэгч гэр бүлийнхэнтэйгээ юу ч нуулгүй хэлэлцдэг далд сэдэлтэй хүмүүс чуулган дотор байгаа эсэхийг та нар шалгах ёстой. Ийм хүмүүсийг шалга. Чуулган доторх хүмүүс ч мэдэх шаардлагагүй хэрэг явдлууд байдаг атал ийм хүмүүсийн үл итгэгч гэр бүлийнхэн эдгээр хэрэг явдлын талаар чуулган доторх хүмүүсээс илүү ихийг мэддэг—бас илүү тодорхой мэддэг. Яаж ийм зүйл тохиолддог вэ? Энэ бол доторх тагнуулын “хувь нэмэр” юм. Энэ тагнуул гэр бүлийнхэндээ яг л чуулганы удирдагчид мэт хандаж, гэр бүлийнхэнтэйгээ сэтгэл санааны холбоогоо гүнзгийрүүлж, тал засах гэсэндээ чуулганд харсан бүхнээ гэртээ хариад “удирдагчдадаа” тайлагнадаг. Хэл амаа захирч чаддаггүй тэр тагнуулууд чуулганы энэ бүх хэрэг явдлаас урвасан нь илэрхий байна. Тэд ах эгч нарыг хүндэлдэггүй, Бурханы гэрийн ажил, ашиг сонирхлыг ч хамгаалдаггүй. Тэд Бурханы гэр болон чуулганыг яг л нийгэм юм уу олон нийтийн газар мэт үзэж, шүтлэггүй хүмүүс мэт ах эгч нарыг дураараа шүүмжилж, шүүдэг, тэр ч бүү хэл үл итгэгчид болон шүтлэггүй хүмүүстэй нийлж ах эгч нарыг дураараа шүүдэг. Үүнээс гадна зарим хүн удирдагчдаар засуулсныхаа дараа, эсвэл ах эгч нартай зөрчилдөж, маргалдаж, эв түнжин хагарсныхаа дараа гэртээ хариад, сүр дуулиан болгож, гэр бүлийнхэндээ бүгдийг нь мэдэгддэг. Үр дүнд нь гэр бүлийнхэн нь удирдагчид юм уу ах эгч нараас өшөө авахаар эрмэлзэж, чуулганаас урваж, үгүй хийхээр зорьдог. Энэ сайн үзэгдэл үү? (Үгүй.) Чуулганы дотоод хэрэг явдал болон хэдэн ах эгч чуулганы амьдралаар амьдардаг, хэн ямар үүрэг гүйцэтгэдэг зэрэг зүйлийг гэр бүлийнхэн, хамаатан садан, найз нөхөдтэйгээ юу ч нуулгүй хуваалцдаг—тэд ямар гээчийн өөдгүй амьтад вэ? Тэд жинхэнэ итгэгчид мөн үү? (Биш.) Тэд Бурханы гэрийн гишүүд мөн үү? Тэднийг ах эгч нар гэж нэрлэж болох уу? (Үгүй.) Ийм тагнуул, нуугдмал урвагчдыг чуулганд байлгах нь өнгөрсөн, одоо, ирээдүйд ч бай Бурханы гэр болон ах эгч нарт ихээхэн төвөг удна. Тэд чуулганы амьдралд олон муу үйл хийдэггүй мэт санагдаж байлаа ч гэсэн Бурханы гэрийн талаарх янз бүрийн нарийн ширийн зүйлийг шүтлэггүй хүмүүс, Сатанууд, диаволуудад нууцаар дамжуулдгийнх нь үр дагавар, үр нөлөө туйлын хохиролтой! Ийм шаарнуудыг чуулганд үлдээх ёстой юу? (Үгүй.) Тэд Бурханы гэрийн гишүүд гэж нэрлэгдэхэд тэнцэх үү? Тэдэнд ах эгч нар шиг хандах нь зохистой юу? (Үгүй.) Ийм хүмүүсийг яаж шийдвэрлэх ёстой вэ? (Тэднийг аль болох хурдан зайлуулах ёстой.) Тэднийг аль болох хурдан зайлуулах ёстой! Тэднийг хөөж гарга! Тэднийг зайлуулах шалтгаан нь энэ: “Чи хэл амаа захирч чаддаггүй, өөрт чинь юу сайн болохыг ухаарч чаддаггүй, тэжээсэн эзнээ хаздаг. Чи Бурханд итгэж, Түүний нигүүлслийг эдэлдэг, түүнчлэн ах эгч нарын тусламж, хайр, тэвчээр, халамжийг эдэлдэг хэр нь ах эгч нар болон чуулганаас ингэж урвасан хэвээр байдаг. Чи ямар ч хэрэггүй; зайл!” Ах эгч нарын хэрэг явдал, чуулганы хэрэг явдал, Бурханы гэрийн аливаа ажлыг шүтлэггүй хүмүүст дэлгэх ёсгүй, тэдгээрийг дэмий ярианыхаа сэдэв болгон ашиглах ёсгүй. Тэд ингэх эрхгүй! Ийм мэдээлэл тараасан хэн боловч хараагдах нэгэн, чуулганы зайлуулах ёстой хүн болдог бөгөөд ах эгч нар тэднийг голох ёстой. Ах эгч нар болон чуулганаас урваж, чуулганы дотоод хэрэг явдлыг шүтлэггүй хүмүүсийн дэл сул ярианы сэдэв болгохоор хуваалцдаг үйлдлээс нь харахад л тэд чуулганаас зайлуулагдах ёстой урвагч, тагнуул, ёрын муу хүмүүс гэдэг нь эргэлзээгүй. Чуулган дотор хийгдэж буй ямар ч ажлын талаар—тухайлбал хэнийг зайлуулах учиртай, эсвэл тодорхой үйл явдлын тохиолдлын талаар—шаардлагатай бол ах эгч нар чөлөөтэй нөхөрлөж, мэтгэлцэж болох ч үүнийг шүтлэггүй хүмүүстэй хуваалцаж болохгүй, үл итгэгч гэр бүлийнхэндээ ярьж болохгүй. Ялангуяа биеийн хэмжээ жижигтэй шинэ ах эгч нарын хувийн болон гэр бүлийн нөхцөл байдлыг гаднынханд дэлгэж болохгүй. Хэрвээ үүнийг дотроо хадгалахад хэцүү санагдаж байвал биеэ барьж сурахын тулд Бурханд залбирч, Түүнд найдаж, ямар нэг утга учиртай үйл ажиллагаа хийх ёстой. Хэрвээ чи үнэхээр өөрийгөө хянаж чадахгүй бол сөрөг үр дагавраас сэргийлэхийн тулд эхлээд чуулганд мэдээлж, шийдэл эрж хайх ёстой, учир нь ийм мэдээлэл тараах нь асуудал үүсгэх хамгийн их магадлалтай байдаг. Жишээ нь, хувийн утасны дугаар, гэрийн хаяг, хэдэн жил Бурханд итгэсэн, хувийн гэр бүл, гэрлэлтийн байдал гэх мэт нь эмзэг сэдэв юм. Эдгээр нь үнэн юм уу амь-оролттой ямар ч хамаагүй; эдгээр нь хувийн нууцад хамаарна. Зөвхөн туршуул, тагнуулууд л эдгээр хэрэг явдлыг тусгайлан мөрдөж мөшгөдөг. Хэрвээ чи ийм асуудлыг олж мэдэх, тараах дуртай бол энэ нь ямар зан чанарыг илтгэж байна вэ? Энэ нь бага зэрэг өөдгүй юм! Үнэнийг эрэлхийлэхгүй, харин хов живэнд анхаарч, тагнуул юм уу туршуул шиг авирлаж, агуу улаан лууд үйлчлэл үзүүлэх нь—олиггүй, ёрын муу арга заль биш гэж үү? Эмзэг сэдэв болон бусдын хувийн хэргийг тусгайлан асууж сураглаж, тагнаж туршиж, бодолгүй тараадаг хэн боловч далд сэдэл өвөрлөж байгаа бөгөөд үл итгэгч юм. Бурханы сонгосон хүмүүс ийм хүмүүсээс онцгой сэрэмжлэх ёстой. Хэрвээ ийм хүмүүс гэмшихгүй бол чуулганы амьдралыг нь зогсоох ёстой, учир нь ах эгч нараас урвах нь хамгийн ёс суртахуунгүй, жигшүүртэй, ичгэвтэр үйлдэл юм. Бурханы сонгосон хүмүүс ийм хүмүүсээс хол байх ёстой. Чуулганы амьдралд хүмүүс эдгээр асуудлыг асууж сураглах, ярилцахыг хязгаарлах ёстой, учир нь эдгээр нь үнэний нөхөрлөлтэй ямар ч хамаагүй, эдгээрийн талаар ярих нь бусдад ямар ч ашиг тус авчирдаггүй.

Бурханы гэрт Бурханы сонгосон хүмүүсийн мөрдөх ёстой янз бүрийн захиргааны зарлиг, дүрэм журам байдаг. Чуулганы дотоод хэрэг явдал, удирдагч ажилчдын боловсон хүчний тохируулга, чуулганы цэвэрлэх ажил болон Дээрхийн зохицуулалт зэрэг явдлыг үл итгэгчид, ёрын муу хүмүүс Сатанд худалдахаас сэргийлэхийн тулд чуулган дотор хамаагүй тарааж болохгүй. Үүний шалтгаан нь Бурханы гэр нийгмээс ялгаатай; Бурхан хүмүүсээс үнэнийг эрэлхийлж, Бурханы үгийг түлхүү уншиж, илүү их тунгаан бодож, нөхөрлөхийг шаарддаг. Зөвхөн Бурханы үгийг дэлгэрүүлж, Бурханд гэрчлэл хийх нь л зүй зохистой уур амьсгалыг бүрдүүлж чадна; туршлагын гэрчлэлээ түлхүү хуваалцах нь л ийм уур амьсгалыг бүрдүүлж чадна. Түүнчлэн Бурханы гэрт Бурханд итгээд удаагүй байгаа олон шинэ итгэгч бий. Зарим үл итгэгч хараахан илчлэгдээгүй байх нь гарцаагүй. Ялангуяа итгэлийн эхний тав юм уу арван жил бол хүмүүсийн үнэн төрх илчлэгдэх хугацаа юм; энэ хугацаанд хэн бат зогсож чадах, хэн чадахгүй нь, чуулганыг үймүүлж чадах хэчнээн ёрын муу хүн байгаа нь тодорхойгүй байдаг. Хувийн мэдээлэл болон иймэрхүү гадаад хэрэг явдал, түүнчлэн үнэнийг нөхөрлөхтэй холбоогүй хэрэг явдлыг болчимгүй байдлаар үргэлж тараах нь олон сөрөг үр дагаварт хүргэж болно. Жишээ нь, хэн нэгэн: “Тэр удирдагч хаанахынх вэ? Хаана амьдардаг вэ?” гэж асууж магадгүй. Энэхүү эмзэг мэдээлэл нь Бурханы сонгосон хүмүүсийн мэдэх хэрэгтэй зүйл биш. Өөр хэн нэгэн: “Бурханы гэр Бурханы үгийн номыг хэвлэхэд хэр их зардал гардаг вэ?” гэж асууж магадгүй. Үүнийг мэдэх хэрэгтэй юу? (Үгүй.) Хэвлэлийн зардал чамд ямар хамаатай юм бэ? Чамаас төлбөр нэхсэн үү? Энэ чамд хамаагүй юм шиг байна, тийм үү? Зарим нь: “Одоо Бурханы гэрийн дээд түвшний удирдагчид хэн бэ?” гэж асууж магадгүй. Хэрвээ тэд чамайг шууд удирдаагүй бол үүнийг мэдэхгүй байх нь чамд нөлөөлөх үү? (Үгүй.) Хятадын эх газарт эдгээр зүйлийг мэдэх нь асуудал болно. Хэрвээ агуу улаан лууд баригдаж, хэрцгий эрүү шүүлтэд өртвөл, хэрвээ чи эдгээр зүйлийг мэдэхгүй бол тэд чамайг яаж ч зодсон, чи юу ч хэлж чадахгүй, тиймээс чи Иудас болохгүй. Гэхдээ чи мэддэг байгаад, тэдний хэрцгий зодуурыг тэсвэрлэж чадахгүй бол эцэст нь үүнийг хэлж, Иудас болж магадгүй. Тэр үед чи “Би яагаад тэгэхэд тэр асуултуудыг бодлогогүй асуув аа? Мэдэхгүй байсан бол хамаагүй дээр байх байж. Үхтлээ зодуулсан ч би тэр зүйлсийн талаар мэдэхгүй хэвээр байх байсан; хариулт зохиож хэлье гэсэн ч надад хэлэх үг олдохгүй байх байсан. Тэгсэн бол би Иудас болохгүй байлаа. Би одоо сургамж авлаа; үнэнтэй холбоогүй эдгээр асуудлын талаар хэт ихийг мэдэхгүй байсан нь дээр юм байна. Ийм зүйлийн талаар асууж сураглах нь ямар ч ашиг тусгүй; мэдэхгүй байсан нь дээр” гэж бодох болно. Бас зарим нь: “Бурханы гэрт тусгай ажил хийдэг хэдэн баг байдаг вэ?” гэж асууж магадгүй. Энэ чамд ямар хамаатай юм бэ? Зүгээр л өөрийнхөө багт даалгасан ажлыг хий. Үүнийг мэдэхгүй байх нь үүргээ хэвийн гүйцэтгэх, итгэлдээ үнэнийг эрэлхийлэх, эсвэл чуулганы амьдралаар амьдрах чадварт чинь нөлөөлөхгүй; энэ нь юунд ч нөлөөлөхгүй. Үүнийг мэдэхгүй байх нь итгэгчийн хувиар үнэнийг эрэлхийлэх, эсвэл авралд хүрэхэд чинь саад болохгүй, тиймээс асуух ямар хэрэгтэй юм бэ? “Ах эгч нарын ихэнх нь хотынх уу, хөдөөнийх үү? Тэд боловсролтой юу, боловсролгүй юу?” Эдгээрийг мэдэх нь хэрэгтэй юу? (Үгүй.) Тэд бүгд хөдөөнийх байлаа гээд яах юм? Бүгд хотынх байлаа гээд яах юм? Энэ нь үнэнтэй ямар ч хамаагүй. Зарим нь: “Одоо сайн мэдээний ажил хэр түгж байна вэ?” гэж асууж магадгүй. Энэ талаар бага зэрэг асуух нь зүгээр боловч зарим хүн сониуч зангаасаа болж сайн мэдээний ажил яг хэдэн улсад тархсан талаар нарийвчлан асуудаг, ингэх шаардлагагүй. Тэд үүнийг мэдлээ гээд тэдэнд ямар нөлөө үзүүлэх юм бэ? Ийм нарийн ширийн зүйлийг мэдэх нь ямар ашиг тус авчрах юм бэ? Хэрвээ чи үнэн-бодит байдалгүй бол үүнийг мэдсэн ч байхгүй хэвээр л байна; энэ мэдлэг үүргээ сайн гүйцэтгэхэд чинь огт тус болохгүй, эсвэл амь-оролтод чинь ямар ч дэмжлэг үзүүлэхгүй. Зарим ерөнхий хэрэг явдлын талаар асууж сураглахгүй байх нь зүгээр; үнэндээ мэдэхгүй байх нь дээр. Хэт ихийг мэдэх нь дарамт болдог. Ийм мэдээлэл задармагцаа асуудал, гэм буруу болдог. Эдгээр зүйлийг мэдэх нь сайн биш: Илүү ихийг мэдэх тусмаа илүү их төвөг учруулж мэднэ. Үнэнийг ойлгодог хүмүүс юу хэлэх ёстой, юу хэлэх ёсгүйгээ мэддэг. Сүнслэг ойлголтгүй, мунгинуу хүмүүс ярихдаа доторх болон гаднах хүмүүсийг ялгаж чаддаггүй, зөвхөн утгагүй юм ярьдаг. Тиймээс эдгээр хэрэг явдлыг чуулган дахь үнэнийг ойлгодоггүй хүмүүст мэдээлэх ёсгүй. Эдгээр зүйлийг мэдэх нь ямар ч ашиг тус авчирдаггүй. Нэгдүгээрт, энэ хүмүүс асуудлыг шийдвэрлэхэд тусалж чадахгүй. Хоёрдугаарт, тэд чуулганы ажлыг хамгаалж чадахгүй. Гуравдугаарт, тэд Бурханы гэрийн талаар сайнаар ярих шаардлагагүй. Бурханы бүх үг үнэн бөгөөд Бурханы бүх үйлдэл зөвт—сүнслэг ойлголтгүй тэр үл итгэгчид болон шүтлэггүй хүмүүсийн зусардалт, бялдуучлал хэрэгтэй гэж үү? Хэрэггүй. Бүх дэлхий дээрх ганц ч бүтээгдсэн зүйл Бурханыг дагаж, шүтэн мөргөхгүй байлаа ч гэсэн Бурханы байр суурь, мөн чанар өөрчлөгдөхгүй хэвээр үлдэнэ. Бурхан бол Бурхан, нөхцөл байдлын аливаа өөрчлөлтөд үүрд хувиршгүй, өөрчлөгдөшгүй. Бурханы ялгамж чанар, байр суурь үүрд өөрчлөгдөшгүй. Эдгээр нь Бурханд итгэдэг хүмүүсийн ойлгох ёстой үнэн юм. Тэр үл итгэгчид болон шүтлэггүй хүмүүс доторх болон гаднах хүмүүсийг ялгалгүй ярьж, үйлддэг—тэд хэт ихийг мэдэх нь Бурханы гэрийн ажилд ашиг тустай юу? Тэд Бурханы гэрийн ажлын талаар мэдэх шаардлагатай юу? Тэд үүнийг мэдэх эрхгүй! Зарим хүн: “Эдгээр хэрэг явдал бүгд нууц болохоор тэдэнд мэдэгдэж болохгүй юм уу?” гэж асууж магадгүй. Өдийг хүртэл Бурханд итгэчхээд та нар эдгээр хэрэг явдалд нууц агуулагддаг гэж бодож байна уу? (Үгүй.) Гэхдээ Бурханы сонгосон хүмүүс ёс жудаг, нэр төртэй; тэднийг шүтлэггүй хүмүүсийн хэлэлцүүлэг, доог тохууд өртүүлэх ёсгүй. Бурханы гэр, чуулган, ах эгч нар бүлгээрээ ч бай, хувь хүнээрээ ч бай бүгд нэр төртэй; тэд бүгд эерэг бөгөөд хэн ч тэднийг бузарлах гэж оролдох ёсгүй. Сатанууд болон диаволуудад Бурханы гэрийг дураараа бузарлаж, Бурханы гэрийн нэр хүндийг, эсвэл ах эгч нарын нэр хүндийг хамаагүй гутааж, хорлох боломж олгохуйц байдлаар үйлддэг хэн боловч хараагддаг! Тиймээс чуулган хэл амаа захирч чаддаггүй хүмүүсийн оршин тогтнолыг яавч зөвшөөрдөггүй. Тэднийг олж илрүүлмэгцээ зайлуулах ёстой! Энэ арга барил зарчимд нийцэж байна уу? (Тийм.)

Зарим хүн ах эгч нартай ярилцах, нөхөрлөх, харилцах, холбогдох үедээ тун хянуур, болгоомжтой байдаг ч гэртээ харимагцаа ам султай болж, бүх зүйлийг, тэр ч бүү хэл ах эгч нарын хувийн мэдээллийг ч дэлгэдэг болохоор гэр бүлийн гишүүд, үл итгэгч шүтлэггүй хүмүүс, нэр төдий итгэдэг хүмүүс чуулганы хэрэг явдлын талаар ихийг мэдэж авдаг. Тийм хүн бол дотоод тагнуул, урвагч Иудас бөгөөд чухамдаа чуулганы зайлуулах ёстой төрлийн хүн мөн. Тэд чуулганд хэдий чинээ удаан байна, ах эгч нарын талаар төдий чинээ их мэдээлэл мэдэж авч, төдий чинээ их урвах бөгөөд шүтлэггүй хүмүүс барьц, гүтгэлэг болгон ашиглах зүйл төдий чинээ их байна. Хэрвээ чи энэ мэдээллийг шүтлэггүй хүмүүст худалдахаас айхгүй бол тэднийг байлга; хэрвээ өөрийнхөө хувийн мэдээлэл болон чуулганы дотоод хэрэг явдлыг тэдний амаар тараалгахыг хүсэхгүй байгаа бол чи эдгээр дотоод тагнуулыг аль болох хурдан зайлуулах ёстой. Энэ нь тохиромжтой юу? (Тийм ээ.) Ийм хүмүүст ямар ч өршөөл үзүүлэх ёсгүй; тэд ямар ч сайн санаа зорилго өвөрлөдөггүй, өөрсдөө ч сайн хүмүүс биш. Ийм хүмүүс өмнө нь дурдсан хоёр төрлийн хүмүүс буюу өшөө авах хандлагатай хүмүүс болон цадиггүй, биеэ барьдаггүй хүмүүстэй харьцуулахад ямар вэ? Тэд дээр үү, дор уу? (Дор.) Энэ хүмүүс бас үүргээ гүйцэтгэж, бага зэрэг хүчин чармайлт гаргаж, зарим бэрхшээлийг туулж магадгүй; тэд Бурханы гэрийн шаардсан юуг ч хийж, татгалзахгүй байж магадгүй боловч нэг асуудал бий: Тэд Бурханы гэрийн талаарх бүх зүйлийг шүтлэггүй хүмүүст хэлдэг. Тэд өдөр бүр урвагч, тагнуулын үүрэг роль гүйцэтгэдэг. Зөвхөн энэ шалтгаанаар л чуулган тэднийг тэвчиж чадахгүй бөгөөд тэднийг зайлуулах ёстой. Та нар ойлгож байна уу? (Тийм ээ.) Тэд чуулганд баяртай эсвэл дургүй байгаа эсэх, хэн тэдний дургүйг хүргэсэн, хэн тэдэнтэй таарамжтай байдаг, чуулганы удирдагчаар сонгогдсон эсвэл чөлөөлөгдсөн эсэхээс үл хамааран—юу ч тохиолдсон бай, тэд нарийн ширийн зүйл бүрийг үл итгэгч гэр бүлийнхэнтэйгээ үргэлж өөрийн эрхгүй хуваалцдаг. Тэд үл итгэгч гэр бүлийнхэн нь болон шүтлэггүй хүмүүс мэдээллийг даруй авч, чуулганы дотоод нөхцөл байдлыг цаг алдалгүй ойлгохыг баталгаажуулдаг. Ийм хүмүүсийн хувьд чи тэдэнд ямар ч өршөөл, нигүүлсэл үзүүлж огт болохгүй; тэднийг олж илрүүлмэгцээ зайлуул. Ийм арга барил ямар байна? (Тохиромжтой.) Ингэж хийх нь өршөөлгүй юу? (Үгүй.) Энэ нь өршөөлгүй байгаа хэрэг биш. Чи тэдэнд ах эгч нар шиг ханддаг ч тэд Бурханы гэрийн ашиг сонирхол, эсвэл ах эгч нарын ашиг сонирхлыг огт хамгаалдаггүй. Харин ч тэд Бурханы гэрийн болон ах эгч нарын ашиг сонирхлыг алхам тутамдаа худалддаг. Чи тэднийг гэр бүл гэж үздэг ч тэд чамайг гэр бүлээ гэж боддог уу? (Үгүй.) Тэгвэл тэдэнд өршөөл бүү үзүүл; хэрвээ тэднийг зайлуулах хэрэгтэй бол зайлуул. Өдий хүртэл та нар ийм хүмүүстэй таарч байсан уу? (Тийм ээ. Тэд ах эгч нарын талаарх бүх зүйлийг гэр бүлийнхэнтэйгээ хуваалцдаг байсан, заримдаа чуулган доторх зарим хэрэг явдал, тодорхой зохицуулалтын талаар ч бас боломж л гармагц гэр бүлийнхэндээ мэдэгддэг байсан. Тэгээд гэр бүлийнхэн нь чуулганы ар хударгаар чуулганы талаар хов жив ярих хөзөр цуглуулдаг байсан.) Энэ хүмүүсийг зайлуулсан уу? (Тийм ээ.) Зайлуулагдсаныхаа дараа тэд гомдоллосон уу? Тэдэнд шударга бус санагдаж, “Би юу ч хийгээгүй; энэ нь захиргааны зарлигийг зөрчсөн хэрэг биш, би саад тотгор, үймээн ч учруулаагүй, тэгвэл яагаад намайг зайлуулж байгаа юм бэ?” гэж боддог. Тэдний үйлдлийн шинж чанар нь саад тотгор, үймээн учруулахаас илүү ноцтой гэж та нар бодож байна уу? (Тийм ээ.) Ийм хүмүүс аврагдаж чадах уу? Тэдний хувьд өөрчлөгдөх амархан уу? (Үгүй.) Яагаад амархан биш гэж та нар хэлж байна вэ? Тэднийг өөрчлөгдөхөд хэцүү гэдгийг ямар тал нь харуулж байна вэ? (Тэд Бурханы гэрийн хэсэг биш, ах эгч нар биш; тэдний мөн чанар бол үл итгэгчид, шүтлэггүй хүмүүсийн мөн чанар.) Энэ бол тэдний мөн чанар. Тэгвэл тэднийг шүтлэггүй хүмүүс, үл итгэгчид гэдгийг яаж мэдэх вэ? (Чуулганд ямар ч сэтгэл хөдлөл төрсөн, тэд үүнийгээ гэр бүлийнхэндээ гаргадаг нь юу ч тохиолдсон бай, тэд үүнийг Бурханаас хүлээн авдаггүй, сургамж бүр ч авдаггүйг илтгэдэг. Ийм хүмүүс Бурханы ажлыг туулдаггүй, үнэнийг хүлээн авдаггүй, тиймээс мөн чанар нь үл итгэгчдийнх байдаг.) Тэдний энэ мөн чанар тодорхой болсон. Тэд сэтгэл хөдлөлөө гэр бүлийнхэндээ гаргаж, бүх зүйлд сэтгэл хөдлөлөөрөө ханддаг. Тэд Бурханы гэрийн хэсэг биш, харин Бурханы гэрт шургалсан шүтлэггүй хүмүүс гэдгийг яаж мэдэх вэ? (Учир нь тэд Бурханы гэрийн ашиг сонирхлыг худалдаж, урвагч, тагнуул болж чаддаг бөгөөд тэд үндсэндээ Бурханы гэрийн ажил болон ашиг сонирхлыг хамгаалдаг хүмүүс биш. Тиймээс энэ хүмүүс Бурханы гэртэй нэг зүрх сэтгэлтэй биш юм.) Энэ тайлбар оновчтой биш байлаа. Би тайлбарлаж өгье. Хэдийгээр энэ хүмүүс чуулганы амьдралд оролцож, үүргээ гүйцэтгэдэг ч ах эгч нарыг ер нь гэр бүлээ гэж үзэж байсан уу? Шулуухан хэлбэл, тэд ах эгч нарыг өөрийн хүн гэж үзэж байсан уу? (Үгүй.) Тэгвэл тэд ах эгч нарыг юу гэж үздэг вэ? (Гаднын хүмүүс.) Зөв, гаднын хүмүүс, дайснууд гэж үздэг. Тэгвэл тэд Бурханы гэр болон чуулганыг юу гэж үздэг вэ? Тэдний хувьд энэ нь зүгээр л нэг ажлын байр биш гэж үү? (Тийм ээ.) Тэд Бурханы гэр болон чуулганыг яг л үл итгэгч ертөнцийн компани, байгууллага мэтээр үзэж, ах эгч нарыг гаднын хүмүүс, сэрэмжилбэл зохих хүмүүс, дайсан гэж хардаг. Тиймээс тэд ах эгч нарын талаарх янз бүрийн мэдээлэл, янз бүрийн бодитой нөхцөл байдлыг Бурханд огт итгэдэггүй хүмүүст амархан задруулж чаддаг. Энэ шүтлэггүй хүмүүс ямар ч сайн үг хэлэхгүй, тэр ч бүү хэл ах эгч нарыг гүтгэж, Бурханы гэрийг гутаана гэдгийг тэд мэддэг—тэд энэ бүхнийг мэддэг хэр нь л ах эгч нарын болон чуулганы нөхцөл байдлыг энэ шүтлэггүй хүмүүст юу ч үлдээлгүйгээр, улайм цайм дэлгэдэг. Тэд ах эгч нарыг гаднын хүмүүс, дайснууд гэж үздэг нь тодорхой бөгөөд ямар нэг таагүй зүйл гарах бүрд даруй шүтлэггүй хүмүүстэй гар нийлэн ах эгч нарыг ар хударгаар нь шоолж, гутааж, хүндрэл учруулж, улмаар өөрсдийнхөө хүслийг хангадаг. Тэд аль нэг ах эгчийг шүүх нь чуулган дотор бүтэхгүй зүйл гэж боддог, учир нь хэрвээ тэд чуулганы хэрэг явдал юм уу ах эгч нарын талаар ах эгч нарын өөрсдийнх нь өмнө хэлэлцвэл үр дагаврыг нь үүрэх ёстой болно, энэ нь өөрсдөд нь ашигггүй гэж боддог. Харин эдгээр асуудлыг гэр бүлийнхэнтэйгээ хэлэлцэх нь тэдний хувийн адгуу байдал, хүсэл, сэтгэл хөдлөлийг бүрэн хангадаг, ямар ч үр дагавар үүрэх шаардлагагүй, учир нь гэр бүлийнхэн бол эцсийн эцэст гэр бүлийнхэн бөгөөд тэднийг худалдахгүй. Харин ах эгч нарын хувьд тийм биш, тэд хэдийд ч, хаана ч тэднийг мэдээлж, ил болгож, засаж, тэр ч бүү хэл үүрэг, байр сууриа алдахад хүргэж мэднэ. Тиймээс тэд ах эгч нарыг дайснаа гэж үздэг гэж хэлэх нь огт худал биш юм. Дайсан гэдэг бол сэрэмжилбэл зохих хүн юм. Тиймээс тэд ах эгч нартай ярьдаггүй, тэдэнтэй нөхөрлөдөггүй, тэдэнд юуг ч ил болгодоггүй. Харин гэртээ үл итгэгч гэр бүлийнхэнтэйгээ “чуулганы амьдралаар амьдарч”, тэдэнтэй бүхнийг хуваалцаж, зүрх сэтгэлээ уудалдаг. Тэд бодол санаа, санал бодол, бухимдал, сэтгэл дундуур байдал, бүхий л гажууд үзэл бодлоо ямар ч эрээ цээргүйгээр, илэн далангүй илэрхийлж, ингэснээрээ тайвширч, бах нь ханадаг. Гэр бүлийнхэн нь тэднийг жигшдэггүй, харин ч тэдэнд тусалж, тэдэнтэй хамтран ажилладаг. Хэрвээ тэд чуулганд ингэж ярьсан бол үл итгэгч гэх жинхэнэ уг чанар нь бүрэн ил болж, чуулган тэднийг зайлуулах хэрэгтэй болно. Тиймээс тэд ах эгч нарыг гэр бүлээ гэж үздэггүй, харин дайснаа гэж үздэг. Энэ бол нэг тал нь. Нөгөө тал нь гэвэл, тэд өөрсдийгөө хэзээ ч чуулганы нэг хэсэг гэж үздэггүй, тиймээс чуулганд юу ч тохиолдсон бай, шашны ертөнцийн гүтгэлэг, доромжлол ч бай, шүтлэггүй хүмүүсийн үндэслэлгүй цуу яриа, доог тохуу ч бай, эсвэл төр засгийн зохиомол буруутгал, хавчлага ч бай, хувь хүнийх нь хувьд тэдэнд хамаагүй, ялихгүй зүйл байдаг. Тэдэнд үнэхээр ингэж санагддаг байсан гэж бодъё: “Хэрвээ чуулганы нэр хүнд сэвтэж, Бурханы нэр гутаагдвал итгэгчдийн хувиар бидний нэр төрд ноцтой сорилт тулгарна. Үүнээс болоод би чуулганы хэрэг явдал, эсвэл Бурханы гэрийн хэргийг шүтлэггүй хүмүүстэй хэзээ ч хэлэлцэж, тэднээр хов жив яриулж, шоолуулахгүй. Би өөрийгөө хамгаалахын тулд ч гэсэн Бурханы гэрийн хэргийг үл итгэгч гэр бүлийнхэнтэйгээ хамаагүй ярихгүй”—хэрвээ тэд ийм ухамсартай байсан бол хэл амаа захирч чадах байсан биш үү? Тэгвэл яагаад тэд ингэж чаддаггүй вэ? Тэд үндсэндээ өөрсдийгөө Бурханы гэрийн хэсэг гэж үздэггүй, өөрсдийгөө итгэгчид гэж үздэггүй нь тодорхой байна. Зарим хүн: “Таны үг буруу байна. Хэрвээ тэд өөрсдийгөө Бурханы гэрийн хэсэг гэж үздэггүй юм бол яагаад цуглаанд ирсээр байдаг юм бэ?” гэж хэлдэг. Бурханд итгэдэг хүмүүсийн дунд янз бүрийн хүн бий. Бид энэ талаар өмнө нь нөхөрлөж байгаагүй гэж үү? Янз бүрийн зохисгүй сэдэл, зорилгоор Бурханд итгэхээр ирдэг олон хүн байдаг бөгөөд энэ бол тийм төрлийн хүмүүсийн нэг нь юм. Зугаагаа гаргах, уйтгараа сэргээх, эсвэл сэтгэл санааны дэмжлэг олохын тулд Бурханд итгэдэг—ийм үл итгэгчид нийтлэг байдаг биш үү? Ийм хүмүүс олон биш гэж үү? (Тийм ээ.) Тэд өөрсдийгөө Бурханд итгэгч гэж хүлээн зөвшөөрдөг ч үгүй. Мэдээж, чуулганы бүх ажил болон Бурханы сонгосон хүмүүс үүргээ гүйцэтгэх нь тэдэнд ямар ч хамаагүй, тэдгээрийг тоодоггүй. Тиймээс тэд чуулганы ажлын нөхцөл байдал, чуулганы дотоод хэрэг явдал, тэр ч бүү хэл ах эгч нарын дунд гардаг аливаа асуудлыг шүтлэггүй хүмүүстэй хамаагүй, хөнгөн хуумгай хэлэлцэж чаддаг. Тэднийг ярьж дууссаны дараа шүтлэггүй хүмүүс хов жив ярьж, гүтгэж, ёжилдог ч энэ нь тэдний сэтгэлийг өчүүхэн ч зовоодоггүй. Тэд бүр шүтлэггүй хүмүүстэй нийлж ах эгч нарыг доромжилж, Бурханы гэрийг шүүж, Бурханы гэрийн ажил болон ажлын зохицуулалтын талаар ч шүүмжилдэг. Тэд Бурханд итгэгчид мөн үү? (Биш.) Жинхэнэ итгэгч хэзээ ч ийм маягаар авирлахгүй. Өөрсдийн нэр төр, ашиг сонирхлыг хамгаалахын төлөө байсан ч гэсэн тэд хэзээ ч тэжээсэн эзнээ хазаж, чуулганы гаднах хүмүүсийн талд орохгүй. Тийм биш гэж үү? (Тийм ээ.) Тиймээс ийм хүмүүс бол зайлуулагдах ёстой ёрын муу хүмүүс, үл итгэгчид юм. Тэднийг хэдий чинээ эрт зайлуулна, чуулган төдий чинээ хурдан амар амгалан болно.

Та нарын тухай ярилцъя. Жишээ нь, чиний эцэг эх Бурханд итгэдэггүй, эсвэл чиний ах эгч дүүс юм уу сайн найзууд Бурханд итгэдэггүй ч чиний итгэлийг эсэргүүцдэггүй, харин үнэндээ нэлээд дэмждэг бол чи чуулганд болдог бүх зүйлийн талаар тэдэнд ярих уу? Чиний нэг эмэгтэй найз: “Танай чуулганд хань ижил хайж байгаа эрчүүд байна уу? Ялангуяа заль мэхгүй, өндөр, баян, царайлаг хүн байна уу?” гэж асуулаа гэж бодъё. Шүтлэггүй хүмүүсийн дундах зарим дажгүй хүн ч бас насаараа хамт амьдрах дажгүй хань ижил олохыг хүсдэг. Чиний эмэгтэй найз Бурханд итгэдэг хүн олохыг хүсэж байгаа тул чи түүнд хэлэхийг хүсэх үү? (Үгүй.) Чи түүнд “Итгэгчдэд дуртай байгаа чинь нэмэргүй. Чи бол шүтлэггүй хүн бөгөөд итгэгчидтэй үндсэндээ таарахгүй. Та нарын үг хэл нийлэхгүй; та нар өөр замаар алхдаг! Өөрийгөө хар даа, ийм их гангалсан байхад манай чуулганы аль ах чамайг тоож харах юм бэ?” гэж хэлэх ёстой. Чи түүнийг нэг их тоодоггүй тул түүнтэй чуулганы хэргийн талаар ярьж чадах уу? (Үгүй.) Хэдхэн үг солиод л үзэл бодол нь тэс өөр учраас яриа нийлэхээ болино. Зарим шүтлэггүй хүн итгэгчдийн талаар сайн сэтгэгдэлтэй байлаа ч, чамайг итгэгч болсны дараа чамтай найзалсаар байлаа ч гэсэн чи чуулганы дотоод хэрэг явдал, эсвэл үүргээ гүйцэтгэхэд тулгардаг бэрхшээлээ тэдэнтэй хуваалцахад бэлэн байх уу? (Үгүй.) Тэд Бурханд итгэх итгэлийг чинь дэмждэг байлаа ч гэсэн тэдэнтэй чуулганы хэргийг хэлэлцэх ямар хэрэгтэй юм бэ? Жишээ нь, зарим ах эгч Иудас бололгүйгээр агуу улаан лууны эрүү шүүлт, байцаалтыг тэсвэрлэн гарсан. Энэ бол шүтлэггүй хүмүүсийн ч биширдэг гэрчлэл юм—чи үүнийг тэдэнтэй хуваалцахад бэлэн байх уу? (Үгүй.) Чи яагаад үүнийг ярилцахыг хүсэхгүй вэ? (Ийм хэрэг явдал тэдэнд хамаагүй, тэд эдгээр туршлагын гэрчлэлийг ойлгож чадахгүй.) Тэд ойлгож чадахгүй. Эдгээр хэргийг хэлэлцэх нь ямар сөрөг үр нөлөөтэй байж болох вэ? (Тэд харин ч эцэст нь чуулганыг шүүж магадгүй.) Тэд: “Яагаад өөрсдийгөө ингэж зовоодог юм бэ? Яагаад төр засгийн эсрэг явдаг юм бэ?” гэж шүүнэ. Хар даа, ганцхан үг тэдний уг чанарыг ил болгож байна. Үүнийг яаж төр засгийн эсрэг явж байна гэж үзэх юм бэ? Улс орныг захирч буй диаволын хаад Бурханы сонгосон хүмүүсийг ноцтой хорлож, амьдрах аргагүй болгож байгаа нь тодорхой. Тэд үүнийг харсан ч мэдээгүй дүр эсгэдэг. Тэд үнэнийг орвонгоор нь эргүүлж, баримтыг гуйвуулдаг нь тодорхой байна. Тэгвэл чи тэдэнтэй өөр юу ярилцаж болох вэ? Чи тэдэнд Бурханд итгэх итгэлтэй холбоотой юу ч ярьж болохгүй; энэ талаар тэдэнд юу ч мэдэгдэж болохгүй. Хэл амаа захирч чаддаггүй хүмүүс чуулганы талаарх бүхнийг шүтлэггүй хүмүүст хэлж чадна. Тэд бол илт үл итгэгчид; тэд бол Бурханы гэрт зүгээр л цаг нөхцөөхөөр ирсэн диаволууд, өчүүхэн ч мөс чанар, эрүүл ухаангүй, тэжээсэн эзнээ хаздаг адгууснууд юм. Тэдний хувьд, Бурханы гэр юм уу чуулганы ашиг сонирхол, нэр хүндэд учирсан аливаа хор хөнөөл тэдэнд огт нөлөөлдөггүй, хувийн ашиг сонирхлыг нь хөнддөггүй бөгөөд тэд өчүүхэн ч шаналдаггүй; тиймээс тэд чуулганы дотоод хэргийн талаар шүтлэггүй хүмүүс болон Бурханд итгэдэггүй хүмүүст ямар ч эрээ цээргүйгээр, хайхрамжгүй ярьж чаддаг. Ийм хүмүүс үзэн ядмаар уу? (Тийм ээ!) Ах эгч нарыг гэр бүлээ гэж үздэггүй, харин шүтлэггүй хүмүүсийг гэр бүлээ гэж үздэг үл итгэгч үнэнийг хүлээн авч чадах уу? (Үгүй.) Тэд Бурхан бол үнэн гэдгийг хүлээн зөвшөөрч чадах уу? (Үгүй.) Өөрийгөө чуулганы гишүүн гэж үздэггүй хүн Бурханы хүнийг аврах үгийг сонсохдоо хувийн ашиг сонирхлоо хойш тавьж, үнэнийг эрэлхийлж, үнэн-бодит байдалд орж чадах уу? (Үгүй.) Тэдний өдөр тутмын үйл ажиллагаа нь чуулганы ашиг сонирхлыг худалдах, гаднынхантай нийлэх, дотоод тагнуул, Иудас, урвагч мэт байх нь тэдний үүрэг даалгавар мэт байдаг. Тэд зөв замаар алхдаггүй, харин мууг үйлдэхийн тулд амьдардаг; тэд үхэж, хараагдвал таарна! Тэжээсэн эзнээ хаздаг эдгээр Иудас, урвагч, Сатаны зарц нар бол сөрөг шаарнууд, хүн төрөлхтөнд хор хөнөөлтэй бөгөөд бүгдэд жигшигддэг. Тэгэхээр чуулган тэднийг шийдвэрлэж, зайлуулах нь туйлын зөв биш гэж үү? (Тийм ээ.) Энэ бол зүй ёсны хэрэг! Та нар урвалт амсахдаа дургүйцэхгүй гэж үү? Хэрвээ чуулган юм уу Бурханы гэрээс урвасан бол ихэнх хүн гүнзгий мэдрэхгүй, эсвэл хэт их шаналахгүй байж магадгүй; тэд зүгээр л дотроо бага зэрэг тавгүйтнэ, учир нь эцсийн эцэст тэд чуулганы гишүүн шүү дээ. Гэхдээ хэрвээ чамайг чуулганы хэн нэгэн хүн шүтлэггүй хүмүүст худалдаж, тэд чамайг худалдсанаас болж шүтлэггүй хүмүүс баримтыг гуйвуулж, чамайг гутааж, шоолж, шүүж, яллавал яах вэ? Тэгвэл чамд ямар санагдах вэ? Тэгвэл чи чуулган болон Бурханы гэрийн амссан доромжлол, ичгүүрийг туулж мэдрэх биш үү? (Тийм ээ.) Энэ өнцгөөс харвал ийм хүмүүсийг зайлуулах нь тохиромжтой юу? (Тийм ээ.) Тэднийг зайлуулах ёстой; тэдэнд өршөөл үзүүлэх шаардлагагүй. Хэл амаа захирч чаддаггүй хүмүүсийн тухайд, биеэ авч явах байдал болон амьдран харуулдаг зүйлийнх нь янз бүрийн илрэлд үндэслэн үзвэл тэд бол чуулган доторх үл итгэгчид, зайлуулагдах ёстой нэг төрлийн ёрын муу хүн юм. Тэдний үйлдэл нууцаар эсвэл ил тодоор хийгдсэн эсэхээс үл хамааран, хэн нэгэн хүн хэл амаа захирч чаддаггүй, хүн чанар-мөн чанар нь тэр чигтээ үл итгэгчийнх гэдэг нь илэрмэгц удирдагч, ажилчдад даруй мэдээлж, ах эгч нарт мэдэгд. Ийм хүмүүсийн талаар цаг алдалгүй, үнэн зөв ялган таних ёстой бөгөөд дараа нь тэднийг чуулганаас аль болох хурдан зайлуулах ёстой. Тэднийг чуулган, чуулганы ажил, эсвэл ах эгч нартай ямар ч холбоогүй байлга; тэднийг бүрмөсөн зайлуулах нь зөв үйлдэл юм. Хүн чанарын энэ илрэл буюу хэл амаа захирч чаддаггүй байх тухай нөхөрлөл ингээд өндөрлөж байна.

Өнөөдөр нөхөрлөсөн гурван төрлийн хүн өмнө нь нөхөрлөсөн хоёр төрлийнхөөс илүү ноцтой юу? (Тийм.) Тэдний байдал улам ноцтой, хүн чанар нь илүү өөдгүй, жигшүүртэй бөгөөд чуулганы болон бүх ах эгч нарын ашиг сонирхолд учруулах хор хөнөөл, үр нөлөө нь илүү их байдаг. Тиймээс энэ гурван төрлийн хүмүүсийг хөнгөхнөөр бүү авч үз; тэднээс соргогоор сэрэмжлэх ёстой бөгөөд өөгшүүлж болохгүй. Хэрвээ хэн нэгэн энэ гурван төрлийн нэг нь гэж тогтоогдвол тэднийг даруй ил болгож, ялган таньж, дараа нь аль болох хурдан зайлуулах ёстой. Хэрвээ тэд чухал үүрэг гүйцэтгэж байгаа бол үүргийг нь хүлээж авах хүнийг даруй олж, дараа нь тэднийг тэр үүргээс нь чөлөөлж, зайлуул. Ойлгосон уу? (Ойлгосон.) Чуулганы ах эгч нарын янз бүрийн байдал, өөр өөр цаг үе дэх тэдний янз бүрийн илрэл, чуулганы ажил, тэр ч бүү хэл чуулганы зарим дотоод хэрэг явдлыг зөвхөн ах эгч нарын дунд л хэлэлцэж, нөхөрлөхийг зөвшөөрнө. Энэ нь Бурханы сонгосон хүмүүсийг Бурханы гэрийн шаарддаг зарчмын талаар илүү тодорхой ойлголт, мэдлэгтэй болгож, улмаар үнэн-зарчмын дагуу үйлдэх чадвартай болгохын төлөө юм. Гэхдээ нэг зарчим тодорхой байх ёстой: Бурханы сонгосон хүмүүсийн амь-оролттой холбоотой үнэн юм уу зарчим байна уу, эсвэл ерөнхий хэрэг явдлын дүрэм журам байна уу хамаагүй, эдгээрийг шүтлэггүй хүмүүст ярьж яавч болохгүй бөгөөд энэ нь шүтлэггүй хүмүүс шүүмжилж, хуруугаараа чичлэхэд хүргэнэ. Үүнийг туйлын хориглоно. Зарим хүн: “Хэрвээ үүнийг туйлын хориглодог юм бол энэ нь захиргааны зарлиг гэсэн үг үү?” гэж хэлж магадгүй. Ингэж хэлж болно; мэдээлэл задруулсан хэн боловч зохих үр дагаврыг үүрнэ. Тэд яагаад үр дагаврыг нь үүрэх ёстой вэ? Яагаад гэвэл, чуулганы дотоод хэргийг задруулдаг хүмүүс чуулганыг, эсвэл ах эгч нарыг хамгаалдаггүй бөгөөд чуулган болон ах эгч нараас амархан урваж чадна. Тэд урвагч, Иудас болдог учраас тэдэнд цаашид өршөөл үзүүлэх ёсгүй, тэднийг ах эгч нар, эсвэл гэр бүл гэж үзэх ёсгүй. Тэднийг урвагч, Иудас хэмээн авч үзэж, чуулганаас шууд зайлуулах ёстой. Зарим хүн: “Би ангалзах муу зуршилтай, бодлогогүй ярих дуртай байсан. Ийм үйлдлийн үр дагаврыг одоо харж байгаа болохоор дахиж хамаагүй ярьж зүрхлэхгүй” гэж хэлдэг. Сайн байна. Чи ингэж хэлсэн болохоор чиний зан авирыг ажиглана. Хэрвээ чи үнэхээр гэмшиж, буцан эргэж, мэдээлэл хамаагүй дамжуулах юм уу ах эгч нарын ашиг сонирхлоос урвахаа больж, хэл амаа захирч чадвал Бурханы гэр чамд нэг боломж олгоно. Хэрвээ үүнийг хийснийг чинь, зарим мэдээллийг тараасан хүн нь чи байсныг дахиад олж илрүүлбэл чамд ямар ч өршөөл үзүүлэхгүй—чуулганы ах эгч нар нэгдэж, чамайг зайлуулна. Тэр үед битгий уйл, эсвэл чамд урьдчилж сануулаагүй гэж битгий гомдолло. Одоо бүх зүйлийг тодорхой тайлбарласан тул хэрвээ ийм зүйл дахин тохиолдвол Бурханы гэр яавч өршөөхгүй. Ойлгосон уу? (Ойлголоо.) Хэрвээ та нар ойлгоогүй хүн байгааг харвал тэдэнд тайлбарлаж өг; бидний өнөөдөр нөхөрлөсөн зүйлийг ашиглан тэдэнд зааж өг. Хэн нэгэн хүн ийм зан авирын шинж тэмдэг харуулж байгааг харвал, эсвэл хэн нэгэн хүн урьд нь ийм маягаар үйлдэж байсныг анзаарвал та нар тэдэнтэй ярилцаж, анхааруулж, ийм үйлдлийн шинж чанар, үр дагавар, түүнчлэн эдгээр хэрэг явдал, хүмүүст хандах Бурханы гэрийн хандлагыг тэдэнд мэдэгд. Бүх зүйлийг тодорхой болгосныхоо дараа тэд гэмшиж чадах эсэхийг, ирээдүйд юу хийхийг нь харахын тулд тэднийг ажигла. Хэрвээ тэд өөрчлөгдөж, цаашид тийм маягаар үйлдэхээ боливол тэднийг буцаан хүлээн авч, ах эгч нар шиг хандаж болно. Харин тэд зөрүүдлэн гэмшихгүй хэвээр үлдэж, далдуур ингэж үйлдсээр байвал ийм хүнийг олох болгондоо зайлуул. Хэрвээ хоёр хүнийг олбол хоёуланг нь зайлуул; хэрвээ бүлэг хүнийг олвол бүгдийг нь зайлуул. Ямар ч өршөөл бүү үзүүл. Зарим хүн: “Өмнө нь итгэдэг байсан ч дараа нь зайлуулагдсан гэр бүлийнхэнтэйгээ би ярьж болох уу?” гэж асуудаг. Ам султай, хов жив хөөцөлдөх дуртай хүмүүст өөрийгөө хянах амаргүй байдаг бололтой; тэгж болох эсэхийг үргэлж зөрүүдлэн асуудаг. Та нар юу гэж бодож байна, энэ зөвшөөрөгдөх үү? (Үгүй.) Хэнтэй ч ярихыг зөвшөөрөхгүй, учир нь энэ нь үр дагаварт амархан хүргэдэг. Ийм хүмүүстэй бүгдтэй нь Иудас шиг харьцах ёстой. Шүтлэггүй хүмүүс, зайлуулагдсан хүмүүс, чамтай ойр дотно хүмүүс, итгэл даахуйц хүмүүс, Бурханд итгэхийг чинь дэмждэг хүмүүс, Бурханд итгэх талаар таатай сэтгэгдэлтэй байдаг хүмүүс, Бурханд нэр төдий итгэдэг, зүгээр л чуулганы амьдралаар амьдарч, Бурханы үгийг бага зэрэг уншдаг ч үүргээ огт гүйцэтгэдэггүй хүмүүстэй ярьж болохгүй—хэрвээ ярьвал тэр хүнтэй Иудас шиг харьцана. Ойлгов уу? (Ойлголоо.) Үүргээ гүйцэтгэдэггүй хүмүүст өөр хэн багтах вэ? Жирийн чуулганы гишүүд багтах уу? (Тийм.) Энэ хэргийг бүү март; бүү мунхаг бай. Та нар зарчмыг сайн ухамсарлах ёстой. Итгэсээр байгаад эцэст нь Иудас болж, Бурханы гэрээс урваж, ах эгч нараас урваж байгаагаа ч анзаарахгүй, бүр үүгээрээ бахархахад бүү хүр. Хэл амаа захирч чадахгүй байх, тэр ч бүү хэл чуулганы ажил болон ах эгч нараас урвах нь ноцтой гэм буруу юм. Ийм мууг үйлддэг хэнийг ч Бурхан бүртгэж авдаг. Одоо чамд тодорхой тайлбарлаж, чи ойлгосон тул хэрвээ чи дахин ийм юм хийвэл энэ нь цаашид энгийн нэг гэм бурууд тооцогдохгүй; энэ нь захиргааны зарлигийн зөрчил бөгөөд чи зайлуулагдах бай болж, аврагдах эрхээ хасуулна. Ойлгосон уу? (Ойлгосон.)

Удирдагч, ажилчдын үүрэг хариуцлага (26)

14-р зүйл: Бүх төрлийн ёрын муу хүмүүс болон антихристүүдийг даруй ялган таньж, дараа нь зайлуулж, хөөх (V хэсэг)

Чуулганыг цэвэрлэх ажилд удирдагч, ажилчдын баримтлах ёстой хандлага

Энэ жил бид удирдагч, ажилчдын үүрэг хариуцлага болон холбогдох бүх төрлийн хүмүүсийн илрэлийн талаар тасралтгүй нөхөрлөсөн. Нөхөрлөлийн сэдвүүд улам дэлгэрэнгүй, тодорхой болж, бүх төрлийн хүмүүсийн янз бүрийн асуудлыг хамарсан ба энэ хүмүүсийн тодорхой илрэл болон тэдний ангиллын талаарх нөхөрлөл ч бас маш тодорхой, ойлгомжтой байсан. Эдгээр нарийн ширийн асуудлыг хэдий чинээ тодорхой, ойлгомжтой нөхөрлөнө, Бурханы сонгосон хүмүүсийн амь-оролтыг төдий чинээ эерэг тусламж, удирдамжаар хангаж, удирдагч, ажилчдад ажиллаж, үүргээ гүйцэтгэхэд нь төдий чинээ их удирдамж, туслалцаа үзүүлэх ёстой. Гэсэн хэдий ч нөхөрлөл хэрхэн явагдсанаас үл хамааран, нөхөрлөл хэчнээн тодорхой байснаас үл хамааран зарим удирдагч, ажилчин чуулган дахь янз бүрийн төрлийн хүмүүс, асуудлыг зохицуулж, шийдвэрлэх талаар тодорхой ойлгоогүй хэвээр байдаг. Бүх төрлийн хүмүүсийн асуудлыг маш тодорхой нөхөрлөсөн атал зарим удирдагч, ажилчин өөр өөр төрлийн хүмүүсийг хэрхэн ялган таньж, тэдэнд хэрхэн хандахаа ойлгож чадахгүй хэвээр байна. Тэд үнэн-зарчмын дагуу үйлдэж чадахгүй хэвээр байгаа бөгөөд чуулган дахь янз бүрийн хүмүүс, асуудлыг зохицуулахдаа үнэнийг ашиглаж ч чадахгүй байна. Үүний шалтгаан юу вэ? Ийм хүмүүст үнэн-бодит байдал дутмаг байдаг. Бүх төрлийн хүмүүсийн илрэлийн талаарх нөхөрлөлөөр дамжуулан хүн, чуулганд үүргээ гүйцэтгэдэг болон гүйцэтгэдэггүй хүмүүс, үнэнийг эрэлхийлдэг болон эрэлхийлдэггүй хүмүүс, дуулгавартай дагаж, захирагддаг болон саад, үймээн учруулдаг хүмүүсийн талаар наад захын ялган таних чадвартай болж, оновчтой зохицуулалт хийх ёстой. Гэвч чуулган дахь бүх төрлийн хүмүүсийн нөхцөл байдлыг харахад илт ёрын муу хүмүүсийг л зайлуулсан; олон үл итгэгчийг нэгд нэггүй зайлуулаагүй байна. Чуулганыг цэвэрлэх ажилд удирдагч, ажилчид идэвхгүй хандаж, бялдууч авир гаргаж, эсвэл зөвхөн илт ёрын муу хүмүүсийг зайлуулчихвал бүх зүйл шийдэгдэж, зүгээр болно гэсэн үг гэж бодохын оронд Бурханы ажилтай хамтран ажиллаж, ёрын муу хүмүүс болон үл итгэгчдийг аль болох хурдан зайлуулах ёстой. Удирдагч, ажилчид баг бүрийн ажлыг идэвхтэй шалгаж, багийн гишүүдийн нөхцөл байдлыг нягталж, тэнд зүгээр л тоо бөглөж байгаа үл итгэгчид, эсвэл чуулганы ажлыг үймүүлэхийн тулд сөрөг байдал, үзэл тарааж буй үл итгэгчид байгаа эсэхийг магадлах ёстой бөгөөд энэ хүмүүсийг олж илрүүлмэгцээ бүрэн ил болгож, зайлуулах ёстой. Энэ бол удирдагч, ажилчдын хийх ёстой ажил; тэд идэвхгүй байх ёсгүй, үйлдэл хийхдээ Дээрхийн тушаал, шавдуулалтыг хүлээх ёсгүй, ах эгч нар бүгд шаардах үед л бага зэрэг зүйл хийх ч ёсгүй. Ажилдаа удирдагч, ажилчид Бурханы санаа зорилгыг бодолцон үзэж, Түүнд үнэнч байх ёстой. Тэдний авирлах хамгийн сайн арга зам бол асуудлыг идэвх санаачилгатайгаар олж харж, шийдвэрлэх явдал юм. Ялангуяа одоогийн эдгээр үг, нөхөрлөл үйлдлийнх нь үндэс болж байхад тэд идэвхгүй хэвээр үлдэж болохгүй. Харин ч тэд санаачилга гарган, үнэнийг нөхөрлөх замаар бодитой асуудал, бэрхшээлийг бүрэн шийдвэрлэж, ажлаа яг хийх ёстойгоороо хийх хэрэгтэй. Тэд ажлын явцыг даруй, санаачилгатайгаар хянан дагаж байх ёстой; тэд Дээрхийн тушаал, шавдуулалтыг үргэлж хүлээж, дараа нь аргагүйн эрхэнд үйлдэж болохгүй. Хэрвээ удирдагч, ажилчид үргэлж сөрөг, идэвхгүй байдаг, бодитой ажил хийдэггүй бол удирдагч, ажилчнаар үйлчлэхэд зохисгүй бөгөөд тэднийг чөлөөлж, үүргийн хуваарилалтыг нь тохируулах ёстой. Одоо ажилдаа маш идэвхгүй ханддаг олон удирдагч, ажилчин бий. Тэд Дээрх тушаал илгээж, шахсаны дараа л жаахан ажил хийдэг; үгүй бол тэд хойрголж, алгуурладаг. Зарим чуулганы ажил нэлээд эмх замбараагүй, тэнд үүрэг гүйцэтгэдэг зарим хүн үнэхээр хойрго, хааш яаш байдаг бөгөөд ямар ч бодитой үр дүнд хүрдэггүй. Эдгээр асуудал аль хэдийн маш ноцтой болсон бөгөөд шинж чанараараа аймшигтай боловч тэр чуулгануудын удирдагч, ажилчид албан тушаалтан, ноёдууд шиг авирласаар байна. Тэд ямар ч бодитой ажил хийж чаддаггүйгээр үл барам асуудлыг олж харж, шийдвэрлэж чаддаггүй. Энэ нь чуулганы ажлыг саажилттай болгож, зогсонги байдалд оруулдаг. Чуулганы ажил аймшигтай замбараагүй, ямар ч дэг журамгүй байгаа газар бүрд хуурамч удирдагч юм уу антихрист эрх мэдлийг атгаж байгаа нь гарцаагүй. Хуурамч удирдагч эрх мэдэл эзэмшиж байгаа чуулган бүрд чуулганы ажил нуранги, бүрэн эмх замбараагүй байдаг—үүнд эргэлзэх зүйлгүй. Жишээ нь, Америкийн чуулганууд дахь олон асуудлыг Би Өөрийн чихээр сонсож, нүдээр харсан. Миний харсан ихэнх асуудал газар дээрээ шийдвэрлэгдсэн; заримыг нь шийдвэрлэхийг Би Америкийн чуулгануудын удирдагчдад даалгасан. Гэсэн хэдий ч удирдагч, ажилчдын ихэнх ажил маш идэвхгүй хийгддэг, ажлын явцыг хянан дагах нь хэтэрхий удаан, үр ашиг хэтэрхий бага, өдөр тутмын ихэнх ажил нь Дээрх тушааж, шавдуулсны дараа л хэрэгждэг. Дээрхээс ажил зохицуулсны дараа тэд хэсэг зуур завгүй байдаг ч тэр жаахан ажил дуусмагц дараа нь юу хийхээ мэддэггүй, учир нь тэд ямар үүрэг гүйцэтгэх ёстойгоо ойлгодоггүй. Тэд өөрсдийн гүйцэтгэх ёстой удирдагч, ажилчдын үүрэг хариуцлагын цар хүрээнд багтдаг ажлын талаар хэзээ ч тодорхой мэддэггүй; тэдний нүдээр бол хийх шаардлагатай ажил гэж байдаггүй. Хүмүүс хийх шаардлагатай ажил байхгүй гэж бодож байгаа нь ямар учиртай вэ? (Тэд ачаа үүрдэггүй.) Нарийн яривал, тэд ачаа үүрдэггүй; тэд бас маш залхуу, тав тухад шунадаг, боломж гарах болгонд аль болох их амарч, аливаа нэмэлт ажлаас зайлсхийхээр оролддог. Энэ залхуу хүмүүс үргэлж “Би яагаад ингэж их санаа зовох ёстой юм бэ? Хэтэрхий их санаа зовбол хурдан л хөгширнө. Үүнийг хийж, ингэж их ийш тийш гүйж, өөрийгөө маш их ядраалаа гээд надад ямар ашигтай юм бэ? Би эцэж туйлдаад, өвдчихвөл яах вэ? Эмчлүүлэх мөнгө надад байхгүй. Тэгээд намайг хөгшрөхөд хэн халамжлах юм бэ?” гэж боддог. Энэ залхуу хүмүүс ердөө л ийм идэвхгүй, хоцрогдмол. Тэд өчүүхэн төдий ч үнэнгүй, юуг ч тодорхой харж чадахгүй. Тэд бол бөөн мунгинуу хүмүүс гэдэг нь тодорхой байна, тийм биз дээ? Тэд бүгд мунгинуу; тэд үнэнийг мэддэггүй, огт сонирхдоггүй тул яаж аврагдаж чадах юм бэ? Хүмүүс яагаад үргэлж сахилга батгүй, залхуу, яг амьд үхдэл шиг байдаг юм бэ? Энэ нь тэдний уг чанарын асуудлыг хөнддөг. Хүний уг чанарт нэг төрлийн залхуу зан байдаг. Хүмүүс ямар ч даалгавар гүйцэтгэж байсан, тэдэнд хяналт тавьж, шавдуулах хүн үргэлж хэрэгтэй байдаг. Заримдаа хүмүүс махан биеэ бодолцож, махан биеийн тав тухад шунаж, үргэлж өөрсдөдөө гарах гарц үлдээдэг—ийм хүмүүс диаволын санаархал, заль мэхээр дүүрэн байдаг; тэд үнэхээр сайн хүмүүс биш. Тэд ямар ч чухал үүрэг гүйцэтгэж байсан, хэзээ ч чадах чинээгээрээ хийдэггүй. Тэд хариуцлагагүй, ямар ч үнэнч байдалгүй. Ажилдаа идэвхгүй байж болохгүйг та нарт сануулахын тулд Би өнөөдөр эдгээр зүйлийг хэллээ. Та нар Миний хэлсэн бүхнийг дагаж чаддаг байх ёстой. Би янз бүрийн чуулганд очоод, та нарыг их ажил хийсэн, маш үр ашигтай ажилласан, ажил маш хурдан явагдаж байгаа, сэтгэл ханамжтай түвшинд хүрсэн, хүн бүр чадлаараа хийсэн гэдгийг олж мэдэх юм уу харвал нэлээд сэтгэл хангалуун байх болно. Хэрвээ Би янз бүрийн чуулганд очиж, ажлын ахиц бүх талаар удаан байгааг харвал энэ нь үүргээ сайн гүйцэтгээгүй, сайн мэдээ түгээх хэвийн хурдтай хөл нийлүүлээгүйг чинь нотолж байна, тэр үед Миний сэтгэл санаа ямар байна гэж та нар бодож байна? Би та нарыг хараад баяртай байх уу? (Үгүй.) Би тэгэхгүй. Энэ ажлыг та нарт даалгасан бөгөөд хэлэх хэрэгтэй бүхнийг Би хэлсэн; хэрэгжүүлэлтийн тодорхой зарчим болон замыг ч бас та нарт хэлж өгсөн. Гэсэн ч та нар үйлдэхгүй, ажиллахгүй, гагцхүү Намайг биечлэн хяналт тавьж, шавдуулж, та нарыг засаж, эсвэл бүр тушаал өгөхийг л хүлээж байна. Энд ямар асуудал байна вэ? Үүнийг задлан шинжлэх ёстой биш үү? Хийх ёстой илэрхий ажлыг та нар хийхгүй, үүрч чадахгүй байхад—Би та нарт сайн хандлагаар хандаж чадах уу? (Үгүй.) Яагаад Би та нарт сайнаар хандаж чадахгүй гэж? (Бид үүргээ гүйцэтгэхдээ хэтэрхий хариуцлагагүй байна.) Яагаад гэвэл, та нар үүргээ бүх зүрх сэтгэл, хүч чадлаараа гүйцэтгэхгүй, харин зүгээр л хааш яаш гүйцэтгэж байна. Үүрэгтээ үнэнч хүн ядаж бүх хүчээ дайчлах ёстой, гэтэл та нар үүнд ч хүрч чадахгүй байна; та нар хэтэрхий их дутуу дулимаг! Та нарын хэв чанар дутмаг байгаа юм биш; харин сэтгэлгээ чинь буруу, та нар хариуцлагагүй байна. Та нарын зүрх сэтгэлд үүргээ гүйцэтгэхэд чинь саад болдог зарим утгагүй зүйл байна. Түүнчлэн, бялдууч байх сэтгэлгээ чуулганыг цэвэрлэх ажлыг хийхэд чинь саад болж байна. Чуулганыг цэвэрлэхийн ач холбогдол юу болохыг та нар мэдэх үү? Бурхан яагаад чуулганыг цэвэрлэхийг хүсдэг вэ? Чуулганыг цэвэрлэхгүй байхын үр дагавар юу вэ? Та нар эдгээр хэрэг явдлын талаар тодорхой ойлгодоггүй, үнэнийг эрж хайдаггүй нь Бурханы санаа зорилгыг бодолцон үздэггүйг чинь нотолж байна. Та нар албан тушаалынхаа жирийн, тогтмол ажлыг л бага зэрэг хийхийг хүсдэг бөгөөд онцгой ажлаас, ялангуяа бусдыг гомдоож болзошгүй ажлаас зайлсхийдэг. Та нар бүгд эдгээр ажлыг өөр хэн нэгэнд шилжүүлэхийг илүүд үздэг. Та нар ингэж боддоггүй гэж үү? Энэ нь шийдвэрлэх учиртай асуудал биш гэж үү? Та нар үргэлж “Миний хэв чанар муу, үнэний талаарх ойлголт хязгаарлагдмал, ажлын туршлага хангалтгүй. Би хэзээ ч чуулганы удирдагч байж үзээгүй, чуулган цэвэрлэх ажил хийж ч байгаагүй” гэж хэлдэг. Энэ нь шалтаг тоочиж байгаа хэрэг биш үү? Чуулганыг цэвэрлэх ажлын талаар маш тодорхой нөхөрлөсөн. Антихристүүд, ёрын муу хүмүүс, үл итгэгчдийг цэвэрлэх нь маш энгийн хэрэг. Тэр хэдхэн зарчмыг ойлгоход үнэхээр тийм хэцүү байна уу? Ийм энгийн асуудлыг ингэж тодорхой тайлбарлаад байхад хүмүүс ойлгохгүй хэвээр байвал энэ юуг илтгэж байна вэ? Энэ нь, тэдний хэв чанар хүний хэл ойлгохооргүй хэтэрхий дорд, эсвэл тэд зүгээр л зөв ажилд анхаардаггүй өөдгүй амьтад гэдгийг илтгэж байна. Удирдагч, ажилчдын дунд хэв чанар муутай хүмүүс гарцаагүй байгаа, бодитой ажил хийдэггүй бялдууч нар ч байгаа; зөв ажлыг цалгардуулж, болчимгүй авирлан бурууг үйлддэг өөдгүй амьтад ч бас гарцаагүй байгаа—энэ бүх нөхцөл байдал оршиж байгаа. Нэгдүгээрт, зөв ажлыг цалгардуулдаг энэ өөдгүй амьтдыг цэвэрлэх хэрэгтэй. Бодитой ажил хийж чадах хэнийг ч болов ашиглах ёстой, удирдагчаар ажиллаж буй бялдууч нарыг гарцаагүй чөлөөлөх ёстой, харин хүний хэл ойлгодог, бага зэрэг бодитой ажил хийж чаддаг, хэв чанар муутай хүмүүсийг авч үлдэх хэрэгтэй. Эдгээр асуудлыг ийм байдлаар шийдвэрлэх ёстой. Хэрвээ Бурханыг нөхөрлөсний дараа удирдагч, ажилчдын шийдвэрлэх ёстой чуулганы ажил дахь асуудлуудыг чи тодорхой харж чадаж байвал цаашид хойшлуулалгүйгээр даруй шийдвэрлэх ёстой. Дээрхээс биечлэн даалгавар өгөх, эсвэл тушаал буулгахыг хүлээх шаардлагагүйгээр чи санаачилга гарган үйлдэж чаддаг байх ёстой. Ямар ч асуудал гарсан, ажилд нөлөөлөхөөс нь өмнө шийдвэрлэх ёстой. Дээрх асуудлыг шалгаж эхлэхээс ч өмнө чи асуудлын талаарх ойлголт, шийдэл, тэдгээрийг зохицуулах зарчим, зохицуулалтын үр дүнгээ аль хэдийн тайлагнасан байх ёстой. Тэгвэл ямар сайхан байх билээ! Тэр үед Дээрх чамд сэтгэл дундуур байсаар байх уу? Удирдагч, ажилчны хувиар хэрвээ чи өөрийн үүрэг хариуцлагын цар хүрээн дэх ажлыг байнга олж харж чадахгүй, эсвэл чамд зарим нэг ойлголт, санаа байлаа ч үргэлж хойшлуулж, юм хийхгүй, Дээрх ажил зохицуулж өгөхийг үргэлж хүлээгээд байвал энэ нь хариуцлагаа цалгардуулсан хэрэг биш үү? (Тийм.) Энэ бол хариуцлагаа ноцтой цалгардуулсан хэрэг! Чи удирдагч, ажилчны хувиар үүрэгтээ хандах ёстой хандлага, хариуцлагаа гээсэн байна. Ажил дээрээ удирдагч, ажилчид Дээрхийн шаардлагыг нягт дагах ёстой; Дээрх юу нөхөрлөсөн, тэрийг л хэрэгжүүлэх ёстой бөгөөд ойлгомогцоо хурдан үйлдэж, хэрэгжүүлэх хэрэгтэй. Асуудлыг үнэнээр шийдвэрлэх нь удирдагч, ажилчдын хамгийн чухал үүрэг хариуцлага бөгөөд ямар нэг зүйл хийхээсээ өмнө Дээрхийн ажил зохицуулахыг идэвхгүйгээр хүлээх ёсгүй. Хэрвээ чи үргэлж идэвхгүйгээр хүлээж байгаа бол удирдагч, ажилчин байхад тэнцэхгүй, энэ ажлыг хариуцаж чадахгүй, харин хариуцлагаа хүлээж, огцрох нь л цорын ганц эрүүл ухаантай зүйл байх болно.

Бурханд итгэдэг гурван төрлийн хүний илрэл ба төгсгөл

I. Хөдөлмөрчид

Удирдагч, ажилчдын нийт арван таван үүрэг хариуцлага байдаг бөгөөд бид аль хэдийн арван дөрөв дэх хүртэл нь нөхөрлөсөн. Удирдагч, ажилчдын шийдвэрлэх хэрэгтэй чуулган доторх асуудлууд, түүнчлэн эдгээр асуудалтай холбоотой бүх төрлийн хүмүүсийн асуудлын наяас ерэн хувийг нөхөрлөсөн. Эдгээр нь бүгд удирдагч, ажилчдын хариуцах хэрэгтэй ажил, шийдвэрлэх хэрэгтэй асуудал юм. Үүнд олон асуудал багтдаг. Нэг талаар, энэ нь удирдагч, ажилчдын биелүүлэх ёстой хариуцлагыг хөнддөг; нөгөө талаар, энэ нь бас чуулган дахь бүх төрлийн хүмүүсийн янз бүрийн асуудлыг хамардаг. Хэдийгээр энэ хугацаанд бидний нөхөрлөлийн сэдэв удирдагч, ажилчдын үүрэг хариуцлага болон хуурамч удирдагчдыг ил болгох явдал байсан ч бид бас энэ сэдвээр хөндөгдсөн янз бүрийн хүмүүсийн асуудлын талаар—янз бүрийн хүмүүсийн байдал болон мөн чанарын талаар—ихээхэн нөхөрлөсөн. Мэдээж энэ тодорхой агуулга нь чуулганд Бурханыг дагадаг бүх төрлийн хүмүүст өөр өөр нөлөө үзүүлдэг. Тэдний дунд, энэ бүх нөхөрлөлийг сонссоныхоо дараа ч “Би хүн чанар сайтай, би Бурханд үнэхээр итгэдэг, би Бурханд итгэхдээ аливааг орхиход бэлэн, би үүргээ гүйцэтгэхийн тулд төлөөс төлж, бэрхшээл туулахад бэлэн” гэсэн хандлага баримталсаар байдаг нэг төрлийн хүн бий. Тэд энэ хугацаанд нөхөрлөсөн бүх төрлийн хүмүүсийн янз бүрийн байдал, янз бүрийн байдалтай холбоотой үнэн, эсвэл хүмүүсийн ойлгох ёстой үнэн-зарчмыг тоодоггүй. Энэ нэг төрлийн хүн биш гэж үү? Энэ төрлийн хүн маш их төлөөлөл болохуйц биш үү? (Тийм.) Энэ төрлийн хүн үргэлж тодорхой нэг үзэл бодол баримталдаг. Энэ үзэл бодол голчлон юунаас бүрддэг вэ? Миний дөнгөж сая дурдсан гурван зүйл: Нэгдүгээрт, тэд өөрсдийнх нь хүн чанар муу биш, тэр ч бүү хэл сайн гэж үздэг. Хоёрдугаарт, тэд өөрсдийгөө Бурханд үнэхээр итгэдэг гэж боддог, өөрөөр хэлбэл тэд Бурханы оршин тогтнолд болон бүх зүйлийг захирдаг Бурханы дээд эрхэд чин сэтгэлээсээ итгэдэг бөгөөд хүний хувь заяаг Бурхан хянадаг, энэ нь Бурханы дээд эрх дор байдаг гэж итгэдэг, энэ нь “Бурханд үнэхээр итгэх” гэдгийн өргөн утгаарх тайлбар юм. Гуравдугаарт, тэд Бурханд итгэх итгэлдээ аливааг орхиж, үүргээ гүйцэтгэхийн тулд бэрхшээл туулж, төлөөс төлж чадна гэж үздэг. Энэ гурван зүйл бол энэ хүмүүсийн Бурханд итгэх итгэлдээ баримталдаг хамгийн үндсэн, хамгийн чухал, гол элементүүд гэж хэлж болно. Мэдээж эдгээр зүйлийг бас тэдний Бурханд итгэх хөрөнгө, түүнчлэн тэдний эрэлхийлдэг зорилго, үйлдэх сэдэл, чиглэл гэж үзэж болно. Энэ гурван зүйлийг эзэмшсэнээр аврагдах гурван үндсэн нөхцөлийг хангаж, Бурханд хайрлагдсан, Бурханаар хүлээн авхуулсан хүмүүс болдог гэж тэд үздэг. Энэ бол ноцтой алдаа; энэ гурван зүйлтэй байна гэдэг нь ердөө жаахан хүн чанартай гэдгийг л илтгэдэг. Зүгээр л жаахан хүн чанартай байлаа гээд Бурханы сайшаалыг хүртэж чадах уу? Яавч үгүй; Бурхан Өөрөөс нь эмээж, муугаас зайлдаг хүмүүсийг сайшаадаг. Энэ гурван зүйл нь үнэн-бодит байдлын стандартад нийцдэггүй; эдгээр нь ердөө хөдөлмөрчид байх гурван стандарт юм. Дараа нь Би та нарт тодорхой ойлгуулахын тулд энэ гурван зүйлийг дэлгэрэнгүй нөхөрлөе. Эхний зүйл бол хүн чанар сайтай байх явдал юм. Мууг үйлдэхгүй, саад, үймээн учруулахгүй, Бурханы гэрийн ашиг сонирхолд хор хөнөөл учруулахгүй байх нь хангалттай бөгөөд энэ нь Бурханы санаа зорилгыг хангаж, зарчмын дагуу үйлдэж чадна гэсэн үг гэж тэд үздэг. Хоёр дахь зүйл бол “Бурханд үнэхээр итгэх” явдал юм. Тэдний хувьд “Бурханд үнэхээр итгэх” гэдэг нь Бурханы оршин тогтнолд, эсвэл Тэр бүхнийг захирдаг гэсэн баримтад хэзээ ч эргэлзэхгүй байх, хүний хувь заяа Бурханы гарт байдаг гэдэгт итгэх явдал бөгөөд ингэснээр Бурханыг эцсээ хүртэл дагаж чадна гэж тэд боддог. Бурханд үнэхээр итгэж байгаа л бол Түүний сайшаалыг хүртэнэ гэж тэд үздэг. Тиймээс Бурхан хэрхэн залж чиглүүлж, үйлдэх нь хамаагүй, эсвэл ямар ч асуудалтай тулгарсан тэд: “Зүгээр л Бурханыг хайрлаж, Бурханыг дагаж, Бурханд дуулгавартай байна шүү дээ” гэж хэлдэг. Тэдний асуудал шийдвэрлэх арга барил хэтэрхий энгийн; ийм ерөнхий үг ямар асуудал шийдвэрлэж чадах юм бэ? Гурав дахь зүйл бол Бурханд итгэхдээ аливааг орхиж чаддаг байх, мөн үүргээ гүйцэтгэхийн тулд бэрхшээл туулж, төлөөс төлж чаддаг байх явдал юм. Тэд үүнийг хэрхэн хэрэгжүүлдэг вэ? Тэд Бурханд үнэхээр итгэдэг учраас чуулганы ажилд хэрэгцээ гарах үед, эсвэл Бурханы яаралтай санаа зорилгыг мэдрэх үедээ гэр бүл, гэрлэлт, ажил мэргэжлээ санаачилгатайгаар орхиж, ертөнцийн хэтийн ирээдүйгээ хойш тавьж, гуйвшгүй шийдэмгий байдлаар Бурханыг дагаж, үүргээ гүйцэтгэж чаддаг бөгөөд хэзээ ч харамсдаггүй. Бурханы гэр тэдэнд ямар ч үүрэг зохицуулж өгсөн, бага идэж, бага унтах байсан ч хамаагүй тэд бэрхшээл туулж, төлөөс төлж чаддаг. Амьдралын нөхцөл хэчнээн хэцүү байсан ч, эсвэл бүр зарим таагүй орчинд ч тэд үүргээ цөхрөлтгүй гүйцэтгэж чаддаг. Энэ гурван зүйлээс гадна, үнэнтэй холбоотой бусад бүх талын хэрэгжүүлэлт тэдэнд хамаагүй мэт санагддаг. Тэд өөрсдөд нь сайн эсвэл зөв гэж санагдсаныг хийдэг. Бурханы хүнд хэлж өгсөн хэрэгжүүлэлтийн янз бүрийн зарчим, түүнчлэн Бурханы ил болгосон хүмүүсийн янз бүрийн завхарсан зан чанарын байдал, илрэл, мөн чанарын тухайд тэд бага зэрэг мэдэхэд, эсвэл огт мэдэхгүй байхад зүгээр гэж боддог; тэд өөрсдийн завхралыг шинжилж, дутагдлаа нөхөхийн тулд янз бүрийн зарчмыг бодитоор, нарийвчлан хайх шаардлагагүй, эсвэл бусдын янз бүрийн туршлагын гэрчлэлээ нөхөрлөхийг сонсож, өөрийгөө өөрчлөх гэх мэтэд хүрэхийн тулд цуглаанд байнга оролцох шаардлагагүй гэж тэд боддог. Ийм маягаар Бурханд итгэх нь хэтэрхий төвөгтэй, шаардлагагүй гэж тэдэнд санагддаг. Тэд Бурханд итгэх итгэл болон зан чанарын өөрчлөлтийн талаарх өнгөц ойлголттойгоор, Бурханы ажлын талаарх янз бүрийн үзэл, төсөөлөлтэйгөөр Бурханыг дагаж, үүргээ гүйцэтгэдэг. Энэ төрлийн хүн нэлээд төлөөлөл болохуйц биш үү? (Тийм.) Тэд өөрсдөдөө хамгийн үндсэн шаардлага тавьж, Бурханд итгэхдээ хамгийн үндсэн хандлага баримталдаг. Үүнээс гадна тэд үнэнийг, Бурханы шүүлт ба ил болголтыг, засалтыг, түүнчлэн хүмүүсийн янз бүрийн завхарсан зан чанар, янз бүрийн байдал, илрэл гэх мэтийг үл тоомсорлодог. Тэд эдгээр асуудлыг хэзээ ч дэнсэлж, тунгаан боддоггүй. Өөрөөр хэлбэл, энэ хүмүүс өөрсдийгөө хүн чанар сайтай, сайн хүмүүс, Бурханд үнэхээр итгэдэг гэж үздэг; хүмүүс завхарсан зан чанартай гэдгийг тэд хүлээн зөвшөөрдөг ч Бурханы ил болгосон хүмүүсийн янз бүрийн завхарсан зан чанарын тодорхой байдал, илрэлийг хайхардаггүй бөгөөд эдгээр зүйлийг шинжлэхэд ямар ч хүчин чармайлт гаргадаггүй. Энэ нэг төрлийн хүн биш гэж үү? Энэ төрлийн хүний Бурханд итгэх итгэл дэх үзэл бодол, тодорхой илрэл нь нэлээд төлөөлөл болохуйц биш гэж үү? (Тийм.) Энэ хүмүүсийн Бурханд итгэх итгэлийн талаарх үзэл бодол, аврагдах талаарх ойлголт, хүмүүсийн янз бүрийн завхарсан зан чанарыг ил болгодог Бурханы үгэнд хандах хандлагыг нь бодолцон үзвэл энэ хүмүүсийг ямар ангилалд оруулах ёстой вэ? (Мунгинуу итгэлтэй, үнэнийг эрэлхийлдэггүй хүмүүс.) Энэ бол зөвхөн гаднах өнгөц байдал; энэ хүмүүсийг үнэндээ хэрхэн ангилах ёстой вэ? Чуулганд ийм хүмүүс олон байдаг уу? (Тийм.) Тодорхой асуудлыг хэлэлцэж, холбогдох үнэнийг нөхөрлөх бүрд тэд нойрмоглож, зүүрмэглэж эхэлдэг, эсвэл будилж, ямар ч сонирхолгүй болдог. Хэрвээ тэдэнд ямар нэг ажил, даалгавар оноовол тэд ханцуй шамлан орж, бэрхшээл, ядаргаанаас хойш суудаггүй. Хэрвээ Бурханд итгэх нь ийм төрлийн ажил хийхтэй адилхан байсан бол сайхан байх сан гэж тэд боддог—тэгвэл тэд урам зоригтой байх байсан. Бэрхшээл туулж, төлөөс төлж, ажилд хүчин чармайлт гаргах цаг ирэхэд тэд жинхэнэ чин сэтгэл гаргадаг. Гэхдээ энэ жинхэнэ чин сэтгэл, урам зориг нь үнэнч байхтай адилхан уу? Энэ нь үнэн-зарчмыг ойлгосны дараа хүнд байх ёстой илрэл мөн үү? (Үгүй.) Миний нөхөрлөлөөр дамжуулан энэ хүмүүсийг ямар ангилалд оруулах ёстойг та нар харж чадаж байна уу? (Хөдөлмөрчид.) Тийм ээ. Энэ хүмүүс бол хөдөлмөрчид бөгөөд хөдөлмөрчид Бурханд ингэж итгэдэг.

Бид антихристүүдийн уг чанар-мөн чанар болон янз бүрийн илрэл, түүнчлэн антихристийн зан чанартай боловч үнэндээ антихрист биш хүмүүсийн янз бүрийн илрэлийн талаар эхлээд нөхөрлөсөн. Одоо бид удирдагч, ажилчдын үүрэг хариуцлагад хөндөгдсөн янз бүрийн хүмүүсийн илрэлийн талаар нөхөрлөж байна. Хэдийгээр нөхөрлөсөн сэдвүүд антихристүүд болон хуурамч удирдагчдын тухай байсан ч зүйл бүрд хөндөгдсөн тодорхой асуудал, илрэл нь завхарсан хүн төрөлхтний завхарсан зан чанар, түүнчлэн завхарсан зан чанарын ноёрхол дор бий болдог янз бүрийн байдал, илрэлтэй холбоотой. Хэдийгээр хуурамч удирдагч, антихристүүд зөвхөн цөөнх боловч хуурамч удирдагч, антихристүүдийн зан чанар, түүнчлэн тэдний янз бүрийн байдал, илрэлүүд хүн бүрд өөр өөр хэмжээгээр оршдог. Одоо эдгээр асуудлыг ийм дэлгэрэнгүй нөхөрлөсөн тул үнэнийг эрэлхийлдэг хүмүүс дараа нь үнэнийг эрэлхийлэх, үнэнийг хэрэгжүүлэх, үнэн-зарчмыг ойлгох, үнэн-бодит байдалд орохдоо илүү их зам, чиглэлтэй, илүү тодорхой зорилготой болно. Энэ нь тэдний хувьд сайн хэрэг, баярлууштай зүйл юм. Өөрөөр хэлбэл, тэд Бурханд итгэх итгэлийнхээ шинэ үе шатыг эхлүүлж байна. Тэд цаашид дүрэм журам, шашны зан үйл, эсвэл бичиг үсэг, хоосон сургаал, уриа лоозон дор амьдрахаа болино. Оронд нь тэд хэрэгжүүлэлтийн илүү бодитой чиглэл, зорилготой, мэдээж дагах илүү тодорхой зарчимтай болно. Тодорхой нөхцөл байдалд хэрхэн хэрэгжүүлэх, үүнд хамаатай үнэн-зарчим юу болох, эсвэл хүмүүст ямар байдал, завхрал байдаг, тэдгээрт хэрхэн хандах ёстой, түүнчлэн тэдгээрийг шийдвэрлэхийн тулд үнэнийг хэрхэн эрж хайх вэ гэх мэт— антихристүүд болон хуурамч удирдагчдын талаар нөхөрлөсөн хоёр гол сэдэв нь эдгээр агуулгыг ихэвчлэн хөнддөг. Үнэнийг эрэлхийлдэг хүмүүсийн хувьд үнэнийг хэдий чинээ нарийвчлан нөхөрлөнө, тэд төдий чинээ хэрэгжүүлэлтийн замтай болно. Үнэнийг хэдий чинээ тодорхой нөхөрлөнө, хүмүүсийн зүрх сэтгэл төдий чинээ саруул, тодорхой болж, тэд өөрсдийгөө төдий чинээ их мэдэж, ойлгож чадах бөгөөд дараа нь юунд орох ёстойгоо, ямар асуудлыг шийдвэрлэх хэрэгтэйгээ төдий чинээ их ухамсарлана. Дөнгөж сая хөдөлмөрчид гэж дурдсан төрлийн хүмүүсийн тухайд, бид хүн төрөлхтний завхарсан зан чанараас үүдэлтэй янз бүрийн байдал болон шийдвэрлэх шаардлагатай завхралын янз бүрийн асуудлын талаар өргөн хүрээнд нөхөрлөсний дараа ч тэд сэтгэл нь хөдлөхгүй хэвээр үлддэг. Сэтгэл нь хөдлөхгүй хэвээр үлддэг гэж юу гэсэн үг вэ? Энэ нь тэд үнэнийг эрэлхийлэх явдал болон Бурханы ярьсан авралын замын талаар тодорхой мэдэхгүй, ухаарч чадахгүй хэвээр байдаг гэсэн үг юм. Илүү ноцтой нь, мөн чанарын маш олон илрэл, асуудлын талаар нөхөрлөсний дараа ч тэд: “Би хүн чанар сайтай, би Бурханд үнэхээр итгэдэг, би Бурханд итгэхдээ аливааг орхиход бэлэн, би үүргээ гүйцэтгэхийн тулд төлөөс төлж, бэрхшээл туулахад бэлэн; энэ нь хангалттай” гэж бодсоор байдаг. Нөхцөл байдалтай тулгарах үедээ тэд өөрсдийгөө шинжилдэггүй, Бурханы үгтэй харьцуулж ч үздэггүй, харин зөвхөн өөрсдийн сайхан сэтгэл юм уу өөрсдөд нь байгаа жаахан мөс чанар, эрүүл ухаанд үндэслэн асуудлыг шийдвэрлэхээр оролддог. Мэдээж зарим хүн биеэ барих, тэвчээртэй байхад найдаж, ахин дахин тэвчдэг бол бусад нь ертөнцийн гүн ухаанд найдаж, том асуудлыг жижиг болгож, жижиг асуудлыг байхгүй болгодог. Тэдний эрэлхийлдэг зорилго бол энэ: “Бурханы ажил дуусах өдөр би чуулганд үүргээ гүйцэтгэсээр, зайлуулагдаагүй байвал тэр л хангалттай. Би өөрийнхөө талаар жинхэнээсээ ойлгодог эсэх, миний завхарсан зан чанар шийдвэрлэгдсэн эсэх, би Бурханыг үнэхээр дуулгавартай дагадаг эсэх, Бурханаас эмээж, муугаас зайлдаг хүн мөн эсэх—эдгээр нь жижиг асуудал, дурдахын ч хэрэггүй. Чи бүх зүйл дээр сүр бадруулж, үнэнийг ийм дэлгэрэнгүй нөхөрлөж, хамгийн жижиг асуудлыг ч эцэс төгсгөлгүй нөхөрлөж, биднийг үргэлж ялган танихад хүргэдэг; би үнэний талаарх эдгээр нөхөрлөлийг зүгээр л сонсохыг хүсэхгүй байна, надад ямар ч сонирхол алга. Бурханы өдөр ирэх үед бид хаанчлал руу шууд орж чадвал ямар сайхан байх билээ!” Хүн бүрийн тэвчээрт хязгаар байдаг нь үнэн боловч ийм хүмүүсийн тэвчээр хязгааргүй байдаг. Яагаад? Яагаад гэвэл, тэд өөрсдийгөө хүн чанар сайтай, Бурханд үнэхээр итгэдэг, Бурханд итгэгчийн хувиар аливааг орхиж чаддаг, үүргээ гүйцэтгэхийн тулд төлөөс төлж, бэрхшээл туулахад бэлэн гэж үздэг; ямар ч зүйлтэй тулгарсан тэд өөрсдийн гэсэн шийдэлтэй байдаг бөгөөд эцсийн эцэст үүргээ тууштай гүйцэтгэж, бат зогсож чаддаг. Гэсэн хэдий ч тэд үүргээ гүйцэтгэхдээ хэчнээн цөхрөлтгүй байдаг ч бай, эсвэл ямар арга замаар эцсээ хүртэл тэвчдэг ч бай, сэдэл нь ямар ч байдаг бай хамаагүй, нэг зүйл тодорхой байна: Тэд Бурханыг жинхэнээсээ дуулгавартай дагадаггүй бөгөөд өөрсдийн завхарсан зан чанарыг хэзээ ч таньж мэддэггүй. Илүү оновчтой хэлбэл, энэ хүмүүс завхралтай гэдгээ хүлээн зөвшөөрдөггүй, мөн Бурханы ил болгосон хүмүүсийн завхарсан зан чанараас үүдэлтэй янз бүрийн байдал, асуудлыг хүлээн зөвшөөрдөггүй. Тэд хааяа өөрсдийгөө эдгээр байдал, асуудалтай тулгаж үзлээ ч гэсэн үүнд хүйтэн хандлагаар хандаж, “Хүн бүр адилхан завхарсан. Бүгдийн уг чанар-мөн чанар бол диавол, Сатаных; бид бүгд Бурханы дайснууд. Энэ бол хэний ч өөрчилж чадахгүй баримт. Гэхдээ хүн үүргээ цөхрөлтгүй гүйцэтгэж л байвал Бурхан тэднийг гарцаагүй сайшаана, эцсээ хүртэл цөхрөлтгүй байсан хүмүүс ялагчид болно” гэж хэлдэг. Тэдний үзэл бодлоос авч үзвэл тэд Бурханд итгэх итгэлдээ нэлээд эрч хүчтэй боловч туршлагын гэрчлэл хуваалцах тухайд таг дуугүй болж, ганц ч үг хэлж чаддаггүй. Цуглаан дээр үнэнийг нөхөрлөх цаг болоход тэд нойрмоглоод, ойлгож авч чаддаггүй. Хэрвээ чи тэднээс “Чи өдөр бүр үүрэгтээ Бурханы үгийг хэрхэн туулдаг вэ?” гэж асуувал тэд: “Чуулган надаар юу хийлгэхээр зохицуулна, би тэрийг л хийдэг. Үүнийг туулах шаардлагатай гэж үү?” гэдэг. Тэд ойлгохгүй байгаа мэт санагддаг. Хэрвээ чи дараа нь тэднээс “Чи ямар нэг завхрал харуулж байна уу? Чи өөрийгөө хэрхэн ойлгодог вэ?” гэж асуувал тэд: “Би зүгээр л Бурханыг дуулгавартай дагаж, Бурханыг хайрладаг шүү дээ; тэнд ямар асуудал байх билээ?” гэж хэлдэг. Тэдний бодол ийм энгийн. Тэдний үзэл бодол ийм байдаг: “Бурханд итгэх нь ийм л байх ёстой. Яагаад ийм олон жижиг сажиг асуудлыг тоох хэрэгтэй гэж? Та нар аливааг хэтэрхий төвөгтэй болгож байна!” Тиймээс тэд үүргээ гүйцэтгэж, даалгавар биелүүлэхдээ үнэн-зарчмыг хэзээ ч эрж хайдаггүй, харин сайн санаа зорилго, урам зоригоор үйлддэг. Илүү оновчтой хэлбэл, тэд мөс чанар, эрүүл ухааны ноёрхол дор үйлдэж, “Би аль хэдийн асар их зовж, төлөөс төлсөн; би аль хэдийн үнэнийг хэрэгжүүлж, Бурханыг маш их сэтгэл хангалуун болгосон; надаас илүү ихийг бүү шаард. Би байгаагаараа зүгээр, би сайн хүн, би Бурханд үнэхээр итгэдэг” гэж боддог. Мэдээж энэ хүмүүс өөрийн эрхгүй бухимдлаа гаргах үе байдаг бөгөөд тэр үед үнэн төрх нь ил болдог. Тэд олон бичиг үсэг, хоосон сургаал чалчиж чаддаг ч ямар ч бодитой биеийн хэмжээгүй байдаг; өөрөөр хэлбэл, тэдэнд амь байхгүй. Амьгүй байна гэдэг нь яг юуг хэлж байна вэ? (Тэдэнд үнэн байхгүй.) Үнэнгүй байх нь хэрхэн бий болдог вэ? (Тэд үнэнийг хайрладаггүй, эрэлхийлдэггүй.) Энэ нь тэд үнэнийг хайрладаг эсэх тухай ч биш; нарийн яривал тэд үнэнийг хүлээн авдаггүй. Зарим хүн: “Тэд үнэнийг хүлээн авдаггүй гэж Та яаж хэлж чадаж байна аа? Тэд үүргээ гүйцэтгэхийн тулд маш их бэрхшээл туулж, асар их төлөөс төлж, өдөр бүр үүрийн гэгээнээс үдшийн бүрий хүртэл шаргуу ажилладаг; Та яаж тэднийг үнэнгүй гэж хэлж чадаж байна аа?” гэж хэлж магадгүй. Ингэж хэлэх нь тэднийг хэлмэгдүүлж байгаа хэрэг үү? Гэхдээ хэрвээ чи энэ хүмүүсийг харвал, зовж, төлөөс төлж байгаагийнх нь цаана тэдний хийдэг бүхэн үнэн-зарчмын цар хүрээн дотор байна уу? Тэд хийдэг бүхэндээ зарчмыг эрж хайдаг уу? Тэд Бурханаас эмээдэг сэтгэлээр Бурханы өмнө ирж, Бурханы үг болон Бурханы гэрийн шаарддаг зарчмын дагуу аливааг хийдэг үү? Үгүй; энэ нь бүгд хүний үйлдэл, хүний биеэ барих байдал юм. Тэд үнэнийг хүлээж авдаггүйн гол илрэл юу вэ? Тэд аливааг хийхээсээ өмнө хэзээ ч үнэнийг идэвхтэйгээр эрж хайдаггүй, үнэний зарчим юу болохыг хэзээ ч нухацтай тунгаан боддоггүй, дараа нь Бурханы үгийн дагуу чанд хэрэгжүүлдэггүй. Тэдэнд ийм бодол, хандлага байдаг уу? Бурханы ил болгосон хүн төрөлхтний завхарсан зан чанарын янз бүрийн илрэлд хандах тэдний хандлага ямар байдаг вэ? Тэд эдгээр үгийг хүлээн авдаг уу? Эдгээр үг бол баримт гэдгийг тэд хүлээн зөвшөөрдөг үү? Эдгээр тодорхой илрэл нь завхрал харуулж байгаа хэрэг гэдгийг тэд хүлээн зөвшөөрдөг үү? Тэд гаднаа санал нийлэн толгой дохих юм уу хүлээн зөвшөөрч магадгүй ч зүрх сэтгэлдээ үүнийг хүлээн авдаггүй; тэд үл тоомсорлодог. Үл тоомсорлоно гэж юу гэсэн үг вэ? Тодорхой хэлбэл, энэ нь хүлээн авахгүй байх, тодорхой хандлагагүй байх, илэрхий эсэргүүцэж, зөрөхгүй байх, харин Бурханы хэлсэн эдгээр үгэнд хүйтэн хөндий хандлагаар хандахыг хэлнэ. “Хүйтэн хөндий хандлага” гэж хэлэх нь бага зэрэг хийсвэр байна; тодорхой хэлбэл, тэд “Хүмүүс биеэ тоосон, ов мэхтэй гэж Та хэлж байна, гэхдээ ов мэхгүй хэн байдаг юм бэ? Жаахан заль мэхгүй хэн байна? Хэн жаахан биеэ тоосон, ихэрхүү зан гаргадаггүй юм бэ? Сүртэй юу байгаа юм бэ? Хүн бэрхшээл туулж, төлөөс төлж чадаж л байвал тэгээд хангалттай” гэж боддог. Энэ нь хүлээн авахгүй байгаагийн тодорхой илрэл, хандлага биш гэж үү? (Тийм.) Энэ бол үнэнийг хүлээн авахгүй байгаа хэрэг. Бурханы шүүлт, ил болголтын үгэнд хандах тэдний хандлага бол үл тоомсорлох, хүлээн авахгүй байх явдал юм. Тэгвэл ах эгч нарын тэдэнд өгдөг үнэлгээ, сануулга, тэр ч бүү хэл завхарсан зан чанарынх нь талаар ах эгч нарын өгдөг зааварчилгаа, тусламжийн тухайд, тэд эдгээр зүйлийг хүлээн авч чадах уу? (Үгүй.) Тэгвэл Надад хэл дээ, тэдний тодорхой илрэл юу вэ? Яагаад тэд эдгээр зүйлийг хүлээн авч чаддаггүй вэ? Ингэж хэлэх нотолгоо чинь хаана байна? Жишээ нь, чи тэдэнд “Чи үүргээ ийм хайнга байдлаар гүйцэтгэж болохгүй; энэ бол хааш яаш хандаж байгаа хэрэг” гэж хэлэх үед тэдний ямар илрэл үнэнийг хүлээн авдаггүйг нь нотолдог вэ? (Тэд: “Би аль хэдийн зүрх сэтгэлээ зориулсан. Би аль хэдийн зовж, төлөөс төлсөн. Чи намайг хааш яаш хандаж байна гэж яаж хэлж чадаж байна аа?” гэнэ.) Энэ бол тэд өөрсдийгөө зөвтгөж байгаа хэрэг. Тэд заримдаа шалтаг тоочдог уу? Тэд зүрх сэтгэлдээ хүлээн зөвшөөрсөн ч гэсэн “Би хааш яаш хандсан л биз, тэгээд юу гэж? Сэтгэл санаа таагүй үе байхгүй хэн байна? Хэвийн сэтгэл хөдлөлгүй хэн байна вэ? Гэхдээ би хааш яаш хандсанаа хүлээн зөвшөөрч болохгүй; би үүнийг халхавчлах шалтаг олох хэрэгтэй. Би нэр нүүрээ барж болохгүй” гэж боддог. Тиймээс тэд үг мушгин өөрсдийгөө өмгөөлөх олон шалтгаан, шалтаг олж, хааш яаш хандаж байсан гэх баримтыг хүлээн зөвшөөрдөггүй, энэ тал дээрх өөрсдийн асуудлыг хүлээн зөвшөөрдөггүй, бусад хүний зааварчилгааг хүлээж авдаггүй. Энэ бол үнэнийг хүлээн авахгүй байгаагийн тодорхой илрэл юм. Бодитой нөхцөл байдалтай тулгараагүй үедээ тэд өөрсдийгөө “Бурханд үнэхээр итгэдэг, сайн хүн” гэж үздэг. Нөхцөл байдалтай тулгарах үедээ тэд үүнийг бамбай болгон ашиглаж чадахаа больдог ч өөрсдийгөө зөвтгөж, өмгөөлөх, асуудлыг булзааруулж, нэг тийш болгох хангалттай шалтгаан олсоор байдаг бөгөөд дараа нь өөрсдийгөө “хүн чанар сайтай, сайн хүн, Бурханд үнэхээр итгэдэг, аливааг орхиж чаддаг, үүргээ гүйцэтгэхийн тулд бэрхшээл туулж, төлөөс төлөх чадвартай” гэж үзсээр байдаг. Нарийн яривал, ийм хүмүүсийн илрэл, мөн чанар нь хөдөлмөрчдийнх юм. Энэ бүлэг чуулганд нэлээд хувь эзэлдэг. Эзлэх хувь нь ямар байхаас үл хамааран, эцэст нь хэрвээ энэ хүмүүс үнэхээр зовж, төлөөс төлж, ямар нэг томоохон гэм буруу үйлдэлгүйгээр, Бурханы захиргааны зарлигийг зөрчихгүйгээр, эсвэл Бурханы зан чанарт халдахгүйгээр эцсээ хүртэл тэвчиж, цөхрөлтгүй байж чадвал тэд үнэнч хөдөлмөрчид, үлдэж болох хөдөлмөрчид юм. Энэ бол үлэмж их ерөөл! Тэд үнэнийг эрэлхийлдэггүй, Бурханы хүслийг дагаж, Бурханыг гэрчилж, эсвэл Бурханы үг болон ажлын гэрч болж чадахгүй—энэ ерөөлийг хүртэх нь аль хэдийн нэлээд сайн хэрэг. Үнэнийг эрэлхийлэхгүйгээр хүн юу олж авна гэж найдах юм бэ? Үнэнч хөдөлмөрчин байх нь аль хэдийн муугүй хэрэг. Зарим хүн: “Энэ хүмүүс Бурханы ардууд болох боломжтой юу?” гэж асуудаг. Боломжтой. Цорын ганц боломж нь, хэрвээ энэ хүмүүс аливааг орхиж, зовж чаддаг байхын үндсэн дээр үнэнийг хүлээн авч, өөрсдийн завхралыг хүлээн зөвшөөрч, үүнтэй зөвөөр нүүр тулж, дараа нь үүнийг шийдвэрлэхийн тулд үнэнийг эрж хайж, хүний сайхан сэтгэл юм уу хүний биеэ барих явдал, тэвчээр, цөхрөлтгүй байдалд үндэслэн үйлдэх бус, харин үнэн-зарчмын дагуу хэрэгжүүлж, ингэснээр эцэст нь зан чанарт нь зарим нэг өөрчлөлт гарч чадвал тэдэнд Бурханы ардууд болох зарим боломж бий. Гэсэн хэдий ч, хэрвээ тэдний үйлдэл, зан авир зан чанарын өөрчлөлттэй хамаагүй, үнэнийг хүлээн авах болон аврагдахтай хамаагүй байвал Бурханы ард болох боломж нь тэг байна; энэ бол баримт. Үнэнч хөдөлмөрчдөд хандах зарчим юу вэ? Энэ нь энэ хүмүүсийг сэхээрүүлэхэд туслахын тулд хамгийн их хүчин чармайлт гаргах явдал юм. Тэднийг сэрээхийн зорилго юу вэ? Тэднийг хоосон мөрөөдөлд автахаас сэргийлэхийн тулд юм. Зарим хүн: “‘Хоосон мөрөөдөлд автах’ гэж юуг хэлж байна вэ?” гэж асууж магадгүй. Энэ нь хүмүүс өөрсдийгөө “хүн чанар сайтай, Бурханд үнэхээр итгэдэг, аливааг орхиж чаддаг, төлөөс төлөх хүсэлтэй” гэж үзээд, Бурханаар авруулна гэж найдах явдал юм; гэхдээ энэ нь боломжгүй. “Хүн чанар сайтай, Бурханд үнэхээр итгэдэг, аливааг орхиж чаддаг, төлөөс төлөх хүсэлтэй байх нь Бурханы авралыг хүртэхэд хүргэнэ” гэсэн үзэл бодлыг баримтлах нь буруу, тэнэг хэрэг гэдгийг тэдэнд тодорхой ойлгуулах ёстой. Ийм чанаруудтай байлаа гээд хүн завхарсан зан чанараа хаясан гэсэн үг биш, жаахан сайн зан авиртай байлаа гээд хүн аврагдаж чадна гэсэн үг биш, үнэнийг олж авсан гэсэн үг бүр ч биш бөгөөд тэдний үзэл бодол утгагүй, хөгийн, Бурханы илэрхийлсэн үнэнтэй зөрчилддөг, огт нийцдэггүй гэдгийг тэдэнд тодорхой ойлгуулах хэрэгтэй. Шашны үзлийг зөрүүдлэн баримталдаг энэ хүмүүст туслах ёстой; тэдэнд Бурханы үгийг уншиж өгч, үнэнийг нөхөрлө. Хэрвээ тэд үнэнийг хүлээн авч чадахгүй хэвээр байж, үнэнийг хэчнээн их нөхөрлөсөн ч гэгээрэхгүй, эрж хайх санаагүй хэвээр байвал тэднийг албадах шаардлагагүй. Тэд эцсээ хүртэл хөдөлмөрчний хувиар л үйлчилж чадна.

II. Бурханы хүмүүс

Үнэнч хөдөлмөрчдийн илрэлийг нөхөрлөсний дараа өөр нэг төрлийн хүмүүсийн илрэлийн талаар ярилцъя. Бүх төрлийн хүмүүсийн завхарсан зан чанарын талаарх Бурханы янз бүрийн ил болголт, шүүлтийг сонссоныхоо дараа энэ хүмүүс урьд нь харуулсан янз бүрийн завхарсан зан чанараа, мөн завхарсан зан чанарынх нь эрхшээл дор бий болдог Бурханд болон үнэнд хандах янз бүрийн хандлагаа үүнтэй харьцуулан илүү их боддог— тэд янз бүрийн илрэлээ эргэцүүлж, танин мэдэж, өөрсдийгөө Бурханы үгтэй тулган үзэж, үүрэгтээ хандах хандлагаа шинжилж, үүргээ гүйцэтгэх явцдаа болон Бурханы бүрдүүлсэн янз бүрийн хүмүүс, үйл явдал, зүйлсийн дунд харуулдаг янз бүрийн завхралаа шинжилж эхэлдэг. Тэд өөрсдийгөө нарийн ширийн зүйл бүрээр нь шинжилж, таньж мэдэхийн зэрэгцээ Бурханы шүүлт, ил болголт, сахилгажуулалтыг хүлээн авахаар хичээдэг. Энэ хүмүүс хөдөлмөрчдөөс юугаараа дээр вэ? Тэд үнэн, Бурханы үг болон Бурханы ил болгосон завхарсан зан чанар бүрийг санаачилгатайгаар, эергээр хүлээн авч чаддаг. Хэдийгээр заримдаа тэд сөрөг болж, зайлсхийж, тэр ч бүү хэл бууж өгөх талаар бодож магадгүй ч юу ч боллоо гэсэн үнэнийг хүлээн авахад өөрсдийгөө хүчлэх эрмэлзэлтэй хэвээр байдаг. Энэ ямар эрмэлзэл вэ? Энэ нь: “Бурханы үг хүмүүсийг өөрчилж чадна. Хүн үнэнийг хүлээн авч байгаа цагт энэ бүх асуудал, завхарсан зан чанар шийдвэрлэгдэж чадна, тэгээд хүн аврагдаж чадна. Хэрвээ би аврагдахыг хүсвэл Бурханы ажилтай хамтран ажиллаж, үнэнийг хүлээн авах ёстой” гэсэн эрмэлзэл юм. Жишээ нь, үнэнч шударга хүн байх тухай үнэнийг сонсоод зарим хүн өөрийгөө эргэцүүлж эхэлдэг бөгөөд өөрсдийнхөө гаргадаг ов мэхтэй байдал, заль, түүнчлэн дотуур тамиртай, хорон муу талуудаа илүү тодорхой хардаг. Тэд зүрх сэтгэл юм уу санаанд нь үлдсэн өнгөрсөн үеийн худал хуурмаг, хуурч мэхлэх арга замаа эргэн санадаг бөгөөд энэ нь киноны хэсэг шиг оюун санаанд нь ахин дахин тоглогдож, тэднийг улам их ичээж, шаналгаж, гуниглуулдаг. Тасралтгүй өөрийгөө шинжилж, өөрийгөө эргэцүүлснийхээ дараа тэдэнд гэмт хэрэгтэн шиг санагдаж, тэр даруй бүх бие нь сулбайгаад, босож чаддаггүй. Тэдэнд өөрсдөө сайн хүн биш, харин ёрын муу хүн гэж санагддаг бөгөөд Бурханыг шууд эсэргүүцээгүй нь азтай хэрэг, үнэхээр аюулаас арай гэж мултарлаа гэж боддог! Тэгээд тэд сэрж эхлэн, хүн гэдэг утгаараа ингэж бүтэлгүйтэхийг хүсдэггүй бөгөөд “Би шинээр эхэлж, үнэнч шударга хүн байх ёстой, үгүй бол Бурханаар авруулж чадахгүй. Аврагдахын тулд би үнэнч шударга хүн байх ёстой. Би одоо яавч бууж өгч болохгүй!” гэсэн шийдвэр гаргадаг. Энэ хүмүүс үнэнийг эрт хүлээн авсан уу, хожуу хүлээн авсан уу гэдэг нь хамаагүй, Бурханы үгийг гүн гүнзгий ухамсарласан уу, өнгөц ухамсарласан уу гэдэг нь хамаагүй, Бурханы үгэнд хандах тэдний хандлага басамжилсан хандлага биш, зэвүүцсэн юм уу эсэргүүцсэн хандлага бүр ч биш. Харин ч тэд Бурханы үгийг идэвхтэй хүлээн зөвшөөрч, хүлээн авдаг бөгөөд дараа нь хэрэгжүүлэхэд үргэлж бэлэн байдаг. Тэд үйлдэл хийх юм уу үүргээ гүйцэтгэхдээ Бурханы үгээс зарчим эрж хайхыг бүх чадлаараа хичээдэг бөгөөд дараа нь ухамсартайгаар эдгээр зарчмын дагуу үйлддэг. Заримдаа тэд тодорхой зарчмыг олж чадахгүй, эсвэл чиг баримжаагаа олж чадахгүй байлаа ч гэсэн тэдний санаа зорилго нь үүргээ сайн гүйцэтгэх, Бурханы санаа зорилгын дагуу, үнэн-зарчимтай нийцүүлэн гүйцэтгэх явдал байдаг. Энэ хүмүүсийн хүн чанар болон хөдөлмөрчдийн хүн чанар ихэнхдээ адилхан; дээд доод, эсвэл эрхэмсэг, дорд гэсэн ялгаа байхгүй. Мэдээж энэ төрлийн хүмүүсийн дундаас олон хүн өөрсдийгөө “сайн хүн чанартай, Бурханд үнэхээр итгэдэг, Бурханд итгэгчийн хувиар орхиж чаддаг, үүргээ гүйцэтгэхийн тулд төлөөс төлж, бэрхшээл туулах хүсэлтэй” гэж үздэг. Гэхдээ энэ хүмүүс болон хөдөлмөрчдийн хооронд ямар ялгаа байдаг вэ? Хүмүүсийг шүүж, ил болгосон Бурханы үгийг сонссоны дараа тэдний хандлага нь үл тоомсорлох, зайлсхийх биш, харин идэвхтэйгээр, чин сэтгэлээсээ хүлээн авах явдал байдаг. Эдгээр үгийг сонссоныхоо дараа тэд шаналж, сэтгэлээр унадаг, тэр ч бүү хэл өөрсдийнхөө харуулсан завхралд уурсаж бухимдсанаа илэрхийлдэг ч гэсэн, эцсийн эцэст тэдгээртэй зөв нүүр тулж, идэвхтэй хүлээн авч, санаачилгатайгаар хэрэгжүүлж, орж чаддаг. Энэ бас нэг төрлийн хүн биш гэж үү? (Мөн.) Энэ хүмүүс тодорхой хэмжээнд төлөөлөл болдог биш үү? (Тийм.) Ийм хүмүүс олон байдаг уу? (Олон биш.) Одоогоор олон биш байгаа ч тоо нь өсөх найдвар бий. Тэгвэл энэ хүмүүсийг ямар ангилалд оруулах ёстой вэ? Эдгээр тодорхой илрэл нь энэ хүмүүс үнэнийг хайрладаг, үнэнийг хүлээн авч чаддаг гэдгийг илтгэж чадах уу? (Тийм ээ.) Чадна. Хэдийгээр ухамсарлах чадвар муутай зарим хүн үнэнийг арай удаан хүлээн авдаг ч зүрх сэтгэлийн гүндээ үнэнийг хүлээн авдаг бөгөөд үнэн рүү идэвхтэй орох сэтгэлгээтэй байдаг. Хэн нэгэн үнэн-зарчимд нийцсэн шинэ гэрэл юм уу хэрэгжүүлэлтийн замыг нөхөрлөх бүрд тэдний нүд нь гэрэлтэж, зүрх сэтгэл нь цэлмэж, баяр хөөртэй болж, “Эцэст нь хэн нэгэн энэ гэрлийг нөхөрлөлөө. Энэ бол надад дутагдаж байгаа зүйл” гэж боддог. Тэд өөрсдөд нь юу дутагдаж байгааг үргэлж ухаарч, өөрсдөд нь зайлшгүй хэрэгтэй, дутагдаж байгаа гэрэл, гэгээрлийг олж авч, ах эгч нарынхаа нөхөрлөсөн жинхэнэ туршлагаар олсон ойлголтоос өөрсдөдөө хэрэгтэй үнэн-зарчмыг олж чаддаг. Эдгээр тодорхой илрэлд үндэслэн үзвэл тэдний зүрх сэтгэл үнэнийг хүсэмжилдэг биш үү? (Тийм.) Энэ хүмүүсийг үнэнийг хайрладаг гэж хэлэх нь тийм ч объектив юм уу оновчтой биш. Гэвч тодорхой илрэлд нь үндэслэн үзвэл энэ хүмүүс үнэнийг үнэхээр хүсэмжилдэг. Ингэж хүсэмжлэх нь хаанаас гардаг вэ? Энэ нь завхарсан зан чанараа шийдвэрлэх найдвар, амь-оролтод нь тулгардаг янз бүрийн асуудал, бэрхшээлийг шийдвэрлэх найдвар, үнэний тал дээр ахиц дэвшил гаргаж, гүнзгийрүүлэх найдвар, түүнчлэн зарчмын дагуу үнэхээр үйлдэж, замтайгаар хэрэгжүүлж, завхарсан зан чанарынхаа илчлэлээс завхарсан зан чанарынх нь мөн чанар юу болох, түүнийг хэрхэн шийдвэрлэж, хаяхыг илүү оновчтой таньж мэдэж чаддаг болох найдвараас гардаг. Хэдийгээр энэ хүмүүс байр суурийн төлөө өрсөлдөх, зөрүүдлэн өөрийнхөөрөө зүтгэх, өөрийгөө зөвтгөх, биеэ тоох, ов мэх гаргах, тэр ч бүү хэл гөжүүдлэх гэх мэт завхарсан зан чанар дотор ихэвчлэн амьдардаг ч Бурханы үгийг тасралтгүй идэж, ууж, Бурханы ажлыг туулснаар эдгээр илэрхий асуудал аажмаар шинжлэгдэж, тодорхойлогддог. Тэгээд тэд эдгээрийг асуудал, завхарсан зан чанарын илчлэл, үнэнд нийцэхгүй, Бурханы үзэн яддаг зүйл гэдгийг таньж мэднэ. Завхарсан зан чанараа мэддэг болсныхоо дараа тэд үүнийг шийдвэрлэж, хаяхыг бүр ч их хүсэмжилдэг. Энэ бол үнэнийг хүсэмжлэх тэдний эх сурвалжийн нэг юм. Өөрөөр хэлбэл, тэдэнд завхарсан зан чанараа шийдвэрлэх хэрэгцээ, завхарсан зан чанараа хаях яаралтай сэтгэлгээ байдаг. Үүний зэрэгцээ, ямар төрлийн завхарсан зан чанар харуулснаа олж мэдсэн ч, эсвэл ямар нэг асуудал, бэрхшээлтэй тулгарсан ч тэд Бурханы үгээс оновчтой хариулт олж, Бурхан хүнээс юу шаарддагийг, тэдгээрийг шийдвэрлэхэд ямар үнэн, Бурханы ямар үгийг ашиглах ёстойг ойлгохыг илүү их эрмэлздэг. Үнэнийг хүсэмжлэх тэдний тодорхой илрэл болон эх сурвалж нь эдгээр юм. Энэ объектив мэдэгдэл үү? (Тийм ээ.) Энэ хүмүүсийг үнэнийг хайрладаг гэж хэлэхийн аргагүй. Хэрвээ тэд үнэнийг хайрладаг байсан бол маш санаачилгатай байх байсан бөгөөд янз бүрийн илрэл нь илүү эерэг байх байсан. Гэвч энэ хүмүүсийн янз бүрийн илрэл болон бодит биеийн хэмжээнд үндэслэн үзвэл тэд үнэнийг хайрлах хэмжээнд хүрээгүй, зүгээр л үнэнийг хүсэмжилдэг. Ингэж хэлэх нь өөрөө нэлээд объектив юм. Тэгвэл энэ хүмүүсийн янз бүрийн илрэлийг хараад тэднийг ямар ангилалд оруулах ёстой вэ? Оновчтой хэлбэл, энэ хүмүүс Бурханы ардууд гэдэг ангилалд хамаарна. Энэ нотолгоо үндэслэлтэй. Ямар үндэслэл вэ? Энэ хүмүүсийн завхарсан зан чанар бусдынхтай адилхан. Хүн чанарын хувьд тэдний хүн чанарыг сайн гэхийн аргагүй, Бурханы нүдэнд тэд төгс гэж хэлэхийн ч аргагүй; тэдний ихэнх нь дундаж хүн чанартай. Энд “дундаж” гэдэг нь юу гэсэн үг вэ? Энэ нь тодорхой түвшний мөс чанар, эрүүл ухаантай байна гэсэн үг. Гэхдээ энэ нь хамгийн чухал тал биш. Юу хамгийн чухал вэ? Хамгийн чухал нь тэд Бурханы үг болон Бурханы шаардлагыг сонссоныхоо дараа, Бурханы үгээр ил болсон бүх төрлийн хүмүүсийн завхарсан зан чанарын тухай сонссоныхоо дараа тоомжиргүй ханддаггүй, харин сэтгэл нь хөдөлж, үйлдэл хийнэ. Үйлдэл хийнэ гэдэг нь юу гэсэн үг вэ? Энэ нь Бурханы эдгээр үг болон эдгээр үнэнийг сонссоныхоо дараа тэд цаашид завхарсан зан чанар дотор амьдарч, өмнөх амьдралын хэв маягаа үргэлжлүүлэх хүсэлгүй болдог гэсэн үг. Харин тэд өмнө нь найдаж байсан янз бүрийн бодол, үзэл бодол, оршин тогтнох арга зам, амьдралын хэв маягаа өөрчлөхийг хичээдэг. Үүний зэрэгцээ тэд үүргээ гүйцэтгэхдээ болон Бурханы бүрдүүлсэн янз бүрийн нөхцөл байдалд идэвхтэйгээр үнэнийг эрж хайн, Бурханы үгийг хэрэгжүүлэлтийн үндэс, зарчим болгон ашигладаг ба болчимгүй, дураараа байдаггүй. Хүн чанар, хэв чанар болон Бурханы үг, Бурханы ажил, Бурханы шаардлагад хандах хандлага, үзэл бодол гэх зэргээс нь харахад энэ хүмүүс бол чухамдаа Бурханы аврахаар зорьдог хүмүүс юм. Тэдэнд хөдөлмөрчдийг бодвол завхарсан зан чанараа хаяж, аврагдах найдвар илүү их бий. Үнэнийг хүлээн авч, завхарсан зан чанараа хаяж, аврагдаж чадах хүмүүс л Бурханы ардууд гэж тооцогддог. Энэ тодорхойлолт нэлээд тохиромжтой биш гэж үү? (Тийм ээ.) Энэ хамгийн тохиромжтой. Аврагдана гэдэг нь зүгээр л үлдэж чадахын тулд бага зэрэг хүчин чармайлт гаргаж, бага зэрэг төлөөс төлөөд, бүх зүйл шийдэгдэнэ гэсэн үг биш. Аврагдаж чадах хүмүүсийн байдал ямар байдаг вэ? Энэ нь Бурханы үг, ажлыг хүлээн авч, туулснаар завхарсан зан чанараа шийдвэрлүүлдэг байдал юм. Энэ үйл явцад тэд Бурханыг мэдэж авч, өөрсдийн завхарсан зан чанарыг ойлгож, Бурханы үгийн талаар жинхэнэ, бодитой туршлагатай болж, улмаар Бурханд гэрчлэл хийж чаддаг—тэд Бурханыг гэрчилж чаддаг. Тэд Бурханы ямар талуудыг гэрчилдэг вэ? Тэд Бурханы санаа зорилго, Бурханы зан чанар, Бурханд юу байгаа болон Тэр юу болох, Бурханы ялгамж чанар, мөн Бурхан бол Бүтээгч гэдгийг гэрчилдэг. Энэ бол авралд хүрсний дараа хүнээс харагддаг зүйл юм. Хүмүүс аврагдсаныхаа дараа яагаад ийм үр дүнд хүрч чаддаг вэ? Тэд өөрсдийгөө “сайн хүн чанартай, Бурханд үнэхээр итгэдэг, Бурханд итгэгчийн хувиар орхиж чаддаг, үүргээ гүйцэтгэхийн тулд төлөөс төлөх хүсэлтэй” гэж үздэг учраас үүнд хүрдэг юм биш. Цорын ганц шалтгаан—хамгийн чухал зүйл бол—тэд Бурханы үгийг өөрсдийн амь болгон хүлээн авч чаддаг, завхарсан зан чанараа хаяхын тулд үнэнийг хэрэгжүүлж чаддаг, анхны, хуучин амьдралын хэв маяг, амьдралыг үзэх үзлээ хойш тавьж, Бурханы үгийг шинэ амь болгон авч чаддаг. Тэд биеэ авч явах, аливааг хийх, Бурханыг дагах, Бурханд дуулгавартай байх, Бурханыг сэтгэл хангалуун байлгахдаа Бурханы үгийг үндэс болгон ашигладаг. Энэ бол ийм хүмүүст хүрч болох үр дүн юм. Авралд хүрэхэд хамгийн чухал тал нь юу вэ? (Үнэнийг хүлээн авч чаддаг байх.) Зөв. Үнэнийг хүлээн авч чаддаг байх нь гол түлхүүр юм.

Зарим хүн: “Хэрвээ би эцсээ хүртэл өөрийгөө Бурханы төлөө зарлагадвал Бурхан намайг асар их ерөөх үү?” гэдэг. Хэрвээ чи үнэнийг хүлээж авдаггүй ч эцсээ хүртэл Бурханыг цөхрөлтгүй дагаж, эцсээ хүртэл хөдөлмөрлөж чадвал, мөн энэ хугацаанд ямар ч ноцтой гэм буруу үйлдэхгүй, Бурханы зан чанарт халдахгүй бол ийм нөхцөлд Бурхан чамайг үлдэж болох үнэнч хөдөлмөрчин гэж үзнэ. Зарим хүн: “Үлдэх нь ямар төрлийн ерөөл вэ?” гэж асуудаг. Энэ бол багахан ерөөл биш! Хэрвээ боломж, бололцоо байвал чи Бурханы үнэн төрхийг харж магадгүй бөгөөд энэ нь дараагийн эрин үед Бурхан юу хийхээс шалтгаална. Хэрвээ үлдэж, дахиад хэдэн арван жил амьдрах боломж олдвол тэр ерөөл нэлээд их юм. Энэ ерөөл хэрхэн бий болдог вэ? Энэ нь “Би сайн хүн чанартай, Бурханд үнэхээр итгэдэг, би орхиж чадна, үүргээ гүйцэтгэхийн тулд төлөөс төлөх хүсэлтэй, бэрхшээл туулж чадна” гэсэн үзэл бодлыг баримтлангаа үнэнчээр хөдөлмөрлөснөөр бий болдог. Хөдөлмөрчид сэтгэл хангалуун байх ёстой биш үү? (Тийм ээ.) Тэд энэ ерөөлийг хүртсэндээ сэтгэл хангалуун байх ёстой. Чи Бурханы үгийг ч хүлээж авдаггүй хэр нь энэ хугацаанд оргож зугталгүй, Бурханы зан чанарт халдалгүй, Түүний захиргааны зарлигийг зөрчилгүй, ноцтой гэм буруу үйлдэлгүйгээр үнэнч байж, эцсээ хүртэл хөдөлмөрлөж чаддагийг чинь Бурхан хардаг учраас чамд энэ ерөөл, нигүүлслийг хайрладаг—хүн төрөлхтнийг бүтээснээс хойш энэ бол зөвхөн үнэнчээр хөдөлмөрлөсөн ч авралд хүрээгүй завхарсан хүмүүст Бурханы өгдөг хамгийн агуу бэлэг юм. Чи зүгээр л бага зэрэг хүчин чармайлт гаргасан, Бурханы үгийг ч хүлээж авдаггүй хэр нь ийм агуу ерөөл хүртэж чадна гэдэг бол хангалттай сайн хэрэг; энэ бол Бурханы асар их нигүүлсэл юм. Өөр нэг ангилал бол бидний дөнгөж сая ярьсан Бурханы ардууд юм. Бурханы ард түмний хүртдэг ерөөл хөдөлмөрчдийнхөөс гарцаагүй илүү агуу. Тэгвэл Бурханы ард түмний ерөөл юу вэ? Мэдээж энэ нь зүгээр л үлдэж чадах, эсвэл Бурханы жинхэнэ хэлбэрийг харах боломжтой байх шиг энгийн зүйл биш. Үүнээс хавьгүй олон ерөөл бий боловч бид энд хэлэлцэхгүй. Тэрийг ярих нь бодитой биш, тэгээд ч Би та нарт хэллээ гэхэд та нар яг одоо ойлгохгүй, эсвэл тэдгээрийг олж авч чадахгүй. Бурханы ардууд бол Бурханы аврахаар зорьдог хүмүүс бөгөөд бүх хүн төрөлхтний дундаас хамгийн агуу ерөөлийг хүртдэг; энэ нь огтхон ч хэтрүүлэг биш. Яагаад тэр вэ? Яагаад гэвэл, Бурханы ажилд, хүн төрөлхтнийг аврах Бурханы зургаан мянган жилийн удирдлагын төлөвлөгөөний ажилд Бурханы ардууд Бурханы үгийг хүлээн авч чадсанаар, Бурханы үгийг үнэн болон өөрсдийнх нь оршин тогтнолын зарчим гэж үзэж чадсанаар, мөн Бурханы үгийг өөрсдийн амь болгосноор Сатаны завхарсан зан чанарыг хаяж, Бурханы үгийг амьдран харуулж, Бурханд хүчтэй, цангинасан гэрчлэл хийсэн. Тэд амьдран харуулж буй зүйл болон амиа ашиглан Сатанд хариу цохилт өгч, Сатаныг шившиглэж чаддаг, хүн төрөлхтний дунд Бурханд гэрчлэл хийж чаддаг, ингэснээрээ Бурханд алдар суу авчирдаг. Тиймээс Бурханы ардууд бол Бурханы аврахаар зорьж буй хүмүүс, аврал хүртдэг хүмүүс юм. Зарим хүн: “Энэ хүмүүс Бурханы үгийг амиа болгож, Бурханы үгийг амьдран харуулж, Бурханд гэрчлэл хийж чаддаг юм чинь тэд Бурханы хайртай хөвгүүд, Бурханыг баярлуулдаг хүмүүс биш гэж үү?” гэдэг. Чи хэтэрхий их бодож байна; Бурханы ардуудын нэг байх нь хангалттай сайн хэрэг. Хэрвээ Бурхан чамайг Өөрийн хүү, Өөрийн хүүхэд, эсвэл Өөрийн хайртай хүү гэж дуудвал энэ нь Бурханы хэрэг, гэхдээ чи хэдийд ч өөрийгөө Бурханы хайртай хүү, Бурханы хүү, эсвэл Бурханы хонгор гэж яасан ч хэлж болохгүй. Өөрийнхөө талаар ийм зүйл бүү ярь, өөрийгөө тэгж бүү үз; чи бол бүтээгдсэн зүйл—энэ нь зөв юм. Нэг л өдөр чи Бурханы хүмүүсийн нэг болж дуудагдсан ч гэсэн, эсвэл аврагдах замд хэдийнээ орсон ч гэсэн чи зүгээр л бүтээгдсэн зүйл хэвээрээ. Хэрвээ чи ингэж боддог бол энэ нь чиний явж байгаа зам зөв гэдгийг нотолж байна. Хэрвээ чи үргэлж Бурханы хайртай хүү байхыг, Бурханаар хайрлуулахыг, Бурханд таалагдахыг эрж хайдаг бол чиний явж байгаа зам буруу байна; энэ зам мухардалд хүргэх бөгөөд чи ийм хоосон мөрөөдөл тээх ёсгүй. Бурхан ийм үг хэлж байсан эсэх, эсвэл хүмүүст ийм амлалт өгч байсан эсэхээс үл хамааран чи өөрийгөө ингэж үзэх ёсгүй; энэ нь чиний хүрэхийг хичээх ёстой зүйл биш. Бурханы хүмүүсийн нэг байх нь хэдийн хангалттай сайн хэрэг; Бурханы ардууд бүтээгдсэн зүйлийн хувьд аль хэдийн стандартад нийцсэн—харамсалтай нь чи хараахан тэдний нэг болоогүй. Тиймээс тэр тодорхойгүй, хуурмаг, хоосон зүйлсийг бүү эрэлхийл. Аврагдахаар эрэлхийлж чадна гэдэг нь тодорхой хэмжээнд аврагдах замд хэдийнээ орсон гэсэн үг юм. Бурханы ардын хамгийн гол шинж чанар нь тэд үнэнийг хүлээн авч чаддаг, үнэнийг хайрладгаа харуулдаг явдал юм. Бурханы ажлыг туулж, авралыг эрэлхийлэх явцад тэдний завхарсан зан чанар, хуучин бодол, завхарсан зан чанартай нь холбоотой янз бүрийн сөрөг байдал, илрэлүүд өөр өөр хэмжээнд шийдвэрлэгдэж, хаягдаж, өөрчлөгдөж чаддаг. Тэгээд тэд үнэнч шударга хүн, үнэн-зарчмыг ойлгодог хүн, үнэнч байдал болон дуулгавартай байдалтай хүн, Бурханаас эмээж, муугаас зайлж чаддаг хүн байх Бурханы шаардлагыг амьдран харуулж чадна. Стандартад нийцсэн, шалгуур хангасан Бурханы ардын нэг хэрхэн байх тухайд бид энд дэлгэрэнгүй ярихгүй; энэ нь бидний өнөөдрийн нөхөрлөлийн сэдэв биш.

III. Хөлсний ажилчид

Хөдөлмөрчид болон Бурханы ардуудаас гадна өөр нэг ангиллын хүмүүс байдаг бөгөөд тэд Бурханы сонгосон хүмүүсийн дундаас хамгийн өрөвдөлтэй нь юм. Бурханы илэрхийлсэн янз бүрийн үнэн болон хүн төрөлхтнийг ил болгосон Түүний янз бүрийн үгийг сонссоны дараа тэдний зан авир, амьдран харуулж буй зүйл, эрэлхийлэлд нь ямар ч өөрчлөлт гардаггүй. Чи тэдэнтэй үнэний талаар яаж ч нөхөрлөсөн тэд тоомжиргүй хэвээр байдаг: “Би өөрчлөгдөхийг хүсэхгүй байна. Би хүссэнээрээ амьдарна, хэн ч намайг хянаж чадахгүй. Та нар хүссэнээ хий, надад хамаагүй! Одоо би ааш муутай байна, тиймээс та нарын хэн нь ч намайг өдөж болохгүй. Хэрвээ өдвөл би эелдэг хандахгүй шүү!” Тэд “би сайн хүн чанартай, Бурханд үнэхээр итгэдэг, би орхиж чадна, бэрхшээл туулж, төлөөс төлөх хүсэлтэй” гэсэн тодорхой хандлага юм уу үзэл бодлоор өөрсдийгөө хардаггүй, харин ах эгч нарын дунд илүү тодорхой хандлага гаргадаг. Энэ ямар хандлага вэ? Энэ нь: “Би хүссэнээрээ авирлаж, хүссэнээ хийнэ. Хэн ч намайг үнэнийг хүлээж ав гэж ятгах ёсгүй, хэн ч намайг өөрчлөхөөр оролдох ёсгүй. Намайг үнэнийг хүлээж ав гэж ятгахыг оролдсон хэн боловч зүгээр л гай дуудаж байгаа хэрэг, хэрвээ хэн нэгэн намайг засахаар оролдвол би амь хайрлалгүй тэмцэнэ!” гэсэн хандлага юм. Тэд Бурханы хэлсэн нэг ч өгүүлбэрийг, Бурханы хийдэг ямар ч ажлыг өчүүхэн төдий ч сонирхдоггүй. Мэдээж хүмүүсийн завхарсан зан чанар, аливааг хийх зарчим, түүнчлэн хүмүүсийн Бурханд хандах ёстой хандлага, хүмүүс хоорондын харилцаанд баримтлах ёстой зарчмын тухайд—эдгээрийг ах эгч нар цуглааны үеэр юм уу үүргээ гүйцэтгэж байхдаа дурдах үед—тэд басамжилсан хандлагаар ханддаг. Зарим хүн үүрэг гүйцэтгэдэг ч Бурханы гэрээс шаарддаг зарчмыг огт тоодоггүй, өөрсдийнхөө төлөвлөснөөр л хийдэг. Чамайг тэдэнтэй зарчмын талаар нөхөрлөж дуусмагц тэд нүүрэн дээр чинь зөвшөөрдөг ч дараа нь эргэж хараад болчимгүй, дураараа авирлаж эхлэн, чөтгөр шиг талаа харуулдаг. Бас гаднаа дажгүй хүн шиг харагддаг ч ярьж хөөрөх үед үзэл бодол нь буруу, өнгө аяс нь буруу, хамгийн ноцтой нь зан чанар нь буруу байдаг тул ярилцахын аргагүй хүмүүс ч байдаг. Чамайг тэднээс “Ертөнцөд Бурхан оршдог уу?” гэж асуухад тэд: “Мэдэхгүй” гэж хэлдэг. Чамайг “Үүнийг ингэж хийх ёстой, энэ бол Бурханы санаа зорилго” гэхэд тэд: “Чи намайг тааламжгүй гэж бодож байна уу? Чи надад гай болох гээд байна уу? Чи намайг хөөх гэж оролдож байна уу?” гэж хариулдаг. Чамайг “Ингэж авирлах нь үзэл тарааж, сөрөг байдлаа илэрхийлж байгаа хэрэг, энэ нь зарим шинэ итгэгчийг бүдрүүлэхэд хүргэж болзошгүй. Бид Бурханы гэрийн дүрэм журмыг мөрдөх ёстой, мөн хүмүүс хоорондын харилцаа, холбоонд баримтлах ёстой зарчмыг тодорхой ойлгох ёстой. Хэрвээ хэлж, хийж байгаа зүйл бусдыг босгон байгуулж, тусалж чадахгүй бол ядаж л бусдад сөрөг нөлөө үзүүлэх ёсгүй. Энэ бол хэвийн хүн чанартай хүнд байх ёстой эрүүл ухаан юм” гэхэд тэд: “Надад хэвийн хүн чанарын талаар ярьж, дүрэм журмын талаар сургамжлаад чи өөрийгөө хэн гэж бодоо вэ? Би сөрөг байдлаа гаргахад юу нь буруу байна? Шинэ итгэгч бүдрэх бүрд нэг ч гэсэн шинэ итгэгч цөөрнө—тэднийг харж уур хүрэхгүй амар л биз!” гэж хэлдэг. Тэдэнтэй дүрэм журмын талаар ярих нь дэмий хэрэг, хүн чанарын талаар ярилцах ч ялгаагүй. Үнэнийг нөхөрлөх, Бурханы үгийг нөхөрлөх тухайд ямар вэ? Тэд Бурханы үгийн нөхөрлөлийг ч бас сонсдоггүй. Хэн ч тэднийг шүүмжилж зүрхэлдэггүй, хэн ч тэдэнд төвөг удаж, өдөж зүрхэлдэггүй. Чуулганд ийм хүмүүс байдаг уу? (Байдаг.) Чуулганаас зайлуулагдсан хүмүүсийн дунд ийм хүмүүс үнэхээр байдаг. Энэ хүмүүс хөдөлмөрчид үү, Бурханы ард уу, эсвэл юу вэ? (Тэд таягдан хаягдсан хүмүүс.) Тэд яагаад таягдан хаягдсан бэ? (Үнэнийг хүлээж аваагүй учраас; үнэнийг зэвүүцдэг байсан учраас.) Энэ бол асуудлын мөн чанар юм. Тэгвэл тэд яагаад үнэнийг хүлээж авдаггүй вэ? Тэд яагаад үнэнийг зэвүүцдэг вэ? Үндсэн шалтгаан нь юу вэ? (Энэ хүмүүсийн мөн чанар үл итгэгчдийнх.) Зөв, тэдний мөн чанар үл итгэгчдийнх. Чуулганд цөөнгүй үл итгэгч байдаг ч бүх үл итгэгч ийм байдаг уу? (Үгүй.) Хүний хамгийн наад захын ёс суртахуун, хүмүүжил ч байхгүй энэ хүмүүс зүгээр л үл итгэгч учраас таягдан хаягддаг уу? Тэд яагаад таягдан хаягддаг вэ? Угтаа энэ нь хүн чанарын асуудал юм; энэ хүмүүс муу, хорлонтой хүн чанартай. Нарийн яривал, тэд хүн чанаргүй. Нэгэнт тэд хүн чанаргүй тул юу юм бэ? Тэд бол чөтгөрлөг уг чанартай хүмүүс юм. Чөтгөрлөг уг чанартай хүмүүс адгуустай харьцуулахад ямар вэ? Миний бодлоор тэд адгууснаас ч дор; зарим адгуус дуулгавартай байж, буруу зүйл хийхээс зайлсхийж чаддаг. Жишээ нь, нохой нэлээд сайн байж чаддаг; зарим нохой үнэхээр сайн тэжээвэр амьтан болж, хүнтэй гойд сайн таарч тохирдог! Тэд онцгой дуулгавартай, ухаалаг, хүний хэлсэн бүхнийг ойлгодог, гэрт тэжээхэд тохиромжтой байдаг. Ийм нохой дуулгаваргүй хүмүүсээс хавьгүй дээр. Сайн нохойноос ч дор олон хүн бий. Тэгвэл тэд хүн хэвээр гэж үү? Үгүй, тэд хүн биш; тэд хүн-бус. Олон хүн хүний хэл ойлгодоггүй; тэдэнтэй ярилцах боломжгүй. Үнэнийг яаж ч нөхөрлөсөн тэд хүлээж авдаггүй, засуулах үедээ гомдоллодог, таягдан хаягдах үедээ хараал урсган хилэгнэж, хэчнээн олон жил итгэсэн ч ямар ч өөрчлөлт харуулдаггүй. Ийм хүмүүсийг Бурханы гэрт байлгасаар байж болох уу? (Үгүй.) Тэднийг байлгаж болохгүй. Ийм хүмүүсийг ямар ангилалд оруулах ёстой вэ? Юуны өмнө, энэ хүмүүсийг Бурханы сонгосон хүмүүсийн ангилалд оруулах ёстой юу? (Үгүй.) Хэрвээ тэд Бурханы сонгосон хүмүүсийн дунд байхгүй бол тэднийг ямар ангилалд оруулах ёстой вэ? Бурханы сонгосон хүмүүсийн дунд байхгүй гэдгийг хэрхэн тайлбарлах ёстой вэ? Тэдний харуулж, амьдран харуулж буй хүн чанарын өнцгөөс харвал энэ нь зүгээр нэг үл итгэгч байх асуудал биш; тэдний мөн чанар хүн биш гэсэн үг. Үл итгэгчид олон байдаг—тэд бүгд энэ хүмүүс шиг муу, хорлонтой юу? Үгүй. Шүтлэггүй хүмүүсийн дунд ч гэсэн хүн бүр тийм муу биш; зарим хүн ёс суртахууны хамгийн наад захын стандарттай байдаг. Тэгвэл энэ хүмүүс ямар вэ? Тэдэнд шүтлэггүй хүмүүст байдаг хамгийн наад захын ёс суртахуун, хүмүүжил ч байдаггүй; тэдний илчлэл болон амьдран харуулдаг зүйл нь хүний ёс суртахууны стандартад нийцдэггүй. Энэ хүмүүсийн мөн чанар бол чөтгөрлөг байдал юм. Тэгвэл мөн чанарынх нь өнцгөөс харвал Бурхан тэднийг авардаг уу? (Үгүй.) Бурхан тэднийг авардаггүй. Яагаад тэр вэ? Яагаад гэвэл тэдний хүн чанар муу, хорлонтой, чөтгөрлөг уг чанартай, тиймээс тэд үнэнд зэвүүцэж, үнэнийг эсэргүүцдэг. Үнэндээ ингэж хэлэх нь тэднийг дөвийлгөж байгаа хэрэг; нарийн яривал, энэ хүмүүс эерэг зүйлсийг зэвүүцэж, үзэн яддаг бөгөөд үнэнд зэвүүцэж, үнэнийг хүлээж авахгүй байх түвшинд хүрдэггүй. Тэд хамгийн наад захын эерэг зүйлсийг ч зэвүүцэж, үзэн ядаж, эсэргүүцдэг; хэвийн хүн чанартай хүний дагах ёстой дүрэм журам болон тэдэнд байх ёстой хүмүүжил нь бүгд тэдний зэвүүцлийг төрүүлдэг зүйлс юм. Тэд үнэнийг хүлээж авч чадах уу? (Тэд үнэнийг хүлээн авахаас хол дутна.) Зөв, тэд үнэнийг хүлээн авахаас хол дутна; тэд бүр хөдөлмөрчид ч биш. Зарим хүн: “Тэд хөдөлмөрчид ч биш юм бол Бурханы гэрт юу гэж тооцогддог вэ? Тэд яаж Бурханы гэрт орсон юм бэ?” гэдэг. Хэрвээ бид тэднийг тайлбарлаж, ямар нэг ангилалд оруулах болбол, нарийн яривал энэ хүмүүс шүтлэггүй хүмүүсийн дундаас авчирсан хөлсний ажилчид юм уу түр ажилчидтай адилхан. Үүний утга нь тодорхой байна уу? Энэ бол тэдний ангилал, мөн Бурханы гэрт гүйцэтгэдэг үүрэг роль нь юм. Тэд хөдөлмөрчид ч биш; Би тэднийг хөдөлмөрчид гэж үздэггүй, тэд зохисгүй! Хөдөлмөрчид сайн хүн чанартай, Бурханд үнэхээр итгэдэг, төлөөс төлөх хүсэлтэй, бэрхшээл туулах чадвартай зэрэг онцлогтой байдаг бөгөөд эдгээр зүйлийг амьдран харуулдаг. Энэ хүмүүст ийм шинж чанар ч байхгүй тул тэднийг хөлсний ажилчид гэж ангилах нь угаасаа дээд зэргийн сайхан сэтгэл харуулж, маш эелдэг хандаж байгаа хэрэг юм. Хөлсний ажилчин юм уу түр ажилчин байна гэдэг нь юу гэсэн үг вэ? Энэ нь онцгой цаг хугацааны тусгай хэрэгцээ шаардлагаас болж Бурханы гэр аврагдахтай ямар ч хамаагүй зарим хүнийг элсүүлж, тодорхой ажил гүйцэтгүүлдэг гэсэн үг. Эдгээр ажил дууссаны дараа энэ хүмүүсийн үнэн төрх илчлэгддэг. Бурханы сонгосон хүмүүс тэдэнтэй харилцсанаас болж хангалттай зовж, тэвчихийн аргагүй болтлоо тэднээс залхаж, тэдний талаар хангалттай ялган таних чадвартай болсон байдаг. Ийм нөхцөлд энэ хүмүүсийг зайлуулах ёстой; энэ бол ийм арга хэмжээ авахад хамгийн тохиромжтой цаг үе юм. Энэ хүмүүс хаанаас гарч ирснийг дөнгөж сая тодорхой тайлбарласан уу? (Тийм ээ.) Тэд аврагдахтай ямар ч холбоогүй хөлсний ажилчид, тэднийг чуулганы ажлын онцгой үед авчирсан юм. Энэ хүмүүс хэсэг хугацаанд ойр зуурын ажил хийж, үйлчлэл үзүүлснийхээ дараа Бурханы гэрт болчимгүй муу үйл хийж, олон тооны саад, үймээн учруулдаг. Тэд эсрэг талын дүрд тоглодог. Тэд Сатан болон диаволуудын үнэн төрхийг бүрэн тусгаж, чуулганы ажлыг үймүүлж, чуулганы амьдралын дэг журмыг алдагдуулдаг. Илүү бодит байдалд үндэслэн хэлбэл, энэ хүмүүс Бурханы гэрийн ашиг сонирхлыг ихээхэн хохироодог, жишээ нь Бурханы гэрийн тоног төхөөрөмж, машин механизм, үнэт зүйлс гэх мэтийг их сүйтгэдэг. Энэ хүмүүсийн үйлдэл, зан авир нь олон нийтийн уурыг хүргэсэн гэж хэлж болно. Мэдээж тэд бас илүү олон хүнд сургамж авч, ялган таних чадвартай болж, диавол гэж юу болох, хүн чанаргүй байна гэж юу болохыг мэдэж авч, үл итгэгчдийн үнэн төрхийг тодорхой харах боломж олгосон; тэд хүмүүст үл итгэгчдийн бодол санаа, үзэл бодол юу болох, тэд юуг эрэлхийлдэг, зүрх сэтгэлийнхээ гүнд юуг эрмэлздэг, Бурхан болон үнэнд ямар хандлага өвөрлөдөг, үүрэгтээ болон эерэг зүйлсэд ямар хандлага өвөрлөдөг, тэр ч бүү хэл Бурханы гэрээс гаргасан тодорхой дүрэм журамд энэ хүмүүс ямар хандлага өвөрлөдөг гэх мэтийг илүү тодорхой, илүү бодитоор харах боломж олгосон. Ийм тодорхой болох үед энэ хүмүүс хүн чанараа хэрхэн амьдран харуулдаг, тэдний хүн чанар-мөн чанар, юуг эрэлхийлдэг нь бүгд бүрэн ил болдог. Тэгэхээр энэ хүмүүсийг чуулганд байлгах нь илүүц санагдана; энэ нь Бурханы сонгосон хүмүүст асар их хор хөнөөл учруулж, тэдэнд огт ашиг тусгүй байх болно. Энэ бол тэдний явах цаг юм. Тэгвэл Бурханы гэр тэдэнд үнэнийг хүлээн авч, Бурханыг шүтэн мөргөх хангалттай цаг хугацаа, боломж олгосон гэж хэлбэл энэ үг зөв үү? (Үгүй.) Тэгвэл үүнийг хэрхэн хэлэх ёстой вэ? Бурханы гэр тэдэнд буцаж эргэх хангалттай боломж, хангалттай цаг хугацаа олгосон боловч эцсийн үр дүн нь нэг баримтыг илчилдэг: Диавол хэзээд диавол байдаг бөгөөд хэзээ ч өөрчлөгдөж чадахгүй. Энэ бол баримт. Агуу улаан луугаар Бурханы байр суурь, ялгамж чанарыг хүлээн зөвшөөрүүлэх боломжтой юу? Чөтгөрлөг уг чанартай энэ хүмүүсийг өөрчилж, зарим дүрэм журмыг дагуулна гэдэг нь бүтэх зүйл үү? (Үгүй.) Тэд үүнийг хийж чадахгүй. Тэдэнд боломж олгож байгаа нь тэднийг үнэнийг хүлээн авч, Бурханы хийсэн ажлыг хүлээн зөвшөөрч, эсвэл үнэн-зарчмын дагуу үйлддэг болгохын төлөө биш, харин тэдэнд буцаж эргэх боломж өгөхийн төлөө байдаг. Хэрвээ тэдэнд буцаж эргэсэн өчүүхэн төдий ч шинж тэмдэг байсан бол эцсийн төгсгөл нь өөрчлөгдөж магадгүй байсан. Гэвч энэ хүмүүс өөрсдөд нь юу сайн болохыг мэддэггүй; тэдний чөтгөрлөг уг чанар хэзээд тийм л байна. Тэдэнд хэчнээн их цаг хугацаа, хэчнээн олон боломж олгосон ч тэдний амьдран харуулж буй зүйл болон мөн чанар нь өөрчлөгдөхгүй; энэ бол баримт. Тиймээс энэ хүмүүсийг зохицуулах эцсийн арга зам бол үүргээс нь чөлөөлж, чуулганаас явуулж, Бурханы гэртэй цаашид ямар ч холбоо сүлбээгүй, харилцаагүй болгох явдал юм. Тэднийг явуулах дургүй, тэднийг өрөвдөж, “Энэ хүмүүс одоо ч залуухан байна; хугацаа өгвөл тэд мундаг болно доо. Тэд ийм сайн хэв чанартай, ийм их билиг авьяас, чадвартай—үнэнийг хүлээж авч чаддаг байсан бол хэчнээн сайхан байх билээ! Хэрвээ Бурханы гэр илүү их хайраар хандаж, тэвчиж, гэмших илүү их боломж олгож чадвал тэднийг нас нэмэх үед эцсийн үр дүн магадгүй өөр байх байсан” гэж хэлэх хүмүүс байдаг уу? Ямар төрлийн хүмүүс ингэж боддог вэ? (Мунгинасан хүмүүс, будилсан хүмүүс.) Зөв. Тэд бүгд мунгинасан, будилсан хүмүүс—зүгээр л адгийн шаарнууд! Бурхан ийм хүмүүсийг авардаггүй, Бурханы гэр тэднийг үлдээдэггүй—тэдний юуг нь өрөвдөх юм бэ? Бурхан ийм хүмүүсийг аврахгүй гэж хэлж байхад чи тэдэнд гэмших боломж олгохыг санал болгодог. Чи хүмүүсийг аварч чадах уу? Энэ нь Бурханыг сөрж байгаа хэрэг биш үү? Чи бусдад өөрийгөө Бурханаас илүү хайр энэрэлтэй гэж бодуулах гээд байна уу? Чи үнэн-бодит байдалтай юу? Чи хүний мөн чанарыг нэвт харж чадах уу? Хүмүүсийг хэн аварч чадах вэ, Бурхан уу, эсвэл чи юу? Бурханыг сөрж зүрхлэх нь дэндүү биеэ тоосон, өөрийгөө зөвтгөсөн, эрүүл ухаангүй хэрэг биш үү? Энэ асар их тэрслүү явдал биш үү? Энэ нь Бурханыг эсэргүүцэх дуртай Сатан болон муу ёрын сүнснүүдийн хойд дүр биш үү? Дөнгөж сая дурдсан үл итгэгчид бол адгууснаас дор юм. Тэдэнд үнэнийг яаж ч нөхөрлөсөн бай, ямар ч нэмэргүй; тэднийг засах нь ч дэмий хэрэг. Тэд Сатаны уг чанартай бөгөөд хэзээ ч өөрчлөгдөхгүй гэж хэлж болно. Хэрвээ хэн нэгэн хүн Сатаны төрлийн тэр хүмүүст гэмших боломж олгохыг хүсвэл өөрөө тэр хүмүүсийг тэжээг; тэдэнд үнэхээр хайр байгаа эсэхийг харцгаая. Үнэнийг огт хүлээж авдаггүй тэр үл итгэгчид бол чуулган дахь хамгийн муу хүмүүс; тэд бүгд адгуус шиг, эрүүл ухаангүй, аврагдаж чадахгүй. Өнгөрсөн үед ч, одоо ч чуулган тэдэнд хамгийн тохиромжтой хандаж ирсэн; чуулган тэдэнд асар их тэвчээр, хүлээцтэй байдал үзүүлж, хангалттай боломж олгосон. Гэвч одоог хүртэл тэд огт өөрчлөгдөөгүй, харин ч улам дордсон. Эхэндээ, энэ хүмүүс үзэл, төсөөлөл, ерөөл хүртэх хүсэлтэйгээр Бурханд итгэхээр ирэхдээ биеэ бага зэрэг барьж, үүргээ бага зэрэг урам зориг, зүтгэлтэйгээр гүйцэтгэж чаддаг. Гэвч эцэст нь тэд “Бурханд итгэх гэдэг нь үнэнийг эрэлхийлж, Бурханы ажлыг мэдэж, Бурханыг дуулгавартай дагах явдал, тэгээд л тэр” гэдгийг харах үед Бурхан болон үнэнд хандах хандлага, мөн үнэн төрх нь бүрэн ил болдог. Юу ил болдог вэ? Тэд хүн чанар, мөс чанар, эрүүл ухаангүйгээр үл барам, туйлын харгис, хорон муу, зэрлэг балмад байдаг. Тэд Бурхан болон үнэнийг басамжилдаг, тэр ч бүү хэл Бурханы гэрийн шаардлага, дүрэм журамд—мөн Бурханы захиргааны зарлигт—дайсагнаж, эсэргүүцсэн хандлагаар ханддаг. Тэдний эдгээр илрэл нь Бурханы сонгосон хүмүүсийн тэдэнд хандах зэвүүцэл, жигшлийг улам нэмэгдүүлж, мөн Бурханы гэрийн тэднийг цэвэрлэх хурдыг түргэсгэж, эцэст нь тэдний үлдэх эсвэл явахыг хурдан тодорхойлж, төгсгөл, хувь заяаг нь шийддэг. Тэд төгсгөл, хувь заяагаа өөрсдөө дуудсан, хэн нэгний өдөөн хатгалга, турхиралтаас болж, эсвэл хэн нэгэн энэ хүмүүсийг албадаж, уруу татсанаас болж энэ нь бий болоогүй, мэдээж объектив нөхцөл байдлаас болж бий болоогүй; тэдний төгсгөл, хувь заяа өөрсдөөс нь болсон, өөрсдийнх нь сонголтоос үүдэн бий болсон бөгөөд уг чанар-мөн чанар болон явсан замаар нь тодорхойлогдсон. Энэ хүмүүсийн төгсгөл, хувь заяа тогтоогдсон; тэднийг үүрэг гүйцэтгэж буй хүмүүсийн эгнээнээс зайлуулмагц тэд хөдөлмөрчид ч байхаа болино. Тэд ямар хувь заяатай байхыг та нар төсөөлж байгаа байх—тэд зохисгүй учраас энд дурдахын ч хэрэггүй.

Илчлэгдэж, таягдан хаягддаг төрлийн хүмүүсийн тухайд, тэдний янз бүрийн муу үйлийн илрэл, өдөр тутмын амьдралдаа гаргадаг хорлонтой үг, яриа нь харахад илэрхий байдаг. Гэтэл зарим удирдагч, ажилчин энэ ёрын муу хүмүүсийг үнэндээ хэн болохыг ялган таних юм уу уг чанар-мөн чанарыг нь нэвт харж чаддаггүй. Эдгээр удирдагч, ажилчин тэднийг ёрын муу хүмүүс, үл итгэгчид гэдгийг ухамсарлаж чаддаггүй юм шиг санагддаг тул тэднийг чуулганаас цэвэрлэх, эсвэл зохих ёсоор шийдвэрлэх ямар ч төлөвлөгөөгүй байдаг. Энэ бол удирдагч, ажилчдын хувьд үүрэг хариуцлагаа ноцтой цалгардуулсан хэрэг юм. Чөтгөрлөг уг чанартай энэ хүмүүс Бурханы гэрийн ямар ч дүрэм журмыг мөрдөхгүй, цадиггүй авирлаж, чуулганы ажлыг болон чуулганы амьдралын дэг журмыг дураараа үймүүлж, хорлон сүйтгэж байхад тэд нүдээ бүлтийлгэн харж суудаг; тэр ч бүү хэл энэ хүмүүс үүргээ гүйцэтгэх нэрийдлээр улайм цайм, цадиггүй авирлаж, хууль бус авирлаж, Бурханы гэрийн ашиг сонирхлыг хохироож байхад тэднийг өөгшүүлдэг. Бурханы гэрийн ашиг сонирхлыг хохироох нь олон зүйлийг хамардаг: Бурханы гэрийн техник хэрэгсэл, янз бүрийн тоног төхөөрөмжийг эвдэх, албан тасалгааны төрөл бүрийн хэрэгсэл, хангамжийг сүйтгэх, тэр ч бүү хэл Бурханы өргөлийг хүссэнээрээ үрэн таран хийх гэх мэт. Илүү ноцтой нь, тэд янз бүрийн тэрс үзэл, төөрөгдлийг дураараа тарааж, Бурханы сонгосон хүмүүсийг үүргээ тайван гүйцэтгэж чадахгүй болтол нь үймүүлдэг бөгөөд сул дорой, сөрөг хүмүүс үүргээ орхиж, Бурханыг дагах итгэлээ алдахад хүргэхүйц үймээн тарьдаг. Энэ ёрын муу хүмүүс энэ бүх муу зүйлийг хийж, чуулганы ажлыг үймүүлж, саад болдог, ах эгч нарыг хорлодог энэ бүх муу үйлийг үйлддэг атал удирдагч, ажилчид нүдэн балай, чихэн дүлий өнгөрдөг; зарим нь бүр: “Би мэдээгүй, хэн ч надад хэлээгүй!” гэдэг. Тэр бүлэг адгуус, диаволууд эмх замбараагүй байдал үүсгэж, чуулганд үймээн дэгдээж байхад удирдагч, ажилчид энэ талаар огт мэдээлэлгүй, мэдэхгүй байдаг! Тэд өөдгүй амьтад биш гэж үү? Тэдний зүрх сэтгэл хаана байна вэ? Тэд юу хийж байна вэ? Тэд зүгээр л дэмий чалчиж байгаа биш үү? Тэд хийвэл зохих ажлаа цалгардуулж байгаа биш үү? Ийм хуурамч удирдагчид ажил дээрээ байгаа өдөр бүр нь бүх төрлийн ёрын муу хүмүүс чуулганыг болчимгүйгээр үймүүлж, Бурханы сонгосон хүмүүсийг хорлох өөр нэг өдөр болдог. Хуурамч удирдагчид хариуцлагаа биелүүлдэггүйгээс л болж тэр бүлэг адгуус өдөржин зүгээр сэлгүүцэж, ямар ч үүрэг гүйцэтгэхгүй, ямар ч дүрэм журам дагахгүй, Бурханы гэрийг шулж, Бурханы гэрийн янз бүрийн материаллаг ашиг тус, халамжийг чөлөөтэй эдэлдэг— тэд бүр чуулганы ажлыг санаатайгаар үймүүлж, Бурханы гэрийн техник хэрэгсэл, тоног төхөөрөмжийг эвддэг. Тэд ингэж авирладаг мөртөө Бурханы гэрт тааваараа амьдарч, хүссэнээ хийхээр санаархдаг ба хэн ч тэдэнд төвөг удаж, өдөх ёсгүй байдаг. Энэ бол үнэхээр ноцтой асуудал атал удирдагч, ажилчид үүнийг үл тоомсорлож, бусад хүн үүнийг мэдээлэхэд ч шийдвэрлэдэггүй—тэд бодитой ажил хийдэггүй хог шаарнууд биш гэж үү? Энэ нь хариуцлагаа ноцтой цалгардуулсан хэрэг биш үү? (Мөн.) Зарим хүн: “Би өөр ажилтай завгүй байсан болохоор асуудлыг шийдвэрлээгүй. Би зүгээр л амжаагүй!” гэж хэлдэг. Энэ үг үндэслэлтэй юу? Хэрвээ чи ийм ноцтой асуудлыг шийдвэрлэхгүй юм бол юундаа тэгтлээ завгүй байгаа юм бэ? Чиний завгүй хийгээд байгаа тэр хэрэг явдал үнэ цэнтэй юу? Чи ажлаа эрэмбэлж чадах уу? Чи ажилдаа хэчнээн завгүй байсан ч асуудлыг шийдвэрлэх нь эн тэргүүнд тавигдах ёстой биш үү? Чуулганы ажилд саад болж, үймүүлдэг янз бүрийн хүмүүсийг даруй ойлгож, шийдвэрлэх нь удирдагч, ажилчдын үүрэг хариуцлага юм. Хэрвээ чи бодитой асуудлыг хойш тавьж, өөр хэрэг явдлаар завгүй байгаа бол бодитой ажил хийж байна уу? Хэрвээ чи асуудал олж илрүүлбэл, эсвэл хэн нэгэн чамд асуудлыг мэдээлбэл чи хийж байгаа ажлаа хойш тавьж, тэр даруй газар дээр нь очиж, асуудлын эх сурвалж юу болохыг харах ёстой. Хэрвээ ямар нэг ёрын муу хүн чуулганы ажилд саад болж, үймүүлж байгаа бол эхлээд энэ ёрын муу хүнийг цэвэрлэх ёстой. Түүний дараа бусад асуудлыг шийдвэрлэхэд амархан байх болно. Хэрвээ чи асуудал олж илрүүлсэн ч хэтэрхий завгүй байна гэж шалтаглаад асуудлыг засахгүй бол үнэн хэрэгтээ чи зүгээр л торонд байгаа хэрэм шиг хий дэмий гүйж байгаа хэрэг биш үү? Ер нь чи юундаа тэгтлээ завгүй байгаа юм бэ? Энэ бодитой ажил мөн үү? Чи үүнийг тодорхой тайлбарлаж чадах уу? Чиний шалтгаан, шалтаг үндэслэлтэй юу? Яагаад чи асуудал шийдвэрлэхийг чухал биш гэж үздэг юм бэ? Яагаад асуудлыг цаг тухайд нь шийдвэрлэхгүй байна вэ? Яагаад шалтаг тоочиж, бултаж, хэтэрхий завгүй байгаа тул зохицуулж чадахгүй гэж хэлдэг юм бэ? Энэ нь хариуцлагагүй байгаа хэрэг биш үү? Чуулганы удирдагчийн хувьд асуудал шийдвэрлэхийг эн тэргүүнд тавихгүй, янз бүрийн жижиг сажиг хэрэг явдалд сатаарч, чухал асуудал байгааг таньж мэдэхгүй, ажил дээрээ чухал, яаралтайг нь ялгаж, гол зүйлийг ухаарч чадахгүй байх нь—гойд муу хэв чанарын илрэл бөгөөд ийм хүн бол мунгинасан хүн юм. Чи хэчнээн олон жил удирдагч хийсэн ч гэсэн чуулганы ажлыг сайн гүйцэтгэж чаддаггүй. Чи хариуцлагаа хүлээгээд, огцрох ёстой. Хэрвээ удирдагч хэтэрхий муу хэв чанартай бол ямар ч сургалт нэмэргүй; тэд гарцаагүй ямар ч ажлыг гүйцэлдүүлж чадахгүй— тэд бол хуурамч удирдагч бөгөөд тэднийг чөлөөлж, үүргийн хуваарилалтыг нь тохируулах ёстой. Хуурамч удирдагчид ажиллаж байх үед ямар үр дагавар гардаг вэ? Объектив байдлаар хэлбэл, хуурамч удирдагчдын хийдэг бүхэн чуулганд олон талаар хохирол учруулдаг. Нэгдүгээрт, чуулганы мөн чанарын ажил сайн хийгдэлгүй, чуулганы янз бүрийн ажлын үр дүнд шууд саад болдог. Үүний зэрэгцээ энэ нь Бурханы сонгосон хүмүүсийн амь-оролтыг хохироож, нөлөөлдөг. Хамгийн чухал нь, энэ нь хаанчлалын сайн мэдээ түгэхэд нөлөөлдөг. Эдгээр үр дагавар бүгд хуурамч удирдагчид бодитой ажил хийдэггүйтэй шууд холбоотой. Илүү тодорхой хэлбэл, энэ бүхэн нь хуурамч удирдагчид бодитой ажил хийдэггүйгээс үүдэлтэй. Хэрвээ бусад удирдагч, ажилчид зарим бодитой ажлыг идэвхтэй хийж, хурдаа нэмж, асуудал шийдвэрлэх хугацааг богиносгож чадвал хуурамч удирдагчдын Бурханы гэрт учруулсан янз бүрийн хохирол тодорхой хэмжээнд багасах бус уу? Ядаж л багасах боломжтой. Бурханы гэр чамаас асуудлыг гарч ирэнгүүт нь нэн даруй шийдвэрлэхийг шаарддаггүй байлаа ч гэсэн хамгийн наад зах нь асуудлыг мэдээлмэгц чи тэр даруй шийдвэрлэж эхлэх ёстой: Ах эгч нараас нөхцөл байдлыг лавлаж, асуудлыг хэрхэн шийдвэрлэх талаар бусад удирдагч, ажилчидтай хэлэлцэж, нөхөрлө. Хэрвээ асуудал ноцтой бөгөөд чи хэрхэн шийдвэрлэхээ мэдэхгүй байгаа бол дээшээ цаг алдалгүй мэдээлж, шийдэл эрж хайх ёстой. Энэ бол бүх удирдагч, ажилчны хийх ёстой зүйл юм. Гэвч одоогийн асуудал гэвэл, эдгээр удирдагч, ажилчин асуудлыг шийдвэрлэж чадахгүй байлаа ч гэсэн дээшээ мэдээлдэггүй. Тэд чадваргүй байдал, хэтэрхий муу хэв чанар, бодитой ажил хийх чадваргүйгээ илчлэхээс эмээсэндээ дээш нь мэдээлэхээс маш их айдаг; тэд чөлөөлөгдөх вий гэж санаа зовдог. Тэгсэн хэр нь тэд санаачилга гарган ажилладаггүй; тэд дөжирсөн, мохоо ухаантай, үйлдэл хийхдээ удаан байдаг. Асуудлыг шийдвэрлэх арга зам байхгүйгээс тэд зүгээр л аргацааж, хэтэрхий олон шийдвэрлэгдээгүй асуудал хуримтлагдахад хүргэж, улмаар ёрын муу хүмүүст боломж олгодог. Энэ үед хуурамч удирдагчид ямар ч хэрэггүй амьтад болохыг хараад тэр ёрын муу хүмүүс болон амбицтай хүмүүс боломжийг ашиглан дураараа муу үйл үйлдэж, чуулганыг эмх замбараагүй, дэг журамгүй байдалд автуулж, ажлыг бүх талаар саатуулдаг. Хэдийгээр хуурамч удирдагчид үндсэн хариуцлагыг үүрэх ёстой ч бусад удирдагч, ажилчид ч бас хариуцлагаа биелүүлээгүй. Энэ нь удирдагч, ажилчид үүрэг хариуцлагаа ноцтой цалгардуулсан хэрэг биш үү? Үнэндээ чуулганд гардаг ихэнх асуудал ёрын муу хүмүүс болон үл итгэгчдийн учруулсан үймээнтэй шууд холбоотой байдаг. Хэрвээ удирдагч, ажилчид асуудлын уг үндсийг цаг тухайд нь олж тогтоож чадахгүй, асуудал үүсгэж байгаа гол буруутнуудыг олж чадахгүй, үргэлж өөр газраас шалтгаан хайвал асуудлыг үндсээр нь шийдвэрлэж чадахгүй бөгөөд ирээдүйд асуудал гарч ирсээр байх болно. Хэрвээ үймээн дэгдээгчид юм уу хөшигний ард асуудал үүсгэдэг хүмүүсийг барьж, шууд хариуцлага тооцвол асуудлыг шийдвэрлэх энэ арга барил хамгийн үр дүнтэй байдаг. Хамгийн наад зах нь, тэр үл итгэгчид болон ёрын муу хүмүүс үргэлжлүүлэн цадиггүй авирлаж, саад тотгор, үймээн учруулж зүрхлэхгүй байхыг баталгаажуулж чадна. Энэ нь удирдагч, ажилчдын хийх ёстой зүйл биш гэж үү? (Мөн.) Чуулганы асуудал олширч, цаг тухайдаа шийдвэрлэгдэхгүй байгаагийн гол шалтгаан нь удирдагч, ажилчдын хариуцлагагүй байдлаас, эсвэл хуурамч удирдагчид үнэн-бодит байдалгүй, бодитой ажил хийж чаддаггүйгээс болдог гэж баттай хэлж болно. Хэрвээ удирдагч, ажилчид чуулганд гардаг янз бүрийн асуудлыг шийдвэрлэж чадахгүй бол албан тушаалд нь хамаатай ажлыг гүйцэтгэж чадахгүй нь лавтай. Энд тодорхой ойлгох ёстой хэд хэдэн нөхцөл байдал, шалтгаан бий: Хэрвээ удирдагч, ажилчид туршлагагүй шинэ хүмүүс бол тэдэнд тэвчээртэйгээр тусалж, асуудал шийдвэрлэхэд нь чиглүүлэх ёстой бөгөөд асуудал шийдвэрлэх явцдаа тэд зарим зүйлийг сурч, үнэн-зарчмыг ухамсарлана. Ийм маягаар тэд аажмаар асуудал шийдвэрлэж сурна. Хэрвээ удирдагч, ажилчид зөв хүмүүс биш, үнэнийг хүлээн авахаас эрс татгалздаг, харин ч асуудлыг шийдвэрлэхдээ шүтлэггүй хүмүүсийн үзэл бодол, арга барилыг ашигладаг бол энэ нь үнэн-зарчимд нийцэхгүй. Ийм хүмүүс удирдагч, ажилчин байхад тохирохгүй бөгөөд тэднийг цаг алдалгүй чөлөөлж, таягдан хаях ёстой; дараа нь тохиромжтой удирдагч, ажилчдыг сонгохын тулд дахин сонгууль явуулах ёстой. Зөвхөн ийм аргаар л асуудлыг бүрэн шийдвэрлэж чадна. Чуулганы удирдагч байх амар ажил биш бөгөөд зарим асуудлыг зохицуулж чадахгүй байх нь гарцаагүй. Гэвч хэрвээ хүн эрүүл ухаантай бол өөрийнхөө шийдвэрлэж чадахгүй асуудалтай тулгарах үедээ асуудлыг нууж, эсвэл дарж, үл тоомсорлох ёсгүй. Харин үнэнийг ойлгодог хэд хэдэн хүнтэй зөвлөлдөж, хамтдаа шийдэл олох ёстой, энэ нь асуудлын дал, наян хувийг шийдвэрлэж, ядаж л томоохон асуудал үүсэхээс түр зуур сэргийлж магадгүй. Энэ нь боломжийн арга зам юм. Хэрвээ асуудлыг үнэхээр шийдвэрлэж чадахгүй бол Дээрхээс шийдэл эрж хайх ёстой, энэ бол ухаалаг сонголт. Хэрвээ чи нэр нүүрээ алдахаас айсандаа, эсвэл чадваргүйгээсээ болж Дээрхээр засуулахаас айсандаа асуудлыг нуун дарагдуулж, мэдээлдэггүй бол энэ нь тэр чигтээ идэвхгүй байгаа хэрэг. Хэрвээ чи дөжирсөн, мохоо ухаантай тэнэг хүн шиг авирлаж, яахаа мэдэхгүй байвал энэ нь хэрэг явдлыг хойшлуулах болно. Ийм нөхцөл байдал нь ёрын муу хүмүүс болон антихристүүдэд амархан боломж олгож, эмх замбараагүй байдлыг далимдуулан үйлдэхэд хүргэдэг. Тэд эмх замбараагүй байдлыг далимдуулан үйлддэг гэж яагаад хэлж байна вэ? Яагаад гэвэл, тэд яг энэ боломжийг хүлээж байдаг. Удирдагч, ажилчид ямар ч асуудлыг зохицуулж чадахгүй, Бурханы сонгосон хүмүүс түгшиж, тавгүйтэж, тэдэнд итгэх итгэлээ аль хэдийн алдсан үед ёрын муу хүмүүс болон антихристүүд энэ сиймхийг ашиглахыг эрмэлздэг. Тэд чуулган удирдлага, менежментгүй байдалд байна гэж боддог. Тэд энэ боломжийг ашиглан чадвараа гайхуулж, Бурханы сонгосон хүмүүсээр өөрсдийгөө хүндлүүлж, дэмжүүлж, удирдагч, ажилчидтай харьцуулахад илүү хэв чанартай, асуудлыг шийдвэрлэж, гарах гарц олж чаддаг, эмх замбараагүй байдал дунд нөхцөл байдлыг эргүүлж илүү сайн чадна гэж бодуулахыг хүсдэг. Энэ нь ёрын муу хүмүүс болон антихристүүдийн хийхийг хамгийн их хүсдэг зүйл биш гэж үү? Энэ үед удирдагч, ажилчид хүч мөхөстөж, ёрын муу хүмүүс болон антихристүүд өндийн босож, асуудлыг шийдвэрлэж, тэр ч бүү хэл гарах гарц олох үед Бурханы сонгосон хүмүүс хэнд итгэх вэ? Мэдээж тэд ёрын муу хүмүүс болон антихристүүдийн хүчинд итгэнэ. Энэ юуг харуулж байна вэ? Энэ нь удирдагч, ажилчид хэрэггүй амьтад бөгөөд юу ч бүтээдэггүй, чухал мөчид бүтэлгүйтдэг гэдгийг харуулж байна. Ийм хүмүүс удирдагч, ажилчин байхад зохистой хэвээр байх уу? Хэдийгээр антихристүүд үнэн-бодит байдалгүй, бодит ажил хийж чаддаггүй ч бүгд янз бүрийн хэмжээнд жаахан билиг авьяастай, гаднах хэрэг явдалд харьцангуй илүү овсгоотой байдаг нь чухамдаа тэдний давуу талыг бүрдүүлдэг бөгөөд үүгээрээ тэд хүмүүсийг төөрөлдүүлж чаддаг. Гэвч хэрвээ тэд удирдагч, ажилчин болбол үнэнийг үнэхээр ашиглан Бурханы сонгосон хүмүүсийн асуудлыг шийдвэрлэж чадах уу? Тэд Бурханы сонгосон хүмүүсийг Бурханы үгийг идэж ууж, үнэнийг ойлгож, үнэн-бодит байдалд ороход үнэхээр хөтөлж чадах уу? Яавч үгүй. Хэдийгээр тэд жаахан билиг авьяастай, уран яруу ярьдаг ч тэдэнд ямар ч үнэн-бодит байдал байдаггүй. Тэд чуулганы удирдагч, ажилчин байхад тохирох уу? Огтхон ч үгүй! Энэ бол Бурханы сонгосон хүмүүсийн нэвт харах ёстой зүйл юм; тэд ёрын муу хүмүүс болон антихристүүдэд хэзээ ч төөрөлдөж, хууртаж болохгүй. Үл итгэгчид, ёрын муу хүмүүс, антихристүүд үнэнийг огт эрэлхийлдэггүй, тэдэнд үнэн-бодит байдал өчүүхэн төдий ч байдаггүй. Тэгвэл Надад хэл дээ, тэд мөс чанар, эрүүл ухаантайгаар “Одоо чуулганыг хариуцах хүн байхгүй байгаа ч бид санаачилга гарган үйлдэх ёстой. Бурханы гэрийн дүрэм журмыг зөрчиж болохгүй, Бурханы гэрийн шаарддаг зарчмыг өөрчилж болохгүй. Бид хийх учиртай зүйлээ хийх ёстой; хүн бүр гүйцэтгэх учиртай үүргээ баримталж, хариуцлагаа биелүүлж, дэг журмыг үймүүлэхгүй байх ёстой” гэх мэт зүйл хэлж чадах уу? Тэд ийм зүйл хэлж чадах уу? (Үгүй.) Яавч үгүй! Энэ үл итгэгчид болон ёрын муу хүмүүс ямар үйлдэл хийх вэ? Хэн ч тэдэнд хараа хяналт тавихгүй болохоор тэд үүргээ ч гүйцэтгэдэггүй, идэж уух, тоглож зугаацахад ташуурч, дэмий чалчиж, тоглоом шоглоом хийж, тэр ч бүү хэл сээтэгнэдэг. Зарим нь шөнөжингөө үл итгэгч ертөнцийн видео үзэж, дараа нь үүргээ гүйцэтгээд шөнө дүл болтол суусан гэдгээр шалтаглан хойрголж, хэт их унтдаг. Энэ бол диаволд харьяалагддаг ёрын муу хүмүүсийн үйлдэл юм. Тэд эдгээр муу үйлийг хийх үедээ буруутайгаа мэдэрдэг үү? Тэдний мөс чанар гэнэт сэрж, хүний зарим хариуцлагыг биелүүлж, Бурханы гэр, чуулган болон ах эгч нарт ашиг тустай зүйл хийх санаачилга гаргах уу? Яавч үгүй. Хэн нэгэн харж байх үед тэд зүгээр л амьжиргаагаа залгуулахын тулд өөрсдийгөө аятайхан харагдуулах зарим ажлыг дурамжхан хийдэг. Энэ бол тэдний хийж чадах цорын ганц зүйл; үүнээс гадна энэ хүмүүст гэмээ цайруулсан шинж чанар ганц ч байхгүй. Тэгвэл энэ хүмүүс Бурханы гэрт байх нь ямар нэг утга учиртай юу? Ямар ч утгагүй. Ийм хүмүүс илүүц бөгөөд тэднийг цэвэрлэх ёстой.

Хэн нэгэн хүн үнэнийг хайрладаг эсэхийг хэрхэн хэмжих вэ? Та нарт ойлгуулахын тулд Би нэг жишээ хэлье. Зарим хүн мэргэжил эзэмшдэг бөгөөд суралцах тусмаа, мэдлэгээ дээшлүүлэх тусмаа, ойлгох тусмаа тухайн мэргэжлээрээ ажиллах хүсэл нь улам нэмэгдэж, мэргэжлээ орхих хүсэл нь улам багасдаг. Энэ ямар төрлийн илрэл вэ? Тэд энэ мэргэжилдээ үнэхээр дуртай гэсэн үг үү? (Тийм.) Тэд хэчнээн их бэрхшээл туулсан ч, ямар ч төлөөс төлсөн ч, хэчнээн их хүчин чармайлт гаргасан ч харамсахгүйгээр, шантрахгүйгээр мэргэжлээрээ үргэлжлүүлэн ажилладаг. Энэ бол жинхэнээсээ дурлах явдал, зүрхний гүнээс гарсан дур сонирхол юм. Бодоод үз дээ, нэг хүн тодорхой нэг ажилд дуртай гэж хэлдэг ч мэргэжлийн ур чадварт суралцах явцдаа бэрхшээл туулах юм уу төлөөс төлөх хүсэлгүй, ажил дээр олон асуудал гарах үед төвөгшөөсөндөө шийдэл хайдаггүй, тэр ч бүү хэл энэ мэргэжлээр ажиллах нь дарамт, ачаа гэж байнга боддог. Гэхдээ мэргэжлээ солих амар биш бөгөөд энэ мэргэжлийн авчирч чадах материаллаг ашиг тусыг бодолцон үзээд тэр хүн дурамжхан ажилладаг ч энэ мэргэжлээрээ хэзээ ч шилдэг нь болохгүй. Тэгвэл тэд энэ мэргэжилдээ үнэхээр дуртай юу? (Үгүй.) Тэд илт дургүй. Бас өөр төрлийн хүн бий, тэд тодорхой нэг мэргэжилд дуртай гэдгээ амаараа илэрхийлж, түүгээрээ ажилладаг ч мэргэжлийн ур чадварыг сайн эзэмшихийн тулд хэзээ ч бэрхшээл туулдаггүй, төлөөс төлдөггүй. Тэд бүр суралцах явцдаа тухайн мэргэжилдээ дургүйцэж, зэвүүцэж, суралцах хүсэл нь улам бүр буурч ч магадгүй. Дургүйцэл нь тодорхой түвшинд хүрэх үед тэд карьераа сольж, дараа нь тэр мэргэжлээр ажиллаж байх үеийнхээ аливаа үйл явц, түүх, эсвэл бусад зүйлийг дурдахыг ч хүсдэггүй. Ийм хүмүүс мэргэжилдээ үнэхээр дуртай юу? (Үгүй.) Тэд дургүй. Тэд тэр мэргэжлийг амархан орхиж чаддаг, үүнийг жигшиж, тэр ч бүү хэл карьераа сольж чаддаг нь тэр мэргэжилд үнэхээр дургүй гэдгийг нь нотолдог. Тэд мэргэжлээ орхиж чаддагийн шалтгаан нь, их цаг хугацаа, эрч хүч, золиослол гаргасны дараа тэр мэргэжил нь тэднийг хүссэн баян тансаг амьдралаар нь амьдруулж, эсвэл материаллаг сайн хангамж эдлүүлээгүйд оршдог. Тэд зүрх сэтгэлдээ тэр мэргэжилдээ дургүйцэж, харааж зүхэж, тэр ч бүү хэл бусдыг энэ талаар дурдахыг хориглож, өөрсдөө ч дахин дурддаггүй бөгөөд урьд нь энэ мэргэжлээр ажиллаж, үүнийг амьдралынхаа хүсэл тэмүүлэл, эрэлхийлэх дээд зорилго гэж үзэж байсандаа ичдэг. Тэр мэргэжилдээ хэр зэрэг зэвүүцэж байгааг нь харгалзан үзвэл, анх тэр мэргэжилд жинхэнээсээ дуртай байсан уу? (Үгүй.) Мэргэжилдээ үнэхээр дуртай ганцхан төрлийн хүн байдаг—тэр мэргэжил нь тэднийг материаллаг сайн амьдрал, эсвэл ихээхэн ашиг тусаар хангаж байгаа эсэхээс үл хамааран, мөн энэ мэргэжлээр ажиллахдаа хэчнээн их бэрхшээлтэй тулгарч, хэчнээн их зовлон эдэлж байгаагаас үл хамааран тэд шантралгүйгээр эцсээ хүртэл тууштай байж чаддаг. Энэ бол жинхэнэ дуртай байдал юм. Хүн үнэнийг хайрладаг эсэх ч мөн адил. Хэрвээ чи эерэг зүйлийг үнэхээр хайрладаг бол, эерэг зүйлийг хайрлахаас үнэнийг хайрладаг болж ахиц гаргавал ямар ч нөхцөл байдалтай тулгарсан бай, амьдралынхаа зорилгыг өөрчлөхгүйгээр үнэнийг эрж хайж, эрэлхийлэхдээ тууштай байна. Хэрвээ чи Бурханд итгэхээ амархан больж, авралын замыг орхиж чадаж байвал энэ нь үнэнийг үнэхээр хайрлаж байгаа хэрэг биш. Үнэнийг эрэлхийлдэггүй мөртөө бас орхидоггүй хүмүүсийн тухайд бол, тэдний тууштай байдалд цорын ганц шалтгаан бий: Тэд сайн төгсгөл, хүрэх газар, сайн ирээдүйн талаар өчүүхэн төдий найдвар байгаа л бол оролдоод үзэх нь зохистой бөгөөд эцсээ хүртэл тууштай байх ёстой гэж боддог. Тэд энэ тууштай байдлыг шаардлагатай гэж үздэг; гамшиг улам нэмэгдэж, өөр очих газар байхгүй байгаа тул эндээ тэсэж үлдэж, азаа үзсэн нь дээр гэж боддог. Ийм хүмүүсийн зүрх сэтгэлд үнэнийг гэх хайр өчүүхэн төдий ч болов бий юу? (Үгүй.) Байхгүй. Бурханд итгэж эхлэх үедээ энэ хүмүүс бас ертөнцийг үзэн ядах, Сатаныг үзэн ядах, сөрөг зүйлийг үзэн ядах, эерэг зүйлийг хайрлах, гэрлийг хүсэмжлэх тухай ярьдаг. Гэхдээ Бурханы гэрт, чуулганд хөл тавих үедээ тэд ямар зан авир гаргадаг вэ? Хөдөлмөрчид гэдгээ олж мэдэх үедээ, үйлдэл, зан авир, уг чанар нь Бурханд таалагддаггүйг ухаарах үедээ тэд ямар хандлага гаргадаг вэ? Тэд ямархуу зан авир харуулдаг вэ? Тэд Бурханы гэрт таалагдахаа больсноо, таягдан хаягдах гэж байгаагаа мэдэрч, ухаарч, бодох үедээ зарим нь явахаар сонгодог гэж хэлж болно. Бусад нь чуулганд дурамжхан үлддэг ч өөрийгөө гаргуунд нь гаргаж, эцэст нь явахаас өөр аргагүйд хүрдэг. Ийм хүмүүс үнэнийг огт хайрладаггүй; ерөөл хүртэх хүсэл нь нурах үед тэд Бурханаас урваж, Түүнээс нүүр буруулж чаддаг. Эдгээр янз бүрийн илрэл нь өөр өөр хүмүүсийн үнэнд хандах хандлагыг харуулдаг.

IV. Энэ гурван төрлийн хүний өөр өөр төгсгөл

Дөнгөж сая бид хөдөлмөрчид, хөлсний ажилчид, Бурханы ардууд гэсэн гурван төрлийн хүмүүсийн онцлогийн талаар нөхөрлөлөө. Тэдний онцлог шинжээс харахад, эцсийн төгсгөл нь объектив орчин юм уу нөхцөл байдлаас бус, харин өөрсдийнх нь эрэлхийлэл, уг чанар-мөн чанараас шалтгаалдаг нь тодорхой байна. Мэдээж объектив байдлаар яривал, хүмүүсийн хувь заяаг Бурхан тодорхойлдог боловч хүмүүс үнэнийг хайрладаг эсэх, үнэнийг хүлээн авч чаддаг эсэхэд үндэслэн Бурхан эдгээр шийдвэрийг гаргадаг. Хөдөлмөрчид бас өөрсдийгөө үнэнийг болон эерэг зүйлийг хайрладаг гэж зарладаг ч эцэст нь Бурханы ажил дуусах үед Бурханы талаарх тэдний үзэл, төсөөлөл, Бурханд тавьдаг хэрээс хэтэрсэн шаардлага, Бурханаас урвах урвалт нь өөрчлөгдөөгүй хэвээр үлддэг. Учир нь Бурханы ажлын үеэр, Бурханыг дагаж, үүргээ гүйцэтгэх явцдаа тэд завхарсан зан чанараа хэзээ ч шийдвэрлээгүй. Тэд завхарсан зан чанараа шийдвэрлэдэггүйн гол шалтгаан нь үнэнийг үндсэндээ хүлээн авдаггүйд оршдог. Хэдийгээр тэд Бурханыг дуулгавартай дагах хүсэлтэй ч тэдний үнэхээр харуулдаг зүйл нь зөвхөн орхих чадвар, төлөөс төлөх хүсэл бөгөөд үнэн-зарчмыг, эсвэл Бурханыг дуулгавартай дагах замыг хэзээ ч эрж хайдаггүй. Эцсийн үр дүн нь, тэд маш их хүчин чармайлт гаргасан ч Бурханы талаар өчүүхэн төдий ч мэдлэггүй байдаг. Тэд бусад хүн болон Сатаны өмнө Бурханаас урваж, Бурханы талаарх үзэл, төсөөллөө, Түүнд тавьдаг үндэслэлгүй шаардлагаа илэрхийлж чаддаг хэвээр байдаг. Бурханы ажил дуусах үед тэд өөрсдийгөө “сайн хүн чанартай, Бурханд үнэхээр итгэдэг, орхиж, бэрхшээл туулж чаддаг, гарцаагүй аврагдаж чадна” гэж үзсээр байдаг бөгөөд үүндээ сэтгэл амар байдаг. Үнэн хэрэгтээ тэд үнэнийг огт эрэлхийлэлгүйгээр үргэлж хөдөлмөрчний замаар алхсан; тиймээс тэд үргэлж хөдөлмөрчний ялгамж чанартай байдаг. Хөлсний ажилчид гэх өөр нэг ангиллын хүмүүсийн тухайд, бид тэднийг хэлэлцэхгүй. Бас нэг ангилал нь бидний дөнгөж сая дурдсан Бурханы ардууд юм. Бурханыг дагах явцдаа тэд хөдөлмөрчид шиг Түүний төлөө өөрсдийгөө зарлагадаж, цаг хугацаа, эрч хүч, тэр ч бүү хэл залуу насаа зориулж, маш их зовлон туулж, ихээхэн төлөөс төлдөг. Энэ нь хөдөлмөрчидтэй адилхан. Тэгвэл юу нь өөр вэ? Бурханы ажил дуусах үед Бурханы талаарх тэдний олон үзэл, төсөөлөл, хэрээс хэтэрсэн шаардлага шийдвэрлэгдсэн байх болно. Тэдний завхарсан зан чанар доторх Бурханыг илт эсэргүүцдэг илрэл, байдал, завхралын илчлэлүүд хаягдсан байх болно. Хараахан шийдвэрлэгдээгүй байгаа зүйлс нь туршлагаар дамжуулан үнэнийг аажмаар ойлгохын хэрээр арилах болно. Хэдийгээр тэдний завхарсан зан чанар бүрэн хаягдаагүй ч амь зан чанарт нь зарим өөрчлөлт гарсан байх болно. Ихэнхдээ тэд өөрсдийн ойлгосон үнэн-зарчмын дагуу хэрэгжүүлж чадна, завхарсан зан чанар харуулах нь мэдэгдэхүйц багассан байх болно. Хэдийгээр тэд ямар ч орчинд завхарсан зан чанараа харуулахгүй гэсэн үг биш боловч энэ хүмүүс нэг үндсэн шаардлагыг хангасан байх болно: Тэд үнэнч шударга байх гэсэн Бурханы шаардлагыг хангасан байх болно; тэд үндсэндээ үнэнч шударга хүмүүс байх болно. Түүнчлэн, энэ хүмүүс завхарсан зан чанараа харуулах, гэм буруу үйлдэх, эсвэл Бурханы эсрэг үзэл, тэрслүү байдал өвөрлөх үедээ ямар орчинд байхаас үл хамааран гэмшсэн хандлагатай байх болно. Бас хамгийн чухал өөр нэг зүйл бий: Эцсийн өдрүүдийн шүүлтийн ажилд Бурхан ямар тодорхой үйлдэл хийж, хэрхэн үйлдэх нь хамаагүй, ирээдүйд Тэр юу хийхээр зорьж байгаа нь хамаагүй, хүн төрөлхтний хувь заяаг Тэр хэрхэн зохицуулах нь хамаагүй, Түүний зохицуулсан орчинд тэд өөрсдөө хэрхэн амьдрах нь хамаагүй, тэд бүгд хувийн сонголтгүй, хувийн төлөвлөгөө, санаархалгүйгээр дуулгавартай зүрх сэтгэл, дуулгавартай хандлагатай байх болно. Эдгээр янз бүрийн эерэг илрэлийн улмаас тэд Бурханы шаарддаг төрлийн хүн буюу Бурханы замыг дагадаг, өөрөөр хэлбэл Түүнээс эмээж, муугаас зайлдаг хүн аль хэдийн болсон байх болно. Хэдийгээр тэд Бурханы хэлсэн “Бурханаас эмээх, муугаас зайлах, төгс хүн байх” гэсэн жинхэнэ стандартаас хол хэвээр байх боловч Бурханы шалгалт өөрсөд дээр нь ирэх үед тэд эрж хайж, дуулгавартай дагаж чадах бөгөөд энэ нь хангалттай юм. Тэдэнд ямар ч гомдол байхгүй; тэд зөвхөн хүлээж, дуулгавартай дагана. Хэдийгээр та нарын одоогийн нөхцөл байдал ийм үр дүнгээс хол хэвээр байж магадгүй ч, зарим хүний хувьд энэ нь маш хол, хүршгүй санагдаж магадгүй ч хэрвээ та нар үнэнийг хүлээн авч, Бурханы үгийг оршин тогтнолынхоо зарчим, үндэс суурь хэмээн авч үзэж чадвал нэг л өдөр чи, эсвэл та нар бүгдээрээ Бурханы хайрладаг Бурханы жинхэнэ ардууд болохоос хол байхаа болино гэдэгт итгэ—тэр өдөр ойрхон байна гэдэгт итгэ. Энэ нь одоогоор зөгнөгдсөн үү, эсвэл харагдаж байна уу гэдгээс үл хамааран эцсийн үр дүн нь аль ч тохиолдолд уран зөгнөл биш, харин биелж, гүйцэлдэх гэж буй баримт юм. Энэ баримт яг хэн дээр биелэх, ямар хүмүүс дээр биелэх нь та нар үнэнийг бодитоор хэрхэн эрэлхийлэхээс хамаарна. Өөрөөр хэлбэл, чи үнэнийг эрэлхийлж, хэрэгжүүлж чадах хэмжээнд үнэнийг үнэхээр хайрладаг уу, эсвэл үнэнийг жаахан хайрладаг ч бүрэн хүлээн авч, хэрэгжүүлж чаддаггүй юу гэдэгт эцсийн үр дүн чамд хариулт өгөх болно. За, энэ сэдвийн талаарх нөхөрлөлөө ингээд дуусгая.

Янз бүрийн ёрын муу хүмүүсийг ялган таних стандарт ба үндэслэл

II. Хүн чанарт нь үндэслэх

Дараа нь удирдагч, ажилчдын арван дөрөв дэх үүрэг хариуцлагын талаар үргэлжлүүлэн нөхөрлөе: “Бүх төрлийн ёрын муу хүмүүс болон антихристүүдийг даруй ялган таньж, дараа нь зайлуулах юм уу хөөх.” Бүх төрлийн ёрын муу хүмүүсийг ялган таних шалгуур нь гурван үндсэн ангилалд хуваагддаг. Бид өмнө нь хүний Бурханд итгэх зорилгын талаар нөхөрлөсөн бөгөөд дараа нь тэдний хүн чанарыг ярилцсан. Хүн чанарын тухайд бид бас олон өөр илрэлийг ангилсан. Бидний хэдийнээ нөхөрлөсөн хэд хэдэн илрэл юу вэ? Унш даа. (Бүх төрлийн ёрын муу хүмүүсийг ялган таних хоёр дахь зүйл нь хүний хүн чанартай холбоотой. Нэгдүгээрт, хов жив ярих дуртай; хоёрдугаарт, завшааныг далимдуулах дуртай; гуравдугаарт, цадиггүй, биеэ барьдаггүй байх; дөрөвдүгээрт, өшөө авах хандлагатай байх; тавдугаарт, хэл амаа захирч чадахгүй байх.) Бид хэл амаа захирч чадахгүй байх тухай тав дахь зүйл хүртэл нөхөрлөсөн. Бид хүн чанарын эсвэл өөр зүйлийн тодорхой илрэлийн талаар нөхөрлөж байна уу гэдгээс үл хамааран, Миний хэлсэнчлэн, энэ нь өөр өөр төрлийн хүмүүст өөр өөр нөлөө үзүүлнэ. Үнэнийг эрэлхийлдэг хүмүүс сонссоныхоо дараа өөрсдийгөө шинжлэхэд анхаарна; тэд өөрсдийгөө Миний нөхөрлөлтэй тулгаж үзээд, идэвх санаачилгатай, эерэг оролттой байдаг. Гэвч хөдөлмөрчид мэтийн үнэнийг эрэлхийлдэггүй хүмүүс зүгээр л сонсоод л өнгөрнө. Тэд үүнийг зүрх сэтгэлдээ авч үздэггүй, эсвэл зүрх сэтгэлээ зориулан сонсдоггүй. Заримдаа тэд бүр номлол сонсож байхдаа ч унтдаг. Тэд үүнийг шингээж чаддаггүй, тэр ч бүү хэл “Эдгээр жижиг сажиг асуудлыг сонсох ямар хэрэгтэй юм бэ? Цагийн гарз—би гар дээрх ажлаа ч дуусгаагүй байна шүү дээ!” гэж боддог. Тэд хүчин чармайлт гаргах шаардлагатай ажлуудад л үргэлж санаа тавьдаг. Тэд хүчин чармайлт гаргахдаа онцгой урам зоригтой, зүтгэлтэй байж, үнэнч байдлаа харуулдаг ч үнэнтэй холбоотой хэрэг явдал дээр эрч хүчээ дайчилж ер чаддаггүй. Энэ нь ийм хүмүүс үнэнийг сонирхдоггүй; тэд хүчин чармайлт гаргах төдийд л сэтгэл ханадаг гэдгийг тодорхой илчилдэг. Бурханы гэр үнэнийг хэрхэн нөхөрлөхөөс үл хамааран нэгэн хэвийн хандлагатай байдаг өөр бүлэг хүмүүс бий: “Би зүгээр л эсэргүүцэж, сөргөлддөг. Чи миний асуудлыг зааж хэлж, миний илрэл, илчлэлт, зан чанарыг ил болголоо ч би анхаарал хандуулахгүй, нухацтай авч үзэхгүй. Намайг ил болгуулж байгааг бусад хүн мэдлээ гээд яах юм бэ?” Тэд зүгээр л ичгүүр сонжуургүйгээр үргэлжлүүлэн тэрсэлж, эсэргүүцдэг бөгөөд энэ нь засаршгүй юм. Ямартай ч, өөр өөр төрлийн хүмүүсийн илрэл ялгагдахуйц байдаг. Үнэнийг эрэлхийлдэг хүмүүс, хүчин чармайлт гаргах хүсэлтэй ч үнэнийг хайрладаггүй хүмүүс, эсвэл үнэнийг зэвүүцэж, жигшдэг хүмүүсийн хэний ч хувьд үнэн нь хоёр иртэй сэлэм, шалгуур болдог. Энэ нь хүмүүсийн үнэнд хандах хандлага, мөн тэдний алхаж буй замыг хэмжиж чаддаг.

Е. Муйхар, зориуд төвөг уддаг, хэн ч дургүйг нь хүргэж зүрхэлдэггүй байх

Өмнө нь бид янз бүрийн ёрын муу хүмүүсийн таван илрэлийг ялган таних талаар нөхөрлөсөн. Өнөөдөр бид зургаа дахь илрэлийн талаар үргэлжлүүлэн нөхөрлөнө. Зургаа дахь нь ч бас нэг төрлийн ёрын муу хүний илрэл, эсвэл хүмүүс энэ төрлийг ёрын муу гэж үздэггүй байлаа ч гэсэн хүн бүр тэдэнд дургүй байдаг. Яагаад тэр вэ? Яагаад гэвэл, энэ хүмүүс мөс чанар, эрүүл ухаангүй, хэвийн хүн чанаргүй, тэдэнтэй харилцахад тун төвөгтэй, хэцүү байдаг бөгөөд зэвүүцэл төрүүлдэг. Энэ хүмүүсийн тодорхой илрэл юу вэ? Энэ нь муйхар, зориуд төвөг уддаг явдал бөгөөд хэн ч тэдний дургүйг хүргэж зүрхэлдэггүй. Чуулганд ийм хүмүүс бий юу? Олон биш ч гарцаагүй бий. Тэдний тодорхой илрэл юу вэ? Жирийн нөхцөлд энэ хүмүүс үүргээ хэвийн гүйцэтгэж, бусадтай нэлээд хэвийн харилцаж чаддаг; чи тэднээс харгис зан чанар олж харахгүй. Гэвч үнэн-зарчмын эсрэг үйлдэл хийгээд, засуулах үедээ тэд дэлбэртлээ уурладаг бөгөөд үнэнийг огт хүлээн авдаггүйн сацуу өөрсдийгөө өмөөрч үг мушгин шалтаг тоочдог. Гэнэт чи тэднийг өргөсөөр хучигдсан зараа, хүрч болохгүй бар гэдгийг ухаарна. Чи “Би энэ хүнтэй ийм удаан харилцахдаа сайн хүн чанартай, юм ойлгодог, ярилцахад амар гэж бодож, үнэнийг хүлээн авч чадна гэж үзэж байсан. Түүнийг муйхар, зориуд төвөг уддаг хүн гэж санасангүй. Би цаашдаа түүнтэй харилцахдаа илүү болгоомжтой байж, шаардлагагүй бол харилцаагаа багасгаж, түүний дургүйг хүргэхээс зайлсхийхийн тулд зайгаа барих ёстой юм байна” гэж боддог. Та нар муйхар, зориуд төвөг уддаг ийм хүмүүсийг харж байсан уу? Ерөнхийдөө тэднийг ойлгодог хүмүүс тэд ямар аймшигтай болохыг мэддэг бөгөөд тэдэнтэй онцгой эелдэг, болгоомжтой ярьдаг. Ялангуяа чи тэдэнтэй ярихдаа тэднийг яавч гомдоож болохгүй, эс бөгөөс тэдэнтэй эцэс төгсгөлгүй асуудалтай болоход хүрнэ. Зарим хүн: “Энэ балмад хүмүүс яг хэн юм бэ? Бид тэдэнтэй хараахан тааралдаагүй байна” гэж хэлдэг. Тийм бол бид үүний талаар ярилцах үнэхээр хэрэгтэй. Жишээ нь, ах эгч нар туршлагаа нөхөрлөж байхдаа зарим нь завхарсан байдал юм уу хувийн бэрхшээлээ дурдах үед бусад нь ижил төстэй туршлага, мэдрэмжтэй байсан тул өөрийн эрхгүй ойлгож мэдэрдэг. Энэ бол нэлээд хэвийн зүйл. Сонссоныхоо дараа хүн “Надад ч бас ийм туршлага байгаа, тиймээс энэ сэдвээр хамтдаа нөхөрлөе. Үүнийг хэрхэн туулсныг чинь би сонсмоор байна. Хэрвээ чиний нөхөрлөл гэрэлтэй байвал, надад байгаа асуудалтай холбоотой байвал би үүнийг хүлээн авч, чиний туршлага, замын дагуу хэрэгжүүлээд ямар үр дүн гарахыг харна” гэж боддог. Бусад хүн өөрийгөө танин мэдэх тухай нөхөрлөж, өөрсдийн завхрал, муухай байдлыг илчилж байхыг сонсоод, энэ нь өөрийг нь шууд бусаар ил болгож, шүүж байна хэмээн үзсэндээ өөрийн эрхгүй ширээ цохиж, дэлбэртлээ уурладаг ганц л төрлийн хүн байдаг: “Хэнд завхрал байхгүй гэж? Хэн вакуум орчинд амьдардаг юм бэ? Миний харж байгаагаар, та нарын завхрал минийхээс долоон дор! Та нар бүгдээрээ намайг онилж, намайг ил болгох ямар эрхтэй юм бэ? Миний харж байгаагаар, та нар зүгээр л надад хүндрэл учруулж, намайг гадуурхахыг хүсэж байна! Би хөдөөнөөс ирсэн, та нарт тал засаж сайхан үг хэлж чаддаггүй болохоор л тэгж байгаа юм биш үү? Миний боловсрол та нарынх шиг өндөр биш болохоор тэгж байгаа юм биш үү? Бурхан хүртэл намайг дорд үздэггүй байхад та нар намайг дорд үзэх ямар эрхтэй юм бэ!” Бусад нь: “Энэ бол хэвийн нөхөрлөл, чам руу чиглээгүй. Хүн бүрийн завхарсан зан чанар адилхан биш гэж үү? Хэн нэгэн ямар нэг сэдвээр нөхөрлөж, өөрийнхөө завхарсан байдлыг дурдах үед бусад нь ижил төстэй байдалд байгаагаа өөрийн эрхгүй олж хардаг. Хэрвээ ижил байдалтай байгаа юм шиг санагдвал чи бас туршлагаа нөхөрлөж болно шүү дээ” гэж хэлдэг. Тэгэхэд тэр: “Тийм гэж үү? Би нэг хүнээс ийм нөхөрлөл сонсохыг тэвчиж чадна, гэхдээ та нар яагаад хоёр гурваараа нийлж намайг дээрэлхээд байгаа юм бэ? Намайг дээрэлхэхэд амархан гэж бодоо юу?” гэж хариулдаг. Юм ярих тусам түүний үг улам хэрээс хэтэрч байгаа биш үү? (Тийм.) Ийм хүмүүс ингэж хэлэхдээ эрүүл ухаантай байна уу? (Үгүй.) Хэрвээ чи бусдын нөхөрлөлийн сэдэв чам руу чиглэсэн гэж үнэхээр бодож байвал энэ сэдвээр ярилцаж, эсвэл нөхөрлөж болно; өөрийнхөө тариачин гарал үүсэл, доогуур боловсрол, эсвэл хүмүүс чамайг дорд үздэг гэдгийг хутгахын оронд энэ нь чам руу чиглэсэн эсэхийг шууд асуу. Тэдгээр зүйлийг хэлэх ямар хэрэгтэй юм бэ? Энэ нь зөв буруугийн талаар дэмий чалчиж байгаа хэрэг биш үү? Энэ нь муйхар, зориуд төвөг удаж байгаа хэрэг биш үү? (Мөн.) Та нар ийм хүмүүсийг аймшигтай гэж бодохгүй байна уу? (Тийм ээ.) Түүнийг ингэж авирласны дараа хүн бүр ямар хүн болохыг нь мэддэг бөгөөд дараагийн цуглаан дээр нөхөрлөхдөө үргэлж болгоомжтой ярьж, нүүрнийх нь хувирлыг ажиглах хэрэгтэй болдог. Хэрвээ царай нь барайвал бусад нь ярихаас тээнэгэлзэж, цуглаан дээрх нөхөрлөлийн үеэр хүн бүр биеэ барьдаг. Энэ нь түүний муйхарлаж, зориуд төвөг удсанаас үүдэлтэй хазаарлалт, үймээн биш гэж үү? (Мөн.) Муйхар, зориуд төвөг уддаг хүмүүс бүгд учирлаад нэмэргүй байдаг; ийм хүмүүс үнэнийг хүлээн авахгүй бөгөөд аврагдах боломжгүй.

Муйхар, зориуд төвөг уддаг энэ төрлийн хүнд өөр нэг илрэл байдаг. Зарим хүн цуглааны үеэр “Би дахиж хааш яаш үйлдэж болохгүй. Би үнэнийг хэрэгжүүлэхэд анхаарах хэрэгтэй; би төгс төгөлдрийг эрэлхийлэх хэрэгтэй. Би угаасаа гойд сайн байхаар чармайдаг. Би юу ч хийсэн, сайн хийх ёстой” гэж үргэлж хэлдэг. Аман дээрээ сайхан ярьдаг ч бодит байдал дээр үүргээ гүйцэтгэхдээ хааш яаш үйлдсээр байдаг бөгөөд гүйцэтгэж байгаа үүрэгт нь олон асуудал байдаг тул Бурханд гэрчлэл хийх үр дүнд огт хүрдэггүй. Удирдагчид үүргийн гүйцэтгэл дэх асуудлыг нь зааж өгөөд засах үед тэд тэр даруй уурлаж, “Би мэдээд байсан юм аа. Та нар бүгдээрээ миний ар хударгаар намайг шүүж, мэргэжлийн ур чадвар муутай гэдэг. Та нар бүгдээрээ намайг дорд үздэг болохоор л тэгж байгаа юм биш үү? Зүгээр л жижиг алдаа байсан шүү дээ. Намайг ингэж засах шаардлагатай юм уу? Тэгээд ч алдаа гаргадаггүй хэн байна? Намайг хааш яаш үйлддэг гэчхээд чи ч бас өмнө нь ажилдаа хааш яаш хандаж байгаагүй гэж үү? Чи намайг шүүмжлэх шалгуурыг хангах уу? Миний хамтын ажиллагаагүйгээр та нараас хэн чинь энэ ажлыг хариуцаж чадах юм бэ?” гэж хэлдэг. Та нар ийм хүмүүсийг юу гэж бодож байна? Тэд юу ч хийсэн, дутагдлыг нь хэлж өгөх юм уу зөвлөгөө өгөхийг бусдад зөвшөөрдөггүй; тэд үндэслэлтэй засалтыг ч хүлээн авдаггүй. Юм хэлсэн хэнийг ч тэд сөрж, эсэргүүцэж, утгагүй үг хэлж, тэр ч бүү хэл өөрсдийг нь дорд үзлээ, эсвэл ганцаардмал, хүч чадалгүй болохоор нь дээрэлхлээ гэх мэт зүйл хэлдэг. Энэ нь цадиггүй, муйхар, зориуд төвөг удаж байгаа хэрэг биш үү? Засуулсныхаа дараа үүргээ орхидог зарим хүн ч байдаг: “Би энэ ажлыг дахиж хийхгүй. Хэрвээ та нар чаддаг юм бол хий л дээ. Надгүйгээр та нар ажлаа үргэлжлүүлж чадах эсэхийг харъя!” гэдэг. Ах эгч нар тэднийг ятгахыг оролддог ч тэд сонсдоггүй. Удирдагч, ажилчид тэдэнд үнэнийг нөхөрлөсөн ч тэд хүлээж авахаас татгалздаг; тэд цааргалж, үүргээ орхиж эхэлдэг. Цуглааны үеэр тэд муухай аашилж, Бурханы үгийг уншдаг ч үгүй, нөхөрлөдөг ч үгүй, үргэлж хамгийн сүүлд ирж, хамгийн түрүүнд явдаг. Явахдаа тэд хөлөө дэвсэлж, хаалга савдаг бөгөөд ихэнх хүн тэдэнтэй хэрхэн харьцахаа мэддэггүй. Ийм хүмүүст ямар нэг зүйл тохиолдох үед тэд утгагүй үндэслэл хэлж, дэмий чалчдаг; тэд цадиггүй аашилж, тэр ч бүү хэл эд зүйл шидэлж, учирлаад нэмэргүй болдог. Заримд нь бүр ч ноцтой илрэл байдаг—хэрвээ ах эгч нар өөрсөдтэй нь мэндлэхгүй бол тэд дургүйцэж, цуглааны үеэр боломжийг ашиглан “Та нар бүгдээрээ намайг дорд үздэгийг би мэднэ. Цуглааны үеэр та нар зүгээр л бурханы үгийг нөхөрлөж, өөрсдийн туршлагаар олсон ойлголтыг хэлэлцэхэд анхаардаг. Хэн ч надад санаа тавьдаггүй, хэн ч над руу инээмсэглэдэггүй, намайг явахад хэн ч үддэггүй. Та нар ямар гээчийн итгэгчид вэ? Та нарт хүн чанар үнэхээр алга!” гэж уйлж унждаг. Тэд чуулганд ингэж муйхарлан аашилдаг. Тэд ялихгүй зүйл дээр ч уурлаж, хуримтлагдсан бүх гомдлоо гаргадаг. Мэдээж тэд өөрсдийн завхарсан зан чанарыг харуулж байгаа боловч өөрсдийгөө эргэцүүлдэггүй, өөрсдийгөө мэддэггүй бөгөөд өөрчлөлт юм уу үнэнийг эрэлхийлэх ямар ч хүсэлгүй байдаг. Харин ч тэд бусдаас асуудал хайж, өөрсдийн сэтгэл зүйг тэнцвэржүүлэхийн тулд янз бүрийн шалтаг олдог— ингэх зуураа гомдлоо гаргах боломжийг эрж хайдаг. Хамгийн чухал нь, тэд хүмүүсийн дунд нэр хүндтэй болж, тэдний анхаарлыг татахын тулд илүү олон хүнээр өөрсдийгөө анзааруулж, өөрсдөөсөө айлгахыг зорьдог. Ийм хүмүүс маш төвөгтэй! Тэд юу ч хэлсэн, хэн ч “үгүй” гэж хэлж зүрхэлдэггүй; хэн ч тэднийг хөнгөн хуумгай үнэлж зүрхэлдэггүй; хэн ч тэдэнтэй сэтгэлээ нээж, нөхөрлөж зүрхэлдэггүй. Тэдний зарим дутагдал, завхарсан зан чанарыг ажигласан ч хэн ч тэдэнд хэлж өгч зүрхэлдэггүй. Цуглааны үеэр хүн бүр хувийн туршлага, Бурханы үгийн талаарх ойлголтоо нөхөрлөхдөө энэ хүн гэх “хэдгэнийн үүр”-нээс болгоомжтой зайлсхийдэг бөгөөд тэдний дургүйг хүргэж, асуудал үүсгэхээс айдаг. Зарим хүн гэртээ юм уу ажил дээрээ зүй бус харьцаанд өртөж, таагүй байдалтай тулгарсны дараа цуглааны үеэр уураа гаргадаг. Тэд ах эгч нарыг уураа гаргах бай, цохиурын уут болгож байгаа нь тодорхой. Тэд уурлах үедээ утгагүй маргаан үүсгэж, уйлж, аашаа гаргадаг. Тэгвэл хэн тэдэнтэй үнэнийг нөхөрлөж зүрхлэх юм бэ? Хэрвээ тэдэнтэй нөхөрлөөд, зарим үг эмзэг цэгийг нь хөндвөл тэд амиа хорлоно гэж сүрдүүлнэ. Тэгвэл бүр ч төвөгтэй болно. Ийм хүмүүстэй хэвийн нөхөрлөөд нэмэргүй; хэвийн ярилцаад нэмэргүй; хэт халуун дотно юм уу хэт хүйтэн хөндий байх нь нэмэргүй; тэднээс зайлсхийгээд нэмэргүй; хэт ойртоод нэмэргүй; хэрвээ ах эгч нар тэдний аз жаргалтай нийцүүлэн аз жаргалаа илэрхийлэхгүй бол болохгүй; энэ хүмүүст ямар нэг бэрхшээл тулгарах үед ах эгч нар тэдний гай зовлонг хуваалцахгүй бол бас л болохгүй. Тэдэнтэй юу ч хийгээд нэмэргүй. Юу ч хийсэн, тэднийг унтууцуулж, уурлуулж мэднэ. Тэдэнд яаж ч хандсан, хэзээ ч сэтгэл хангалуун байдаггүй. Тодорхой хүмүүсийн байдлын талаарх Миний номлол, нөхөрлөл хүртэл тэдний дургүйг хүргэж мэднэ. Энэ нь яаж тэдний дургүйг хүргэдэг вэ? Тэд “Энэ намайг ил болгож байгаа юм биш үү? Чи надтай харилцаагүй, би хувьдаа юу хийснээ чамд хэлээгүй шүү дээ. Чи яаж мэдэж байгаа юм бэ? Хэн нэгэн ховлосон байж таарна. Хэн чамтай холбоо барьсан, хэн ховлосон, хэн намайг мэдээлснийг би олж мэдэх хэрэгтэй; би зүгээр өнгөрөөхгүй дээ!” гэж боддог. Муйхар, зориуд төвөг уддаг энэ төрлийн хүн юуны ч талаар гажууд бодолтой байж чадах бөгөөд юунд ч зөв хандаж чаддаггүй. Тэдэнд учирлаад нэмэргүй! Тэд учир мэдэхгүй бөгөөд үнэнийг хүлээн авч бүр ч чадахгүй. Тэднийг чуулганд байлгах нь ямар ч ашиггүй, зөвхөн хор хөнөөл учруулна. Тэд бол зүгээр л хурдан сэгсэрч хаях ёстой саад тээг, ачаа юм; тэднийг даруй цэвэрлэх ёстой!

Хятадад Бурханд итгэх нь агуу улаан лууны дарангуйлал, хавчлагад хүргэдэг бөгөөд мөшгөгдөн мөрдөгдөж, гэртээ харьж чадахгүй байгаа маш олон хүн бий. Гэвч зарим хүн хавчигдаж, гэртээ харьж чадахгүй байх үедээ өөрсдийгөө гавьяатай эсвэл эрхтэй гэж үздэг. Тэд зочин хүлээн авагч айлд амьдардаг бөгөөд хүмүүсийг өөрсдөдөө үйлчлүүлээд зогсохгүй, хэрвээ ямар нэг зүйл хүссэнээр нь болохгүй бол, эсвэл гэрээ санаж эхэлбэл шуугиан тарьж эхэлдэг ба бусад нь тэднийг аргадаж, тэвчих хэрэгтэй болдог. Ийм хүмүүс муйхар, зориуд төвөг уддаг биш гэж үү? Маш олон хүн хавчигдаж байгаа бөгөөд зочин хүлээн авдаг айл олон биш. Ах эгч нар хайр энэрэлтэй учраас л гэртээ харьж чадахгүй хүмүүсийг гэртээ байлгадаг. Тэд тэднийг гудамжинд гаргахгүйгээр, гэртээ амьдруулдаг. Энэ нь Бурханы нигүүлсэл биш гэж үү? Гэтэл зарим нь Бурханы нигүүлсэлд талархаж чаддаггүйгээр үл барам, ах эгч нарын хайрыг ч харж чаддаггүй. Харин ч тэдэнд хэлмэгдсэн мэт санагдаж, тэр ч бүү хэл бухимдаж, цадиггүй авирлана. Ах эгч нарын гэрийн амьдрах нөхцөл үнэндээ өөрсдийнх нь гэрээс арай дээр байдаг. Ялангуяа Бурханд итгэж, үүргээ гүйцэтгэх тухайд ах эгч нарын гэрт байх нь өөрийн гэрт байхаас ч илүү дээр бөгөөд эв найртай хамтран ажиллах ах эгч нартай байх нь цор ганцаараа байхаас хавьгүй дээр байдаг. Зарим бүс нутгийн амьдрах нөхцөл бага зэрэг дутмаг байсан ч гэсэн амьдралын дундаж стандартад хүрдэг. Хамгийн чухал нь, тэд ах эгч нартай хамт амьдарч, байнга цугларч, Бурханы үгийг идэж ууж, илүү олон үнэнийг ойлгож, эрэлхийллийнх нь зорилго юу болохыг мэдэж авч чадна. Тиймээс үнэнийг эрэлхийлдэг хүмүүс тэр төлөөсийг төлж, тэр зовлонг туулж чаддаг. Ихэнх хүн үүнд зөв хандлагаар ханддаг; тэд энэ зовлон үнэ цэнтэй, өөрсдийнх нь туулах ёстой зүйл гэдгийг мэддэг учраас үүнийг Бурханаас хүлээн авч чаддаг. Тэд үүнд зөв хандаж чаддаг. Гэвч муйхар, зориуд төвөг уддаг, цадиггүй зарим хүн зүгээр л юмыг ингэж ухамсарлаж чаддаггүй. Тэд долоо хоног гэртээ харьж чадахгүй байхыг арай ядан тэвчиж магадгүй ч хоёр долоо хоногийн дараа бухимдаж, нэг хоёр сар болоход цадиггүйрхэж, “Яагаад танай гэр бүл хамтдаа жаргалтай байж болоод, би гэртээ харьж болдоггүй юм бэ? Яагаад би эрх чөлөөгүй байхад та нар бүгдээрээ хүссэнээрээ ирж, очиж болдог юм бэ?” гэдэг. Бусад нь: “Энэ нь агуу улаан лууны хавчлагаас болсон биш үү? Бурханыг дагагчдын хувьд бид ийм зовлонг тэвчих нь зөв зүйтэй биш үү? Энэ жаахан зовлон юу нь сүртэй байгаа юм бэ? Нөхцөл байдлыг бодоод үзвэл гоочлох юм юу байна? Бусад хүн энэ зовлонг тэвчиж чадаж байгаа бол чи яагаад чадахгүй гэж?” хэмээн хариулдаг. Муйхар, зориуд төвөг уддаг хүмүүс огт зовохыг хүсдэггүй. Хэрвээ тэд баригдаж, шоронд орвол гарцаагүй Иудас болно. Зочин хүлээн авагч айлд амьдрахад хэр их зовлон байна гэж? Нэгдүгээрт, хоол унд нь хүний иддэг л зүйл; хоёрдугаарт, хэн ч чамд хүндрэл учруулдаггүй; гуравдугаарт, хэн ч чамайг дээрэлхдэггүй. Зүгээр л чи гэртээ харьж, гэр бүлтэйгээ уулзаж чадахгүй байгаа—тэр жаахан зовлон муйхар, зориуд төвөг уддаг хүмүүст ер хүлээн зөвшөөрөх аргагүй байдаг. Бусад хүн тэдэнд үнэнийг нөхөрлөхөд тэд сонсохоос татгалзаж, харин “Тэр сүржин хоосон сургаалаа надад бүү номло. Би чамаас дутахгүй ойлгодог; би энэ бүхнийг мэднэ! Зүгээр л надад хэл, би хэзээ гэртээ харьж болох вэ? Агуу улаан луу хэзээ манай гэрийг цагдахаа болих вэ? Би хэзээ агуу улаан лууд баривчлагдахгүйгээр гэртээ харьж чадах вэ? Би хэзээ гэртээ харьж чадахаа мэдэхгүй бол амьдраад яах юм бэ!” гэх мэт зүйл хэлдэг. Тэд дахиад л шуугиан тарьж, цааш нь үргэлжлүүлэн газар суугаад хөлөө тийчилдэг— тийчлэх тусмаа улам уурлаж, уйлж унжин, цадиггүй авирладаг. Бусад нь: “Дуугаа намсга. Хэрвээ чамайг ингээд байвал хөршүүд сонсож, энд гаднын хүн амьдарч байгааг мэдвэл бид ил болно шүү дээ?” гэдэг. Тэд: “Надад хамаагүй, би зүгээр л шуугиан таримаар байна! Та нар бүгдээрээ гэртээ харьж чадна, харин би чадахгүй. Энэ шударга биш! Би та нарыг ч бас яг над шиг гэртээ харьж чадахгүй болтол шуугиан тарина даа!” гэж хариулдаг. Тэдний цадиггүй ааш авир намждаггүй бөгөөд хорсол нь ил гардаг; хэн ч тэднийг үгэндээ оруулж чаддаггүй, хэн ч тэднийг ятгаж чаддаггүй. Ааш зан нь бага зэрэг дээрдэх үедээ тэд тайвширч, шуугиан тарихаа больдог. Гэхдээ хэн мэдэх билээ—тэд хэзээ ч хамаагүй дахиад л цадиггүй аашилж, шуугиан тарьж мэднэ: Тэд гадуур зугаалж, эрх чөлөөтэй байхыг хүсэж, гэр дотор чанга ярьдаг; тэд байнга гэртээ харих гэж төлөвлөнө. Ах эгч нар тэдэнд “Гэртээ харих нь хэтэрхий эрсдэлтэй; тэнд цагдаа нар отолт хийж, цагдаж байгаа” гэж анхааруулдаг. Тэд: “Надад хамаагүй, би буцмаар байна! Тэд нар намайг баривал барина л биз! Юу нь сүртэй юм бэ? Хамгийн муудаа л би Иудас болно биз!” гэж хариулдаг. Энэ солиорол биш гэж үү? (Тийм.) Тэд Иудас болоход бэлэн гэдгээ ил тод хэлдэг. Хэн тэднийг гэртээ байлгаж зүрхлэх юм бэ? Иудасыг гэртээ байлгахыг хүсэх хүн байна уу? (Байхгүй.) Ийм хүн Бурханд итгэгч мөн үү? Ах эгч нар тэднийг Бурханд итгэгчийн хувиар гэртээ байлгадаг. Хэрвээ хүн чанар бага зэрэг дутмаг байвал тэвчиж болно; үнэнийг эрэлхийлдэггүй байсан ч тэвчиж болно. Гэвч тэд чуулганаас урваж, Иудас болсноор ах эгч нарыг хорлож, улмаар олон хүнийг гэртээ харьж чадахгүй, эсвэл үүргээ хэвийн гүйцэтгэж чадахааргүй болгож чадна—энэ үр дагаврын бурууг хэн үүрч чадах юм бэ? Чи ийм дайсныг гэртээ байлгаж зүрхлэх үү? Тэднийг гэртээ байлгах нь өөртөө гай дуудаж байгаа хэрэг биш үү?

Муйхар, зориуд төвөг уддаг хүмүүс үйлдэл хийхдээ зөвхөн өөрсдийн ашиг сонирхлыг л бодож, таалагдсан бүхнээ хийдэг. Тэдний үг утгагүй үндэслэл, тэрс үзэл төдийхөн бөгөөд тэдэнд учирлаад нэмэргүй байдаг. Тэд харгис зан чанараар бялхаж байдаг. Өөрсдөдөө гай удахаас айсандаа хэн ч тэдэнтэй харилцаж зүрхэлдэггүй, хэн ч тэдэнтэй үнэнийг нөхөрлөхийг хүсдэггүй. Бусад хүн тэдэнд санаа бодлоо ярих болгондоо түгшиж, тэдэнд таалагдахгүй, хүсэлд нь нийцэхгүй үг хэлбэл тэрийг нь шүүрч аваад, балмадаар буруутгах вий гэж айдаг. Ийм хүмүүс ёрын муу бус уу? Тэд амьд чөтгөрүүд биш үү? Харгис зан чанартай, эрүүл бус ухаантай хүмүүс бол бүгд амьд чөтгөрүүд. Хүн амьд чөтгөртэй харилцах үедээ агшин зуурын хайхрамжгүй байдлаас өөртөө гай гамшиг авчирдаг. Ийм амьд чөтгөрүүд чуулганд байвал том асуудал үүсгэх биш үү? (Тэгнэ.) Энэ амьд чөтгөрүүд муухай аашилж, уур хилэнгээ гаргасныхаа дараа хэсэг зуур хүн шиг ярьж, уучлал гуйж болох ч дараа нь өөрчлөгдөхгүй. Хэзээ ааш муутай болж, дахиад муйхарлан аашилж, утгагүй үндэслэл хэлэхийг хэн мэдэх билээ. Тэдний бухимдал, уур хилэнгийн бай тухай бүрдээ өөр өөр байдаг, уур хилэнгийнх нь эх үүсвэр, нөхцөл байдал ч мөн адил. Өөрөөр хэлбэл, юу ч тэднийг уурлуулж, юу ч тэдний сэтгэл ханамжгүй байдлыг төрүүлж, юу ч тэднийг муйхарлан аашилж, цадиггүй авирлахад хүргэж чадна. Ямар аймшигтай юм бэ! Ямар төвөгтэй юм бэ! Энэ мэдрэл муутай ёрын муу хүмүүс хэзээ ч галзуурч мэднэ; тэдний юу хийж чадахыг хэн ч мэдэхгүй. Би ийм хүмүүсийг хамгийн их үзэн яддаг. Тэднийг нэг бүрчлэн цэвэрлэх ёстой—тэднийг бүгдийг нь зайлуулах ёстой. Би тэдэнтэй орооцолдохыг хүсэхгүй байна. Тэд мунгинасан бодолтой, балмад зан чанартай, утгагүй үндэслэл, диаволын үгээр дүүрэн байдаг бөгөөд өөрсдөд нь ямар нэг зүйл тохиолдох үед адгуу байдлаар уураа гаргадаг. Зарим нь уураа гаргахдаа уйлдаг, зарим нь хашхирдаг, бусад нь хөлөө дэвсэлдэг, тэр ч бүү хэл толгойгоо сэгсэрч, гар хөлөө савчдаг хүмүүс ч бий. Тэд зүгээр л араатан болохоос хүн биш. Зарим тогооч уурлахаараа сав суулга, аяга тавгаа шиддэг; гахай юм уу нохой тэжээдэг зарим хүн уурлахаараа эдгээр амьтныг өшиглөж, цохиж, хамаг уураа тэдэнд гаргадаг. Энэ хүмүүс юу ч тохиолдсон, үргэлж уурлаж хариу үйлдэл үзүүлдэг; тэд өөрсдийгөө тайвшруулж эргэцүүлдэггүй, үүнийг Бурханаас ч хүлээн авдаггүй. Тэд залбирдаггүй, үнэнийг эрж хайдаггүй, бусадтай нөхөрлөхөөр хүн хайдаггүй. Өөр сонголтгүй байх үедээ тэд тэвчдэг; тэвчих хүсэлгүй үедээ тэд галзуурч, утгагүй үндэслэл хэлж, бусдыг буруутгаж, ялладаг. Тэд ихэвчлэн “Та нар бүгдээрээ боловсролтой болохоор намайг дорд үздэгийг би мэднэ”; “Та нарын гэр бүл баян болохоор намайг ядуу гэж басамжилдгийг би мэднэ”; эсвэл “Надад итгэлийн суурь байхгүй болохоор та нар намайг басамжилдаг, би үнэнийг эрэлхийлдэггүй болохоор та нар намайг басамжилдгийг би мэднэ” гэх мэт зүйл хэлдэг. Тэд өөрсдийнхөө олон асуудлыг илт мэдэж байгаа хэр нь тэдгээрийг шийдвэрлэхийн тулд хэзээ ч үнэнийг эрж хайдаггүй, бусадтай нөхөрлөхдөө өөрийгөө мэдэх тухай ярилцдаг ч үгүй. Өөрсдийнх нь асуудлыг дурдах үед тэд булзааруулж, өөдөөс нь дайрч, бүх асуудал, хариуцлагыг бусад руу чихдэг, тэр ч бүү хэл өөрсдийнх нь зан авирын шалтгаан нь бусад хүн өөрсдөд нь зүй бус хандсанаас болсон гэж гомдоллодог. Тэдний муухай ааш, бодлогогүй төвөг уддаг нь бусдаас болсон мэт, бусад бүх хүн буруутай мэт, тэдэнд ингэж авирлахаас өөр сонголт байгаагүй мэт, мөн тэд өөрсдийгөө зүй ёсоор хамгаалж байгаа мэт байдаг. Тэд сэтгэл ханамжгүй байх болгондоо хорслоо гаргаж, дэмий зүйл ярьж эхэлдэг бөгөөд бусад бүх хүн буруутай мэт, ганцхан өөрөө л сайн хүн, бусад бүх хүн хорон санаатан мэт утгагүй үндэслэл хэлдэг. Тэд хэчнээн муухай аашилж, утгагүй үндэслэл хэлсэн ч өөрсдийнхөө талаар сайнаар яриулах гэж шаарддаг. Тэд буруу зүйл хийх үедээ ч бусад хүн өөрсдийг нь ил болгох юм уу шүүмжлэхийг хориглодог. Хэрвээ чи тэдний өчүүхэн төдий асуудлыг ч хэлбэл тэд чамайг эцэс төгсгөлгүй маргаанд хутгах бөгөөд тэр үед чи амар тайван амьдрах тухай мартаж болно. Энэ ямар гээчийн хүн бэ? Энэ бол муйхар, зориуд төвөг уддаг хүн бөгөөд ийм хүмүүс бол ёрын муу хүмүүс юм.

Муйхар, зориуд төвөг уддаг хүмүүс ерөнхийдөө ямар нэг томоохон урвалт юм уу ёрын муу үйл хийхгүй байж магадгүй ч ашиг сонирхол, нэр хүнд, нэр төр нь хөндөгдмөгц тэр даруй дэлбэртлээ уурлаж, муухай аашилж, цадиггүй авирлаж, тэр ч бүү хэл амиа хорлоно гэж сүрдүүлдэг. Надад хэл дээ, хэрвээ ийм утгагүй, муйхар амьтан гэр бүлд гарч ирвэл бүхий л гэр бүлийнхэн зовохгүй гэж үү? Тэгвэл тэр айл үймээн самуунд автаж, уйлаан майлаанаар дүүрч, тэвчиж амьдрахааргүй болно. Зарим чуулганд ийм хүмүүс байдаг; хэдийгээр бүх зүйл хэвийн үед анзаарагдахгүй байж болох ч тэд хэзээ тэсэрч, өөрсдийгөө илчлэхийг чи хэзээ ч мэдэхгүй. Ийм хүмүүсийн гол илрэлд муйхарлан аашлах, утгагүй үндэслэл хэлэх, олон нийтийн өмнө хараал хэлэх зэрэг багтдаг. Эдгээр зан авир сард нэг удаа, эсвэл хагас жилд нэг удаа гардаг байсан ч ихээхэн зовлон, бэрхшээл учруулж, ихэнх хүний чуулганы амьдралд янз бүрийн түвшний үймээн авчирдаг. Хэрвээ хэн нэгэн энэ ангилалд багтдаг нь үнэхээр батлагдвал түүнийг даруй шийдвэрлэж, чуулганаас зайлуулах ёстой. Зарим хүн: “Энэ хүмүүс ямар ч муу зүйл хийдэггүй. Тэднийг ёрын муу хүмүүс гэж үзэж болохгүй; бид тэдэнд хүлээцтэй, тэвчээртэй хандах ёстой” гэж хэлж магадгүй. Надад хэл дээ, ийм хүмүүсийг шийдвэрлэхгүй байх нь зүгээр үү? (Үгүй, зүгээр биш.) Яагаад үгүй гэж? (Яагаад гэвэл тэдний үйлдэл ихэнх хүнд ихээхэн төвөг удаж, бухимдал төрүүлж, мөн чуулганы амьдралд үймээн учруулдаг.) Энэ үр дүнд үндэслэн үзвэл, чуулганы амьдралыг үймүүлдэг хүмүүс ёрын муу хүмүүс юм уу антихристүүд биш байсан ч гэсэн чуулганд үлдэх ёсгүй нь тодорхой байна. Учир нь ийм хүмүүс үнэнийг хайрладаггүй, харин зэвүүцдэг бөгөөд Бурханд хэчнээн олон жил итгэсэн ч, хэчнээн олон номлол сонссон ч үнэнийг хүлээн авахгүй. Тэд ямар нэг муу зүйл хийгээд засуулмагцаа муйхарлан аашилж, дэмий зүйл чалчдаг. Хэн нэгэн тэдэнд үнэнийг нөхөрлөх үед ч тэд хүлээж авдаггүй. Хэн ч тэдэнд учирлаж чаддаггүй. Би тэдэнд үнэнийг нөхөрлөх үед ч гэсэн тэд гаднаа дуугүй байж болох ч дотроо хүлээж авдаггүй. Бодит нөхцөл байдалтай тулгарах үедээ тэд урьдын адил үйлдсээр байдаг. Тэд Миний үгийг сонсдоггүй, тиймээс та нарын зөвлөгөөг бүр ч хүлээж авахгүй. Хэдийгээр энэ хүмүүс томоохон муу үйл хийхгүй байж магадгүй ч үнэнийг өчүүхэн төдий ч хүлээж авдаггүй. Тэдний уг чанар-мөн чанарыг харахад, тэд мөс чанар, эрүүл ухаангүйгээр үл барам, муйхар, зориуд төвөг уддаг, учирлаад нэмэргүй байдаг. Ийм хүмүүс Бурханы авралыг хүртэж чадах уу? Яавч үгүй! Үнэнийг огт хүлээж авдаггүй хүмүүс бол үл итгэгчид, Сатаны зарц нар юм. Юм санаснаар нь болохгүй үед тэд муухай аашилж, утгагүй үндэслэл хэлсээр байдаг бөгөөд үнэнийг яаж ч нөхөрлөсөн бай, сонсдоггүй. Ийм хүмүүс муйхар, зориуд төвөг уддаг, цэвэр диавол, муу ёрын сүнснүүд юм; тэд араатнаас ч долоон дор! Тэд эрүүл ухаангүй, сэтгэцийн асуудалтай хүмүүс бөгөөд хэзээ ч жинхэнээсээ гэмшиж чадахгүй. Тэд чуулганд удах тусмаа Бурханы талаар илүү олон үзэлтэй болж, Бурханы гэрт илүү олон үндэслэлгүй шаардлага тавьж, чуулганы амьдралд илүү их үймээн, хор хөнөөл учруулдаг. Энэ нь Бурханы сонгосон хүмүүсийн амь-оролт болон чуулганы ажлын хэвийн ахиц дэвшилд нөлөөлдөг. Тэдний чуулганы ажилд учруулдаг хор хөнөөл нь ёрын муу хүмүүсийнхээс дутахгүй; тэднийг чуулганаас эртхэн зайлуулах ёстой. Зарим хүн: “Тэд зүгээр л бага зэрэг цадиггүй юм биш үү? Тэд ёрын муу байх хэмжээнд хүрээгүй, тиймээс тэдэнд хайраар хандах нь дээр биш үү? Хэрвээ бид тэднийг үлдээвэл тэд өөрчлөгдөж, аврагдаж магадгүй” гэж хэлдэг. Би чамд хэлье, энэ боломжгүй! Үүнд ямар ч “магадгүй” гэсэн зүйл байхгүй—энэ хүмүүс яавч аврагдаж чадахгүй. Учир нь тэд үнэнийг ойлгож чадахгүй, хүлээж авч бүр ч чадахгүй; тэд мөс чанар, эрүүл ухаангүй, сэтгэх үйл явц нь хэвийн бус, тэр ч бүү хэл биеэ авч явахад шаардлагатай хамгийн наад захын суурь мэдлэг ч тэдэнд байхгүй. Тэд бол эрүүл ухаангүй хүмүүс. Бурхан ийм хүмүүсийг яасан ч авардаггүй. Арай хэвийн сэтгэхүйтэй, илүү сайн хэв чанартай хүмүүс ч гэсэн үнэнийг огт хүлээж авахгүй бол аврагдаж чадахгүй байхад эрүүл ухаангүй хүмүүсийг хэлэхийн ч хэрэггүй. Ийм хүмүүст хайраар хандаж, найдвар тээсээр байх нь хэтэрхий тэнэг, мэдлэггүй хэрэг биш үү? Би одоо та нарт хэлье: Муйхар, зориуд төвөг уддаг, учирлаад нэмэргүй хүмүүсийг чуулганаас цэвэрлэх нь туйлын зөв. Энэ нь тэдний чуулган болон Бурханы сонгосон хүмүүсийг дарамтлах явдлыг үндсээр нь тасалдаг. Энэ бол удирдагч, ажилчдын үүрэг хариуцлага юм. Хэрвээ аль нэг чуулганд ийм зүйд нийцэхгүй хүмүүс байвал Бурханы сонгосон хүмүүс тэднийг мэдээлэх ёстой бөгөөд удирдагч, ажилчид ийм мэдээлэл авмагцаа даруй шийдвэрлэх ёстой. Энэ бол зургаа дахь төрлийн хүмүүс буюу муйхар, зориуд төвөг уддаг хүмүүсийг шийдвэрлэх зарчим юм.

Ё. Байнга садар самуун үйлдэх

Долоо дахь төрөл бол садар самуун үйлддэг хүмүүс буюу нийтлэг дурдагддаг бүлэг юм. Хэдийгээр тэдний хүн чанарын илрэл тийм ч ёрын муу биш—хагарал үүсгэх, эсвэл муу үйл үйлдэж, үймээн дэгдээхтэй адилгүй ч гэсэн—тэдэнд нэг нийтлэг шинж байдаг нь эсрэг хүйстэнтэй харилцах харилцаанд нь асуудал, хэрэг явдал үргэлж гарч ирдэг явдал юм. Боломж олдох эсэхээс үл хамааран тэдэнд ийм асуудал үргэлж гардаг бөгөөд хэрвээ боломж байхгүй бол тэд боломжийг бий болгодог, ингэснээр ямар ч байсан ийм “түүх” өрнөнө. Нөхцөл байдал ямар байх, нөгөө хүн нь хэн байх, эсвэл тэр хүн тэднээс хэр хол байхаас үл хамааран ийм хэрэг явдал тэдэнд үе үе тохиолддог. Ямар хэрэг явдал вэ? Тэд хэн нэгэнтэй үерхдэг, эсвэл хэн нэгэнд ойртохыг үргэлж хүсдэг, эсвэл хэн нэгэнд сэтгэлтэй болдог, эсвэл хэн нэгэнд нүд унагадаг гэх мэт. Тэд хэвийн амьдарч, үүргээ хэвийн гүйцэтгэж үргэлж чаддаггүй, тачаангуй хүсэлдээ үргэлж автдаг. Өөрөөр хэлбэл, хэвийн хүмүүс ийм асуудалтай орооцолдохооргүй ердийн нөхцөл байдалд тэд байнга орооцолддог. Тэдэнд ямар нэг онцгой нөхцөл байдал шаардлагагүй, эсвэл хэн нэгэн боломж бүрдүүлж өгөх шаардлагагүй; эдгээр хэрэг явдал зүгээр л аяндаа тохиолддог. Ийм хэрэг гарсны дараа үр дагавар нь ямар байхаас үл хамааран нэг бүлэг хүн, эсвэл тодорхой нэг хүн үргэлж үүний төлөөсийг төлөхөд хүрдэг. Тэд ямар төлөөс төлдөг вэ? Тэдний үүргийн гүйцэтгэлд нөлөөлдөг; чуулганы ажил саатаж, саад учирдаг; зарим залуусын сэтгэл нь үймэрч, уруу татагдаж, Бурханд итгэх болон үүргээ гүйцэтгэх сонирхолгүй болдог; зарим хүн бүр үүргээ алдах юм уу орхидог. Садар самуун үйлддэг хүмүүс дэндүү төвөгтэй. Алхам тутамд нь эсрэг хүйстнүүд тэднийг тойрон эргэлдэж, тэдэнд ойртож, тэдэнтэй сээтэгнэж, тэр ч бүү хэл аальгүйтдэг. Хэдийгээр мөн чанарын ноцтой асуудал үүсэхгүй байж болох ч тэд Бурханы сонгосон хүмүүсийг хэвийн байдлаар үүргээ гүйцэтгэхэд нь ноцтой үймүүлдэг. Тэд хаашаа ч явсан бусдад, ажилд, чуулганд төвөг, үймээн авчирдаг бөгөөд боломж л гарвал өөрсдөдөө аятайхан санагдсан эсрэг хүйстнээ уруу татаж, харилцаа тогтоодог. Энэ нь дэндүү их чирэгдэлтэй. Тэд хэн нэгэнд сэтгэл алдармагц уг хүн азгүйтэж, цаашид Бурханд хэвийн итгэж, үүргээ хэвийн гүйцэтгэж чадахаа больдог. Үр дагавар нь төсөөлөхийн аргагүй. Тэр хүн уруу татагчтай холбоо барихгүй, уулзахгүй байж чаддаггүй бөгөөд үүргээ завгүй гүйцэтгэх зуураа гэрлэж, суурьшиж чаддаггүй, харилцаа нь салшгүй хэвээр байдаг. Эцэст нь юу болдог вэ? Тэд аймшигтай их зовж эхэлдэг, маш их шаналдаг! Хэрвээ тэд гамшигт шийтгүүлэх хүртлээ тэсвэл бүх зүйл нь бүрмөсөн дуусаж, аврагдах найдвар нь тасардаг. Зарим нь нэг удаа зөрчил гаргаад, засалт туулах үедээ гэмшдэггүй, харин хоёр, бүр гурав дахь удаагаа зөрчил гаргаж, хоёр гурван жилийн дотор гурав дөрвөн харилцаа үүсгэдэг нь Бурханы сонгосон хүмүүс болон чуулганы амьдралыг үймүүлж, Бурханы сонгосон хүмүүст жигшигдэхэд хүрдэг. Энэ нь насан туршдаа харамсах толбо үлдээдэг.

Зарим хүн бага зэрэг царайлаг, тодорхой хэмжээнд дэгжин, зарим нэг билиг авьяастай, эсвэл зарим чухал ажлыг гүйцэтгэж байгаагаас болоод эсрэг хүйстнүүд нь үргэлж ялаа шиг тэдэнд наалдаж, тэднийг тойрон хүрээлж байдаг. Зарим нь тэдэнд хоол зөөж, зарим нь орыг нь засч, зарим нь хувцсыг нь угааж, зарим нь эрүүл мэндийн нэмэлт бүтээгдэхүүн, гоо сайхны бүтээгдэхүүн авч өгч, жижиг бэлэг сэлт өгдөг гэх мэт. Тэд ирсэн бүхнийг угтан авч, бусдын ийм зан авир зохисгүй гэдгийг зүрх сэтгэлдээ мэдэж байсан ч огт татгалздаггүй бөгөөд эсрэг хүйсийн хэд хэдэн хүнийг нэгэн зэрэг уруу татдаг. Тэр хүмүүс тэдэнд үйлчлэх боломжийн төлөө хоорондоо өрсөлдөж, бие биетэйгээ тэмцэлдэж, атаархдаг бол садар самуун хүн тэр мэдрэмжээс таашаал авч, өөрийгөө маш дур булаам гэж үздэг. Үнэндээ эрэгтэй, эмэгтэй хүмүүсийн явдлыг насанд хүрэгчид сайн ойлгодог, зарим насанд хүрээгүй хүүхэд ч ойлгодог; зөвхөн тэнэгүүд, оюуны хомсдолтой, эсвэл сэтгэцийн өөрчлөлттэй хүмүүс л ойлгодоггүй. Энэ хүмүүс яагаад эсрэг хүйстэндээ үйлчилж, таалагдахын төлөө ингэтлээ ширүүн өрсөлддөг вэ? Энэ нь зүгээр л уруу татахыг хүсэж байгаа хэрэг биш гэж үү? Үүнийг тайлбарлах шаардлагагүй; юу болж байгааг хүн бүр мэднэ. Энэ бол хүмүүсийн сайн мэддэг, илт зохисгүй зүйл боловч тэр хүн татгалздаггүй, харин чимээгүйхэн зөвшөөрдөг—үүнийг юу гэж нэрлэдэг вэ? Үүнийг сээтэгнэх гэж нэрлэдэг. Энэ нь эрэгтэй, эмэгтэй хүмүүсийн хоорондох сээтэгнэл гэдгийг тэд мэддэг ч махан биеийн хүсэл тачаалаас үүдэх өдөөлтийн төлөө үүнээс татгалзахыг хүсдэггүй. Тэд энэ мэдрэмжийг нэг төрлийн таашаал, дэлхий дээрх ямар ч амтат хоолноос илүү сайхан зүйл гэж үздэг тул татгалздаггүй. Тухайн хүн татгалзахгүй байх үед тэднийг уруу татаж байгаа хүмүүс бүр ч их баярлаж, өөрсдийгөө тэр хүнд таалагддаг гэж бодон, дотроо энэ нөхцөл байдлыг таашаадаг. Тэр хүн бодитой харилцаа үүсээгүй цагт энэ нь ноцтой зүйлд тооцогдохгүй, шүтлэггүй хүмүүсийн дундах садар самуун явдал хамаагүй дор, энэ бол сайндаа л уруу таталт гэж тооцогддог, жирийн үерхэлтэй адилхан гэж боддог. Гэхдээ үерхэл ийм байх ёстой гэж үү? Өнөөдөр нэг хүнтэй, маргааш өөр хүнтэй, хэнтэй ч хамаагүй ахин дахин хөнгөмсгөөр үерхэж, уруу татдаг. Ийм садар самуун хүмүүс хаа ч явсан тачаангуй хүслээ гаргах, гайхуулах, уруу татахыг урьтал болгодог. Тэд хэдий чинээ олон хүнийг уруу татна, төдий чинээ аз жаргалтай байдаг. Эцэст нь юу болдог вэ? Ахин дахин гайхуулсны дараа зарим ах эгч тэдний зан авирыг ялган таньж, дээд түвшний удирдагчдад хамтдаа захидал бичдэг. Мөрдөн шалгалтаар тэдний мэдээллийг баталгаажуулж, садар самуун хүнийг чуулганаас цэвэрлэдэг. Юу болдгийг харав уу? Тэдний Бурханд итгэх зам ингээд дуусаж байгаа биш үү? Тэдний төгсгөл илчлэгдсэн. Хүмүүсийн тэвчишгүй гэж үздэг тэдний үйлдэл, зан авир Бурханд бүр ч жигшүүртэй байдаг. Энэ хүмүүсийн гаргадаг зан авир нь хүмүүсийн хоорондох зүй зохистой харилцааг төлөөлдөггүй, хэвийн хүний хэрэгцээг ч тусгадаггүй. Тэдний үйлдлийг гуравхан үгээр тодорхойлж болно: “садар самуун явдал.” Садар самуун явдал гэж юуг хэлдэг вэ? Энэ нь эсрэг хүйстэнтэйгээ замбараагүй харилцаа тогтоож, бусдыг хүссэнээрээ хариуцлагагүйгээр уруу татаж, эсрэг хүйстнээ өдөж, дарамтлахыг хэлнэ. Энэ бол хуял тачаалаар наадаж, ингэхдээ төлөөс юм уу үр дагаврыг бодолцохгүй байгаа хэрэг юм. Хэрвээ эцэст нь хэн нэгэн өгөөш үмхэж, романтик байдлаар хайр дурлалаа илэрхийлбэл тэд дахиад хүлээн зөвшөөрөхгүй болж, “Би зүгээр л тоглож байсан юм. Чи нухацтай авч үзээ юу? Би үнэндээ тийм утгаар хэлээгүй; чи хэтрүүлж бодоод байна” гэдэг. Энэ нь хүмүүсийг уруу татаж байгаа диавол биш гэж үү? Нэг хүнийг уруу татсаныхаа дараа тэд дараагийнхаа байг хайж, бусдыг уруу татдаг. Тэд ямар муухай, хорлонтой юм бэ! Хэн нэгнийг уруу татсаныхаа дараа тэд хүлээн зөвшөөрөхөөс татгалздаг. Хэрвээ хэн нэгэн ийм хүнд төөрөлдөж, орооцолдвол энэ нь жигшүүртэй биш гэж үү? (Тийм ээ.) Бусдыг хөнгөмсгөөр уруу татдаг хүмүүс үзэн ядмаар уу? (Тийм.) Хэрвээ хүн гэрлэх насанд хүрч, насанд хүрсэн бол Бурханы гэр тэднийг хэвийн үерхэж, эсвэл гэрлэж, хамтдаа хэвийн байдлаар амьдрахыг нь эсэргүүцдэггүй бөгөөд үүнийг нь зөвшөөрч, ийм юм хийх эрх чөлөө олгодог гэдгийг Бурханы гэр анхнаасаа мэдэгдсэн. Гэхдээ хэд хэдэн нөхцөл бий: Садар самуун үйлдэхийг зөвшөөрөхгүй; эсрэг хүйстнээ хөнгөмсгөөр уруу татаж, сээтэгнэж, дураараа дарамтлахыг зөвшөөрөхгүй. Бурханы гэр үерхэхийг хязгаарладаггүй ч хөнгөмсгөөр уруу татахыг зөвшөөрдөггүй. Хөнгөмсгөөр уруу татах гэж юу гэсэн үг вэ? Энэ нь эсрэг хүйстнээ дарамталж, дараа нь тэрийгээ хүлээн зөвшөөрөхгүй байхыг хэлнэ. Тэдний дарамталдаг хүмүүс чин сэтгэлээсээ хайрладаг хүн нь биш; тэд урт хугацааны харилцаа тогтоох, эсвэл гэрлэх бодолгүй, харин зүгээр л уруу татаж, нөгөө хүнээрээ тоглож, тэднээс таашаал авч, сэтгэлийн хөөрөл эрэлхийлж, хэд хэдэн хамтрагчтай орооцолдож, шалиг хүн шиг авирлахыг хүсдэг—үүнийг садар самуун явдал гэж нэрлэдэг. Чуулганд садар самуун явдлыг зөвшөөрдөггүй бөгөөд хэрвээ ийм зүйл гарвал холбогдох талуудыг хүмүүсийг зайлуулах зарчмын дагуу шийдвэрлэх ёстой. Мэдээж сайн мэдээний багууд дотор, бүтэн цагийн үүрэгтэй чуулганы ч бай, жирийн чуулганы ч бай, сайн мэдээ номлодог хүмүүст ийм нөхцөл байдал гарахыг зөвшөөрөхгүй. Хэрвээ хэн нэгэн хүн сайн мэдээ түгээх нэрийдлээр бусдыг хөнгөмсгөөр уруу татаж, хамтран ажиллахдаа зөвхөн эсрэг хүйстнээ сонгож, эсвэл зөвхөн эсрэг хүйстэндээ сайн мэдээ номлож, улмаар боломжийг ашиглан зохисгүй харилцаа тогтоовол энэ нь Бурханы сайн мэдээний ажлыг үймүүлж, саад болдог. Удирдагч, ажилчид ийм хүмүүсийг даруй цэвэрлэх ёстой.

Зарим хүн эсрэг хүйстнээ олж, садар самуун үйлдэхийн тулд насыг үл тоодог бөгөөд насны хязгаар тавьдаггүй. Тэд ичих нүүргүйгээр чадах чинээгээрээ олон хүн уруу татахыг л хичээдэг. Зарим нь эсрэг хүйстнээ уруу татахдаа зөвхөн махан биеийн тачаангуй хүслээ хангаад зогсдоггүй— тэд нөгөө хүнээсээ амьжиргааны зардлаа төлүүлэх, юм авхуулах гэх мэт зүйл шаарддаг. Хэрвээ та нар ийм хүмүүсийг олж илрүүлбэл, эсвэл хэн нэгэн хүн ийм явдлыг мэдээлбэл тэднийг даруй шийдвэрлэх ёстой. Цорын ганц шийдэл нь энэ хүмүүсийг зайлуулах, бүрмөсөн зайлуулах явдал юм. Учир нь ийм асуудалтай хүмүүсийн хувьд энэ нь яавч түр зуурын асуудал биш. Ялангуяа гэрлэсэн хүмүүсийн хувьд бүр ч тийм байдаг—гэртээ хань ижилтэй хэр нь сайн мэдээ номлох нэрийдлээр эсрэг хүйстнээ тусгайлан oнилсоор байдаг. Тэд баян, ядуу ямар ч хамаагүй хүн хайдаг бөгөөд хэрвээ таалагдсан хүнээ олбол сайн мэдээ ч номлохоо болиод тэр хүнтэй хамт зугтаж—зүгээр л Бурханд итгэхээ больдог. Хэрвээ ийм хүмүүсийг эртхэн олж илрүүлж чадвал өөр боломж олгохгүйгээр, цаашид ажиглах шаардлагагүйгээр сайн мэдээ номлодог хүмүүсийн эгнээнээс хурдан, бүрмөсөн зайлуулах ёстой. Ойлгож байна уу? Зарим хүн: “Зарим хүний амьдрал хэцүү байдаг. Хэрвээ тэд гэр бүл зохиохын тулд эсрэг хүйстнээ уруу татаад, нөгөө хүн нь Бурханд итгэж, тэднийг дэмжиж чадвал энэ нь хоёуланд нь ашигтай нөхцөл байдал биш гэж үү?” гэж хэлдэг. Би чамд хэлье, ийм хүмүүсийг аль болох эртхэн зайлуулах хэрэгтэй; тэд гэр бүлийн амьдралын төлөө бус, харин садар самуун үйлдэхийн төлөө л байдаг. Би яагаад ийм итгэлтэй байна вэ? Хэрвээ тэд садар самуун үйлддэг төрлийн хүн биш байсан бол Бурханд итгэснийхээ дараа тийм зан авираа яавч үргэлжлүүлэхгүй, харин жигшмээр гэж үзэх байсан, ялангуяа гэрлэсэн бол бүр ч тэгэх байсан. Одоо дэлхий даяарх чиг хандлага садар самуун, хорон муу байна; хүмүүс тачаангуй хүсэлдээ ташуурч, ямар ч бие барих шаардлагагүйгээр хэн нь илүү олон эсрэг хүйстнээ уруу татаж чадахаа үзэн өрсөлддөг, учир нь энэ нийгэм, энэ хүн төрөлхтөн эдгээр үйлдлийг яллаж, шоолдоггүй. Тиймээс хүмүүс садар самуун үйлдэж, биеэ үнэлж мөнгө олж чадвал энэ нь ур чадвар, чадамжийн тэмдэг гэж боддог. Тэд үүнийг бахархах зүйл гэж үздэг. Гэвч Бурханд итгэсний дараа эдгээр явдлын талаарх хүмүүсийн үзэл бодол бүрэн өөрчлөгддөг. Тэд махан биеийн тачаангуй хүсэлд хандах зөв арга замыг олдог бөгөөд энэ нь юуны түрүүнд биеэ барихыг шаарддаг. Хүн яаж биеэ барьж болох вэ? Хүмүүс ичгүүр сонжуурыг мэддэг байх хэрэгтэй, ичих мэдрэмжтэй байх хэрэгтэй. Үүнийг л хэвийн хүн чанар гэж нэрлэдэг. Хүн бүрд тачаангуй хүсэл байдаг ч хүмүүс биеэ барьж, ичих мэдрэмжтэй байх хэрэгтэй. Тэдэнд иймэрхүү бодол төрсөн ч гэсэн Бурханд итгэдэг, мөс чанар, эрүүл ухаантай учраас биеэ барих ёстой. Тэд оюун санаанд нь байгаа зохисгүй бодлыг яавч дагах ёсгүй, тэр тусмаа дураар нь тавьж болохгүй. Тэд эдгээр асуудлыг шийдвэрлэхийн тулд үнэнийг эрж хайх ёстой. Үнэнийг ойлгодоггүй шинэ итгэгчид байлаа ч гэсэн хүний ёс суртахууны хамгийн наад захын стандартаар өөрсдийгөө хэмжих ёстой. Хэрвээ чамд ийм түвшний биеэ барих чадвар ч байхгүй бол чамд хэвийн хүн чанар, хэвийн хүн чанарын мөс чанар, эрүүл ухаан дутагдаж байна. Бүх төрлийн амьтан энэ тал дээр тодорхой дэг журмыг дагаж, дүрмийг баримталдаг, цадиггүй авирладаггүй; хүмүүсийн хувьд цадиггүй авирлах магадлал бүр ч бага байх ёстой бөгөөд бүр ч их биеэ барих ёстой. Хэрвээ чамд ийм түвшний биеэ барих, өөрийгөө хянах чадвар ч байхгүй бол чи яаж үнэнийг эрж хайж, хэрэгжүүлнэ гэж найдаж чадах юм бэ? Хэрвээ чи хорон муу тачаалаа ч шийдвэрлэж чадахгүй бол завхарсан зан чанараа яаж шийдвэрлэж чадах юм бэ? Бурханыг эсэргүүцэж, Бурханаас урвадаг уг чанарыг чинь шийдвэрлэх бүр ч боломжгүй байх бус уу? (Тийм.) Хэрвээ чи махан биеийн тачаангуй хүслийг ч шийдвэрлэж чадахгүй бол завхарсан зан чанараа шийдвэрлэнэ гэж яаж найдах юм бэ? Энэ талаар бодоод ч хэрэггүй. Чи үүнд хүрч чадахгүй.

Зарим хүн сайн мэдээ номлох зуураа үерхэх боломжийг үргэлж хайдаг бөгөөд ийм явдал байнга тохиолддог. Хийвэл зохих ажлаа үл тоомсорлон хайр дурлалын харилцаанд зуршмал байдлаар оролцдог хүмүүс зайлуулагдаж, шийдвэрлэгдсэн, харин хааяа гэм буруу үйлддэг хүмүүс анхааруулга авдаг. Хорон муу зан чанартай энэ хүмүүс тохиромжтой нөхцөл байдлыг олж, амраг гэж тооцогдох хүнтэйгээ учирмагцаа уруу таталтад автдаг. Ийнхүү Бурханд итгэснээр ерөөл хүртэх санаархал нь хорон муу тачаал дунд нь замхардаг. Тэд хайр дурлалын харилцаанд ормогцоо бусад бүх зүйлийг үл тоомсорлож, тэр ч бүү хэл ерөөгдөх санаархлаа орхиж, зөвхөн махан биеийн аз жаргалыг хөөцөлддөг. Нэг хоёр удаа зөрчил гаргасны дараа тэд өөрсдийгөө бага зэрэг буруутгаж, шаналдаг ч гурав дөрвөн удаагийн зөрчлийн дараа энэ нь садар самуун явдал болдог. Садар самуун явдал тогтмогц тэд өөрсдийгөө буруутгах юм уу шаналахаа больдог, учир нь хүний хүн чанарын хамгийн наад захын суурь болох ичгүүрийн давхарга хэдийнээ цоорсон байдаг. Тэд садар самуун явдлыг ичгүүртэй гэж үзэхээ больж, улмаар үргэлжлүүлэн үйлддэг. Садар самуун явдлаа үргэлжлүүлэн үйлдэж чаддаг хүмүүс тачаангуй хүсэлдээ тун их ташуурдаг бөгөөд биеэ барьж чаддаггүй. Ийм хүмүүсийг чуулганд байхыг зөвшөөрдөггүй бөгөөд цэвэрлэх ёстой; тэднийг бүү өөгшүүл, тэднийг үлдээх гэж ямар ч шалтаг бүү тооч. Бурханы гэрт сайн мэдээ номлох хүмүүс дутаагүй; суудал дүүргэх ийм шалиг хүмүүс хэрэггүй, учир нь энэ нь Бурханы нэрийг ноцтой гутаадаг. Тиймээс хэрвээ хэн нэгэн мэдээлбэл, эсвэл чи сайн мэдээний баг доторх ийм хүмүүсийг өөрөө олж илрүүлбэл юу хийхээ мэдэж байх ёстой. Хэрвээ зарим шинэ итгэгч ийм асуудалтай байвал та нар эхлээд энэ асуудлын талаарх үнэнийг нөхөрлөж, садар самуун үйлддэг хүмүүст хандах чуулганы зарчим, хандлага ямар болохыг хүн бүрд мэдэгдэх ёстой. Хамгийн наад зах нь, тэднийг үүнд автахаас сэргийлэх, мөн сайн мэдээ номлох явдлыг ийм зан авир гаргах боломж болгон ашиглаад, эцэст нь хариуцсан хүмүүс юм уу удирдагч, ажилчдыг холбогдох үнэн-зарчмыг урьдчилан нөхөрлөөгүй гэж буруутгахаас сэргийлэхийн тулд тэдэнд урьдчилсан анхааруулга өгөх ёстой. Тиймээс ийм хэрэг гарахаас өмнө, зарим хүн ийм хүмүүс болон хэрэг явдалд хандах Бурханы гэрийн хандлагыг мэдэхээс өмнө, хүмүүс эдгээр асуудлын талаар тодорхой мэдэхгүй байх үед удирдагч, ажилчид эдгээр зарчмыг тэдэнд тодорхой, ойлгомжтой нөхөрлөх ёстой, ингэснээр тэд эдгээр хэрэг явдал ямар зан авир, уг чанарт хамаарахыг болон ийм асуудал, хүмүүст хандах Бурханы гэрийн хандлага ямар болохыг мэдэх болно. Эдгээр зарчмыг сайтар нөхөрлөсний дараа хэрвээ тэд эдгээр зарчмыг мэдсээр байж өөрийнхөөрөө зүтгэж, замаасаа буцахгүй бол тэднийг шийдвэрлэж, арга хэмжээ авах ёстой, тэднийг зайлуулах ёстой. Хэрвээ ийм хүмүүс чуулганд гарч ирж, бусдыг уруу татах замаар байнга хэрэг тарьж, эсвэл эсрэг хүйстнээ байнга дарамталж байвал тэдэнд гарцаагүй асуудал байна. Бодитой асуудал гараагүй байсан ч удирдагч, ажилчид энэ хүмүүст анхааруулж, тэднийг шийдвэрлэх ёстой, эсвэл тэднийг хүмүүс үүргээ гүйцэтгэж буй газраас холдуулах ёстой; ноцтой тохиолдолд шууд зайлуулах ёстой. Хүмүүсийн хүн чанарын илрэлийн долоо дахь талын тухай бидний нөхөрлөл ингээд өндөрлөж байна.

Удирдагч, ажилчдын үүрэг хариуцлага (27)

Өнөөдөр бид удирдагч, ажилчдын үүрэг хариуцлагын сэдвээр үргэлжлүүлэн нөхөрлөх болно. Өмнө нь бид арван дөрөв дэх үүрэг хариуцлага хүртэл нөхөрлөсөн бөгөөд энэ үүрэг хариуцлагын дор нөхөрлөөгүй хэд хэдэн дэд сэдэв байсаар байгаа. Нөхөрлөхөөсөө өмнө эхлээд удирдагч, ажилчдын хэдэн үүрэг хариуцлага байгааг эргэн санацгаая. (Арван тав байдаг.) Тэдгээрийг уншаарай.

(Удирдагч, ажилчдын үүрэг хариуцлага:

1. Бурханы үгийг идэж, ууж, ойлгож, Бурханы үгийн бодит байдал руу ороход хүмүүсийг хөтлөх.

2. Төрөл бүрийн хүний байдлыг танин мэдэж, бодит амьдралд нь тулгарч байгаа амь-оролттой холбоотой төрөл бүрийн бэрхшээлийг шийдвэрлэх.

3. Үүрэг тус бүрийг сайн гүйцэтгэхийн тулд ойлгох ёстой үнэн-зарчмыг нөхөрлөх.

4. Төрөл бүрийн чухал ажлыг хариуцаж байгаа ажилтнууд болон янз бүрийн ажлын зааварлагч нарын нөхцөл байдалтай байнга танилцаж, тохиромжгүй хүмүүсийг ашигласнаас үүдэн гарах хохирлоос сэргийлж, хохирлыг багасгаж, ажлын үр бүтээлтэй, жигд ахиц дэвшлийг хангахын тулд шаардлагатай үед үүргийнх нь хуваарилалтыг даруй тохируулах юм уу чөлөөлөх.

5. Ажлыг саадгүй явуулахын тулд төрөл бүрийн ажлын байдал болон ахиц дэвшлийг байнга цаг тухайд нь ойлгож мэдэх, ажил дээрх асуудлыг даруй шийдвэрлэж, гажуудлыг засаж, дутагдлыг нөхөж чаддаг байх.

6. Үнэнийг эрэлхийлдэг хүн бүхэнд сургалтад хамрагдаж, аль болох хурдан үнэн-бодит байдалд орох боломж бүрдүүлэхийн тулд шалгуур хангасан бүх төрлийн авьяастай хүмүүсийг дэвшүүлж, хөгжүүлэх.

7. Өөр өөр төрлийн хүмүүсийг хүн чанар, давуу талд нь үндэслэн оновчтой хуваарилж, ашигласнаар хүн бүрийг хамгийн хэрэгтэй газар нь тавих.

8. Ажил дээр тулгарсан төөрөгдөл, бэрхшээлийн талаар даруй мэдээлж, шийдвэрлэхээр эрж хайх.

9. Бурханы гэрийн янз бүрийн ажлын зохицуулалтыг шаардлагынх нь дагуу үнэн зөв дамжуулж, тарааж, хэрэгжүүлж, хэрэгжилтийнх нь төлөв байдлыг зааварчлан чиглүүлж, хянаж, шавдуулж, шалгаж, хянан дагах.

10. Бурханы гэрийн төрөл бүрийн эд зүйлсийг (ном, төрөл бүрийн хэрэгсэл, үр тариа гэх мэт) зүй ёсоор хамгаалж, зохистой хуваарилж, эвдрэл гэмтэл, үргүй зардлыг бууруулахын тулд тогтмол үзлэг шалгалт, техник үйлчилгээ, засвар хийх; түүнчлэн ёрын муу хүмүүс тэдгээрийг эзэмшихээс сэргийлэх.

11. Ялангуяа тахилыг системтэйгээр бүртгэж, тоолж, хамгаалах ажилд стандартад нийцсэн хүн чанартай, найдвартай хүмүүсийг сонгох; үрэлгэн байдал, үргүй зардал, мөн үндэслэлгүй зардлын тохиолдлуудыг даруй илрүүлж чаддаг байхын тулд орлого, зарлагыг тогтмол нягталж, шалгах—иймэрхүү зүйлийг эцэс болгож, үндэслэлтэй нөхөн төлбөр шаардах; дээр нь нэмээд, тахил муу хүмүүсийн гарт орж, тэдний эзэмшилд очихоос бүхий л аргаар сэргийлэх.

12. Бурханы ажил болон чуулганы хэвийн дэг журмыг үймүүлж, саад болдог янз бүрийн хүмүүс, үйл явдал, зүйлсийг даруй, үнэн зөв олж илрүүлэх; тэдгээрийг зогсоож, хязгаарлаж, нөхцөл байдлыг эргүүлэх; түүнчлэн, Бурханы сонгосон хүмүүсийг тийм зүйлсийг ялган таних чадвартай, тэдгээрээс сургамж авдаг болгохын тулд үнэнийг нөхөрлөх.

13. Бурханы сонгосон хүмүүсийг антихристийн үймээн, төөрөгдөл, хяналт, хор хөнөөлөөс хамгаалж, тэднийг антихристийг ялган таньж, зүрх сэтгэлээсээ авч хаядаг болгох.

14. Бүх төрлийн ёрын муу хүмүүс болон антихристүүдийг даруй ялган таньж, дараа нь зайлуулж, хөөх.

15. Бүх төрлийн чухал ажилтнуудыг хамгаалж, гадаад ертөнцийн хөндлөнгийн нөлөөнөөс халхавчлан, ажлын янз бүрийн чухал зүйлсийг эмх цэгцтэй байдлаар явуулж чаддаг байлгахын тулд аюулгүй байдлыг нь хангах.)

Энэ арван таван үүрэг хариуцлагыг бүгд тодорхой сонссон уу? (Тийм ээ.) Удирдагч, ажилчдын арван дөрөв дэх үүрэг хариуцлага бол “Бүх төрлийн ёрын муу хүмүүс болон антихристүүдийг даруй ялган таньж, дараа нь зайлуулж, хөөх” юм. Тэгвэл янз бүрийн ёрын муу хүмүүсийг яаж ялган таних вэ? Эхний шалгуур нь тэдний Бурханд итгэх зорилгод үндэслэдэг. Бид хүмүүсийн Бурханд итгэх зорилгыг хэдэн зүйлд хуваасан бэ? Бид есөн зүйлд хуваасан: Нэгдүгээрт, албан тушаалтан болох хүслээ хангах; хоёрдугаарт, эсрэг хүйстнээ хайх; гуравдугаарт, гамшгаас зайлсхийх; дөрөвдүгээрт, завшааныг ашиглах; тавдугаарт, чуулганыг шулж амьдрах; зургаадугаарт, хоргодох; долоодугаарт, хүчирхэг ар тал олох; наймдугаарт, улс төрийн зорилгоор хөөцөлдөх; есдүгээрт, чуулганыг хянах. Энэ бол Бурханд итгэх сэдэл, зорилгод нь үндэслэн янз бүрийн хүмүүсийн мөн чанарыг ялган таних явдал юм. Зайлуулж, хөөх шаардлагатай янз бүрийн хүмүүсийг ялган таних хоёр дахь шалгуур нь тэдний хүн чанар-мөн чанарын янз бүрийн талууд дахь илрэлд үндэслэдэг. Энэ шалгуурт хэдэн илрэл багтдаг вэ? Нэгдүгээрт, хов жив ярих дуртай; хоёрдугаарт, завшааныг далимдуулах дуртай; гуравдугаарт, цадиггүй, биеэ барьдаггүй байх; дөрөвдүгээрт, өшөө авах хандлагатай байх; тавдугаарт, хэл амаа захирч чадахгүй байх; зургаадугаарт, учирлаад нэмэргүй, зориуд төвөг уддаг, хэн ч дургүйг нь хүргэж зүрхэлдэггүй байх; долоодугаарт, байнга садар самуун үйлдэх; наймдугаарт, хэдийд ч урваж чаддаг байх; есдүгээрт, хэдийд ч орхиод явж чаддаг байх; аравдугаарт, шийдэмгий бус байх; арван нэгдүгээрт, хулчгар, сэжигч байх; арван хоёрдугаарт, төвөг удах хандлагатай байх; арван гуравдугаарт, төвөгтэй нөхцөл байдалтай байх. Нийт арван гурван илрэл бий. Удирдагч, ажилчдын арван дөрөв дэх үүрэг хариуцлага бол “Бүх төрлийн ёрын муу хүмүүс болон антихристүүдийг даруй ялган таньж, дараа нь зайлуулж, хөөх” юм. Эхний шалгуур буюу хүний Бурханд итгэх зорилготой холбоотой асуудлуудыг аль хэдийн нөхөрлөсөн. Бид бас хоёр дахь шалгуур болох тэдний хүн чанарын эхний долоон асуудлын талаар аль хэдийн нөхөрлөсөн. Өнөөдөр бид тэдний хүн чанарын найм дахь илрэл болох “Хэдийд ч урваж чаддаг байх” гэдгээс эхлэн нөхөрлөх болно.

14-р зүйл: Бүх төрлийн ёрын муу хүмүүс болон антихристүүдийг даруй ялган таньж, дараа нь зайлуулж, хөөх (VI хэсэг)

Янз бүрийн ёрын муу хүмүүсийг ялган таних стандарт ба үндэслэл

II. Хүн чанарт нь үндэслэх

Ж. Хэдийд ч урваж чаддаг байх

Чуулганаас хэдийд ч урваж чадах нь илт харагддаг хүмүүс—ийм төрлийн хүмүүсийг та нар таньж чадна биз дээ? Энэ хүмүүсийн асуудал маш ноцтой юу? (Тийм.) Зарим хүн хулчгар зангаасаа болж чуулганаас урвадаг бол зарим нь ёрын муу хүн чанар, эсвэл өөр асуудлаас болж урвадаг. Шалтгаан нь юу ч байсан, ийм төрлийн хүмүүс хэдийд ч ах эгч нараас урваж, Бурханаас урваж чаддаг баримт нь тэд бол найдваргүй гэдгийг харуулдаг. Хэрвээ тэд чуулганы тухай зарим чухал мэдээлэл, эсвэл ах эгч нарын хувийн мэдээллийг, жишээлбэл, ах эгч нар хаана амьдардаг, чуулганы удирдагчид хэн болох, чуулган ямар ажил хийдэг, эсвэл хэн ямар чухал ажил, үүрэг гүйцэтгэдэг зэргийг мэдвэл аюул тулгарах үед, эсвэл тодорхой онцгой нөхцөл байдалд энэ мэдээллийг задруулж, чуулган болон ах эгч нараас урваж болзошгүй. Тэдний ингэж үйлддэг нь нэг талаар, өөрсдийгөө хамгаалж, аюулгүй байдлаа хангах явдал юм. Нөгөөтээгүүр, тэд зориуд ийм маягаар авирлаж, энэ мэдээлэлд нухацтай хандалгүй, хувийн ашиг хонжооныхоо төлөө хэдийд ч задруулж, урваж чадна. Жишээлбэл, зарим хүн агуу улаан лууд баривчлагддаг ба байцаалтын үеэр агуу улаан луу тэднийг сүрдүүлж, уруу татаж, эсвэл бүр эрүүдэн шүүж хэрэг хүлээлгэхээр албадан, хэргээ хүлээвэл суллана гэж хэлдэг, тиймээс тэд эрх чөлөөгөө олж авахын тулд ах эгч нар болон чуулганы талаар мэдэх бүх мэдээллээ задруулан урвадаг. Ийм төрлийн хүмүүс бол Иудасын сонгодог жишээ юм. Надад хэл дээ, Иудасын сонгодог жишээ болсон ийм төрлийн хүмүүст хэрхэн хандаж, тэдэнд яаж арга хэмжээ авах ёстой вэ? (Ийм төрлийн хүмүүсийг даруй хөөж, бас хараах ёстой.) Ихэвчлэн, энэ ердийн Иудасууд—санаатай ч бай, санамсаргүй ч бай—чуулганы тодорхой нөхцөл байдлын талаар асууж сураглаж, эсвэл олж мэдээд, үүнийгээ санаж явдаг. Хожим нь, ямар нэгэн нөхцөл байдалтай тулгарч, баривчлагдах үедээ тэд энэ мэдээллийг задруулдаг. Гаднаа тэд эдгээр нарийн ширийн зүйлийг асууж сураглаж, мэдэж авч байгаа нь агуу улаан лууд мэдээллийг зориуд өгөх зорилготой биш мэт санагдаж болох ч баривчлагдах үедээ тэд өөрсдийгөө хянаж чаддаггүй. Үүний үр дүнд тэдний мэдээлэл задруулсан нь чуулганд зарим сөрөг үр дагаврыг авчирдаг. Тиймээс, тэд эдгээр нарийн ширийн зүйлийг санаандгүй асууж сураглаж, мэдэж авч байгаа нь ердийн яриа юм уу дэмий чалчихтай адил шинжтэй биш; харин тэд үүнийг санаатайгаар, зорилготойгоор хийж байгаа хэрэг юм. Энэ нь хожим тэднийг Иудас болох нөхцөлийг бүрдүүлдэг. Бусдын мэдээллийг хэнэг ч үгүй задруулдаг хүмүүсийн асуудлыг үнэнийг нөхөрлөх, эсвэл анхааруулга өгөх зэрэг аргаар шийдвэрлэж болох уу? (Үгүй.) Яагаад үгүй гэж? (Яагаад гэвэл ийм төрлийн хүмүүс мөс чанар, эрүүл ухаангүй байдаг бөгөөд үнэнийг хүлээн авахгүй тул тэдэнтэй үнэнийг нөхөрлөх нь хэрэггүй юм.) Бусдыг хэнэг ч үгүй хорлож чаддаг ийм төрлийн ёрын муу хүнд хэрхэн арга хэмжээ авах ёстой вэ? Ганцхан шийдэл байдаг нь тэднийг зайлуулах явдал юм, учир нь тэдний хийсэн зүйл ах эгч нарыг хорлоод зогсохгүй чуулганы ажлыг үймүүлдэг. Иймэрхүү зан авирыг ах эгч нараас урваж, чуулганаас урвасан хэрэг гэж тодорхойлж болох тул ийм төрлийн хүмүүсийг зайлуулж, хөөх ёстой. Хэдийгээр ийм төрлийн хүмүүсийг антихристүүд гэж тодорхойлж болохгүй ч тэднийг чуулганы ажилд саад болж, үймүүлдэг ёрын муу хүмүүс гэж тодорхойлох хангалттай үндэслэл бий. Тиймээс, ийм хүмүүсийг зайлуулах нь зарчимд бүрэн нийцнэ. Энэ хүмүүс үнэнийг сонирхдоггүй; тэд зүгээр л удирдагч, ажилчид болон зарим ах, эгчийн талаарх нарийн ширийн зүйлийг хаа сайгүй асууж сураглах дуртай байдаг. Тэд Бурханд хэдэн жил итгэсэн бөгөөд олон үнэнийг ойлгоогүй—тэгсэн хэр нь удирдагч, ажилчид болон ах эгч нарын гэр бүлийн талаар нэлээд их мэдээлэл цуглуулсан байдаг. Аль ч ах, эгчийг дурдсан бай, тэд түүний талаарх зарим мэдээллийг хэлж өгч чаддаг бөгөөд энэ нь бусдыг нэлээд цочирдуулдаг. Хэдийгээр тэд удирдагч, ажилчид биш ч захиргааны ажил, янз бүрийн хэлтсийн зааварлагч нар, гадаад хэрэг явдалтай холбоотой зарим ажил зэрэг чуулганы тодорхой дотоод асуудлын талаар асууж сураглахдаа үргэлж хорхойсож байдаг. Тэд хэн үүргээ гүйцэтгэхээр ямар газар луу явсан, хэзээ явсан, хэн дэвшсэн, хэн чөлөөлөгдсөн, чуулганы ажлын тодорхой талууд хэрхэн явагдаж байгааг байнга асуудаг. Эдгээр зүйлийг асууж сурагласныхаа дараа тэд мэдээллийг хаа сайгүй тараадаг. Бүр ч жигшмээр нь, зарим хүн асууж сурагласныхаа дараа цуглуулсан мэдээллээ бүр бичиж тэмдэглэдэг. Энэ нь тэдэнд далд сэдэл байгааг харуулж байгаа биш гэж үү? (Тийм.) Агуу улаан лууны улсад өөрсдийнхөө хэргийг тэмдэглэхдээ тэд код юм уу далд утгатай үг ашиглахаа мэддэг боловч бусдын мэдээллийг тэмдэглэхдээ өчүүхэн төдий ч мэргэн ухаантай арга ашигладаггүй, харин ч ах эгч нарын жинхэнэ нэр, гадаад төрх, нас, утасны дугаар болон бусад нарийн ширийн зүйлийг зүгээр л бичиж тэмдэглэдэг. Тэд урвахаар санаархаж байгаа биш үү? Тэд муу санаа зорилготой байдаг бөгөөд үнэхээр урвахаар санаархдаг. Аюултай зүйл тохиолдож, цагдаа нар тэдний тэмдэглэсэн мэдээллийг хурааж авмагц цагдаа нар тэднийг эрүүдэн шүүх ч үгүй зөвхөн сүрдүүлж, айлган сүрдүүлэхэд л тэд юу ч нуулгүйгээр бүх зүйлийг нэгд нэггүй мэдүүлдэг. Мартсан зүйлээ тэд бүр тархиа гашилган байж санахыг хичээдэг бөгөөд ямар нэг зүйл санамагцаа тэр даруй цагдаа нарт хэлдэг. Тэд бүр цагдаа нарыг ах эгч нарын гэр лүү, удирдагч, ажилчдын гэр лүү, чухал үүрэг гүйцэтгэж байгаа хүмүүсийн байрлаж буй газар луу дагуулж очин, тэднийг баривчлуулдаг. Ийм хүмүүс туйлын олиггүй гэж та нар бодохгүй байна уу? (Тийм.) Бусдаас урвахаас нь өмнө тэдний зан авир ёрын муу хүнийх шиг харагддаггүй, антихристийнх шиг бүр ч харагддаггүй—энэ нь зүгээр л ердийн нэг завхарсан хүний илрэл байж магадгүй—гэвч тэд баривчлагдмагцаа аль ч ах, эгчээс амархан урваж чаддаг. Ганц энэ илрэл л тэднийг ёрын муу хүмүүс болон антихристүүдээс ч илүү өөдгүй болгодог. Тэдний махан бие хэтэрхий сул дорой, цаашид тэвчиж чадахгүй учраас ноцтой албадлага, эрүү шүүлт, хавчлагын дор ялихгүй бага мэдээллийг өөрийн эрхгүй задруулдаг юм биш. Харин ч тэд ах эгч нарын аюулгүй байдлыг огтхон ч хайхрахгүйгээр, чуулганы ажлыг бүр ч бодолцохгүйгээр, мэдэх бүх мэдээллээ санаачилгаараа, юу ч бодолгүйгээр задруулдаг. Энэ бол туйлын олиггүй хэрэг! Энэ бол Иудас шиг төрлийн хүмүүсийн илрэлүүдийн нэг юм.

Хамгийн ялихгүй шалтгаанаар чуулган болон ах эгч нарыг мэдээлэхээр эрмэлздэг өөр нэг төрлийн хүмүүс бий. Жишээлбэл, тэд байгалийн гамшиг, өвчин эмгэг, хулгай дээрэмтэй тулгарах үедээ Бурханы талаар гомдоллодог бөгөөд ах эгч нар хайраар дутмаг, бэрхшээлээ шийдвэрлэхэд нь тусалдаггүй гэж бас гомдоллодог. Энэ нь тэднийг чуулган болон ах эгч нараас урвахыг хүсэхэд хүргэдэг. Зарим хүн болчимгүй муу үйл хийж засалт туулдаг бөгөөд ах эгч нар ч бас тэднээс зайгаа барьдаг; энэ нь тэдэнд Бурханы гэрт хайр дутмаг гэсэн мэдрэмж төрүүлдэг тул тэд: “Та нар бүгд надад дургүй болчихсон биз дээ? Та нар бүгд намайг дорд үздэг биз дээ? Би бурханд итгээд үнэхээр ерөөл хүртэж чадах уу? Хэрвээ би ерөөл хүртэхгүй бол та нарыг бүгдийг чинь мэдээлнэ дээ!” хэмээн хэнэггүй хэлдэг. Энэ бол ийм хүмүүсийн хамгийн “сонгодог” үг юм. “Хэрвээ би ерөөл хүртэхгүй бол та нарыг бүгдийг чинь мэдээлнэ дээ!” гэх энэ үг тэдний хувьд “сонгодог” үг гэж Би яагаад хэлж байна вэ? Яагаад гэвэл энэ үг тэдний хүн чанарыг төлөөлдөг. Тэд сэтгэлд нийцэхгүй олон зүйлтэй тулгарсан юм уу, эсвэл гүн хорсож зэвүүцсэндээ уураа гаргаж энэ үгийг хэлж байгаа юм биш, мөн түр зуурын сэтгэл хөдлөлдөө автаж байгаа ч юм биш. Харин ч энэ нь тэдний зүрх сэтгэлийг дүүргэж, хэдийд ч илчлэгдэж болох зүйл юм. Энэ нь эртнээс тэдний зүрх сэтгэлд оршиж байсан, хэдийд ч дэлбэрч болох зүйл юм. Энэ л тэдний хүн чанарыг төлөөлдөг. Тэдний хүн чанар ийм доройтмол байдаг—хэрвээ хэн нэгэн тэднийг уурлуулж, гомдоовол тэд тэр хүнээс хэдийд ч урваж чадна. Хэрвээ тэд үүргээ гүйцэтгэх зуураа ажлын зохицуулалт, зарчмыг зөрчиж, удирдагч, ажилчид юм уу ах эгч нар тэднийг бага зэрэг засвал тэд дургүйцэж, уурлаж, сэтгэл дундуур болдог бөгөөд дараа нь “Би та нарыг мэдээлнэ дээ! Би хаана амьдардгийг чинь мэднэ, овог, нэрийг чинь мэднэ!” гэх мэт зүйл хэлдэг. Хэрвээ чи ийм хүмүүсийг аргадахгүй бол тэд үнэхээр чамаас урваж магадгүй. Тэд хэн нэгнийг айлгах гэж оролдоогүй, тухайн хоромд уурлаж бухимдсандаа ч ингэж хэлээгүй; хэрвээ хэн нэгэн үнэхээр тэднийг гомдоож, уурлуулбал тэд тэр хүнээс урваж бүрэн чадна. Зарим хүн: “Тэднээс юундаа айдаг юм бэ?” гэж хэлдэг. Бид тэднээс айсан юм биш. Хэрвээ энэ нь ардчилсан, эрх чөлөөт улсад тохиолдсон бол бид тэдний урвалтаас айхгүй. Гэвч агуу улаан лууны улсад хэрвээ тэд үнэхээр урвавал энэ нь ах эгч нарт төвөг удаж, чуулганы ажилд нөлөөлөх боломжтой. Хэрвээ ах эгч нар үнэхээр баривчлагдвал агуу улаан луу үүгээр далимдуулан том хэрэг мандаах болно. Тэд цоорхой олмогцоо хүмүүсийг эцэс төгсгөлгүй баривчилсаар байх болно. Ийм зүйл тохиолдвол хэчнээн ч хүний чуулганы амьдралд нөлөөлж, хэчнээн ч хүн үүргээ хэвийн гүйцэтгэхэд нөлөөлж болзошгүй. Энэ нь нэлээд ноцтой үр дагавар биш гэж үү? Та нар эдгээр зүйлийг бодолцох ёстой! Ийм төрлийн хүмүүс бусадтай харилцахдаа үргэлж муухай аашилдаг. Хэрвээ хэн нэгэн тэдний дургүйг хүргэх зүйл хэлбэл, эсвэл асуудлыг нь ил болгож уурлуулбал тэд тэр хүнд уурлаж, бүр хэдэн өдөр дуугарахгүй байж ч магадгүй бөгөөд очиж уулзаад, үүргээ гүйцэтгэхийг гуйх үед чинь тэд хүсэлтийг үл тоодог. Ийм хүмүүстэй эвтэй байх боломжгүй. Тэд ёрын муу хүмүүс биш гэж үү? Бүлэг хүмүүсийн дунд ёрын муу хүмүүс: “Хэрвээ хэн нэгэн миний дургүйг хүргэвэл би зүгээр өнгөрөөхгүй! Би хаана амьдардгийг чинь сайн мэднэ, бүр цонхны чинь хөшигний өнгийг ч мэднэ. Би та нарын хаана цуглардаг, удирдагч, ажилчид хаана амьдардгийг маш сайн мэднэ!” гэх мэт зүйл хэлэх нь байнга сонсогддог. Ийм хүмүүс аюултай хүмүүс гэж та нар хэлэх үү? (Тийм.) Тэд бол Иудасын сонгодог жишээ. Бүх зүйл хэвийн байхад ч тэд зориуд урваж магадгүй. Мөн ямар нэгэн таагүй зүйл тохиолдвол тэд хамгийн түрүүнд үсрэн гарч ирж, Иудас болно. Тиймээс, хэрвээ чуулганд ийм хүмүүс байгааг олж илрүүлбэл тэднийг аль болох эртхэн зайлуулж, хөөх ёстой. Ийм төрлийн хүмүүст өөр ямар илрэл байдаг вэ? Жишээлбэл, цуглааны үеэр ах эгч нар бие биетэйгээ байнга уулздаг тул мэнд усаа мэдэлцэх шаардлагагүй байдаг. Цаг нь болоход тэд цуглаанаа эхлүүлж, Бурханы үгийг уншиж, үнэний талаар нөхөрлөдөг. Гэвч муухай аашилдаг хүмүүс хэн ч өөрсдөд нь анхаарал хандуулахгүй, мэндлэхгүй байгааг хараад уурладаг. Тэд: “Та нар бүгд намайг дорд үзэж байна уу? Хм! Та нарын хэн нь ч намайг угтаж авахгүй байна—за яах вэ, зүгээр; надад та нартай тооцоо бодох арга бий. Чуулганы удирдагчид хаана амьдардгийг би мэднэ, та нарын хэн нь хаана үүргээ гүйцэтгэж, ямар ажил хийж байгааг мэднэ, удирдагч, ажилчдыг хэн гэртээ байлгаж байгааг, тахилыг хэн хамгаалж байгааг, ном хэвлэх ажлыг хэн хариуцаж байгааг, номны тээвэрлэлтийг хэн хариуцаж байгааг би мэднэ. Би та нарыг бүгдийг чинь мэдээлнэ дээ! Би чуулганы талаарх бүх зүйлийг цагдаад мэдээлнэ!” хэмээн хэнэггүй хэлдэг. Хэрвээ хүмүүс тэдэнд туйлын хүндэтгэлтэй хандвал бүх зүйл зүгээр байдаг. Гэвч хэн нэгэн тэднийг уурлуулах юм уу өдмөгц энэ нь асуудал болдог—тэд өшөө авч, урвахаар эрж хайна. Тэд аз жаргалгүй, сэтгэл дундуур байх бүрдээ ах эгч нар болон чуулганы удирдагчдыг хатуу үгээр сүрдүүлдэг. Ийм хүмүүс аймшигтай, аюултай гэж та нар хэлэх үү? (Тэд аюултай.) Ийм хүмүүс бол хэдийд ч урваж чаддаг Иудас юм; тэд бол аюултай хүмүүс.

Хэдийд ч урваж чаддаг хүмүүсийн өөр нэг илрэл бий. Жишээлбэл, агуу улаан лууны улсад янз бүрийн муж, хотуудад байгуулагдсан чуулганы тоо, чуулган бүрд хэдэн хүн харьяалагддаг, удирдагчид нь хэн болох, чуулган ямар ажил эрхэлж байгаа зэрэг эдгээр зүйлийг чанд нууцлах ёстой. Тэр ч бүү хэл үл итгэгч гэр бүлийн гишүүд, хамаатан саднаас ч сэрэмжлэх ёстой бөгөөд чуулганд ирээдүйд асуудал үүсэхээс сэргийлэхийн тулд энэ мэдээллийг хэзээ ч задруулж болохгүй. Гэвч далд сэдэл өвөрлөдөг энэ аюултай хүмүүс үргэлж ийм зүйлийг асууж сураглахаар оролддог. Хэрвээ ах эгч нар тэдэнд хэлэхээс татгалзвал тэд “Яагаад та нар бүгд эдгээр зүйлийг мэддэг байхад би л ганцаараа юу ч мэдэхгүй үлддэг юм бэ? Яагаад надад хэлдэггүй юм бэ? Та нар намайг ах эгч нарын нэг шиг биш, гаднын хүн шиг үзэж байна уу? За яах вэ, би та нарыг мэдээлнэ дээ!” гэж боддог. Харж байна уу, тэд ямар ч нөхцөл байдалд чуулган болон ах эгч нарыг мэдээлж чадна. Хэн ч тэднийг гомдоогоогүй байхад бага зэргийн сэтгэл дундуур байдал л тэдэнд чуулганыг мэдээлэх хүсэл төрүүлдэг. Жишээлбэл, Бурханы үгийн номыг ах эгч нарт тараах үед хүн бүр уг номд Бурханы үгийн хэдэн бүлэг байгаа, хэдэн хуудастай, хэвлэлтийн чанар ямар байгааг хорхойсон харж эхэлдэг. Тэд бүгд номыг гартаа барьсандаа баярлаж, догдолж байдаг. Харин Иудас шиг төрлийн хүмүүс “Энэ номыг хаана хэвлэсэн бэ? Нэг ном хэвлэхэд ямар үнэтэй вэ? Хэвлэх ажлыг хэн хариуцаж байгаа вэ? Хэвлэсний дараа тээвэрлэлтийг хэн хариуцдаг вэ? Энэ номууд манай чуулганд яаж хүргэгдэж ирсэн бэ? Номуудыг хаана хадгалж байгаа вэ? Хэн тэдгээрийг хариуцан хадгалж байгаа вэ?” гэж боддог. Угтаа эдгээр нь эмзэг сэдэв юм. Ерөнхийдөө ухаалаг, хүн чанартай хүмүүс иймэрхүү хэрэг явдлын талаар асууж лавладаггүй, харин урваж чаддаг энэ аюултай хүмүүс л үүнийг асууж сураглахаар тэсэж ядаж байдаг. Тэгвэл чи юу гэж бодож байна—тэд эдгээр зүйлийн талаар байнга асуух үед чи тэдэнд хэлэх ёстой юу, эсвэл үгүй юу? (Бид хэлэх ёсгүй.) Хэрвээ чи тэдэнд хэлбэл тэд энэ мэдээллийг задруулж, урваж чадна. Хэрвээ чи тэдэнд хэлэхгүй бол тэд: “Яагаад би энэ талаар мэдэж болохгүй гэж? Бурханы гэр шударга биш байна! Би бурханы гэрийн нэг хэсэг, би аливаа хэрэг явдлын талаар мэдээлэл авах эрхтэй! Та нар намайг гаднын хүн шиг үзэж байна. За яах вэ, би та нарыг мэдээлнэ дээ!” гэж хэлнэ. Тэд дахиад л чуулганыг мэдээлэхийг хүснэ. Тэд ёрын муу хүмүүс биш гэж үү? Хэрвээ тэд үнэхээр чуулганыг цагдаад мэдээлбэл ямар үр дагавар гарах вэ? Ах эгч нар баривчлагдвал амь насанд нь аюул заналхийлэх бус уу? Түүнчлэн, цагдаа нар баривчилгаа явуулсны дараа энэ нь ах эгч нар болон чуулганы ажилд маш их бэрхшээл учруулна. Энэ нь мөн Бурханы сонгосон хүмүүсийн амь-оролтод янз бүрийн хэмжээгээр нөлөөлнө—үнэнийг хэрхэн эрж хайхаа мэддэггүй хүмүүс сөрөг болж, цуглаанд оролцохоо бүрмөсөн больж ч магадгүй. Тэд энэ бүхнийг огтхон ч бодолцдоггүй. Тэгвэл тэд мөс чанар, эрүүл ухаантай юу? Чуулган ямар ч ажил хийж байсан, тэд үргэлж эхлээд мэдэхийг хүсдэг. Чуулганд болж буй бүх зүйлийг мэдэж байх үедээ л тэд баяртай байдаг. Хэрвээ тэдэнд хэлээгүй ганц ч атугай зүйл байвал тэд үүнийг зүгээр өнгөрөөж чаддаггүй бөгөөд явж чуулганыг мэдээлэхийг хүсдэг, энэ нь асар том асуудал үүсгэж болзошгүй. Ийм хүн ямархуу адгийн шаар вэ? Тэд бол диавол! Хэрвээ диавол чуулган дахь ямар нэгэн зүйлд үргэлж санаа тавьж байвал энэ нь гарцаагүй төвөг удах болно. Жишээлбэл, хэрвээ боломжийн амьдралтай, их хэмжээний өргөл өргөдөг зарим ах эгч байвал тэд энэ талаар бодохоо хэзээ ч больдоггүй бөгөөд тэднээс “Чи хэдийг өргөсөн бэ?” гэж асуудаг. Нөгөө хүн нь: “Би чамд яаж хэлэх юм бэ? Зүүн гарын хийснийг баруун гар мэдэх ёсгүй. Би чамд хэлж чадахгүй—энэ бол нууц!” гэж хариулдаг. Тэд: “Энэ ч гэсэн нууц юм уу? Чи надад итгэхгүй байна. Чи намайг ах эгч нарын нэг гэж үзэхгүй байна!” гэж хариулдаг. Тэд зүрх сэтгэлдээ нөгөө хүндээ дургүйцэж, “Хм, чи их өргөл өргөснөөрөө өөрийгөө мундаг гэж бодож байна уу! Чи хэдийг өргөснөө надад хэлэхгүй байна. Танай гэр бүл бизнес эрхэлдгийг би мэднэ. Хэрвээ миний дургүйг хүргэвэл би чамайг бурханд итгэдэг гээд мэдээлнэ, тэгвэл чиний бизнес дампуурна! Тэгээд чи сохор зоос ч өргөж чадахгүй!” гэж боддог. Харав уу, тэд дахиад л хүмүүсийг мэдээлэхийг хүсэж байна. Тэдэнд хэлээгүй жижиг зүйл гарах бүрд тэд чуулган болон ах эгч нарыг мэдээлэхийг хүсдэг. Чухал үүрэг гүйцэтгэж байгаа тодорхой хүмүүсийн амьдардаг газрыг цөөхөн хүн л мэддэг. Энэ нь хэн нэгнээс ямар нэгэн зүйлийг санаатайгаар нуух, эсвэл бусдын ар хударгаар сэжигтэй зүйл хийх явдал биш; учир нь орчин нөхцөл хэтэрхий аюултай бөгөөд аюулгүй байдлын үүднээс ийм зохицуулалт хийх шаардлагатай байдаг. Энэ урвагч, энэ Иудас тодорхой нэг айл айлчилж яваа зарим ах эгчийг гэртээ байлгаж байгааг сонсох үедээ, үүнийг мэдээлэхэд зохистой зүйл гэж боддог—магадгүй цагдаа нар өөрсдийг нь шагнаж байх! Тэд хаалганы цаана нуугдан чагнаж, ямар нэг зүйл сонссоныхоо дараа уурладаг: “Та нар миний ар хударгаар, надад хэлэлгүйгээр чуулганы хэргийг хэлэлцэж байна. Та нар намайг урванах гэж айсандаа надаас сэрэмжилж, надаас юм нууж, намайг бурханы гэрийн нэг хэсэг гэж үзэхгүй байна. За яах вэ, би та нарыг мэдээлнэ дээ!” Дахиад л, тэд бусдыг мэдээлэхийг хүсэж байгааг чи харж байна. Энэ хүнийг чи том асуудал гэж хэлэх үү? (Тийм.) Тэд ах эгч нар юм уу чуулгантай холбоотой бүх нөхцөл байдлыг хүн бүрд мэдэгдэх ёстой, хүн бүр—ялангуяа өөрсдөө мэдээлэл авах эрхтэй гэж тэд үздэг. Хэрвээ тэдэнд хэлээгүй ганцхан зүйл байвал тэд хүмүүсийг мэдээлнэ гэж сүрдүүлдэг. Тэд ах эгч нар болон чуулганы удирдагчдыг сүрдүүлэхийн тулд мэдээлэх үйлдлийг байнга ашигладаг бөгөөд өөрсдийн зорилгодоо хүрэхийн тулд үүнийг үргэлж ашигладаг. Ийм хүмүүс бол чуулган дахь асар том далд аюул, цагийн механизмтай тэсрэх бөмбөг юм. Тэд хэдийд ч ах эгч нар болон чуулганы ажилд хор хөнөөл, гамшиг авчирч чадна. Ийм хүмүүсийг олж илрүүлэх үедээ зайлуулах ёстой—тэднийг өөгшүүлэх ёсгүй.

Чуулганд ч бас Иудас шиг зарим хүн байдаг бөгөөд тэд Бурханы гэрт хэр их мөнгө байгааг, чуулганд хэн хамгийн их өргөл өргөдгийг байнга асууж сураглах гэж оролддог. Бусад нь тэдэнд, “Энэ хэргийг чамд хэлж болохгүй. Үүнийг мэдэх нь чамд ашиггүй, түүнээс гадна энэ хэрэг бол чиний асууж сураглах ёстой зүйл биш” гэж хэлдэг. Үүнийг сонсоод тэд дайсагнаж, “Та нар бүгд надаас сэрэмжилж, намайг дорд үзэж, ах эгч нарын нэг гэж үзэхгүй байна; та нар намайг гаднын хүн шиг үзэж байна. Чуулганы мөнгө хэнийд хадгалагдаж байгааг би мэднэ. Би та нарыг мэдээлнэ, цагдаагаар бүгдийг нь хураалгана—тэгээд би хэр их мөнгө байгааг мэдэж авна!” гэдэг. Ямар нэг зүйл тохиолдох бүрд тэд бусдаас урвах юм уу бусдыг мэдээлэхийг хүсдэг; гагцхүү чуулган дахь хуурамч удирдагч, антихрист, ёрын муу хүмүүсийн учруулсан үймээний тухайд л тэд хэзээ ч, юу ч мэдээлдэггүй. Эсвэл, хуурамч удирдагч, антихристүүд тахил хулгайлж, булаан авч байгааг харсан ч тэд эдгээр үйлдлийг хэзээ ч ил болгож, мэдээлдэггүй, Бурханы гэрт ч мэдэгддэггүй. Тэд ийм хэрэг явдалд санаа тавьдаггүй. Гэвч хэрвээ аль нэг ах эгч тэднийг өдөж, гомдоож, эсвэл үл тоомсорловол тэд очиж мэдээлнэ. Эсвэл Бурханы гэрийн зарим ажлын зохицуулалт тэдний үзэлтэй нийцэхгүй, тэднийг ичээх юм уу эвгүй байдалд оруулбал тэд: “Би чамайг мэдээлнэ дээ! Би чамайг чуулганы удирдагчийн байр сууриа алдахад хүргэнэ, би чуулганы ажлыг заавал бүтэлгүйтүүлж, чуулганыг тараана!” гэж бодож эхэлдэг. Харж байна уу? Тэд үүнээс болоод хүртэл чуулганы удирдагчийг мэдээлэхийг хүсдэг. Зарим чуулган гадаадад үүрэг гүйцэтгэхэд тохиромжтой хэд хэдэн хүнийг сонгодог—тэдний гэр бүл болон хувийн нөхцөл байдал нь зөвшөөрдөг, тэд Бурханы гэрийн шаардлагыг хангадаг бөгөөд ах эгч нар бүгд санал нийлдэг. Иудас шиг хүмүүс үүнийг хараад, “Ийм сайхан зүйл надад хэзээ ч тохиолддоггүй. Би та нарыг мэдээлэх ёстой! Манай чуулганы зарим хүн гадаад руу явж үүргээ гүйцэтгэх гэж байгааг би цагдаад хэлнэ. Би та нарыг яасан ч хил давуулахгүй. Би агуу улаан луугаар та нарыг баривчлуулна, эсвэл засгийн газраар та нарыг хянуулна, тэгвэл та нар гэртээ ч харьж чадахгүй!” гэж боддог. Ах эгч нар гадаад руу явж чадахгүй байгаа цагт тэдний сэтгэл ханадаг. Та нар юу гэж бодож байна—ийм хүмүүсийн үйлдлийн уг чанар нь хааяа саад болж, үймүүлдэг хүмүүсийнхээс илүү ноцтой биш гэж үү? (Тийм.) Ийм хүн бол том асуудал юм. Тэд Бурханаас эмээдэг сэтгэлгүй бөгөөд Бурханаас огт айдаггүй. Ямар ч нөхцөл байдал, шалтгаантай байх нь хамаагүй, юмс өөрсдийнх нь хүссэнээр болохгүй бол тэд чуулганыг мэдээлж, ах эгч нараас урвахыг хүсдэг—тэд бол диаволууд! Чуулган ийм хүмүүсийг олж илрүүлмэгцээ ирээдүйд гарах төвөг чирэгдлээс сэргийлэхийн тулд тэднийг аль болох эртхэн зайлуулах юм уу хөөх ёстой. Хэрвээ одоогийн орчин нөхцөл үүнийг зөвшөөрөхгүй, эсвэл нөхцөл нь хараахан бүрдээгүй бол тэднийг хатуу цагдаж, хяналт тавьж, тэднээс сэрэмжлэх ёстой. Нөхцөл байдал зөвшөөрөх үед ийм аюултай хүмүүсийг яавч тэвчиж болохгүй—тэднийг аль болох эртхэн, хурдан зайлуулах юм уу хөөх хэрэгтэй. Тэд чуулганаас урваж, үр дагавар учруулахыг хүлээлгүйгээр арга хэмжээ ав. Нэгэнт тэд урваад, бодитой үр дагаварт хүргэвэл хохирол нь их байх болно. Хэчнээн ах эгч харих гэр оронгүй болж, эсвэл бүр баривчлагдаж, шоронд хоригдохыг хэн мэдэх билээ. Олон ах эгч цаашид үүргээ гүйцэтгэж, чуулганы амьдралаар амьдарч чадахгүй болж магадгүй. Үр дагавар нь төсөөлөхийн аргагүй байх болно. Тиймээс, удирдагч, ажилчдын хувиар та нар чуулган дотроос Иудас шиг хүмүүсийг олж илрүүлбэл тэднийг цаг тухайд нь зайлуулах юм уу хөөх ёстой. Хэрвээ ах эгч нарын нэгний хувиар чи ийм хүмүүсийг олж илрүүлбэл аль болох эртхэн чуулганы удирдагч, ажилчдад мэдээлэх ёстой. Энэ хэрэг явдал чуулганы ах эгч нарын, түүнчлэн чиний өөрийн аюулгүй байдалд хамаатай. “Тэд яг үнэндээ хараахан урвалтад оролцоогүй байгаа болохоор энэ нь сүртэй зүйл биш; тэд зүгээр л уурласандаа ингэж хэлж байгаа юм” гэж бүү бод. Хүн бүр уурладаг—зарим хүн уурлах үедээ сайндаа л хэдэн хатуу үг хэлж, бага зэрэг уурлаж, эсвэл хэд хоног сөрөг болж магадгүй, гэхдээ тэд Бурханаас эмээдэг сэтгэлтэй, зүрх сэтгэлдээ Бурханаас айдаг, бага зэрэг мөс чанар, эрүүл ухаантай, түүнчлэн биеэ зөв авч явах наад захын зааг хязгаартай л бол юу ч болж байсан бусдад хор хөнөөл учруулах зүйл хэзээ ч хийхгүй. Гэвч төрөлхийн Иудас шиг хүмүүсийн хувьд бол өөр. Тэд юу юугүй л чуулган болон ах эгч нарыг мэдээлнэ гэдэг бөгөөд Сатаны хүчийг ашиглан ах эгч нар болон чуулганыг сүрдүүлж, зорилгодоо хүрэхийг үргэлж хүсдэг. Энэ хүмүүс ёрын муу чөтгөрүүдтэй хамсдаг—тэдэнд биеэ зөв авч явах наад захын зааг хязгаар байдаггүй. Тиймээс чуулганы удирдагчид болон ах эгч нарын аль аль нь чуулганыг юу юугүй л мэдээлнэ гэдэг ийм хүмүүсийн тухайд гойд сонор сэрэмжтэй байх ёстой. Хэрвээ хэн нэгэн эрүүл ухаангүй, дураараа авирлаж төвөг уддаг, учирлаад нэмэргүй ийм хүмүүсийг олж илрүүлбэл тэднийг даруй удирдагч, ажилчдад мэдээлж, дараа нь тэднийг ажиглаж, хяналт тавих ёстой. Хэрвээ чуулганы удирдагчид ийм хүмүүсийг олж илрүүлбэл нөхцөл байдлыг зохицуулж, шийдвэрлэх төлөвлөгөөг аль болох эрт боловсруулах ёстой. Тэд ах эгч нарыг хамгаалж, чуулганы амьдрал болон чуулганы ажлыг ийм хүмүүсээр сүйтгүүлж, үймүүлэхээс хамгаалах ёстой. Ийм хүмүүс чуулганыг юм уу ах эгч нарыг мэдээлнэ гэж хэлэх үед үүнийг зүгээр л уурласан үедээ хэлсэн үг гэж бүү үз, мөн үүнээс болоод сонор сэрэмжээ бүү сулруул. Үнэн хэрэгтээ, тэд байнга ийм зүйл хэлдэг нь энэ санаа аль хэдийн тэдний оюун ухаанд байгааг нотолдог. Хэрвээ тэд ингэж бодож байгаа бол үүнийгээ үйлдэл болгож чадна. Заримдаа тэд “Би чамайг мэдээлнэ дээ” гэж хэлснийхээ дараа үүнийгээ хэрэгжүүлэхгүй байж болох ч хэзээ үнэхээр үүнийгээ хийхийг хэн мэдэх билээ. Нэгэнт тэгвэл үр дагавар нь төсөөлөхийн аргагүй байх болно. Тиймээс, хэрвээ чи тэдний “Би чамайг мэдээлнэ дээ” гэх үгийг уурласан үедээ хэлсэн үг төдийхөн мэт үздэг бол мэдлэггүй, мунхаг байгаа хэрэг. Чи эдгээр үгээр дамжуулан тэдний хүн чанарын гол чанарыг нэвт харж чадаагүй бөгөөд энэ нь алдаа юм. Тэд бусдыг сүрдүүлэхийн тулд юу юугүй л “Би чамайг мэдээлнэ дээ” гэж хэлдэг—энэ нь яавч зүгээр нэг уурласан үг биш; энэ нь тэд Иудасын уг чанартайг, мөн биеэ зөв авч явах наад захын зааг хязгааргүй болохыг харуулж байна. Биеэ зөв авч явах наад захын зааг хязгааргүй хүн яг ямар гээчийн хүн бэ? Мөс чанаргүй, ухаалаг байдалгүй хүн. Мөс чанаргүй бол тэд ямар ч муу үйл хийж чадах бөгөөд ухаалаг байдалгүй бол ухаалаг байдлын хязгаараас даван үйлдэж, элдэв янзын тэнэг зүйл хийж чадна. Тэд чуулганыг мэдээлж, ах эгч нарыг баривчлагдаж, чуулганы ажил сүйдэхийг харсныхаа дараа нулимс унагаж, гэмшиж байгаагаа илэрхийлж магадгүй. Гэвч ухаалаг бус, дураараа авирлаж төвөг уддаг энэ хүмүүс эрүүл ухаангүй үйлддэг; ирээдүйд ижил төстэй нөхцөл байдалтай тулгарах үедээ тэд чуулганыг мэдээлсээр л байх болно. Энэ нь тэдний уг чанарт асуудал байгааг илтгэж байгаа биш үү? Энэ нь чухамдаа тэдний уг чанар-мөн чанар юм. Зарим чуулганы удирдагчид тэдний хэлдэг зүйл бол зүгээр л уурласан үедээ хэлсэн үг, тэдний уг чанар муу биш гэж үзсээр байдаг. Энэ нь тэдний хүн чанарын төрөлхийн илчлэл биш бөгөөд хүн чанарыг нь төлөөлдөггүй гэж тэд боддог. Энэ үзэл бодол буруу юу? (Тийм.) Хэдийгээр тэд ихэвчлэн олиггүй ёс жудаг харуулсан зан авир гаргадаггүй ч ах эгч нарыг мэдээлнэ гэж байнга хэлдэг, өөрсдөд нь таалагдахгүй өчүүхэн төдий зүйл ч тэднийг мэдээлэх тухай бодоход хүргэж чаддаг гэдэг баримт нь тэдний ёс жудаг дорд, олиггүй бөгөөд тэд итгэл даахгүй гэдгийг нотлоход хангалттай. Ийм хүмүүс мөс чанар, эрүүл ухаангүй байдаг. Тэд мөс чанарын ямар ч зааг хязгааргүйгээр, өөрсдийн ашиг сонирхол, дур сонирхолд үндэслэн хүссэн бүхнээ хийж, биеэ дураараа авч явдаг. Ийм хүмүүсийг зайлуулж шийдвэрлэх ёстой бөгөөд тэдэнд өршөөл үзүүлэх шаардлагагүй, учир нь тэд хүүхэд биш; тэд насанд хүрсэн хүмүүс бөгөөд ах эгч нар болон чуулганыг мэдээлэхийн үр дагаврыг мэдэж байх ёстой. Энэ бол хамгийн харгис, хамгийн үр дүнтэй алхам гэдгийг тэд бүрэн ухамсарладаг. Тэд үүнийг өөрсдийнхөө гол хөзөр, ах эгч нар болон чуулганаас өшөө авах эцсийн арга зам гэж хардаг. Надад хэл дээ, ийм хүмүүс ёрын муу диаволууд биш гэж үү? (Мөн.) Тэгвэл яагаад ёрын муу диаволуудад өршөөл үзүүлнэ гэж? Чи тэднийг агуу улаан лууд ах эгч нар болон зочин хүлээн авагч айлуудыг ил тод зааж өгөхийг харах хүртлээ хүлээснийхээ дараа тэд бол Иудас гэдгийг хүлээн зөвшөөрөх ёстой юу? Эдгээр баримтыг харж, тэднийг тодорхойлох үед аль хэдийн хэтэрхий оройтсон байх болно. Үнэндээ, тэд ямар нэг асуудалтай тулгарах үедээ чуулганыг мэдээлэх талаар хашхичиж эхлэх тэр мөчид л тэдний уг чанар-мөн чанар аль хэдийн ил болдог. Тэднийг үйлдэл хийх хүртэл ялган таньж, зайлуулахаа бүү хойшлуул—тэгэх юм бол хэтэрхий оройтно. Чуулганы удирдагч ч бай, ах эгч нар ч бай, хэн ч тэднийг ах эгч нарыг мэдээлэх талаар ярихыг сонсоогүй, хэн ч тэднийг сайн мэддэггүй бөгөөд тэд хэн нэгэнд уурлаж, гомдох үедээ мэдээлснээс болж ах эгч нар нуугдаж, аюулаас зайлсхийхээс өөр аргагүй болж, үүргээ гүйцэтгэж байгаа зарим хүн хурдан нүүх шаардлагатай болбол, ийм нөхцөлд ах эгч нарыг мунхаг, тэднийг нэвт харж чадсангүй гэж буруутгаж болохгүй. Гэвч хэрвээ тэд ах эгч нарыг мэдээлнэ гэж байнга хэлдэг байхад хүмүүс үүнийг нухацтай авч үзэхгүй хэвээр байвал энэ нь үнэхээр тэнэг хэрэг юм. Ийм их үнэнийг сонсчхоод хүмүүсийг ялган таньж чадахгүй хэвээр байна—тэд мунхаг биш гэж үү? (Тийм.) Хэдийд ч Иудас болж чадах хүмүүсийн тухайд бол, тэдний урвалт үнэнийг бага ойлгодгоос нь, эсвэл Бурханд богино хугацаанд итгэснээс нь, эсвэл өөр ямар нэг шалтгаанаас үүдэлтэй гэж бүү бод. Эдгээрийн аль нь ч шалтгаан биш. Үндсэндээ энэ нь тэдний зан араншин олиггүйгээс үүдэлтэй; угаасаа тэд ёрын муу хүмүүсийн мөн чанартай. Тэднийг ийм маягаар ялган таньж, тодорхойлоод, дараа нь ёрын муу хүмүүсийн хувиар зайлуулах юм уу хөөх нь бүхэлдээ зөв юм. Ингэх нь ах эгч нарыг хамгаалдаг, үүний зэрэгцээ чуулганы ажлыг ч бас хохирлоос хамгаалдаг. Энэ бол чуулганы удирдагч, ажилчдын үүрэг хариуцлага юм. Тиймээс, удирдагч, ажилчид ийм хүмүүсээс даруй сэрэмжилж, тэдэнд хяналт тавих ёстой бөгөөд дараа нь ах, эгч нартай нөхөрлөх ёстой, ингэснээр хүн бүр тэднийг ялган таньж чадна. Ах эгч нар болон чуулганд ямар нэгэн асуудал учрахаас урьдчилан сэргийлэхийн тулд явуулга нь амжилттай болохоос өмнө ийм хүмүүсийг цэвэрлэхээр чармайх ёстой. Энэ бол ийм хүмүүстэй тулгарах үед удирдагч, ажилчдад байх ёстой ялган таних чадвар, асуудлыг зохицуулах зарчим бөгөөд энэ нь ийм нөхцөл байдалд тэдний хэрэгжүүлэх ёстой арга зам юм. Ойлгомжтой юу? (Тийм.) Мэдээж, ийм хүмүүстэй ухаалаг байдлаар харьцах нь хамгийн сайн бөгөөд тэднийг зайлуулснаар чуулганд ирээдүйд асуудал үүсгэхгүй байх хэрэгтэй. Хэрвээ нэг далд аюулыг шийдвэрлэх нь хожим бүр ч олон аюулд хүргэж байвал үүнийг хийсэн чуулганы удирдагч туйлын чадваргүй бөгөөд стандартад огт хүрэхгүй байна; тэд ажлыг хэрхэн хийхээ мэддэггүй, мэргэн ухаангүй байдаг. Нөгөөтээгүүр, хэрвээ чуулганы удирдагч сөрөг үр дагавраас зайлсхийж, чуулганы ажилд ашиг тусаа өгч, түүнчлэн ах эгч нарын ялган таних чадварыг өсгөхөд туслахуйц байдлаар далд аюулыг шийдвэрлэж чадвал тэр нь ажлыг яаж хийхээ жинхэнээсээ мэдэж байгаа хэрэг юм. Ийм төрлийн удирдагч юм уу ажилчин л стандартад нийцдэг.

Хэрвээ удирдагч юм уу ажилчин чуулганаас урваж чадах хүмүүстэй таарах үедээ тэднийг ялган таньж чаддаггүй, эсвэл тэд ямархуу хүн чанартайг, чуулган болон ах эгч нарт ямар төвөг учруулж болохыг мэдэрдэггүй, зүрх сэтгэлдээ энэ бүх зүйлийг тодорхой мэддэггүй, ийм хүмүүстэй хэрхэн харьцаж, зохицуулахаа мэддэггүй, энэ ажлыг хэрхэн хийхээ, эсвэл бүр энэ нь удирдагч, ажилчдын хийх ёстой ажил гэдгийг ч мэддэггүй бол— эсвэл мэддэг байлаа ч ийм хүмүүсийг уурлуулахыг хүсэхгүй, зүгээр л хараагүй царайлж, тэднийг зайлуулах юм уу хөөдөггүй бол— тэр ямар гээчийн удирдагч эсвэл ажилчин бэ? (Хуурамч.) Тэд удирдагч юм уу ажилчны стандартад нийцдэггүй. Нэг талаар, тэд мунхгаар хүн бүрд туслахыг хичээж, хүн бүрд хайр, тэвчээр харуулж, бүгдийг нь ах эгч нар гэж үздэг. Энэ бол мунгинуу хүн, хуурамч удирдагч юм уу хуурамч ажилчин юм. Түүнчлэн, чуулган дотроос Иудас шиг хүмүүсийг олж илрүүлэх үедээ тэд асуудлыг даруй зохицуулж, шийдвэрлэхийн тулд юу ч хийдэггүй. Харин ч хараагүй царайлж, юу ч анзаараагүй дүр эсгэдэг. Тэд зүрх сэтгэлдээ “Миний өөрийн байр сууринд аюул заналхийлээгүй л бол зүгээр. Чуулганы ажил, ах эгч нарын аюулгүй байдал, эсвэл бурханы гэрийн ашиг сонирхол надад хамаагүй. Би энэ байр суурийг эзэлж, өдөр бүр ашиг тусыг нь эдэлж байхад л надад хангалттай” гэж боддог. Тэд ямар ч бодитой ажил хийдэггүй, асуудал харах үедээ шийдвэрлэдэггүй; зүгээр л байр суурийнхаа ашиг тусыг эдэлдэг. Энэ хуурамч удирдагч мөн үү? (Мөн.) Жишээ нь, хэдийд ч хамаагүй урваж чадах төрлийн хүн чуулганд удаан хугацааны турш түрэмгий авирлаж, чуулганыг болон ах эгч нарыг мэдээлнэ гэж байнга сүрдүүлдэг байлаа гэе. Зарим хуурамч удирдагч үүнийг хардаг ч юу ч хийдэггүй. Хэн нэгэн энэ хүнийг мэдээлж, дээд түвшний удирдагчид нь тэднийг зайлуулж шийдвэрлэх үед ч хуурамч удирдагчид үүнийг нухацтай авч үздэггүй, эсвэл юман чинээ боддоггүй. Тэд “Хүссэн хүнээ мэдээлж л байг. Намайг мэдээлэхгүй, эсвэл чуулганы удирдагчийн үүрэг рольд минь нөлөөлөхгүй л бол болно” гэж боддог. Ийм төрлийн удирдагч юм уу ажилчин хуурамч удирдагч, ажилчин мөн үү? (Мөн.) Тэд ямар ч бодитой ажил хийлгүйгээр зөвхөн ашиг тусыг нь эдлэхийн тулд байр суурь эзэлдэг бөгөөд ах эгч нараас хэдийд ч урваж чадах хүнийг анзаарсан ч тэднийг зайлуулдаггүй эсвэл хөөдөггүй—тэд бол хуурамч удирдагч бөгөөд үүрэг ролиос нь даруй чөлөөлөх ёстой. Зарим хуурамч удирдагч чөлөөлөгдсөнийхөө дараа ч эсэргүүцсээр байдаг. Тэд: “Та нар намайг чөлөөлөх ямар эрхтэй юм бэ? Би тэр хүнийг зайлуулаагүйгээс л болж ингэж байгаа юм уу? Та нар өөрсдөө тэднийг зайлуулчихвал асуудал шийдэгдэх биш үү? Түүнээс гадна, тэд ах эгч нарыг мэдээлнэ гэж л хэлсэн болохоос яг үнэндээ мэдээлээгүй шүү дээ. Бас чуулганд ямар ч төвөг удаагүй. Яагаад тэднийг шийдвэрлэх ёстой юм бэ?” гэж хэлдэг. Тэд бүр өөрсдийгөө нэлээд хэлмэгдсэн гэж боддог. Тэд ямар ч бодитой ажил хийдэггүй; зөвхөн байр суурийнхаа ашиг тусыг л эдэлдэг бөгөөд чуулганд ийм илэрхий Иудас гарч ирэх үед тэднийг зохицуулдаг ч үгүй, зайлуулдаг ч үгүй. Зарим ах эгч байнга айж, “Бидний дунд Иудас байна, ах эгч нарыг мэдээлнэ гэж үргэлж сүрдүүлдэг—энэ маш аюултай! Энэ хүнийг хэзээ зайлуулах юм бэ?” гэдэг. Тэд энэ асуудлын талаар чуулганы удирдагчид хэд хэдэн удаа хэлдэг боловч удирдагч нь үүнийг шийдвэрлэдэггүй, харин ч “Энэ юу ч биш. Зүгээр л хувийн маргаан бөгөөд чуулганы ажил юм уу ах эгч нарын аюулгүй байдалтай холбоогүй” гэж хэлдэг. Тэд энэ хэргийг зохицуулдаггүй. Тэд зөвхөн ямар ажил хийдэг вэ? Нэг нь дээд түвшний удирдагчдынх нь даалгасан ажил бөгөөд үүнийг тэд хийхээс өөр аргагүй байдаг. Нөгөөх нь, хэрвээ хийхгүй бол байр сууринд нь нөлөөлөх юм уу аюул учруулах ажил бөгөөд энэ тохиолдолд тэд өөрсдийг нь сайн харагдуулах зарим ажлыг дурамжхан хийдэг. Гэвч хэрвээ байр сууринд нь нөлөөлөхгүй бол тэд боломжтой үедээ үргэлж ажлаас зайлсхийдэг. Энэ хуурамч удирдагч мөн үү? (Мөн.) Тэд хэцүү орчин нөхцөлтэй, эсвэл баривчилгаатай үнэхээр тулгарах үедээ хамгийн түрүүнд зугтаж нуугддаг бөгөөд ах эгч нар аюулгүй байгаа эсэхэд огт санаа зоволгүй зөвхөн өөрсдийн аюулгүй байдлыг л боддог, мөн тэд чуулганы ажил юм уу Бурханы гэрийн ашиг сонирхлыг хамгаалдаггүй. Тэд юу ч хийсэн, бүгд өөрсдийн байр суурийг хадгалахын төлөө байдаг. Дээрх өөрсдийг нь чөлөөлөхгүй л бол, дараагийн сонгуулиар ах эгч нар өөрсдийнх нь төлөө санал өгсөөр, өөрсдөө удирдагчаар үлдэж чадаж л байвал тэд зарим ажлыг дурамжхан хийнэ. Хэрвээ тэдний хийсэн ямар нэг зүйл Дээрх тэднийг хэрхэн харахад нөлөөлж, улмаар Дээрх тэднийг чөлөөлөхөд хүргэж болзошгүй бол, эсвэл тэдний үйлдэл, илрэл нь ах эгч нарт тэдний талаар муу сэтгэгдэл төрүүлж, дахин сонгохгүй байхад хүргэж болзошгүй бол тэд ядаж л яг өмнөө байгаа зарим ажлыг хийснээр нэр нүүрээ аврахаар оролдоно. Ийм маягаар тэд дээд, доод хүмүүстээ тайлагнаж чадна—ганцхан Бурханд л тэд тайлагнаж чадахгүй. Тэдний хийдэг бүхэн зүгээр л нүд хуурахын төлөө байдаг. Дээд түвшний удирдагчид тэднийг чөлөөлөхгүй, ах эгч нар тэднийг дэмжсээр байх л юм бол тэд сэтгэл хангалуун байдаг. Чуулганы удирдагчаар ажиллах хугацаандаа тэд томоохон муу үйл хийдэггүй бөгөөд гаднаа үргэлж завгүй ажилладаг мэт харагддаг ч ямар ч бодитой ажил хийдэггүй. Ялангуяа ёрын муу хүмүүс чуулганыг үймүүлж байгааг харах үедээ тэд юу ч хийдэггүй. Тэд эдгээр ёрын муу хүнийг гомдоох вий гэхээс айдаг тул боломжтой үедээ тэднийг аргадаж, тэдэнтэй тохиролцохыг хичээдэг бөгөөд зөвхөн эвтэй байхыг л эрж хайдаг. Тэд хэнийг ч гомдоохыг хүсдэггүй; энэ хүмүүс чуулганы ажилд саад болж, эсвэл ах эгч нарын аюулгүй байдалд заналхийлсэн ч гэсэн тэд юу ч хийдэггүй. Энэ бол жинхэнэ утгаараа хуурамч удирдагч юм.

Бодитой ажил хийдэггүй хуурамч удирдагчдын тухайд, хэрвээ ах эгч нар тэдэнд ахин дахин сануулж, асуудлыг шийдвэрлэхийг хүссэн ч тэд бодитой ажил хийхгүй хэвээр байвал, бодитой асуудлыг шийдвэрлэхгүй, алдаагаа засахгүй бол та нар үүнийг дээш нь мэдээлэх ёстой. Хэрвээ дээд түвшний удирдагч, ажилчид уг асуудлыг шийдвэрлэхгүй бол та нар эдгээр хуурамч удирдагчийг зайлуулахын тулд боломжтой бүх аргыг сүвэгчлэх ёстой. Би үнэндээ эдгээр үгийг олон жил хэлсэн боловч доорх хүмүүсийн ихэнх нь бусдыг гомдоохын оронд хувийн хохирол амсаж, хор хөнөөл тэвчихийг илүүд үздэг боолууд юм. Нөхцөл байдал ямар ч байсан хамаагүй, тэд үргэлж дундыг барьж, бялдууч авирладаг бөгөөд хэнийг ч хэзээ ч гомдоодоггүй. Хүмүүсийг гомдоохгүй байхын төлөөс нь юу вэ? Энэ нь Бурханы гэрийн ажил болон ашиг сонирхлыг золиосолж, Бурханы гэрийн ашиг сонирхолд хохирол учруулж, ах эгч нарыг үймүүлэх явдал юм. Хэрвээ ёрын муу хүмүүсийг шийдвэрлэхгүй бол үүргээ гүйцэтгэж байгаа олон хүнд нөлөөлнө. Энэ нь Бурханы гэрийн ажилд нөлөөлөхтэй адил биш гэж үү? (Тийм.) Бурханы гэрийн ажилд нөлөөлж байхад хэн ч санаа зовж, түгшдэггүй, тийм ч учраас ихэнх хүн бусадтай эв найртай байхын тулд Бурханы гэрийн ажил болон ашиг сонирхлыг золиосолж байна гэж Би хэлдэг. Тэд удирдагчид болон ах эгч нарыг гомдоохоос зайлсхийдэг; тэд хэнийг ч гомдоодоггүй. Хүн бүр бялдууч авирладаг. Тэдний сэтгэлгээ бол “Чи сайн, би сайн, хүн бүр сайн—эцсийн эцэст бид байнга л бие биетэйгээ таардаг шүү дээ” гэдэг юм. Үр дүн нь юу вэ? Энэ нь ёрын муу хүмүүст нөхцөл байдлыг далимдуулах боломж олгодог; тэд ахин дахин түрэмгий авирлаж, дураараа дургидаг. Тиймээс, хэрвээ чуулганы удирдагчид найдваргүй бөгөөд ёрын муу хүмүүсийг цэвэрлэдэггүй бол ах эгч нар өөрсдийгөө хамгаалахын тулд боломжтой бүх аргыг сүвэгчлэх ёстой; тэд ёрын муу хүмүүсийг харах үедээ тэднээс зайлсхийж, холдож, тэднийг тусгаарлах ёстой. Зарим хүн: “Хэрвээ бид тэднийг тусгаарлаад, тэд уурлавал биднийг дахиад мэдээлэх юм биш үү?” гэдэг. Хэрвээ тэд үнэхээр мэдээлбэл чи айх уу? (Үгүй. Энэ нь тэднийг ёрын муу хүмүүс гэдгийг илчилнэ.) Хэрвээ тэд дахин мэдээлбэл, энэ нь тэднийг төрөлхийн Иудас, ёрын муу диаволууд гэдгийг л улам нотолно. Чи тэднээс айх ёсгүй. Хэрвээ удирдагч, ажилчид сохор, аливааг нэвт харж чаддаггүй, мунгинуу, хэрэггүй амьтад бол, эсвэл тэд шийдэмгий бус, хэнийг ч хэзээ ч гомдоодоггүй, бодитой ажил хийлгүйгээр байр суурийнхаа ашиг тусад л ташуурдаг бол ах эгч нар тэдэнд цаашид ямар ч найдвар тавих ёсгүй. Тэд зарчмын дагуу ёрын муу хүмүүсийг шийдвэрлэхийн тулд нэгдэж, Иудасуудаас салах ёстой. Энэ хүмүүсээс болж үймрэхгүйн тулд тэд цуглааны байршлыг өөрчлөх юм уу ухаалаг арга ашиглан тэднийг цэвэрлэх шаардлагатай. Чуулганы амьдралын хэвийн үйл ажиллагаа болон чуулганы бүх ажлын хэвийн ахицыг баталгаажуулах нь хамгийн чухал зүйл юм. Хэрвээ чуулганы удирдагч бодитой ажил хийдэг, хангалттай хэв чанартай, хүн чанар нь ч бас нэлээд сайн бол, тэд ажлын зохицуулалтын дагуу ажлаа гүйцэтгэж байгаа цагт хүн бүр тэднийг дуулгавартай дагах ёстой. Хэрвээ тэд бодитой ажил хийдэггүй бол тэдэнтэй харилцаж, тэдэнд найдах ёсгүй. Тэр үед асуудлыг Бурханы үг болон үнэн-зарчмын дагуу шийдвэрлэх ёстой. Удирдагчийг чөлөөлөх шаардлагатай бол чөлөөлөх ёстой; дахин сонгууль явуулах шаардлагатай бол явуулах хэрэгтэй. Хэрвээ энэ хуурамч удирдагч Бурханы гэрийн ашиг сонирхлыг хамгаалдаггүй, ах эгч нарын үүргээ гүйцэтгэх орчныг баталгаажуулдаггүй, ах эгч нарын аюулгүй байдалд санаа тавьдаггүй бол тэд стандартад нийцэхгүй; тэд чадваргүй, ямар ч бодитой чиг үүрэг гүйцэтгэдэггүй зүгээр л том хог новш юм—ах эгч нар тэднийг сонсох юм уу тэдэнд хазаарлуулах ёсгүй. Шаардлагатай үед Иудасуудыг цэвэрлэж чаддаггүй ямар ч удирдагч, ажилчид бол хуурамч удирдагч, хуурамч ажилчид юм; тийм хуурамч удирдагч, хуурамч ажилчдыг дээр дурдсан байдлаар шийдвэрлэх ёстой. Хэрвээ тэднийг даруй шийдвэрлэхгүй бол ах эгч нараас бүгдээс нь Иудасууд урваж, чуулган оршин тогтнохоо болино. “Хэдийд ч урваж чаддаг байх” гэх найм дахь илрэлийн талаарх бидний нөхөрлөл ингээд өндөрлөж байна.

З. Хэдийд ч орхин явж чаддаг байх

Ес дэх илрэл бол: “Хэдийд ч орхин явж чаддаг байх” юм. Бурханы гэрийг хэдийд ч орхин явж чаддаг ийм төрлийн хүн бол зөвхөн онцгой нөхцөл байдалтай тулгарах үедээ, эсвэл дундаж хүний тэвчиж чадахаас давсан, хязгаараас нь хэтэрсэн агуу гамшигтай тулгарах үедээ л орхин явдаг хүн биш юм. Харин ч тэд хэдийд ч орхин явж чаддаг—ялихгүй хэрэг ч тэднийг орхин явахад хүргэж чадна; жижигхэн хэрэг явдал л тэднийг үүргээ гүйцэтгэхийг хүсэхээ больж, Бурханд итгэхийг хүсэхээ больж, Бурханы гэрийг орхин явахыг хүсэхэд хүргэж чадна. Ийм төрлийн хүн ч бас том асуудал юм. Өнгөн дээрээ тэд Иудас шиг хүмүүсээс арай дээр мэт харагдаж болох ч Бурханы гэрийг хэдийд ч, хаана ч орхин явж чаддаг. Тэд ах эгч нараас урваж чадах эсэх нь тодорхойгүй. Та нар ийм хүнийг найдвартай гэж бодож байна уу? (Үгүй.) Тэгвэл тэд биеэ авч явах зарчимтай юу? Бурханд итгэх итгэл нь суурьтай юу? (Үгүй.) Тэд жинхэнээсээ итгэж буй ямар нэг шинж тэмдэг харуулдаг уу? (Үгүй.) Тэгвэл тэд ямар төрлийн хүн бэ? (Үл итгэгч.) Тэд Бурханд итгэж, үүргээ гүйцэтгэхдээ яг л тоглоом хийж байгаа мэт ханддаг. Тэд хийвэл зохих ажлаа хийдэггүй хүн цуу худалдаж авахаар гараад, гудамжны акробатчид юм уу жүжигчид хөгжилтэй үзүүлбэр үзүүлж байхыг харан, зугаа цэнгэлд автсандаа цуу авахаа мартан, эцэст нь зүй зохистой хэрэг явдлыг саатуулдагтай адил юм. Ийм төрлийн хүмүүс юуг ч удаан тууштай хийдэггүй; тэд хоёрдмол сэтгэлтэй, хувирамтгай байдаг. Тэдний Бурханд итгэх итгэл ч бас сонирхолд нь үндэслэдэг—Бурханд итгэх нь нэлээд зугаатай гэж тэд боддог боловч хэзээ нэгэн цагт сонирхол нь буурах үед огт тээнэгэлзэхгүйгээр шууд л орхин явна. Орхин явдаг зарим хүн шууд л бизнес хийж эхэлдэг бол зарим нь албан тушаал хөөж, зарим нь хайр дурлалын харилцаа тогтоон гэрлэхээр бэлдэж, хурдан баяжихыг хүссэн зарим хүн шууд л казино руу зүглэдэг. Хүнийг гурав хоног хараагүй бол өөр нүдээр харах хэрэгтэй гэж хүмүүс хэлдэг. Бурханы гэрийг хэдийд ч орхин явж чаддаг хүний хувьд, ганцхан өдөр уулзахгүй байгаад дахин тааралдах үед тэд шал өөр хүн шиг болсон байдаг. Өчигдөр тэд аятайхан, зөв боловсон хувцаслаж, томоотой, үзэмжтэй харагдаж байсан. Тэр ч бүү хэл, нулимсаа урсган Бурханд залбирч, тэд Бурханы төлөө залуу насаа зориулж, цусаа урсгаж, Бурханы төлөө үхэж, үхэн үхтлээ үнэнч байж, хаанчлалд орохыг хүсэж байна хэмээн хэлж байсан. Тэд тийм сүржин уриа лоозон хашхирч байсан ч төд удалгүй казино руу явсан. Өчигдөрхөн тэд үүргээ баяртайгаар гүйцэтгэж, цуглааны үеэр гэрэлтсэн царайтайгаар Бурханы үгийг уншиж, урам зоригоор бялхан, нулимсаа урсган уйлахдаа тултал сэтгэл нь хөдөлж байсан. Тэгвэл өнөөдөр яагаад казино руу явж одов оо? Тэд гэртээ харихыг ч хүсэхгүй шөнө дүл болтол мөрийтэй тоглож, маш их хөгжилдөн, урам зоригоор бялхаж байсан. Өчигдөр тэд цуглаанд оролцож байсан, харин өнөөдөр казино руу гүйчихсэн—тэгвэл аль илрэл нь тэдний жинхэнэ төрх вэ? (Сүүлийнх нь тэдний жинхэнэ төрх.) Хэрвээ хүн үнэнийг ойлгохгүй бол энэ хүн яг ямар хүн болохыг үнэхээр нэвт харж чадахгүй. Өмнөх болон дараах энэ хоёр илрэлийг үнэндээ нэг л хүн харуулдаг—тэгвэл яагаад хоёр өөр хүний илрэл мэт санагддаг вэ? Ийм хүнийг ихэнх хүн нэвт харж чаддаггүй. Бурханд итгэгчийн хувьд тэд байнга цуглаанд оролцдог, мууг үйлддэггүй, үүргээ гүйцэтгэхдээ бэрхшээл туулж, төлөөс төлж нэлээд сайн чаддагийг чи хардаг. Компьютерын ард суух үедээ тэд анхаарлаа төвлөрүүлж, хичээнгүй байдаг бөгөөд шаргуу ажиллаж, зүрх сэтгэлээ зориулдаг. Бурханд итгэдэг хүний хувьд тэд маажан тоглох ёсгүй гэж чи бодно, тийм үү? Гэвч ганцхан өдөр уулзахгүй байх хооронд тэд маажангийн газар юм уу казино руу мөрийтэй тоглохоор явчихсан байдаг. Тэд бол нэгдүгээр зэрэглэлийн маажан тоглогч—Бурханд итгэдэг хүн шиг огт харагддаггүй! Тэд чамайг бүрэн гайхшируулдаг—тэд Бурханд итгэдэг хүн үү, эсвэл маажан тоглодог шүтлэггүй хүн үү? Тэд яаж ийм хурдан дүрээ сольж чадаж байна аа? Тэгвэл тэд Бурханд итгэх үедээ зүрх сэтгэлдээ Бурхантай байдаг уу? (Үгүй.) Тэд зүгээр л зугаацаж, цаг нөхцөөхийн тулд, мөн Бурханд итгэх гэдэг нь чухам юу болох, амьдралд нь аз жаргал авчирч чадах эсэхийг харахын тулд Бурханд итгэдэг. Хэрвээ тэд аз жаргалгүй байвал хэдийд ч орхин явж чадна. Тэд бүх насаараа итгэнэ гэж хэзээ ч төлөвлөөгүй бөгөөд бүх насаараа үүргээ гүйцэтгэж, Бурханыг дагана гэж бүр ч төлөвлөөгүй. Тэгвэл тэд юу төлөвлөсөн бэ? Тэдний оюун ухаанд, хэрвээ тэд Бурханд жинхэнээсээ итгэнэ гэвэл энэ нь хамгийн наад зах нь зугаацаж чаддаг байхад нь саад болох ёсгүй, ямар нэгэн ажил хийхтэй холбоогүй байх ёстой бөгөөд аз жаргалтай амьдрах баталгааг нь хангасан хэвээр байх ёстой. Хэрвээ өдөр бүр Бурханы үгийг уншиж, үнэний талаар нөхөрлөх ёстой бол тэд сонирхохгүй, бас аз жаргалтай байхгүй. Тэд үүнээс залхмагцаа чуулганыг орхин явж, ертөнц рүү буцаад гүйнэ. Тэд “Амьдрал амар биш, тиймээс хүмүүс өөрсдөдөө зүй бус хандах ёсгүй. Бид хувь заяаныхаа эзэн байх ёстой, махан биедээ зүй бус хандах ёсгүй. Бид өдөр бүр аз жаргалтай байх баталгааг хангах ёстой—ингэж байж л эрх чөлөөтэй амьдарна. Бурханд итгэхдээ гөжүүд байж болохгүй. Намайг хэчнээн санаа амар байгааг хар л даа—хаана аз жаргал байна, би тийшээ л явдаг. Хэрвээ би аз жаргалгүй байвал орхиод л явна. Би яагаад өөрийгөө тавгүйтүүлэх ёстой гэж? Хэдийд ч орхин явж чаддаг байх нь миний биеэ авч явах хамгийн дээд итгэл үнэмшил, ‘чөлөөт итгэгч’ байх явдал юм—ингэж амьдрах нь маш тухтай, санаа зовох зүйлгүй байдаг!” гэж боддог. Ийм төрлийн хүмүүс ихэвчлэн ямар дуу дуулдаг вэ? “Намайг хаанаас ирснийг бүү асуу, миний төрөлх нутаг алс хол.” Эсвэл тэд өөр юу дуулдаг вэ? “Ганцхан удаа яагаад эрх чөлөөтэй амьдарч болохгүй гэж?” Тэдэнд уйтгартай юм уу зугаатай биш санагдах үед тэд хурдхан орхин явж, “Ертөнцөд үзэх зүйл маш их байхад яагаад нэг газартаа зууралдана гэж?” хэмээн боддог. Тэдний ашигладаг өөр нэг алдартай үг юу вэ? “Ганцхан модноос болж яагаад бүхэл бүтэн ойг орхих ёстой гэж?” Та нар юу гэж бодож байна—ийм төрлийн хүмүүст жинхэнэ итгэл байдаг уу? (Үгүй, тэд бол үл итгэгчид.) Үл итгэгчдийн тухайд, нэгэнт бид тэдний асуудал бол бүгд хүн чанарын асуудал гэж ярьж байгаа тул ийм хүмүүсийн хүн чанарын чухам юу нь буруу байна вэ? Ийм төрлийн хүмүүс хүн хэрхэн биеэ авч явах ёстой, ямар замаар алхах ёстой, эсвэл амьдралдаа ямархуу амьдралыг үзэх үзэл, үнэт зүйлтэй байх ёстой зэрэг асуултын талаар хэзээ нэгэн цагт бодолцон үзэж байсан гэж та нар бодож байна уу? (Үгүй.) Тэгвэл ийм төрлийн хүний хүн чанарын асуудал юу вэ? (Ийм төрлийн хүнд хэвийн хүн чанарын мөс чанар, эрүүл ухаан байдаггүй; тэд ийм асуултуудыг бодож үздэггүй.) Тэр бол гарцаагүй. Үүнээс гадна, нарийн яривал ийм төрлийн хүнд сүнс байдаггүй; тэд зүгээр л амьд үхдэл юм. Тэдэнд хэрхэн биеэ авч явах, эсвэл ямар замаар алхах талаар өөрсдийн гэсэн шаардлага байдаггүй, тэд эдгээр зүйлийн талаар боддоггүй. Тэд эдгээр зүйлийн талаар боддоггүйн шалтгаан нь хэдийгээр тэд гаднаа хүний дүр төрхтэй боловч мөн чанар нь үнэндээ амьд үхдэл, хоосон хальс юм. Ийм төрлийн хүн хүний амьдрал, оршин тогтнолын хэрэг явдлын тухайд зүгээр л урсгал даган хөвөх хандлагатай байдаг. Тодруулбал, “урсгал даган хөвөх” гэдэг нь зүгээр л аргацааж, үхлээ хүлээх, эрдэм мэдлэггүй, хоосон толгойлж, өдөр хоногийг идэж, ууж, зугаацаж өнгөрүүлэхийг хэлнэ. Тэд хаана аз жаргал байна, тийшээ явдаг бөгөөд аз жаргалтай, баяр баясгалантай, махан биед нь тухтай санагдсан юуг ч хамаагүй хийнэ. Гэвч тэд махан биеийг нь зовоох, эсвэл дотоод шаналал авчрах аливаа зүйлээс зайлсхийж, хол байх болно; тэд махан биеэ бэрхшээл туулаасай гэж ер хүсдэггүй. Гэвч бэрхшээл амсах замаар амьдралыг туулдаг зарим хүн бий. Эсвэл янз бүрийн зүйлийг туулж, мэдэрснээрээ тэд амьдралаа хоосон биш болгож, үүнээс ямар нэг зүйл олж авч чаддаг. Эцэст нь тэд хүн ямар замаар алхах ёстой, ямар хүн байх ёстой талаар дүгнэлтэд хүрдэг. Амьдралын туршлагаараа тэд ихийг олж авдаг. Нэг талаар, тэд тодорхой хүмүүсийг нэвт харж чаддаг; түүнчлэн, янз бүрийн хүмүүс, үйл явдал, зүйлсэд хандахдаа хүн ямар зарчим, арга барил ашиглах ёстой, насан туршдаа хэрхэн амьдрах ёстой талаар дүгнэлт хийж чаддаг. Тэдний эцсийн дүгнэлт үнэнтэй нийцэж байгаа эсэх, эсвэл үнэнд харшилж байгаа эсэхээс үл хамааран, ядаж л тэд энэ талаар бодож үзсэн байдаг. Нөгөө талаар, Бурханы гэрийг хэдийд ч орхин явж чаддаг хүмүүс Бурханд итгэхдээ үнэнийг эрэлхийлэх, эсвэл үүргээ гүйцэтгэх ямар ч сонирхолгүй байдаг. Тэд тачаангуй хүсэл болон дур сонирхлоо хангах боломжийг үргэлж хайж байдаг бөгөөд үүргээ гүйцэтгэхдээ мэргэжлийн ур чадварт хичээнгүйлэн суралцах, үүргээ сайн гүйцэтгэх, эсвэл утга учиртай амьдралыг амьдран харуулахыг хэзээ ч хүсдэггүй. Тэд зүгээр л шүтлэггүй хүмүүс шиг өдөр бүр аз жаргалтай, баяр баясгалантай байхыг хүсдэг. Тиймээс тэд хаашаа ч явсан зөвхөн өөрсдийн дур сонирхол, сониуч занг хангахын тулд зугаа цэнгэл, таашаал хайдаг. Хэрвээ тэд нэг л үүргээ үргэлжлүүлэн гүйцэтгэх ёстой бол сонирхол нь буурч, цаашид үргэлжлүүлэн хийх урам зориггүй болдог. Ийм төрлийн хүмүүсийн хувьд амьдралд хандах хандлага нь зүгээр л аргацаах явдал юм. Гаднаа тэд бусадтай маргалдахгүй, маш чөлөөтэй, санаа амар амьдарч байгаа мэт харагддаг. Тэд өдөр бүр хөгжилтэй, санаа зовох зүйлгүй мэт харагддаг бөгөөд хаашаа ч явсан нөхцөл байдалд дасан зохицож чаддаг. Зарим нь бүр ертөнцийн зан заншил юм уу хүмүүсийн харилцааны хэв маягт автдаггүй, баригддаггүй мэт санагдаж, гаднаасаа эгэл жирийн хүмүүсээс дээгүүр, ер бусын мэт сэтгэгдэл төрүүлдэг. Гэвч үнэндээ тэдний мөн чанар бол амьд үхдэл, сүнсгүй зүйл юм. Бурханд итгэдэг боловч чуулганыг хэдийд ч орхин явж чаддаг хүмүүс хийж буй зүйлдээ хэзээ ч тууштай байдаггүй—тэд түр зуур л урам зоригоо хадгалж чаддаг. Харин мөс чанар, эрүүл ухаантай хүмүүс өөр. Тэд ямар ч үүрэг гүйцэтгэж байсан, үүнийгээ нухацтай суралцаж, сайн хийхээр чармайдаг. Тэд ямар нэгэн зүйлийг гүйцэлдүүлж, тодорхой үнэ цэнийг бий болгож чаддаг. Нэг талаар, тэд эргэн тойрныхоо хүмүүсийн сайшаалыг хүртэж чаддаг бөгөөд үүний зэрэгцээ дотроо өөртөө итгэлтэй байж, ямар нэгэн зүйл хийж чаддаг, хэрэггүй биш, хэрэгтэй хүмүүс гэдгээ харж чаддаг. Энэ бол хэвийн хүн чанарын мөс чанар, эрүүл ухаантай хүний хүрч чадах хамгийн наад захын зүйл юм. Гэвч урсгал даган хөвдөг хүмүүсийн тухайд тэд эдгээр зүйлийн талаар хэзээ ч боддоггүй. Тэд хаашаа ч явсан зөвхөн идэж, ууж, зугаацдаг. Гаднаа тэд маш эрх чөлөөтэй, санаа амар амьдарч байгаа мэт харагдаж болох ч үнэндээ ийм хүмүүсийн толгойд ямар ч бодол байдаггүй. Тэд хийдэг бүх зүйлдээ хэзээ ч нухацтай ханддаггүй; тэд үргэлж өнгөцхөн хандаж, түр зуурын урам зоригт хөтлөгдөн, хэзээ ч, юу ч гүйцэлдүүлдэггүй. Тэд бүх насаараа аргацааж амьдрахыг хүсдэг бөгөөд хаашаа ч явсан энэ хандлагаа тээж явдаг—тэдний Бурханд итгэх итгэл ч ялгаагүй. Тодорхой хугацаанд тэд үүргээ гүйцэтгэхдээ нэлээд нухацтай хандаж, бэрхшээл туулж, төлөөс төлж чадаж байгаа мэт харагдаж болох ч хэн тэдний асуудлыг зааж өгч, эсвэл аливааг хэрхэн хийхийг хэлж өгөх нь хамаагүй, тэд хэзээ ч нухацтай ханддаггүй, үнэнийг огт хүлээж авдаггүй. Тэд аливааг зүгээр л өөрсдийнхөө хүссэнээр хийдэг—өөрсдөө аз жаргалтай байх л юм бол бүх зүйл зүгээр байдаг. Хэрвээ аз жаргалгүй байвал тэд хэний ч зөвлөгөөг сонсохгүйгээр зугаацахаар явдаг. Тэд зүрх сэтгэлдээ “Би угаасаа бурханд урт хугацаагаар итгэнэ гэж хэзээ ч төлөвлөөгүй” гэж боддог. Хэрвээ хэн нэгэн тэднийг засвал тэд шууд л орхин явж чаддаг. Энэ бол чуулганыг хэдийд ч орхин явж чаддаг хүмүүсийн нэг илрэл юм.

Чуулганыг хэдийд ч орхин явж чаддаг хүмүүст өөр нэг төрлийн илрэл байдаг. Зарим хүн—Бурханд хэчнээн олон жил итгэсэн ч бай, суурьтай мэт харагддаг ч бай, үгүй ч бай, мөн өмнө нь ямар үүрэг гүйцэтгэж байсан ч бай хамаагүй—хувийн ашиг сонирхолтой нь холбоотой онцгой нөхцөл байдалтай тулгармагцаа зүгээр л алга болчихдог. Хэдийд ч бусад хүмүүс тэдэнтэй холбоо тасарч, тэд чуулганд дахин харагдахаа больж, тэдэнд юу тохиолдсоныг бусад нь огт мэдэхгүй. Зарим хүн эсрэг хүйсийн хүн өөрсдийг нь уруу татах үед үүргээ гүйцэтгэхээ больж, болзож, огт холбоо барих боломжгүй болдог. Мөн хүүхдүүд нь гэрлэх насанд хүрч, хүүхдүүдийнхээ гэрлэлтийг зохицуулах гээд завгүй болж, үүргээ гүйцэтгэхээ больж, цуглаанд оролцохоо больдог хүмүүс ч бий. Хэн ч тэднийг хайсан бай, хаалга мөргөдөг. Зарим хүн эцэг эх, эсвэл хань ижил нь өвдөж эмнэлэгт хэвтэх үед, эсвэл гэрт нь ямар нэгэн томоохон зүйл тохиолдох юм уу гэнэтийн гамшиг тохиолдох үед—хэрвээ тэд Бурханд жинхэнээсээ итгэдэг бол—тайлбар өгч, “Сүүлийн үед гэрт маань зохицуулах шаардлагатай зарим явдал гарсан тул би цуглаанд оролцож чадахгүй нь. Би чөлөө авах хэрэгтэй байна, хэрвээ та нар тохиромжтой хүн олж чадвал миний үүргийг цаг алдалгүй түр хариуцуулаарай” гэж хэлдэг. Ядаж л тэд ямар нэгэн мэдэгдэл, тайлбар өгнө. Гэвч чуулганыг хэдийд ч орхин явж чаддаг хүмүүс ганц ч үг хэлэлгүйгээр чуулгантай холбоогоо тасалдаг бөгөөд ах эгч нар хэчнээн хичээсэн ч тэдэнтэй холбогдож чаддаггүй. Ах эгч нар тэдэнтэй холбогдох аргагүй байдаг юм биш—ямар ч аргаар тэдэнтэй холбогдож болно—гэхдээ тэд зүгээр л ах эгч нартай холбоо барихыг, эсвэл хариу өгөхийг хүсдэггүй. Тэд: “Би яагаад чамтай холбоо барих ёстой гэж? Би үүргээ сайн дураараа гүйцэтгэдэг; үүнийхээ төлөө цалин авдаггүй. Хэрвээ би явахыг хүсвэл явна! Хэрвээ гэрт ямар нэгэн зүйл тохиолдвол энэ нь миний хувийн асуудал. Би чамд мэдэгдэх үүрэг хүлээдэггүй, чамд үүнийг мэдэх эрх байхгүй!” гэж хэлдэг. Зарим хүн нэг, хоёр сар явчхаад, дараа нь юу ч болоогүй мэт ичиж зовох ч үгүй буцаж ирээд тайлагнадаг. Зарим нь хоёр, гурван жилээр яваад, огт холбоо барих боломжгүй болдог. Чуулганы хүмүүс нөхцөл байдлыг мэдэхгүй тул энэ хүн Бурханд олон жил итгэсэн учраас чуулганыг орхин явах боломжгүй гэж боддог. Тэд ямар нэгэн гэнэтийн зүйл тохиолдсон байх гэж таамаглаж, ХКН-д баривчлагдсан эсэхэд нь санаа зовдог. Үнэн хэрэгтээ, тэр хүн зүгээр л Бурханд итгэхийг хүсэхээ больж, ах эгч нарт мэдэгдэлгүйгээр орхин явсан байдаг. Зарим хүн арав орчим хоног яваад буцаж ирдэг; энэ нь тэд итгэхээ больсон гэсэн үг биш юм. Зарим хүн яваад хоёр, гурван жилээр алга болдог—тэднийг итгэхээ больсон гэж та нар хэлэх үү? (Тэгнэ.) Тэд үнэхээр итгэхээ больсон бөгөөд тэднийг нэрсийн жагсаалтаас хасах ёстой. Энэ бол зүгээр нэг явж буй хэрэг биш; тэд итгэхээ больсон. Хүний өнцгөөс үүнийг цаашид итгэхээ болих гэж нэрлэдэг. Бурхан үүнийг хэрхэн үздэг вэ? Бурханы нүдээр бол энэ нь Бурханыг үгүйсгэж, Бурханыг дагахгүй байх явдал бөгөөд Бурханыг голж байгаа хэрэг юм. Гэвч тэдний өнцгөөс бол, тэд “Би бурханыг голоогүй; зүрх сэтгэлдээ бурханд итгэсэн хэвээр байгаа!” гэж боддог. Харж байна уу? Тэд зүгээр л үүнийг хөнгөн хуумгай байдлаар үл ойшоодог. Мөн зүгээр л сэтгэл санаа нь тавгүйтэж, эсвэл дотроо бухимдсан учраас, үүргээ гүйцэтгэх хэтэрхий хэцүү, ядаргаатай гэж бодсон учраас, эсвэл бага зэрэг засалт туулсан учраас цуглаанд оролцохоо больж, үүргээ гүйцэтгэхээ больдог хүмүүс ч бий. Тэд хариуцаж байсан ажлынхаа талаар ямар ч тайлбар хийлгүйгээр, “Надтай хэн ч битгий холбоо барь. Би аз жаргалгүй байна, би дахиж итгэмээргүй байна!” гээд орхин явдаг. Тэднийг бухимдах үед энэ нь жил орчим үргэлжилж болно. Тэдний уур бухимдал үнэхээр онцгой—тэд жил орчим үүнээсээ гарч чаддаггүй! Зарим хүн чуулганд удирдагч, ажилчдын ажлыг хариуцаж авдаг ч ажлаа сайн хийж чаддаггүйгээр үл барам, цадиггүй авирлан муу үйл хийж, чуулганы ажилд саад тотгор, үймээн учруулдаг. Дараа нь ах эгч нар тэднийг сонгодоггүй бөгөөд нөхөрлөлөөр тэднийг ялган таньж, ил болгодог. Тиймээс тэд “Энэ над руу чиглэсэн шүүмжлэлийн цуглаан юм уу? Би зүгээр л ажлаа сайн хийгээгүй, энэ үнэхээр тийм сүртэй хэрэг гэж үү? Тэд яагаад намайг ингэж нөхөрлөж, ил болгож байгаа юм бэ? Би энэ олон жилийн хугацаанд хэзээ ч ингэж гомдож байсангүй! Бурханд итгэхээсээ өмнө би үргэлж бусдыг загнадаг байсан; хэн ч намайг загнаж байгаагүй. Би өмнө нь хэзээ ийм бэрхшээл туулж байсан юм бэ? Та нар бүгд намайг дээрэлхэж, намайг шившиглэж байна. Би цаашид итгэхгүй!” гэж бодож эхэлдэг. Тэгээд л тэд итгэхээ больдог. Ингэж хэлдэг хүмүүс зөвхөн залуучууд ч биш—зарим нь Бурханд найм юм уу арван жил итгэсэн, дөч, тавь орчим насны хүмүүс байдаг хэр нь аз жаргалгүй байх үедээ ийм зүйл хэлж чаддаг. Ийм хүмүүсийн зүрх сэтгэлд Бурханы орон зай бий юу? Тэд Бурханд итгэхийг амьдралынхаа хамгийн чухал зүйл гэж үздэг үү? Засалт туулах үедээ, эсвэл гамшиг, бүтэлгүйтэлтэй тулгарах үедээ бага зэрэг сөрөг, сул дорой болох нь хэвийн боловч эдгээр зүйл нь хүнийг Бурханд итгэхээ болиход хүргэх ёсгүй. Ийм хүмүүс Бурханд чин сэтгэлээсээ итгэдэггүй. Бурханд чин сэтгэлээсээ итгэдэг хүмүүс баривчлагдаж, хавчигдах үедээ ч итгэлдээ тууштай байж чаддаг—энэ хүмүүс л гэрчлэлтэй хүмүүс юм. Зарим хүн багахан байгалийн гамшигтай тулгарах үедээ, хэрвээ ах эгч нар үүнийг нь мэдээгүй бол, аль эсвэл бага зэрэг оройтож мэдээд цаг тухайд нь туслаагүй бол “Намайг бэрхшээлтэй тулгараад байхад хэн ч надад анхаарал хандуулахгүй байна. Тэгэхээр тэд намайг дорд үзэж байна! Бурханд итгэх нь утгагүй. Би цаашид итгэхгүй!” гэж бодож эхэлдэг. Иймхэн жижиг зүйлээс болоод л тэд Бурханд итгэхээ больж чадна. Энэ бол чуулганыг хэдийд ч орхин явж чаддаг хүмүүсийн нэг илрэл юм.

Чуулганыг хэдийд ч орхин явж чаддаг хүмүүст өөр нэг нөхцөл байдал бий. ХКН тэднийг өөрийнхөө талд оруулахын тулд сайн ажил санал болгож, “Чи бурханд итгээд юу ч олж авахгүй. Чамд ямар хэтийн ирээдүй байж таарах вэ? Бид чамд өндөр цалинтай, сайн тэтгэмжтэй, хөдөлмөрийн даатгалтай гадаадын компанид ажил оллоо. Бурханд итгээд чамд ямар ч ирээдүй байхгүй; ажиллаж, мөнгө олж, сайхан амьдарсан нь дээр” гэж хэлдэг. Эцэст нь тэд чуулганыг орхиж, ажилдаа явдаг. Хэн нэгэн хүн: “Өчигдөр энэ хүн чуулганд үүргээ гүйцэтгэж байсан. Яагаад өнөөдөр юмаа баглаад явчхав?” гэдэг. Тэд ажиллаж, мөнгө олохоор явж байгаа; тэд цаашид Бурханд итгэхээ больсон. Тэд ганц ч үг хэлэлгүйгээр орхин явдаг бөгөөд тэр цагаас хойш ах эгч нараас тусдаа замаар явж, өөр замаар алхдаг хүмүүс болдог. Тэд алдар нэр, ашиг хонжоо хөөцөлдөж, өндөрт гарч, олноос онцгойрохыг хүсдэг бөгөөд цаашид Бурханд итгэдэггүй. Мөн сайн мэдээ номлож байхдаа таалагдсан хүнтэйгээ таарч, түүнтэй орооцолдон, хамтдаа амьдрахаар явдаг хүмүүс ч бий. Тэд үүргээ гүйцэтгэхээ болиод зогсохгүй, Бурханд итгэхээ ч больдог. Гэрт нь байгаа эцэг эх нь үүнийг мэдэхгүй хэвээр, тэднийг Бурханы гэрт үүргээ гүйцэтгэж байгаа гэж боддог. Үнэн хэрэгтээ тэд аль хэдийн алга болсон—хэн мэдлээ, тэд одоо бүр хүүхэдтэй болсон ч байж магадгүй. Үүргээ гүйцэтгэх нь маш чухал атал тэд сайн мэдээ номлох мэтийн ийм чухал ажлыг хүртэл орхиж чадна. Тэд өөрт нь таалагдсан хүн юм уу өөрт нь дуртай хүнтэй таарах үед тэр хүний хэдхэн энгийн сээтэгнэсэн, өдсөн үг тэднийг дагуулан явахад хангалттай байдаг. Тэд маш хөнгөмсөг, хайхрамжгүй бөгөөд хэдийд ч, хаана ч Бурханыг орхин явж, Бурханаас урваж чаддаг. Ийм хүмүүс Бурханд хэчнээн олон жил итгэсэн, эсвэл хэчнээн олон номлол сонссон ч бай хамаагүй, үнэнийг өчүүхэн төдий ч ойлгодоггүй хэвээр байдаг. Тэдний хувьд Бурханд итгэх нь зүгээр л чухал биш, үүргээ гүйцэтгэх нь ч хамаагүй байдаг—ерөөл хүртэхийн тулд эдгээр зүйлийг хийхээс өөр аргагүй гэж тэд боддог. Хувийн асуудал юм уу гэр бүлийн асуудал гармагц л тэд шууд л орхин явж чаддаг. Бага зэргийн байгалийн гамшигтай тулгарах үедээ тэд шууд л итгэхээ больж чаддаг. Юу ч тэдний Бурханд итгэх итгэлд саад болж чадна; ямар ч хэрэг явдал тэднийг сөрөг болж, үүргээ орхиход хүргэж чадна. Тэд ямар төрлийн хүмүүс вэ? Энэ асуултыг үнэхээр гүнзгий эргэцүүлбээс зохилтой!

Чуулганыг хэдийд ч орхин явж чаддаг хүмүүс ямар төрлийн хүмүүс вэ? Нэг төрөл нь Бурханд хэчнээн олон жил итгэсэн ч бай, яагаад Бурханд итгэдгээ огт мэддэггүй оюун ухаангүй, бодлогогүй, мунгинуу хүмүүс юм. Тэд Бурханд итгэх гэдэг нь чухам юу болохыг огт мэддэггүй. Өөр нэг төрөл нь Бурханы оршин тогтнолд огт итгэдэггүй, Бурханд итгэхийн утга учир, үнэ цэнийг ойлгодоггүй үл итгэгчид юм. Номлол сонсож, Бурханы үгийг унших нь тэдний хувьд теологи судлах, эсвэл ямар нэгэн мэргэжлийн мэдлэг эзэмшихтэй адил байдаг—тэд ойлгож, энэ талаар ярьж чаддаг болмогцоо үүнийг дууссан гэж үздэг. Тэд үүнийг хэзээ ч хэрэгжүүлдэггүй. Тэдний хувьд Бурханы үг бол зүгээр л нэг төрлийн онол, уриа лоозон бөгөөд хэзээ ч тэдний амь болж чадахгүй. Тиймээс энэ хүмүүсийн хувьд Бурханд итгэхтэй холбоотой юу ч сонирхлыг нь татдаггүй. Үүргээ гүйцэтгэх, үнэнийг эрэлхийлэх, Бурханы үгийг хэрэгжүүлэх, ах эгч нартай хамт цугларч, чуулганы амьдралаар амьдрах гэх мэт зүйлс тэднийг огт татдаггүй бөгөөд эдгээрийн аль нь ч идэж, ууж, зугаацах шиг аз жаргал, сэтгэл хөөрөл авчирдаггүй. Нөгөөтээгүүр, Бурханд чин сэтгэлээсээ итгэдэг хүмүүс ах эгч нартайгаа хамт байж үнэнийг нөхөрлөх, эсвэл чуулганы амьдралаар амьдрах нь тэдэнд үргэлж ашиг тус, ололт авчирдаг гэж боддог. Хэдийгээр заримдаа тэд аюул, хавчлагатай тулгардаг, эсвэл сайн мэдээ номлохдоо эрсдэл үүрч, үүргээ гүйцэтгэхдээ тодорхой хэмжээний бэрхшээл туулдаг ч ямар ч байсан, бэрхшээл туулж, төлөөс төлснөөрөө тэд үнэний талаар ойлголттой болж, Бурханыг танин мэдэх үр дүнд хүрдэг бөгөөд энэ бэрхшээл, төлөөс нь тэдний амь зан чанарт өөрчлөлт авчирдаг. Энэ бүхнийг дэнсэлж, үнэлснийхээ дараа тэд Бурханд итгэх нь сайн зүйл, үнэнийг ойлгож чадна гэдэг нь маш үнэ цэнтэй зүйл гэж боддог. Тэдний зүрх сэтгэл чуулганд онцгойлон татагддаг бөгөөд чуулганы амьдралыг орхино гэж хэзээ ч боддоггүй. Бурханд чин сэтгэлээсээ итгэдэг хүмүүс, чуулганы ажлыг үймүүлснийхээ төлөө цөөн хэдэн хүн Б бүлэг рүү илгээгдэж, тусгаарлагдаж, эсвэл зайлуулагдаж байгааг харвал зүрх сэтгэлдээ бага зэрэг шаналдаг. Тэд “Би үүргээ хичээнгүйлэн гүйцэтгэх хэрэгтэй. Би яавч зайлуулагдаж болохгүй. Зайлуулагдана гэдэг нь шийтгүүлэхтэй адилхан, там руу явах төгсгөл гэсэн үг! Тэгвэл амьдрахын хэрэг юу байх билээ?” гэж боддог. Ихэнх хүн чуулганыг орхин явахаас айдаг; чуулганыг орхин явж, Бурханыг орхимогц цаашид амьдарч чадахгүй, бүх зүйл дуусна гэж тэд боддог. Гэвч чуулганыг хэдийд ч орхин явж чаддаг хүмүүс чуулганыг орхин явах нь нэлээд хэвийн зүйл, өөр ажил олохын тулд ажлаасаа гарахтай л адилхан гэж үздэг. Тэд хэзээ ч зовж шаналдаггүй, дотроо ямар ч өвдөлт мэдэрдэггүй. Та нар юу гэж бодож байна—чуулганыг хэдийд ч орхин явж чаддаг хүмүүс мөс чанар, эрүүл ухаантай байдаг уу? Ийм хүмүүс үнэхээр итгэмээргүй! Зарим хүний үүргийн гүйцэтгэл стандартад нийцдэггүй бөгөөд тэд үргэлж цадиггүй авирлан муу үйл хийж, чуулганы ажилд саад тотгор, үймээн учруулдаг. Тэгээд чуулган тэднийг үүрэг гүйцэтгэхийг нь болиулж, жирийн чуулган руу илгээдэг. Тэгвэл үр дүнд нь юу болдог вэ? Маргааш нь л тэд шал өөр хүн шиг авирлаж, цоо шинэ амьдрал эхлүүлдэг. Зарим нь болзож, гэрлэж эхэлдэг, зарим нь ажил хайж эхэлдэг, зарим нь коллежид суралцахаар явж, харин зарим нь хуучин найзуудтайгаа дахин холбогдож, шинэ харилцаа тогтоож, баяжих боломж хайдаг. Энэ хүмүүс асар уудам ертөнцөд хурдан уусаж, хүмүүний далайд алга болдог—энэ нь яг л тийм хурдан болдог. Зарим ах эгч үүргээ гүйцэтгэхдээ муу үр дүн гаргасны улмаас жирийн чуулган руу илгээгдсэнийхээ дараа хэсэг хугацаанд шаналдаг боловч өөрсдийгөө эргэцүүлж, өөрсдийнхөө асуудлыг таньж мэдэж чаддаг бөгөөд эргэж буцах хандлага харуулдаг. Харин чуулганыг хэдийд ч орхин явж чаддаг хүмүүс зарим нэг бэрхшээлтэй тулгармагцаа л үүргээ гүйцэтгэхийг хүсэхээ больж, маргааш нь чуулганыг орхин явж, шүтлэггүй хүний амьдрал руу буцдаг. Тэд огтхон ч шаналдаггүй бөгөөд бүр “Бурханд итгэх нь юу нь тийм сайн байгаа юм бэ? Бусад хүмүүст байнга дооглуулж, гүтгүүлдэг, тэр ч байтугай баривчлагдаж, шоронд хоригдох магадлалтай. Хэрвээ агуу улаан луу намайг зодож албал миний амьдрал талаар өнгөрөх биш үү? Би энэ олон жил бурханд итгэхдээ маш их бэрхшээл туулсан ч юу олж авсан юм бэ? Хэрвээ би бурханд итгээгүй байсан бол одоо аль хэдийн албан тушаалтан болж, мөнгө олж, нэр хүндтэй амьдрах байсан! Өнөөг хүртэл бурханд итгэсэндээ би бүр харамсаж байна—хэрвээ ийм байна гэдгийг нь мэдсэн бол би аль эрт явчих байсан юм! Үнэнийг ойлгоод ямар хэрэгтэй юм бэ? Тэр ойлголт чинь чамайг хооллож, эсвэл төлбөрийн нэхэмжлэлийг чинь төлж чадах уу?” гэж боддог. Харж байна уу? Тэд харамсдаггүйгээр үл барам, чуулганыг орхин явж чадсандаа өөрсдийгөө бүр азтайд тооцдог. Энэ нь тэдний үл итгэгчийн жинхэнэ дүр төрх ил болж байгаа хэрэг биш үү? (Тийм.)

Зарим хүн үүргээ гүйцэтгэхдээ сурсан зангаараа хааш яаш хандаж, болчимгүй муу үйл хийдэг. Чуулганаас зайлуулагдсаныхаа дараа ах эгч нарыг харах үедээ тэднийг дайсан мэт үздэг. Ах эгч нар тэдэнтэй эелдгээр ярилцахыг оролдсон ч тэд үл тоож, үзэн ядсан харцаар хараад, “Та нар л намайг чуулганаас зайлуулсан. Одоо намайг хар! Би та нараас хамаагүй дээр байна! Одоо би алт мөнгөөр гангарсан, том дарга болсон! Би хорвоо дэлхийд маш тухтай амьдарч байхад, харин та нар бурханд итгээд ямар ядуу зүдүү, туйлдсан байгаагаа хар даа! Та нар бүгд үнэнийг олж авахыг байнга эрэлхийлдэг ч би та нарыг надаас илүү ухаантай гэж бодохгүй байна! Үнэнийг олж авах юу нь тийм сайн байгаа юм бэ? Үүнийг хоол шиг идэж, эсвэл мөнгө шиг үрж болох юм уу? Үнэнийг эрэлхийлэхгүй байсан ч би нэлээд сайн амьдарсаар байгаа биз дээ? Та нар намайг зайлуулсан нь миний аз байж—би үүний төлөө та нарт талархах учиртай!” гэж хэлдэг. Тэдний үгээс харахад, тэд бол үл итгэгчид гэдэг нь илэрхий бөгөөд үүргээ гүйцэтгэсэн нь тэднийг илчилсэн юм. Бурханд зөвхөн амаараа итгэдэг шүтлэггүй хүн үүргээ дуртайяа гүйцэтгэж чадах уу? Үүргээ гүйцэтгэнэ гэдэг нь цалин авахгүй, мөнгө олохгүйгээр хариуцлага, хүлээсэн үүргээ биелүүлэх явдал юм. Тэд үүнийг хохирол гэж үздэг тул үүргээ гүйцэтгэхийг хүсдэггүй. Ийнхүү тэдний үл итгэгч гэх жинхэнэ дүр төрх ил болдог; энэ бол Бурханы ажил үл итгэгчдийг илчилж, таягдан хаядаг арга зам юм. Зарим хүн үүргээ гүйцэтгэхдээ үргэлж хааш яаш хандлагатай байж, зүгээр л өдөр хоногийг урсгалаараа өнгөрөөдөг. Ертөнцөд мөнгө олох юм уу тушаал дэвших боломж олдмогц тэд хэдийд ч чуулганыг орхидог—тэд үргэлж ийм санаархал өвөрлөж байсан. Үүргээ гүйцэтгэхдээ байнга хааш яаш хандаж, болчимгүй муу үйл хийснээсээ болж жирийн чуулган руу шилжвэл тэд өөрсдийгөө эргэцүүлэхгүйгээр үл барам, харин ч “Намайг бүтэн цагийн үүрэгтэй чуулганаас цэвэрлэсэн нь чиний хувьд гарз, миний хувьд олз” гэж боддог. Тэд бүр өөрсдөдөө нэлээд сэтгэл хангалуун байдаг. Ийм хүмүүс үл итгэгчид биш гэж үү? Надад хэл дээ, болчимгүй муу үйл хийснээрээ чуулганы ажилд ноцтойгоор саад болж, үймүүлсэн учраас цэвэрлэгдсэн тэр үл итгэгчдийг Бурханы гэр ингэж цэвэрлэх нь зарчимд нийцэх үү? (Тийм.) Энэ нь зарчимд бүрэн нийцдэг; энэ нь тэднийг өчүүхэн төдий ч хилсдүүлж байгаа хэрэг биш. Бурханд болон үүргээ гүйцэтгэхэд хандах тэдний хандлага нь хэдийд ч хаяж, урваж чадах хандлага юм. Энэ нь тэд зүрх сэтгэлдээ эерэг зүйлийг огтхон ч сонирхдоггүй гэдгийг нотлоход хангалттай. Тэд Бурханд маш олон жил итгэж, маш олон номлол сонссон хэр нь Бурханд итгэхийн үнэн болон Бурханы сонгосон хүмүүсийн туршлагын гэрчлэлийн аль нь ч тэдний зүрх сэтгэлийг тогтоон барьж чаддаггүй. Эдгээр зүйлийн нэг нь ч тэдний сонирхлыг татдаггүй, сэтгэлийг нь хөдөлгөдөггүй, эсвэл салж ядахад хүргэдэггүй. Энэ бол тэдний хүн чанарын мөн чанар юм, өөрөөр хэлбэл, тэд эерэг зүйлийг огтхон ч сонирхдоггүй. Тэгвэл тэд юу сонирхдог вэ? Тэд идэж ууж, зугаацах, махан биеийн таашаал, ёрын муу чиг хандлага болон Сатаны гүн ухааныг сонирхдог. Тэд нийгэм дэх бүх сөрөг зүйлийг онцгойлон сонирхдог; гагцхүү үнэн болон Бурханы үгийг л тэд сонирхдоггүй. Тийм учраас тэд хэдийд ч Бурханы гэрийг орхиж чаддаг. Тэд Бурханы үгийг байнга унших, эсвэл Бурханы гэрийн цуглааны үеэр үнэнийг байнга нөхөрлөхийг огтхон ч сонирхдоггүй. Тэд үүрэг гүйцэтгэхийг онцгойлон зэвүүцдэг бөгөөд тэр ч бүү хэл, үүргээ гүйцэтгэдэг хүмүүс бол бүгд тэнэгүүд гэж боддог. Энэ ямар гээчийн сэтгэлгээ, ямар гээчийн хүн чанар вэ? Тэд үнэнийг, эсвэл Бурханы хүмүүсийг аврах авралыг сонирхдоггүй бөгөөд чуулганы амьдралд огтхон ч хоргоддоггүй. Хэдийгээр тэд Бурханы үгийг ил тод шүүж, яллаагүй ч хэдэн жилийн турш номлол сонссон хэр нь үнэнийг өчүүхэн төдий ч ойлгоогүй—энэ нь асуудал байгааг тодорхой илтгэж байна. Хэн ч эерэг болон сөрөг зүйлийн аль алинд зэвүүцдэггүй. Чи эерэг зүйлд дургүй л бол сөрөг зүйлийг онцгойлон сонирхох болно. Хэрвээ чи сөрөг зүйлийг онцгойлон сонирхдог бол эерэг зүйлийг гарцаагүй сонирхохгүй. Ийм төрлийн хүн эерэг зүйлийг огтхон ч сонирхдоггүй тул Бурханы гэрт тэдний хоргодох, дурлах, эсвэл хүсэж тэмүүлэх юу ч байдаггүй. Ертөнцийн ёрын муу чиг хандлага, мөнгө, алдар нэр, ашиг хонжоо, албан тушаал, баяжих явдал болон түгээмэл тархсан янз бүрийн тэрс үзэл, төөрөгдөл нь тэдний хамгийн их сонирхдог зүйлс юм. Тэдний зүрх сэтгэл Бурханы гэрт биш, харин ертөнц рүү тэмүүлдэг, тийм учраас тэд хэдийд ч орхин явж чаддаг. Бурханы гэрийг болон чуулганы амьдралыг орхих нь тэдэнд ямар ч харамсал, шаналал, зовлон авчирдаггүй, харин ч бүрэн тайвшрал авчирдаг. Тэд дотроо “Би эцэст нь өдөр бүр үнэний талаарх номлол, нөхөрлөлийг сонсох шаардлагагүй боллоо, би цаашид эдгээр зүйлд хязгаарлагдах шаардлагагүй. Одоо би алдар нэр, ашиг хонжоог зоригтойгоор хөөцөлдөж, мөнгө хөөцөлдөж, үзэсгэлэнтэй эмэгтэйчүүдийг хөөцөлдөж, хувийн ирээдүйгээ хөөцөлдөж чадна. Эцэст нь, би бусдад зоригтойгоор худал хэлж, хууран мэхэлж, явуулга, арга мэх хэрэглэж, элдэв төрлийн хорон муу арга залийг санаа зовох зүйлгүйгээр хэрэгжүүлж чадна. Би хүмүүстэй харилцахдаа ямар ч арга саам ашиглаж чадна!” гэж боддог. Бурханы гэрт номлол сонсож, үнэнийг нөхөрлөх нь тэдний хувьд шаналгаатай байдаг бөгөөд Бурханы гэрийг орхих нь тайвшрал мэт санагддаг. Энэ нь эдгээр эерэг зүйл тэдний зүрх сэтгэлд хэрэгтэй зүйл биш гэсэн үг юм. Тэдэнд хэрэгтэй зүйл бүгд ертөнц болон нийгмийн зүйлс юм. Үүнээс, чуулганыг орхисон шалтгаан нь тэдний эрэлхийлэл, дур сонирхолтой шууд холбоотой гэдэг нь тодорхой байна.

Хэдийд ч Бурханы гэрийг орхиж чаддаг энэ хүмүүсийн уг чанар-мөн чанар юу вэ? Та нар одоо үүнийг харж байна уу? (Тийм ээ. Тэд бол үл итгэгчдийн төрлийн хүмүүс. Энэ хүмүүсийн ихэнх нь дахин төрсөн араатнууд бөгөөд бүгд уураг тархигүй, бодолгүй мунгинуу хүмүүс юм.) Тийм ээ. Тэд итгэлийн хэрэг явдлыг ойлгодоггүй. Тэд хүний амьдрал үнэндээ юу болох, хүмүүс ямар замаар явах ёстой, ямар зүйл хийх нь хамгийн утга учиртай, биеэ авч явахад хэрэгжүүлэлтийн ямар зарчмыг баримтлах ёстой гэх мэтийг ойлгодоггүй бөгөөд тэдгээрийн учрыг олохын тулд үнэнийг эрж хайхыг ч хүсдэггүй. Тэд юу эрэлхийлэх дуртай вэ? Тэдний оюун ухаанд өдөржингөө, ашиг тус олж, бусдаас дээгүүр амьдралаар амьдрахын тулд юу хийж болох талаар л эргэлдэж байдаг. Зарим хүн ертөнцөд ажил хийж байхдаа Бурханд итгэж эхэлдэг. Гэвч ахлах юм уу менежер болж дэвшмэгцээ, эсвэл дарга болмогцоо тэд итгэхээ больдог. Ах эгч нар тэдэнтэй холбогдох үед тэд: “Одоо би албан тушаалтай, нэр хүндтэй, нийгэмд эзлэх байр суурьтай хүн болсон. Та нартай хамт бурханд итгэх нь хэтэрхий ичгэвтэр байна. Та нар бүгд надаас хол бай, надтай уулзах гэж дахиж бүү ир! Хүсвэл та нар намайг нэрсийн жагсаалтаас хасаж, эсвэл хөөж болно. Ямартай ч, миний бурханд итгэх хэрэг явдал үүгээр дууссан, би цаашид та нартай ямар ч холбоогүй!” гэж хэлдэг. Тэдний юу хэлж байгааг харав уу? Тэд ямар төрлийн хүн бэ? Та нар тэдэнтэй холбогдсоор байх уу? (Үгүй.) Тэд ийм шулуухан хэлсэн байтал чуулганы зарим удирдагч тэднийг явахыг хараад харамсаж, тэднийг ятгахын тулд олон удаа холбогдож, “Чи ийм сайн хэв чанартай, тэр ч байтугай өмнө нь удирдагч, ажилчин байсан шүү дээ. Чи үнэнийг эрэлхийлээгүй учраас л чөлөөлөгдсөн. Хэрвээ чи үнэнийг хичээнгүйлэн эрэлхийлбэл аврагдах нь гарцаагүй, ирээдүйд Бурханы гэрийн багана, гол түшиг тулгуур байх нь лавтай!” гэдэг. Удирдагчид эдгээр зүйлийг хэлэх тусам нөгөө хүнийхээ зэвүүцлийг улам их төрүүлдэг. Чуулганы зарим удирдагч мунгинуу, ялган таних чадваргүй байдаг; энэ хүн ертөнцөд тушаал дэвшсэн байтал эдгээр удирдагч тэдэнд атаархсаар, тэдэнтэй холбоо тогтоохыг хүссээр байдаг—энэ нь өөрийгөө инээдтэй байдалд оруулж байгаа биш үү? Үнэнийг ойлгодог хүмүүс энэ хэргийг тодорхой харж чадна: Нийгэмд тушаал дэвших нь сайны тэмдэг биш; энэ бол хүний алхах ёстой зөв зам биш! Зарим хүн нийгэмд бага зэрэг байр суурьтай болмогцоо Бурханд итгэхээ больдог—энэ нь ердөө л тэднийг илчилж, тэд бол Бурханд чин сэтгэлээсээ итгэдэг, үнэнийг хайрладаг хүмүүс биш гэдгийг нотолдог. Хэрвээ тэд чин сэтгэлээсээ итгэдэг байсан бол нийгэмд тушаал дэвшиж, ирээдүйтэй байсан ч Бурханыг орхихгүй байх байсан. Тэд одоо Бурханаас урвасан байтал чуулган тэдэнтэй холбогдож, тэдэн дээр ажиллах шаардлагатай юу? Ямар ч шаардлагагүй, учир нь тэд аль хэдийн үл итгэгчид гэж илчлэгдсэн. Бурханд итгэхгүй байснаараа тэд л хохирдог—тэдэнд зүгээр л ерөөл байдаггүй. Тэд бол зүгээр л өрөвдмөөр амьтад; хэрвээ чи тэднийг Бурханд итгүүлэхээр татах гэж зүтгээд байвал энэ нь тэнэг хэрэг биш үү? Чи тэднийг ингэж татахыг оролдох тусам тэд чамайг улам дорд үзнэ. Бурханд итгэдэг бүх хүн бол нийгмийн доод давхаргын, хэв чанараар дутмаг хүмүүс гэж тэд боддог. Тийм учраас тэд онцгойлон биеэ тоож, өөрсдийгөө зөвтгөн, хүн бүрийг басамжлан хардаг. Хэрвээ хэн нэгэн тэдэнд санаа тавьж, анхаарал халамж тавибал тэд үүнийг өөрсдөд нь зусардах гэж оролдож байна гэж үздэг. Энэ ямар гээчийн сэтгэлгээ вэ? Энэ нь ах эгч нарыг зөвөөр харж чадахгүй байгаа хэрэг юм. Тэд Бурханд чин сэтгэлээсээ итгэдэг хүн мөн үү? Ийм хүнтэй тулгарах үедээ чи түүнийг голох ёстой. Тэднийг “Би одоо ахлах зааварлагч болсон. Дахиж намайг хайж бүү ир. Хэрвээ та нар надтай холбогдсоор байвал би та нарын эсрэг хандана шүү! Ялангуяа манай компани дээр ирж намайг бүү эвгүй байдалд оруул—би бурханд итгэдэг хүмүүстэй ямар ч холбоогүй!” гэж хэлмэгц—тэднийг ийм үг хэлмэгц та нар даруй явж, тэднийг нэрсийн жагсаалтаас хасаж, ийм хүнтэй дахин хэзээ ч бүү холбогд. Тэд биднийг амжилтыг нь далимдуулна гэж айдаг; тиймээс бид өөрсдийгөө мэддэг байх хэрэгтэй. Тэд цэцэглэн хөгжиж, илүү өндөр түвшинд гарч байна; тэд бидний зиндааны хүмүүс биш. Бид бол зүгээр л жирийн хүмүүс, нийгмийн хамгийн доод давхаргын хүмүүс. Бид тэдэнтэй холбоо тогтоох гэж оролдох ёсгүй—битгий ингэж доошоо ор! Мөн хүүхдүүд нь хотод тансаг зэрэглэлийн байшин худалдаж авдаг настайвтар хүмүүс байдаг. Нүүж орсныхоо дараа тэд ах эгч нартай салах ёс гүйцэтгээд, “Надтай уулзах гэж дахиж бүү ир. Та нар бүгд хөдөөнийх. Хэрвээ та нарыг надтай уулзах гэж ирвэл хүмүүс намайг бас хөдөөнийх, хөдөөний хамаатан садантай гэж бодно. Энэ ямар ичгэвтэр байна гээч! Миний хүү ямар хүн болохыг та нар мэдэх үү? Тэр бол мөнгөтэй, баян хүн, олонд танигдсан хүн! Хэрвээ та нар надтай холбоотой байвал хүүд минь гутамшигтай байх биш үү? Тиймээс ирээдүйд надтай уулзах гэж дахиж бүү ирээрэй!” гэдэг. Тэднийг ийм үг хэлмэгц зүгээр л “Чиний хандлага ийм байгаа болохоор бид ойлголоо. Тэгвэл чамд аз жаргал, баяр баясгалан хүсье!” гэж хариул. Тэр үед хэрвээ чи ганц ч болов илүү үг хэлбэл тэнэг, дорд хүн шиг харагдах болно. Зүгээр л даруйхан явах нь зөв зүйл юм. Үл итгэгчдийг хүчээр ятгах гэж хэзээ ч бүү оролд—энэ бол зүгээр л тэнэг зан авир. Та нар ойлгов уу? (Тийм.) Зарим хүн хэр тэнэг байж чадах вэ? Тэд: “Тэр хүний хүү бол баян хүн, нийгэмд байр суурьтай, мөнгөтэй хүн. Тэр ч байтугай засгийн газрын албан тушаалтнуудтай холбоотой. Хэрвээ бид тэднийг Бурханд үргэлжлүүлэн итгэхийг ятгавал гэр бүл нь ах эгч нарыг ч гэртээ байлгаж магадгүй!” гэж хэлдэг. Энэ санаа хэр сонсогдож байна? Хэрвээ чи үүнийг чуулганы ажлыг бодолцон үзэх, ах эгч нарыг бодолцон үзэх, аюулгүй байдлыг бодолцох үүднээс бодож үзвэл энэ нь төгс тохирно. Гэхдээ чи тэд Бурханд чин сэтгэлээсээ итгэдэг эсэхийг харах ёстой. Хэрвээ Бурханд итгэхийг хүсэхгүй, ах эгч нартай холбоотой байх дургүй байхад нь чи тэднийг ятган Бурханд итгүүлэхийг хүссээр байвал энэ нь тэнэг хэрэг биш үү? Өөрийгөө инээдтэй байдалд оруулах зүйл бүү хий. Бурханд итгэхдээ бид Бурханы хамгаалалт, Бурханы удирдамжтай байдаг. Бид ямар ч орчинд амьдарч байсан, энэ бүхэн Бурханы дээд эрх, зохицуулалт дор байдаг. Бид ямар ч зовлон туулсан, нэр төртэй амьдрах ёстой. Зарим хүн бүр Бурханы гэрийг орхин явсан энэ хүнд атаархаж, түүнийг чадвартай гэж хэлдэг—энэ үзэл бодол зөв үү? Бид энэ хэрэг явдлыг хэрхэн харах ёстой вэ? Тэд том байшинд нүүж ормогцоо Бурханд итгэхээ больсон. Нийгэмд тэд байр суурь, нэр хүндтэй бөгөөд зүрх сэтгэлдээ ах эгч нарыг дорд үзэж, ах эгч нарыг өөрсөдтэй нь харилцахад зохисгүй, нийгмийн хамгийн доод давхаргын хүмүүс гэж хардаг. Тиймээс бид өөрсдийгөө мэддэг байх ёстой, ийм хүмүүстэй холбоо тогтоох, эсвэл тэдэнд зусардах гэж оролдох ёсгүй, тийм биз? (Тийм.)

Хэдийд ч Бурханы гэрийг орхиж чаддаг хүмүүсийн хувьд, тэд үл итгэгчид, эсвэл зүгээр л танхай этгээд байх нь хамаагүй, ерөөл хүртэхийн тулд, эсвэл гамшгаас зайлсхийхийн тулд Бурханд итгэдэг байх нь хамаагүй—нөхцөл байдал ямар ч байсан—хэдийд ч Бурханы гэрийг орхиж чаддаг л бол, мөн орхисных нь дараа ах эгч нарыг өөрсөдтэй нь холбогдоход дургүйцэж, ах эгч нарын тусламж, дэмжлэгт бүр ч их дургүйцэж, өөрсөдтэй нь үнэнийг нөхөрлөсөн хэнд ч дайсагнаж байвал ийм хүмүүст ямар ч анхаарал хандуулах шаардлагагүй. Ийм төрлийн үл итгэгчдийг олж илрүүлбэл цаг тухайд нь ил болгож, зайлуулах ёстой. Зарим хүн үнэнийг хайрладаггүй байж болох ч сайн хүн байх дуртай, ах эгч нартай хамт амьдрах дуртай байдаг; энэ нь тэднийг баяр баясгалантай болгодгоос гадна тэд ад үзэгдэхээс зайлсхийдэг. Тэд жинхэнэ Бурханд итгэдэг гэдгээ зүрх сэтгэлдээ мэддэг, хичээнгүйлэн хөдөлмөрлөхөд бэлэн байдаг. Хэрвээ тэд үнэхээр ийм хандлагатай бол тэднээр үүргийг нь үргэлжлүүлэн гүйцэтгүүлэх ёстой гэж та нар бодож байна уу? (Тийм.) Хэрвээ тэд хөдөлмөрлөхөд бэлэн, саад болж, үймүүлэхгүй бол үргэлжлүүлэн хөдөлмөрлөж болно. Гэвч хэрвээ нэг л өдөр тэд хөдөлмөрлөхийг хүсэхээ больж, Бурханы гэрийг орхихыг хүсэн, “Би ертөнцөд гарч, амжилт олох гэж оролдоно. Би цаашид та нартай хамт бурханд итгэхгүй. Энд ямар ч зугаа цэнгэл алга, заримдаа үүргээ хааш яаш гүйцэтгэх үедээ би засуулдаг. Энд байх үнэхээр хэцүү байна; би явмаар байна” гэвэл ийм хүнийг үлд гэж ятгах ёстой юу? (Үгүй.) Бид түүнээс ганцхан асуулт асууж болно: “Чи сайн бодож үзсэн үү?” Хэрвээ тэд: “Би энэ талаар удаан бодсон” гэвэл чи: “Тэгвэл чамд хамгийн сайн сайхныг хүсье. Биеэ бодоорой, баяртай!” гэж хэлж болно. Энэ арга зүгээр үү? (Тийм.) Эдгээр нь ямар төрлийн хүмүүс гэж та нар бодож байна вэ? Тэд бол өөрсдийгөө эгэл жирийн хүмүүсээс дээгүүр гэж боддог, ертөнц болон ертөнцийн арга замыг жигшдэг, “Ханцуйгаа даллаад би ганц ч үүлийг авч явахгүй” гэх мэт алдартай хүмүүсийн шүлгийг байнга уншдаг төрлийн хүмүүс юм. Тэд өөрсдийгөө цэвэр ариун байлгадаг, энэ ертөнцтэй нийцдэггүй гэж боддог бөгөөд Бурханд итгэснээрээ ямар нэгэн тайтгарал олохыг хүсдэг. Тэд өөрсдийгөө үргэлж ер бусын хүн гэж үздэг ч үнэн хэрэгтээ зөвхөн идэж уух, зугаацахын төлөө л амьдардаг хамгийн бүдүүлэг соёлгүй хүмүүс юм. Тэдэнд ямар ч бодитой бодол, бодитой эрэлхийлэл байдаггүй. Тэд өөрсдийгөө эрхэмсэг нэгэн гэж хардаг бөгөөд хэн ч тэдний бодлыг ойлгож, эсвэл сэтгэхүйнх нь түвшинд хүрч чадахгүй мэт байдаг. Тэд өөрсдийн оюун санааны цар хүрээг жирийн хүнийхээс өндөр хэмээн үзэж, “Та нар бүгд эгэл жирийн хүмүүс, харин намайг хар—би өөр. Хэрвээ чи надаас хаанаас ирсэн бэ гэж асуувал би чамд төрөлх нутаг минь алс хол байдаг гэж хэлнэ” гэх мэт зүйл хэлдэг. Тэд чамд хаанаас ирснээ хэлсэн үү? Энэ “алс хол” гээч газар нь хаана байдгийг чи мэдэх үү? Хэдийд ч чуулганыг орхин явж чаддаг хүмүүс яг ийм төрлийн хүмүүс юм. Тэдэнд хаана ч сэтгэл хангалуун байж чадахгүй мэт санагддаг бөгөөд тэд үргэлж ямар нэгэн бодит бус, тодорхойгүй, хий хоосон зүйлийн талаар бодож байдаг. Тэд бодит байдалд төвлөрдөггүй, хүний амьдралын утга учрыг, эсвэл хүмүүс ямар зам сонгох ёстойг ойлгодоггүй. Тэд эдгээр зүйлийг ойлгодоггүй—тэд зүгээр л хачин хүмүүс юм. Хэрвээ ийм төрлийн хүн чуулганыг орхихоор шийдэж, энэ талаар удаан бодсон гэж хэлбэл тэднийг үлд гэж ятгах шаардлагагүй. Өөр үг бүү хэл—зүгээр л тэднийг нэрсийн жагсаалтаас хас, тэгээд л болно. Ийм хүмүүсийг ингэж шийдвэрлэх ёстой; энэ нь хүмүүст хандах зарчимд нийцдэг. Хэдийд ч чуулганыг орхин явж чаддаг хүмүүсийн талаарх нөхөрлөл үүгээр өндөрлөж байна.

И. Гуйвамтгай байх

Арав дахь илрэл нь: “Гуйвамтгай байх.” Гуйвамтгай хүмүүс ямар тодорхой илрэлүүд харуулдаг вэ? Юун түрүүнд, Бурханд итгэх итгэлийн талаарх энэ хүмүүсийн хамгийн том эргэлзээ нь: “Бурхан үнэхээр оршин байдаг уу? Сүнсний ертөнц гэж байдаг уу? Там гэж байдаг уу? Бурханы хэлсэн эдгээр үг үнэн үү? Хүмүүс энэ хүнийг бие махбодтой болсон бурхан гэдэг, гэхдээ би түүнийг бие махбодтой болсон бурхан шиг харагдуулах ямар ч талыг олж хараагүй! Тэгвэл, бурхны сүнс яг хаана байдаг юм бэ? Үнэхээр бурхан оршин байдаг уу, үгүй юу?” Тэд эдгээр асуултын учрыг хэзээ ч тодорхой ойлгож чаддаггүй. Тэд Бурханд итгэдэг олон хүн байгааг хараад, “Бурхан оршин байх ёстой. Тэр оршин байдаг байх. Би түүнийг оршин байдаг гэж найдаж байна. Ямартай ч бурханд итгэлээ гээд надад ямар ч хохирол учраагүй; хэн ч надад зүй бус хандаагүй. Үүргээ гүйцэтгэх нь ерөөл, сайн хүрэх газар авчирч, ирээдүйд намайг үхэхгүй болгоно гэж би сонссон. Тиймээс би зүгээр л дагаад итгэе дээ” гэж боддог. Хэсэг хугацаанд итгэснийхээ дараа тэд зарим хүн шалгалт, зовлон бэрхшээлтэй тулгарахыг хараад, ингэж тунгаан бодож эхэлдэг: “Бурханд итгэх нь ерөөл авчрах ёстой биш гэж үү? Зарим хүн хүндээр өвчилж үхсэн, зарим нь агуу улаан лууд баривчлагдаж, үхтлээ хавчигдсан, зарим нь үүргээ гүйцэтгэж байхдаа өвдсөн эсвэл гэр бүлд нь гамшиг нүүрлэсэн. Яагаад бурхан тэднийг хамгаалаагүй юм бэ? Тэгвэл бурхан үнэхээр оршин байдаг уу, үгүй юу? Хэрвээ тэр оршин байдаг бол эдгээр зүйл тохиолдох ёсгүй байсан!” Сайхан сэтгэлтэй зарим хүн тэдэнтэй үнэнийг нөхөрлөж, “Бурхан бүх зүйлийг захирдаг, хүмүүсийн хувь заяаг Бурханы гар зохион байгуулдаг. Хүмүүс эдгээр хэрэг явдлыг Бурханаас хүлээн авч, Бурханы зохион байгуулалтад өөрсдийгөө даатгах ёстой. Бурханы хийдэг бүхэн сайн” гэж хэлдэг. Үүний хариуд шийдэмгий бус энэ хүмүүс: “Би сайн юм харахгүй байна! Гамшиг амсах нь сайн гэж үү? Хүндээр өвчлөх юм уу эдгэршгүй өвчин тусах сайн гэж үү? Үхэх нь бүр ч дор. Ер нь бурхан оршин байдаг юм уу, үгүй юу? Би мэдэхгүй” гэдэг. Тэд үргэлж Бурханы талаарх эргэлзээгээр дүүрэн байдаг. Олон хүн үүргээ гүйцэтгэж, Бурханы гэрийн ажил улам бүр өргөжиж, чуулган өдөр ирэх тусам цэцэглэн хөгжиж байгааг хараад тэдэнд Бурхан оршин байх ёстой гэж санагддаг. Ялангуяа ах эгч нар Бурханы харуулсан тэмдэг, гайхамшгууд болон Бурханаас хүртсэн нигүүлслийнхээ талаар гэрчлэл хийхийг сонсох үедээ шийдэмгий бус энэ хүмүүс бүр ч хүчтэйгээр ингэж мэдэрдэг: “Бурхан гарцаагүй оршин байдаг! Хэдийгээр хүмүүс бурхны сүнсийг харж чадахгүй ч бие махбодтой болсон бурхны хэлсэн үгийг хүмүүс сонссон, маш олон хүн бурхны үгийг нөхөрлөж, бурхны үгийг туулж байгааг би бас сонссон. Тиймээс, бурхан гарцаагүй оршин байх ёстой!” Чуулган цэцэглэн хөгжиж, бүх зүйл саадгүй явагдаж, өөдлөн дэвжиж, чуулганы ажил улам бүр өргөжиж байх үед, ялангуяа ах эгч нар зарим нэг онцгой нөхцөл байдал, онцгой хэрэг явдлыг туулж, эдгээр зүйлээр дамжуулан Бурханы хамгаалалт, дээд эрх, удирдлагыг харах үедээ Бурхан оршин байдаг бөгөөд Бурхан үнэхээр сайн гэдгийг мэдэрдэг. Гэвч хэсэг хугацааны дараа тэд бухимдал, бэрхшээлтэй тулгарч магадгүй, зарим нь бүтэлгүйтэл, ухралт туулж магадгүй, эсвэл Бурханы гэр хэсэг хүмүүсийг таягдан хаяж магадгүй; эдгээр зүйл, ялангуяа сүүлийнх нь тэдний үзэлтэй ноцтой зөрчилдөж, санаанд нь багтамгүй байдаг. Тэдэнд “Хэрвээ бурхан оршин байдаг юм бол эдгээр зүйл яаж тохиолддог байна аа? Эдгээр нь тохиолдох ёсгүй! Шүтлэггүй хүмүүсийн дунд ийм зүйл тохиолдох нь хэвийн хэрэг, гэхдээ бурхны гэрт бас яаж тохиолдож чадаж байна аа? Хэрвээ бурхан оршин байдаг бол эдгээр хэрэг явдлыг шийдвэрлэж, эдгээр зүйлийг тохиолдохоос сэргийлэх ёстой, учир нь тэр төгс хүчит, эрх мэдэлтэй, хүч чадалтай шүү дээ! Тэгэхээр бурхан үнэхээр оршин байдаг юм уу, үгүй юу? Хүмүүс бурхны сүнсийг харж чадахгүй. Бие махбодтой болсон бурхны хэлсэн үгийн тухайд бол, хүмүүс бүгд тэдгээрийг үнэн, зам бөгөөд хүмүүсийн амь болж чадна гэж хэлдэг. Гэхдээ яагаад надад тэдгээр нь үнэн гэж санагдахгүй байна вэ? Би маш удаан хугацаанд номлол сонссон ч миний амь огтхон ч өөрчлөгдөөгүй! Би маш их зовсон—би юу олж авсан юм бэ?” гэж санагддаг. Тэд Бурханы талаар эргэлзэж эхэлдэг бөгөөд үүргээ гүйцэтгэх урам зориг нь буурч, хөрдөг. Дараа нь тэд Бурханы гэрээс явж, ажил хийж, мөнгө олон, аятайхан амьдрах талаар боддог—иймэрхүү элдэв бодол төрж эхэлдэг. Тэд дотроо ингэж боддог: “Хэрвээ миний итгэдэг бурхан жинхэнэ бурхан биш бол, бурханд итгэх энэ бүх хугацаандаа ажил хийж, мөнгө олоогүй минь маш том хохирол байх болно! Үгүй ээ, ингэж бодох нь буруу. Би сайн итгэх хэрэгтэй шүү дээ. Бурхны үгийг илүү их унших нь үнэнийг ойлгож, бүх асуудлыг шийдвэрлэж, цаашид сул дорой биш байх боломж олгоно гэж хүмүүсийн хэлэхийг би сонссон. Гэвч би бурхны үгийг уншсан ч үнэнийг ойлгоогүй л байна. Яагаад би сөрөг мэдрэмжтэй хэвээр байна вэ? Яагаад надад үргэлж үүргээ гүйцэтгэх эрч хүч байхгүй юм шиг санагддаг юм бэ? Бурхан миний дотор ажиллахгүй байна! Надад маш олон бэрхшээл байгаа ч бурхан надад гарах гарц нээж өгсөнгүй. Тэгэхээр, бурхан үнэхээр оршин байдаг юм уу, үгүй юу? Хэрвээ энэ нь үнэн зам юм бол бурхан үүргээ гүйцэтгэдэг хүмүүсийг амар амгалан, саадгүй, хэвийн байлгаж ерөөх ёстой. Тэгвэл яагаад сайн мэдээ номлож, үүргээ гүйцэтгэхэд ийм том бэрхшээлүүд тулгарсаар байгаа юм бэ? Хэдийгээр шашны ертөнц хоцрогдож, төгс хүчит бурханд итгэх нь Хаанчлалын эрин үед орж байгааг би мэддэг ч ариун сүнс яаж ажилладгийг би яагаад хараагүй байдаг билээ?” Эдгээр нь ямар төрлийн хүмүүс вэ? Тэд бол сүнслэг ойлголтгүй хүмүүс юм. Тэд Бурханы үгийг уншдаг ч үнэнийг ойлгодоггүй. Үнэнийг хэчнээн их нөхөрлөлөө ч тэд утгыг нь ухамсарлаж чаддаггүй. Тэд үргэлж үзэл, төсөөлөлдөө үндэслэн аливааг авч үздэг бөгөөд Бурханы талаарх эргэлзээгээр байнга дүүрэн байдаг. Ийм хүн яаж үнэнийг ойлгож чадах юм бэ? Зарим хүн сайн мэдээ номлох нь нэлээд хэцүү гэдгийг хараад, “Хэрвээ энэ нь үнэн зам байсан бол ариун сүнс асар их ажиллах байсан. Ах эгч нар сайн мэдээ номлохоор хаашаа ч явсан саадгүй, чөлөөтэй байх байсан. Үүнээс ч илүүтэйгээр, засгийн газрын албан тушаалтнууд ч бас итгэж эхлэн, бүх зүйлд дэмжлэг үзүүлэх байсан. Энэ л үнэхээр жинхэнэ бурхны хийх зүйл байх байсан. Гэтэл одоо баримтуудыг харахад огт тийм биш байна. Дэлхийн улс орнуудын ерөнхийлөгч, албан тушаалтнууд бурханд итгэдэггүйгээр үл барам, бурханд итгэх итгэлийг дэмждэггүй. Зарим улс оронд засгийн газар нь бүр итгэгчдийг хавчиж, хүмүүсийг бурханд итгэхэд саад болдог. Тэгэхээр, бидний итгэдэг бурхан үнэхээр жинхэнэ бурхан мөн үү? Би мэдэхгүй; хэлэхэд хэцүү юм” гэж боддог. Тэдний зүрх сэтгэлд үргэлж асар том асуултын тэмдэг байдаг. Ямар нэг мэдээ сонсох бүрд, нөлөө нь их ч биш, бага ч биш “газар хөдлөлт” мэт тэдэнд санагдаж, тэднийг гуйвж дайвахад хүргэдэг. Зарим хүн: “Тэд Бурханд итгээд удаагүй байгаа болохоороо үргэлж гуйвж дайвдаг юм болов уу?” гэж хэлдэг. Тийм биш—зарим хүн гурван жил, таван жил, эсвэл бүр арваас ч олон жил итгэсэн байдаг. Үүнийг богино хугацаа гэж үзэх үү? Хэрвээ хэн нэгэн Нигүүлслийн эрин үеийн ажлын үеэр гурав юм уу таван жил итгэсэн бол үүнийг удаан гэж үзэхгүй байсан, учир нь тэд эцсийн өдрүүд дэх Бурханы айлдвар, үгийг сонсоогүй; тэд Библиэс болон хүмүүсийн номлолоос бага зэрэг библийн мэдлэг, сүнслэг онолыг л ойлгосон. Энэ нь олж авсан зүйл гэхэд хэтэрхий бага юм. Одоогийн үе шатны ажлыг хүлээн авсан хүний хувьд энэ нь өөр—тэд үүргээ гүйцэтгэж, Бурханыг гурван жил дагахад л туршлагажиж, ойлгож, олж авдаг зүйл нь Нигүүлслийн эрин үед Эзэнд хорь, гучин жил, эсвэл бүр насан туршдаа итгээд олж авч чадах зүйлээс давдаг. Гэвч гуйвамтгай энэ хүмүүс гурав, тав, эсвэл бүр арваас ч олон жил итгэсэн хэр нь ажлын энэ үе шатыг Бурхан хийж байгаа эсэхийг тодорхойлж чаддаггүй хэвээр бөгөөд Бурханы оршин тогтнолд ч эргэлздэг. Ийм хүмүүс маш төвөгтэй гэж чи хэлэх үү? Тэд үнэнийг ухамсарлах чадвартай юу? (Үгүй.) Тэд хэвийн хүн чанарын сэтгэлгээтэй юу? (Үгүй.) Тэд үнэнийг ухамсарлаж чаддаггүй. Чуулганд ямар ч нөхцөл байдал үүссэн, тэр нь үргэлж тэднийг гуйвамтгай байхад хүргэж чаддаг—зүрх сэтгэл дэх асуултын тэмдэг нь тэдэнд байнга “газар хөдлөлт” үүсгэдэг. Хэрвээ антихристүүд чуулганд үймээн дэгдээж, зарим хүн төөрөлдвөл, эсвэл тэдний шүтдэг хэн нэгэн тахил хулгайлах юм уу садар самуун үйлдэх гэх мэт тэдний төсөөлөөгүй зүйлийг хийж, зайлуулагдвал энэ нь тэдний зүрх сэтгэлийг шийдэмгий бус болгож, тэд Бурханд эргэлзэж эхэлдэг: “Энэ нь бурхны ажлын урсгал биш гэж үү? Тэгвэл чуулганд яаж ийм ёс бус зүйл тохиолдож чадаж байна аа? Бурхан яаж антихристүүд болон ёрын муу хүмүүс гарч ирэхийг зөвшөөрч чадаж байна аа? Энэ үнэхээр үнэн зам мөн үү?” Чуулганд тохиолддог, өөрсдийнх нь үзэлтэй зөрчилддөг бүхэн тэдэнд эргэлзээ төрүүлж, энэ нь үнэн зам мөн эсэх, Бурханы ажил мөн эсэх, Бурхан үнэхээр оршин байдаг эсэхэд эргэлзэж эхлэхэд хүргэдэг. Тэд хэрэг явдлыг зөвөөр харахын тулд үнэнийг огт эрж хайдаггүй. Энэ үе шатны ажлыг Бурхан хийж байгаа гэдэгт тэд эхнээсээ дуустал үндсэндээ хэзээ ч итгэж байгаагүйг батлахад энэ нь дангаараа хангалттай. Үнэн гэж юу болохыг, эсвэл Бурхан яагаад үнэнийг илэрхийлдгийг тэд эхнээсээ дуустал хэзээ ч мэдээгүй. Бурхан маш олон үг хэлж, маш их ажил хийсэн—энэ бүхэн бол Бурханы хийсэн зүйл. Маш олон хүн үүнийг баталж, итгэж үнэмшсэн ч эдгээр зүйлд үндэслэн хэрэг явдлыг харахаас татгалздаг. Тэд үргэлж хүний үзэл бодол, хүний сэтгэлгээг ашиглан дүгнэлт хийдэг—тэд өөрсдөдөө хэтэрхий их итгэдэг. Чуулганы ажил юм уу чуулганы амьдралд зарим нэг цоорхой, гажуудал гарах үед, эсвэл чуулганыг засгийн газар дарж, хавчих үед тэд дахиад л “Энэ үнэхээр үнэн зам мөн үү?” гэж эргэлзэж эхэлдэг. Чуулганд антихристүүд болон хуурамч удирдагчид гарч ирэх үед тэд бас л эргэлзэж эхэлдэг. Тэд: “Шашны сүмүүдийн тэр пастор, ахлагч нарыг хар даа—тэд эзнийг үнэхээр хайрладаг, тэдний сүмд ямар ч антихристийн хэрэг гардаггүй. Тэр чинь л үнэн зам шүү дээ. Хэрвээ танай эндхийн зам үнэн зам юм бол яагаад ийм зүйл тохиолдсоор байгаа юм бэ?” гэж хэлдэг. Тэд ингэж л харьцуулалт хийдэг. Тэгвэл зарим мулгуу хүн яаж харьцуулалт хийдэг вэ? Тэд: “Гурван-Өөрөө Сүмд бурханд итгэдэг тэр хүмүүсийг хар даа—тэд төрийн зөвшөөрөлтэй, төрөөс тэдэнд бүр гэрчилгээ олгож, сүм барих газар өгдөг. Энэ нь бүхэлдээ зүй ёсны, хууль ёсных. Та нар олон нийтийн сүмтэй юу? Танай сүмүүд бүртгэлтэй юу? Төрөөс Гурван-Өөрөө сүмүүдэд бүр пастор томилж өгдөг, тэр пасторууд нь лицензтэй байдаг. Танай удирдагч, ажилчид лицензтэй юу? Төрөөс та нарыг бурханд итгэхийг зөвшөөрдөггүй; та нарыг баривчилж, хавчдаг. Та нарт бүр цуглах тогтсон газар ч байхгүй; та нар үргэлж нууцаар цуглардаг. Энэ үнэхээр үнэн зам мөн үү? Хэрвээ энэ үнэн зам мөн бол та нар яагаад үргэлж ингэж нууцаар цугларч, үүргээ гүйцэтгэдэг юм бэ?” гэж хэлдэг. Тэд энэ хэрэг явдлыг ч нэвт харж чаддаггүй. Ямар ч нөхцөл байдал тэднийг гуйвамтгай болоход хүргэж, Бурханд эргэлзэх эргэлзээ төрүүлж чаддаг. Надад хэл дээ, ийм хүн бат зогсож чадах уу? (Үгүй.) Хэдийгээр тэд гаднаа чуулганыг орхиогүй ч зүрх сэтгэлдээ аюулын ирмэг дээр байдаг. Тэд Бурханы ажил болон Бурханы илэрхийлсэн үнэнүүдэд хэзээ ч баттай итгэж чадахгүй, үргэлж хагас итгэж, хагас эргэлзэж байдаг; энэ нь тэднийг жинхэнэ итгэлтэй байх боломжгүй болгодог. Бурханы ажлын энэ олон жилд тохиолдсон хавчлага, дарангуйлал, баривчилгаа нь бүгд Бурханы дээд эрхийн дор байсан бөгөөд бүгд Бурханы зохион байгуулалт, зохицуулалтад багтдаг гэдгийг тэд харж чаддаггүй. Тийм учраас тэд үзэл тээж, Бурхан бүх зүйлийг захирч чадах эсэхэд эргэлзэж чаддаг. Бурханы гэрийн бүх ажлыг хүмүүс хийдэг гэж тэд үргэлж үзэн, Бурханы үйл хэргийн өчүүхэн төдий ч шинж тэмдгийг харж чаддаггүй. Тэд үл итгэгч биш гэж үү? Хэрвээ ийм хүн дөнгөж зургаан сар юм уу нэг жил шинээр итгэж байгаа бөгөөд янз бүрийн үнэнийг тодорхой ухамсарлаж амжаагүй бол үзэлтэй нь зөрчилдөх зүйлсийг хараад эргэлзэж, гуйвах нь ойлгомжтой. Гэвч зарим хүн Бурханд итгээд хэдэн жил болсон, олон номлол сонссон бөгөөд бэрхшээлтэй тулгарах үед нь тэдэнтэй үнэнийг нөхөрлөсөн байдаг. Тухайн үедээ тэд сонссон зүйлээ хоосон сургаалын хувьд ойлгосон. Гэвч дараа нь дахин асуудалтай тулгарах үедээ тэд Бурханд болон Бурханы ажилд эргэлзсээр л байдаг. Энэ нь ийм хүмүүс үнэнийг ухамсарлах чадваргүй, хэвийн хүн чанарын сэтгэлгээгүй, хүн байх стандартад нийцдэггүйг харуулж байна.

Гуйвамтгай хүмүүстэй хэрхэн харьцах ёстой вэ? Хүн чанарын хувьд энэ хүмүүс ёрын муу хүмүүсийн хэмжээнд хүрэхгүй ч үнэхээр төвөгтэй төрлийн хүмүүс мөн, учир нь тэд үнэнийг ухамсарлах чадваргүй, хэвийн хүн чанарын сэтгэлгээгүй. Хамгийн чухал нь, тэд Бурханы илэрхийлсэн олон үнэнд итгэлтэй байж ч чаддаггүй, эдгээр үг нь үнэн мөн эсэх, эсвэл Бурханы илэрхийлэл, Бурханы ажил мөн эсэхийг ч мэддэггүй. Ухамсарлах чадвараас нь авч үзвэл тэд ямар төрлийн хүмүүс вэ? Тэднийг үл итгэгчид гэж хэлэх нь зөв, бас мунхаг хүмүүс гэж хэлэх нь ч зөв. Хэдийгээр энэ төрлийн хүмүүс илэрхий ёрын мууг үйлдээгүй, ёрын муу хүмүүс гэж тооцогдохгүй ч ийм хэмжээнд мунхаглаж, саад болж, үймүүлдэг олон зүйлийг хийж чаддагаас нь харвал тэд ямар ч хэрэггүй хүмүүс биш гэж үү? (Тийм.) Тэд Бурханд хэчнээн удаан итгэсэн, эсвэл хэчнээн олон номлол сонссон нь хамаагүй, үнэнийг хэзээ ч ойлгож чаддаггүй. Тэд Бурханы оршин тогтнол юм уу Бурханы дээд эрхэд ч итгэлтэй байж чаддаггүй. Энэ ямар гээчийн хэв чанар вэ? Энэ хүмүүст үнэнийг ухамсарлах чадвар огт байхгүй. Тэд маш муу хэв чанартай хүмүүс; эсвэл тэднийг ямар ч хэв чанаргүй—уураг тархигүй, хэрэггүй хүмүүс гэж хэлж болно. Надад хэл дээ, хэрэггүй хүмүүс ямар үүрэг гүйцэтгэж чадах вэ? (Тэд ямар ч үүрэг гүйцэтгэж чадахгүй.) Тэд ямар ч үүрэг гүйцэтгэж чадахгүй бөгөөд үргэлж эргэлзэж, гуйвдаг. Тэгвэл ийм хүмүүст хэрхэн хандаж, зохицуулах ёстой вэ? Ийм хүмүүстэй харьцах хамгийн тохиромжтой арга бол тэднээр ямар ч үүрэг гүйцэтгүүлэхгүй байх явдал юм. Тэд үүрэг гүйцэтгэхийг хүссэн ч зөвшөөрөх ёсгүй. Яагаад болохгүй гэж? Яагаад гэвэл, ийм хүмүүс үүрэг гүйцэтгэж эхэлмэгцээ, ялангуяа бэрхшээл туулж, тодорхой төлөөс төлөх үедээ эрт орой хэзээ нэгэн цагт Бурханы гэртэй тооцоо бодохыг хүснэ. Хэрвээ тэд баривчлагдвал, эсвэл байгалийн гамшиг, хүний буруутай үйл ажиллагаанаас үүдэлтэй гай гамшигтай тулгарвал Бурханы төлөө өөрсдийгөө зарлагадсандаа харамсана; тэд гашуунаар гомдоллож, “Би чуулганы ажлын төлөө, үүргээ гүйцэтгэхийн төлөө маш их зовсон. Би хэчнээн бага хоол идэж, хэчнээн бага унтаж, өчнөөн бага мөнгө олсон. Хэрвээ би үүрэг гүйцэтгээгүй бол олсон мөнгөө банкинд хадгалуулж, хүү авч болох байсан! Би маш их эрсдэл хүлээсэн—эрсдэлтэй цаг тутам нь хэр их үнэтэй вэ? Хөдөлмөрийн хөлс хэд вэ?” гэх мэт үг тараана. Тэд Бурханы гэртэй санхүүгийн тооцоо бодохыг оролдох бөгөөд хэрвээ Бурханы гэр нөхөн төлбөр олгохгүй бол Бурханы гэрийг мэдээлнэ гэж ч сүрдүүлнэ. Ийм хүмүүсээр үүрэг гүйцэтгүүлэх нь эцэс төгсгөлгүй төвөг удах биш үү? Ийм дорд хүмүүстэй харьцах нь шийдвэрлэх боломжгүй ээдрээтэй байдалд хүргэнэ. Тэд чуулганы төлөө хэчнээн олон зүйлийг зохицуулсан ч зүрх сэтгэлдээ жижигхэн тооцооны дэвтэр хөтөлж, данс бүртгэл бүрийг тодорхой тэмдэглэж байдаг. Тэд чуулганы төлөө юу ч хийсэн, хэзээ ч дуртайяа хийдэггүй. Тэд дургүй байдаг учраас тооцоо бодохыг хүсдэг. Яагаад тэр вэ? Яагаад гэвэл, зүрх сэтгэлдээ тэд Бурханы оршин тогтнолыг хүлээн зөвшөөрдөггүй, эсвэл Бурханы оршин тогтнолд итгэдэггүй. Тэд Бурханы үг бол үнэн гэдгийг, эсвэл Бурханы ажил хүмүүсийг аварч чадна гэдгийг хүлээн зөвшөөрдөггүй. Тэгвэл өөрсдийнхөө оюун санаанд төсөөлсөн тэрхүү бурхан гэгчийнхээ төлөө бага зэрэг төлөөс төлж, жаахан зовж, зарим үүрэг гүйцэтгэж, хүн хүч, эд материалын нөөцөө бага зэрэг зарцуулсны төлөө тэдэнд ямархуу шагнал өгвөл сэтгэл хангалуун байх вэ? Хэрвээ тэд хариуд нь юу ч авахгүй бол сэтгэл хангалуун байх уу? Хэрвээ нэг л өдөр тэд үнэнийг эрэлхийлээгүйнхээ төлөө таягдан хаягдсанаа ухаарвал үр дагавар нь юу байх вэ? Тэд Бурханы гэр өөрсдийг нь мэхэлсэн, удирдагч, ажилчид өөрсдийг нь хуурсан, өөрсдөө юу ч мэдэхгүй байсаар луйврын хохирогч болсон гэж бодно. Тэгээд тэд Бурханы гэртэй заргалдаж, нөхөн төлбөр шаардаж, эцэс төгсгөлгүй сунжруулна. Бурханы гэр ийм хүнтэй орооцолдохыг хүснэ гэж чи бодож байна уу? Бурханы гэр ийм тэнэг зүйл яавч хийхгүй! Бурханы сонгосон хүмүүс бүтээгдсэн зүйлийн хариуцлагыг биелүүлэхийн тулд үүргээ гүйцэтгэдэг—энэ нь бүхэлдээ өөрсдийнх нь сонголт, дуртайяа хийдэг зүйл нь юм. Бурханы гэр хэзээ ч хэнийг ч хүчилж, албаддаггүй. Гэвч үл итгэгчид үүрэг гүйцэтгэж эхэлмэгц л асуудал гарах нь цаг хугацааны асуудал болдог. Тэд сэтгэл дундуур байх үедээ гарцаагүй үглэж, гомдоллож эхлэх бөгөөд бусдад “Та нар бүгд маш сайхан ярьж, бурханд итгэснээр үнэн болон мөнх амийг олж авна гэж намайг хуурсан. Гэхдээ чуулганд хүмүүсийг төөрөлдүүлдэг антихристүүд, чуулганы ажилд саад болж, үймүүлдэг ёрын муу хүмүүс байдаг, эсвэл чуулган хүмүүсийг зайлуулж, хөөдөг гэж та нарын хэн нь ч дурдаагүй. Чуулганд ийм зүйл тохиолдоно гэж та нар надад хэзээ ч хэлээгүй шүү дээ!” гэж хэлнэ. Тэд бүр эргэж хараад, чамайг буруутгаж, “Чи надад эдгээр зүйлийг хэзээ ч тодорхой тайлбарлаж өгөөгүй. Би зүгээр л та нарыг дагаж бурханд итгэж, үүргээ гүйцэтгэсэн. Үр дүнд нь, одоо надад ертөнцөд ямар ч хэтийн ирээдүй алга; та нар их мөнгө олоход минь саад болсон. Та нар миний хохирлыг нөхөн төлөх ёстой!” гэж хэлж чадна. Тэднийг тооцоо бодож эхлэх үед чамд зэвүүцмээр санагдахгүй гэж үү? Чи тэдэнтэй орооцолдохыг хүсэх үү? (Үгүй.) Ийм хүмүүст хэн юмыг тодорхой ойлгуулж ер нь чадах юм бэ? Тэд үнэнийг хүлээн авдаггүй, Бурханы оршин тогтнолыг харж чаддаггүй, туршлагаараа дамжуулан Бурханы оршин тогтнолыг мэдэрч чаддаггүй. Надад хэл дээ, хэн энэ баримтыг тэдний оюун ухаанд чихэн оруулж чадах вэ? Хэн ч чадахгүй. Тэд үнэнийг хүлээн авах чадваргүй тул тэднээс үнэнийг эрэлхийлэхийг шаардах нь тэдэнд маш их хүндрэл учруулж, тэднийг хэцүү байдалд оруулна—ингэх нь зүгээр л бодитой бус. Тэд зөвхөн ерөөл хүртэхийн тулд л Бурханд итгэдэг. Тэд жаахан үүрэг гүйцэтгэж л байвал шагнал нэхдэг. Хэрвээ тэд хүссэнээ авч чадахгүй бол “Намайг хуурч мэхэлсэн! Та нар бүгд луйварчид!” хэмээн харааж зүхэж эхэлдэг. Надад хэл дээ, та нар ийм доромжлолыг тэвчихийг хүсэх үү? (Үгүй.) Тэднийг хэн хуурсан юм бэ? Тэд өөрсдөө амбиц, хүсэлтэй бөгөөд ерөөл хүртэхийг хүсдэг биз дээ? Тэд чухамдаа ерөөл хүртэхийн тулд л Бурханд итгээгүй гэж үү? Тэд одоо ерөөл хүртээгүй ч энэ нь үнэнийг эрэлхийлдэггүйгээс нь болсон биш үү? Энэ нь өөрсдийнх нь асуудал биш гэж үү? Тэд Бурханд итгэдэг ч үгүй хэр нь Бурханаас ерөөл хүртэхийг хүссээр байдаг—ерөөл хүртэх нь яаж тийм амархан байж болох юм бэ? Тэднийг үүрэг гүйцэтгэж эхлэхээс нь хамаагүй өмнө эдгээр явдлыг тэдэнд тодорхой тайлбарлаагүй гэж үү? (Тайлбарласан.) Гэхдээ чи тэдэнд учирлаж чадах уу? Чадахгүй—тэд зүгээр л чамайг өөрсдийг нь хуурсан гэж хэлнэ. Надад хэл дээ, Бурханы гэрт ах эгч нар хэчнээн удаан хугацаанд Бурханд итгэсэн байхаас үл хамааран тэдний дунд сайн дураараа үүрэг гүйцэтгэдэггүй хэн байна вэ? Хэдийгээр хүүхдүүд нь Бурханд итгэдэггүй, эцэг эх, хамаатан садан нь тэднийг чирж гулдран итгүүлж, үүрэг гүйцэтгүүлдэг ховор тохиолдол байдаг ч энэ нь маш цөөн. Эцэг эх чинь чамайг үүнд чирч оруулсан байлаа ч энэ нь чиний л сайн сайхны төлөө юм—чи үүнийг ойлгох ёстой. Гэхдээ энэ бол гэр бүлийнхэн чинь чамайг чирч байгаа хэрэг—Бурханы гэрийн ах эгч нар чамайг чирдэггүй, хүчилдэггүй. Бурханд итгэж, үүрэг гүйцэтгэх нь бүхэлдээ сайн дурын хэрэг юм. Яг одоо явахыг хүссэн хэн боловч явж болно; Бурханы гэрийн үүд хаалга үргэлж нээлттэй байдаг. Гэхдээ чи нэг л явсан бол буцаж ирэхэд тийм ч амар байхгүй. Бурханы гэрт бүтэн цагаар үүрэг гүйцэтгэдэг хүмүүсийг анхааралтай сонгодог—хэнийг ч хамаагүй хүлээж авдаггүй. Шаардлагатай стандартууд болон зарчмууд байдаг бөгөөд зөвхөн шалгуур хангасан хүмүүс л бүтэн цагийн үүрэгтэй чуулганд үлдэж чадна. Гуйвамтгай хүмүүс “Та нар ийм чухал хэрэг явдлыг надад тодорхой тайлбарлаж өгөөгүй. Тухайн үед би будилсан учраас л үүрэг гүйцэтгэсэн” гэж боддог. Юуг тодорхой тайлбарлаагүй гэж? Ах эгч нар үүрэг гүйцэтгэж байхдаа өдөр бүр хамтдаа үнэнийг нөхөрлөдөг—хэрвээ энэ хүмүүс ойлгоогүй бол энэ нь тэд мунхаг, сохроос болж байгаа юм. Тэд үүнийхээ төлөө өөр хэнийг ч буруутгаж болохгүй. Гэвч тэд энэ талаар чамд учирлахгүй; тэдэнд зүгээр л их хохирол амссан гэж санагдаад, Бурханы гэртэй тооцоо бодож, маргалдахыг хүсдэг. Ийм хүмүүс эрүүл ухаангүй, туйлын жигшмээр биш гэж үү? Тиймээс, та нар ийм хүмүүсийн үнэн төрхийг мэдэж, тэд бол мунхаг, ямар ч хэрэггүй, ямар ч үүрэг гүйцэтгэж чадахгүй, байнга ерөөл хүртэхэд анхаардаг, зүрх сэтгэл нь ерөөл хүртэх бодолд автсан, үүрэг гүйцэтгэх нь ерөөл, аврал, хаанчлалд орох оролт, мөнх амь авчирч чадна гэдгийг л мэддэг, өөр юу ч ойлгохгүйгээр зөвхөн энэ хэдэн үг хэллэгийг л мэддэг—үнэн гэж юу болох, үнэнийг хэрхэн хэрэгжүүлэх, Бурханыг хэрхэн дуулгавартай дагахыг мэддэггүй гэдгийг тодорхой хармагцаа, тэд үүрэг гүйцэтгэхийг хүссэн ч, эсвэл үүрэг гүйцэтгэх хүсэлт тавьсан ч гэсэн тэднийг үүрэг гүйцэтгүүлэхээр зохицуулж болох уу? (Үгүй.)

Гуйвамтгай хүмүүс үнэндээ эсэн мэнд, аюулгүй байхдаа ч эргэлзэж, үргэлж ажиглаж байдаг. Хавчлага, баривчилгаатай тулгармагцаа тэд гуйвж эхэлдэг. Энэ нь тэд ердийн үед Бурханд итгэхдээ жинхэнэ итгэлтэй байдаггүйг харуулж байна. Нөхцөл байдал үүсэх үед тэд илчлэгддэг. Энэ нь тэд Бурханы ажилд хэзээ ч итгэлтэй байгаагүй бөгөөд үргэлж эргэлзэж, ажигласаар ирснийг харуулдаг. Тэд яагаад чуулганыг орхин яваагүй вэ? Тэд “Би бурханд олон жил итгэж, маш их зовлон зүдүүр амссан. Хэрвээ би одоо ямар ч ашиг тус хүртэлгүйгээр явбал энэ нь хохирол болох биш үү? Тэр бүх зовлон зүдүүр талаар болохгүй гэж үү?” хэмээн боддог. Тэд ингэж л боддог. Чи тэднийг лавтай мэддэг, жинхэнэ итгэлтэй, үнэнийг ойлгодог гэж бодож магадгүй ч үнэн хэрэгтээ тэд тэгдэггүй. Тэд эргэлзсэн хэвээр, ажигласан хэвээр байдаг. Зүрх сэтгэлдээ тэд Бурханы гэрийн ажил үнэхээр цэцэглэн хөгжиж байгаа эсэх, ажил бүр нь үр дүнд хүрч байгаа эсэх, дэлхий дахинд томоохон нөлөө үзүүлсэн эсэхийг л харахыг хүсдэг. Тэдний онцгойлон мэдэхийг хүсдэг зүйлс нь дараах зүйлс юм: Төрөл бүрийн улс орон дахь чуулганууд сайн мэдээг хэрхэн түгээж байна вэ? Энэ нь цар хүрээтэй, нөлөөтэй юу? Энэ урсгалыг олон улсад хүлээн зөвшөөрсөн үү? Ямар нэгэн алдартай хүмүүс юм уу нөлөө бүхий хүмүүс ажлын энэ үе шатыг хүлээн авсан уу? Төгс Хүчит Бурханы Чуулганыг НҮБ-аас хүлээн зөвшөөрч, сайшаасан уу? Төрөл бүрийн улс орны засгийн газрын дэмжлэгийг авсан уу? Төрөл бүрийн улс орон дахь ах эгч нарын улс төрийн орогнол хүссэн өргөдөл батлагдсан уу? Эдгээр нь ийм хүмүүсийн үргэлж анхаардаг зүйлс бөгөөд гуйвамтгай байдлынх нь тодорхой нэг илрэл юм. Бурханы гэр хүч чадалтай болж, сайн мэдээний ажил түгснийг хармагцаа тэд Бурханы гэрийг орхиогүйдээ өөрсдийгөө азтайд тооцож, Бурханд эргэлзэхээ больдог. Гэвч Бурханы гэрийн ажил үймүүлэгдэж, саад тотгортой тулгарч, эсвэл хохирол амсаж, ах эгч нарын үүргийн гүйцэтгэлд ч мөн нөлөөлж, чуулган дэлхий ертөнцөд гадуурхагдаж, үгүйсгэгдэж байгааг хармагцаа тэд Бурханы гэрийг орхих талаар бодож эхэлдэг. Тэд үргэлж “Бурхан үнэхээр энэ бүхнийг захирдаг гэж үү? Яагаад би бурхны төгс хүчинг харж чадахгүй байна вэ? Бурхны үг үнэхээр үнэн гэж үү? Тэдгээр нь хүмүүсийг үнэхээр цэвэрлэж, аварч чадах уу?” хэмээн эргэлздэг. Тэд сүнслэг ойлголтгүй, Бурханы үгийг ойлгож чаддаггүй учраас эдгээр хэрэг явдлыг хэзээ ч нэвт харж чаддаггүй бөгөөд эргэлзсээр байдаг. Тэд хэчнээн олон номлол сонссон ч энэ бүхний талаар ямар ч дүгнэлтэд хүрч чаддаггүй. Үр дүнд нь тэд үргэлж энд тэндээс сураглаж, алс холыг сонсдог чихтэй, мянган бээрийн цаадахыг хардаг нүдтэй болохыг хүсдэг, ингэснээр тэд алс хол юу болж байгааг мэдэж, мэдээлэл авч чадна. Тэгвэл тэд үлдэх үү, явах уу гэдгээ эртхэн шийдэж чадна. Ийм хүмүүс тэнэг биш гэж үү? (Тийм.) Энэ төрлийн хүмүүс зүдэргээтэй амьдралаар амьдарч байгаа биш гэж үү? (Тийм.) Тэдэнд хэвийн хүн чанарын сэтгэлгээ байдаггүй, тэд үнэнийг ч ойлгодоггүй. Аливаа зүйл тохиолдох тусам тэд улам бүр сандарч, будилдаг. Тэд эдгээр хэрэг явдлыг хэрхэн ялган таних, эсвэл хэрхэн тодорхойлохоо мэддэггүй; мөн эдгээр хэрэг явдлаас зөв, бурууг хэрхэн ялган таних, эсвэл тэдгээрээс сургамж авч, дараа нь Бурханы үгэн дотроос хэрэгжүүлэлтийн зарчмыг хэрхэн олохоо бүр ч мэддэггүй. Тэд эдгээр зүйлийг хэрхэн хийхээ мэддэггүй. Тэгвэл тэд яадаг вэ? Жишээ нь, чуулганд антихристүүд болон ёрын муу хүмүүс гарч ирээд хүмүүсийг төөрөлдүүлэх үед тэд “Яг хэнийх нь зөв, хэнийх нь буруу юм бэ? Энэ зам үнэхээр үнэн гэж үү? Хэрвээ би эцсийг нь хүртэл үргэлжлүүлэн итгэвэл ерөөгдөх болов уу? Би хэдэн жилийн турш үүргээ гүйцэтгэж байна—энэ зовлон зүдүүр үнэ цэнтэй байсан уу? Би үүргээ үргэлжлүүлэн гүйцэтгэх ёстой юу?” хэмээн бодож эхэлдэг. Тэд бүх зүйлийг өөрсдийн ашиг сонирхлын үүднээс авч үздэг бөгөөд өмнөө байгаа хүн, үйл явдал, зүйлсийн алиныг нь ч ойлгож чаддаггүй, маш болхи харагддаг. Тэд зөв бодол санаа, үзэл бодолгүй бөгөөд хөндлөнгөөс ажиглаж, юмс хэрхэн өрнөхийг харахыг хүсдэг. Тэднийг хараад чамд өрөвдмөөр бас инээдтэй санагддаг. Юу ч болоогүй үед тэд нэлээд хэвийн авирладаг боловч ямар нэгэн томоохон зүйл тохиолдмогц энэ хэрэг явдлыг ямар байр сууринаас харахаа мэддэггүй бөгөөд тэдний хэлдэг зүйл шүтлэггүй хүмүүсийн бодол санаа, үзэл бодлыг тусгадаг. Бүх зүйл дууссаны дараа тэд үүнээс юу олж авсныг хэн ч харж чаддаггүй. Ийм хүмүүс маш тэнэг биш гэж үү? (Тийм.) Тэнэг хүмүүс яг ингэж авирладаг. Тэгвэл, энэ төрлийн хүмүүстэй харьцах зарчим юу вэ? Илрэлд нь үндэслэвэл тэднийг туйлын ов мэхтэй, хорон муу хүмүүс гэж үзэж болохгүй. Гэхдээ тэдэнд нэг хөнөөлт сул тал байдаг нь энэ хүмүүс ямар ч бодолгүй, сүнсгүй бөгөөд юуг ч нэвт харж чаддаггүй. Эргэн тойронд нь юу ч тохиолдсон тэд мухардалд орж, хэнд итгэх, хэнд найдах, эсвэл асуудлыг хэрхэн авч үзэх, хаанаас эхэлж шийдвэрлэхээ мэддэггүй—тэд зүгээр л сандарсан байдалтай байдаг. Сандарсныхаа дараа тэд эргэлзэж, эсвэл түр зуур тайвширч болох ч тэдний зуршил болсон гуйвамтгай байдал өөрчлөгддөггүй. Тэдний илрэлээс харахад, тэднийг ёрын муу хүмүүс гэж ангилж болохгүй тул хэрвээ тэд одоогоор багахан үүрэг гүйцэтгэж, дуртайяа хөдөлмөрлөж чадаж байвал үүргийг нь үргэлжлүүлэн гүйцэтгүүлж болно. Гэсэн хэдий ч энэ нь тэдний үүрэг ядаж зарим нэг үр дүн гаргах ёстой гэсэн нөхцөл дээр үндэслэдэг. Хэрвээ тэд үнэнийг огт хүлээн авахгүйгээр үүргээ гүйцэтгэж, үргэлж хааш яаш байдаг бол тэднийг гэр лүү нь буцаах ёстой. Харин тэд алдаагаа засахад бэлэн байвал Бурханы гэрт үлдэж, үүргээ үргэлжлүүлэн гүйцэтгэхийг нь зөвшөөрөх ёстой. Тэдэнд тохирсон үүргийг нь хуваарилах ёстой. Хэрвээ тэд ямар ч үүрэг гүйцэтгэж чадахгүй, зүгээр л хэрэггүй хүмүүс бол тэднийг өөрсдөд нь тохирсон газар луу явуулах ёстой. Энэ тохиолдолд, тэд хөдөлмөрлөхөд бэлэн, хөдөлмөрлөх хүсэлтэй байгаа эсэхээс шалтгаалж болохгүй. Аливааг зохицуулах энэ арга зам энгийн биш гэж үү? (Тийм.)

Та нар гуйвамтгай хүмүүсийг ялган таньж чадах уу? Та нарын эргэн тойронд ийм хүмүүс бий юу? Өнгөрсөн хугацаанд зарим хүн чуулганаас цэвэрлэгдсэн. Тэдний нэг нь ингэж хэллээ гэж бодъё: “Би сайнаар өөрчлөгдсөн. Би гуйвамтгай байхаа больсон. Бурхны гэр хилийн чанадад ажлаа дөнгөж эхэлж байх үед бүх зүйл үнэхээр хэцүү байсан учраас би үнэн замын тухайд үргэлж гуйвж дайвдаг байсан. Тэр үед чуулган дахь ах эгч нарын хувьд сайн мэдээ номлох маш хэцүү байсан, хилийн чанадад үнэн замыг хүлээн авсан хүн цөөхөн байсан. Түүнчлэн, сайн мэдээний ажил түгэх ямар ч хэтийн ирээдүй байхгүй мэт санагддаг байв. Тиймээс би тэр үед бурхны ажилд үргэлж эргэлздэг байсан. Одоо би бурхны гэрийн сайн мэдээний ажил түгж, төрөл бүрийн ажил сайжирч, үр дүнд хүрч, янз бүрийн улс орон дахь чуулганууд улам цэцэглэн хөгжиж байгааг харж байгаа болохоор цаашид эргэлзэж, гуйвамтгай байхгүй. Намайг үүргээ гүйцэтгэхийг зөвшөөрөөч. Намайг зайлуулагдсан юм уу хөөгдсөн хүмүүсийн эгнээнд бүү оруулаач!” Ийм хүнд боломж олгох нь зүгээр үү? (Үгүй.) Яагаад үгүй гэж? (Тэдний үг худал. Тэд Бурханы гэрийн ажил түгэх хандлагатай болж, хүчээ авсныг харсан учраас л дахин чуулганд наалдахыг хүсэж байна. Гэвч тэдний үзэлтэй нийцэхгүй ямар нэг зүйл тохиолдох бүрд тэд дахин гуйвж дайвна.) Та нар энэ хэрэг явдлыг нэвт харсан уу? (Тийм.) Зарим хүн төрөлхөөсөө гуйвамтгай байдаг. Өнөөдөр салхи нэг тийшээ үлээвэл тэд тэр зүгт дагадаг; маргааш өөр тийшээ үлээвэл өнөөх зүгт дагадаг—салхигүй байсан ч гэсэн тэд өөрсдөө шийдэмгий бус байсаар л байдаг. Ийм хүмүүст хэвийн хүнд байх ёстой сэтгэн бодох чадвар байдаггүй тул тэд хүн байх стандартад нийцдэггүй. Энэ зөв үү? (Зөв.) Хэрвээ хүн хэвийн хүний сэтгэн бодох чадвартай, хүмүүст байх ёстой ухамсарлах чадвартай бол Бурхан маш олон үнэнийг илэрхийлснийг харж, энэ бол Бурханы ажил мөн гэдгийг баталгаажуулж чадна. Түүгээр ч барахгүй, Бурханд итгэдэг маш олон хүн байгаа—тэд өдөр бүр Бурханы ажил болон Ариун Сүнсний ажил, түүнчлэн Бурханы гайхалтай үйлсийг хардаг; тэдний итгэл улам хүчтэй болж, үүргээ гүйцэтгэх эрч хүч нь нэмэгддэг. Энэ нь хүний ажлаар хүрч чадах зүйлс мөн үү? Хүний сэтгэн бодох чадваргүй хүмүүст чи эдгээр хэрэг явдлыг хэчнээн тодорхой тайлбарласан ч тэд үүнийг Бурханы ажил гэж баталгаажуулж чадахгүй. Тэдэнд тийм шүүн тунгаах чадвар байдаггүй. Одоо Бурханы хийж байгаа ажил хэчнээн агуу байх, Тэр хэчнээн их ярих, хэчнээн олон хүн Түүнийг дагах, хэчнээн олон хүн энэ нь Бурханы ажил гэдэгт бат итгэлтэй байх, эсвэл хүн төрөлхтний хувь заяа Бурханы дээд эрх, зохицуулалт дор байдаг бөгөөд Бурхан бол Бүтээгч гэдэгт хэчнээн олон хүн бат итгэлтэй байх нь хамаагүй, энэ бүхэн тэдэнд чухал биш. Тэгвэл тэдэнд юу хамгийн чухал вэ? Тэд тэнгэрээс Бурхан өөрсдөд нь харагдахыг биечлэн харах хэрэгтэй, бас Бурхан амаа нээж ярихыг, Тэр тэнгэр, газар, бүх зүйлийг биечлэн бүтээж, биечлэн тэмдэг, гайхамшиг үйлдэхийг харах хэрэгтэй, Түүнийг ярих үед үг нь аянга мэт дуугарах ёстой. Тэгж байж л тэд Бурханд итгэх болно. Тэд яг л Томас шиг—Эзэн Есүс газар дэлхий дээр байх хугацаандаа хэчнээн олон үг хэлж, хэчнээн их үнэнийг илэрхийлж, эсвэл хэчнээн олон тэмдэг, гайхамшиг үйлдсэн нь хамаагүй, аль нь ч Томаст чухал биш байсан. Эзэн Есүс үхсэнийхээ дараа дахин амилсан нь бодитой эсэх л чухал байсан. Тэр үүнийг хэрхэн баталгаажуулсан бэ? Тэр Эзэн Есүсээс “Гараа сунга, хадаасны ормыг чинь би харъя. Хэрвээ чи үнэхээр амилсан эзэн Есүс мөн бол чиний гарт хадаасны ором байх болно, тэгвэл би чамайг эзэн Есүс гэж хүлээн зөвшөөрнө. Хэрвээ би чиний гар дахь хадаасны ормыг тэмтэрч чадахгүй бол би чамайг эзэн Есүс гэж хүлээн зөвшөөрөхгүй, бурхан ч гэж хүлээн зөвшөөрөхгүй” хэмээн шаардсан. Тэр мангар байсан биш үү? (Тийм.) Ийм хүмүүс зөвхөн өөрсдийн нүдээр харж чадах баримтууд болон өөрсдийн төсөөлөл, оюун дүгнэлтэд л итгэдэг. Тэд Бурханы үгийг сонсож, Бурханы ажлыг туулж, Бурханы ажлын мандалт, өсөлт, цэцэглэлтийг харсан ч гэсэн энэ нь Бурханы ажил гэдэгт итгэхгүй хэвээр байдаг. Тэд Бурханы агуу хүч чадлыг харж чаддаггүй, Бурханы эрх мэдлийг харж чаддаггүй, Бурханы үгийн хүч чадал юм уу хүмүүст гаргаж чадах үр дүнг нь ялган таньж чаддаггүй. Тэд эдгээр зүйлийн алиныг нь ч харж, ялган таньж чаддаггүй. Тэд ганцхан зүйлд л найддаг: “Чи тэнгэрээс аянга мэт дуугаар ярьж, бүтээгч гэдгээ тунхаглах ёстой. Чи бас тэмдэг, гайхамшиг үйлдэж, агуу хүч чадлаа харуулахын тулд тэнгэр, газар, бүх зүйлийг биечлэн бүтээх хэрэгтэй. Тэгвэл би бурхан гэдэгт чинь итгэж, чамайг бурхан гэж хүлээн зөвшөөрнө.” Ингэж хүлээн зөвшөөрөхийг Бурхан үнэлдэг үү? Тэр ийм итгэлийг үнэлдэг үү? (Үгүй.) Бурхан Бурхан байхын тулд чамаар хүлээн зөвшөөрүүлэх шаардлагатай юу? Түүнд чиний зөвшөөрөл хэрэгтэй юу? Бурхан маш олон үнэнийг илэрхийлж, маш олон хүн Бурханы ажлыг хүлээн авч, өмнөх аль ч үеийнхнээс давсан маш олон туршлагын гэрчлэл байсаар байтал чи үүнийг Бурханы илрэлт, ажил мөн эсэхийг баталгаажуулж чадахгүй хэвээр байна. Чи Бурханы аль хэдийн гүйцэлдүүлсэн баримтуудыг ч, Бурханы амлалтын биелэлтэд ч итгэдэггүй, хүлээн зөвшөөрдөггүй. Тэгвэл чи ямар гээчийн амьтан бэ? Чи бүр хүн ч биш—чи бол мангар! Тэгсэн хэр нь Бурханаас ерөөл хүртэхийг хүссээр байдаг—бүтэшгүй хэрэг! Чи зүгээр л мөрөөдөж байна! Чи алхам тутамдаа Бурханд эргэлзэж, үгүйсгэдэг, үргэлж Бурханы гэрийн бүтэлгүйтэхийг хараад шоолохыг хүсдэг. Чи Бурханы оршин тогтнолыг хэзээ ч хүлээн зөвшөөрч, итгэж байгаагүй, Бурханы үг, ажлыг хэзээ ч хүлээн зөвшөөрч, итгэж, хүлээн авч байгаагүй. Тиймээс Бурханы амлалт чамд ямар ч хамаагүй, чи юу ч олж авахгүй. Зарим хүн: “Гэхдээ тэд үүргээ гүйцэтгэсээр байгаа шүү дээ. Тэд яаж юу ч олж авахгүй байх юм бэ?” гэж хэлдэг. Тэгвэл бид тэдний үүргээ гүйцэтгэх зорилго нь юу болох, тэд хэний төлөө үүнийг хийж байгаа, үүргээ гүйцэтгэхдээ ямар зарчим баримталдгийг тодорхой болгох ёстой. Хэрвээ чи Бурханы үгийг хүлээн авдаггүй бол үүргээ гүйцэтгэсэн ч гэсэн зүгээр л хөдөлмөрлөж байгаа хэрэг—энэ нь жинхэнэ дуулгавартай байдал биш. Бурхан чиний хийдэг зүйлийг үүргээ гүйцэтгэж байна гэж хүлээн зөвшөөрдөггүй. Бурханы нүдэнд чи сүнсгүй үхсэн хүнээс цаашгүй. Үхсэн хүн ерөөл горьдсоор байдаг—энэ нь зүгээр л хоосон мөрөөдөл биш гэж үү? Чи ядаж л багахан үүрэг гүйцэтгэж дөнгөж байгаа нь ерөөл хүртэх санаархалдаа хөтлөгдсөнийх юм. Тэгээд чи байнга эргэлзэж, дотроо үргэлж Бурханыг шүүж, яллаж, үгүйсгэж, мөн Бурханы үг, ажлыг шүүж, үгүйсгэдэг. Энэ нь чамайг Бурханы дайсан болгодог. Бурханы дайсан болсон хүн бүтээгдсэн зүйлийн стандартад нийцэж чадах уу? (Үгүй.) Чи алхам тутамдаа өөрийгөө Бурханы дайсан болгож, Түүнийг болон Түүний ажлыг далдаас нууцаар ажиглаж, зүрх сэтгэлдээ Бурханы эсрэг нууцаар хашхичиж, Түүнийг шүүж, яллаж, Түүний үг, ажлыг шүүж, ялладаг. Хэрвээ энэ нь Бурханы дайсан биш юм бол өөр юу юм бэ? Энэ бол Бурханд илт дайсагнаж байгаа хэрэг юм. Чи үл итгэгч ертөнцөд Бурханы дайсан болж байгаа хэрэг биш—чи үүнийг Бурханы гэр дотор хийж байна. Энэ нь бүр ч уучилшгүй хэрэг!

Гуйвамтгай энэ хүмүүсийн хүн чанар-мөн чанар эсвэл илрэлийн алийг ч харсан бай, тэд үнэнийг хүлээн авдаггүй, Бурханы үг, ажлыг хүлээн авдаггүй. Тэд зөвхөн ерөөл хүртэж чадах эсэхдээ л анхаардаг. Тэд Бурханд эсвэл Түүний ажилд хэзээ ч бат итгэлтэй байдаггүй, үргэлж хөшигний ард ажиглаж, байнга гуйвж дайвж, эргэлздэг. Тэд Бурханыг дагангаа ажиглаж, алхаад зогсож, зогсоод алхдаг. Энэ хүмүүс нэлээд төвөгтэй! Ялангуяа одоо, чуулган хүмүүсийг байнга цэвэрлэж байгаа болохоор тэд үргэлж сэтгэл түгшин, “Би үргэлж гуйвж дайвдаг. Нэг л өдөр хэн нэгэн үүнийг анзаарч, намайг чуулганаас зайлуулах байх. Би бурхны талаарх дотоод эргэлзээгээ ил гаргаж болохгүй. Би энэ талаар хэнд ч хэлж болохгүй” гэж боддог. Тиймээс тэд хөшигний ард нууцаар ажигладаг; тэд Бурханаар илчлэгдэхээс айдаггүй, учир нь тэд Бурханы оршин тогтнолд итгэдэггүй, Бурханы шинжилтэд бүр ч итгэдэггүй. Ах эгч нар Бурхан өөрсдийг нь хэрхэн залж чиглүүлсэн, хэрхэн сахилгажуулсан, хэрхэн хүмүүсийг илчилсэн, хэрхэн хүмүүсийг аварсан, Бурхан өөрсдөд нь хэрхэн нигүүлсэл, ерөөл хайрласан, мөн Бурханыг дагах явцдаа Түүний ажлыг хэрхэн туулж, юу мэдэрч, харж, эсвэл ухаарсан гэх мэт зүйлсийн талаар нөхөрлөхийг энэ хүмүүс байнга сонсдог. Ах эгч нар туршлагаар олсон энэ ойлголтынхоо талаар нөхөрлөхийг сонсох үедээ тэд дотроо “Та нарын ярьж байгаа тэр туршлага зүгээр л та нарын төсөөлөл үү? Зүгээр л хүний мэдрэмж үү? Би яагаад эдгээр зүйлийг мэдрээгүй юм бэ? Ялангуяа туршлагын гэрчлэлийн нийтлэл бичдэг хүмүүсийг би танихгүй, эдгээр туршлагаар дамжуулан тэд үүнд хэрхэн хүрснийг би хараагүй. Тэд үнэхээр үнэн-бодит байдалтай эсэх нь тодорхойгүй хэвээр байна!” гэж боддог. Зарим мангарууд Бурханы гэрийн ажлыг ажиглаж, эргэлзсээр байдаг бөгөөд Бурханы сонгосон хүмүүсийн бичсэн туршлагын гэрчлэлийн нийтлэлд ямар үнэн-бодит байдал агуулагдаж байгааг харж чаддаггүй, өөрсдийн гуйвамтгай, итгэлгүй байдалд шалтаг шалтгаан, үндэслэл олохоор оролддог. Тэд өөрсдөө гуйвж дайвж байгаа учраас бусдыг ч бас гуйвж дайвж таарна гэж боддог. Хэрвээ хэн нэгэн хэзээ ч гуйвж дайвдаггүй, огт эргэлздэггүй бөгөөд үнэний талаарх ердийн нөхөрлөл нь үргэлж нэлээд бодит байдаг, ямар ч асуудалтай тулгарсан шийдвэрлэхийн тулд үнэнийг эрж хайж чаддаг бол энэ тэнэгүүдийн зүрх сэтгэлд тэнцвэргүй байдлын мэдрэмж, тавгүйтэх мэдрэмж төрдөг. Өөрсдөд нь тавгүй санагдах үед тэд хэрхэн тайвшрал олдог вэ? Тэд өөрсөдтэйгөө яг адилхан хүнийг хайж, сэтгэл нэгтэй хүн олохоор оролддог. Хэн нэгэн сөрөг, сул дорой байгааг хармагцаа тэд өөрсдийн бодлыг цухуйлгаж, түүнийг тандаж, “Заримдаа би ч бас сөрөг болдог. Сөрөг байх үедээ би тэгэх ёсгүй гэдгээ мэддэг ч заримдаа бурхан үнэхээр оршин байдаг эсэхэд эргэлздэг” гэж хэлдэг. Хэрвээ нөгөө хүн нь тэдэнд хариу өгөхгүй бөгөөд тэр хүн зүгээр л сөрөг, сул дорой байгаа боловч Бурханд эргэлздэггүйг харвал тэд явж, өөр хүнийг тандахын тулд чин сэтгэлийн бус өөр зүйл хэлнэ: “Надад юу тохиолдоод байна гэж чи бодож байна? Би уг нь бурханд сайн л итгэж байгаа, гэхдээ би яагаад үргэлж түүнд эргэлздэг юм бэ? Энэ тэрслүү хэрэг биш гэж үү? Ийм байх ёсгүй шүү дээ!” Тэд нөгөө хүндээ тал засаж, тэднийг тандахын тулд л ийм юм хэлдэг. Бусад хүмүүс ч бас өөрсөдтэй нь адил Бурханд эргэлзэнэ гэж тэд маш их найддаг—ингэвэл тэд баярлана! Хэрвээ тэд Бурханд үргэлж эргэлздэг, Түүний талаар байнга үзэл тээдэг өөр хэн нэгнийг олбол сэтгэл нэгтэй хүн олсондоо өөрсдийгөө азтайд тооцдог. Ижилхэн муухай сэтгэлгээтэй тэр хоёр бие биедээ үргэлж сэтгэлээ уудалдаг. Тэд ярилцах тусмаа Бурханаас улам бүр холддог. Ярилцах тусмаа тэд үүргээ гүйцэтгэхийг хүсэхээ больж, Бурханы үгийг уншихыг хүсэхээ больж, тэр ч бүү хэл чуулганы амьдралд оролцохоо болихыг хүсдэг. Яваандаа тэр хоёр ертөнцөд гарч ажиллахаар болж, салшгүй хамтрагчид шиг бие биетэйгээ зууралдан, хүзүү сээрээрээ хэлхэлдэн хамтдаа явдаг. Тэд явахдаа Бурханы үгийн ганц ч ном авч явдаггүй. Хэн нэгэн тэднээс “Чи Бурханд итгэхээ больсон юм уу?” гэж асуухад тэд “Үгүй ээ, би итгэдэг” гэж хариулдаг. Тэд зөрүүдлэн үгүйсгэсээр байдаг. Нөгөө хүн нь: “Тэгвэл чи яагаад Бурханы үгийн ном авч яваагүй юм бэ?” гэж асуухад тэд “Ном хэтэрхий хүнд, бас надад тавих газар байхгүй” гэж хариулдаг. Тэдний хэлж байгаа бүхэн зүгээр л нөгөө хүнээ аргалахын төлөө байдаг. Үнэн хэрэгтээ тэд зүгээр л ертөнц рүү буцаж, ажил олж, амьдралаа залгуулахаар бэлтгэж байгаа. Би та нарт үнэнийг хэлье: Ийм төрлийн хүмүүс бол үл итгэгчид бөгөөд энэ нь тэдний эцсийн төгсгөл байх болно—тэд үнэндээ ийм л хүмүүс. Тэдний Бурханд итгэх итгэл удаан үргэлжлэхгүй. Өөрсдөд нь таалагддаг, дотоод сэтгэлээ уудалж болох хэн нэгнийг олмогцоо тэд “Эцэст нь би миний арыг даах хүн, найдаж болох хүн оллоо. Явцгаая! Бурханд итгэх үнэхээр уйтгартай. Ямартай ч энэ ертөнцөд бурхан гэж байхгүй. Оршин байдаггүй зүйлд бодитой мэт хандах нь тэвчихийн аргагүй юм. Өнгөрсөн жилүүд үнэхээр хэцүү байлаа!” гэж боддог. Тэд өөрсдөө явж, итгэхээ больдог бөгөөд тэр ч байтугай ах эгч нарт өөрсдийг нь битгий хай хэмээн хэлж, “Бид ажил хийхээр явлаа. Бидэн рүү дахиж битгий залгаарай, эс бөгөөс бид цагдаад мэдэгдэнэ шүү!” гэдэг. Энэ хоёр мулгуу, хоёр тэнэг илжиг зүгээр л ингээд явчихдаг. Ашгүй дээ л гэж Би хэлдэг—ингэснээр Бурханы гэр тэднийг хөөх юм уу зайлуулах гэж төвөг удахгүй. Надад хэл дээ, ийм төрлийн хүмүүсийг дэмжиж, туслахын тулд тэдэнтэй үнэнийг нөхөрлөх шаардлага бий юу? Тэдэнд учирлаж, ятгахаар оролдох шаардлагатай юу? (Үгүй.) Хэрвээ та нар тэднийг ятгах гэж оролдвол туйлын тэнэг хэрэг болно. Ийм төрлийн хүмүүс бол яс махандаа тулсан үл итгэгчид— тэд бол амьд үхдэл, уураг тархигүй мунхгууд юм. Хэрвээ чи тэднийг ятгах гэж оролдвол чи ч бас тэнэг. Чи ийм төрлийн хүмүүсийг баяртайгаар хурдхан явуулах хэрэгтэй—тэгээд дараа нь тэднийг хайх шаардлагагүй. Тэд цаашид Бурханд итгэхгүй гэдгээ, чамайг дахин залгавал цагдаад мэдэгдэнэ гэдгээ тодорхой хэлсэн. Хэрвээ чи тэдэнтэй холбогдох гэж оролдсоор байвал зүгээр л өөртөө гай дуудаж байгаа хэрэг биш үү? Хэрвээ тэд үнэхээр цагдаа дуудаад, чамайг амар заяа үзүүлээгүй гэж буруутгавал, хэрвээ энэ яриа тархвал сайн нэр хүнд авчрах уу? (Үгүй.) Чи ийм тэнэг зүйл хийж яавч болохгүй! Тэд өөрсдөдөө санаа тавиад, чимээгүй яваг—энэ нь хамаагүй дээр арга барил юм! Хүн бүр өөрийн замаар явдаг; хүн бүрийн зам хэн бэ гэдгээр нь тодорхойлогддог. Тэд ерөөгдөөгүй, тэдний амьдрал зүгээр л ялзарсан, үнэ цэнгүй амьдрал юм. Ийм агуу ерөөлийг тэд өвлөж эсвэл эдэлж чадахгүй—тэдэнд үүнийг хүлээн авах хувь заяа ер байхгүй. Бурханы үгийн хангалтыг хүлээн авч, үнэнийг амь болгон хүлээн авах нь бүхий л орчлон ертөнц болон бүх хүн төрөлхтний дундах хамгийн агуу ерөөл юм. Үнэнийг хүлээн авч чаддаг хэн боловч ерөөгдсөн хүн, үнэнийг хүлээн авч чаддаггүй хэнд ч ийм ерөөл байхгүй. Нэг л өдөр үнэнийг хүлээн авсан хүмүүс их сүйрлээс амьд үлдэж, асар ихээр ерөөгдөнө, харин үнэнийг хүлээн аваагүй хүмүүс сүйрэлд мөхөж, гай гамшигт нэрвэгдэх бөгөөд тэр үед харамсахад хэтэрхий оройтсон байх болно. Чи одоо Бурханы үг бол үнэн, Бурханы ажлыг Бурхан Өөрөө хийдэг гэдгийг хүлээн зөвшөөрч байгаа ч гэсэн хэрвээ үнэнийг эрэлхийлэхгүй, үнэнийг хүлээн авахгүй, үнэн рүү орохгүй бол ийм ерөөлийг олж авч чадахгүй хэвээр байх болно! Энэ ерөөлийг тийм амархан олж авч чадна гэж бодоо юу? Энэ бол цаг хугацаа эхэлснээс хойш хэзээ ч оршин байгаагүй, дахин хэзээ ч оршин байхгүй ерөөл юм—чи үүнийг яаж тийм амархан олж авч чадах юм бэ? Бурхан хүн төрөлхтөнд ийм ерөөл амласан боловч энэ нь жирийн хүмүүсийн олж авч чадах зүйл биш. Энэ ерөөл нь Бурханы сонгосон хүмүүст зориулагдсан бөгөөд ямар ч тэнэг илжиг, амьд үхдэл, адгийн шаар, эсвэл өөдгүй амьтан сонгогдох боломжгүй. Бурхан хүн төрөлхтнийг аврахын тулд ажлын гурван үе шатыг хэрэгжүүлдэг бөгөөд эцэст нь Тэр бүлэг ялагчдыг бий болгож, энэ хүмүүсийг бүх зүйлийн эзэн, шинэ хүн төрөлхтөн болгоно. Энэ нь хүн төрөлхтний хувьд хэчнээн агуу ерөөл билээ! Эцсийн өдрүүд дэх шүүлтийн ажлын энэ үе шат хэдэн жил үргэлжилж байна вэ? (Гуч гаруй жил.) Зөвхөн энэ гуч гаруй жилийг харахад л Бурхан хэчнээн их төлөөс төлж, хэчнээн их ажил хийснийг харж болно, тиймээс эцэст нь Бурханы олж авах хүн төрөлхтөн хэчнээн их үнэ цэнтэй, хэчнээн эрхэмсэг байх нь, мөн хүн төрөлхтөн Бурханы нүдэнд эрхэм нандин, туйлын чухал болох нь тодорхой байна! Тэгвэл та нар ямар азтай юм бэ; энэ бол та нарын хувьд үнэхээр агуу ерөөл юм! Тиймээс, энэ мөчид гуйвамтгай байсаар байгаа зарим хүний хувьд, тэд үнэхээр ерөөгдөөгүй! Хэдийгээр тэд гуйвж дайваагүй, дагана гэж бүрэн шийдсэн байсан ч үнэнийг эрэлхийлээгүй бол энэ ерөөлийг мөн л олж авахгүй. Тэгэхээр эцэст нь энэ ерөөлийг олж авдаг хүмүүс бол жирийн хүмүүс биш—тэд бол Бурханы хатуу чанд, ахин дахин шалгаж, анхааралтай сонгосон хүмүүс юм; тэд бол эцэст нь Бурханаар авхуулж чадах хүмүүс билээ.

Гуйвамтгай хүмүүсийн гол илрэл нь чухамдаа эдгээр асуудал юм. Тэдний эцсийн төгсгөл ямар байх нь хамаагүй, ямартай ч чуулган доторх ийм хүмүүсийг олж тогтоомогц тэдэнтэй зарчмын дагуу харьцах ёстой. Тэднийг ах, эгч гэж үзэх ёсгүй. Хэрвээ тэд Бурханд итгэх талаар эерэг мэдрэмжтэй, эсвэл бага зэрэг хүчин чармайлт гаргаж чаддаг, бага зэрэг хөдөлмөрлөхөд бэлэн бол тэд сайндаа л чуулганы найз бөгөөд тэднийг ах эсвэл эгч гэж тооцож болохгүй. Тиймээс тэд “Дуулгавартай байдал” эсвэл “Чин сэтгэл” гэх мэт шинэ нэр авсан ч гэсэн чи тэднийг ах эсвэл эгч гэж дуудах ёсгүй—тэднийг шинэ нэрээр нь дуудахад л хангалттай. Яагаад тэр вэ? Яагаад гэвэл, ийм хүмүүс ах эсвэл эгч байх хэмжээнд хүрдэггүй. Та нар одоо ойлгож байна уу? (Тийм.) Тэгэхээр та нар одоо энэ төрлийн хүмүүсийг зохицуулах зарчимтай боллоо, тийм үү? (Тийм.) Өнөөдрийн нөхөрлөл үүгээр өндөрлөж байна. Баяртай!

Удирдагч, ажилчдын үүрэг хариуцлага (28)

14-р зүйл:Бүх төрлийн ёрын муу хүмүүс болон антихристүүдийг даруй ялган таньж, дараа нь зайлуулж, хөөх (VII хэсэг)

Удирдагч, ажилчдын арван дөрөв дэх үүрэг хариуцлага бол “Бүх төрлийн ёрын муу хүмүүс болон антихристүүдийг даруй ялган таньж, дараа нь зайлуулж, хөөх” явдал юм. Өнгөрсөн удаа бид төрөл бүрийн ёрын муу хүмүүсийг хүн чанарт нь үндэслэн ялган таних, гурван илрэлийг хамарсан хоёр дахь шалгуурын талаар нөхөрлөсөн. Энэ гурван илрэлийг унш даа. (Ж. Хэдийд ч урваж чаддаг байх; З. Хэдийд ч орхин явж чаддаг байх; И. Гуйвж дайвах.) Энэ гурван илрэлийн талаар нөхөрлөсний дараа та нар тэдгээрийг ойлгосон уу? (Тийм ээ.) Ийм асуудалтай хүмүүсийн ихэнх нь ерөнхийдөө үнэнийг ухамсарлах чадваргүй байдаг; тэд үнэн гэж юу болохыг ойлгодоггүй, мөн Бурханд итгэнэ гэж юу гэсэн үг болохыг ч ойлгодоггүй. Түүнчлэн, тэдний зарим нь Бурханд итгэнэ гэдэг чухам юу болохыг нэвт харж чаддаггүй. Тэд Бурханд итгэхийг зүгээр л шашны итгэл үнэмшил гэж боддог бөгөөд шашны зан үйлийг сахихад л хангалттай гэж үздэг. Тэд Бурханд итгэхийн утга учрыг ойлгодоггүй, үүргээ гүйцэтгэхийн утга учрыг ч ойлгодоггүй; тэр ч бүү хэл Бурхан оршдог эсэх талаар зүрх сэтгэлдээ эргэлздэг, Бурханыг дагах зам зөв эсэхэд итгэлгүй байдаг. Тэд хэчнээн олон жил итгэсэн, эсвэл хэчнээн олон номлол сонссон ч үнэн замд хэзээ ч үндэс суурьтай болж чаддаггүй. Үр дүнд нь тэд гуйвж дайвдаг бөгөөд хэрвээ сэтгэлд нь нийцгүй зүйл тохиолдвол хэдийд ч чуулганыг орхих юм уу чуулганаас урваж мэднэ. Ийм хэдэн төрлийн хүмүүстэй харьцах тодорхой зарчим Бурханы гэрт бий. Тэдний нөхцөл байдал өөр өөр байдгаас шалтгаалан тэднийг зохицуулах, шийдвэрлэх тодорхой төлөвлөгөө байдаг; зайлуулах ёстойг нь зайлуулж, хөөх ёстойг нь хөөнө. Хэдийгээр эдгээр хүний зарим нь ёрын муу хүмүүс биш, антихристүүд бүр ч биш боловч тэдний эдгээр илрэлийн уг чанар болон Бурханд итгэх итгэлд хандах хандлагад нь үндэслэн үзвэл тэд Бурханы гэрийн хүмүүс биш, жинхэнэ ах эгч нар ч биш юм. Тэд чуулганд үлдлээ ч гэсэн үнэнийг ойлгоход тэдэнд маш хэцүү байх болно. Тэдний хувьд үнэнийг ойлгоход хэцүү байна гэдэг нь юу гэсэн үг вэ? Тэд Бурханы үгийг хэзээ ч ухамсарлаж чаддаггүй, үнэнийг хэзээ ч ойлгож чаддаггүй учраас эцсийн эцэст авралд хүрч чадахгүй, Бурханаар авхуулж чадахгүй гэсэн үг юм. Өөрөөр хэлбэл, эцэстээ тэд Бурханы гэрийн хүмүүс болж чадахгүй, жинхэнэ бүтээгдсэн зүйлс болж чадахгүй, мөн бүтээгдсэн зүйлсийн үүргийг биелүүлж, Бурханы өмнө буцаж ирж чадахгүй. Түүнчлэн, тэд чуулганд ихэвчлэн сөрөг дүрийг тоглодог. Тэд эерэг нөлөө үзүүлж чаддаггүйгээр үл барам хааяа бас үймээн, сүйтгэл учруулж, зарим хүний байдалд нөлөөлж, үүргээ гүйцэтгэж байгаа зарим хүнийг үймүүлдэг. Тиймээс чуулган тэднийг зохицуулах зохих арга хэмжээ авч, тэднийг ятгаж явуулах, эсвэл зайлуулах юм уу хөөх хэрэгтэй. Ямар ч тохиолдолд, чуулганд саад, үймээн учруулахыг нь тэдэнд зөвшөөрч болохгүй.

Янз бүрийн ёрын муу хүмүүсийг ялган таних стандарт ба үндэслэл

II. Хүн чанарт нь үндэслэх

И. Гуйвж дайвах

Гуйвж дайвдаг хүмүүс Бурхан үнэхээр оршдог эсэхийг хэзээ ч баттай хэлж чаддаггүй бөгөөд өөрсдийнх нь итгэдэг Бурхан жинхэнэ Бурхан мөн эсэхийг ч баттай хэлж чаддаггүй. Өнөөдөр тэд эндээс эрж хайхыг хүсэж, маргааш нь тэнд очиж сонирхохыг хүсдэг ба аль нь үнэн зам болохыг мэддэггүй, үргэлж харзнах хандлага агуулж байдаг. Ийм хүмүүсийн тухайд, тэднийг даруй ятгаж явуулах хэрэгтэй бөгөөд ингэж хэл: “Чи Бурханы ажил бол үнэн зам гэдгийг хэзээ ч баттай хэлж чаддаггүй, бэрхшээлээ шийдвэрлэхийн тулд үнэнийг эрж хайдаггүй. Ингэж итгээд ямар үр дүнд хүрэх юм бэ? Чи үнэнийг хайрладаггүй, чуулганы амьдралаар амьдрах дургүй юм чинь өөрийн сонголтод үндэслэн сонирхсон газар руугаа явах хэрэгтэй. Чи бусдаас товойж, өндөр амжилт гаргахыг эрэлхийлэхийг хүсдэггүй гэж үү? Тэгвэл чи ертөнцөд очиж, үүнийхээ төлөө зүтгэх хэрэгтэй. Магадгүй чи ертөнцөд баяжиж, албан тушаалтан болж, мөрөөдлөө биелүүлж чадах байх. Чи цаашид Бурханы гэрт хоргодох хэрэггүй.” Ийм хүмүүсийг та нар яавч албадаж, эсвэл үлдээхээр ятгаж болохгүй. Хэрвээ тэд чуулганыг орхихыг хүсвэл явуул. Эдгээр үл итгэгчийг байнга ятгаж, үлдээхээр оролдох нь Бурханы санаа зорилгод нийцэхгүй. Бурханы ажил хэзээ ч хүмүүсийг албаддаггүй бөгөөд шийдэмгий бус хүмүүсийг чи чирч гулдарсаар байх үед үүнд албадлагын шинж чанар байдаг. Энэ хүмүүс гадагшаа гарч ажиллаж, мөнгө олж, сайхан амьдрахыг, эсвэл хувьдаа дуртай зүйлсээ эрэлхийлэхийг хүсдэг. Тэдэнд ийм санаа зорилго үргэлж байсаар ирсэн бөгөөд хувийн хүсэл эрмэлзэл, төлөвлөгөө үргэлж байсаар ирсэн. Хэдийгээр хэн ч үүнийг мэдээгүй ч зан авир нь үүнийг аль хэдийн илчилсэн байдаг. Жишээ нь, үүргээ гүйцэтгэхдээ тэд ихэвчлэн дурамжхан байдаг, эсвэл байнга мартдаг, хааш яаш хандаж, зүгээр л ёс төдий хийдэг. Тэд үүргээ гүйцэтгэхдээ ихэвчлэн тун дурамжхан байдал гаргаж, өөрсдөд нь үргэлж хохирч байгаа мэт санагдаж, үүргээ гүйцэтгэх нь мөнгө олоход нь саад болж байна гэж боддог. Ийм хүмүүсийн хувьд тэднийг ятгаж явуулах хэрэгтэй бөгөөд ингэж хэл: “Чи үүргээ гүйцэтгэхдээ үргэлж дурамжхан, хааш яаш байдаг тул эцсийн эцэст үнэнийг олж авч чадахгүй, Бурхан чамайг сайшаахгүй—энэ нь ямар их гарз хохирол байх бол! Чи үнэнийг сонирхдоггүй, Бурханы оршин тогтнол болон Түүний дээд эрхийг баттай хэлж чаддаггүй, ертөнцийг үнэхээр сайхан гэж бодож, хэрвээ ертөнцийг эрэлхийлбэл асар их амжилтад хүрч, бусдаас товойж чадна гэж итгэдэг юм чинь ертөнцөд буцаж очоод, тэндээ зүтгэсэн нь дээр. Энд ингэж зовлон туулах ямар хэрэг байна аа?” Ялангуяа ийм хүмүүс өөрсдийгөө тодорхой салбарт мэргэшсэн, ямар нэг ур чадвар, чадамжтай гэж ихэвчлэн боддог бөгөөд хэрвээ нийгэм юм уу ертөнцөд хөл тавивал алдар нэр, эд баялаг хоёуланг нь олж, өндөр байр суурь, цалин хөлс эдэлж магадгүй гэж боддог. Гэвч Бурханд итгэж, хэдэн жил цаг нөхцөөснийхөө дараа тэд ямар ч тушаал дэвшээгүй, ямар ч чухал албан тушаалд сонгогдоогүй байдаг. Бусдаас товойж чадаагүй тул тэд зүрх сэтгэлдээ маш их гомдолтой, дургүйцсэн байдаг. Тэд Бурханд итгэх замаар алхахыг хүсдэггүй, үүргээ гүйцэтгэхийг бүр ч хүсдэггүй. Тэдний зүрх сэтгэл байнга тогтворгүй, бодол санаа нь тэнүүчилж байдаг бөгөөд хийсвэр, туйлбаргүй байдаг. Ангийнх нь хүүхдүүд, найз нөхөд нь яаж ямар сайхан ажилд орж, ямар өндөр албан тушаалд хүрч, бусдаас дээгүүр амьдралаар амьдарч байгааг тэд хааяа боддог. Ялангуяа энэ нь тэднийг Бурханд итгэснээрээ өөрсдийгөө маш их хохироож байна гэж мэдрэхэд хүргэдэг бөгөөд Бурханд итгэснийхээ төлөө өөрсдийгөө хэрэггүй, чадваргүй, бүтэлгүй гэж бодож, эцэг эх, өвөг дээдсийнхээ нүүрийг харахаас ичдэг. Энэ нь тэднийг бүр ч их бухимдаж, дургүйцэхэд хүргэдэг бөгөөд анхнаасаа Бурханд итгэхийг сонгосондоо тэд гашуунаар харамсдаг! Тэгээд тэдний сэтгэл санаа бүр ч их гуйвж дайвдаг. Бурханд итгэж, үүргээ гүйцэтгэсэн энэ жилүүдэд тэдний итгэл бэхжээгүйгээр үл барам нэгэнтээ байсан анхны урам зоригоо ч бас алдсан байдаг. Та нар ийм хүмүүсийг яаж зохицуулах ёстой гэж бодож байна? (Ятгаж явуулах.) Хэрвээ чи тэднийг ятгаж явуулбал тэд: “Би Бурханд маш олон жил итгэж, боловсрол, гэрлэлт, ирээдүйгээ орхисон. Одоо чи намайг чуулганыг орхи гэж хэлж байна—энэ нь миний энэ олон жил туулсан бүх зовлон дэмий байсан гэсэн үг биш үү? Надад ирээдүйн хүрэх газар огт байхгүй болох биш үү? Тэгвэл хоёр талдаа хоосон хоцорно. Энэ нь амийг минь авч байгаатай адил биш үү?” гэж хэлж магадгүй. Тэднийг ятгаж явуулах нь хэтэрхий харгис хэрэг үү? Ингэх нь зохистой юу? (Ийм хүмүүс анхнаасаа хэзээ ч Бурханд итгэхийг хүсээгүй. Тэд зөвхөн ерөөл хүртэхийн тулд л чуулганд шургалж орсон. Чуулган үргэлж Бурханы үгийг идэж, уух, үнэнийг нөхөрлөхөд төвлөрдгийг хараад тэд эдгээр зүйлд зэвүүцэж, явахыг хүсдэг. Ийм хүмүүсийг ятгаж явуулах хэрэгтэй. Та нар биеийг нь үлдээж болох ч зүрх сэтгэлийг нь үлдээж чадахгүй.) Хэрвээ тэд үүргээ бага зэрэг чин сэтгэлээсээ гүйцэтгэдэг ч зүгээр л үнэний талаар тодорхой ойлголтгүй, эсвэл саад бэрхшээл, бүтэлгүйтэлтэй тулгарсан юм уу засалт туулснаасаа болоод түр зуур бага зэрэг сөрөг, сул дорой болсон бол ийм тохиолдолд та нар тэдэнд тусалж, дэмжихийн тулд үнэнийг нөхөрлөж болно. Гэвч хэрвээ тэдний сул дорой байдал нь түр зуурынх биш, харин үүргээ гүйцэтгэхдээ байнга хааш яаш хандаж, ёс төдий байж, бас дурамжхан хийдэг, мөн зүгээр л хөөгдөхгүй байхдаа сэтгэл ханадаг бол; мөн хэрвээ тэд үүргээ чин сэтгэлгүй, идэвх зүтгэлгүй гүйцэтгэдэг, эсвэл илүү нарийн хэлбэл, эрэлхийллийн ямар ч зорилгогүй, зүгээр л өдөр хоногийг аргацаадаг бол— хэрвээ тэд ийм төрлийн хүн гэдэг нь тодорхой болбол тэднийг ятгаж явуулж болно.

Зарим хүн үл итгэгч байдаг. Хэрвээ чи тэднийг мөн чанартаа үнэнийг хайрладаггүй, хөдөлмөрлөхөд хүртэл дургүй гэдгийг тодорхой харж байвал тэднийг ятгаж явуулах хэрэгтэй. Тэдний гол илрэл нь гэвэл, тэд хэзээ ч Бурханы үгийг уншдаггүй, магтан дуу сурдаггүй, номлол сонсдоггүй, хэзээ ч үнэнийг нөхөрлөдөггүй, өөрийгөө таньж мэдэх талаар ярьдаггүй. Тэд бас ах эгч нарын туршлагын гэрчлэлийг сонсох дургүй байдаг. Тэд Бурханы гэрийн бүтээсэн кино, магтан дууны видео, эсвэл туршлагын гэрчлэлийн видеог хэзээ ч үздэггүй; хэрвээ үзлээ ч гэсэн зүгээр л зугаацаж, эсвэл сонирхож, энэ тохиолдолд бага зэргийг л дурамжхан үздэг. Энэ нь өөрсдийнх нь амь-оролтын төлөөх ямар нэг ачааны мэдрэмжээс үүдэлтэй бус, харин зүгээр л хөгжилтэй, сонирхолтой болохоор нь л үздэг. Тэд ихэнх цагаа юу хийж өнгөрөөдөг вэ? Чалчиж, хов жив ярьж, эсвэл дуртай зүйлээ үзэхээр интернэтэд ордог. Жишээ нь, зарим нь хувьцаанд дуртай бөгөөд интернэтээс хувьцааны ханшийг байнга шалгадаг; зарим нь машин, электрон бараанд дуртай бөгөөд аль брэнд шинэ загвар гаргасан, ямар шинэ технологи хөгжүүлснийг харахаар байнга интернэтэд ордог; зарим нь цахим орчин дахь хувийн сувгуудын мэдээг үзэх дуртай; зарим нь гоо сайхан, нүүр будалт, эрүүл мэндэд дуртай бөгөөд гоо сайхан, эрүүл мэнд, эсвэл эрүүл байж, урт наслах арга замын талаар уншихаар интернэтэд байнга ордог. Энэ хүмүүс итгэгчдийн аврагдахын тулд орох ёстой төрөл бүрийн үнэнийг, эсвэл ах эгч нарын туршлагын гэрчлэлийг огт сонирхдоггүй. Тэд дурамжхан байдлаар жаахан үүрэг гүйцэтгэдгийг эс тооцвол үл итгэгч ертөнцийн өөрчлөгдөж буй нөхцөл байдал, ертөнцөд ямар шинэ чиг хандлага, чухал мэдээ байгаа, улс оронд нь ямар үйл явдал болж байгаа зэрэгт үргэлж анхаарлаа хандуулдаг. Тэд зөвхөн ийм мэдээллийг л хардаг. Эдгээр зүйлийг байнга хардаг болохоор зүрх сэтгэл нь зөвхөн ийм асуудлаар дүүрч, Бурханд итгэгчдийн хувиар ойлгох ёстой үнэнийг бүрмөсөн үл тоомсорлодог. Хэн ч тэдэнтэй нөхөрлөсөн, тэд хүлээн авдаггүй. Тэд үүргээ гүйцэтгэхдээ ямар зарчим баримтлах, үүргээ гүйцэтгэх явцдаа ямар завхарсан зан чанар харуулж, ямар асуудал гарч байгаа, хүмүүст тавьдаг Бурханы янз бүрийн шаардлагын алийг нь хангаж, алийг нь хангаагүй гэх мэт амь-оролттой холбоотой асуудлыг сонирхдоггүй, тоодог ч үгүй. Тэд үүргээ гүйцэтгэдэг ч зүгээр л ёс төдий хийдэг бөгөөд үнэн-зарчмыг өчүүхэн төдий ч эрж хайдаггүй. Ийм хүмүүс өөрсдийгөө Бурханд итгэгчид гэж хэлдэг ч дотроо мөнгө, байр суурь, үл итгэгч ертөнцийн чиг хандлагад дурлаж, төвлөрдөг бөгөөд үл итгэгч ертөнцийн чиг хандлагыг дагадаг хүмүүстэй холбогдох дуртай байдаг. Үл итгэгч ертөнцийн хэрэг явдлын талаар ярихдаа тэд маш их бахдалтай, цуцашгүй урам зоригтойгоор, уран яруу, зогсоо зайгүй ярьдаг ч үнэнийг нөхөрлөх дуртай хүмүүстэй уулзахдаа хэлэх үггүй болдог. Нэг ах юм уу эгч: “Маш сайхан магтан дуу байна, би үгийг нь бүгдийг цээжилчихсэн” гэж хэлэхэд тэд: “Чи цээжилчихжээ. Сайн байна” гэж өнгөцхөн хэлдэг. Ах юм уу эгч: “Тэр эгчийн туршлагын гэрчлэл үнэхээр сайн юм байна!” гэхэд тэд: “Одоо маш олон туршлагын гэрчлэлийн видео байгаа шүү дээ, аль нь сайн биш гэж? Бүгд л дажгүй” гэж хэлдэг. Тэд зүгээр л ийм өнгөц байдлаар хариулдаг; үнэн хэрэгтээ тэд үнэнийг сонирхдоггүй бөгөөд ах эгч нартай ярих нийтлэг сэдэв байдаггүй. Хэн нэгэн тэднээс: “Асуудал тулгарах үед чи залбирдаг уу?” гэж асуухад тэд: “Яаж залбирах гэж? Юуны талаар залбирах гэж?” гэж хариулдаг. Тэд залбирдаггүй, Бурханд хэлэх үг ч байдаггүй. Энэ хүмүүс Бурханд итгэхтэй холбоотой юуг ч сонирхдоггүй бөгөөд зүрх сэтгэл нь үл итгэгч ертөнцийн элдэв зүйлээр дүүрэн байдаг. Та нар юу гэж бодож байна—ийм хүмүүст асуудал байна уу? (Байна.) Хэрвээ тэд үүргээ гүйцэтгэхдээ үргэлж дурамжхан хандаж, ямар нэг даалгавар өгөхөд маш тэвчээргүй болж, жаахан зовлон эдэлмэгцээ гомдоллож, Бурханд хэдэн жил итгэснийхээ дараа “Би бурханд итгэснээрээ хохирсон. Хэрвээ би бурханд итгээгүй бол одоо цалин минь төд болж нэмэгдэх байсан, би тийм байр суурь, тийм тансаг амьдрал эдлэх байсан” гэх мэт бодлыг байнга илчилж байгааг чи харвал ийм хүмүүсийг яах ёстой вэ? (Тэднийг ятгаж явуулах хэрэгтэй.) Ийм хүмүүсийг зүгээр л ятгаж явуул, тэд хөдөлмөрлөх хүсэлгүй байдаг тул цаашид ямар ч үүрэг бүү гүйцэтгүүл. Тэд итгэгчийн хувиар зүгээр л цуглаанд оролцох нь боломжийн, харин үүргээ гүйцэтгэж, Бурханыг дагах нь агуу үйл хэрэгт нь саад болдог гэж боддог. Тэд үүргээ гүйцэтгэж, Бурханыг дагах нь аз жаргалын эрэл хайгуулд нь томоохон саад тотгор болдог гэж мэдэрдэг. Хэрвээ үүргээ гүйцэтгээгүй байсан бол аль хэдийн бусдаас товойж, ертөнцөд өндөр албан тушаалтан болж, их мөнгө олох байсан гэж тэд боддог. Тэгвэл бид яагаад тэднийг саатуулах ёстой гэж? Тиймээс тэднийг ятгаж явуулах нь хүн бүрд сайн. Тэднийг албадах юм уу үлдээхээр ятгах нь асар том алдаа болно. Чи ийм хүмүүсийг ингэж ятгах хэрэгтэй: “Чи яагаад Бурханд итгэхийг сонгосон юм бэ? Хэрвээ чи үнэнийг сонирхдоггүй, Бурханд үргэлж эргэлздэг бол үнэнийг хэзээ нэгэн цагт олж авч чадах уу? Чи санаа оноотой, дипломтой, авьяастай хүн—хэрвээ чи ертөнцөд шаргуу зүтгэсэн бол компанийн ерөнхийлөгч юм уу гүйцэтгэх захирал, эсвэл саятан, тэрбумтан болж чадах байсан. Бурханы гэрт ингэж цаг нөхцөөснөөрөө нэгдүгээрт, чи бусдаас товойж чадахгүй; хоёрдугаарт, чи агуу амжилтад хүрч чадахгүй; эцэст нь, чи өвөг дээдсээ алдаршуулж чадахгүй. Түүгээр ч барахгүй үүргээ гүйцэтгэхдээ чи үргэлж хааш яаш ханддаг нь засуулахад хүргэж, чамайг үргэлж сэтгэлээр унасан байдалтай үлдээдэг. Яагаад ингэж зовох ёстой гэж? Чи ертөнцөд гарч, улс төр юм уу бизнест орох хэрэгтэй, тэгвэл чи гарцаагүй тодорхой хэмжээний амжилтад хүрнэ. Чи биднээс өөр: Чамд диплом, авьяас хоёулаа бий, чи бол эрхэм дээд хүн—бидэн шиг жирийн хүмүүстэй хамт Бурханд итгэх нь чиний хувьд дорд зүйл биш үү? Шүтлэггүй хүмүүс: ‘Далай уужим тул загас дураараа шумбаж, тэнгэр өндөр тул шувуу дураараа нисдэг’ гэж ярьдаг— чи ертөнцөд цаг хугацаа байсаар байгааг ашиглан, боломжтой байгаа дээрээ нэр алдар, ашиг хонжоо, байр суурь хөөцөлдөх хэрэгтэй. Энд үлдэж өөрийгөө бүү хохироо.” Энэ нь тэднийг ятгах зохистой арга мөн үү? Үг хэллэг нь нэлээд эвлэг байна, тийм үү? (Тийм.) Энэ нь тэднийг гомдоохгүй, бас тэдний сонсохыг хүсэж байгаа зүйлийг хэлж байна. Энэ арга барил тохиромжтой гэж Би бодож байна, энэ нь зөвлөгөөг хүлээж авахад нь тэдэнд амар болгодог бөгөөд тэд ямар ч санаа зовох зүйлгүйгээр зоригтой явж чадна. Ийм төрлийн хүмүүстэй харьцахдаа, хэрвээ чи тэднийг үл итгэгч гэдэгт итгэлтэй байгаа бол, мөн Бурханд итгэх ямар ч урам зориггүй, үүргээ гүйцэтгэхдээ хэзээ ч чин сэтгэлээсээ ханддаггүй, ямар ч амь-оролт олж аваагүй—урт хугацаандаа ч олж авах магадлалгүй гэдгийг нь харж байгаа бол тэднийг ятгаж явуулах хэрэгтэй. Хэрвээ чи тэднийг ятгаж явуулахгүй бол тэд үүргээ гүйцэтгэхдээ үргэлж хааш яаш, хойрго хандлагатай байх бөгөөд хэзээ нэгэн цагт томоохон гай гамшиг тарьж мэднэ.

Й. Хулчгар, сэжигч байх

Бид арав дахь илрэл буюу гуйвж дайвахын талаар нөхөрлөж дууслаа. Одоо дараагийнх нь буюу арван нэг дэх илрэл—хулчгар, сэжигч байхыг авч үзье. Хулчгар хүмүүсийн илрэл юу вэ? (Хулчгар хүмүүс баривчилгаа, хавчлагатай тулгарахдаа айдаг. Тэд үүргээ гүйцэтгэхийг хүсдэг ч зүрхэлдэггүй.) Энэ бол зөвхөн нэг жижиг тал нь. Гол асуудал нь тэдэнд Бурханд итгэх талаар нэг үзэл бодол байдаг: Бурханд итгэгчид энэ ертөнцөд нийцгүй мэт тэдэнд үргэлж санагддаг; тэд Бурханд итгэх итгэлээ ичгүүртэй гэж боддог. Ялангуяа зарим дарангуйлагчийн дэглэмтэй улс орон юм уу шашин шүтэх эрх чөлөөгүй улс оронд Бурханд итгэгчид хуулиар хамгаалагдахгүйгээр үл барам хавчлагад өртдөг тул зарим хүн Бурханд итгэдгээ хүлээн зөвшөөрч зүрхэлдэггүй бөгөөд бусад хүн мэдчих вий гэхээс айдаг. Тэд Бурханд итгэх нь ил тод, нэр төртэй зүйл биш гэж боддог. Хэдийгээр тэд жинхэнэ Бурханд итгэдэг гэдгээ мэддэг ч үүгээрээ бахархдаггүй, өөртөө итгэлтэй байдаггүй. Асуудлын ямар нэг шинж тэмдэг илрэх үед, эсвэл засгийн газар итгэгчдийг баривчилж, хавчиж, дарлаж, гадуурхаж байгааг харах үедээ тэд өөрсдөө холбогдож магадгүй гэж онцгой санаа зовдог. Ийм нөхцөл байдалд зарим хүн чуулганаас даруй холбоогоо тасалж, тэр ч бүү хэл Бурханы гэрт номуудыг буцааж өгөхөөр яардаг. Зарим нь баривчлагдахаас айсандаа цаашид цуглаанд оролцож зүрхэлдэггүй, ах эгч нартай тааралдахдаа мэндэлж зүрхэлдэггүй. Ялангуяа, итгэл үнэмшлээрээ харьцангуй танигдсан, эсвэл өмнө нь баривчлагдаж байсан хүмүүстэй тэд бүр ч харьцаж зүрхэлдэггүй—тэд ийм хэмжээнд хүртлээ хулчгар байдаг. Бүр долоон доор зүйл юу гэвэл засгийн газар баривчилгааны томоохон давлагаа эхлүүлснийг сонсмогцоо тэд, өөрсдийгөө хамгаалах цорын ганц зорилготойгоор, эрх баригчид руу гүйж очин, өмнө нь Бурханд итгэдэг байснаа, мөн ямар хүмүүс итгэдгийг мэддэгээ сайн дураараа хүлээн зөвшөөрч, тэднийг сайн дураараа худалдаж, Бурханы үгийн ном болон Бурханд итгэх итгэлтэй холбоотой бусад материалыг тушааж, үүнийхээ оронд өршөөл үзүүлэхийг гуйдаг. Надад хэл дээ, эдгээр нь хулчгар байдлын илрэл биш гэж үү? (Мөн.) Ялангуяа зарим хүний хувьд, Бурханд итгэснийхээ дараа итгэл үнэмшлийнх нь талаар бусад хүн олж мэдэх вий гэхээс үргэлж айдаг бөгөөд хэрвээ хэн нэгэн баривчлагдвал өөрсдийг нь худалдах вий гэхээс бүр ч их айдаг. Хэн нэгэн Бурханд итгэдгийг нь мэдмэгц тэд итгэхээ больсон гэж тайлбарлахаар яарч, тэр ч бүү хэл шүтлэггүй хүмүүс өөрсдийг нь итгэгч гэж сэжиглэхийг болиулахын тулд янз бүрийн зүйл хийхээр яардаг. Жишээ нь, тэд шүтлэггүй хүмүүстэй харилцаагаа сайжруулж, хамт хооллох, наргих, мөрийтэй тоглох, архи уух гэх мэт зүйл хийдэг. Асуудлын өчүүхэн төдий шинж тэмдэг илрэхэд тэд цуглаанд оролцож зүрхэлдэггүй, үүргээ гүйцэтгэхээ больж, өөрсөдтэй нь холбогдох гэж оролдсон хэнийг ч үл тоодог. Бүх зүйл амар амгалан байх үед тэд Бурханд итгэх нь ерөөл авчирч, үхэхгүй байх боломж олгож, тэнгэр өөд явж, сайхан хүрэх газартай болох боломж олгодог талаар боддог—тэр үед тэд Бурханд итгэхдээ эрч хүчээр дүүрэн байдаг. Гэвч бага зэрэг аюултай орчин нөхцөлтэй тулгармагцаа тэд ор мөргүй алга болдог. Тэгээд нөхцөл байдал өнгөрч, бүх зүйл дахин намжих үед тэд буцаж ирдэг. Ийм төрлийн хүн байнга ор сураггүй алга болдог. Тэдэнд даалгасан үүрэг хэчнээн чухал байсан ч хамаагүй, жаахан аюул тохиолдмогц тэд ажлаа үргэлжлүүлэх ямар ч зохицуулалт хийлгүйгээр шууд хаяж чаддаг бөгөөд дараа нь хэн ч тэдэнтэй холбогдож чаддаггүй. Бусад хүн үүнтэй адил аюултай орчин нөхцөлтэй тулгарахдаа үр дагаврыг зүй зохистой зохицуулах бүхий л төрлийн аргыг бодож олж чаддаг. Хэрвээ орчин нөхцөл одоогоор хэтэрхий ширүүн, баривчлагдах эрсдэл өндөр байвал тэд аюул өнгөрөхийг хүлээгээд дараа нь ажлаа үргэлжлүүлдэг. Эсвэл, хэрвээ тэд итгэгч гэдгээрээ хэтэрхий сайн танигдсан бөгөөд ажил хийхээр ил гарвал амархан баривчлагдаж болзошгүй бол өөр хүнээр хийлгэхээр зохицуулдаг. Харин энэ хулчгар хүмүүс өчүүхэн төдий асуудал мэдрэх үедээ нуугдахаар яарч, амиа хоохойлж, арьсаа хамгаалахаар улайран, чуулганы ажил, эд хөрөнгийг бүрмөсөн үл тоож, үл хайхардаг бөгөөд чуулганы ажлыг хамгаалах, эсвэл ах эгч нарыг хамгаалах ямар ч хүчин чармайлт гаргадаггүй. Тэд Бурханд итгэхдээ юунаас хамгийн их айдаг вэ? Нэгдүгээрт, тэд засгийн газар итгэл үнэмшлийнх нь талаар мэдчих вий гэхээс айдаг. Хоёрдугаарт, тэд хөршүүд нь олж мэдчих вий гэхээс айдаг. Гуравдугаарт, тэдний хамгийн их айдаг зүйл бол баривчлагдаж, шоронд хоригдох, эсвэл зодуулж үхэх явдал юм. Тиймээс ямар нэг зүйл болох бүрд тэдний хамгийн түрүүнд боддог зүйл нь баривчлагдах болов уу, эсвэл алагдах болов уу гэдэг юм. Хэрвээ аль нэг нь тохиолдох 1 хувийн магадлал байсан ч тэд зугтах арга олдог. Жишээ нь, цуглааны үеэр нэг ах юм уу эгч: “Наашаа ирж байхдаа би ойрхон танихгүй хүн байхыг харлаа. Тэр хүн биднийг мөрдөж байгаа шүтлэггүй хүн байж болох уу?” гэж хэлж магадгүй. Ганцхан энэ үгийг сонсоод л хулчгар хүмүүс дараагийн цуглаанд оролцохгүй, хүн бүртэй холбоогоо тасална. Чи үүнийг болгоомжтой байдал гэж нэрлэх үү? (Энэ бол хэвийн болгоомжлол биш, энэ бол хулчгар зан—тэдний зүрх сэтгэлд Бурханы орон зай байхгүй.) Энэ бол хэт туйлширсан болгоомжлол юм. Орчин нөхцөл нь онцгой дайсагнасан улс орон юм уу бүс нутагт итгэгчид болгоомжтой байх ёстой нь үнэн боловч баривчлагдахаас айсандаа үүргээ гүйцэтгэх юм уу цуглаанд оролцохоо больж, зүрх сэтгэлдээ Бурханы орон зайгүй болтлоо тийм болгоомжтой байх ёстой гэсэн үг биш юм. Хулчгар хүмүүсийн болгоомжтой байх зарчим юу вэ? Том, жижиг гэлтгүй юу ч тохиолдсон, бүх зүйл Бурханы гарт байдаг гэдэгт тэд огт итгэдэггүй. Тэд хэн ч найдвартай биш гэж боддог бөгөөд өөрсдийгөө хамгаалахдаа өөртөө л найддаг. Энэ бол тэдний зарчим. Бүх зүйл Бурханы гарт байдаг; бүх зүйлийг Бурхан зохион байгуулж, зохицуулдаг; хэрвээ ямар нэг зүйл үнэхээр тохиолдвол үүнийг Бурхан зөвшөөрсөн, хэрвээ Бурхан зөвшөөрөхгүй бол хэн ч баривчлагдахгүй гэдэгт тэд итгэдэггүй. Тэд энэ тал дээр ямар ч итгэлгүй байдаг. Харин ч зүрх сэтгэл нь зөвхөн хулчгар зангаар дүүрсэн байдаг. Түүнчлэн, тэдний хулчгар зан хөнөөлт дутагдалтай бөгөөд энэ нь бас тэдний хамгийн үзэн ядмаар зүйл юм: Өөрсдийгөө хамгаалж, айдас төрүүлэм ямар ч орчин нөхцөлийг зохицуулахын тулд тэд өөрсдийн “дээд зэргийн мэргэн ухаан” гэж үздэг зүйлээ дагадаг. Энэ нь юу ч тохиолдсон—тэд мөрдөгдөж эсвэл баривчлагдаж, хоригдож байгаа эсэхээс үл хамааран—ямар нэг зүйл буруугаар эргэж, аюулгүй байдалд нь заналхийлэл учрах үед нэг талаар, тэд Бурханд итгэдгээ үгүйсгэдэг, нөгөө талаар, мэддэг бүхнээ юу ч нуулгүйгээр урваж мэдээлдэг. Тэд яагаад ингэдэг вэ? Зүгээр л бие махбодын зовлонгоос өөрсдийгөө хамгаалахын тулд; иймээс тэд мэддэг бүхнээ задруулдаг. Эхлээд тэд чуулганы удирдагчдыг худалдаж, мөн бүсийн удирдагчид болон дүүргийн удирдагчид хэн болох, хаана амьдардгийг задруулж, мэддэг бүхнээ задруулдаг. Тэд эрүү шүүлтэд орохоосоо ч өмнө бүх зүйлээс урвадаг. Түүнчлэн, хэрвээ “Гурван Мэдэгдэл”-д гарын үсэг зурахыг шаардвал тэд бодох ч үгүйгээр шууд гарын үсэг зурдаг—тэд үүнд анхнаасаа бэлтгэлтэй байсан. Энэ нь шоронд хоригдохоос, эрүү шүүлтээс зайлсхийж, үхлийн ямар ч аюулаас хол байхын тулд юм. Тэд үнэхээр хулчгар. Тэд Бурханы дээд эрхэд ч итгэдэггүй, амь насаа эрсдэлд оруулж ч чаддаггүй. Оронд нь өөрсдийгөө хамгаалах боломжтой бүх аргыг бодож олдог. Тэдний хувьд хамгийн сайн арга бол бусдыг болон чуулганыг худалдах явдал—энэ бол хамгийн үр дүнтэй арга юм. Тэд өөрсдийн аюулгүй байдлыг хангаж, ямар нэг зовлон шаналлаас зайлсхийхийн тулд бусдаас урвах явдлыг төлөөс болгон ашигладаг. Энэ бол тэдний эртнээс урьдчилан төлөвлөсөн зүйл—энэ бол тэдний “дээд зэргийн мэргэн ухаан” юм. Надад хэл дээ, ийм төрлийн хүний хулчгар зан хэвийн хулчгар зан мөн үү? (Биш.) Тэгвэл энд ямар асуудал байна вэ? (Тэд хэтэрхий хулчгар болохоороо Иудас болж, ах эгч нар болон чуулганыг хэдийд ч, хаана ч худалдахад бэлэн байдаг. Ийм хүмүүс жинхэнэ итгэгчид биш.) Тэд жинхэнэ итгэгч үү, хуурамч итгэгч үү гэдгийг түр хойш тавья. Зүгээр л хүн чанарыг нь хар— тэд Бурханд итгэхийг ил тод, нэр төртэй зүйл гэхээсээ илүүтэй нууц далд, ичгүүртэй зүйл гэж боддог бөгөөд Бурханд итгэх ийм ил тод, нэр төртэй, эерэг зүйлийг сөрөг зүйл гэж үздэг—чи тэднийг ямар төрлийн хүмүүс гэж бодож байна? (Мунгинасан, харьцангуй хорон муу хүмүүс.) Аливааг харах үзэл бодол, ухамсарлах арга барил нь хэвийн хүмүүсийнхээс өөр байдаг. Заримдаа тэд бүр цагааныг хар гэж нэрлэдэг, зөв бурууг ялгаж чаддаггүй. Бурханд итгэгчид яаж зориуд нууц далд байх боломжтой юм бэ? Яагаад гэвэл энэ ертөнц хэтэрхий ёрын муу—хууль нь шашны эрх чөлөөг хамгаалдаггүй, түүгээр ч барахгүй уг сатанлаг дэглэм Бурханыг үзэн ядаж, Бурханы ажилд дайсагнаж ханддаг. Энэ дэглэм эерэг зүйлс оршин тогтнохыг зөвшөөрдөггүй бөгөөд Бурханд итгэдэг хүмүүсийг хавчихын тулд бүхнийг хийдэг. Тиймээс нийгмийн ийм нөхцөл байдалд итгэгчид цугларах, үүргээ гүйцэтгэхдээ болгоомжтой байхаас өөр сонголтгүй байдаг; тэд үүнийг ил тод хийж зүрхэлдэггүй. Гаднаас нь харахад тэд хулгайч шиг нууц далд байгаа мэт харагдаж болох ч үнэн хэрэгтээ энэ нь бүхэлдээ хавчлагад өртөж байгаа нөхцөл байдлаас үүдэлтэй, тийм үү? (Тийм.) Тэгвэл агуу улаан луу Бурханд итгэх, үүргээ гүйцэтгэх үйлдлийг юу гэж тодорхойлдог вэ? “Сэжигтэй зан авир”. Энэ сэжигтэй зан авир мөн үү? (Үгүй.) Энэ бол сэжигтэй зан авир биш—энэ бол өөр сонголтгүй учраас хүмүүсийн хийдэг зүйл юм. Энэ хүмүүс хууль бус ямар нэг зүйл хийсэн үү? (Үгүй.) Тэд хууль бус, эсвэл засгийн газрыг эсэргүүцсэн ямар ч зүйл хийгээгүй, хууль зөрчиж, нийгмийн хэв журмыг бүр ч алдагдуулаагүй. Энэ хүмүүс юу хийж байгаа вэ? Тэд зүгээр л бүтээгдсэн зүйлсийн үүргийг гүйцэтгэж байгаа. Энэ ажил бол ертөнц дэх хамгийн үнэ цэнтэй, утга учиртай, шударга үйл хэрэг юм. Гэвч энэ ертөнц ёрын муу, харанхуй бөгөөд цагааныг хар гэж тунхагладаг учраас хамгийн шударга, үнэ цэнтэй, утга учиртай үйл хэргийг “сэжигтэй” гэж нэрлэдэг. Энэ бол Сатаны тайлбар. Сатаны тайлбар үнэн үү? Энэ нь эерэг үү? (Үгүй.) Яавч биш. Гэвч хулчгар хүмүүс энэ тайлбарыг сонсохдоо зүрх сэтгэлдээ бүрэн санал нийлээд зогсохгүй Сатаны энэ тайлбарыг хүлээн зөвшөөрдөг. Үр дүнд нь тэд бас Бурханд итгэж, үүргээ нууцаар гүйцэтгэх нь зохисгүй, буруу байж таарна гэж боддог. Тэд нэг л өдөр нийгэм болон засгийн газар өөрсдийг нь тарчлааж, өөрсдийг нь өмгөөлөх газаргүй, тусалж аврах хэн ч үгүй болох вий гэхээс үргэлж айдаг. Тиймээс тэд ялангуяа Бурханд итгэдгийг нь хүмүүс олж мэдэх вий гэхээс айдаг. Тэд Бурханы илэрхийлсэн үг үнэн гэдгийг, эсвэл Бурхан хүмүүсийг хөтлөн алхуулдаг зам зөв гэдгийг зүрх сэтгэлдээ хүлээн зөвшөөрдөггүй атлаа Бурханаас ерөөл хүртэхийг хүссэн хэвээр байдаг. Энэ нь зөрчилдөөнтэй биш гэж үү? Эцэст нь тэд ийм орчин нөхцөлд Бурханд итгэж, эдгээр зовлонг туулж байгаадаа маш их гомдолтой байдаг. Тэдэнд яагаад гомдолтой байдаг вэ? Яагаад гэвэл тэд энэ ертөнц дэх ёрын муу дэглэмээс болон диаволууд, Сатануудын ёрын муу хүчнээс асар их айдаг бөгөөд диаволууд, Сатанууд тэднийг тарчлааж, амийг нь авах вий гэхээс үргэлж айдаг. Тэд Бурханд итгэх жинхэнэ итгэлгүй тул тун хулчгар авирлаж, бүр үүргээ огт гүйцэтгэхгүй байхад хүрдэг. Хэрвээ ямар ч аюул байхгүй бол тэд цуглаанд оролцож, эсвэл ах эгч нартай харилцана, эсвэл чуулганы төлөө зарим зүйлийг хийнэ, гэхдээ тэд зүгээр л Бурханд итгэдгээ, чуулганы нэг хэсэг гэдгээ хүлээн зөвшөөрч зүрхэлдэггүй, эсвэл босож зогсоод Бурханыг гэрчилж, үүргээ гүйцэтгэж зүрхэлдэггүй—тэд гүнээ айдаг. Тэд Бурханд итгэх жинхэнэ итгэлгүй атлаа Бурханаас ерөөл, сайхан хүрэх газар хүртэхийг хүссэн хэвээр байдаг. Энэ нь зөрчилдөөнтэй гэж та нар хэлэх үү? (Тийм.) Хувийн ашиг сонирхолд төвлөрсөн байдал нь тэдний ухаан санааг булингартуулсан юм биш үү? (Тийм.) Энэ хүмүүс хувийн ашиг хонжоонд шунах шуналдаа эзэмдүүлсэн байдаг. Тэд Бурхан бүх зүйлийг захирдаг гэдэгт итгэдэггүй атлаа Бурханаас ерөөл хүртэхийг хүссэн хэвээр байдаг. Тэд чуулганы ажил болон ах эгч нарын гүйцэтгэж байгаа үүрэг шударга, үнэ цэнтэй, утга учиртай гэдэгт итгэдэггүй. Тэд ялангуяа чухал үүрэг гүйцэтгэхээс, эсвэл удирдагч, ажилчид тэднээс гадагшаа гарч ажил хэрэг зохицуулахыг байнга хүсэх вий гэхээс айдаг бөгөөд хэрвээ ямар нэг зүйл буруугаар эргэвэл хэрэгт холбогдоно гэж айдаг. Ийм хулчгар хүмүүс аюултай тулгарах үедээ Иудас болж, чуулганыг худалдаж чадна—энэ нь бас нэг төрлийн аюултай хүн юм.

Хулчгар хүмүүст өөр ямар илрэл байдаг вэ? Ийм хүмүүс хэдийд ч Бурханы нэрийг үгүйсгэж, орхиж чадах ба хэдийд ч Бурханаас урваж, хэдийд ч Иудас болж чадна. Хулчгар хүмүүс тэнгэрийн хаанчлалд орох зохисгүй—тийм биз дээ? (Тийм ээ.) Хулчгар хүмүүсийн амин газар юу вэ? (Тэд үхлээс айдаг бөгөөд урваж чадна.) Ийм хүмүүс шившигтэйгээр урсгалаараа амьдардаг, тэд амьдралд шунадаг, үхлээс айдаг. Үхлээс айх нь тэдний амин газар юм. Үхэхгүй л бол тэд юу ч хийхэд бэлэн байдаг—Иудас болох, сүйрлийн хүү болох, эсвэл хараагдах байсан ч хамаагүй—амьд үлдэж л байвал тэд юу ч хийхэд бэлэн байдаг. Амьд явах нь тэдний хамгийн дээд зорилго юм. Хүний амьдрал, үхэл Бурханы гарт байдаг; Бурхан хүний хувь заяаг хянаж, захирч, зохион байгуулдаг; хүмүүс Бурханы зохион байгуулалт, зохицуулалтыг дуулгавартай дагах ёстой гэж чи хэчнээн нөхөрлөсөн ч тэд эдгээр үгэнд итгэдэггүй, хүлээж авдаггүй. Тэд зүгээр л хүн болж ахин төрөх нь ховор боломж учраас яасан ч үхэж болохгүй гэж боддог; бас нэгэнт үхэж, махбод нь үгүй болбол сүнс нь амьтан болж ахин төрнө, эсвэл тэнэмэл сүнс болно, дахиж хэзээ ч хүн болж ахин төрөх боломж олдохгүй гэж боддог. Тийм учраас тэд үхлээс онцгой айдаг. Тэдний хувьд үхэл бол сүйрлийн гамшиг болохоос биш, дараагийн төрөлдөө төрөх сайхан боломж, эсвэл өөр нэг дахин төрөлтийн шинэ эхлэл биш юм. Тийм учраас тэд амиа авч үлдэхийн тулд юуг ч хайрладаггүй. Бусдыг худалдах, эсвэл чуулганы ажилд ямар ч төрлийн хохирол учруулах байсан ч тэд үүнийг хийхээс буцдаггүй; Бурханы нэрийг орхих байсан ч үр дагаврыг нь тоодоггүй—тэд зөвхөн аюулгүй амьдрахыг л боддог. Энэ нь ямар төрлийн хүмүүс вэ? (Шившигтэйгээр урсгал дагасан амьдралыг сунжруулдаг хүмүүс.) Тэд бол шившигтэйгээр урсгал дагасан амьдралыг сунжруулдаг адгийн шаарнууд юм! Тэд нэр төр, ёс жудаггүй амьдардаг, зүгээр л амьд үлдэхийн тулд юу ч хийхэд бэлэн, ямар ч дорд зүйл хийхээс буцдаггүй. Зарим хүн аюултай орчинтой тулгарахаасаа өмнө юу хийхээ зүрх сэтгэлдээ хэдийнээ тооцоолчихсон байдаг: “Хэрвээ баривчлагдвал би зүгээр л бүгдийг хэлнэ. Агуу улаан луу та нарыг тамлаж, заналхийлж, сүрдүүлж, чуулганыг худалдахыг албадах үед та нар бүгд ганц ч үг дуугардаггүй. Харин би ярихын оронд бие махбодын өвдөлтийг тэвчдэг та нар шиг тийм тэнэг биш. Намайг зодож, сүрдүүлэхээс өмнө би бүгдийг хэлнэ—намайг хэчнээн ухаантайг хар! ‘Ухаалаг хүн нөхцөл байдалд захирагддаг’ гэдэг үг байдаг даа. Би чуулганы ах эгч нарыг худалдлаа гээд юу нь тийм муу байна? Хүн бүр аминч байх ёстой биз дээ? Өөрийгөө бодохгүй байх нь зүгээр л тэнэг хэрэг биш үү?” Ямар нэг зүйл болохоос өмнө тэд өөрсдийгөө хэрхэн хамгаалахаа хэдийнээ бодож олсон байдаг. Тэд үүнийг аль эрт бүгдийг нь бодчихсон. Тэдний биеэ авч явах итгэл үнэмшил нь юу вэ? “Хүн яагаад өөртөө амьдралыг хэцүү болгох ёстой гэж? Яагаад тийм зөрүүд байх ёстой гэж? Өөртөө сайн байж л энэ амьдрал дэмий хоосон өнгөрөхгүй шүү дээ!” Энэ бол тэдний биеэ авч явах итгэл үнэмшил юм. Тэдэнд ёс суртахууны хил хязгаар гэж үгүй. Ийм хүмүүсийг яах ёстой гэж та нар бодож байна? (Хэрвээ ийм хүмүүс илэрвэл мэргэн ухаанаар цэвэрлэх ёстой—тэд бол цагтай тэсрэх бөмбөг.) Яг тийм, тэд бол цагтай тэсрэх бөмбөг. Тэд бол улаан цайм хулчгар бөгөөд аюул ирэх үед чуулганыг худалдана. Хэрвээ хүнд хэвийн хүн чанар байвал аюултай орчинд хариу үйлдэл үзүүлэхдээ мэргэн арга хэрэглэх бөгөөд Бурханд жинхэнэ итгэлтэй байна. Тэд цуглаанд оролцох юм уу үүргээ гүйцэтгэхэд нь саад болохыг зөвшөөрөхгүй бөгөөд биеийн хэмжээ, нөхцөл байдалдаа тулгуурлан Бурханы төлөө өөрсдийгөө зарлагадахын тулд чадах бүхнээ хийнэ. Энэ бол хэвийн хүн чанарын илрэл юм. Гэвч хулчгар хүмүүс амиа онцгой нандигнадаг; тэд амьдралд шунадаг, үхлээс айдаг бөгөөд амиа бүхнээс илүү эрхэмлэдэг. Тэдэнд Бурханд итгэх жинхэнэ итгэл байдаггүй бөгөөд Бурхан бүх зүйлийг захирдаг гэдгийг харж чаддаггүй. Тиймээс хавчлагатай тулгарах үед нь хулчгар хүмүүс гэдэг нь аяндаа илчлэгддэг. Хулчгар хүмүүс өөрсдийгөө хамгаалахын тулд Иудас болж чадна. Ийм хүмүүс бол аюултай элементүүд, тэд бол аймшигтай хүмүүс юм. Чуулган тэдэнд ямар ч ажил яав ч даалгаж болохгүй, ямар ч үүрэг гүйцэтгэхийг зөвшөөрч болохгүй. Эс бөгөөс, хэрвээ тэд урвавал чуулганы ажилд учрах хохирол хэтэрхий их байх болно; энэ нь тус болохоосоо илүү ус болно.

Хулчгар, сэжигч хүмүүсийн сэжигч зан хэрхэн илэрдэг вэ? Зарим хүн Бурханы гэрийн ажлын төрөл бүрийн талыг хэзээ ч тодорхой харж чаддаггүй. Тэд Бурхан яг ямар ажил хийж байгааг, эсвэл Бурханы хэлдэг үг үнэн эсэхийг мэддэггүй. Тэдэнд эдгээр асуудлын талаар зөв ухамсарлал, үзэл бодол байдаггүй тул Бурханы гэрийн ажилд яг юу хийгдэж байгааг, энэ ажил ямар үр дүнд хүрэх зорилготойг, эсвэл үүнийг хүмүүсийг аврахын төлөө хийж байгаа эсэхийг баттай хэлж чаддаггүй. Тэд эдгээр зүйлийн алийг нь ч тодорхой харж чаддаггүй. Тэд бас чуулган гэж юу болох талаар тодорхой ойлголтгүй байдаг. Тэд хэчнээн олон номлол сонссон ч үнэнийг өчүүхэн төдий ч ойлгодоггүй. Тэд үүргээ гүйцэтгэж байгаа ах эгч нарт үргэлж эргэлздэг бөгөөд дотроо “Энэ хүмүүс өдөр бүр ирж очоод л, байнга завгүй байх юм—тэд яг юу хийгээд байна аа?” гэж боддог. Ялангуяа агуу улаан лууны улсад Бурханд итгэж, үүрэг гүйцэтгэж байгаа нөхцөлд удирдагч, ажилчид чуулганы ажлын зарим зүйлийн талаар— тухайлбал захиргааны ажил, боловсон хүчний ажил, арын албаны ажил, ялангуяа эрсдэл дагуулдаг зарим ажлын талаар жирийн ах эгч нарт мэдэгдэлгүйгээр нөхөрлөж, хэлэлцдэг. Энэ нь тэднийг хамгаалдаг болохоос хорлодоггүй. Гэвч зарим хүн үүнийг ойлгодоггүй бөгөөд үргэлж эдгээр зүйлийн талаар асууж лавлахыг хүсдэг. Жишээ нь, тэд ном хаана хэвлэгдэж байгаа, эсвэл зарим удирдагч, ажилчин хаана байрлаж байгааг асууж лавладаг. Эдгээр зүйлийг мэдэх нь чамд ашигтай юу? (Үгүй.) Эдгээр зүйлийг мэдэхгүй байлаа гээд чи ямар нэг зүйл алдах уу? (Үгүй.) Эдгээр зүйлийг мэдэхгүй байх нь Бурханы үгийг идэж, уухад чинь нөлөөлөхгүй, үнэнийг олж авахад чинь нөлөөлөхгүй, амь-оролт юм уу зан чанарын өөрчлөлтөд чинь саад болохгүй. Тэгэхээр эдгээр хэрэг явдлын талаар асууж лавлаж, ухаж төнхөх нь чамд хэрэггүй биш үү? Зочлох үүрэг гүйцэтгэдэг зарим хүн үргэлж сэжиглэж байдаг. Удирдагч, ажилчид чуулганы ажлын талаарх нөхөрлөл, хэлэлцүүлэгтээ тэднийг оролцуулахгүй байх үед тэд “Удирдагч, ажилчид яагаад дандаа миний ар хударгаар цугларч, нөхөрлөдөг юм бэ? Тэд ямар үйл ажиллагаа явуулаад байна аа?” гэж боддог. Тэд зарим удирдагч, ажилчны хувийн мэдээллийг мэддэггүй бөгөөд “Яагаад тэд надад үүнийг мэдэгдэхгүй байна вэ? Би тэдний нэр, хаана амьдардаг, бодит нөхцөл байдал нь ямар болохыг мэдэхгүй байна. Энэ хүмүүс намайг бурханд итгэхэд удирдаж байхдаа намайг мэхлэх юм уу хорлох вий?” гэж бодож эхэлдэг. Бас тахилтай холбоотой ажил юм уу зарим аюултай ажил гэх мэт эмзэг төрлийн ажлууд байдаг— эдгээр нь угтаа асуух ёсгүй зүйлс боловч энэ хүмүүс үргэлж тэдгээрийн талаар асууж лавлахыг хүсдэг. Бусад хүн хариулт өгөхгүй бол тэд бүр ч их сэжиглэдэг. Ялангуяа анхнаасаа Бурханд нэг их итгэлтэй байгаагүй зарим хүн байдаг—Бурханд итгэснийхээ дараа гэр бүлийнх нь ажил төрөл дээрдэж, гэрийнхэн нь эрүүл саруул байгааг хараад тэд үүнийг Бурханы нигүүлсэл, ерөөл гэж боддог. Энэ зуурдын баяр хөөрөөсөө болоод тэд жаахан мөнгө өргөдөг ч дараа нь “Миний өргөсөн мөнгө хаашаа орсон бэ? Чуулганы ажилд ашиглагдсан уу? Бизнес хийхэд хөрөнгө оруулсан уу, эсвэл хууль бус үйл ажиллагаанд ашигласан уу?” гэж эргэлзэж эхэлдэг. Тэд үргэлж эдгээр зүйлийн талаар асууж лавлаж, олж мэдэхийг хүсдэг ба үргэлж эдгээр зүйлийн учрыг олохыг хүсдэг. Зарим хүний эргэлзээ бүр ч хүчтэй байдаг. Жишээ нь, ажлын хэрэгцээ шаардлагаар чуулган зарим тоног төхөөрөмж, багаж хэрэгсэл худалдаж авах үед, эсвэл үүрэг гүйцэтгэж байгаа хүмүүсийн өдөр тутмын амьдралд зарим халамж, туслалцаа үзүүлэх үед ийм төрлийн сэжигч хүн “Ийм олон янзын салбарт мөнгө зарцуулагдаж байна—энэ мөнгө хаанаас гарч байна вэ? Чуулган бас ямар нэг бизнес хийж байна уу? Ард нь баян ивээн тэтгэгч, эсвэл ямар нэг хүчирхэг ар тал байна уу? Чуулганыг дэмжиж байгаа ямар нэг бүлэг байна уу?” гэж үргэлж сэжиглэдэг. Ялангуяа эрх баригчдын зүгээс чуулганыг гутаан доромжилсон зарим үндэслэлгүй цуу яриа, диаволын үгийг— чуулганы хэн нэгэн хүн алж, хууль зөрчсөн, хэн гэгч нь улсаас эрэн сурвалжлагдаж байгаа гэмт хэрэгтэн, хэн нэгэн их хэмжээний мөнгө аваад гадаад руу зугтсан гэх мэт мэдэгдлийг—сонсох үед чуулган болон Бурханы ажлын талаарх тэдний эргэлзээ бүр ч их нэмэгддэг. Ийм хүмүүст хэвийн сэтгэхүй байна уу? Тэд итгэгчдийн дагах ёстой зарчмыг тодорхой харж чаддаг уу? Ихэнх хүний хувьд, энэ бол Бурханы ажил гэдгийг баттай мэдмэгцээ тэд Бурханд эргэлзэхээ больдог. Чуулганд ямар ч асуудал, ямар ч төрлийн хүн гарч ирсэн, тэд тэдгээрт Бурханы үгийн дагуу хандаж чаддаг. Бүр ёрын муу хүмүүс юм уу антихристүүд үймээн дэгдээсэн ч тэд үүнийг зөвөөр ухамсарлаж чаддаг. Тэд Бурхан юм уу Бурханы ажлын, эсвэл чуулган юм уу Бурханы гэрийн талаар хэзээ ч сэжиглэдэггүй. Сайндаа л, тэдэнд зарим хүний талаар санал бодол, эсвэл Бурханы ажлын талаар зарим нэг үзэл байж болох ч тэд чуулганы амьдралаар амьдрах замаар үүнийгээ аажмаар шийдвэрлэж чаддаг. Гэвч сэжигч хүмүүс өөр байдаг. Бурханд итгэж эхэлсэн цагаасаа л тэд сэжиг, бүх төрлийн үзэл тээдэг. Тэд Бурханы үг үнэн эсэхэд итгэлгүй байдаг, Бурхан эдгээр үгийг илэрхийлж байгаа нь Бурханы ажил мөн эсэхэд итгэлгүй байдаг, цугларч байгаа ах эгч нар нь Бурханы чуулган мөн эсэхэд бүр ч итгэлгүй байдаг. Тэд байнга сэжиг тээж, сэжиг нь зөв болохыг нотлох баримт нотолгоог үргэлж хайж байдаг. Энэ ямархуу хандлага вэ? Ийм хандлагатай хүмүүс Бурханд итгэхдээ үнэнийг ойлгож чадна гэж чи бодож байна уу? (Үгүй.) Тэд хэзээ ч үнэнийг ойлгож чадахгүй. Тэд зүрх сэтгэлдээ юунд хамгийн их анхаардаг вэ? Тэд үргэлж ингэж эргэцүүлдэг: “Энэ хүмүүс хэн бэ? Энэ ямар нэг нийгмийн байгууллага юм болов уу? Хэдийгээр намайг тэднийг зочлох үед бурханы гэр энэ хүмүүсийн амьжиргааны зардлыг хангадаг ч би тэднийг зочилсноороо эрсдэл үүрч л байна. Тэгэхээр бурхан миний сайн үйлийг санах болов уу? Хэрвээ бурхан санахгүй бол миний зочилсон нь дэмий хэрэг болох биш үү?” Тэд зүрх сэтгэлдээ байнга ийм эргэлзээтэй байдаг. Тэд ах эгч нарыг сайн дураараа зочилдог гэж чи бодож байна уу? (Үгүй.) Тэд үүнийг ерөөл хүртэх гэсэн хүслээсээ болж л хийдэг бөгөөд эргэлзээгээр дүүрэн байдаг. Ялангуяа өөрсдийнх нь үзлийн дагуу сөрөг гэж тооцогддог, тодорхой харж чаддаггүй зарим зүйлийг сонсох үед зүрх сэтгэл дэх эргэлзээ нь нэмэгддэг. Жишээ нь, цуглааны үеэр хэн нэгэн агуу улаан лууны дэглэмийн үйлдэл болон диаволын хаадын жигшүүрт төрхтэй холбоотой сэдвийг хөндөх, эсвэл заримдаа үнэний талаарх нөхөрлөл нь агуу улаан лууны явуулдаг дарангуйлал, баривчилгаа болон агуу улаан лууны уг чанар-мөн чанар гэх мэтийг хөндөж магадгүй. Эдгээр сэдэв нь үнэндээ улс төртэй холбоогүй—эдгээр нь зүгээр л хүмүүст агуу улаан лууг ялган таньж, царайг нь тодорхой харахад тусалдаг ба ингэснээр тэд агуу улаан лууг үзэн ядаж, хаяж, Сатаны нөлөөнд цаашид хазаарлагдаж, хүлэгдэхгүй байж чадна. Гэвч сэжигч хүмүүс ийм сэдвийг сонсохдоо хулчийж, айдаг: “Энэ хүмүүс бүр улс төр хэлэлцэж байна! Тэд улс төрийн гэмт хэрэгтнүүд биш үү? Тэд хувьсгалын эсэргүүцэгчид биш үү? Энэ сэдвүүд хэтэрхий эмзэг юм! Хурдан, цонхоо хаа, хаалгаа түгж, интернэт, утасны шугамаа салга! Хэрвээ засгийн газар үүнийг чагнавал бид том асуудалд орж мэднэ! Бид гарцаагүй бүх насаараа хоригдох ял авна!” Тэд ийм сэдвийг сонсох хүсэлгүй байдаг бөгөөд хэлэлцүүлэхгүй байхын тулд нөхөрлөлийг таслах гэж бүх аргыг хэрэглэдэг. Тэд дотроо ингэж боддог: “Энэ хүмүүс яг ямар ажил хийдэг юм бэ? Бурхан хүний улс төрд оролцдоггүй гэдэг, тэгвэл яагаад энэ хүмүүс улс төр яриад байгаа юм бэ? Итгэгчид зөвхөн бурханд итгэх тухай л ярих ёстой биш үү? Яагаад тэд эдгээр зүйлийг хэлэлцээд байгаа юм бэ? Энэ чинь зүгээр л гай дуудсан хэрэг биш үү? Хэрвээ тэд эдгээр зүйлийн талаар ярихыг хүсвэл хүссэн газраа ярьж болно, харин миний гэрт ярих ёсгүй. Би үүнд ‘чирэгдмээргүй’ байна!” Тэд юуг ч тодорхой харж чаддаггүй. Засгийн газрын зохиосон зарим цуу яриаг сонсохдоо тэд үүнийг ялган таньж чаддаггүйгээр үл барам сэжиг нь бүр ч ихэсдэг. Хэрвээ тэд эрх барьж байгаа ёрын муу чөтгөрүүдийн бүлэгт, эсвэл шашин доторх антихристийн хүч, ёрын муу сүнснүүдийн урсгалыг байнга сэжиглэж, эргэлздэг байсан бол энэ нь үнэндээ өөрсдийгөө хамгаалахад нь туслах байсан. Гэвч Бурханы ажилладаг чуулганд Бурхан маш их үнэнийг илэрхийлсэн атал тэд үүнийг ойлгож чаддаггүй, энэ бол үнэн зам гэдгийг тогтоож чаддаггүй. Ийм удаан хугацаанд номлол сонсож, Бурхан ийм их ярихыг харсан ч тэдний сэжигч зан шийдвэрлэгдээгүй үлдэж, үзэл, төсөөлөл нь арилаагүй байдаг. Тэдний хэв чанар хэтэрхий муу, ухамсарлах чадвар огт байхгүй, мөн үнэнийг эрэлхийлдэг хүмүүс биш гэдэг нь тодорхой байна. Бурханд итгэж эхэлснээсээ хойш тэд Бурхан бүх зүйлийг захирдаг гэдэгт хэзээ ч итгээгүй, Бурханы бүх үг үнэн гэдэгт хэзээ ч итгээгүй; Бурханы гэрийн ажлыг Ариун Сүнс бүрэн удирддаг гэдэгт бүр ч итгээгүй. Үр дүнд нь бүх зүйл тэднийг эргэлзэхэд хүргэдэг. Жишээ нь, цуглааны үеэр янз бүрийн хүмүүсийг ялган таних талаар нөхөрлөхдөө бид антихристүүд хүмүүсийг хэрхэн төөрөлдүүлдэг тухай; эсвэл зарим хүн ямар ч бодитой ажил хийдэггүй хэрнээ идэж ууж, эдэлж хэрэглэж байгаа бүхэн нь Бурханы тахил байдаг бөгөөд энэ нь чуулганыг шулж амьдрах явдал болдог тухай; эсвэл зарим хүн хэрхэн тахилыг хулгайлдаг юм уу үрэн таран хийдэг тухай; эсвэл чуулган дахь зарим хүн хэрхэн садар самуун үйл ажиллагаа явуулдаг тухай; эсвэл зарим хүн сайн мэдээ номлохдоо Бурханыг гутаах зүйл хэрхэн хийдэг тухай ярьж магадгүй. Бид эдгээр асуудлыг хэлэлцдэгийн учир нь хүмүүс бусдыг хэрхэн ялган танихыг сурч, хүн, хэрэг явдлыг Бурханы үг болон үнэн-зарчмын дагуу харж, эдгээр зүйлээс сургамж авч, суралцаж, бусдын төөрөлдүүлүүлэлт, хазаарлалтаас зайлсхийж чаддаг болоосой гэсэндээ юм. Гэвч сэжигч хүмүүс эдгээр зүйлийг сонсоод ингэж хэлдэг: “Өө, үгүй ээ! Энэ чинь бурханы гэр, бурханы ажил хийгддэг газар шүү дээ—энд яаж тийм юм болж болдог байна аа? Өмнө нь сэжиглэж байсан минь зөв байж таарлаа. Одооноос би бүр ч болгоомжтой байх хэрэгтэй юм байна. Хүмүүс дэндүү найдваргүй, бурханы гэр ч бас найдваргүй юм байна. Тэгвэл бурхан найдвартай юу? Хэн мэдлээ—бурхан ч бас найдваргүй байж магадгүй.” Харж байна уу, тэд үнэнийг ойлгодоггүй, ухамсарлаж ч чаддаггүй. Бурханы гэр үнэний ямар ч талыг нөхөрлөсөн бай, тэд эцэст нь ямар дүгнэлтэд үргэлж хүрдэг вэ? Тэр олон жилийн турш сэжиглэж байсан нь зөв байж, энэ нь илүүц зүйл байгаагүй гэсэн дүгнэлтэд хүрдэг. Хэрвээ үнэнийг эрэлхийлдэг, хэвийн хүн чанарын сэтгэхүйтэй хүмүүс эдгээр зүйлийг сонсвол зөвөөр хандаж чадна. Нэг талаар, тэдний мэдлэгийн хүрээ тэлж, эдгээр зүйлээс ялган таних чадвар олж авдаг. Нөгөө талаар, тэд эдгээр зүйлээс сургамж авч, суралцаж, хүмүүс бусад хүнийг дагаж болохгүй гэдгийг, бусдыг ялган таньж, үнэнийг илүү их ойлгох хэрэгтэй гэдгийг, хэрвээ үнэнийг ойлгохгүй бол хүн хэдийд ч, хаана ч төөрөлдөж болно гэдгийг, мөн нэгэнт үнэнийг ойлгож, биеийн хэмжээтэй болбол бусдаар хазаарлуулж, төөрөлдөж, хянуулахгүй гэдгийг ойлгож чадна. Харин сэжигч хүмүүс хэзээ ч ингэж бодохгүй. Бурханы гэр янз бүрийн хүмүүс, хэрэг явдлыг ялган таних талаар нөхөрлөх тусам тэд сэжиг нь зөв байж, батлагдлаа гэж боддог: “Харж байна уу, би л ухаантай юм байна! Болгоомжтой байсан минь болж. Хүмүүс намайг сэжигч, итгэлгүй гэж ихэвчлэн хэлдэг ч сэжиглэсэн минь зөв байсныг баримт нотолж байна. Та нар ямар тэнэг болохоо хараач—бурханд итгэхдээ та нар зөвхөн үүргээ гүйцэтгэж, туршлагаар олсон мэдлэгээ ярихаа л мэддэг. Тэр чинь ямар хэрэгтэй юм бэ? Тэр чамайг хамгаалж чадах уу? Үгүй! Ямар ч нөхцөл байдалтай тулгарсан, илүү болгоомжтой байж, юм бүхэнд эргэлзэж байж л чи өөрийгөө хамгаалж чадна. Чи хүн бүрээс сэрэмжлэх ёстой. Чи хэнд ч, бүр өөрийнхөө эцэг эхэд ч өөртөө итгэдэг шигээ итгэж болохгүй!” Надад хэл дээ, тэд ер нь ямар төрлийн хүмүүс вэ? Тэд Бурханд итгэгчид мөн үү? (Үгүй.) Бурханы гэр ямар төрлийн ажлын талаар нөхөрлөж, ямар төрлийн хүмүүсийг ялган таньж байгаагаас үл хамааран, мөн Бурхан хүмүүст ямар орчин бүрдүүлж байгаагаас үл хамааран, зорилго нь Бурханы сонгосон хүмүүст эдгээр зүйлээс сургамж авхуулах, хаанчлалын сургуулилтыг илүү бодитойгоор хүлээн авхуулах, мөн эдгээр бодит сургамжаар дамжуулан үнэнийг ойлгож, хүмүүсийг ялган таних чадвартай болж, хүмүүс болон янз бүрийн хэрэг явдлыг тодорхой харж, улмаар Бурханы илэрхийлдэг үг, үнэн нь яг ямар бодит хүмүүс, үйл явдал, зүйлд хамаатай болохыг илүү сайн ойлгуулах явдал юм. Гэвч сэжигч хүмүүс эдгээр зүйлээс ямар ч сургамж авч чаддаггүйгээр үл барам, харин ч бүр илүү сэжигч, зальтай болдог.

Зарим сэжигч хүмүүс Бурханы гэрт ямар нэг зүйл хэлж, хийх бүрдээ үргэлж туйлын болгоомжтой байдаг, ах эгч нар юм уу удирдагч, ажилчид өөрсдийг нь засах вий, эсвэл бүр тарчлаах вий гэж байнга айдаг. Тэд “Хэрвээ би бурханд итгэхээ больж, чуулганыг орхивол чуулган надаас өшөө авах болов уу?” гэж хэлдэг. Тэд энэ талаар сэтгэл амар байх хэрэгтэй. Хэрвээ үл итгэгч чуулганыг орхивол энэ нь бүх талын хувьд баяртай үйл явдал юм—энэ нь хүн бүрд ашигтай. Тиймээс, хэрвээ чи чуулганыг орхих юм уу үүргээ хаяад, гэртээ харьж, амьдралаараа амьдрахыг хүсвэл ямар ч санаа зовох зүйлгүйгээр, зоригтойгоор хэлэх хэрэгтэй. Чи бас: “Тэдэн сарын тэдний өдрөөс эхлэн би Төгс Хүчит Бурханы Чуулганыг албан ёсоор орхиж, үүрэг гүйцэтгэж байгаа хүмүүсийн эгнээнээс гарлаа” гэсэн мэдэгдэл бичиж болно. Үүнийг бүрэн зөвшөөрдөг. Бурханы гэрийн үүд хаалга нээлттэй бөгөөд хэн нэгэн чамаас өшөө авна гэж санаа зоволгүйгээр чи зоригтой явж болно. Айж, сэжиглэх хэрэггүй. Чуулган дахь энэ хүмүүсийн дунд ямар нэг ёрын муу хүн байгааг чи харж байна уу? Яавч үгүй. Ёрын муу хүмүүс байлаа ч гэсэн тэд цэвэрлэгдэх ёстой. Ихэнх хүн нэлээд томоотой бөгөөд амьдралд зөв замаар явах дуртай байдаг. Бусдаас өшөө авах юм уу бусдыг хорлох нь үнэн-зарчмыг зөрчдөг тул тэд хэзээ ч ийм зүйл хийхгүй. Сэжигч хүмүүсийн биеэ авч явах байдалд юу нь буруу гэж та нар бодож байна? Тэдэнд зөвхөн хартай зан байдаг болохоос ухаан байдаггүй. Тэд зальтай, ов мэхтэй, хартай зан бол биеэ авч явах тал дээрх мэргэн ухааны дээд хэлбэр гэж боддог. Тэд үнэн-зарчмыг, эсвэл Бурханы ажил, үгийг сонирхдоггүй—тэд ойлгодоггүй, эрж хайдаг ч үгүй. Оронд нь тэд Сатаны гүн ухааны дагуу л амьдарч, “Надад юу ч тохиолдсон бай, би илүү их эргэлзэх хэрэгтэй. Түүнчлэн, би хэнийг ч сэжиглэсэн бай, тэгэх нь надад үндэслэлтэй санагддаг бөгөөд миний сэжиг баримттай нийцэж байгаа эсэхээс үл хамааран энэ нь зөвтгөгдөхүйц юм. Товчхондоо, нөхцөл байдалтай тулгарах үедээ илүү их сэжиглэх нь надад ашигтай” гэж боддог. Үр дүнд нь, тэд Бурханд хэчнээн олон жил итгэсэн ч Бурханы үгэн дэх үнэнийг хэзээ ч эрж хайдаггүй, мөн өөрсдөд нь байгаа янз бүрийн асуудал, тээнэгэлзлийг шийдвэрлэхийн тулд Бурханы үгнээс хариулт эрж хайдаггүй. Оронд нь тэд эдгээр хэрэг явдалд дүн шинжилгээ хийж, шийдвэрлэхийн тулд өөрсдийн оюун ухаан, хартай сэтгэлгээ, ертөнцийн гүн ухаан, эсвэл амьдралын туршлагадаа найддаг. Эцэст нь, тэд янз бүрийн нөхцөл байдалтай тулгарч, янз бүрийн мэдээлэл сонсох тусам сэжигч уг чанар нь өөрчлөгдөхгүй үлдээд зогсохгүй тээнэгэлзэл нь улам бүр нэмэгддэг. Жишээ нь, ийм төрлийн сэжигч хүн Бурханд нэг, хоёр жил итгэчхээд, Бурханы гэрийг гутаан доромжлохын тулд ХКН-ын зохиосон Жаоюаний хэргийн талаар сонсох үедээ ингэж боддог: “Бурханы гэр үүнийг хийсэн байж магадгүй. Бурханы гэр тушаагаагүй байсан ч доорх зарим ах эгч үүнийг хийсэн байж таараа, харин та нар зүгээр л хүлээн зөвшөөрөхгүй байна.” Бурханд гурваас таван жил итгэснийхээ дараа ч тэд үйл явдлын талаарх агуу улаан лууны мэдэгдэлд итгэсээр байдаг. Найм, арван жилийн дараа ч Бурханы гэрийн талаарх тээнэгэлзэл нь шийдвэрлэгдээгүй үлддэг. Тэд агуу улаан луу чуулганыг хэлмэгдүүлж, гутаан доромжилсон гэж боддоггүй; зүгээр л Бурханы гэрийн хүмүүс үүнийг хийсэн гэж шууд л үздэг. Чи хар даа, тэд ямар нэг хэрэг явдлыг авч үзэхдээ хэзээ ч Бурханы үг юм уу үнэн-зарчимд үндэслэдэггүй—тэд агуу улаан лууны мэдэгдэлд итгэж, хэрэг явдлыг диаволууд болон Сатаны байр сууринаас хардаг. Сатан Бурханы сонгосон хүмүүсийг яаж ч дарангуйлж, харгисалсан, тэд үүнийг ойлгомжтой гэж боддог боловч Бурханы гэр гэм зэмгүй гэдэгт, эсвэл Бурханд итгэснийхээ төлөө хавчлагад өртөж байгаа ах эгч нар буруугүй гэдэгт хэзээ ч итгэдэггүй. Бурханы гэрийн ах эгч нар бүгд томоотой, өөрсдийгөө хичээдэг хүмүүс гэдгийг нүдээрээ харсан ч тэд чуулганыг гутаан доромжлох гэж агуу улаан лууны хийсэн зүйлсэд ямар ч эргэлзээгүйгээр зүрх сэтгэлдээ үргэлж итгэдэг. Хэдийгээр Бурханд итгэхдээ ийм хүмүүс хатуу бэрхийг туулж, төлөөс төлж, тэр ч бүү хэл тахил өргөж чаддаг ч эцсийн эцэст үл итгэгч хэвээр байдаг. Үнэндээ сэжигч хүмүүс үнэнийг хайрладаггүй, хүлээн авдаггүй хүмүүсээс илүү төвөгтэй байдаг. Тэд юугаараа илүү төвөгтэй вэ? Үнэнийг сонирхдоггүй хүмүүс чуулганы ажил болон үүргийн гүйцэтгэлд огт хайхрамжгүй хандаж, сонирхдоггүй; итгэгчид Бурханыг хэрхэн дагаж, үүргээ хэрхэн гүйцэтгэх нь тэдэнд чухал биш байдаг. Үр дүнд нь, тэдэнд Бурханд итгэх юм уу үүрэг гүйцэтгэхтэй холбоотой асуудалд тээнэгэлзэл төрдөггүй бөгөөд тэд үндсэндээ чуулганы хэрэг явдлын талаар хэзээ ч асууж лавладаггүй. Харин сэжигч хүмүүс яг эсрэгээрээ байдаг—тэд дам ярианы талаар асууж лавлах дуртай. Тэд яагаад эдгээр зүйлийн талаар асууж лавлахыг хүсдэг вэ? Тэдний зорилгын нэг нь гарцаагүй энэ юм: “Хэрвээ би илүү ихийг асууж лавлаад, илүү ихийг мэдвэл энэ нь ухрах замаа урьдчилан бэлдэж, үлдэх үү, явах уу гэдгээ хэдийд ч шийдэхэд тусална.” Тэд бас тодорхой нэг удирдагч юм уу ажилчны жинхэнэ нэр хэн болох, хаана амьдардаг, шашингүй ертөнцөд ямар ажил төрөл эрхэлдэг, эсвэл яагаад үүргээ гүйцэтгэхийн тулд гэрээ орхисон гэх мэт зарим нэг хэрэг явдлын талаар асууж лавлахад анхаардаг. Тэд бас сайн мэдээ номлож байгаа хүмүүсийн талаар, жишээ нь хэнд номлосон, гэр бүлийнх нь хэн нь Бурханд итгэдэг, хэдэн жил сайн мэдээ номлож байгаа, хэдэн хүнийг олж авсан гэх мэтээр асууж лавлах болно. Тэд энэ бүх зүйлийн талаар маш нарийн асууж сурагладаг. Сэжигч хүмүүс ийм төрлийн мэдээлэл цуглуулах дуртай бөгөөд цуглуулсныхаа дараа сэтгэл амарч, эдгээр зүйлийг мэдэх нь маш чухал, эгзэгтэй үед энэ мэдээллийг ашиглаж болно гэж боддог. Сэжигч хүмүүс хэтэрхий ихийг мэддэг. Тэд бол “мэдээллийн сан” бөгөөд удирдагч, ажилчдын мэддэггүй зарим зүйлийг, жишээ нь хэн үүргээ гүйцэтгэхээр гадаад руу явсан, аль улс руу явсан гэдгийг ч мэддэг—тэд өөр улс руу явж байгаа хүмүүсийн талаарх эдгээр зүйлийг ч мэддэг. Гэхдээ хэрвээ чи тэднээс хамгийн сүүлд номлолын ямар анги гарсан бэ гэж асуувал тэд чамд хэлж чадахгүй. Тэд амь-оролтын хэрэг явдалд хэзээ ч анхаарал хандуулдаггүй боловч ах эгч нарын хувийн мэдээлэл болон чуулганы зарим нөхцөл байдлын тухайд маш тодорхой мэддэг. Тэдний байнга юм асууж сурагладгийн нэг зорилго нь бүх төрлийн нөхцөл байдлын талаар илүү ихийг мэдэж авах явдал бөгөөд үүний дараа тэд хэдийд ч өөрсдөдөө гарах зам бэлдэж чадна. Тэд гарах замынхаа талаар огт бодохгүй байх нь туйлын тэнэг хэрэг гэж боддог—шүтлэггүй хүмүүсийн үгээр хэлбэл, тэд “бусдад худалдагдчихаад мөнгийг нь тоололцож өгч байгаа” хэрэг болно. Үнэн хэрэгтээ тэд муудсан удсан хоол шиг, сохор зоосны ч үнэгүй атал өөрсдийгөө маш үнэ цэнтэй гэж хардаг. Та нар юу гэж бодож байна, эдгээр хүн сэжигч мөн үү? (Мөн.) Эдгээр нь үнэхээр сэжигч хүмүүс юм. Сэжигч хүмүүс онцгой зальтай, ов мэхтэй хүн чанартай байдаг. Зарим хүн заль мэх, ов мэхтэй байдлыг өндөр оюун ухааны шинж тэмдэг гэж хардаг ч энэ нь буруу юм. Үнэн хэрэгтээ, эдгээр зальтай, ов мэхтэй хүмүүс туйлын тэнэг бөгөөд ямар ч хэв чанаргүй байдаг. Тэдний хэв чанар маш муу бөгөөд үүнийг өөрчлөхөд хэдийнээ хэцүү байдаг; дээр нь бас зальтай байна гэдэг нь тэднийг эмчлэхэд бүр ч хэцүү гэсэн үг. Хэрвээ хүн зүгээр л хэв чанар муутай боловч харьцангуй үнэнч, зальтай биш, мөн үүргээ чин сэтгэлээсээ гүйцэтгэж чаддаг бол аврагдах өчүүхэн найдвар байж магадгүй. Хэрвээ тэд хэв чанар муутай, бага зэрэг ов мэхтэй боловч үнэнийг хүлээн авч, өөрсдийгөө мэдэж чаддаг бол ов мэхтэй зан чанараа хаях өчүүхэн найдвар байж магадгүй. Хэрвээ тэд үнэнийг ойлгож, аажмаар мэдэж, түүнд орж чадвал сэжигч зан нь бага багаар арилж магадгүй. Гэвч харамсалтай нь энэ хүмүүс хэв чанараар дутмаг төдийгүй ов мэхтэй, зальтай, бас ихээхэн тэнэг байдаг. Энэ нь хараагүй хүн нүдний өвчин туссантай адил—эмчлэх аргагүй, тийм биз дээ? (Тийм.) Ийм хүмүүс засаршгүй. Энэ хүмүүс засаршгүй хэмжээнд сэжигч тул тэдэнд хэрхэн хандах ёстой гэж та нар бодож байна? (Хэрвээ ийм хүмүүс илэрвэл тэднээс сэрэмжлэх ёстой. Тэд өөрсдийгөө хамгаалахын тулд чуулганыг худалдаж чадна; тэд бол аюултай хүмүүс. Бид тэднийг ил болгож, зайлуулах боломж хайж болно, эсвэл боломж олдохгүй бол мэргэн ухаанаар ятгаж явуулж болно.) Хэн нэгнийг сэжигч хүн гэдэгт итгэлтэй болмогцоо тэдэнтэй бүү харьц. Тэдэнтэй харьцах нь зөвхөн төвөг л авчирна. Хэрвээ чи тэдэнтэй харьцвал тэд үргэлж чамайг тандахыг оролдоно. Хэрвээ чи гадагшаа гарах гэж байгаа бол тэд чамайг анхааралтай ажиглаж, “Чи хаашаа явж байгаа юм бэ? Хэд хоног явах вэ? Юу хийх гэж байгаа юм бэ?” гэж байнга асууна. Чамайг буцаж ирэхэд тэд “Хэнтэй уулзсан бэ? Даалгавраа биелүүлсэн үү? Та нар юу ярьсан бэ?” гэж асууна. Хэрвээ чи тэдэнд хариулахгүй бол тэд: “Тэд надад юу ч хэлэхгүй байна. Тэд надад итгэхгүй байна, тийм үү? Тэд намайг бурханы гэрийн гишүүн гэж үзэхгүй байна! Тэд чуулганы ажил хийх гэж байна гэж хэлсэн ч яагаад надаас нуугаад байсан юм бэ? Тэд хууль бус зүйл хийхээр гарсан байж таараа” гэж гомдоллоно. Тэд үргэлж чиний ар хударгаар чамайг тагнана. Ийм хүмүүс үнэхээр төвөгтэй. Тэд олон зүйлийн талаар асууж лавлаж, бүхнийг мэдэхийг хүсдэг. Гэвч тэдгээр зүйлийг мэдсэнийхээ дараа тэдгээрийг цэврээр ухамсарлаж, зөвөөр хандаж чаддаггүй, мөн тэдгээрээс сэжигтэй хэсгийг хайхыг оролддог нь эргэлзээг нь улам бүр нэмэгдүүлдэг. Чи тэдэнд: “Чамд Бурханд эргэлзэх ийм их эргэлзээ байгаа юм чинь, бас Бурханы үг үнэн гэдэгт, энэ нь хүнийг ариусгаж, аварч чадна гэдэгт итгэхгүй байгаа юм чинь чи зүгээр л Бурханд итгэхээ боль!” гэж зөвлөлөө гэж бодъё. Тэд тэгэхийг хүсэхгүй—тэд итгэхийг хүссэн хэвээр, ерөөл хүртэхийг хүссэн хэвээр байх болно. Энэ хүмүүс төвөгтэй биш гэж үү? (Тийм.) Энэ хүмүүсийг зохицуулахад амархан. Хэрвээ тэд чуулганд томоохон төвөг учруулж чадах бол тэднийг даруй ятгаж явуул. Энэ хүмүүс найдвартай биш, үнэнийг ухамсарлах чадваргүй, хэдийгээр тэд жаахан үүрэг гүйцэтгэж чадах байсан ч Бурханы гэрт ихээхэн төвөг учруулна—тэд тус болохоосоо илүү ус болдог. Тиймээс тэднийг ятгаж явуулах шаардлагатай.

Хулчгар хүмүүс төвөгтэй, сэжигч хүмүүс ч бас төвөгтэй. Гэвч хулчгар бөгөөд сэжигч хүмүүс бүр ч илүү төвөгтэй. Энэ хүмүүс туйлын аймхай хулчгар, үхлээс айдаг, иймээс бүх зүйлд сэжиглэнгүй хандаж, Бурханд итгэснээр мэхлэгдэх вий гэж байнга сэжиглэдэг. Тэд ирээдүйд нь саад учирч магадгүй гэж айдаг бөгөөд баривчлагдаж, хавчигдаад үхэх юм бол энэ нь ямар ч үнэ цэнгүй гэж боддог. Хэрвээ тэд ийм хэмжээнд сэжиглэдэг юм бол тэдний хувьд Бурханд итгэхийн хэрэг юу байна? Энэ нь зүгээр л өөрсдийгөө зовоож байгаа хэрэг биш үү? Тэд ах эгч нар болон Бурханы гэрийн ажлын зохицуулалт бүрээс яг л залилагчдаас сэрэмжилж байгаа мэт, агуу улаан луу юм уу диаволууд болон Сатануудаас сэрэмжилдэг шигээ сэрэмжилдэг. Зарим хүн тэдэнд зөвлөх гэж оролдсон хэвээр: “Зүгээр л Бурханд хичээнгүйлэн итгэж, үнэнийг эрэлхийлж, үүргээ сайн гүйцэтгэ, тэгвэл Бурхан чамайг сайшаана” гэж хэлдэг. Гэвч тэд дотроо юу бодож байдаг вэ? “Чи намайг үүргээ сайн гүйцэтгээсэй гэж хүсэж байна, гэхдээ нэгэнт би олны нүдэнд өртөж, агуу улаан луу намайг баривчилбал би дууслаа гэсэн үг биш үү?” Хэрвээ энэ үнэхээр тэдний бодол санаа юм бол тэдэнд зөвлөх гэж хичээх ямар ч хэрэггүй. Тэд туйлын аймхай хулчгар бөгөөд үхлээс үргэлж айж байдаг. Бурханд итгэгчид баривчлагдсан гэж сонсохдоо тэд айсандаа өмдөндөө дусаадаг. Гэвч бизнес хийхдээ хүмүүсийг залилан мэхлэх тухайд хэчнээн ноцтой асуудалд орсон ч тэд огт айдаггүй—энэ тал дээр тэд нэлээд зоригтой байдаг. Гэтэл Бурханд итгэх хэрэг явдалтай холбогдох үед тэд үнэхээр аймхай хулчгар байдаг. Тэд ах эгч нар, Бурханы гэр, ялангуяа Бурхан болон Бурханы үг, ажлын талаар бүх төрлийн тээнэгэлзлээр дүүрэн байдаг бөгөөд хэчнээн их нөхөрлөл ч эдгээр тээнэгэлзлийг шийдвэрлэж чадахгүй. Хэчнээн олон жил итгэсэн ч тэд Бурханд итгэх нь юу гэсэн үг болохыг, эсвэл яагаад цугларч, үүргээ гүйцэтгэх хэрэгтэйг мэддэггүй хэвээр байдаг. Энэ хүмүүс ухаан муутай, нэлээд зальтай, ов мэхтэй гэдэг нь илэрхий байна. Ийм хүмүүсийг даруй ятгаж явуулах хэрэгтэй. Хэрвээ тэд хулчгар зангаасаа юм уу өөр ямар нэг шалтгаанаас болоод цуглаанд ирэхээ больж, цаашид үүргээ гүйцэтгэхийг хүсэхгүй болбол энэ нь бүр сайн хэрэг—ингэвэл тэднийг цэвэрлэх гэж төвөг удахгүй, асуудлаас зайлсхийнэ. Хэрвээ нэг өдөр тэд Бурханд ахин итгэх сонирхолтой болж, Бурханд буцаж итгэдэг болохыг хүсвэл чи тэдэнд: “Бурханд итгэгчийн хувьд чи хэдийд ч баривчлагдаж, хоригдож болзошгүй бөгөөд амиа алдах эрсдэл ч бий. Харин хэрвээ чи Бурханд итгэхгүй, оронд нь ертөнцөд бизнес хийж, их мөнгө олбол тав тухтай өдрүүдийг эдэлж чадах байх” гэж хэлж болно. Үүнийг сонссоныхоо дараа тэдний зүрх сэтгэл бүрэн амарч, Бурханд итгэх талаар дахин бодохоо болино. Тэд: “Эцэст нь миний олон жилийн санаа зовнил, айдас дууслаа. Би ахиж чуулган, ах эгч нар, эсвэл бурханы гэрийг дахин сэжиглэх шаардлагагүй боллоо. Би эцэст нь чөлөөлөгдлөө” гэж бодно. Ингээд л эдгээр хулчгар, сэжигч хүмүүс ятгагдан явдаг. Энэ нь томоохон төвгийг шийдвэрлэж байна, тийм үү? (Тийм ээ.) Энэ бол асуудлыг шийдвэрлэх гайхалтай арга юм.

К. Асуудал тарих хандлагатай байх

Дараагийн илрэлийг авч үзье: асуудал тарих хандлагатай байх. Асуудал тарих хандлагатай хүмүүс ямар төрлийн хүмүүс байдгийг та нар мэдэх үү? Чуулганд та нар асуудал тарих хандлагатай ийм төрлийн хүнтэй тааралдаж байсан уу? Нас, хүйс, ертөнцөд ямар мэргэжилтэй нь хамаагүй, хэрвээ тэд үргэлж асуудал тарьж, хууль дүрэм зөрчсөн зүйл хийж, чуулганд сөрөг нөлөө авчирч, сайн мэдээний ажилд асар их саад тотгор учруулж байвал чуулган эдгээр хүнийг даруй шийдвэрлэх хэрэгтэй. Эхлээд тэдэнд сануулга өг, хэрвээ нөхцөл байдал хэт ноцтой байвал тэднийг хөө, эсвэл зайлуул. Тэдэнд огтхон ч найр тавьж болохгүй. Асуудал тарих хандлагатай тэр хүмүүс ямар төрлийн хүмүүс вэ? Жишээ нь, зарим хүн ертөнцөд бизнес хийж, үйлдвэр ажиллуулж байхдаа сэжигтэй хүмүүстэй нийлж, хууль дүрэм зөрчсөн зүйл байнга хийдэг. Өнөөдөр тэд татвараас зайлсхийж, дутуу төлж, маргааш нь луйвар, залилан хийж, эсвэл бүр хүний амь нас хохироосон хэрэгт холбогддог. Эдгээр зүйлээс болж тэд шүүхийн зарлан дуудах хуудас байнга хүлээн авч, өдөр хоногийг заргалдаж өнгөрүүлдэг бөгөөд үргэлж маргаантай байдаг. Тийм хүмүүс Бурханд чин сэтгэлээсээ итгэж чадах уу? Тэр боломжгүй. Бас Бурханд итгэдэг гэж хэлдэг ч маш хачин, хэвийн бус авирладаг зарим хүн бий. Өнөөдөр тэд эсрэг хүйстнээ оролдож, маргааш нь хэн нэгэнд бэлгийн хүчирхийлэл үйлдэж, хэрэгт орж магадгүй. Ийм хүмүүсийг асуудал тарих хандлагатай гэж чи хэлэх үү? (Тийм.) Тэгвэл тийм хүмүүс Бурханд чин сэтгэлээсээ итгэж чадах уу? (Үгүй.) Асуудал тарих хандлагатай эдгээр хүн Бурханд итгэснийхээ дараа ч нийгмийн сэжигтэй хүмүүстэй нийлж, сэтгэл мэдрэмжийн асуудал, санхүү, эд хөрөнгө, эсвэл хувийн ашиг сонирхлын маргаан гэх мэт маргааныг байнга дэгдээж байдаг. Эсвэл харилцаанд нь зөрчил үүсгэсэн ямар нэг хэрэг явдлаас болж, эсвэл хууль бус ашгаа тэнцүү бус хувааснаас болж тэдэнд төвөг удах гэсэн хүмүүс үргэлж байдаг. Ах эгч нар хааяа тэдний гэрт очих үедээ эдгээр сэжигтэй хүнтэй тааралдаж магадгүй. Тэднийг цуглаан хийж, эсвэл үүргээ гүйцэтгэж байх үед ч эдгээр сэжигтэй хүн заримдаа үүдэн дээр нь ирдэг, эсвэл дарамталсан зурвас илгээдэг, тиймээс асуудал тарих хандлагатай ийм хүмүүстэй хамт байгаа хэн боловч тэдний асуудалд татагдан орох магадлалтай; ялангуяа чуулганы ажил, нэр хүнд эдгээр хүнээс болж татагдан орж, хохирох бүр ч их магадлалтай байдаг. Надад хэл дээ, ийм хүмүүс чуулганд үлдэх нь сайн уу? (Үгүй.) Ийм төрлийн хүнийг бас зайлуулж, шийдвэрлэх ёстой.

Нийгэмд ямар мэргэжилтэй нь хамаагүй, засгийн газар, засгийн газрын албан тушаалтнууд, эсвэл нийгмийн тодорхой бүлэг, олны танил хүмүүстэй сөргөлдөхийг үргэлж хүсдэг зарим хүн бас бий. Өнөөдөр тэд засгийн газрын шударга бус үйлдлийг ил болгож; маргааш нь ямар нэг бүлэг эсвэл байгууллагыг шүүхэд өгч, хохирлын нөхөн төлбөр шаардаж; нөгөөдөр нь олны танил хүний хувийн амьдралыг ил болгож, хүмүүсийг өөрсдийг нь хайж ирэхэд хүргэдэг. Энэ нь асуудал тарьж байгаа хэрэг мөн үү? (Тийм.) Тэд Бурханд итгэдэг болсныхоо дараа ч нийгмийн хэрэг явдалд оролцсоор байхыг хүсдэг. Сэтгэлд нь нийцэхгүй, дургүйцлийг нь хүргэсэн ямар нэг зүйлийг харах үедээ тэд өөрсдийгөө гайхуулахын тулд шударга ёсны төлөө тэмцэхийг хүсдэг, эсвэл тухайн хэргийн зөв бурууг шүүхийн тулд сэтгэгдэл, нийтлэл бичихийг үргэлж хүсдэг. Эцэст нь юу болдог вэ? Тэд юунд ч хүрдэггүй, харин өөрсдөдөө бөөн асуудал тарьж, заргад орооцолдож, нэр хүндээ сүйтгэдэг. Тэгээд нийгмийн сэжигтэй хүмүүс үргэлж тэднийг хайж, өшөө авах юм уу тэдний эсрэг арга хэмжээ авахыг хүсдэг тул тэд туйлын айдаст амьдардаг. Ийм амьдралаас зугтаж, асуудлаас зайлсхийхийн тулд тэд хэд хэдэн байшин худалдаж аваад, “Хүмүүсийн хэлдгээр ‘Мэхт туулай гурван нүхтэй’ гэдэг дээ. Миний гурван байшингийн зөвхөн нэгийг нь л олон нийт мэднэ; нөгөө хоёрыг нь хэн ч мэдэхгүй. Би тэдгээрийг чуулганд ашиглуулж, ах эгч нарыг байлгах гэж хадгалж байгаа юм” гэж тайлбарладаг. Ах эгч нар тэнд байхдаа аюулгүй байна гэж чи бодож байна уу? (Үгүй, аюулгүй байхгүй.) Тэдний үг маш сайхан сонсогдож, үүнийг хийж буй санаа зорилго нь сайн боловч тэдний зан араншин, асуудал тарих хандлагатай байх дутагдлаас нь болоод хэн тэдний гэрт байж зүрхлэх юм бэ? Хэрвээ чи тэнд байвал хүмүүс чамайг тэдний гэр бүлийн нэг хэсэг гэж бодож магадгүй. Хэрвээ хэн нэгэн тэднийг зодох гээд хайж байгаад олж чадахгүй бол оронд нь чамайг зодох биш үү? Зарим хүн асуудал тарих хандлагатай байдаг. Тэднийг жирийн үед машин барьж яваад, алслагдмал газраар дайран өнгөрөхөд нь хэн нэгэн зогсоогоод, машинаас чирч гаргаад, зэрлэгээр зодож, сануулга өгч магадгүй юм. Тэд энэ нь өөрсдөө эхлээд хэн нэгний уурыг хүргэж, өөрсдөдөө асуудал дуудсанаас болсон гэдгийг, мөн гомдоосон хүн нь тэднийг тарчлаахыг хүссэн гэдгийг мэддэг. Энэ нь яг тэдний хүртэх ёстой зүйл биш гэж үү? Ийм төрлийн хүн бол асуудал тарих хандлагатай төрлийн хүн юм. Тэд Бурханд итгэж эхэлснийхээ дараа, чуулган ямар асуудал хэлэлцэж байгаагаас үл хамааран үргэлж хөндлөнгөөс оролцохыг хүсдэг; тухайн асуудлаар сургаал айлдаж, санал бодлоо илэрхийлэхийг хүсдэг, бас хүмүүсээр өөрсдийгөө сонсуулахыг хичээдэг. Хэрвээ чуулган саналыг нь хүлээж авахгүй бол тэд өөрсдийн хэрийг мэдэхгүйгээр илт дургүйцэж, гомдоллодог. Тэд хэчнээн их хохирол амссан ч хэзээ ч санадаггүй, бүтэлгүйтлээсээ сургамж авдаггүй. Ийм хүмүүс Бурханд итгэх үедээ ч асуудал дагуулдаг. Нэг талаар, тэд үнэнийг ойлгодоггүй ч чуулганы ажилд оролцохыг үргэлж хүсэж, бүх зүйлд хошуу дүрэхийг хичээдэг, үр дүнд нь чуулганы ажилд саад болж, үймүүлдэг. Нөгөө талаар, аль нэг ах эгчтэй их цагийг өнгөрүүлэх бүрдээ тэдэнд бас асуудал авчирдаг. Асуудал тарих хандлагатай ийм төрлийн хүмүүс маш их төвөгтэй. Асуудал тарьдаг хүмүүс бол амар хүмүүс гэж чи бодож байна уу? Тэд байр сууриа мэддэг хүмүүс үү? (Үгүй.) Тэд яавч байр сууриа мэддэг хүмүүс биш. Ерөнхийдөө, төв төвшин амьдардаг хүмүүс байр сууриа мэддэг байх хандлагатай байдаг. Нийгмийн хэрэг явдал Бурханд итгэх итгэлтэй нь хамаагүй л бол тэд огт оролцдоггүй, асууж лавладаггүй. Үүнийг ухаалаг байх, цаг үеэ ойлгох, аливаа зүйлийн учир утгыг ойлгох гэдэг. Энэ нийгэм, хүн төрөлхтөн маш хорон муу, ээдрээтэй. Шүтлэггүй хүмүүсийн хэлдгээр “Энэ эмх замбараагүй эрин үе, эмх замбараагүй ертөнцөд хүмүүс өөрсдийгөө хамгаалж сурах хэрэгтэй.” Түүгээр ч барахгүй, чи нийгмийн хэрэг явдлын талаар үргэлж сэтгэгдэл хэлж, тэрэнд оролцохыг хүсдэг боловч тэр бол амьдралд чиний алхах ёстой зам биш юм. Тэдгээр зүйлийг хийх нь ямар ч үнэ цэнгүй бөгөөд амьдралын зөв зам биш. Чи шударгаар ярьж чаддаг байлаа ч гэсэн тэр нь шударга үйл хэрэгт тооцогдохгүй. Яагаад вэ? Яагаад гэвэл энэ ертөнцөд шударга ёс гэж байхгүй; ёрын муу чиг хандлага үүнийг зөвшөөрдөггүй. Хэрвээ чи Бурханы гэрт үнэхээр шударга үг, үнэнч шударга үг хэлж чадвал тэр нь үнэ цэн, ач холбогдолтой. Гэвч хэрвээ чи хүний энэ ёрын муу, завхарсан, эмх замбараагүй ертөнцөд шударга үг, үнэнч шударга үг хэлбэл тийм үг амархан асуудал дуудаж, аюул авчирдаг. Тэгвэл тийм үг хэлэх нь маш тэнэг хэрэг биш гэж үү? Ингэх нь чамд үнэ цэнтэй амьдрах боломж олгохгүйгээр үл барам, бас чамд эцэс төгсгөлгүй асуудал авчирна. Тиймээс ухаалаг хүмүүс нийгмийн эдгээр хэрэг явдлыг гамшиг гэж хараад, зайгаа барьж, зайлсхийдэг бол тэнэг хүмүүс түүн рүү зүтгэж, өөрсдөдөө асар их гай дууддаг. Ялангуяа зарим хүн хэд хоног тулааны урлагаар хичээллэснийхээ дараа хэдэн ганган мэх сурч, жаахан нэр хүндтэй болоод, дараа нь шударга ёсны төлөө тэмцэж, баячуудыг дээрэмдэн ядууст туслахыг хүсдэг. Тэд баатар эр юм уу шилийн сайн эрийн дүрд тоглож, энд тэндгүй явж шударга бус байдлыг засахыг хүсдэг бөгөөд тэр ч бүү хэл шударга бус явдал харах бүрдээ туслахаар явж очдог. Үр дүнд нь энэ нь асуудалд хүргэдэг— тэд нийгэм хэчнээн ээдрээтэй болохыг ухаардаггүй. Надад хэл дээ, туслахаар очих үедээ чи зарим хүний уурыг хүргээд дуусахгүй гэж үү? Чи зарим хүний гаргасан нарийн төлөвлөгөөг сүйтгэхгүй гэж үү? (Тийм.) Тэр хүмүүсийн нарийн төлөвлөгөөг сүйтгэх үед чинь тэд чамайг зүгээр өнгөрөөх үү? (Үгүй.) “Миний хийж байгаа зүйл бол шударга үйл хэрэг” гэж чи хэлж, тэр нь шударга үйл хэрэг байлаа ч гэсэн болохгүй— энэ ертөнц чамд шударга үйл хэрэг хийхийг зөвшөөрөхгүй. Хэрвээ чи тэгвэл асуудал тарих болно. Мунхаг хүмүүс үүнийг ойлгодоггүй, тэд ертөнцийг нэвт харж чаддаггүй. Тэд өөрсдийгөө шилийн сайн эр учраас бусдад туслахаар гарч ирэх ёстой гэж үргэлж боддог. Гэвч эцэст нь тэд хэн нэгний нарийн төлөвлөгөөг сүйтгэдэг бөгөөд тэр хүн нь тэднээс өшөө авч, зүгээр орхихоос татгалздаг. Ингэж л тэд өөрсдөдөө гай дууддаг. Нөгөө хүн нь тэдний нэр, хаана амьдардаг, гэр бүлийн байдал нь ямар болох, гэр бүлийн гишүүд нь хэн болох, тэр хавьдаа ямар нэг нөлөөтэй эсэх, тэдний эсрэг яаж арга хэмжээ авах нь дээр вэ гэдгийг нууцаар сураглаж эхэлдэг. Энэ бүхний талаар тодорхой ойлголттой болмогцоо тэд “шилийн сайн эр” рүү дайрч эхэлдэг бөгөөд тэр үеэс хойш амьдрал нь хэцүү болдог. Ийм төрлийн хүмүүс байнга асуудал тарьдаг бөгөөд хэчнээн их хохирол амссан ч хэзээ ч сургамж авдаггүй. Тэд шударга бус гэж үзсэн зүйлтэйгээ тулгарах үедээ шударга ёсны төлөө тэмцэж, туслахаар очихыг хүссэн хэвээр байдаг. Тэд өөрсдөдөө асуудал авчраад зогсохгүй гэр бүлээ ч аюулд оруулж, заримдаа бүр эргэн тойрныхоо найз нөхөд, хамтран ажиллагсдаа ч татан оруулдаг. Хэрвээ тэд Бурханд итгэж, чуулганд орвол ах эгч нар ч бас тэднээс болж аюулд орж болзошгүй. Жишээ нь, хэрвээ тэд нийгэмд асуудалд орооцолдож, хэн нэгэн тэднээс өшөө авахыг хүсвэл, мөн чамайг тэдэнтэй хамт цуглаанд оролцдогийг тэр хүн мэдвэл тэдний хувийн болон гэр бүлийн байдлын талаар мэдээлэл авахаар чам дээр ирж магадгүй. Тэгвэл чи тэр хүнд хэлэх үү, үгүй юу? Хэрвээ чи хэлбэл энэ нь тэднээс урвасантай адил бөгөөд тэдэнд асуудал авчирна; хэрвээ хэлэхгүй бол тэр хүн чамайг тарчлааж магадгүй. Энэ ертөнцөд ёрын муу хүмүүс хэтэрхий олон байдаг бөгөөд ёрын муу хүмүүс бүгд учирлаад нэмэргүй байдаг. Хэрвээ хэн нэгэн тэдний уурыг хүргэвэл тэд өшөө авахын тулд ямар ч арга хэрэглэхээс буцахгүй. Тийм биш гэж үү? (Тийм.) Асуудал тарих хандлагатай хүмүүс ямар ч асуудалд орсон бай, энэ нь үүргээ гүйцэтгэхэд нь үргэлж асуудал, үймээн учруулдаг бөгөөд чуулганы ажилд ч янз бүрийн хэмжээгээр нөлөөлж чадна. Хэрвээ хэн нэгэн байнга асуудал тарьдаг бол тэдэнтэй үнэнийг нөхөрлөх нь энэ асуудлыг шийдвэрлэж чадна гэж та нар бодож байна уу? (Үгүй.) Ийм төрлийн хүмүүс ихэвчлэн цоо эрүүл ухаангүй байдаг. Тэд асуудалд орох үедээ ч үүнийг асуудал гэж хардаггүй; тэд бүр өөрсдийгөө шударга ёсны мэдрэмжтэй гэж бодож магадгүй. Ийм тохиолдолд тэдэнтэй үнэнийг нөхөрлөх нь нэмэргүй, учир нь тэд гажууд ойлголттой хүмүүс, тэд бол утгагүй хүмүүс юм. Утгагүй хүмүүс үнэнийг амархан хүлээж авдаггүй. Зарим хүн: “Тэдэнд бэрхшээл тулгарч байна; бид яаж тэднийг үл тоох юм бэ? Бид яаж тэднийг өрөвдөхгүй байх юм бэ? Бид тэдэнд хайраар хандах ёстой” гэж хэлж магадгүй. Тэдэнд хайраар хандах нь зүгээр ч тэд үүнийг хүлээж авч чадах уу? Хэрвээ тэд үнэнийг огт хүлээж авахгүй, өөрсдийн үзэл бодлыг баримталсаар байвал тэдэнтэй эцэс төгсгөлгүй үнэнийг нөхөрлөх нь чамд тохиромжтой юу? (Үгүй.) Яагаад тохиромжтой биш вэ? (Ийм төрлийн хүмүүс Бурханд чин сэтгэлээсээ итгэдэггүй. Тэдний мөн чанар бол үл итгэгчдийнх. Бид тэдэнтэй үнэнийг нөхөрлөлөө ч гэсэн энэ нь асуудлыг шийдвэрлэхгүй бөгөөд тэд чуулганд маш их асуудал авчирсаар байж чадна.) Тэгвэл ийм төрлийн хүмүүсийг зайлуулах ёстой юу? (Тийм ээ, тэгэх ёстой.)

Асуудал тарих хандлагатай өөр нэг төрлийн хүмүүс байдаг. Чуулганд тэд үргэлж ах эгч нарыг зарим нэг зүйл хийлгэхээр турхирч байдаг. Жишээ нь, тэд: “Засгийн газрын авсан тэр арга хэмжээ, боловсруулсан бодлого нь үндэслэлгүй байна. Христэд итгэгчдийн хувьд бид зөв шударга байдлыг хэрэгжүүлэх ёстой, бид дуу хоолойгоо хүргэх ёстой болохоос хулчгар амьтад шиг сүүлээ хавчиж болохгүй. Бид ах эгч нар, чуулган болон бүх хүн төрөлхтний сайн сайхны төлөө тэмцэж, лоозон барин гудамжинд жагсаж, эсэргүүцлээ илэрхийлэх хэрэгтэй!” гэж хэлдэг. Үүний үр дүн юу вэ? Тэднийг жагсахаас ч өмнө засгийн газар хэдийнээ мэдчихсэн байх бөгөөд шүүхээс зарлан дуудах хуудас илгээдэг. Надад хэл дээ, ийм хүмүүс чуулганд байх нь чуулганы хувьд аз завшаан уу, эсвэл азгүй явдал уу? (Азгүй явдал.) Зарим хүн: “Манай чуулганд ийм авьяастай хүн байсан юм байна шүү дээ— энэ хүн бол удирдагч болж чадахаар хүн! Манай чуулганы хүмүүсийг хар л даа; бүгд номхон дөлгөөн, дэг журмыг дагадаг, нийгэмд ямар ч нөлөөгүй. Тэд хулчгар, ямар ч том ажил хийж зүрхэлдэггүй, асуудал тарихаас маш их айдаг. Энэ хүн бол өөр— зоригтой, гярхай, шийдэмгий; бас нийгэмд нөлөөтэй, чадвартай, шударга бус явдлыг харах үедээ босож зогсоод, урагш гарч ирж зүрхэлдэг. Хуулийн хэрэгтэй тулгарсан ч тэд сандарч, тэвддэггүй. Оюун санааны цараа нь тэднийг төрөлхийн албан тушаалтан байхад тохирох хүн болгодог. Хэрвээ энэ хүн улс төрд орсон бол нэг бол төлөөлөгч, эсвэл ядаж л мужийн захирагч болох байсан. Бид хангалттай сайн биш. Тиймээс чуулган тэднийг удирдагчаар сонгох ёстой. Хэрвээ тэд биднийг удирдвал бид гарцаагүй аврагдана!” гэдэг. Зарим мунхаг хүн нийгэмд асуудал тарих хандлагатай хүмүүсийг онцгойлон дээдэлж, шүтэн биширдэг, тэр ч бүү хэл чуулганы удирдагчаар сонгохыг хүсдэг. Энэ нь тохиромжтой гэж та нар бодож байна уу? (Үгүй.) Яагаад тохиромжтой биш вэ? Чуулганд ийм “чадварлаг хүмүүс” хэрэггүй гэж үү? (Чуулганд ийм хүмүүс хэрэггүй. Чуулганы удирдагчид Бурханы сонгосон хүмүүсийг цуглаан дээр хамтдаа Бурханы үгийг идэж ууж, үнэнийг эрэлхийлж, сайн мэдээ түгээх үүргээ гүйцэтгэхэд удирдах ёстой. Хэдийгээр ийм хүмүүс гаднаа зориг, гярхай байдал, шийдэмгий чанар гэгчтэй мэт харагдаж болох ч ийм төрлийн ажлыг хийж чадахгүй бөгөөд чуулганд эцэс төгсгөлгүй асуудал авчирна. Тиймээс тэд чуулганы удирдагч байхад тэнцэхгүй.) Чамд хэлье, ийм төрлийн хүн чуулганд үлдэх нь алдаа бөгөөд ийм хүмүүсийг удирдагчаар сонгох нь бүр ч их гай гамшиг болно. Тэд чуулганыг хааш нь удирдах вэ? Тэд чуулганыг шашны бүлэг болгож хувиргана! Учир нь тэд нийгэмд шударга бус явдал гарахыг харах үедээ зарга мэдүүлнэ; ёрын муу хүмүүс ядуусыг дээрэлхэж байгааг харах үедээ тэдний төлөө тэмцэнэ; завхарсан албан тушаалтнууд ард түмнийг харгисаар хорлож байгааг харах үедээ Тэнгэрийн өмнөөс шударга ёсыг тогтоохыг хүснэ. Үр дүнд нь та нар бүгд аажмаар шударга ёсны төлөө тэмцдэг шилийн сайн эрс болно. Ингэвэл та нар аврагдаж чадах хэвээр байх уу? Асуудал тарих хандлагатай хүмүүс өнгөн дээрээ нэлээд чадварлаг мэт санагдаж болох ч эцэст нь юу болдог вэ? Тэд бүгд чуулганы ажилд саад болж, үймүүлснээсээ болж таягдан хаягддаг, учир нь тэдний дагадаг зам зөв зам биш юм. Тэд ямар ч асуудал тарьсан бай, зөв замаар алхдаггүй, Бурханы хүслийг ч дагадаггүй. Тэдний хийдэг юу ч чуулгантай, Бурханы ажилтай, эсвэл Бурханы санаа зорилготой ямар ч холбоогүй; тэдний хийдэг бүхэн Бурханы санаа зорилгоос холдсон, зөв замаас хазайсан байдаг. Тэдний асуудал тарьдаг уг чанар нь гэвэл тэд диаволуудтай харьцаж, орооцолдож байгаа хэрэг юм; тэднийг диаволууд зовоож байна. Тиймээс Бурханы гэр өөрийгөө ийм хүмүүсээс тодорхой зааглах ёстой. Хэрвээ тэд дахин дахин асуудал тарьж, хэн ч зөвлөх гэж оролдсон сонсохоос татгалзаж, алдаанаасаа суралцахгүйгээр асуудал тарьж, тэр ч бүү хэл ухаангүй муу үйл хийж байвал тэдэнд явахыг ятгах хэрэгтэй. Чи: “Чиний тарьсан бүх асуудлыг, энэ нь чуулганы ажилд хэчнээн их саад тотгор болсныг, хэчнээн олон хүний үүргээ гүйцэтгэхэд нөлөөлснийг хар даа. Чи яаж үүнийг ухаарахгүй байна аа? Чиний сэтгэлийн цараа хэтэрхий өргөн юм—бүх дэлхийг багтаахаар өргөн юм байна. Чам шиг хүн ертөнцөд хөл тавих хэрэгтэй; чи биеэ засаад төрөө засаж, дэлхий ертөнцөд энх тайвныг авчрах ёстой. Чи өндөр зэрэглэлийн албан тушаалтнуудтай нийлэхэд тохирно; тэгж байж л чи нэгэн хэвийн байдлыг давж, жигүүрээ дэлгэн дүүлэн нисэж чадна. Өдөржин Бурханд итгэдэг хүмүүстэй хамт байх нь чиний агуу хүсэл тэмүүллийг хойш татаж, жигүүрээ дэлгэн нисэх чадварыг чинь хязгаарлахгүй гэж үү? Биднийг хар—бидний хэнд нь ч агуу хүсэл эрмэлзэл байхгүй. Бид зөвхөн Бурханд итгэж, зарим үнэнийг ойлгохын тулд Бурханы үгийг илүү их уншиж, муу зүйл бага хийж, тэгснээрээ Бурханы сайшаалыг хүртэж магадгүй гэдэгт л анхаардаг—ердөө л энэ. Бид бүгд ертөнцийн хүмүүст гүтгүүлж, доромжлуулдаг, ертөнцөд гологдсон хүмүүс, тиймээс чи бидэн шиг хүмүүстэй нийлэх учиргүй. Чи ертөнцөд буцаж очоод, тэндээ чармайсан нь дээр; магадгүй чи агуу амжилтад хүрч, хүсэл тэмүүллээ биелүүлэх байх” гэж хэлж болно. Тэдэнд ингэж явахыг зөвлөх нь тохиромжтой юу? Энэ нь асуудлыг шийдвэрлэх сайн арга мөн үү? (Тийм.) Чуулган ийм үл итгэгчдийг ингэж шийдвэрлэх ёстой; асуудлыг ингэж шийдвэрлэх нь үнэн-зарчимтай бүрэн нийцдэг.

Асуудал тарих хандлагатай өөр ямар төрлийн хүмүүс байдаг вэ? Эсрэг хүйстэндээ онцгой таалагддаг, сэжигтэй хүмүүстэй үргэлж сээтгэнэж байдаг нэг төрлийн хүн бий. Тэд зүй зохистой хайр сэтгэлийн харилцаа үүсгэдэггүй; харин эсрэг хүйсийн олон хүнтэй маш дотно, зохисгүй харилцаатай байдаг. Тэд эдгээр харилцааг зөв зохицуулж чаддаггүй учраас сээтгэнэдэг хүмүүс нь хардах, эсвэл бүр бие биеэсээ өшөө авах боломжтой. Энэ нь тэдний хувьд асуудал мөн үү? (Тийм.) Энэ нь бас л том асуудал юм. Зарим хүн эдгээр асуудлыг тоохгүй байж магадгүй ч ийм зүйлс нь тэдний хувийн амьдрал болон итгэлд нь ихэвчлэн асуудал авчирдаг бөгөөд бүр хувийн аюулгүй байдалд нь ч нөлөөлж болзошгүй. Эдгээр асуудал тэднийг байнга дагадаг бөгөөд тэдэнтэй байнга харилцдаг хүмүүс ч бас татагдан орохоос аргагүйд хүрдэг. Тэд эсрэг хүйсийн эдгээр хүнтэй жинхэнээсээ хайр сэтгэлийн холбоотой юу, эсвэл зүгээр л сээтгэнэж, бие биеэ ашиглаж байна уу гэдэг нь бидэнд хамаагүй. Бид юунд санаа зовж байна вэ? Тэдний авчирдаг асуудал ах эгч нар юм уу чуулганд ямар нэг сөрөг нөлөө үзүүлэх эсэхэд л бид санаа зовдог. Хэрвээ нөлөөлж байвал чуулган хөндлөнгөөс оролцож, асуудлыг шийдвэрлэж, зохицуулах ёстой бөгөөд эдгээр асуудлаа зөв зохицуулахыг тэдэнд зөвлөх хэрэгтэй. Яаж зохицуулах тухайд бол бид оролцохгүй. Хэрвээ тэдэнд яаж ч зөвлөсөн сонсохоос татгалзаж, эдгээр асуудлыг зохицуулж, шийдвэрлэхгүй бол тэднийг тусгаарлаж, сануулга өгөх хэрэгтэй: “Чи эхлээд хувийн асуудлаа зохицуулах хэрэгтэй. Зохицуулж дууссаныхаа дараа үүргээ үргэлжлүүлэн гүйцэтгэж болно. Хэрвээ зөв зохицуулахгүй бол чамайг тусгаарласан хэвээр байх болно.” Хэдийгээр тэд итгэгчид бөгөөд үүргээ, магадгүй чухал үүрэг гүйцэтгэдэг байж болох ч хувийн амьдрал дахь ноцтой асуудлаас нь болж, мөн тэдний тарьдаг асуудал чуулганы ажилд нөлөөлж болзошгүй учраас чуулганы удирдагчид үүнийг үл тоомсорлож болохгүй, учир нь эдгээр асуудал болзошгүй эрсдэл учруулдаг. Жишээ нь, тэдний харилцаа тогтоосон хүмүүс тэднээс чуулганы нөхцөл байдал, эсвэл ах эгч нарын хувийн мэдээллийн заримыг мэдэж авч магадгүй. Хэрвээ тэд энэ мэдээллийг муу санаатай хүмүүс юм уу агуу улаан луунд задруулбал энэ нь чуулган болон ах эгч нарын аль алинд нь хор хөнөөлтэй. Тиймээс чуулганы хувьд эдгээр асуудал юм уу болзошгүй эрсдэлийг бүгдийг нь тэд авчирдаг тул чуулган тэднээр эхлээд хувийн асуудлыг нь шийдвэрлүүлэх ёстой. Хэрвээ тэд асуудлаа бүрэн зохицуулбал Бурханы гэр нөхцөл байдалд нь үндэслэн тэднийг дахин хүлээж авах эсэхээ шийдэж болно. Гэвч хэрвээ тэд асуудлаа шийдвэрлэхгүй хэвээр байж, үүргээ гүйцэтгэхийг хүссэн хэвээр байвал яах ёстой вэ? (Тэдэнд үүргээ гүйцэтгэхийг зөвшөөрөх ёсгүй.) Тийм тохиолдолд тэдэнд явахыг ятгах, эсвэл зайлуулах ёстой. Товчхондоо, чуулганы удирдагчид ч бай, ах эгч нар ч бай, чуулганд асуудал тарих хандлагатай хүмүүс байгааг олж мэдвэл асуудалд зарчмын дагуу хандаж, даруй шийдвэрлэх ёстой. Тэд эдгээр хүнийг ах эгч нарт аюул учруулах, эсвэл чуулганы ажилд асуудал авчрах хүртэл хүлээлгүйгээр өмнө нь үүнийг шийдвэрлэж, зохицуулах ёстой.

Зарим хүн хэрүүл өдөж, зодоон цохион хийхдээ амархан байдаг. Тэд үргэлж өөрсдийгөө сайн зодолддог гэж боддог, дэлхийн бүх хүнийг ялахыг хүсдэг, эсвэл жаахан хэлбэр төдий тулааны урлаг гадарладаг бол бусдын эсрэг хүчирхийлэл, хүч хэрэглэхийг үргэлж хүсдэг. Ийм төрлийн хүн бас асуудал тарих хандлагатай биш үү? (Тийм.) Хаа ч очсон байр сууриа мэддэггүй хүмүүс бас бий. Тэд дүрэм дагадаггүй, нийгмийн хэв журмыг сахидаггүй, үргэлж бусдаас онцгойрохыг хүсдэг. Машин барьж байхдаа улаан гэрлээр дайрч гарах гэж зүтгэдэг, эсвэл эргэхийг хориглосон газар зүүн тийш эргэх гэж зүтгэдэг, цагдаа зогсоож торгох үед хүлээн зөвшөөрөхөөс татгалзаж, цагдаагийн эсрэг гомдол гаргахыг хүсдэг. Харж байна уу, тэд хэний ч эсрэг гомдол гаргаж зүрхэлдэг. Цагдаа хуулийн дагуу ажиллаж байхад ч тэд гомдол гаргахыг хүссэн хэвээр байдаг—тэд хуулийг уландаа гишгэдэг. Энэ мунхаг амьтад бас асуудал тарих хандлагатай биш үү? (Тийм.) Асуудал тарих хандлагатай ийм төрлийн хүн Бурханд итгэдэг учраас өөрт нь найдах Бурхан байгаа, чуулган олон хүнтэй, асар их нөлөөтэй гэж боддог тул юунаас ч айдаггүй. Тэд чадвараа гайхуулахын тулд, хэчнээн айхавтар гэдгээ харуулахын тулд хаа сайгүй болчимгүй муу үйл хийдэг. Хуулийн асуудалд орсныхоо дараа ч тэд замаасаа буцахаа мэддэггүй. Эцэст нь тэд юу гэж хэлдэг вэ? “Энэ ертөнц үнэхээр хорон муу юм. Би зүгээр л шударга ёсны төлөө зогссоныхоо төлөө баривчлагдлаа. Энэ ертөнц үнэхээр шударга бус юм!” гэдэг. Тэд алдаагаа хүлээн зөвшөөрөхөөс татгалзсан хэвээр байдаг. Тэд өөрсдөө өдөөн хатгаж, асуудал дуудчихаад өөрсдөд нь шударга бус байна гэж гомдоллодог. Энэ нь туйлын утгагүй биш үү? (Тийм.) Ертөнц хэчнээн хорон муу, харанхуй байсан ч асуудал өдөөх нь тэдний хувьд ухаалаг хэрэг биш. Бурхан хэзээ ч хэнээс ч асуудал өдөөхийг шаардаагүй, Бурханд итгэх нэр барьж шударга ёсны төлөө тэмцэж, Тэнгэрийн өмнөөс шударга ёсыг тогтоо гэж хэнээс ч шаардаагүй. Зарим хүн: “Энэ ертөнцийн хууль бол үнэн биш, тиймээс дагах шаардлагагүй” гэж хэлдэг. Хууль нь үнэн биш ч гэлээ чи дураараа хууль зөрчиж болно гэж Бурхан чамд хэзээ ч хэлээгүй, хүн алж, гал тавьж болно гэж ч чамд хэлээгүй. Бурхан чамаас хуулийг мөрдөж, нийгмийн хэв журмыг дагахыг, хаа ч явсан ёс суртахууны хэм хэмжээг сахиж, дүрэм дагахыг, өдөөн хатгахгүй, асуудал тарихгүй байхыг шаарддаг. Хэрвээ чи хууль зөрчвөл үр дагаврыг нь өөрөө үүрнэ—Бурханы гэр чиний өмнөөс хариуцлага хүлээнэ гэж бүү найд, учир нь энэ бол хувийн зан авир бөгөөд зөвхөн чамайг хувь хүний чинь хувьд төлөөлдөг; Бурханы гэр чамд хууль бус зүйл хий гэж хэзээ ч зааварлаагүй. Чи аль ч улсад асуудал зохицуулж байсан, Бурханы гэр чамаар хуулийг шалгуулж, хуульчаас зөвлөгөө авхуулдаг. Хуульч юуг тохиромжтой гэж хэлнэ, чи тэрийг л хийх ёстой. Хэрвээ хуульч чамд тодорхой аргаар үйлд гэж зөвлөөгүй байхад чи сохроор үйлдэж, асуудлыг будилуулж, хууль зөрчвөл үр дагаврыг нь өөрөө үүрнэ— Бурханы гэрт асуудал бүү авчир. Хуульчийн санал болгосон арга барил хамгийн сайн сонголт биш байсан ч чи хуульчийн зөвлөгөөг дагах ёстой. Хууль ёсны бөгөөд Бурханы гэрт ноцтой хор хөнөөл учруулахгүй л бол үүнийг хийж болно. Бурханы гэр хүмүүст хуульчаас зөвлөгөө авч, асуудлыг хуулийн дагуу зохицуул гэж үргэлж хэлсээр ирсэн. Гэвч зарим хүн: “Бурханы гэр ертөнцөд харьяалагддаггүй, тиймээс бид ертөнцийн хандлагыг дагах ёсгүй! Хууль бол үнэнийг төлөөлдөггүй—зөвхөн Бурхан л үнэн, Бурхан бол дээд. Бид зөвхөн үнэн болон Бурханыг дуулгавартай дагна!” гэж боддог. Энэ үг зөв боловч чи энэ ертөнцөд амьдарсан хэвээр байгаа бөгөөд олон бодитой асуудлыг шийдвэрлэх хэрэгтэй болдог. Тиймээс чи хууль зөрчиж болохгүй, үнэн-зарчмыг ч зөрчиж болохгүй. Бурханы дээд байдал нь Бурханы ялгамж чанар, байр суурийг хэлдэг; энэ нь чамд хууль бус үйл ажиллагаанд оролцох, эсвэл нийгэмд дураараа авирлаж, хүссэнээ хийж, хаа сайгүй асуудал тарих шалтгаан биш юм. Бурхан хэн нэгнийг аливааг хийхдээ хууль зөрчихийг хэзээ ч урамшуулаагүй, шаардаагүй, харин чамд хуулийг дагаж, нийгмийн дүрмийг мөрдөхийг, хэрвээ чи хууль зөрчиж шийтгүүлбэл шийтгэлийг хүлээж авах ёстойг, мөн асуудал үүсгэж, асуудал тарих ёсгүйг хэлдэг. Хэрвээ чи үргэлж асуудал тарьж, Бурханд итгэдэг учраас Бурхан ард чинь байгаа, тиймээс юунаас ч айхгүй гэж үргэлж боддог бол Би чамд хэлье, чи буруу бодож байна! Чиний юунаас ч айдаггүй тэр байдлын ард Бурхан байдаггүй бөгөөд Бурханы гэр чиний танхай логикийн төлөөсийг төлөхгүй. Бурханы гэр олон хүнтэй, асар их нөлөөтэй учраас чи юу хүссэнээ хийж болно гэж хэзээ ч бүү бод. Хэрвээ чи ингэж бодож байвал эндүүрч байна. Энэ бол Сатаны логик. Бурханы гэр ийм зүйл хэзээ ч хэлээгүй, Бурхан ч хэлээгүй. Бурханы гэр хэнийг ч ингэж үйлдэхийг урамшуулдаггүй. Бурханы гэр олон хүнтэй нь үнэн боловч хүмүүсийн тоо—олон ч бай, цөөн ч бай—хэн нэгний ар тал болох, хэн нэгнийг зоригжуулах, эсвэл хэн нэгнийг асуудлаас халхалж, байдлыг намжаахад зориулагдаагүй. Бурхан хүмүүсийг Өөрийг нь дагаасай, Өөрийнх нь хүслийг дагаасай гэж, бүтээгдсэн зүйлийн стандартад нийцэж, бүтээгдсэн зүйлийн үүргийг биелүүлээсэй гэж сонгодог. Энэ нь чамайг ертөнцийн эсрэг явж болно гэсэн үг биш, чамаар ертөнцөд том том санаа яриулахын тулд биш, ертөнцөд сургамж өгөхийн тулд бүр ч биш юм. Бурханд итгэх нь урсгал сөрөх тухай биш юм; энэ нь урсгал сөрөх юм уу ертөнцийг жигшихтэй ямар ч хамаагүй. Тиймээс хүмүүсийн талаарх Бурханы санаа зорилгыг бүү буруу ойлго, Бурханд итгэхийн ач холбогдлыг бүү буруу тайлбарла, бүү буруу ойлго. Бурхан хүмүүсийг сонгодгийн зорилго юу вэ? (Хүмүүс Бурханыг дагаж, Бурханы хүслийг дагаж, бүтээгдсэн зүйлийн үүргийг биелүүлэхийн тулд.) Бурхан хүмүүсийг олж авахын тулд, жинхэнэ бүтээгдсэн зүйлийг олж авахын тулд, Бурханыг үнэхээр шүтэн мөргөдөг хүмүүсийг олж авахын тулд сонгодог; энэ нь Бурханыг шүтэн мөргөж чадах шинэ хүн төрөлхтнийг гаргаж ирэхийн төлөө юм. Бурхан хүмүүсийг сонгодгийн зорилго нь тэднийг энэ ертөнц юм уу хүн төрөлхтний эсрэг явуулахын тулд биш юм. Тиймээс асуудал тарих хандлагатай хүмүүсийг бусдын үүрэг гүйцэтгэлд нөлөөлөхөөс сэргийлэхийн тулд чуулганаас болон хүмүүс үүргээ гүйцэтгэдэг газраас аль болох хол байлгах хэрэгтэй.

Асуудал тарих хандлагатай хүмүүсийн тухайд, тэд ямар ч асуудал тарьсан бай, хэрвээ тэр нь чуулганд асуудал авчирч, ах эгч нарын үүрэг гүйцэтгэлд нөлөөлж байвал удирдагч, ажилчид хөндлөнгөөс оролцож, асуудлыг шийдвэрлэх ёстой. Үүнийг хяналтгүй орхиж огт болохгүй. Тэд нөхцөл байдлыг даруй ойлгож, мэдэж аваад, асуудлын үндсийг тодруулж, дараа нь боломжийн шийдэл олж, үүнийг шийдвэрлэх хэрэгтэй. Яагаад үүнийг шийдвэрлэх ёстой вэ? Нэг талаар, эдгээр асуудал нь чуулганы ажил, чуулганы амьдрал, эсвэл ах эгч нарын үүрэг гүйцэтгэлд нөлөөлж болзошгүй. Нөгөө талаар, асуудал тарих хандлагатай эдгээр хүнийг бусад хүн авьяастай гэж хардаг уу, эсвэл дэмий сэлгүүцэгч, танхай этгээд гэж хардаг уу гэдгээс үл хамааран асуудал авчирч л байгаа бол тэднийг цаг тухайд нь шийдвэрлэх ёстой. Тэгвэл тэднийг яаж шийдвэрлэх ёстой вэ? Хамгийн гол нь асуудлыг шийдвэрлэх биш, харин түүнийг авчирсан хүмүүсийг шийдвэрлэх нь чухал юм. Тэднийг чуулганаас цэвэрлэснээр асуудлын уг үндэс шийдвэрлэгдэж, асуудал ийнхүү зохицуулагдана. Асуудал тарих хандлагатай зарим хүн чиний нүдэнд чадвартай юм уу авьяастай харагдсанаас болж чи хэзээ ч өршөөнгүй хандаж болохгүй. Хэрвээ чи тэдэнд өршөөнгүй хандаж чадаж байвал чи үнэхээр маш мунхаг хүн бөгөөд чуулганы удирдагч байхад тэнцэхгүй, тиймээс ах эгч нар чамайг албан тушаалаас чинь авч хаях ёстой. Хэрвээ чи Бурханы гэрийн ашиг сонирхлыг хамгаалахгүй, ах эгч нарыг хамгаалахгүй, харин оронд нь ёрын муу хүмүүс, асуудал таригчдыг хамгаалж, тэр ч бүү хэл тэднийг хэмжээ хязгааргүй шүтэж, хүндтэй зочин, авьяаслаг хүн шиг харьцаж, тэднийг чуулганд олдошгүй авьяастай хүмүүс гэж бодож, томоохон ажилд ашиглаж, бүр асуудлыг нь зохицуулж өгч байвал—чи чуулганы удирдагчийн үүрэгт огт тэнцэхгүй. Чи бол мунхаг хүн, хуурамч удирдагч бөгөөд чамайг чөлөөлж, таягдан хаях ёстой. Хэрвээ чуулганы удирдагч зөвлөгөөг сонсохоос татгалзаж, асуудал тарих хандлагатай зарим нэг ёрын муу хүнийг хамгаалах, эсвэл томоохон ажилд ашиглахаар зүтгэвэл ах эгч нар тэр удирдагчийг авч хаяад зогсохгүй асуудал тарьдаг тэр хүнтэй нь хамт багцлаад, хоёуланг нь зайлуулах ёстой. Чи асуудал тарьдаг хүнийг шүтдэг биш үү? Тэд ч бас чамаар хамгаалуулж байгаагаа мэдэрдэг, тэгээд та нар хоорондоо маш сайн таардаг— за яах вэ, уучлаарай, гэхдээ та нар хоёулаа явах хэрэгтэй. Бурханы гэрт та нарын хэн нь ч хэрэггүй! Хэрвээ чуулганд асуудал тарих хандлагатай хүмүүс байхад дээд түвшний удирдагчид мэдэхгүй, харин чуулганы удирдагч нь мунхаг, ялган таних чадваргүй байвал үнэнийг ойлгодог ах эгч нар хөндлөнгөөс оролцож, асуудлыг шийдвэрлэх ёстой. Нэг талаар, тэд энэ хэргийг дээд түвшний удирдагчдад даруй мэдэгдэх ёстой. Түүнчлэн, тэд бусад ах эгчтэй нэгдэж, хуурамч удирдагчийн талаар нөхөрлөж, ялган таних ёстой. Тэднийг хуурамч удирдагч гэдгийг баталмагц тэднийг чөлөөлөх юм уу авч хаях ёстой бөгөөд шинэ удирдагч—Бурханы гэрийн ашиг сонирхол, чуулганы ажил болон чуулганы амьдралыг хамгаалж чадах хэн нэгнийг сонгох ёстой. Ингэж хэрэгжүүлэх нь тохиромжтой юу? (Тийм.) Энэ чуулганы удирдагч болон асуудал тарих хандлагатай хүнийг хамтад нь цэвэрлэ. Тэд ижилхэн өөдгүй чанараасаа болж хоорондоо сайн таарч, бие биедээ атаархаж, бие биеэ шагшин биширдэг хоёр хүн биш гэж үү? Тэгвэл хүслийг нь биелүүлж, тэднийг хамтад нь ертөнц рүү буцаа—Бурханы гэр тэдэн шиг хүмүүсийг хүсдэггүй. Хэрвээ тэд чуулганд үлдвэл зөвхөн асуудал тарьж, үүсгэж, чуулганы ажилд ихээхэн хор хөнөөл учруулна. Тэднийг цэвэрлэх ёстой. Тэд хаашаа явахыг хүсэх нь, хэчнээн их асуудал тарихыг хүсэх нь тэдний өөрсдийн хэрэг. Ямартай ч, энэ нь чуулганд ямар ч хамаагүй бөгөөд чуулганыг татан оролцуулахгүй. Тэгвэл асуудал шийдэгдэх биш үү? (Тийм.) Энэ нэлээд сайн шийдэл байна. Асуудал тарих хандлагатай хүмүүсийн талаарх арван хоёр дахь илрэлийн тухай бидний нөхөрлөл ингээд өндөрлөж байна.

Л. Төвөгтэй нөхцөл байдалтай байх

Дараагийн илрэлийг авч үзье: төвөгтэй нөхцөл байдалтай байх. Ямар төрлийн хүмүүс төвөгтэй нөхцөл байдалтай байдаг гэж та нар бодож байна? (Зарим хүн гэмт хэргийн ертөнц болон хууль ёсны хүрээлэлд хоёуланд нь оролцдог бөгөөд тэдний нийгмийн нөхцөл байдал харьцангуй төвөгтэй байдаг—тэд энэ ангилалд багтах уу?) Бид төвөгтэй нөхцөл байдлын тухай ярихдаа яах аргагүй ертөнцийн явдалд нэвтэрхий хүмүүсийг хэлж байгаа юм. Ертөнцийн явдалд нэвтэрхий хүмүүсийн нийтлэг зан байдал ямар байдаг вэ? Тэд суугаад, хөлөө ачиж аваад, зогсоо зайгүй ярьж эхэлдэг; тэд хаа хамаагүй бүх зүйлийн талаар чалчиж, дотоод, гадаад хэргийн талаар хэсэг хугацаанд бурж чаддаг ч хэлдэг үгнийх нь нэг нь ч үнэн байдаггүй— бүгд зохиомол юм уу зүгээр л төсөөлсөн том яриа байдаг. Сагсуу хүмүүс нь нийгмийн төвөгтэй нөхцөл байдалтай хүмүүс байх албагүй. Сагсуу хүмүүс зүгээр л дэмий суугчид, эгэл жирийн хүмүүс байж магадгүй—тэд хаа ч очсон том дуугарч, хүмүүсийг төөрөлдүүлж, бусдаар өөрсдийгөө ихэд бодуулахын тулд хоосон, биелшгүй зүйл ярьдаг бөгөөд удалгүй нэр хүнд нь унадаг. Ямар төрлийн хүмүүс төвөгтэй нөхцөл байдалтай байдаг вэ? Жишээ нь, зарим хүн нийгэмд улс төрийн намд элсдэг ч хэдэн жил зүтгээд ямар ч байр суурь олж авдаггүй. Тэгээд тэд өөр намд элсэж, эцэст нь жижиг удирдагч юм уу жижиг албан тушаалтны байр суурь олж авч дөнгөдөг. Тэд нийгмийн онцгой төвөгтэй холбоо сүлбээтэй байдаг. Тэдний нөхөрлөдөг хүмүүс найз нь уу, дайсан нь уу гэдгийг хэн ч баттай хэлж чаддаггүй— гэр бүлийнхэн нь ч мэддэггүй, зөвхөн тэд өөрсдөө л мэддэг. Тийм хүмүүс төвөгтэй нөхцөл байдалтай байдаг биш үү? (Тийм ээ.) Энэ хүмүүс улс төрийн хувьд төвөгтэй нөхцөл байдалтай байдаг. Өнөөдөр тэд энэ намыг дэмжиж, маргааш тэрийг дэмждэг; өнөөдөр тэд сонгуульд нэг хүнийг дэмжиж, маргааш өөр хүнийг дэмждэг. Товчхондоо, тэдний үнэндээ юу бодож байгааг хэн ч мэддэггүй. Тэд яг хэнийг дэмждэг, эсвэл өөрсдийнх нь улс төрийн байр суурь, улс төрийн зорилго яг юу болохыг жирийн хүмүүст хэлдэггүй; тэд эдгээр зүйлийн талаар онцгой нууцалдаг, иймээс жирийн хүмүүс—тэр ч бүү хэл гэр бүлийнхэн нь ч тэдний талаарх эдгээр зүйлийг мэддэггүй. Гэхдээ тэд улс төрд онцгой дур сонирхолтой байдаг бөгөөд улс төрийн тавцан дээрх зарим танилтай, зарим хүнийг мэддэг; зүгээр л одоогоор тэд амбицдаа хүрээгүй байдаг. Ийм төрлийн хүн чуулганд орсныхоо дараа ах эгч нарыг улс төрийг ойлгодоггүй, улс төрд оролцдоггүй жирийн л хүмүүс гэдгийг хараад, Бурханд чин сэтгэлээсээ итгэдэг хүмүүсийг зүрх сэтгэлдээ дорд үздэг. Гэсэн ч тэд шашны ертөнц болон нийгэм дэх чуулганы нэр хүндийг ашиглах, эсвэл хүссэнээ хийх, хэрээс хэтэрсэн хүслээ хангах, эсвэл улс төрийн амбицаа бүрэн хэрэгжүүлэхийн тулд чуулганы нөлөөг ашиглахыг үргэлж хүсдэг— өөрөөр хэлбэл, тэд чуулган дотор нуугдаж, улс төрийн зорилгоо биелүүлэхийн тулд чуулганы хамт олон юм уу чуулган доторх тодорхой хүмүүс, үйл явдал, зүйлсийг ашиглаж болох зөв боломжийг хүлээхийг хүсдэг. Ийм төрлийн хүнийг төвөгтэй нөхцөл байдалтай гэж үзэж болох уу? (Болно.) Улс төрд оролцдог хүмүүсийн бодол санаа, хэрэг явдлыг зохицуулах зарчим, төрөл бүрийн тактик, ярианы стратеги, арга барил нь жирийн хүмүүсийн нэвт харж чаддаггүй зүйлс юм. Ялангуяа залуу хүмүүс, эсвэл нийгмийн туршлагагүй хүмүүс тэднийг огт нэвт харж чаддаггүй. Улс төрийн хувьд төвөгтэй нөхцөл байдалтай эдгээр хүний хувьд улс төрийн ухаангүй хүмүүс гарт нь буй тоглоом бөгөөд тэд тийм хүмүүсийг туйлын дорд үздэг. Бүдүүн тоймоор жишээ татахад, амьтны ертөнцөд хамгийн зальтай амьтад бол могой, үнэг, бар юм. Тэдний өнцгөөс харвал хонь, туулай, буга, нохой зэрэг амьтад тэнэг байдаг. Улс төрийн нөхцөл байдалтай хүмүүс ихэнх ах эгч нарыг яг л үнэг, могой зэрэг зальтай амьтад хонь, буга, нохой зэрэг заль мэхгүй амьтдыг хардаг шиг хардаг. Тэд ах эгч нарыг тодорхой хардаг, гэхдээ ах эгч нар тэднийг нэвт харж чаддаггүй. Тэгвэл бид улс төрийн хувьд төвөгтэй нөхцөл байдалтай хүмүүсийг хэрхэн ялган таньж чадах вэ? Улс төрд оролцдог хүмүүсийн зүрх сэтгэл улс төр, эрх мэдэл дээр тогтдог. Тэд эрх мэдэл болон улс төрд оролцох дуртай л бол эрт орой хэзээ нэгэн цагт улс төрд оролцоно; тэд чуулганд үүрд нуугдаж чадахгүй. Тэд өөрсдийгөө ил болгох үед чи: “Тэгэхээр тэд улс төрийн зорилгоор Бурханд итгэдэг байж таарлаа! Тэд улс төрийн нөхцөл байдалтай бөгөөд Бурханд чин сэтгэлээсээ итгэдэггүй юм байна. Тэдэнд Бурханд итгэх өөр зорилго байж!” гэдгийг ойлгоно. Тэр хүмүүс чуулганд анх орохдоо өөрсдийгөө онцгой сайн нууж, цуглаанд оролцож, үүргээ хэвийн гүйцэтгэдэг. Гэвч цаг нь болоход тэд хүссэнээ хийхийн тулд чуулганыг ашиглах гэж оролдох бөгөөд хэрээс хэтэрсэн хүсэл, үнэн төрх нь аяндаа ил болно. Тэр үед л ах эгч нар тэднийг үл итгэгчид гэдгийг харж чадна. Тэд ил болгох үед ялган танихад маш амархан болдог. Жишээ нь, чоно хонины арьс нөмрөөд сүрэгт нийлэх үед чи чоно уу, хонь уу гэдгийг ялган таньж чадахгүй байж магадгүй ч хонийг идэж эхлэх үед нь чи чоно гэдгийг нь ялган танина. Улс төрд оролцдог хүмүүс бол бүгд чуулганд шургалсан үл итгэгч юм. Энэ хүмүүс ах эгч нарыг ямар нэг улс төрийн намд элсэж, өөрсөдтэй нь хамт улс төрд оролцоход төөрөлдүүлж, татан оролцуулах гэж оролдох үед тэдний Бурханд итгэх итгэл хуурамч, жинхэнэ зорилго нь улс төрд оролцох явдал гэдгийг чи харна— нөхцөл байдал нь хэчнээн төвөгтэй байсан ч энэ нь ил гарч, илчлэгдсэн байх болно. Энэ үед хүмүүс тэднийг ялган таньж чадна. Энэ бол төвөгтэй нөхцөл байдалтай хүний нэг төрөл буюу улс төрийн хувьд төвөгтэй нөхцөл байдалтай хүмүүс юм.

Төвөгтэй нөхцөл байдалтай хүмүүсийн ангилалд багтдаг өөр нэг төрлийн хүн бий. Нийгэмд зарим хүн байр сууриа мэдэж, зөв сайхан амьдрахын оронд сэжигтэй хүмүүстэй нөхөрлөх дуртай байдаг. Энэ хүмүүст жишээ нь, хуурамч бичиг баримт үйлдэж, залилан хийдэг хүмүүс юм уу гэмт хэргийн ертөнцийн гишүүд; нийгэмд байр суурь, нэр хүнд, нэр нөлөөтэй, өнгөн дээрээ төрийн албан хаагч эсвэл бизнес эрхлэгч боловч хөшигний ард үргэлж хууль бус, гэмт хэргийн үйл ажиллагаа явуулж, галт зэвсэг, хар тамхи болон төрийн хориглосон бусад хориотой барааг наймаалахын тулд зарим албан тушаалтан эсвэл гэмт хэргийн ертөнцийн гишүүдтэй хуйвалддаг хүмүүс; түүнчлэн олон удаа ял шийтгүүлж, шоронд орж байсан, булш тонох, хүчин, бэлгийн халдлага гэх мэт муу үйл хийсэн, эсвэл бүр хүний наймаачид, хүн хил давуулагчид багтдаг. Төвөгтэй нөхцөл байдалтай ийм төрлийн хүмүүс иймэрхүү хүмүүстэй нөхөрлөдөг бөгөөд цаашлаад тэдэнтэй онцгой дотно харилцаатай байдаг—тэд бие биеэ “ах дүүс” гэж дуудаж, бие биеэ ашиглаж, бие биеийнхээ төлөө юм хийдэг. Өнгөн дээрээ энэ хүмүүс ямар нэг илэрхий муу үйл хийдэггүй, хулгай, дээрэм, хүн амины хэрэг, галдан шатаах хэрэг үйлддэггүй ч тэдний нөхөрлөдөг бүлэг, эргэлддэг хүрээлэл нь бүгд эдгээр бүтэхгүй хүмүүсээс бүрддэг. Ийм төрлийн хүн бас нэлээд аймшигтай биш гэж үү? (Тийм ээ.) Тэд бизнест хөрөнгө оруулахын тулд эдгээр хүмүүстэй хамтардаг бөгөөд хамтрагч нь хууль бус зүйл хийгээд тусламж хэрэгтэй болоход тэд тусалдаг. Тэд гол гэмт хэрэгтэн биш байж болох ч хамсаатан мөн. Ийм төрлийн хүн хуулийн ирмэг дээгүүр байнга алхдаг гэж хэлж болно. “Хуулийн ирмэг дээгүүр алхах” гэж юу гэсэн үг вэ? (Энэ нь тэд хууль зөрчиж болзошгүй үйл ажиллагаанд ихэвчлэн оролцдог гэсэн үг.) Энэ бол нэг тал нь. Үүнээс гадна тэд хуулийн цоорхойг ихэвчлэн ашигладаг бөгөөд оролцдог зүйлс нь бүгд томоохон хэрэг явдал байдаг. Хэрвээ тэд хэзээ нэгэн цагт баригдвал хамсаатан байсан ч гэсэн 10 эсвэл 20 жилийн ял авах, эсвэл асар их хэмжээний торгууль төлж болох юм. Ийм төрлийн хүн төвөгтэй гэж чи хэлэхгүй гэж үү? (Хэлнэ.) Чи тэднийг илэрхий муу үйл хийхийг хэзээ ч хараагүй, хүн алж, гал тавьж, хэн нэгнийг мэхэлж, хэлмэгдүүлэхийг нь хараагүй ч гэмт хэргийн ертөнц болон хууль ёсны хүрээлэлд хууль бусаар баяжиж, хууль зөрчдөг хүмүүс асар их ашиг олохын тулд хууль бус үйл ажиллагаа явуулах үед ийм төрлийн хүн бас олзноос хувь хүртэж, хувь хишгээ авдаг. Ийм төрлийн хүн төвөгтэй нөхцөл байдалтайд тооцогдох уу гэж та нар хэлэх үү? (Тийм ээ.) Ийм хүмүүс Бурханы гэрт үлдэх нь сайн хэрэг байх уу? (Үгүй.) Тэд гэмт хэргийн ертөнц болон хууль ёсны хүрээлэлтэй хоёулантай нь холбогддог, түүгээр ч барахгүй хууль бус үйл ажиллагаанд оролцдог—энэ бол төвөгтэй нөхцөл байдал юм. Хэрвээ тэд төрийн зарим албан тушаалтантай холбогдож, тэдэнтэй хэвийн байдлаар харилцаж, нөхөрлөдөг бол энэ нь зөвшөөрч болох зүйл. Гэхдээ хэрвээ тэдний нөхөрлөдөг хүмүүс нь янз бүрийн хууль бус, гэмт хэргийн үйл ажиллагаанд оролцдог сөрөг хүмүүс байвал энэ нь маш төвөгтэй бөгөөд эрт орой хэзээ нэгэн цагт ямар нэг зүйл буруугаар эргэнэ. Ийм төрлийн хүн тэр хүмүүстэй нөхөрлөх дуртай байдаг; тэд мөн л тэдний нэр нөлөөг ашиглан мөнгө олж, баяжиж, сайхан амьдрахаар тэдний далбаан дор явдаг. Тэгвэл тэднийг сайн хүн гэж үзэж болох уу? (Үгүй.) Хүмүүс ихэвчлэн “Ижил шувууд сүргээрээ нисдэг” гэж ярьдаг— тэд гэмт хэргийн ертөнц болон хууль ёсны хүрээлэл дэх гишүүдийн аль алинтай нь нөхөрлөж чаддаг юм чинь тэднийг хэм хэмжээгээ мэддэг, зөв боловсон хүн гэж чи бодож байна уу? (Үгүй.) Яавч үгүй. Тэд тэр хүмүүстэй нөхөрлөдөг нь нэг талаар тэд тэр хүмүүст хэрэгтэй байж магадгүй учраас тэр— тэд нөхөрлөдөг хүмүүсийнхээ төлөө зарим ажлыг зохицуулж чаддаг. Нөгөө талаар, энэ нь тэд гэмт хэргийн ертөнц болон хууль ёсны хүрээлэл дэх нөхөрлөдөг хүмүүстээ дуртай байдаг учраас тэр юм— тэр хүмүүсийн ур чадвар, чадамж, нэр нөлөө, мөн өөрсдөд нь авчирдаг ашиг тус нь бүгд тэдэнд хэрэгтэй, тэдний дуртай зүйлс байдаг. Тэгэхээр тэд яг ямар төрлийн хүн бэ? (Тэд зөв боловсон хүн биш.) Бид үүнийг ингэж л хэлж чадна. Тэд нөхөрлөдөг хүмүүстэйгээ адил төрлийн хүмүүс юм—тэд бүгд бие биеэ ашигладаг. Энэ ертөнцөд чиний төлөө юм хийж чадах, эсвэл чамд бүрэн сэтгэлээ уудалж, найз чинь байж чадах хүн олон байдаггүй ч тийм хүмүүс байдаг—тийм төрлийн хүмүүстэй нөхөрлөх шаардлагагүй. Ийм төрлийн хүн тэдэнтэй нөхөрлөдөг нь нэг талаар, тэдний олиггүй чанар нь адилхан бөгөөд нэг тэрэгний хоёр дугуй учраас хоорондоо сайн таарч тохирдогт оршино. Нөгөө талаар, энэ хүн өөрийн ашиг сонирхол болон ертөнцөд амьд үлдэхийн төлөө юу ч хийхээс буцахгүй бөгөөд хүмүүстэй нөхөрлөхдөө ямар ч зарчимгүй, хийдэг зүйлдээ ч ямар ч зарчимгүй байдаг учраас тэр юм. Шүтлэггүй хүмүүс хүртэл “Боловсон эр эд баялагт дуртай ч зөв аргаар олж авдаг” гэж хэлдэг бөгөөд үүнийг доод хэмжээний стандарт болгон мөрддөг. Тэд энэ доод хэмжээний стандартад хүрч чадах эсэхээс үл хамааран, ямар ч тохиолдолд, энэ нь хүн төрөлхтний дунд амьд үлдэх харьцангуй эрхэмсэг гүн ухаанд тооцогддог. Гэвч төвөгтэй нөхцөл байдалтай ийм төрлийн хүмүүс өөрсдийн ашиг сонирхол, ашиг хонжоо олохын тулд хүмүүстэй нөхөрлөхдөө увайгүй, ялгаваргүй ханддаг—тэндээс ашиг хүртэж л чадаж байвал тэд хэнтэй ч хамаагүй нөхөрлөнө. Түүгээр ч барахгүй, тэд тэр хүмүүстэй нөхөрлөж чаддагаараа ихэд бахархдаг бөгөөд хүмүүстэй нөхөрлөхдөө ашигладаг арга барилаа гайхалтай гэж боддог. Тэгвэл бид ийм төрлийн хүнийг хэрхэн үзэх ёстой вэ? Тэд гэмт хэргийн ертөнц болон хууль ёсны хүрээлэлд хоёуланд нь оролцдог—энэ бол төвөгтэй нөхцөл байдал юм. Ийм төрлийн хүн үнэхээр аймшигтай! Тэдний харуулдаг төрх жинхэнэ үү? Үгүй, тэд үргэлж баг зүүж байдаг. Чи тэднийг хэзээ ч нэвт харж чадахгүй, эсвэл дотроо юу бодож байгааг нь мэдэж чадахгүй. Тэд чамтай нөхөрлөхдөө баг зүүдэг, тэр ч бүү хэл Бурханд итгэгчдийн дунд нуугдаж байдаг. Энэ нь яг л хүмүүсийн дунд холилдсон диавол, эсвэл хонины сүрэгт шургалсан үнэг юм уу чонотой адилхан. Энэ нь чамд аюулгүй санагддаг уу? (Үгүй.) Чи яагаад тэгж хэлж байна вэ? Энэ нь тэдний зальтай, харгис, хорон муу уг чанарт үндэслэдэг; тэд чиний эсрэг байнга явуулга хийж байдаг—яг л чиний ард хоёр зальтай, хорон муу нүд байнга байж, үйлдэл бүрийг чинь ажиглаж байгаа мэт—тэд чамайг устгаж, залгих боломжийг л хүлээж байдаг. Энэ аймшигтай биш гэж үү? (Тийм ээ.) Ийм төрлийн хүний чамд төрүүлдэг мэдрэмж хэзээ ч аюулгүй байдаггүй, учир нь тэдний уг чанар, нөхцөл байдал нь чамд заналхийлэл болж байна гэсэн мэдрэмжийг чамд үргэлж төрүүлдэг. Ямар төрлийн заналхийлэл вэ? Тэд ойр байхад тэд хэдийд ч, хаана ч чиний эсрэг явуулга хийж, чамаар тоглож, чамд урхи тавьж магадгүй гэж чи байнга мэдэрдэг бөгөөд хэзээ тэдэнд ашиглуулж, хорлогдож, эцэст нь тэдний гарт үхэх, эсвэл тэд чамайг сүйрүүлэхийг хэзээ ч мэддэггүй. Тийм учраас ийм хүмүүсийг ойр байлгаж яавч болохгүй. Надад хэл дээ, юмс ийм байдаг биш үү? (Тийм ээ.) Жишээ нь, хонины сүрэгт чоно оруулбал хонийг хамгаалах уу, эсвэл сүйрүүлэх үү? (Сүйрүүлнэ.) Чонын уг чанарын дагуу бол тэр хэзээ ч хонины хажууд байж, аюулгүй байдлыг нь хамгаалахгүй, учир нь түүний бодлоор хонь бол хоол нь бөгөөд хэзээ ч бай, хаана ч бай чоно өлссөн бол тэднийг иднэ; хонийг өрөвдөхгүй, өршөөхгүй. Чононд нохойн чадавх байдаггүй. Хэрвээ нохой хоньтой хамт өсвөл хонийг хамгаалах зүйл гэж үздэг бөгөөд чоно хонь руу дайрах юм уу идэхээр ирэх үед нохой урагш гарч тулалдан, хонийг хамгаалах хариуцлагыг өөрийн зайлшгүй үүрэг гэж хүлээн авдаг—нохойд зүгээр л ийм төрөлхийн чанар байдаг. Харин чоно бол өөр; хонь идэх хүсэл бол чонын төрөлхийн чанар юм. Төвөгтэй нөхцөл байдалтай ийм төрлийн хүн чуулганд шургалах нь хонины сүрэгт чоно шургалахтай адилхан—чоно өлсөөгүй үедээ хонинд аюул учруулахгүй байж магадгүй ч өлсөх үедээ хонийг иддэг хоолоо болгох нь гарцаагүй бөгөөд хэн ч энэ баримтыг өөрчилж чадахгүй. Үүнийг чонын уг чанар тодорхойлдог. Чоно хонь идэх асуудлыг шийдвэрлэхийн тулд та нар чоныг яаравчлан олж тогтоох ёстой. Хонины арьс нөмөрсөн чоно хэн болохыг олж тогтоомогцоо чоныг даруй зайлуулах ёстой—бүү эргэлз, ямар ч өршөөл бүү үзүүл. Төвөгтэй нөхцөл байдалтай ийм төрлийн хүмүүст болгоомжтой хандах ёстой. Хэрвээ тэд мууг үйлдэж, чуулганыг үймүүлж байгааг олж мэдвэл тэдэнд ямар ч найр тавьж болохгүй. Та нар тэдэнд: “Чи бол ертөнцийн явдалд нэвтэрхий хүн, чи Бурханд итгэхэд тохирохгүй. Чи Бурханы гэрт ирснээрээ буруу газраа сонгожээ; энэ газар чамд тохирохгүй. Чи нийгэмд өөрийн ирээдүйг хөөцөлдөх хэрэгтэй. Бурханд итгэгчид зөвхөн Бурханы үгийг уншиж, үнэнийг нөхөрлөж, Бурханыг сэтгэл хангалуун байлгахын тулд үүргээ гүйцэтгэдэг; тэд хуйвалдаан, явуулга хийдэггүй, улс төрд оролцдоггүй. Энд чи тушаал дэвшиж, баяжиж, эсвэл бусдаас давуу амьдралаар амьдарч чадахгүй. Чи энд хэчнээн удаан эргэлдлээ ч энэ нь зүгээр л цагийн гарз байх болно” гэж хэлэх ёстой. Ингэвэл тэд явахад ятгагдана биз дээ? (Тийм ээ.) Нийгмийн төвөгтэй холбоо сүлбээтэй зарим хүн заавал ёрын муу хүн байх албагүй, эсвэл ихээхэн мууг үйлдээгүй байж болох ч тэд үнэнийг огт хүлээн авдаггүй бөгөөд үнэхээр үл итгэгчдийн ангилалд хамаардаг. Ийм хүмүүсийг Бурханд чин сэтгэлээс нь итгүүлж, үнэнийг эрэлхийлүүлнэ гэдэг нь чоныг хонь болгох гэж оролдохтой адилхан—энэ бол боломжгүй зүйл. Чоно хонины арьс хэчнээн удаан нөмөрсөн ч чоно хэвээрээ үлддэг; хэзээ ч хонь болохгүй. Бодит байдал ийм л байдаг. Тиймээс ийм хүмүүс Бурханд итгэх нь зүгээр л наргиан; тэд Бурханд итгэснээрээ андуурч эндүүрч байна!

Төвөгтэй нөхцөл байдалтай өөр нэг төрлийн хүн бий. Тэд Бурханд итгэдэг ч өөр өөр урсгалын шашны зарим удирдагч, албан тушаалтан, эсвэл байр суурьтай хүмүүстэй дотно харилцаатай байдаг. Тэд энэ хүмүүстэй нөхөрлөх дуртай бөгөөд янз бүрийн урсгалын шашны үйл ажиллагаанд байнга оролцдог; тэд энэ хүмүүстэй холбоо тогтоож, нөхөрлөж, бие биеэ ашиглаж, бие биеийнхээ төлөө юм хийдэг. Тэд хааяа санаатай эсвэл санамсаргүйгээр чуулганы зарим нэг арын албаны ажил юм уу боловсон хүчний ажлыг энэ хүмүүст задруулдаг. Энэ бол маш төвөгтэй асуудал. Хэрвээ чи шашны хүмүүстэй зүгээр л харилцдаг, эсвэл тэр шашны газраас холбоогоо таслах боломжгүй, мөн шашны баярын янз бүрийн үйл ажиллагаа, янз бүрийн шашны ёслолд оролцох дуртай бол энэ нь зөвшөөрч болох зүйл. Гэхдээ чи ийм нөхцөлд чуулганы ажил юм уу ах эгч нарын талаарх мэдээллийг задруулах ёсгүй. Жишээ нь, хэн нэгэн “Зүүний Аянга”-ыг хүлээн авсан эсэх, Төгс Хүчит Бурханы Чуулганд ямар үүрэг гүйцэтгэдэг, хаана амьдардаг, хэнтэй ихэвчлэн нөхөрлөдөг гэх мэт асуудлыг чи задруулах ёсгүй—хэрвээ чи эдгээр зүйлийг задруулбал энэ нь чамайг маш ёс суртахуунгүй гэдгийг харуулж байна. Хэрвээ хэн нэгэн энэ мэдээллийг засгийн газарт мэдээлвэл үр дагавар нь төсөөлөхийн аргагүй байна. Хэрвээ чи шашны хүмүүстэй их дотно, эсвэл тэдэнтэй нягт хамааралтай ашиг сонирхолтой, эсвэл харилцан тус хүргэсэн бол үүнийг, нарийн яривал, чамайг төвөгтэй нөхцөл байдалтай гэж үзэж болно. Гэхдээ хэрвээ чи Бурханы гэрийн ажлын зохицуулалтыг задруулах, эсвэл Бурханы гэрийн дотоод хэрэг явдал юм уу ах эгч нарын хувийн мэдээллийг задруулах зэрэг өөр зүйлийг нууцаар хийвэл үүний уг чанар нь урвалт болох бөгөөд яллагдана. Ялангуяа зарим ах эгч өмнө нь баривчлагдаж байсан, эсвэл одоогоор эрэн сурвалжлагдаж байгаа учраас нөхцөл байдлаа бусдад мэдэгдэх юм уу задруулахыг хүсдэггүй ч төвөгтэй нөхцөл байдалтай ийм төрлийн хүн энэ мэдээллийг тодорхой ашиг тусаар солих зүйл гэж үздэг, эсвэл зүгээр л чухал биш гэж үзээд задруулж, тухайн ах эгч нарт төвөг уддаг. Хэрвээ Бурханы гэр ийм хэрэг явдлыг олж мэдвэл тэр хүнийг яавч зүгээр өнгөрөөхгүй; ийм хүмүүсийг даруй цэвэрлэх ёстой. Хүмүүс Бурханд итгэснийхээ төлөө хавчигддаг нийгмийн нөхцөлд итгэгчид үүрэг гүйцэтгэх боломж олж авахад ч хэцүү байдаг бөгөөд хүн бүр үүнийг үнэхээр нандигнадаг. Хэн ч бусдаас болж, эсвэл өөрийнхөө мунхаг байдлаас болж үүргээ гүйцэтгэхэд нь болзошгүй эрсдэл учрахыг хүсдэггүй. Тиймээс хэрвээ хэн нэгэн ах эгч нарын үүргээ гүйцэтгэхэд юм уу хувийн аюулгүй байдалд болзошгүй эрсдэл учруулбал, эсвэл хэн нэгэн бусдын Бурханд итгэх замд саад тотгор учруулбал Бурханы гэр тэднийг толгойг нь илээд өнгөрөөхгүй. Бурханы гэр тэднийг олж мэдмэгц даруй зайлуулах юм уу хөөх болно, яавч найр тавихгүй! Хэрвээ тэд “Би анхааралгүй байснаас болоод санамсаргүй хэл халтирчихсан” гэж хэлэн өөрсдийгөө өмгөөлж, зөвтгөл, шалтаг тоочвол чи үүнд яавч итгэж болохгүй—ийм шалтаг үндэслэлгүй. Тэд яагаад өөрсдийн гэр бүлийн хэргийн талаар хүмүүст хэлээгүй юм бэ? Тэд яагаад оронд нь ах эгч нарын хэрэг явдлын талаар ярьсан юм бэ? Тэд илэрхий муу санаа зорилго өвөрлөж байна. Тэд чуулганы ажил болон ах эгч нарын талаарх мэдээллийг задруулсан; хэрвээ энэ нь ах эгч нарт төвөг удвал тэд хараагдах ёстой! Ийм хүмүүс хараагдах ёстой биш үү? (Тийм ээ.) Чуулган сайн мэдээний ажлаа түгээх явцад иймэрхүү зарим хүн чуулганд элсэх нь зайлшгүй. Тэд чуулганыг худалдах, ах эгч нарыг худалдах, тэр ч бүү хэл Бурханы гэрийн ашиг сонирхлоос урвахаас огт сийхгүй. Тэд хувьдаа бүх төрлийн хүмүүстэй нөхөрлөдөг бөгөөд тэдэнтэй нөхөрлөх зорилго нь ариун биш байдаг. Тэр хүмүүстэй харилцахдаа тэд бүр ам султай байж, өөрийн мэддэг чуулганы бүх дотоод мэдээллийг тэдэнд хэлж, хэлэхгүй үлдээсэн зүйл гэж байдаггүй бөгөөд энэ нь эцэстээ ах эгч нар болон чуулганд төвөг уддаг. Үүний буруу нь ам султай энэ хүмүүст ногдох ёстой. Тэдний зарим нь үүнийг санаатай хийгээгүй гэж хэлж магадгүй ч санаатай байгаагүй байлаа гээд энэ нь зөвшөөрч болох зүйл болохгүй. Хэрвээ санаатай байгаагүй юм бол чи яагаад оронд нь өөрийгөө хорлоогүй юм бэ? Чи яагаад зөвхөн бусдыг хорлосон юм бэ? Чи чуулган болон ах эгч нарт төвөг удсан, энэ бол нотлогдсон баримт. Тиймээс буруу нь чамд ногдох ёстой. Хэрвээ чи хүн алчихаад “Би санаатай тэгээгүй; би тэднийг алах гэж хэзээ ч бодоогүй—надад тийм бодол байгаагүй” гэж хэлбэл хууль тэр үгнээс чинь болоод чамайг гэм буруугүй гэж үзэх үү? (Үгүй.) Чи үнэнийг хэлж байсан ч энэ нь нэмэргүй. Баримт нь гэвэл чи хүн алсан, хуулийн хувьд үүний хөдөлшгүй нотлох баримт байгаа тул баримтад үндэслэн чамайг гэм буруутай гэж зарлах ёстой. Чи хүн амины хэрэг үйлдсэн, тиймээс чи алуурчин бөгөөд өөрийгөө хэчнээн зөвтгөлөө ч чамд тус болохгүй. Зарим хүн үйлдлээрээ чуулганд байнга төвөг уддаг бөгөөд заримдаа энэ төвөг нь ихээхэн ноцтой байж, ах эгч нарыг баривчлагдаж, шоронд ороход хүргээд зогсохгүй чуулганы ажилд ноцтой нөлөөлдөг. Бурханы гэр ийм хүмүүсийг яавч зүгээр өнгөрөөхгүй; барьж авсан нэг бүрийг нь хөөж, хараах болно—Бурханы гэр огтхон ч найр тавихгүй! Хэрвээ эдгээр зүйл Хуулийн эрин үед тохиолдсон бол мууг үйлдэгчдийг чирч гаргаад, саваагаар цохиж алах, эсвэл чулуугаар шидэж алах байсан; ийм хэргийг ингэж шийдвэрлэх ёстой байсан. Одоо энэ нь Бурханы гэрийн захиргааны зарлигт багтахгүй байгаа тул тэднийг хөөж, ах эгч нар хамтдаа хараах болно. Тэд ерөөл юм уу аврал хүртэх ямар ч боломжгүй—тэднийг там руу илгээж, шийтгэх ёстой!

Төвөгтэй нөхцөл байдалтай өөр нэг төрлийн хүн бий; тэд тусгай даалгавар биелүүлэхээр чуулганд ирдэг. Ийм төрлийн зарим хүнийг засгийн газар илгээсэн байдаг бол заримд нь шашны юм уу нийгмийн тодорхой бүлгүүд даалгавар өгсөн байдаг. Жишээ нь, эдгээр даалгаварт ах эгч нарыг тагнах, чуулганыг тагнах, эсвэл чуулганы ажлын янз бүрийн зүйл болон өөр өөр цаг үеийн ажлын зохицуулалтыг тандах зэрэг багтаж болно. Тэдний даалгавар юу байхаас үл хамааран, ямартай ч бидний өнцгөөс харвал ийм төрлийн хүн төвөгтэй нөхцөл байдалтай байдаг. Төвөгтэй нөхцөл байдалтай энэ хүмүүсийн ихэнх нь үл итгэгчид байдаг; тэд бол үнэнийг огт хүлээн авдаггүй хүмүүс юм. Тэд итгэл багатай, хэв чанар муутай, эсвэл олон үзэлтэй хүмүүсээс ялгаатай—тэр хүмүүс чин сэтгэлээсээ итгэдэг бол төвөгтэй нөхцөл байдалтай энэ хүмүүст ноцтой асуудал бий. Эхлээд ийм хүмүүс ямархуу хүн чанартай болохыг авч үзье: (Тэд муу хүн чанартай, хорон муу бөгөөд Сатаны бүлэглэлийн гишүүд юм.) Тэгвэл тэд ямар төрлийн хүмүүс вэ? (Тэд бол диаволууд.) Яг зөв, та нар голыг нь олж хэллээ—тэд бол чуулганд шургалсан диаволууд юм. Тэд бол чуулганд шургалж, янз бүрийн явуулга, зорилго өвөрлөн нуугдаж амьдардаг хүмүүс юм. Ийм хүмүүс бол диаволууд. Энэ хүмүүс чуулганд орж ирэх анхны мөчөөсөө л сайн санаа өвөрлөдөггүй. Тэднийг хэн томилсноос үл хамааран—заримыг нь засгийн газар юм уу тодорхой бүлгүүд томилсон байж магадгүй, харин бусдыг нь хэн ч томилоогүй, зүгээр л өөрсдөө чуулганд шургалахыг хүссэн байж магадгүй— ийм хүмүүс бол ертөнцийн явдалд жинхэнэ нэвтэрхий хүмүүс юм. Тэд өргөн хүрээний хүмүүстэй нөхөрлөдөг бөгөөд хүмүүс хоорондын харилцаа, нийгмийн холбоо сүлбээ нь ээдрээтэй байдаг—тэд төвөгтэй нөхцөл байдалтай. “Төвөгтэй нөхцөл байдал” гэдэг нь тэдний нийгмийн холбоо сүлбээ, хүмүүс хоорондын харилцаа, амьдрах орчин нь ээдрээтэй, энгийнээс хол хөндий гэсэн үг; тэд зүгээр л мөнгө олж, сайхан амьдрахыг хичээж буй жирийн хүмүүстэй адилгүй. Нийгэмд энэ хүмүүсийн гүйцэтгэдэг үүрэг нь янз бүрийн хүрээлэл, бүлэг доторх онцгой хүмүүс, удирдагчид, эсвэл харьцангуй гоц хүмүүсийнх байдаг— тэд бол шүтлэггүй хүмүүсийн “чадвартай хүмүүс” эсвэл “мэргэжилтэн” гэж нэрлэдэг төрлийн хүмүүс юм. Тэд хаана ч байсан, хэм хэмжээгээ мэддэг хүмүүс биш бөгөөд зөв боловсон хүмүүс ч биш. Тэд янз бүрийн бүлэг, хүрээлэл дотор хувийн ашиг хонжоо, эрх мэдэл, эсвэл бусдыг хянах боломжийг эрж хайдаг ч бай, энэ нь тэдний зорилго бөгөөд оршин тогтнолынх нь утга учир юм. Тэд ямар ч чуулганд байсан, сэтгэлгээ нь диаволынх шиг байдаг бөгөөд үргэлж гар хөл нь загтнаж байдаг, нөхцөл байдлыг хянах, хүмүүсийг хянах, мөнгийг хянах, нөлөөгөө ашиглах, эрх мэдлээ ашиглахыг хүсдэг. Эдгээр нь ийм төрлийн хүний илрэл юм. Тиймээс ийм хүмүүс даалгавартай эсэх, эсвэл засгийн газар юм уу нийгмийн ямар нэг бүлгээс томилогдсон эсэхээс үл хамааран чуулганд ирснийхээ дараа томоотой байх боломжгүй. Тэд даалгаваргүй байсан ч, мөн чуулган юм уу ах эгч нар тэдний ашиглах бай биш байсан ч тэд Бурханд чин сэтгэлээсээ итгэхийг хүсдэг хүмүүс биш бөгөөд Бурханы оршин тогтнолд итгэдэг хүмүүс бүр ч биш юм. Чуулганд нэгдэх тэдний зорилго огт ариун биш— хамгийн наад зах нь нэг зүйл тэдний хувьд маш бодитой байдаг, тэр нь “чуулганы далбаанд явж”, өөрсдийн санаархлыг хэрэгжүүлэх боломжийг хүлээх явдал юм. Хэрвээ тэд зорилгодоо хүрч чадахгүй, хүсэл нь талаар болбол хэдийд ч чуулганыг орхиж магадгүй. Тэд хөдлөх тохиромжтой мөчийг хүлээх замаар боломж хайдаг—хэрвээ зорилго, амбиц, эсвэл хүсэл эрмэлзлээ хэрэгжүүлэх боломж олгох хүн, эсвэл тохиромжтой мөч байвал тэд тэр хүн юм уу тэр мөчийг яавч алдахгүй. Хэрвээ тэд боломж олж чадахгүй байсаар байвал урам хугарч, сэтгэл дундуур болж, чуулганыг орхихыг хүсдэг. Тиймээс ийм төрлийн хүн ч бас чуулган доторх аюултай хүнд тооцогдох бөгөөд тэднийг ялган таньж, зай барих ёстой. Өөр нэг илүү чухал зарчим бол, хэрвээ чи тухайн хүний нөхцөл байдал ямар болох талаар эргэлзэж байвал, эсвэл нөхцөл байдал нь маш төвөгтэй гэдгийг бүдэг бадаг мэдэрч байвал удирдагч, ажилчны хувьд ядаж л энэ хүнийг чухал албан тушаалд томилж болохгүй, байр суурь юм уу эрх мэдэлтэй байлгаж болохгүй, эсвэл чуулган дотор ямар нэг чухал ажил гүйцэтгүүлж болохгүй гэдгийг мэдэх ёстой. Хэрвээ чи тэднийг нэвт харж чадахгүй бол ажиглаж болно, гэхдээ яавч яаран, эсвэл эртдэж үйлдэл хийж болохгүй. Хэрвээ чи тэднийг нэвт харахаасаа өмнө тэдэнд байр суурь өгч, тэр ч бүү хэл чухал ажил хариуцуулбал туйлын мунхаг байна! Чи тэднийг нэвт харахгүй байх тусмаа чухал ажил даалгах нь бага байх ёстой, илүү болгоомжтой байж, тэднийг улам нарийн ажиглаж, хатуу хянах ёстой. Үнэндээ тэд үүрэг даалгавартай эсэхээс үл хамааран, төвөгтэй нөхцөл байдалтай ийм төрлийн хүмүүс эцсийн эцэст чуулганд удаан үлддэггүй. Яагаад гэвэл, эдгээр үл итгэгч зүрх сэтгэлдээ итгэлийн хэрэг явдлыг зэвүүцдэг. Бурхангүй үзэлтнүүд Бурхан оршин байдагт итгэдэггүй бөгөөд Бурхан, Бурханы ажил, эсвэл Бурханы үнэний илэрхийлэлтэй холбоотой юуг ч сонирхдоггүй. Тэд байнга тандаж байдаг: “Бурханд итгэснээр олж авах ашиг байна уу? Би үүнээс их мөнгө хийж, баяжиж чадах уу? Би ертөнцөд ашигладаг шигээ явуулга, заль мэхээ энд ашиглаж чадах уу?” Бурханы гэр эдгээр зүйлийг дэмждэггүй, харин үргэлж үнэнч шударга хүн байх тухай ярьдаг, мөн үүргээ хааш яаш, дурамжхан гүйцэтгэдэг хэн боловч ихэвчлэн засуулдгийг хараад тэд дургүйцдэг, Бурханы гэрт аз жаргалгүй, эрх чөлөөгүй санагддаг тул явах боломжийг үргэлж хайдаг. Хэрвээ үнэхээр Бурханы хонинуудын нэг, Бурханы сонгосон хүмүүсийн нэг мөн бол тухайн хүн Бурханд итгэх явцад байнга хэлэлцдэг үнэнийг 20, 30 жил хэлэлцсэн ч сонсохоос залхахгүй; насан туршдаа сонссон ч тэдэнд шинэлэг хэвээр санагдана. Тэд сонсох тусмаа эдгээр үнэнийг илүү тодорхой ойлгодог; сонсох тусмаа зүрх сэтгэл нь тэжээгддэг; сонсох тусмаа үнэнийг улам их хүсэн эрмэлздэг. Тэд эдгээр үгийг өдөр бүр сонсох байсан ч дуртайяа сонсох болно. Ялангуяа өөрсдөд нь тустай туршлагын гэрчлэл сонсох үедээ тэд яг л тансаг зоог хүртсэн мэт жаргалтай, сэтгэл хангалуун байдаг—алт олсноос ч илүү баяртай байдаг. Харин эдгээр үл итгэгч, эдгээр диаволын хувьд—ялангуяа төвөгтэй нөхцөл байдалтай энэ хүмүүсийн хувьд—үнэний талаарх нөхөрлөлийг сонсох тусмаа улам дургүй нь хүрдэг; сонсох тусмаа дотроо улам цухалдаж, зэвүүцдэг. Тэд эдгээр үгийг сонсохдоо уйтгартай, сонирхолгүй, залхмаар гэж боддог. Хэрвээ чи тэднийг суулгаад номлол сонсговол тэдэнд эрүү шүүлтэд орж байгаа мэт санагддаг. Тэд: “Та нар яагаад эдгээр үгийг сонсохдоо тансаг зоог хүртсэн мэт ингэтлээ их тааламжтай байдаг юм бэ? Би сонсохоороо яагаад ингэж их зэвүүцдэг юм бэ?” гэж хэлдэг. Удаан хугацаанд сонссоныхоо дараа тэд зүгээр сууж чадахаа больдог. Хэрвээ тэд удирдагч болж чадахгүй бол үүргээ гүйцэтгэх юм уу хатуу бэрхийг туулахыг хүсдэггүй бөгөөд цаг хугацаа өнгөрөхийн хэрээр энэ бүхэн утгагүй санагдаж, итгэлээ орхих бодол төрж эхэлдэг. Үл итгэгчид ингэж илчлэгддэг. Төвөгтэй нөхцөл байдалтай энэ хүмүүсийн тухайд, хэрвээ чи тэднийг ажиглах явцдаа хаанаас гаралтай нь сэжигтэй, нөхцөл байдал нь төвөгтэй гэдгийг олж мэдвэл ямар ч аргаар хамаагүй боломж хайж, тэднийг явахыг ятгах хэрэгтэй. Үнэнийг огт хүлээн авдаггүй ийм хүмүүсийн хувьд жаахан мэргэн ухаан гаргах шаардлагатай. Чи тэдэнд: “Чи баяжихыг хүсэж, албан тушаалтан болохыг мөрөөддөг—хэрвээ чи албан тушаалтан болохгүй насаараа явбал чамд үнэхээр хохиролтой шүү дээ! Чи албан тушаалтан болж, баяжиж, ертөнцийг хөөцөлдөх хэрэгтэй—тэнд л бодит ашиг тус бий. Чамд бизнесийн ухаан байна, чи албан тушаалтан байхаар заяагдсан хүн—хэрвээ чи ертөнцийг хөөцөлдвөл гарцаагүй баяжиж, албан тушаалтан болж чадна” гэж хэлж болно. Тэд үүнийг сонсоод, ижил санаатай хүнээ оллоо гэж бодоод: “Чиний түмэн зөв! Бурханд итгэх нь утгагүй юм шиг надад санагдаад байсан юм—чиний хэлсэн үг үнэхээр сэтгэлд хүрлээ. Итгэл үнэндээ зүгээр л сэтгэл зүйн нөлөөтэй; итгэсэн ч, итгээгүй ч ялгаагүй. Амьдрал богинохон—нүд ирмэхийн зуур өнгөрөх хэдхэн арван жил шүү дээ. Бурханд итгэдэг хүмүүстэй хамт байнга энд цагаа үрлээ гээд би юу ч олж аваагүй, үргэлж сэтгэл дундуур байдаг. Ингэх нь зүгээр л өөрийгөө хохироож байгаа хэрэг биш үү? Гадагшаа гарч их мөнгө хийх нь л үнэхээр чухал!” гэж хэлнэ. Тэд чиний хэлсэнтэй санал нийлнэ. Санал нийлмэгцээ, магадгүй нэг л өдөр тэд чуулганд үлдэх нь утгагүй гэж санагдсан учраас, дээрээс нь ажил төрөл нь бүтэхгүй, эсвэл ямар нэг бүтэлгүйтэл, саад бэрхшээл, засалт туулсан учраас зүгээр л өөрсдөө явна. Энэ сайхан биш гэж үү? (Тийм ээ. Энэ бол мэргэн арга барил.) Диаволуудыг чуулганаас явуулах амархан: Бодол санааг нь мэдээд авчихвал, тэдний хүсдэг зүйл байвал түүнийгээ хөөцөлдөхөд нь урамшуул. Ингэж чи тэднийг явахыг ятгаж чадна. Тэднийг гаргахын тулд аясаар нь ажилла. Ийм төрлийн үл итгэгчийг ингэж зохицуулна.

Хэрвээ төвөгтэй нөхцөл байдалтай ийм хүмүүс чуулганд олдвол тэднийг явахыг ятгах, эсвэл даруй зайлуулах ёстой; тэднийг үлдэхийг ятгах гэж бүү оролд. Яагаад болохгүй гэж? Нэг талаар, тэд чуулганд ямар ч сайн үүрэг гүйцэтгэдэггүй; нөгөө талаар, тэд Бурханы сонгосон хүмүүсийн тоонд яавч багтдаггүй. Түүнчлэн, тэд чуулганд үлдлээ ч эцсийн эцэст Бурханы үг, Бурханы ажил, эсвэл Бурханы гэсгээлт, шүүлтийг хүлээн авч, авралд хүрэх боломжгүй хэвээр байна. Хэрвээ тэд чуулганд үлдвэл чуулганы ажилд хор хөнөөлтэй байх бөгөөд биеийн хэмжээ багатай зарим ах эгчийг төөрөлдүүлж, нөлөөлж болзошгүй. Бурханы гэрийнхэн тэдэнд дургүйцдэг, харин тэд Бурханы гэрийн ах эгч нарыг мөн адил дургүйцэн хардаг. Тэд зүрх сэтгэлдээ Бурханы гэр, чуулган болон ах эгч нарт үргэлж дайсагнадаг. Тэгвэл Надад хэл дээ, хэрвээ чуулганд ийм дайсан, эсрэг талын хүн байвал та нар тавгүйтэх үү? (Тийм ээ.) Тиймээс ийм хүмүүсийг үлдээх гэж оролдохгүй байх нь хамгийн сайн. Тэднийг олж илрүүлмэгцээ даруй явахыг ятгах, зайлуулах, эсвэл хөөх хэрэгтэй. Сайн мэдээ номлох явцад ийм хүмүүстэй таарвал яаж зохицуулах ёстой вэ? (Зүгээр л зай барьж, үл тоо.) Ийм төрлийн хүнтэй таарах үедээ чи тэдэнд сайн мэдээ номлох ёсгүй. Тэд маш их дэгсдүүлж, үндэслэлгүй ярьдаг, нэлээд яриа боловч үнэндээ ямар ч авьяасгүй байдаг. Бурханы гэрт төвөгтэй нөхцөл байдалтай ийм төрлийн хүмүүс хэрэггүй; тэд Бурханы сонгосон хүмүүсийн тоонд багтдаггүй. Тэд одоо итгэлээ ч эрт орой хэзээ нэгэн цагт цэвэрлэгдэх л болно. Тиймээс сайн мэдээ номлож буй хүмүүс ийм хүмүүстэй таарахдаа зүгээр л орхих хэрэгтэй. Бурханы гэр ийм хүмүүсийг хүсдэг ч үгүй, таатай хүлээж авдаг ч үгүй. Энэ бол төвөгтэй нөхцөл байдалтай хүмүүсийг зохицуулах арга зам бөгөөд энэ бол зарчим юм. Мэдээж, энэ асуудлыг зохицуулахдаа сүр бадруулах шаардлагагүй; тухайн хүн төвөгтэй нөхцөл байдалтай хүмүүсийн ангилалд багтах эсэхийг чи тодорхой ойлгох ёстой. Хэрвээ илрэл нь ийм төрлийн хүнийхтэй таарч байвал тэднийг энэ бүлгийн эгнээнд оруулах ёстой. Гэхдээ хэрвээ хэн нэгэн хааяа л сайрхаж, дэмий ярьдаг, хэт их сайрхсанаас нь болоод төвөгтэй нөхцөл байдалтай гэж андуурагдсан ч үнэндээ Бурханд итгэх итгэл нь жинхэнэ, энэ ангилалд багтдаггүй бол сайн хүнийг хилсээр буруутгахаас зайлсхийхийн тулд энэ нөхцөл байдалд өөрөөр хандах шаардлагатай.

III. Үүргээ гүйцэтгэх үеийн хандлагад нь үндэслэх

Бид хүмүүсийг хүн чанарт нь үндэслэн ялган таних шалгуурын талаар ерөнхийдөө нөхөрлөж дууслаа. Өөр нэг шалгуур бий—хүмүүсийг үүргээ гүйцэтгэх үедээ гаргадаг хандлагад нь үндэслэн ялган таних. Бид өмнөх номлолуудад энэ шалгуурын талаар нэлээд их ярьсан тул энэ талаар дахиж ярих шаардлагагүй.

За тэгэхээр. Өнөөдрийн нөхөрлөл ингээд өндөрлөж байна. Баяртай!

Удирдагч, ажилчдын үүрэг хариуцлага (29)

15-р зүйл: Бүх төрлийн чухал ажилтнуудыг хамгаалж, гадаад ертөнцийн хөндлөнгийн нөлөөнөөс халхавчлан, ажлын янз бүрийн чухал зүйлсийг эмх цэгцтэй байдлаар явуулж чаддаг байлгахын тулд аюулгүй байдлыг нь хангах

Өнгөрсөн удаа удирдагч, ажилчдын үүрэг хариуцлага гэдэг сэдвийн талаар нөхөрлөхдөө бид хаана орхисон билээ? (Өнгөрсөн удаа бид удирдагч, ажилчдын арван дөрөв дэх үүрэг хариуцлага дахь, төрөл бүрийн хүнийг хүн чанарт нь үндэслэн ялган танихтай холбоотой сүүлийн гурван илрэлийн талаар голчлон нөхөрлөсөн. Энэ гурван илрэл нь: Хулчгар, сэжигч байх, асуудал тарих хандлагатай байх, төвөгтэй нөхцөл байдалтай байх юм.) Удирдагч, ажилчдын арван дөрөв дэх үүрэг хариуцлагын сүүлийн гурван сэдвийн талаар бид өнгөрсөн удаад нөхөрлөж дууссан тул өнөөдөр арван тав дахь үүрэг хариуцлагын талаар нөхөрлөе. Арван тав дахь үүрэг хариуцлага нь юу вэ? (15-р зүйл: Бүх төрлийн чухал ажилтнуудыг хамгаалж, гадаад ертөнцийн хөндлөнгийн нөлөөнөөс халхавчилж, янз бүрийн чухал ажлыг эмх цэгцтэй байдлаар явуулж чаддаг байлгахын тулд аюулгүй байдлыг нь хангах.) “Бүх төрлийн чухал ажилтнуудыг хамгаалж, гадаад ертөнцийн хөндлөнгийн нөлөөнөөс халхавчлан, аюулгүй байдлыг нь хангах.” Энэ үүрэг хариуцлага нь удирдагч, ажилчдын үүрэг хариуцлагын өөр нэг талыг хамардаг; мөн энэ нь удирдагч, ажилчдын сайн гүйцэтгэх ёстой тодорхой ажил юм. Энэ ажил юутай холбоотой вэ? (Бурханы сонгосон хүмүүсийг аюулгүй байлгахтай холбоотой.) Энэ нь хувийн аюулгүй байдлын асуудалтай холбоотой. Энэ сэдэв чуулганы ажилд байнга тулгардаг бус уу? Та нарт энэ сэдэв танил бус байна уу? (Үгүй.) Хятад ах, эгч нарт энэ сэдэв танил байгаа, учир нь Хятадын нийгмийн орчинд итгэгчид хавчигдаж, баривчлагддаг бөгөөд үүргээ гүйцэтгэхэд болон амьдралын бүхий л талбарт аюулгүй байдлын баталгаа хэрэгтэй байдаг. Тиймээс энэ ажил нь удирдагч, ажилчдын үүрэг хариуцлагын цар хүрээнд багтдаг; энэ бол хийж ч болох, хийхгүй ч байж болох зүйл биш. Аливаа улс орон шашин шүтэх эрх чөлөөтэй эсэхээс үл хамааран, янз бүрийн чухал үүрэг гүйцэтгэдэг ажилтнуудыг зөв зохистой байршуулж зохицуулах нь удирдагч, ажилчдын заавал хийх ёстой тодорхой ажил юм. Энэ ажлын гол зүйл, эсвэл тодорхой шаардлага ялгаатай байж болох ч үндсэндээ ах эгч нар үүргээ аюулгүй, найдвартай гүйцэтгэж чадах эсэх, үүргээ гүйцэтгээд үр дүнг баталгаажуулж чадах эсэхтэй энэ нь хамаатай юм. Тиймээс, ардчилсан улсад амьдардаг гээд энэ ажлыг бүү цалгардуул, өөрт чинь хамаагүй гэж бүү үз. Та нарын амьдарч буй улсын засаглалын тогтолцоо, эсвэл тэнд итгэгчдийг хяхан хавчдаг эсэхээс үл хамааран, энэ ажил нь удирдагч, ажилчдын үүрэг хариуцлагын цар хүрээнд багтдаг; энэ бол удирдагч, ажилчдын гүйцэтгэх ёстой ажил—хэн ч үүнээс чөлөөлөгдөхгүй, үүнийг “нэмэлт” ажил гэж үзэж болохгүй. Тэгэхээр өнөөдөр энэ сэдэвтэй холбоотой янз бүрийн асуудлыг бүгдийг нь нөхөрлөцгөөе.

Чухал ажилтнуудын цар хүрээ

Эхлээд, арван тав дахь үүрэг хариуцлагад дурдсан “бүх төрлийн чухал ажилтнууд” гэдэг нь юуг хэлдгийг харцгаая. Энэ бидний нөхөрлөх ёстой сэдэв мөн биз дээ? (Мөн.) Тэгвэл “бүх төрлийн чухал ажилтнууд” гэж юуг хэлдэг вэ? Эхлээд энэ ажилд хамрагдах хүмүүсийн цар хүрээг тогтооё. Хэн хэлэх вэ? (Бүх төрлийн чухал ажилтнуудад видеоны баг, кино продакшны баг, хянан засварлах баг, магтан дууны баг болон бусад чухал үүрэг гүйцэтгэдэг ах, эгч нар багтдаг. Дээр нь нэмээд, янз бүрийн чухал ажилд гол үүрэг гүйцэтгэдэг зарим ах, эгч, түүнчлэн баг тус бүрийн зааварлагч нар орно.) Үүн дээр өөр хэн нэмэх вэ? (Бас удирдагч, ажилчид багтана.) Удирдагч, ажилчдыг үнэхээр сайн хамгаалах ёстой. Өөр хэн байна? (Санхүүгийн ажилтан гэх мэт арын албаны ажил хариуцсан чухал ажилтнууд бас бий.) (Бурханд итгэж, үүрэг гүйцэтгэдгийн улмаас эрэн сурвалжлагдаж байгаа, эсвэл цагдаад бүртгэлтэй ах, эгч нарт ч бас хамгаалалт хэрэгтэй.) Энэ бол өөр нэг ангилал бөгөөд тусгай бүлэг юм. Нийт хэдэн ангилал байгааг дүгнэе. Нэгдүгээр ангилалд удирдагч, ажилчид багтана. Хоёрдугаар ангилал нь Бурханы гэрийн янз бүрийн ажилд зайлшгүй шаардлагатай ажилтнууд, ялангуяа янз бүрийн ажлын багийн удирдагч, зааварлагч нар болон хэв чанар сайтай, сүнслэг ойлголттой, зарчмыг ухамсарлаж, чухал ажлыг бие даан хариуцаж чаддаг ажилтнуудаас бүрддэг. Янз бүрийн ажлыг хариуцсан олон төрлийн ажилтан байдаг, тухайлбал, бичвэрт суурилсан ажил, магтан дууны ажил, кино продакшны ажил гэх мэт, мөн сайн мэдээ номлодог, гэрчлэл хийдэг, эсвэл сайн мэдээний командлагчаар ажилладаг хүмүүс зэрэг багтдаг. Түүнчлэн, үүнд санхүү, хадгалалт, гадаад ажил хэрэг хариуцсан ажилтнууд багтана. Энэ хүмүүс чуулганы ажилд туслах үүрэг роль гүйцэтгэдэг бөгөөд зайлшгүй шаардлагатай; тэд бүгд янз бүрийн ажил хариуцсан ажилтнуудын нэг хэсэг юм. Энэ бол хоёр дахь том ангилал. Гурав дахь том ангилалд чуулганы аюултай ажилд оролцдог хүмүүс багтана. Ялангуяа шашин шүтэх эрх чөлөөгүй дарангуй дэглэмтэй улс орнуудад ном хэвлэх, ном тээвэрлэх, чуулганы эд хөрөнгийг хадгалах, мөн чухал үүрэг гүйцэтгэж буй ажилтнуудыг хүлээн авч, байршуулж төвхнүүлэх зэрэг туйлын аюултай зарим ажил байдаг. Өөр ямар хүмүүс багтдаг вэ? (Гадуур мэдээлэл дамжуулдаг зарим арын албаны ажилтнууд бас байдаг; тэдний гүйцэтгэдэг үүрэг ч бас харьцангуй аюултай.) Энэ хүмүүс ч бас аюултай ажил хийдэгт тооцогдоно. Гэхдээ энэ хүмүүс уг ажлыг хааяа нэг хийдэггүй нь лавтай; харин ч тэд мэдээлэл дамжуулах, ажлын зохицуулалт хуваарилах, Бурханы гэрийн бүх видео, кино, номлолын бичлэгийг тараах гэх мэт эдгээр чухал, аюултай ажлыг гүйцэтгэхдээ мэргэшсэн байдаг. Шашин шүтэх эрх чөлөөгүй дарангуйлагч улс орнуудад Бурханы сонгосон хүмүүсээс хэн нь чухал үүрэг гүйцэтгэж, аюултай ажил хийж байгааг удирдагч, ажилчид сайн мэдэж байх ёстой. Товчхондоо, энэ хүмүүс ч бас нэг төрлийн чухал ажилтнууд бөгөөд удирдагч, ажилчид тэдний аюулгүй байдлыг онцгойлон анхаарах ёстой; үүнийг хайхралгүй орхиж болохгүй. Энэ бол гурав дахь ангилал. Дөрөв дэх ангилал бол чуулганы ажилд зайлшгүй шаардлагатай өөр нэг бүлэг юм. Энэ хүмүүс сайн мэдээ номлох, номлол өгөх, чуулганыг услах, тодорхой нэг ажлыг зохион байгуулах хариуцлага хүлээхдээ чадамгай байх гэх мэт онцгой ур чадвар, билиг авьяастай байдаг. Энэ хүмүүс удирдагч, ажилчид, янз бүрийн ажлын зааварлагч нар, эсвэл аюултай ажил хийдэг хүмүүс байж болно. Ийм хүмүүс байхгүй бол тэдний зохицуулдаг чухал ажил тасалдаж, өөр хэн ч тэдний үүрэг ролийг гүйцэтгэж чадахгүй. Тиймээс энэ хүмүүсийг хамгаалж, аюулгүй байдлыг нь хангах ёстой. Энэ бол нэг ангиллын хүмүүс. Өөр нэг ангилал бол шашныг хавчдаг улс орнуудад Бурханд итгэдгээсээ болоод эрэн сурвалжлагдаж байгаа, эсвэл цагдаад бүртгэлтэй хүмүүс юм. Баривчлах зөвшөөрлийнх нь хамрах хүрээ, чуулганд хариуцдаг тусгай ажлаас нь үл хамааран, Бурханд итгэж, үүргээ гүйцэтгэснийхээ төлөө эрэн сурвалжлагдаж байгаа л бол удирдагч, ажилчид тэднийг хамгаалах арга замыг олж, үүргээ гүйцэтгэхэд харьцангуй аюулгүй газарт тэднийг байршуулж зохицуулах ёстой. Шашин шүтлэгийг хавчдаг бүх улс орны дотроос Хятадын хавчлага хамгийн хүнд. Хятадын янз бүрийн муж, бүс нутаг даяар олон хүн баривчлагдаж, эрэн сурвалжлагдаж, гэртээ харих боломжгүй болсон. Дэлхий даяар, тив болгонд Хятад шиг шашин шүтлэгийг хавчдаг зарим улс орон байдаг бөгөөд эдгээр улс оронд ч бас Төгс Хүчит Бурханыг хүлээн авснаасаа болж хавчлагад өртөж, гэртээ харих боломжгүй болсон хүмүүс бий. Хавчигдаж, гэртээ харих боломжгүй болсон энэ хүмүүсийн хувьд удирдагч, ажилчид тэднийг бүтэн цагийн үүрэгтэй чуулганд аль болох хурдан байршуулахаар зохицуулах ёстой. Удирдагч, ажилчид тэднийг орон нутгийн нөхцөл байдалд нийцүүлэн харьцангуй аюулгүй орчинд үүргээ гүйцэтгэх боломжтой болгож суурьшуулах ёстой. Энэ бол сайн хийх ёстой эн тэргүүний ажил юм. Баривчлагдсан, эсвэл эрэн сурвалжлагдаж буй энэ хүмүүс бол хамгаалалт шаардлагатай тав дахь ангиллын ажилтнууд юм. Янз бүрийн чухал ажил хариуцсан ажилтнуудын дунд өөр нэг онцгой ангилал бий. Энэ хүмүүс одоогоор удирдагч, ажилчин биш, аюултай ажилд оролцдоггүй байж болох ч өмнө нь олон үүрэг гүйцэтгэж байсан, ажил нь өргөн хүрээг хамарч байсан. Тэд зочин хүлээн авдаг олон гэр бүлийг мэддэг, мөн чухал үүрэг гүйцэтгэж буй зарим ажилтныг мэддэг. Тиймээс хэрэв ийм хүмүүс баривчлагдвал чуулганы ажилд гамшиг авчрах болно. Энэ хүмүүсийг “мэдээлэлтэй хүмүүс” гэж хэлэх ёстой, тэднийг бүх төрлийн чухал ажилтнуудын тоонд ч оруулах ёстой. Удирдагч, ажилчид тэдний аюулгүй байдлыг хангах ёстой бөгөөд ингэх нь Бурханы сонгосон бүх хүний аюулгүй байдлыг хамгаалж, чуулганы ажлын хэвийн үйл ажиллагааг хангах зорилготой юм. Ялангуяа энэ ангиллын зарим хүн нэлээд хайнга байдаг; тэд болгоомжилж мэддэггүй, мэргэн ухаан ч багатай. Үргэлж сэтгэл хөөрөлдөө хөтлөгдөн гадуур бодлогогүй зүйл хийх хандлагатай байдаг. Хэзээ ч баривчлагдаж, тамлуулж үзээгүй тул учирч болох аюул, ямар нэг зүйл буруугаар эргэвэл гарч болох үр дагаврыг мэддэггүй, тэр үр дагавар нь ямар ноцтой болохыг бүр ч ойлгодоггүй. Тэд зүгээр л Бурханд итгэж байгаа болохоос муу зүйл хийгээгүй гэж боддог тул юунаас ч айдаггүй. Үүний үр дүнд, орон нутагт хэсэг хугацаанд ажилласны дараа тэд нэлээд танигдаж, засгийн газрын ажиглалтад орж магадгүй. Ингэвэл аюултай биш гэж үү? Тэд баривчлагдмагцаа тамлуулж байцаагдахыг тэсвэрлэж чадахгүй бол Иудас болж, ах эгч нараасаа урваж магадгүй. Ингэх нь чуулганд үлэмж их хохирол учруулж, бусад ах эгч нарыг татан оролцуулж, тэднийг баривчлагдах, шоронд хоригдох эрсдэлд оруулах ба энэ нь чуулганы янз бүрийн ажилд ноцтой нөлөөлнө. Тиймээс чуулган ийм хүмүүсийг хамгаалах явдлыг мөн эн тэргүүнд тавих ёстой. Хэрэв орон нутагт тэднийг нуух аюулгүй газар олдохгүй бол харьцангуй аюулгүй өөр газарт шилжүүлж үүргийг нь гүйцэтгүүлэх ёстой. Энэ бол өөр нэг ангиллын хүмүүс юм. Нөхцөл байдлынх нь онцлогоос шалтгаалан удирдагч, ажилчид тэднийг байршуулж зохицуулах шаардлагатай тул тэднийг ч бас бүх төрлийн чухал ажилтнуудын тоонд оруулдаг. Нийт хэдэн ангиллын хүмүүс байна вэ? (Зургаан ангилал. Нэгдүгээр ангилал нь удирдагч, ажилчид. Хоёрдугаарх нь Бурханы гэрт янз бүрийн ажлыг зохицуулдаг зайлшгүй шаардлагатай ажилтнууд болох зааварлагч нар, багийн удирдагчид, сайн мэдээний командлагчид; ажил хариуцаж чадах хүмүүсээс бүрддэг. Гуравдугаар ангилал нь чуулганы аюултай ажлыг эрхэлдэг ажилтнууд. Дөрөвдүгээрт, онцгой ур чадвар, билиг авьяастай хүмүүс. Тавдугаар ангилал нь цагдаад бүртгэлтэй, мөшгөгдөж байгаа, эрэн сурвалжлагдаж буй хүмүүсээс бүрдэнэ. Зургаадугаар ангилал бол мэдээлэлтэй хүмүүс.) Янз бүрийн ажилд оролцдог бүх чухал ажилтнуудыг бид үндсэндээ ярилцлаа, гэхдээ нэмэх нэг ангилал бий: Чуулган дахь аливаа ах, эгч үүргээ гүйцэтгэхээр гадуур явах, баривчлагдах, эсвэл өөр ямар нэгэн гэнэтийн нөхцөл байдалтай тулгарсны улмаас насанд хүрээгүй хүүхдээ асарч чадахгүй бол удирдагч, ажилчид эдгээр хүүхдийг тохиромжтой айлд байршуулж, амьдрах нөхцөлөөр хангах ёстой. Энэ ч бас онцгой ажил юм. Хэдийгээр энэ ажил чуулганы ажилд хамаарахгүй, зөвхөн онцгой нөхцөл байдлаас үүдэн гардаг ч удирдагч, ажилчид эдгээр насанд хүрээгүй хүүхдийг тохирсон газарт нь байршуулах ажлыг зохицуулах хариуцлагыг үүрэх ёстой. Хэрэв тэдэнд тохиромжтой хамаатан садан байхгүй, эсвэл хамаатан садан нь шүтлэггүй хүмүүс бөгөөд тэднийг авахыг хүсэхгүй байгаа бол чуулган тэднийг хүлээн авах ёстой. Чуулган тэдэнд тохирсон, гэртээ байлгах айл зохицуулаад зогсохгүй, тэдний асаргааг хариуцах ах, эгч нарыг томилох ёстой. Тохиромжтой орон байрыг зохицуулсны дараа, хэрэв тэд Бурханд итгэвэл мэдээж туйлын сайн хэрэг бөгөөд тэд насанд хүрээд чуулганд үүрэг гүйцэтгэж болно. Хэрэв тэд Бурханд итгэдэггүй бол насанд хүрч, нийгэмд орох үедээ чуулгантай цаашид холбоогүй болж, бидний хариуцлага биелнэ. Бид цаашдынх нь асуудалд санаа зовох шаардлагагүй. Ингэх нь тохиромжтой юу? (Тийм.) Хэдийгээр энэ ажил чуулганы янз бүрийн ажилд хамаарахгүй ч удирдагч, ажилчдын үүрэг хариуцлагын цар хүрээнд багтах ёстой. Чуулганд үүргээ гүйцэтгэж буй хүмүүсийн хүүхдүүдийг байршуулах шаардлагатай болбол удирдагч, ажилчид нөхцөл байдлыг мэдэхгүй байгаа л биш бол үүнийг үл тоож болохгүй. Тэд энэ талаар мэдэж байгаа бол асууж лавлаж, зохицуулж, тэднийг зохих газарт нь байршуулж зохицуулах хариуцлагыг хүлээх ёстой. Удирдагч, ажилчид үүргээ гүйцэтгэж буй ах эгч нарыг—ялангуяа чухал ажил хийж буй хүмүүсийг ийм хэрэг явдалд санаа зовохооргүй байлгах ёстой. Энэ ажлыг сайн гүйцэтгэх нь хэцүү биш, тийм үү? (Тийм ээ, хэцүү биш.) Дор хаяж зургаан ангиллын чухал ажилтнууд байна. Долоо дахь нь нэмэлт ангилал, маш онцгой нөхцөл байдлыг төлөөлдөг. Эхний зургаан ангилалд тоймлосон янз бүрийн ажилтнууд пасторын харьяа бүрд, улс орон бүрд бүгд байх албагүй. Гэхдээ, аль улс оронд байхаас үл хамааран, удирдагч, ажилчид болон чухал үүрэг гүйцэтгэж буй хүмүүсийг хамгаалах нь нэн чухал ажил юм. Энэ бол чуулганы бүх удирдагч, ажилчдын анхаарал тавих ёстой ажил, тэдний сайн биелүүлэх ёстой хариуцлага юм.

Чухал ажилтнуудыг гадаад ертөнцийн хөндлөнгийн нөлөөнөөс халхавчлах

I. Зочин хүлээн авагч гэр бүлд тавигдах аюулгүй байдлын шаардлага

Бид чухал ажилтнууд хэн болохыг тодруулсан болохоор удирдагч, ажилчдын хийх ёстой тодорхой ажил—тухайлбал бүх төрлийн чухал ажилтнуудыг хамгаалж, гадаад ертөнцийн хөндлөнгийн нөлөөнөөс халхавчлан, аюулгүй байдлыг нь хангах ажлыг харцгаая. Тэгвэл тэднийг гадаад ертөнцийн хөндлөнгийн нөлөөнөөс үр дүнтэй халхавчилж, удирдагч, ажилчид хариуцлагаа биелүүлсэн гэж тооцогдохын тулд ямар тодорхой ажил хийх шаардлагатай вэ? Тодорхой ажил гүйцэтгэх тухайд зарим удирдагч, ажилчид хэцүү байдалд орж, толгойгоо маажин бухимдаж, яаж ажиллахаа мэдэхгүй болдог. Энэ чухал ажилтнуудыг байршуулан зохицуулахад нэг чухал зарчим бий: Тэдний аюулгүй байдлыг хангахын тулд гадаад ертөнцийн хөндлөнгийн нөлөөнөөс халхавчлах ёстой. Чухал ажилтнуудыг ах эгч нарын гэрт байршуулах уу, эсвэл түрээсийн байранд байршуулах уу гэдгээс үл хамааран, гол нь тэдний аюулгүй байдлыг хангах ёстой. Тэдний аюулгүй байдлыг хангана гэдэг нь тэднийг гадаад ертөнцийн хөндлөнгийн нөлөөнөөс халхавчилна гэсэн үг юм. Тэгвэл тэднийг гадаад ертөнцийн хөндлөнгийн нөлөөнөөс халхавчлахын тулд удирдагч, ажилчид юу хийх ёстой вэ? Чухал үүрэг гүйцэтгэж буй хүмүүсийг тохиромжтой газар байршуулж зохицуулахыг энэ нь шаарддаг. Үүнийг хоёр талаас нь харцгаая: Нэг нь зочин хүлээн авагч гэр бүлийн дотоод орчин, нөгөө нь гадаад орчин юм. Дотоод орчны тухайд бол, нэгдүгээрт, гэрийн эзэн нь жинхэнэ итгэгч, зочин хүлээн авахад бэлэн, нууц хадгалж чаддаг, болгоомжтой ажилладаг, гадаад ертөнцтэй ухаалгаар харьцдаг байх ёстой. Ямар нэгэн онцгой нөхцөл байдал үүсвэл хэрхэн хариу үйлдэл үзүүлэхээ мэддэг байх ёстой; идэвхгүй байхын оронд идэвх санаачилгатайгаар зохицуулж, шийдвэрлэж чаддаг байх ёстой. Үүнээс гадна, тэд орон нутагтаа дажгүй нэр хүндтэй, эсвэл магадгүй нэр нөлөө, холбоо сүлбээтэй байх ёстой. Нөлөөгүй байсан ч ядаж л байр сууриа мэддэг, зөв шударгаар амьдардаг, хэзээ ч асуудал тарьдаггүй, сэжигтэй хүмүүсийг гэртээ дууддаггүй хүмүүс байх ёстой. Тэд маажан тоглодог, архи уудаг найз нөхөдтэй байх ёсгүй. Түүнчлэн, гадаад ертөнц болон хөршүүдтэйгээ харьцах харилцаа нь харьцангуй хэвийн байх ёстой. Тэд ямар нэгэн өрийн маргаанд орооцолдоогүй, хөршүүдтэйгээ зөрчилдөөнгүй байх ёстой. Өөрөөр хэлбэл, гэрийн орчин нь харьцангуй нам гүм, гэрийн эзний харилцаа нь төвөгтэй биш, маш цөөн гадны хүмүүс гэрт нь ирж үймүүлдэг байх гэх мэт—бүх талаар тохиромжтой байх ёстой. Цаашилбал, гэрийн эзний хүүхдүүд, хамаатан садан нь Бурханд итгэхийг нь дэмждэг, эсвэл ядаж л ах эгч нарыг гэртээ хүлээн авахыг нь эсэргүүцдэггүй, мэдээж ийм зүйлийн талаар гадуур бодлогогүй ярьдаггүй байх ёстой. Зарим хүн: “Энэ бүх шалгуурыг хангасан зочин хүлээн авагч гэр бүлийг олоход амаргүй!” гэж хэлж магадгүй. Харьцангуй тохиромжтой газар олох гэж үүнийг хэлнэ; туйлын төгс байх шаардлагагүй. Ядаж л амьдрах орчин нь тохиромжтой—нам гүм, гадны нөлөөгүй байх ёстой бөгөөд ингэвэл чухал ажилтнуудыг гадаад ертөнцийн хөндлөнгийн нөлөөнөөс халхавчлах шаардлагыг хангана. Зарим зочин хүлээн авагч гэр бүлд, гэр бүлийн гишүүн бүр итгэгч биш боловч зочин хүлээн авч буй хүн нь гэр бүл дотроо нэр хүндтэй бөгөөд шийдвэр гаргадаг. Тэдний шүтлэггүй хүүхдүүд, хамаатан садан нь Бурханд итгэх итгэлд нь, ах эгч нарыг хүлээн авахад нь саад хийж зүрхлэхгүй; дотроо санал нийлэхгүй байсан ч энэ мэдээллийг гэр бүлээс гадуурх хүмүүст хуваалцаж зүрхлэхгүй. Хэрэв ямар нэг зүйл үнэхээр тохиолдвол тэд хамгаалалтаар хангаж тусалж ч чадна. Ийм маягаар, ийм зочин хүлээн авагч гэрт байрлаж буй ах эгч нар ч бас гадаад ертөнцийн хөндлөнгийн нөлөөнд өртөхгүй байж чадна. Зарим тохиолдолд, гэрийн эзэн нь хулчийж, хүүхдүүд нь Бурханд итгэдгийг нь ил болгочих вий, хөршүүд нь итгэдгийг нь олж мэдээд мэдээлчих вий, тэр тусмаа асуудал буруугаар эргэж, баривчлагдах вий гэж айдаг. Тэд ах эгч нарыг гэртээ хүлээн авч эхэлмэгцээ өдөр бүр сэтгэл нь түгшиж, өдөр хоол идэж, шөнө унтаж чадахгүй, бүхэл өдөржингөө хулгайч мэт айж, түгшдэг. Засгийн газар өрхийн бүртгэл шалгахаар төлөвлөж байгаа, эсвэл төрийн албан хаагчид янз бүрийн шалтаг тоочин гэрт нь ямар нэг зүйл хийхээр ирж байгаа гэх мэт сураг сонсох бүрдээ тэд асар их айж, өөрсдөө хэрэгт холбогдохгүйн тулд ах эгч нарыг яаралтай явуулахыг байнга хүсдэг. Ийм газар хүн хүлээн авахад тохиромжгүй тул ах эгч нар ийм зүйл харвал нэн даруй нүүх ёстой; ийм газрыг хэд хоног түр байрлахад л ашиглаж болно. Хэрэв гэрийн эзний хүүхдүүд, хамаатан садан, найз нөхөд нь гэрийн эзэн итгэгчдийг гэртээ хүлээн авч байгааг олж мэдээд, үймүүлэхээр ирж, тэр ч бүү хэл ах эгч нарыг цагдаад тушааж магадгүй ёрын муу хүмүүс бол энэ нь хэтэрхий аюултай. Ийм зочин хүлээн авагч гэр бүлд байрлахад тохиромжгүй. Зарим эцэг эх хүүхдүүдийнхээ өмнө боол шиг авирладаг; тэд “Зүгээр ээ, миний хүүхдүүд миний үгэнд ордог” гэж хэлж болох ч үнэндээ хүүхдүүдийнх нь дуулгавартай байдал нөхцөл байдлаас шалтгаалдаг. Өөрсдийнх нь ашиг сонирхол хөндөгдөх үед хүүхдүүд нь тэдний үгэнд орохгүй. Тийм хүн ах эгч нарыг гэртээ хүлээн авч байгаагаа хүүхдүүддээ мэдэгдэж зүрхлэхгүй. Хэрэв хүүхдүүд, эсвэл хамаатан садан нь олж мэдвэл ах эгч нарыг зайлшгүй хөөнө, гэрийн эзэн тэднийг зогсоож чадахгүй—тэрээр өөрийнхөө гэрт эцсийн шийдвэрийг гаргадаггүй. Ийм хүн зочин хүлээн авахад тохирохгүй; зочин хүлээж авах хүсэл эрмэлзэлтэй байж болох ч эр зориг дутдаг. Хулчгар хүн үнэхээр зочин хүлээн авч зүрхлэх үү? Хэрэв чи ах эгч нарын аюулгүй байдлыг хангаж чадахгүй бол энэ үүрэгт тохирохгүй—үүнд сайн дураараа оролцох ёсгүй, удирдагч, ажилчдад хоосон амлалт өгөх ёсгүй, энэ үүргийг ч хүлээж авах ёсгүй. Удирдагч, ажилчид ах эгч нарыг ийм айлд байлгахаар зохицуулбал энэ нь тохиромжтой гэж та нар бодож байна уу? (Үгүй.) Туйлын тохиромжгүй. Ах эгч нарыг аюулын ам руу бүү илгээ. Ах эгч нар өөр газарт нэлээд аюулгүй байх байсан байж болзошгүй; хэрэв чи тэднийг ийм хүний гэрт байршуулахаар зохицуулж, хүүхдүүд, эсвэл хамаатан садан нь шүтлэггүй хүмүүс бөгөөд итгэгчид байрлаж байгааг мэдмэгцээ тэднийг мэдээлж, цагдаад тушааж, улмаар амь насанд нь аюул учруулж болзошгүй бол тэр гэрийн эзэнд гай зовлон тохиолдох биш үү? Гэрийн эзэн ийм нөхцөл байдалд ах эгч нарыг хамгаалахын тулд амиа эрсдэлд оруулахад бэлэн байж, тэдний аюулгүй байдлыг үр дүнтэй хангаж чаддаг, ерөнхийдөө боломжийн мэргэн ухаан харуулдаг бол тухайн зочин хүлээн авагч гэр бүл тохиромжтой сонголт хэвээр байж болно. Харин хэрвээ тэд ах эгч нарыг хамгаалахын тулд амиа эрсдэлд оруулж чадахгүй, гэр бүлийнх нь шүтлэггүй хүмүүс ах эгч нарыг мэдээлж, цагдаад тушаана гэж сүрдүүлэх үед ямар ч шийдэл байхгүй, хуяг дотроо толгойгоо нуудаг яст мэлхий шиг хулчийж, ах эгч нарыг хамгаалахгүй, тэднийг тушаахыг шүтлэггүй хүмүүст зөвшөөрдөг бол ийм айл хүн хүлээн авахад тохиромжгүй. Ах эгч нар тэнд хэд хоног түр байрлаад, тохиромжтой газар олдмогц нэн даруй нүүвэл тэрийг тэвчиж болох юм. Ийм айлд удаан хугацаагаар байрлаж үүргээ гүйцэтгэх нь тохиромжгүй. Гэрийн эзэн ядаж л ах эгч нарын аюулгүй байдлыг хамгаалж чаддаг байх ёстой—энэ бол гэрийн эзэнд тавигдах нэг шаардлага юм. Үүргээ гүйцэтгэж буй хүмүүс гадаад ертөнцийн хөндлөнгийн нөлөөнд өртөхгүй байхын тулд нэгдүгээрт, амьдрах орчин нь тохиромжтой байх ёстой; түүнчлэн гэрийн эзний өөрийнх нь нөхцөл байдал ч бүх талаар тохиромжтой байх ёстой—өөрөөр хэлбэл, тэд чухал ажилтнуудыг гадаад ертөнцийн хөндлөнгийн нөлөөнөөс халхавчилж чаддаг байх ёстой. Зөвхөн ингэж чаддаг байж гэмээ нь удирдагч, ажилчид чухал ажилтнуудыг тэдний гэрт байршуулахаар зохицуулж болно. Хэрэв гэрийн эзэн итгэл багатай, чадваргүй, ноён нуруугүй, өөрийнхөө гэрт эцсийн шийдвэрийг гаргаж чаддаггүй, шүтлэггүй үр хүүхэд, хамаатан садных нь хэн нь ч ирээд түүнийг захирч чаддаг бол энэ нь нэлээд төвөгтэй. Ийм газар зочин хүлээн авахад туйлын тохиромжгүй. Гэр нь том, олон өрөөтэй, тав тухтай орчинтой, бусад нөхцөл нь сайн байсан ч гэсэн зочин хүлээн авахад мөн л тохиромжгүй. Зөвхөн амьдрах орчин тохиромжтой байх нь хангалтгүй; гэрийн эзэн ч бас тохиромжтой байх ёстой. Гол нь гэрийн эзэн юун түрүүнд гэртээ хүлээн авч буй үүрэг гүйцэтгэгч ажилтнуудыг гадаад ертөнцийн хөндлөнгийн нөлөөнөөс халхавчилж чаддаг байх ёстой. Тэр үед л амьдрах орчныг нь харгалзан үзэх ёстой. Жижиг зайтай, интернет муутай, хоол хүнс энгийн, усны хангамж тухгүй гээд арай тааруу орчин байсан ч хүлээн зөвшөөрөгдөнө. Гэрийн эзэн тохиромжтой, аюул тулгарахад хариу арга хэмжээ авч, янз бүрийн төвөгтэй нөхцөл байдлыг зохицуулж чаддаг, ялангуяа ямар нэгэн онцгой нөхцөл байдал үүсэхэд зөв зохицуулж, ах эгч нарын аюулгүй байдлыг хамгаалж чаддаг л бол гэрийн эзний хувьд стандартад нийцнэ. Зочин хүлээн авагч гэр бүлийн амьдрах орчинд тавих бидний шаардлага өндөр биш; хамгийн чухал зүйл бол аюулгүй байдлыг хангаж чаддаг байх явдал. Энэ талаар дэлгэрэнгүй ярих шаардлагагүй.

II. Оршин суугаа газрын орчинд тавигдах шаардлага

Зочин хүлээн авагч гэр бүлийн оршин суугаа газрын гадаад орчин аюулгүй эсэх нь удирдагч, ажилчдын хамгийн түрүүнд бодолцох ёстой зүйл юм. Зочин хүлээн авагч гэр бүлийн нөхцөл байдал ямар байх, оршин суугаа газар нь ах эгч нарынх уу, түрээснийх үү гэдгээс үл хамааран, тухайн газрын гадаад орчин аюулгүй эсэхийг бодолцох хэрэгтэй; энэ бол хамгийн чухал зүйл. Юун түрүүнд, тухайн зочин хүлээн авагч гэр бүл Бурханд итгэдгээрээ нэрд гараагүй, Нийтийн Аюулгүй Байдлын Товчоонд итгэлийнх нь талаар ямар ч бүртгэл байхгүй бол тохиромжтой. Хэрвээ өмнө нь ах эгч нар тэнд цугларахад хөршүүд нь засгийн газарт мэдээлдэг байсан, мөн тэр гэр бүлд танихгүй хүмүүс байнга цуглардгийг засгийн газар аль хэдийн мэддэг болсон бол тэр газар зочин хүлээн авахад тохиромжгүй. Хэрвээ түрээслэх бол ийм айлын байрыг түрээслэх нь бас тохиромжгүй. Энэ бол нэг тал нь. Түүнчлэн, зарим газарт нийтийн аюулгүй байдал тааруухан, дээрэм, аллага болон бусад төрөл бүрийн хэрэг байнга гардаг. Оршин суугчид нь ч гэсэн харьцангуй төвөгтэй хүмүүс байдаг бөгөөд цагдаа нар байнга очиж, өрхийн бүртгэл, иргэний үнэмлэх шалгаж, эрүүгийн хэргийн сэжигтнүүдийг мөрдөн шалгах зэрэг зүйл хийдэг. Надад хэлээч, та нар ийм газарт байвал байнга саад тотгорт өртөхгүй гэж үү? (Тэгнэ.) Ийм газар амьдрахад бас тохиромжгүй. Цагдаа нар хэд хоноод л хаалга тогшиж, ойр орчимд хулгай, аллага гарсан гээд мөрдөх ажиллагаанд хамтран ажиллахыг хүсэж, гэмт хэрэгтнийг харвал нэн даруй мэдэгдээрэй гэж хэлдэг. Цагдаа нар үргэлж элдэв шалтаг тоочин хаалга тогшиж, хэрэг мөрдөж байна гэдэг ч үнэн хэрэгтээ гаднын хүмүүс, танихгүй хүмүүсийг шалгаж байгаа—илүү нарийн хэлбэл, тэд Бурханд итгэдэг хүмүүсийг хайж байгаа. Ийм зочин хүлээн авагч айлд байхад чамд аюулгүй байгаа мэдрэмж төрөх үү? (Үгүй.) Ямар ч эргэлзээгүй, чи өдөржин сэтгэл түгшинэ. Гадуур болж байгаа эдгээр гэмт хэрэг зочин хүлээн авагч гэр бүлд хамаагүй ч гэсэн чи сэтгэл амар байхгүй. Ийм орчинд амьдрах нь хувийн аюулгүй байдалд чинь заналхийлж байгаа мэт мэдрэмжийг байнга төрүүлдэг. Нэг л өдөр цагдаа нар ах эгч нарыг хараад, энэ танихгүй хүмүүсээс байцаалт авч эхлэн, эцэст нь баривчилж аваад явчихыг хэн мэдэх билээ. Үүнийг аймшигтай нөхцөл байдал гэж чи хэлэхгүй гэж үү? (Тийм.) Түүнчлэн, Хятад хүмүүсийн ихэнх нь аюулгүй байдлын ухамсаргүй; хэн нэгэн хаалга тогшихыг сонсмогцоо л хаалгаа онгойлгодог, ихэвчлэн хаалгаа цоожилдоггүй нь амархан асуудалд хүргэдэг. Эрх чөлөө, ардчилалтай Барууны орнуудад хувийн орон сууцыг хувийн эзэмшил гэж үздэг. Хэрвээ гаднын хүн зөвшөөрөлгүйгээр хувийн эзэмшилд нэвтэрвэл хууль бус гэж тооцож, тэнд амьдардаг хүмүүс цагдаа дуудна. Ингэснээр хууль бусаар нэвтэрсэн этгээд хуулийн хариуцлага хүлээнэ. Тиймээс, танихгүй хүн хаалга тогшвол хаалгаа онгойлгох албагүй—татгалзаж болно. Хэн нэгэн чамтай уулзахаар товлосон байсан ч хэрвээ чи бэлэн биш эсвэл бодлоо өөрчилсөн бол хаалгаа онгойлгохгүй байж болно; дахин өөр цаг товлож болно. Барууны орнуудын хүмүүст ийм эрх, ийм хуулийн ухамсар байдаг. Гэвч Хятад хүмүүст ийм хуулийн ухамсар дутмаг. Тэд хаалга тогших чимээ сонсох бүрдээ яаран очиж хаалгаа онгойлгодог. Энэ нь сонор сэрэмжгүй, өөрийгөө хамгаалах ухамсаргүй, холбогдох хууль тогтоомжийг мэддэггүйг харуулж байна. Энэ нь Хятад улс дарангуйлагч, нэг намын засаглал нь хуулиас дээгүүр тавигддаг улс учраас хуулийн тогтолцоо нь ердөө л нэр төдий байдагтай холбоотой. Агуу улаан луу Хятадад хууль, дэг журмыг үл тоомсорлон, дураараа дургидаг, ард түмэнд ямар ч хүний эрх байдаггүй. Хятад хүмүүс хүний эрхийг тоодоггүй, сахилгын дүрэм журам, хуулийг сахин биелүүлэх ухамсар ч байдаггүй; ялангуяа өөрийгөө хамгаалах ухамсар дутмаг, ихэнх хүн өөрийгөө хамгаалахын тулд хууль ашиглаж мэддэггүй. Үүний үр дүнд аюулгүй байдлын баталгаа гэж байдаггүй. Дүгнэж хэлбэл, нийтийн аюулгүй байдал муутай, оршин суугчид нь төвөгтэй түүх, ялгамж чанартай, байнгын шалгалт хийгддэг, эсвэл янз бүрийн эрүүгийн хэрэг байнга гардаг ямар ч газарт хүмүүс гадаад ертөнцийн саад тотгорт өртөхөд амархан байдаг. Ийм газар байрлахад тохиромжгүй. Энэ бол чухал ажилтнуудын байрлах газрыг зохицуулахдаа бодолцон үзэх ёстой нийтийн аюулгүй байдлын хүчин зүйл юм.

Үүргээ гүйцэтгэж байгаа хүмүүсийн амьдрах орчныг болгоомжтой сонгох ёстой; хөл хөдөлгөөн ихтэй хот газар, аюултай газруудаас зайлсхийх нь хамгийн сайн. Бидний хэлж байгаа хөл хөдөлгөөн ихтэй хот газар гэдэгт ямар газрууд багтах вэ? Үүнд, төмөр зам, хурдны зам, замын уулзвар, худалдааны зах гэх мэтийн ойролцоох газрууд багтана. Ялангуяа төмөр замын гол шугамын дагуу өдөрт тоо томшгүй олон галт тэрэг явж өнгөрдөг бөгөөд галт тэрэг өнгөрөх бүрд ойр орчмын байшингийн шал дагаж доргидог. Ийм орчинд үүргээ гүйцэтгэхэд огтхон ч амар тайван байх боломжгүй. Түүнчлэн, олон жилийг гэрээсээ хол үүрэг гүйцэтгэж өнгөрөөсөн зарим хүн байнга сэтгэлийн түгшүүртэй амьдардаг, зүрх нь сайнгүй байдаг тул ийм газар амьдрахад бүр ч тохиромжгүй. Бичлэг хийх ажил, эсвэл бичвэрт суурилсан ажил гэх мэт зарим ажилд нам гүм орчин шаардлагатай бол наад зах нь дуу чимээний саадгүй, мөн аюулгүй байдлыг хангасан байх ёстой—ийм байх нь хамгийн тохиромжтой. Хэрэв туйлын аюулгүй газар байхгүй бол харьцангуй аюулгүй газар олох ёстой. Энэ тохиолдолд бага зэргийн дуу чимээг хүлээн зөвшөөрч болох бөгөөд бид шаардлагаа хэт өндөр тавих ёсгүй; амьдрах орчин нь аюулгүй л байхад хангалттай. Түүнчлэн, хэрэв байшин нь гэрлэн дохио, эсвэл замын уулзварын ойролцоо гэх мэт замын хөдөлгөөний гол бүсэд байрладаг бол өдөр бүр тоо томшгүй олон явган зорчигч, тээврийн хэрэгсэл явж өнгөрнө. Ийм байшин олон тооны явуулын хүний нүдэнд ил байдаг бөгөөд хажуугаар өнгөрөх хүмүүс хальт хараад л доторх хүмүүсийг амархан харж чадна. Ялангуяа шөнө гэрэл асаалттай байхад байшин доторх нөхцөл байдал тов тодорхой харагддаг. Ийм байшинд амьдрах нь зүгээр гэж чи хэлэх үү? Энэ орчин тохиромжтой юу? (Үгүй, тохиромжгүй.) Энэ үнэхээр тохиромжгүй. Ийм газар амьдардаг хүмүүс байнга саад тотгорт өртөж, танихгүй хүмүүс өөрсдийг нь ажиглаж байгааг байнга хардаг. Танихгүй хүнтэй харц тулгармагцаа цочиж, өдөр бүр сэтгэл түгшин, хэн нэгэн өөрийг нь ажиглаж байгаа мэт байнга санагддаг—цаана нь хэн нэгэн зааварчилж, хянаж байгааг хэн мэдэх билээ. Ийм орчинд амьдрахад сэтгэл амар байж чадна гэж чи бодож байна уу? Мөн зарим байшин чанар муутай, дуу чимээний тусгаарлалт муутай тул дотор нь чанга ярих юм уу магтан дуу тавихад гадаах хүмүүс бүгдийг сонсож чаддаг. Түүнчлэн, зарим байшин хорооллынхоо хамгийн өндөр цэгт байрладаг бөгөөд энэ тохиолдолд аянгад цохиулах магадлалтай байхаас гадна, ах эгч нарыг гадагш гарах бүрд эргэн тойрны хөршүүд нь харж чаддаг. Агаар оруулах, эсвэл сэрүүцэхийн тулд хааяа цонхоо онгойлгоход ч тохиромжгүй; цонхоо сайтар хааж, хөшгөө татах ёстой болдог тул хэзээ ч гэрэл тусдаггүй, гадаа гарч хөдөлгөөн хийхэд бүр ч тохиромжгүй. Гаднаас хүмүүс ажиглаж, анзаарч байх вий гэж байнга санаа зовох болдог. Хэдийгээр ах эгч нар бүгд нэгэн зэрэг орж, гардаггүй ч хэн нэгнийг орж, гарах бүрд гаднаас хүмүүс тод харж чадна. Эцэст нь тэд энэ байшинд хэчнээн гаднын хүн амьдардаг талаар ерөнхий ойлголттой болно. Энд байхад хүмүүсийн аюулгүй байдлыг хангаж чадна гэж та нар хэлэх үү? (Үгүй, чадахгүй.) Зарим хүн, “Бид ихэнхдээ дотор үүргээ гүйцэтгэдэг, гадагш гарсан ч ээлжилдэг, нэг дор гардаггүй. Ийм маягаар хэрэгжүүлбэл эргэн тойрны хөршүүд юу ч мэдэхгүй” гэж боддог. Гэвч ээлжилж гарлаа ч гэсэн хэн нэгэн гаднын хүн гэдгийг чинь анзаарвал энэ нь асуудал үүсгэнэ. Олон шүтлэггүй хүн өөрсдөө тийм ч сайхан амьдардаггүй атлаа бусдын хэрэгт хошуу дүрэх, ажиглах тун дуртай. Зарим нь бүр дуран ашиглан чамайг тагнаж, дотор юу хийж байгааг чинь харж магадгүй. Итгэгчид цугларч байгааг тэд олж мэдвэл шагнал авахын тулд засгийн газарт яаран мэдээлдэг. Ийм хүн чамайг онилох нь аюултай нөхцөл байдал биш гэж үү? (Мөн.) Чамайг онилмогц ямар нэг сайн зүйл болох уу? Чи гарцаагүй баригдаж таарна! Аль ч улс, аль ч бүс нутагт бусдын хэрэгт хошуу дүрдэг хүмүүс хэзээд байдаг. Тэд чамайг тагнасныхаа төлөө нэг ч зоос олохгүй байсан ч үүнийг хийхдээ туйлын дуртай байдаг—тэр ч байтугай, тэд өөрсдийнхөө ажлыг хойш тавин цаг заваа зарцуулж, халааснаасаа мөнгө төлөн ажиглалт хийнэ. Хэрэв чамайг мэдээлсний төлөө шагнал авах бол тэд үүнийг хийхдээ бүр ч их улайрна. Ялангуяа Хятад шиг дарангуйллын засаглалтай улсад Бурханд итгэдэг хүмүүсийг тагнадаг хүн хэтэрхий олон байдаг. Учир нь тэд үнэнийг зэвүүцэж, Бурханд итгэдэг хүмүүсийг зэвүүцдэг тул итгэгчид хоорондоо харилцаж, цугларч байгааг олж мэдмэгцээ мэдээлдэг. Хэрэв мэдээлсний төлөө шагнал авах бол тэд үүнийг хийхдээ уйддаггүй. Энэ нь чуулганд амархан төвөг удах биш үү? (Тийм.) Хэрвээ чамд ийм маягаар саад болж байвал энэ нь удирдагч, ажилчид байршуулах ажлыг сайн зохицуулаагүйнх биш үү? Удирдагч, ажилчид бүх зүйлийг сайтар бодолцоогүйгээс болж чухал ажилтнуудыг байршуулах байршил, орчин тохиромжгүй байвал ийм үр дагавар гардаг. Хэрэв амьдардаг газар нь хэт их анхаарал татвал асуудал гарахад амархан. Ямар нэгэн асуудал гарсны дараа л энэ газар амьдрахад тохиромжгүй гэдгийг чи ухаарвал аль хэдийн оройтсон байна. Тиймээс, үүргээ гүйцэтгэж буй хүмүүст зориулсан тохиромжтой амьдрах байршлыг сонгох нь бас нэгэн чухал ажил бөгөөд буруу сонголт хийх нь аюулд амархан хүргэж болзошгүй.

III. Удирдагч, ажилчид ажилтнуудыг байршуулах ажлыг хэрхэн хийх ёстой вэ

Чухал үүрэг гүйцэтгэж байгаа ажилтнуудын амьдрах орчны тухайд, дотоод эсвэл гадаад орчны аль нь ч бай, удирдагч, ажилчид бүх талаас нь сайтар бодолцох хэрэгтэй. Тэд юмыг энгийнээр бодож, гадаад ертөнцтэй харилцахгүй л бол ямар ч асуудал гарахгүй гэж байнга бодож болохгүй. Өнөөгийн нийгэм хэтэрхий төвөгтэй, элдэв янзын чөтгөрөөр дүүрэн бөгөөд хаана ч байсан, бусдын хэрэгт хошуу дүрдэг хүмүүс чамайг байнга ажиглаж байдаг тул тэдний шинжихээс зайлсхийх боломжгүй. Чи: “Би Бурханд итгэснээрээ хууль зөрчөөгүй, ямар ч буруу зүйл хийгээгүй. Би зүгээр л үүргээ гүйцэтгэж байгаа болохоор надад ямар ч муу зүйл тохиолдох ёсгүй биз дээ?” гэж бодож магадгүй. Гэвч бодит байдал чиний төсөөлж байгаа шиг тийм энгийн биш. ХКН Бурханыг эсэргүүцэж, Бурханы чуулганыг дарахын тулд яагаад ийм их хүн хүч, хөрөнгө мөнгө зарцуулдаг юм бэ? Чи үүний учрыг ойлгож чадах уу? Хэзээ ч чадахгүй. Чи диавол, Сатануудын уг чанарыг хэр зэрэг нэвт харж чадах вэ? Чи диавол, Сатануудын талаар дэндүү бага ойлголттой. Энэ нийгэм хэтэрхий төвөгтэй бөгөөд диавол, Сатанууд бол мууг үйлддэг адгийн амьтад юм. Тэдний хамгийн их хүсдэг зүйл нь Бурханы сонгосон хүмүүсийг баривчилж, чуулганы ажлыг үймүүлэх явдал юм. Хэрвээ чи Сатануудыг ердөө л жирийн хүмүүс гэж үргэлж хардаг бол үнэхээр мунхаг байна; энэ нь чамайг энэ нийгмийн хорон мууг нэвт хараагүй, диавол, Сатануудын зэвүүцмээр байдлыг яавч нэвт хараагүй гэдгийг харуулж байна. Тиймээс, удирдагч, ажилчид чуулганы ажлыг сайн хийхийн тулд үүргээ гүйцэтгэж байгаа хүмүүсийн аюулгүй байдлыг хангах ёстой—энэ бол хамгийн чухал зүйл юм. Итгэл үнэмшлийн эрх чөлөөгүй, дарангуйллын засаглалтай улсад үүргээ гүйцэтгэж байгаа хүмүүсийн аюулгүй байдлыг хангах нь нэлээд хэцүү байдаг. Гэхдээ хэчнээн хэцүү байсан ч хамаагүй, амьдрахад тохиромжтой байршлыг анхааралтай сонгох ёстой; энэ тал дээр ямар ч хайнга байдал гаргаж болохгүй. Бурханы гэрийн ажлын зохицуулалтад эдгээр асуудлын талаарх нөхөрлөл багтсан байдаг. Ах эгч нар гадаад ертөнцийн саад тотгор, үймээнээс ангид үүргээ гүйцэтгэж чадах нөхцөлийг удирдагч, ажилчид хангах ёстой—тэд сэтгэлээсээ хандаж л байвал үүнийг биелүүлж чадна. Гагцхүү тэд хааш яаш, хариуцлагагүй хандаж, ах эгч нарын аюулгүй байдлыг үл тоон зөвхөн өөрсдийн аюулгүй байдлыг бодох вий гэдэг л санаа зовоож байна. Ингэвэл чуулганы ажлыг сайн хийх боломжгүй болно. Хэрвээ чи анхаарал болгоомжгүй, нухацтай бус, хариуцлагагүй байдлаасаа болж, эсвэл орчин нөхцөл, төвөг бэрхшээлээс айснаасаа болж эдгээр зүйлийг хийж чадалгүй, үүнээс үүдэн чухал үүрэг гүйцэтгэж байгаа ажилтнууд баривчлагдаж, ах эгч нарын амь насанд аюул учирвал—энэ нь чуулганы ажлыг саатуулж, ах эгч нарыг хорлоно—тэр үед удирдагч, ажилчны хувиар чи хариуцлага хүлээх ёстой. Энэ хариуцлагыг зүгээр нэг нөхөн төлбөр төлөх юм уу залбирч улайгаад шийдвэрлэх боломжгүй; энэ тийм ч энгийн хэрэг биш. Тэгвэл энэ хэрэг явдлын шинж чанар юу вэ? Энэ бол арилшгүй толбо, мөнхийн гэм буруу—чамд сахилгын шийтгэл оноожээ. Энэхүү сахилгын шийтгэл нь жирийн нэг алдааг хэлэхгүй; Бурханы нүдээр бол энэ нь гэм буруу юм. Хэрвээ чиний гэм буруу хэтэрхий олон—урьд нь гэм буруу үйлдэж байсан, өнөөдөр ч үйлдэж байгаа, ирээдүйд ч дахин үйлдэж—хэд хэдэн томоохон гэм буруу нийлбэл чи мөхөж, сүйрэх болно. Бурхан чамайг аврахаа больж, Бурханд итгэх итгэл чинь талаар болно. Чи аврагдах найдваргүй болоод зогсохгүй шийтгэл хүлээх болно. Тиймээс, удирдагч, ажилчид ажлаа зарчмын дагуу хийх нь нэн чухал! Үүнийг цээжилсэн үү? (Тэгсэн.) Удирдагч, ажилчид үүрэг хариуцлагаа биелүүлэх ёстой бөгөөд орчин нөхцөл хэчнээн хатуу ширүүн, аюултай байсан ч хамаагүй, чухал үүрэг гүйцэтгэж байгаа ажилтнуудын аюулгүй байдлыг хамгаалж, тэднийг зохих ёсоор байршуулахын тулд орон нутгийн нөхцөл байдлын дагуу боломжтой бүхнийг хийх ёстой. Зорилго нь чуулганы ажил хэвийн явагдах баталгааг хангах явдал юм.

Удирдагч, ажилчид чухал ажил хариуцсан ажилтнуудыг байршуулах газрыг гадаад ертөнцийн хөндлөнгийн оролцооноос ангид байлгахын тулд байшин, орчинд тавих шаардлага, зарчим байхаас гадна зочин хүлээн авагч гэр бүлийн янз бүрийн нөхцөл байдалд ч бас тавигдах шаардлага, зарчим гэж бий. Удирдагч, ажилчид зочин хүлээн авах боломжтой гэр бүлийг олмогцоо эхлээд тэр гэр бүлийн орчин, нөхцөл ямар болох, гэр бүлийн гишүүдийн байдал, бусадтай маргаантай эсэх, өс хонзонтой хүмүүс бий эсэх, засгийн газартай ямар нэгэн орооцолдсон асуудалтай эсэх, шүүхээр байнга заргалддаг эсэх, нийгмийн харилцаа нь ээдрээтэй эсэх гэх мэтийг асууж лавлах хэрэгтэй. Энэ бүх үндсэн нөхцөл байдлыг нарийн асууж, олж мэдэх ёстой. Хэрвээ гэрийн эзэн эсвэл хүүхдүүд, гэр бүлийн бусад гишүүний нийгмийн харилцаа ээдрээтэй, гэр бүл нь байнга тайван бус—төвөг удах юм уу өр нэхэх гэсэн янз бүрийн сэжигтэй хүмүүс байнга ирдэг, эсвэл дээрэмчдээс сүрдүүлсэн захидал, засаг захиргаа, шүүхээс зарлан дуудах хуудас авдаг бол—эдгээр нь бүгд маш төвөгтэй асуудал юм. Хэрвээ чи ийм айлд цугларч, үүргээ гүйцэтгэж байсан бол эдгээр нь үймээн болохгүй гэж үү? Тиймээс, энэхүү зочин хүлээн авах гэр бүлийг олохдоо чи эхлээд асуулт асууж, үндсэн нөхцөл байдлынх нь талаар олж мэдэх хэрэгтэй. Ийм асуудал байхгүй бол хамгийн сайн, харин ийм асуудал байгаа бол, мөн одоогоор илүү тохиромжтой газар олдохгүй байгаа бол гэрийн эзэн эдгээр асуудлыг үр дүнтэй шийдвэрлэж чадах эсэхийг бодолцож үз. Хэрвээ гэрийн эзэн үр дүнтэй шийдвэрлэж чадахгүй, эдгээр замбараагүй асуудлаас салж чадахгүй бол энэ айл ах эгч нарыг гэртээ хүлээн авахад тохиромжгүй, учир нь энд амьдарвал тэд хэдийд ч гадаад ертөнц болон гаднын хүмүүс, үйл явдал, зүйлсийн хөндлөнгийн оролцоонд өртөж болзошгүй. Иймэрхүү орчин нь Бурханд итгэдэг хүмүүсийг шууд онилоогүй байдаг. Гэхдээ шашин шүтлэгийг хяхаж хавчдаг улсад итгэгчид бол маш эмзэг бүлэг байдгаас гадна, засгийн газар ухуулга тараах, тархи угаах, цуу яриа зохиох, гүтгэн харлуулах гэж хамаг байдгаараа хичээсний дараа шүтлэггүй хүмүүс Бурханд итгэдэг хүмүүсийг ойлгохгүйгээр үл барам ХКН-ын үгэнд итгэдэг болж, итгэгчдийг онцгойлон үзэн ядаж, дайсагнаж эхэлдэг. Тиймээс, хэрвээ тэд аль нэг айл итгэгчдийг гэртээ хүлээн авч байгааг олж мэдвэл энэ нь зочин хүлээн авч байгаа гэр бүлд ч, ах эгч нарт ч маш аюултай болдог. Ах эгч нар ийм орчинд амьдрах үедээ хөндлөнгийн оролцоонд байнга өртөөд зогсохгүй аюулгүй байдал нь баталгаагүй байдаг. Тэгвэл яагаад тэднийг тэнд үргэлжлүүлэн амьдруулна гэж? Энэ нь амьдрахад тохиромжгүй, аюултай газар гэдэг нь тодорхой байна—тэднийг хурдан нүүлгэн шилжүүлэх хэрэгтэй. Удирдагч, ажилчид ах эгч нарыг зүгээр л байршуулчхаад, “Идэж уух, унтах газартай, бороо шорооноос хамгаалагдсан байхад л боллоо. Үүргээ гүйцэтгэж чадаж л байвал асуудалгүй. Бид хаанаас тийм олон тохиромжтой газар олох юм бэ?” гэж бодоод зөнд нь хаяж болохгүй. Энэ бол туйлын хариуцлагагүй явдал! Хэрвээ тухайн үед тохиромжтой газар байхгүй бол тэд тэнд түр байж болох ч чи даруйхан тохиромжтой байршил хайж, тэднийг аль болох хурдан нүүлгэн шилжүүлэх ёстой; үүнийг удаан хугацаагаар амьдрах газар гэж бүү үз.

Зарим удирдагч, ажилчид бодит ажил хийдэггүй. Тэд чухал ажил хариуцсан ажилтнуудыг нэг газар байршуулчхаад, хоол унд, амралт нь ямар байгааг асууж, шүтлэггүй хүмүүс тагнаж, ажиглаж байгаа эсэхийг асуудаг. Сүүлийн хэд хоногт ямар нэг сэжигтэй зүйл ажиглагдаагүй гэж сонсмогцоо тэд тэр асуудлыг орхиж, хагас жил юм уу түүнээс ч удаан хугацаанд дахин эргэж тойрдоггүй. Тэд хүмүүсийг сайн байршуулж, хариуцлагаа биелүүлсэн, бүх зүйл сайхан болсон гэж боддог. Тухайн орчинд дараа нь хөндлөнгийн оролцоо нөлөөлөх эсэх, эсвэл аюулгүй байдлын ямар нэг эрсдэл байгаа эсэхэд тэд цаашид анхаарал хандуулдаггүй. Ингэх нь зохимжтой юу? (Үгүй.) Яагаад зохимжгүй вэ? (Байршуулсныхаа дараа удирдагч, ажилчид хянан дагах хэрэгтэй. Хэрвээ тэгэхгүй бол ах эгч нар аюултай нөхцөл байдалд орж, нүүж чадахгүй бол баривчлагдаж магадгүй.) Гэвч зарим удирдагч, ажилчин: “Та нар бүгд насанд хүрсэн хүмүүс—би заавал хянан дагах хэрэгтэй гэж үү? Аюул байгаа эсэхийг чи харж чадахгүй байна уу? Хэрвээ чадахгүй бол толгой чинь ажиллахгүй байна гэсэн үг! Хэрвээ аюул байгааг анзаарвал өөрсдөө л нүүчих—би заавал та нарт хэлэх ёстой юм уу?” гэж боддог. Тэд ийм шалтаг тоочдог. Ийм шалтаг тоочих нь үндэслэлтэй гэж та нар бодож байна уу? (Үгүй.) Яагаад үгүй гэж? (Яагаад гэвэл, чухал үүрэг гүйцэтгэж байгаа хүмүүсийн аюулгүй байдлыг хангах нь угтаа удирдагч, ажилчдын хариуцлага; энэ бол тэдний хийх ёстой ажил юм.) Тэд үүнийг удирдагч, ажилчдын хийх ёстой ажлын нэг хэсэг гэж үздэггүй; тэд үүнийг Лэй Фөний жишээг дагаж сайн үйл хийдэг шиг зүгээр л ах эгч нарт тусалж байна гэж боддог. Тэд бас үүнийг чуулганы ажлыг хамгаалахын тулд хийж байна гэж үздэггүй, харин чуулганы ажилтай холбоогүй, зүгээр л ажилтнуудыг байршуулж байгаа хэрэг гэж хардаг. Энэ бол тэнэг хэрэг гэж чи хэлэхгүй гэж үү? Ямар хүн ингэж бодох вэ? (Хариуцлагын мэдрэмжгүй хүн.) Залхуу, үнэнч бус, хариуцлагагүй хуурамч удирдагчид ингэж боддог. Тэд Бурханы гэрийн ажлыг хамгаалдаггүй; ах эгч нарт байр зохицуулж өгснийхөө дараа: “Би та нарыг ийм сайхан газар байршууллаа—би та нарт ямар их тус хүргэв ээ!” гэж боддог. Тэд үүнийг чуулганы ажлыг хамгаалж байна гэж үздэггүй. Удирдагч, ажилчны хувиар хэрвээ чи чухал ажил хариуцсан ажилтнуудыг зохих ёсоор байршуулж, аюулгүй байдлыг нь үр дүнтэй хангаж чадахгүй бол тэдэнд аюул тулгарч, үүргээ хэвийн гүйцэтгэж чадахгүйд хүрвэл чуулганы ажил саатахгүй гэж үү? Чи эхлээд тэднийг зохих ёсоор байршуулж, аюулгүй байдлыг нь хангах ёстой, тэгж байж л тэд хэвийн ажиллаж чадна. Гэвч хуурамч удирдагчид ингэж боддоггүй; тэд энэ хүмүүсийг нэг газар аваачиж хаячхаад тоодоггүй, удаан хугацаанд эргэж тойрдоггүй. Аюултай нөхцөл байдал үүсэж, удирдагчтайгаа холбогдож чадахгүй үед тэд өөрсдөө нүүхээс өөр сонголтгүй болдог. Удирдагч нь үүнийг олж мэдээд эцэст нь шалгахаар очих үед хүмүүс аль хэдийн явчихсан байдаг бөгөөд удирдагч нь тэднийг хаашаа явсныг ч мэддэггүй. Энэ ямар хүн бэ? Энэ ямар удирдагч, ажилчин бэ? Хуурамч удирдагч. Ялангуяа өөр газраас ирсэн, орон нутгийн орчин нөхцөлийг сайн мэддэггүй ах эгч нарын тухайд удирдагч, ажилчид тэдэнтэй байнга очиж уулзаж, эргэж тойрох бүр ч их шаардлагатай. Удирдагч, ажилчид тэднийг ганц удаа байршуулснаар бүх зүйл нэгмөсөн шийдэгдлээ гэж бодох ёсгүй; үнэн хэрэгтээ энэ ажил дуусах яагаа ч үгүй байна. Тэд байнга очиж, эргэж тойрч байх хэрэгтэй. Хэрвээ удирдагч, ажилчид тухайн газарт биечлэн очих нь тохиромжгүй бол өөр хүн томилж шалгуулах хэрэгтэй. Ядаж л тэд энэ ажлыг хянан дагаж—чухал ажил хариуцсан эдгээр ажилтны амьдрах орчныг үнэлж, ямар нэг аюул, хэвийн бус зүйл байгаа эсэх, эсвэл ямар нэг онцгой нөхцөл байдал үүссэн эсэх, нүүлгэн шилжүүлэх шаардлагатай эсэхийг шалгах хэрэгтэй. Энэ бүхнийг олж мэдэж, хянан дагах ёстой. Хэрвээ одоохондоо энэ газар хамгийн тохиромжтой бол болох л юм, гэхдээ хэсэг хугацааны дараа тэдний орчин, аюулгүй байдал ямар байгааг, идэж уух, хэрэглэх зүйл хангалттай эсэхийг очиж шалгах хэрэгтэй—энэ бүх нарийн ширийн зүйлийг асууж лавлах ёстой. Чухал ажил хариуцсан ажилтнуудын ажлыг удирдагч, ажилчид ойлгохгүй байх боломжтой бөгөөд энэ тохиолдолд тэд тэр тал дээр хөндлөнгөөс оролцох ёсгүй, гэхдээ тэднийг зохих ёсоор байршуулах нь удирдагч, ажилчдын үүрэг хариуцлага юм—хэрвээ ингэж чадахгүй бол хариуцлагаа умартсан хэрэг бөгөөд бодит ажил хийдэггүй хуурамч удирдагч гэдгээ харуулж байна. Ялангуяа өөр газраас ирсэн ах эгч нарт бүр ч онцгой, нарийн анхаарал хандуулах шаардлагатай бөгөөд хайнга хандаж болохгүй. Удирдагч, ажилчид үе үе тэднийг эргэж тойрч, шийдвэрлэх шаардлагатай бэрхшээл байгаа эсэх, энэ хугацаанд үүргээ гүйцэтгэж байгаа орчинд нь ямар нэг асуудал, онцгой нөхцөл байдал үүссэн эсэх, жишээ нь орон нутгийн засаг захиргаа, оршин суугчдын хороо, цагдаагийн хэлтэс зэрэгт ямар нэг сэжигтэй хөдөлгөөн гарсан эсэхийг мэдэх хэрэгтэй. Удирдагч, ажилчид нөхцөл байдлыг сайн мэдэж байхын тулд эдгээр зүйлийг асууж сураглах ёстой. Дараа нь удирдагч, ажилчид үүргээ гүйцэтгэж байгаа хүмүүсийг хэрхэн зохих ёсоор гэртээ хүлээн авч, хамгаалах зарчим, хэрэгжүүлэлтийн замын талаар гэрийн эзэнтэй нөхөрлөх ёстой, ингэснээр гэрийн эзэн эдгээр зарчим, хэрэгжүүлэлтийн замыг бүрэн ойлгоно. Үүгээр ажил дуусахгүй. Удирдагч, ажилчид зочин хүлээн авах гэр бүлийн нөхцөл байдлыг үе үе очиж үзэн, асууж сураглах ёстой. Илрүүлсэн аливаа асуудлыг даруй шийдвэрлэж, ямар ч асуудал гарахгүй байх баталгааг хангах ёстой. Тэгж байж л ажлыг жинхэнэ ёсоор сайн хийсэн болно. Хэрвээ гэрийн эзэнд зочин хүлээн авахад санхүүгийн боломж тааруу байх, мэргэн ухаан дутах зэрэг үүссэн нөхцөл байдалд хариу үйлдэл үзүүлэх юмуу зохицуулж болохооргүй болгодог бэрхшээл тулгарвал удирдагч, ажилчид эдгээр асуудлыг шийдвэрлэхэд туслах ёстой. Санхүүгийн хүндрэлийг шийдвэрлэхэд амархан—Бурханы гэр зочин хүлээн авахад зориулж мөнгө гаргаж болох бөгөөд зочин хүлээн авах гэр бүл зөвхөн хүн хүчээ гаргахад л болно. Хэрвээ гэрийн эзэнд мэргэн ухаан дутаж байвал энэ нь томоохон асуудал юм. Удирдагч, ажилчид шаардлагатай мэргэн ухаан болон энэ талтай холбоотой хэрэгжүүлэлтийн хэд хэдэн зарчмыг тодорхой тайлбарлаж өгөх ёстой. Хэрвээ гэрийн эзэн шаардлага хангаж чадахгүй хэвээр байвал удирдагч, ажилчид энэ ажлыг сайн гүйцэтгэхэд гэрийн эзэнтэй хамтран ажиллах мэргэн ухаантай ах юм уу эгчийг ойр хавиас олох хэрэгтэй. Хэрвээ асуудал нь гэрийн эзэнд өөрт нь байгаа бол—жишээ нь хулчгар, эсвэл баривчлагдахаас айдаг бол—удирдагч, ажилчид дэмжлэг, туслалцаа үзүүлэхийн тулд үнэнийг нөхөрлөж, Бурханы санаа зорилго болон энэ үүргийг гүйцэтгэхийн үнэ цэн, утга учрыг нөхөрлөх ёстой. Хэрвээ энэ нь бодит орчинтой холбоотой асуудал байвал үүнийг хойшлуулж, эсвэл зүгээр л аргацааж болохгүй, үүнд хайнга хандаж бүр ч болохгүй; үүнийг даруй шийдвэрлэх ёстой. Жишээ нь, хэрвээ хүмүүс энэ газрыг аль хэдийн анзаарсан, сэжигтэй танихгүй хүмүүс ойр хавиар нь байнга холхиж байгаа, хэн нэгэн тухайн байршлыг ажиглаж байх магадлалтай бол энэ нь далд аюул юм. Тиймээс ах эгч нарыг даруй нүүлгэн шилжүүл—ямар нэг зүйл буруугаар эргэхийг хүлээвэл хэтэрхий оройтно. Хэрвээ нөхцөл байдал түр зуурынх бөгөөд ердөө хэвийн, ээлжит үйл ажиллагаа бол үүнийг аргалж болно: Үүнээс зайлсхийхийн тулд ах эгч нарыг нэг, хоёр хоног түр явуулаад, дараа нь буцааж авчирч болно. Хэрвээ хүмүүс аль хэдийн анзаарсан бол тэнд үлдэх ямар ч боломжгүй бөгөөд бүрмөсөн нүүлгэн шилжүүлэх шаардлагатай. Эдгээр нь энэ ажлын хүрээнд удирдагч, ажилчдын зохицуулж, шийдвэрлэх ёстой зарим нарийн ширийн асуудлууд юм. Энэ ажил бол хэдэн хүнийг хоол унд, орон байртай газар байршуулаад л болчихдог ажил огт биш; үүнд олон нарийн ширийн зүйл багтдаг. Ялангуяа Хятад шиг орчин нөхцөл нь туйлын таагүй, шашны хавчлага ширүүн улсад удирдагч, ажилчид чухал ажил хариуцсан ажилтнуудын амьдрах орчин, аюулгүй байдлын асуудлыг бүр ч онцгойлон анхаарч, нарийн хянах ёстой. Тэд хайнга байж болохгүй. Чухал ажил хариуцсан эдгээр ажилтны аюулгүй байдлыг баталгаажуулж, тэднийг сэтгэл амар үүргээ гүйцэтгэх боломжоор хангахын тулд тодорхой ажлын бүх талыг сайн хийх ёстой. Ингэж байж ажил сайн хийгдэнэ. Энэ бол зочин хүлээн авагч гэр бүлийн тухайд удирдагч, ажилчдын хийх ёстой ажил бөгөөд энд нэлээд олон нарийн ширийн зүйл бий.

Зарим удирдагч, ажилчид чухал ажил хариуцсан зарим нэг ажилтнуудыг тохиромжтой зочин хүлээн авагч айлд байршуулсныхаа дараа огт тоохоо больж, зочин хүлээн авагч гэр бүлийн нөхцөл байдлыг тогтмол хянан дагадаггүй. Тэд: “Би өдөр бүр чуулганы ажил гээд завгүй байхад энэ хүмүүсийг эргэж тойрох цаг хаанаас гарах юм бэ? Тэгээд ч өөр ажил их байна, бас нэлээд аюултай. Бидний ажил хийхэд амар биш шүү дээ!” гэж хэлдэг. Тэд үргэлж бодит шалтгааныг онцолдог ч өөрсдийн үүрэг хариуцлагыг биелүүлэхийг хүсдэггүй. Та нар юу гэж бодож байна—тэдний ингэж хэлж байгаа нь үндэслэлтэй юу? (Үгүй.) Яагаад үндэслэлгүй вэ? (Үнэндээ энэ ажлыг хийхэд удирдагч, ажилчдаас хэт их цаг зав, хүч хөдөлмөр шаардахгүй. Тэд гадуур ажил хөөцөлдөх далимдаа очиж уулзаж болно. Хэрвээ завгүй бол ойр хавийн ах эгч нарыг очиж уулзахаар зохицуулж бас болно.) Удирдагч, ажилчид энэ ажлыг сайн хийхийг хүсвэл үндсэн ажил нь жаахан цаг их шаарддаг байсан ч энэ ажилд анхаарал хандуулах цаг гаргана. Хэрвээ өөрсдөө явах завгүй бол өөр хүн явуулахаар зохицуулж болно. Өөр хүн явуулдаг ч бай, өөрсдөө явдаг ч бай, эцсийн эцэст энэ ажил бол удирдагч, ажилчдын хариуцлагын хүрээнд багтах ажил юм. Энэ ажлыг сайн хийх нь удирдагч, ажилчдын чухал үүрэг хариуцлага бөгөөд үүнийг орхигдуулж болохгүй. Хэрвээ удирдагч, ажилчид тун завгүй, өөрсдөө очих цаг зав байхгүй, бас өөр хүн явуулахаар зохицуулахгүй бол хэн ч энэ асуудалд анхаарал хандуулахгүй. Хэрвээ ямар нэг зүйл буруугаар эргэвэл энэ нь удирдагч, ажилчид хариуцлага алдсан хэрэг болно. Чухал үүрэг гүйцэтгэж байгаа хүмүүсийг гадаад ертөнцийн сааданд өртөхөөс сэргийлэхийн тулд удирдагч, ажилчид асуудлыг бүх талаас нь тооцоолж, тэднийг амар тайван үүргээ гүйцэтгэж, урдах ажлаа эмх цэгцтэй хийх баталгааг дээд зэргээр хангах ёстой. Чухал ажил хариуцсан ажилтнуудыг сайн хамгаалбал энэ нь чухал ажлыг хамгаалсантай тэнцэнэ. Чухал ажил хариуцсан ажилтнууд хэвийн ажиллаж чадвал чухал ажил ч бас эмх цэгцтэй явагдана. Тиймээс, чухал ажил хариуцсан ажилтнуудыг хамгаалж буй удирдагч, ажилчдын зорилго нь үнэн хэрэгтээ чухал ажил нэг бүрийг хамгаалах явдал юм. Хэрвээ зарим удирдагч, ажилчин: “Чи чухал үүрэг гүйцэтгэж байгаа болохоор намайг чамайг хамгаал гэж байна, гэхдээ би удирдагчийн байр суурьтай, би ч бас аюулгүй биш. Би өөрийнхөө аюулгүй байдлыг ч хангаж чадахгүй байж та нарыг яаж хамгаалах юм бэ?” гэж хэлбэл энэ үг зөв үү? (Зөв биш.) Ийм удирдагч, ажилчдын ойлголт ямар байна вэ? (Тэдний ойлголт муу; ийм хүмүүс аминч, өрөөсгөл хандлагатай байдаг.) Тэд бол гажуудах хандлагатай хүмүүс юм. Гажуудах хандлагатай хүмүүст ухаалаг байдал дутмаг байдаг уу? (Тийм.) Хэрвээ эдгээр ах эгч Бурханы гэрт үүргээ гүйцэтгээгүй, харин гадаад ертөнцөд ажил хийж, амьдарч байсан бол тэднийг хамгаалах хэрэгтэй байх байсан уу? Тэд Бурханы гэрт чуулганы ажил хийж, чухал үүрэг гүйцэтгэж байгаа учраас л, мөн хэрвээ тэд баривчлагдвал шоронд хоригдох ял авах, эсвэл бэртэж, тахир дутуу болтлоо зодуулж болзошгүй бөгөөд энэ нь чуулганы ажилд ноцтой нөлөөлөх учраас чухал ажил хариуцсан ажилтнуудыг сайн хамгаалах ёстой. Ингэж байж л чуулганы ажил эмх цэгцтэй явагдаж чадна. Хэрвээ тэд шашин шүтэх эрх чөлөөтэй, Бурханд итгэгчдийг хяхаж хавчдаггүй ардчилсан улсад байгаа бол энэ ажил удирдагч, ажилчдад энгийн хялбар болно. Тэд үндсэндээ тохиромжтой байр олж, үүргээ гүйцэтгэж байгаа хүмүүсийг орон нутгийн хууль, дүрэм журмын дагуу зохих ёсоор байршуулахад л болно. Тэд сайндаа л ойрын үед ахуй амьдрал нь ямар байгааг, мөн амьдрах орчин нь засаг захиргааны ямар нэгэн журам зөрчиж байгаа эсэхийг л асуухад болно. Хэрвээ зөрчил байвал асуудал юу болох, түүнийг хэрхэн залруулж, шийдвэрлэхийг тодруулах шаардлагатай. Хэрвээ ямар ч зөрчилгүй боловч засаг захиргаанаас төвөг удаж, эсвэл ёрын муу хүмүүс, үл таних хүмүүс дарамт учруулж байвал эдгээр асуудлыг зохих ёсоор шийдвэрлэхийн тулд хуульчтай зөвлөлдөх шаардлагатай. Зарим эрх чөлөөт, ардчилсан улсад сайндаа л иймэрхүү л ажил хийх шаардлагатай байдаг. Гэвч шашин шүтэх эрх чөлөөгүй дарангуйлагч улсад зочин хүлээн авагч гэр бүлийн орчин, нөхцөлд тавих шаардлага илүү хатуу байх ёстой бөгөөд аюулгүй байдлын талаар илүү их ажил—түүнчлэн илүү нарийн ажил хийх хэрэгтэй болдог. Мэдээж ийм ажилд тулгарах бэрхшээл ч бас илүү их байна. Чухал ажил хариуцсан ажилтнуудыг гадаад ертөнцийн саадаас хамгаалах ажлын тухайд, хэрвээ орчны бүх талыг сайтар бодолцвол орчноос үүдэлтэй саад харьцангуй багасна. Хэрвээ гадаад орчин, дотоод орчныг хоёуланг нь бүрэн тооцоолж үзвэл бодитой, хэрэгжих боломжтой зам олдох болно. Ингэж байж орчин нөхцөл тодорхой хэмжээгээр сайжирч, саад багасна. Ийм арга барил харьцангуй зохимжтой юм.

Чухал ажлын боловсон хүчний аюулгүй байдлыг хангах

I. Итгэл үнэмшлийг хавчдаг улс орнуудад Бурханы сонгосон хүмүүсийн аюулгүй байдлыг хэрхэн хангах вэ

Удирдагч, ажилчдын арван тав дахь үүрэг хариуцлага бол юуны өмнө чухал ажлын боловсон хүчнийг гадаад орчны саад нөлөөнөөс хамгаалах явдал бөгөөд үүнээс гадна удирдагч, ажилчид тэр хүмүүсийн аюулгүй байдлыг хангах ёстой. Аюулгүй байдлыг хангах тал дээр тавигдах шаардлага нь бүр ч илүү хатуу байдаг. Эхлээд аюулгүй байдалд ямар талууд хамаатайг харцгаая—аюулгүй байдалтай холбоотой ямар асуудлууд та нарын санаанд орж байна вэ? Чухал үүрэг гүйцэтгэж байгаа хүмүүсийн аюулгүй байдлыг хангахын тулд юуны өмнө тэднийг гадаад орчны саад нөлөөнд автуулахгүй байх баталгааг гаргах нь нэн чухал—энэ бол хүрэх ёстой хамгийн наад захын зүйл бөгөөд зөвхөн энэ суурин дээр л тэдний аюулгүй байдлыг эцэст нь хангаж чадна. Бидний энд ярьж байгаа аюулгүй байдал гэдэг нь ердөө л үүргээ гүйцэтгэж байгаа хүмүүсийг үймүүлэгдэхгүй, баривчлагдахгүй байх, үүргээ хэвийн гүйцэтгэж чадах баталгаагаар хангахыг хэлж байгаа юм. Ийм л энгийн. Хэрвээ удирдагч, ажилчид үүргээ гүйцэтгэж байгаа хүмүүсийг саад нөлөө, баривчилгаанаас хамгаална гэсэн баталгаа гаргаж чадахгүй бол тэдний аюулгүй байдлыг хангах ямар ч боломжгүй. Бодоод үз дээ—чухал ажлын боловсон хүчний аюулгүй байдлыг хангахын тулд удирдагч, ажилчид юуг анхаарах ёстой вэ? Эхлээд тэд чухал ажлын боловсон хүчнийг тохиромжтой газарт байрлуулах ёстой. Тохиромжтой газар гэж юуг хэлэх вэ? Энэ нь дор хаяж хоёр нөхцөлийг хангасан байх ёстой: Нэгдүгээрт, тухайн газар нь орчны ямар ч саад нөлөөгүй байх ёстой; хоёрдугаарт, анхаарал татахгүй байх ёстой; тухайн айл Бурханд итгэдэг, зочин хүлээн авдаг гэдгийг нутгийн цөөн хэдэн ах, эгч л мэддэг, өөр хэн ч мэддэггүй байх ёстой. Зөвхөн ийм газар л чухал үүрэг гүйцэтгэж байгаа хүмүүсийг хүлээн авахад тохиромжтой. Эдгээр чухал ажлын боловсон хүчин нүүж ирсний дараа хүн бүрийн нэр, хаанаас ирсэн гэх мэт хувийн мэдээлэл, түүнчлэн чуулганы ямар ажил хийдэг, өмнө нь баривчлагдаж байсан эсэх, эсвэл засгийн газарт эрэн сурвалжлагдаж байгаа эсэх зэрэг тодорхой нөхцөл байдлыг бусдад хамаагүй дэлгэж болохгүй. Мэддэг хүн цөөн байх тусмаа сайн. Хүмүүсийн биеийн хэмжээ хэтэрхий жижиг, хэрвээ баривчлагдаж, шоронд орвол бат зогсож чадах эсэх нь тодорхойгүй байдаг учраас хүмүүс өөрсдийгөө мэддэг байх ёстой бөгөөд өөртөө хожмын гай тарихаас зайлсхийхийн тулд ах, эгч нарын хувийн мэдээллийг хамаагүй шалгаах ёсгүй. Энэ талаарх зарчим, мэргэн ухааныг байнга нөхөрлөх ёстой, тэгвэл хүн бүр үүнийг ойлгоно. Энэ нь Бурханы гэрийн ажилд ашиг тустай төдийгүй хувь хүн бүрд ч ашиг тустай. Тиймээс удирдагч, ажилчид зочин хүлээн авч байгаа гэр бүлийн ах, эгч нарт ам хэлээ хичээж, чухал үүрэг гүйцэтгэж байгаа хүмүүсийн хувийн мэдээллийг бусад ах, эгч нарт юм уу үл итгэгч гэрийнхэндээ задруулахгүй байхыг захих хэрэгтэй. Энэ ажлыг хийх шаардлагатай юу? (Тийм ээ.) Зочин хүлээн авч байгаа гэр бүлийн зарим ах, эгч ам хэлээ хянаж чаддаггүй. Жишээ нь, хэдэн удирдагч, ажилтныг хэн нэгэн гэртээ хүлээн авч, тэр хүмүүсийн хувийн нөхцөл байдал, гэр бүлийн байдал, ямар үүрэг гүйцэтгэж байгааг нь мэдээд авчээ. Тэгээд хүүхдүүддээ “Хар даа, тэр чамтай чацуу юм байна. Тэр Бурханд итгээд арван жил болж байгаа, үүргээ гүйцэтгэхийн тулд ажлаасаа хүртэл гарсан байна. Тэр өмнө нь ийм ийм хотын засгийн газрын хэлтэст ажиллаж, жилд хэдэн арван мянган юанийн орлого олдог байсан гэнэ!” гэж хэлдэг. Харж байна уу, тэд чухал үүрэг гүйцэтгэж байгаа энэ хүмүүсийн нөхцөл байдлыг үл итгэгч гэрийнхэндээ зүгээр л дэмий чалчиж байгаа юм шиг задруулчихсан. Тэр ч байтугай, өмнө нь баривчлагдаж, шоронд хоригдож байсан ах, эгч нарыг гэртээ хүлээн авахдаа гэрийнхэндээ “Хар даа, тэд шоронд олон жил болохдоо хэзээ ч Иудас болоогүй. Суллагдсаныхаа дараа үүргээ үргэлжлүүлэн гүйцэтгэж байна. Одоо засгийн газар тэднийг дахиад баривчлах гээд байгаа болохоор тэд гэртээ харьж, гэр бүлтэйгээ уулзаж чадахгүй байгаа ч сөрөг болоогүй байна. Тэдний итгэл ямар агуу болохыг харж байна уу? Чи яагаад сайн итгэж чаддаггүй юм бэ?” гэж хэлдэг зарим хүн бий. Ийм маягаар тэд хүүхдүүдээ сургамжлах замаар ах, эгч нарын талаарх чухал мэдээллийг хамаагүй задруулдаг. Энэ нь хожим гай тарьж болох уу? (Болно.) Энэ асуудал мөн үү? (Мөн.) Үүнээс болоод юу ч тохиолдохгүй бол зүгээр; гэхдээ агуу улаан луу баривчилгаа явуулмагц шүтлэггүй гэрийнхэн нь хамгийн түрүүнд гарч ирээд ах, эгч нарыг мэдээлнэ: “Цагдаа! Тэр бол удирдагч—чиний хайгаад байгаа хүн чинь тэр шүү дээ” гэнэ. Мэдэгдсэн хүн нь тэгээд агуу улаан луунд баривчлагдаж, хагас үхлүүт болтлоо зодуулж, цаашид үүргээ үргэлжлүүлэн гүйцэтгэж чадах эсэх, хэвийн амьдарч чадах эсэх нь эргэлзээтэй болдог. Энэ бол урвалтын үр дагавар юм. Энэ нь гэрийн эзэн хамаагүй ярьснаас болоогүй гэж үү? (Тэгсэн.) Хэрвээ чухал ажлын боловсон хүчин аюулгүй байдлын ийм эрсдэлд орвол удирдагч, ажилчид ажлаа гүйцэд хийгээгүй гэсэн үг биш үү? (Тийм ээ.) Гэрийн эзэн “Манай гэрийнхэн бүгд сайн хүмүүс; тэд чамайг худалдахгүй. Тэд Бурханд итгэхийг дэмждэг—та нарыг ирэхэд тэд бүр ногоо, мах хүртэл авч өгдөг шүү дээ!” гэж боддог. Тэд шүтлэггүй гэрийнхэндээ ах, эгч нар шиг ханддаг бөгөөд гэрийнхэн нь юу хийж чадахыг, ах, эгч нарыг худалдвал үр дагавар нь хэчнээн ноцтой байж болохыг тодорхой харж чаддаггүй. Түүнчлэн тэд ах, эгч нарын нөхцөл байдлын талаар маш их шалгааж, “Чи энэ үүргийг хэдэн жил гүйцэтгэж байна вэ? Аюултай үүрэг гүйцэтгэж байсан уу? Чи Бурханд итгэдгээрээ нутагтаа алдартай юу? Баривчлагдаж байсан уу?” гэж асуудаг. Ялангуяа Бурханд итгэдгээсээ болоод эрэн сурвалжлагдаж байгаа юм уу цагдаагийн бүртгэлтэй, өөр бүс нутаг эсвэл улс оронд сайн мэдээ түгээж байгаа хүмүүсийн тухайд гэрийн эзэн үргэлж мэдээллийг нь шалгааж, “Чи эрэн сурвалжлагдаж байгаа юм уу? Орон нутгийн, мужийн, эсвэл улсын хэмжээнд эрэн сурвалжлагдаж байгаа юу?” “Чи цагдаад бүртгэлтэй юм байна—хэдэн удаа баривчлагдаж байсан бэ? Хэдэн жилийн хорих ял авсан бэ?” гэж асуудаг. Тэд эдгээр явдлын талаар маш нарийн асуудаг. Гэрт нь байрлаж байгаа ах, эгч нар тэднийг зочин хүлээн авахдаа нэлээд зочломтгой хандаж байгааг, мөн муу хүмүүс биш гэдгийг нь хардаг. Хэрвээ энэ мэдээллийг хуваалцахгүй бол найрсаг бус санагдаж магадгүй гэж бодоод тэд хэцүү байдалд ордог. Зарим хүн арга буюу цөөн хэдэн зүйл хэлж, хэлснийх нь дараа заримдаа үүнээс үүдэн ноцтой үр дагавар зайлшгүй гардаг. Тиймээс удирдагч, ажилчид гэрийн эзэнд шууд ингэж зааварчлах хэрэгтэй: “Ах, эгч нарыг гэртээ хүлээн авахдаа чиний дагах ёстой хэдэн дүрэм бий. Битгий бодлогогүйгээр шалгааж, асуулт асуу—тэдний талаар хэт их юм мэдлээ гээд чамд ашиггүй. Хэрвээ ямар нэг зүйл тохиолдоод, чи эрүү шүүлтийн тарчлаалтыг тэсвэрлэж чадахгүй бол эцэст нь Иудас болж магадгүй. Тэр тохиолдолд чиний олж мэдсэн, ойлгосон мэдээлэл үндсэндээ Иудас болох замыг чинь засаж өгнө. Хэрвээ тэгвэл чи насан туршдаа харамсаж үлдэх бөгөөд эцэст нь шийтгэл хүлээх болно. Чи эдгээр нарийн ширийн зүйлийг мэдэхгүй бол Иудас болохгүй. Тиймээс чи эдгээр хэрэг явдлын талаар шалгааж, олж мэдэх гэж оролдож яавч болохгүй. Мэдэхгүй байх нь чамайг хамгаалах бөгөөд зочин хүлээн авахад чинь, Бурханд итгэх итгэлдээ үнэнийг олж авахад чинь нөлөөлөхгүй. Чи мэдэхгүй байсан нь дээр. Энэ ах, эгч нар үүргээ гүйцэтгэхээр энд ирсэн, тэд муу юм уу ёрын муу хүмүүс биш гэдгийг чи тодорхой мэдэж байгаа болохоор нэмж шалгаах шаардлагагүй. Тэднийг гэртээ хүлээн авах үүргээ сайн биелүүлэх нь хамгийн чухал бөгөөд аюулгүй байдлыг нь хангахад л хангалттай.” Энэ бол удирдагч, ажилчдын хийх ёстой нэг ажил юм. Үүнээс гадна, итгэлийн суурьгүй, нэр төдий итгэдэг орон нутгийн итгэгчид, ам султай, шалгаах дуртай хүмүүс, засгийн газрын ажилтнуудтай ойр дотно харилцаатай байдаг хүмүүс, мөн асуудал гармагц толгойгоо хуяг дотроо нуудаг яст мэлхий шиг даруй нуугддаг хүмүүст—тэр ч бүү хэл чуулганыг худалдаж, Иудас болж болзошгүй хүмүүст зочин хүлээн авдаг гэр бүлүүд ах, эгч нарыг гэртээ хүлээн авч байгааг яавч мэдэгдэж болохгүй. Чухал ажлын боловсон хүчнийг гэртээ хүлээн авах ажилд туслуулахад зарим ах, эгч хэрэгтэй болбол Бурханд итгэх итгэлийн суурьтай, мэргэн ухаантай хүмүүсийг л сонгож хамтран ажиллах хэрэгтэй. Суурьгүй юм уу мэргэн ухаангүй хүмүүс яавч тохирохгүй. Тэгвэл яг яаж тусламж үзүүлэх ёстой вэ? Зочин хүлээн авч байгаа гэр бүлийн ах, эгч нар гэртээ зочин хүлээн авахад анхаарлаа хандуулж, мэргэн ухаантай, итгэлтэй нутгийн ах, эгч нар халхавчилж, орчныг нь хамгаалж гаднаас нь тусалдаг. Тэд нөлөө бүхий хүмүүстэй харилцаж, засгийн газрын бодлого, чиг хандлага, явуулж болзошгүй үйл ажиллагааны талаар цаг алдалгүй мэдэж авч, зочин хүлээн авч байгаа гэр бүлийн ах, эгч нарт даруй мэдэгдэх ёстой. Ингэснээр засгийн газар ямар нэг баривчлах ажиллагаа эхлүүлбэл урьдчилан сэргийлэх арга хэмжээг даруй авч болох бөгөөд нүүлгэн шилжүүлж, эсвэл нуугдаж амжина, тийнхүү ямар ч аюулаас зайлсхийж чадна. Зөвхөн ийм маягаар л чухал үүрэг гүйцэтгэж байгаа хүмүүсийн аюулгүй байдлыг үндсэндээ хангаж чадна. Товчхондоо, удирдагч, ажилчид энэ ажилд энгийн сэтгэлгээгээр хандаж болохгүй; аюулгүй байдлын асуудлыг үл тоомсорлож болохгүй учраас энэ тал дээр энгийнээр сэтгэснээс нарийн тооцоолсон нь үргэлж дээр байдаг—хэрвээ ямар нэг зүйл буруугаар эргэвэл энэ нь жижиг асуудал биш!

Чухал ажлын боловсон хүчний аюулгүй байдлыг хангах ажилд анхаарах ёстой зарим тодорхой нөхцөл байдал бас бий. Зарим хүн Бурханы үгийн номыг тээвэрлэх, аюултай болсон газарт ажлын зааварчилгаа хүргэж өгөх юм уу үйл явдлын дараах ажлыг зохицуулах гэх мэт эрсдэлтэй үүрэг хүлээдэг. Ийм аюултай ажил хийдэг хүмүүс чухал үүрэг гүйцэтгэж байгаа хүмүүстэй хэзээ ч хамт амьдарч болохгүй, мөн тэр хүмүүс хаана амьдарч байгааг, эсвэл ямар айл тэднийг гэртээ хүлээн авч байгааг мэдэх ёсгүй. Яагаад гэвэл, аюултай ажил хийдэг хүмүүс хэдийд ч мөрдүүлж, баривчлагдах эрсдэлтэй байдаг. Хэрвээ тэд баригдаж, эрүү шүүлтэд орвол чуулганаас урваж магадгүй бөгөөд энэ нь эргээд чухал үүрэг гүйцэтгэж байгаа хүмүүс болон зочин хүлээн авч байгаа гэр бүлийг хэрэгт татан оролцуулна. Энэ нь аюулгүй байдлын асуудалтай холбоотой биш гэж үү? Чухал үүрэг гүйцэтгэж байгаа зарим ажилтан ажил хөөцөлдөхөөр гарч яваад, гурван өдрийн дараа ирнэ гэж тохирсон ч гурван өдөр өнгөрөхөд ирээгүй бол энэ нөхцөл байдал аюултай гэж та нар хэлэх үү? Үүргээ гүйцэтгэж байгаа бусад ажилтан нүүн шилжих ёстой юу? (Тийм ээ.) Ийм тохиолдолд нэн даруй нүүн шилжих шаардлагатай; цаг алдаж, эрсдэл гаргаж болохгүй—тэд азанд найдах сэтгэлгээтэй байж болохгүй. Зарим хүн залхуурч, төвөгшөөгөөд нүүн шилжих дургүй байдаг ба “Дахиад нэг өдөр хүлээхэд яав л гэж? Магадгүй тэдэнд ямар нэг онцгой нөхцөл байдал тулгараад л саатсан байх” гэж хэлдэг. Дахиад нэг өдөр хүлээх нь аюулыг л нэмэгдүүлнэ. Хэрвээ чи нүүн шилжээд, юу ч болоогүй бол буцаад ирж болно, тэглээ гээд алдаа болохгүй. Гэвч хэрвээ чи нүүн шилжихгүй, дахиад нэг өдөр хүлээвэл таагүй явдал гарч болзошгүй бөгөөд нэгэнт хэрэг мандвал харамсахад хэтэрхий оройтсон байна. Тиймээс, хэрвээ ажил хөөцөлдөхөөр гарсан ах, эгч нар тохирсон хугацаандаа эргэж ирэхгүй бол ямар нэг зүйл буруугаар эргэсэн байж болно. Ямар нэг болзошгүй зүйлээс сэргийлэхийн тулд холбогдох ах, эгч нар нэн даруй нүүн шилжиж, харьцангуй аюулгүй газар очих хэрэгтэй. Тохиромжтой газар олдмогц тэд үргэлжлүүлэн үүргээ хэвийн гүйцэтгэж болно, тэгэхэд оройтохгүй. Өөр нэг нөхцөл байдал бол үүргээ гүйцэтгэж байгаа ах, эгч нарыг байрлуулах ажлыг хариуцдаг орон нутгийн чуулганы хүн агуу улаан луунд баривчлагдах явдал юм. Ийм тохиолдолд яах ёстой вэ? (Чухал ажилтнуудыг нэн даруй нүүлгэн шилжүүлнэ.) Удирдагч, ажилчдын нэн тэргүүнд хийх зүйл нь эдгээр чухал ажлын боловсон хүчнийг харьцангуй аюулгүй газар руу нэн даруй нүүлгэн шилжүүлэх явдал юм. Юуны түрүүнд тэдний аюулгүй байдлыг хангах ёстой. Тэднийг ямар ч эрсдэлд оруулж болохгүй. Тэднийг нүүлгэн шилжүүлсний дараа дараагийн ажлыг хийж болно. Зарим мунгинасан хүн үргэлж азанд найдах сэтгэлгээтэй байдаг: “Тэр баривчлагдсан ч зүгээр ээ; итгэл нь нэлээд их, хэцүү нөхцөл байдалд үргэлж онцгой хатуужилтай байсаар ирсэн. Тэр хэзээ ч урвахгүй. Тиймээс ямар ч аюулгүй гэж би баттай хэлж чадна—хэнийг ч нүүлгэн шилжүүлэх шаардлагагүй.” Ингэж хэлэх нь зөв үү? (Буруу.) Бас “Тэр урвалаа ч гэсэн юу хэлэх хэлэхгүйгээ мэднэ—чухал биш асуудлын талаарх мэдээллийг л задалж, та нарын аюулгүй байдалд яавч нөлөөлөхгүй” гэж хэлдэг хүмүүс байдаг. Ингэж хэлэх нь зөв үү? (Буруу.) Энэ үг үндэслэлгүй! Хүн хүнийг нэвт харж чадах уу? Тухайн хүн нь биеийн хэмжээтэй байсан ч бид хэт итгэлтэй ярихаас зайлсхийх хэрэгтэй, учир нь хэрвээ ямар нэг зүйл буруугаар эргэвэл хэн ч үр дагаврыг нь үүрч чадахгүй. Чухал үүрэг гүйцэтгэж байгаа ажилтнуудын аюулгүй байдлыг хамгаалахын тулд өөр ямар ажил хийх хэрэгтэй вэ? Тэднийг үүргээ гүйцэтгэж эхлэх үед удирдагч, ажилчид үүргээ гүйцэтгэхтэй холбоотой үнэн-зарчмыг, мөн нөхцөл байдал үүсэх үед ямар зарчим, мэргэн ухаан ашиглахыг тодорхой нөхөрлөх ёстой. Үүнээс гадна, тэднийг үүргээ гүйцэтгэхээр гадагшаа явах үед удирдагч, ажилчид нийгмийн туршлагатай, мэргэн ухаантай нэг юм уу хоёр хүнийг тэдэнтэй хамтран ажиллуулахаар томилох ёстой. Зөвхөн ийм арга барил л аюулгүй, найдвартай. Ийм маягаар хэрэгжүүлэх нь нэг талаар тэдний хувийн аюулгүй байдлыг хамгаалж чадна. Нөгөө талаар, энэ нь өөрсдөө шийдвэрлэж чадахгүй зарим асуудлыг шийдвэрлэхэд тэдэнд тусалж чадна. Энэ нь зарим төвөг бэрхшээлээс сэргийлж, үүргээ гүйцэтгэхээр гадагшаа явж байгаа хүмүүс ажлаа хэвийн хийж чадах баталгаа болно. Удирдагч, ажилчдын хувьд үүргээ гүйцэтгэж байгаа хүмүүсийн аюулгүй байдлыг хангах нь маш чухал ажил бөгөөд ялангуяа шашин шүтэх эрх чөлөөгүй улс орнуудад бүр ч чухал юм. Чуулганы ажлыг сайн хийхийн тулд нэн тэргүүнд орон нутагтаа үүргээ гүйцэтгэж байгаа эсвэл үүргээ гүйцэтгэхээр гадагшаа явж байгаа эсэхээс үл хамааран үүргээ гүйцэтгэж байгаа ажилтнуудын аюулгүй байдлыг хангах ёстой. Аюулгүй байдлын ажлыг сайн зохицуулж чаддаг удирдагч, ажилчид л Бурхан ашиглахад тохирдог. Энэ ажлыг хийж чадахгүй хүмүүс бол хүн чанар нь төлөвшөөгүй, хэрсүү ухаан, мэргэн ухаанаар дутмаг хүмүүс юм. Тэдний хувьд Бурхан ашиглахад тохирох хүн болоход хэцүү байх болно.

II. Гадаадын янз бүрийн улс оронд байгаа Бурханы сонгосон хүмүүсийн аюулгүй байдлыг хэрхэн хангах вэ

A. Бурханы сонгосон хүмүүсийн хууль ёсны статусыг хөөцөлдөх

Гадаадын янз бүрийн улс оронд чуулганы ажил явуулахад юуны өмнө үүргээ гүйцэтгэж байгаа ажилтнуудыг зүй зохистой байрлуулж, аюулгүй байдлыг нь хангаснаар үүргээ хэвийн гүйцэтгэх боломжийг бүрдүүлэх ёстой. Өөр нэг чухал зохицуулах ажил бол хууль ёсны статусын асуудал бөгөөд Бурханы сонгосон хүмүүс шинэ улс оронд ирмэгцээ үүнийг нэн даруй шийдвэрлэх ёстой. Хэрвээ Бурханы сонгосон хүмүүс Хууль ёсны статусгүй, эсвэл статус нь хууль бус байвал амьдрах орчин нь хэчнээн сайхан байсан ч хэдийд ч албадан гаргагдах эрсдэл байдаг. Статус нь хууль бус хүмүүсийг хууль бусаар оршин суугч гэж үзэх бөгөөд ийм хүмүүсийн аюулгүй байдал эрсдэлд ордог; аюулгүй байдлыг нь баталгаажуулахгүй бол үүргээ удаан хугацаанд гүйцэтгэж чадахгүй. Тиймээс гадаад улс орнуудад үүргээ гүйцэтгэж байгаа ажилтнуудыг зүй зохистой байрлуулах нь удирдагч, ажилчдын хийх ёстой эхний ажил юм. Тэднийг зүй зохистой байрлуулсны дараа дараагийн алхам бол хууль ёсны статусаа хөөцөлдөж эхлэхийг нь зохицуулах явдал юм. Ямар ч улс оронд, хууль ёсны статус хөөцөлдөх нь хамгийн наад зах нь ах, эгч нарыг хууль ёсоор оршин суух боломжтой болгох зорилготой юм. Энэ нь мөн чухал ажлын боловсон хүчний аюулгүй байдлыг хангах чухал ажил юм. Хууль ёсоор оршин суухын тулд юуны өмнө тухайн хүний статус хууль ёсны байх шаардлагатай бөгөөд хаа нэгтээ хууль бусаар оршин сууж байж болохгүй. Удирдагч, ажилчид хууль ёсоор оршин суух тухай засгийн газрын дүрэм журмын дагуу ах, эгч нарыг байрлуулахын тулд аль болох их зүйл хийх хэрэгтэй. Удирдагч, ажилчид энэ байрлуулах ажилд шууд оролцох юм уу явцыг нь хянан дагаж болно. Учрыг нь олж чадахгүй асуудал байвал дээд түвшний удирдагч, ажилчдаас цаг тухайд нь эрж хайх хэрэгтэй. Онцгой нөхцөл байдал байхгүй бол чуулганы өмнөх дүрмийн дагуу хэрэгжүүлэх ёстой. Удирдагч, ажилчид үе үе асууж сураглаж байх хэрэгтэй бөгөөд хэрвээ хэн нэгэнд хууль ёсны статустай нь холбоотой асуудал байх юм уу ямар нэг онцгой нөхцөл байдал байгааг олж мэдвэл гадаад хэрэг хариуцсан ажилтнуудыг томилж, Бурханы сонгосон хүмүүсийн хууль ёсны статусыг хөөцөлдөх асуудлыг шийдвэрлэх ёстой. Мэдээж, эхний алхам бол хэдэн мэргэшсэн хуульч олж, статус хөөцөлдөх ажлыг зохицуулах юм. Хуульч хөлслөхдөө залилуулахаас сэргийлэх арга хэмжээ авах ёстой—хуурамч хуульч, эсвэл хууль ёсны статус хөөцөлдөхөөр мэргэшээгүй хуульчийг хөлсөлж болохгүй. Удирдагч, ажилчид юуны өмнө хууль ёсны статус хөөцөлдөхтэй холбоотой энэ талуудыг өмнө бодолцож үзэх ёстой бөгөөд эдгээр хэргийг сайтар зохицуулах ёстой. Энэ ажил нь мөн чухал ажлын боловсон хүчнийг хамгаалж, аюулгүй байдлыг нь хангах ажлын нэг хэсэг тул энэ ажлыг хийх тал дээр удирдагч, ажилчид зүгээр хараад сууж болохгүй. Зарим хүн “Үүргээ гүйцэтгэж байгаа ажилтнуудыг байрлуулах нь Бурханы гэрийн ажил; Дээрхээс шууд зохицуулалт авсныхаа дараа л бид үүнийг хийх хэрэгтэй. Хэрвээ Дээрх зохицуулахгүй бол бид оролцох шаардлагагүй, ямар нэг зүйл буруугаар эргэсэн ч бидэнд хамаагүй. Тэгээд ч улс орон бүр цагаачлал, хууль ёсны статусын талаар өөр өөр дүрэм журамтай байдаг; бид ийм том асуудлыг зохицуулж чадахгүй! Хүн бүр өөртөө л найдаж, азаа үзэх ёстой—энэ улсад үлдэж чадвал үлдэнэ биз, үлдэж чадахгүй бол буцна биз” гэж хэлдэг. Ингэж хэлэх нь зөв үү? (Буруу.) Ийм хандлагын талаар чи юу гэж бодож байна? (Энэ бол хариуцлагагүй хэрэг.) Нэг талаар энэ нь хариуцлагагүй явдал; нөгөө талаар энэ нь бодитой ажил хийдэггүй, хариуцлагаас зугтдаг хуурамч удирдагчдын илрэл юм. Удирдагч, ажилчдын хувьд гадаад улс оронд байгаа чухал ажлын боловсон хүчнийг байрлуулах нь мөн л ажл юм. Тэднийг зүй зохистой байрлуулж, үүргээ хэвийн гүйцэтгэж чаддаг болмогц нь нэн даруй хийх дараагийн алхам бол гадаад хэрэг хариуцсан ажилтнуудыг томилж хууль ёсны статусаа хөөцөлдөхөд нь залж чиглүүлэх явдал юм. Ялангуяа бичиг баримт хөөцөлдөх явцад ах, эгч нарын шийдвэрлэж чадахгүй онцгой нөхцөл байдал үүсэх үед удирдагч, ажилчид шийдвэрлэх арга зам олох ёстой болохоос асуудлыг үл тоомсорлож болохгүй. Хууль ёсны статус хөөцөлдөхөд ямар нэг асуудал гарвал энэ нь жижиг хэрэг биш, аль болох эрт бөгөөд хурдан зохицуулж, шийдвэрлэх ёстой. Бүү хойшлуул—өнөөдөр хийж болох зүйлийг маргааш гэж хойшлуулж болохгүй; маргааш гэж хойшлуулах нь төсөөлөхийн аргагүй аймшигтай үр дагаварт хүргэж болзошгүй. Хэрвээ удирдагч, ажилчид хайнга хандаж, хариуцлага алдан, асуудлыг яаравчлахгүй байсаар, хууль ёсны статус хөөцөлдөх хамгийн тохиромжтой цагийг алдаж, улмаар үүргээ гүйцэтгэж байгаа ажилтнууд үүргээ хэвийн гүйцэтгэж чадахгүйд хүрвэл хэн хариуцлага хүлээх вэ? Тэр хүмүүс чуулганы удирдагчид болон бичиг баримт хариуцсан ажилтнуудад хүсэлтээ гаргасан, удирдагч, ажилчид мэдэж байсан ч асуудлыг нухацтай авч үзээгүй, эсвэл шалтаг тоочин шийдвэрлээгүйгээс болж зарим чухал ажлын боловсон хүчний хууль ёсны статусыг хөөцөлдөх ажил саатаж, энэ нь чуулганы ажлын зарим чухал ажилд тодорхой хэмжээгээр нөлөөлсөн. Тэгэхээр энд хэн хариуцлага хүлээх ёстой гэж та нар бодож байна? (Удирдагч, ажилчид.) Бурханы гэр энэ асуудлыг дахин дахин онцолсоор ирсэн. Удирдагч, ажилчид үүнийг мэдэхгүй байгаа юм биш, дуулаагүй, ойлгохгүй байгаа ч юм биш; харин мэдсэн хэр нь нухацтай авч үзэхгүй байна. Өөрсдийнх нь асуудалд хамаагүй, бусдын хэрэг л бол хойшлуулж болох чинээгээрээ хойшлуулж, эцэст нь Бурханы сонгосон хүмүүсийн хууль ёсны статус хөөцөлдөх шиг чухал хэргийг саатуулдаг. Үр дагавар гарах үед удирдагч, ажилчид хариуцлага хүлээх ёстой. Энэ хариуцлага бол зүгээр нэг яриа биш—хэрвээ энэ нь чуулганы ажилд, ялангуяа Бурханы гэрийн чухал ажилд нөлөөлбөл удирдагч, ажилчдын хүлээх хариуцлага нэлээд их болно. Хамгийн наад зах нь Бурхан тэднийг донгодох бөгөөд энэ нь гэм буруу болно—үр дагавар нь энэ юм. Хэрвээ энэ нь чиний хийх ёстой зүйл, чиний хариуцлагын цар хүрээнд багтах зүйл байхад чи хийхгүй, үл тоомсорлож, эсвэл зарим нэг хувийн шалтгаанаас болж хойшлуулбал хариуцлага хүлээх ёстой. Зарим хүн “Би яаж шийдвэрлэхээ мэдээгүй; надад ямар ч арга зам байгаагүй” гэж хэлдэг. Гэхдээ чи үүнийг нухацтай авч үзээд, боломж гарангуут дээд түвшний удирдагч, ажилчдаас эрж хайсан уу? Зарим нь өөр ажилтай завгүй байснаас болоод мартчихсан гэж хэлдэг. Завгүй байснаас болоод үнэхээр мартсан байлаа ч гэсэн хэн нэгэн асуудал дэвшүүлж, дахин дахин сануулсаар байхад яаж мартсаар байж чаддаг байна аа? Энэ асуудал юуг харуулж байна вэ? (Тэд ах, эгч нарын хууль ёсны статусыг хөөцөлдөх хэрэгт чин сэтгэлээсээ хандаагүй; тэдэнд ачааны мэдрэмж огт алга.) Ийм чухал хэргийг мартаж чадаж байгаа нь тэдэнд хариуцлагын мэдрэмж байхгүй, итгэл даахгүй хүмүүс гэдгийг харуулж байна. Бурханы сонгосон хүмүүсийн хууль ёсны статусыг хөөцөлдөх шиг чухал зүйлийг чи мартаж чадаж байна—чи өөрийнхөө хууль ёсны статусыг хөөцөлдөхөө мартах байсан уу? Чи өөрийнхөө хэргийг мартдаггүй хэр нь бусдынхыг мартаж чадаж байвал энэ нь чамайг жудаг муутай, хайрлах сэтгэлгүй, аминч, өөдгүй гэдгийг нотолж байна. Чи өөрийнхөө хууль ёсны статусыг хөөцөлдөж дуусгасан хэр нь ах, эгч нарын хууль ёсны статусыг хөөцөлдөх үйл явцыг ердийн, шалихгүй хэрэг мэт хандаж—тэр ч байтугай бүрмөсөн үл тоомсорлож—эцэст нь тэдний хууль ёсны статусыг хөөцөлдөх энэ чухал асуудлыг саатуулдаг. Чи тэр хариуцлагыг үүрч чадах уу? Ийм удирдагч, ажилчдад мөс чанар, эрүүл ухаан огт байхгүй биш гэж үү? Тэд дэндүү аминч, өөдгүй юм! Тэд зөвхөн өөрсдийгөө бодож, бусдыг үл тоомсорлодог—энэ ямар асуудлыг харуулж байна вэ? Тэд хуурамч удирдагчид биш гэж үү? (Мөн.) Ийнхүү тэдний асуудлын мөн чанар бүрэн ил болдог. Тэд ах, эгч нарын хууль ёсны статусыг хөөцөлдөхөд анхаарал хандуулахыг зүгээр л хүсдэггүй; тэдэнд энэ нь төвөгтэй санагддаг. Тэд зүрх сэтгэлдээ “Ах, эгч нарын хууль ёсны статусыг хөөцөлдөх нь надад ямар хамаатай юм бэ?” гэж боддог. Тэд ах, эгч нарын хууль ёсны статусыг хөөцөлдөх хэрэгт ийм хандлагаар хандаж, эцэст нь энэ чухал хэргийг саатуулж, ах, эгч нарын үүргийн гүйцэтгэлд нөлөөлж, чуулганы ажилд нөлөөлдөг. Ийм хуурамч удирдагчид шийтгэл хүлээх ёстой гэж чи хэлэх үү? (Хэлнэ.) Энэ нь санаатай үйлдэл байсан учраас тэдэнд хариуцлага тооцох ёстой; энэ нь яавч бодитой хүчин зүйлээс шалтгаалсан санамсаргүй саатал байгаагүй. Хэрвээ газар хөдлөлт, үер гэх мэт байгалийн гамшиг, эсвэл тээвэр, харилцаа холбоог тасалдуулж, ийм хэргийг зохицуулах боломжгүй болгосон улс төрийн ямар нэг томоохон үйл явдал болсон бол ойлгож болох байсан. Гэвч эдгээр үйл явдлын аль нь ч болоогүй байхад тэд ах, эгч нарын хууль ёсны статусыг хөөцөлдөхийг мартах юм уу үл тоомсорлож, ийм чухал хэргийг—энэ хүмүүсийн хууль ёсны статусыг саатуулсан бол тэрхүү удирдагч юм уу ажилчин хариуцлага алдсан байна. Тэднийг донгодож, хариуцлага тооцно. Ойлгож байна уу? (Тийм ээ.) Нэгэнт чи удирдагч юм уу ажилчин тул хийх ёстой ажлаа хийх хариуцлага чамд бий. Хариуцлагын чинь цар хүрээнд багтах бүх зүйлийг чи Бурханы гэрийн шаардлагын дагуу зүй ёсоор зохицуулж, гүйцэлдүүлэх ёстой. Гэвч хэрвээ чи санаатайгаар хийхээс зайлсхийж, хойшлуулбал энэ нь хариуцлага алдсан хэрэг бөгөөд хариуцлага алдсан энэ явдал нь гэм буруу юм. Хэрвээ чи хэргийг санаатайгаар хойшлуулж, зохицуулахгүй бол алдаа дутагдал чинь эцэстээ гэм буруу болж, Бурхан чамайг донгодно. Энэ хэргийн төлөө чамд хариуцлага тооцно.

Хилийн чанадын улс оронд Бурханы сонгосон хүмүүсийн хууль ёсны статуст зарим нэг асуудал гарах юм уу хөршүүд, танихгүй хүмүүс тэдний талаар гомдол гаргаж, мэдээлбэл тэдэнд албадан гаргагдах аюул тулгарч болзошгүй. Түүнчлэн хилийн чанадын улс оронд байгаа Бурханы сонгосон зарим хүн зохиомол хэргээр тухайн улсын засгийн газарт саатуулагдаж, шийтгүүлэх юм уу баривчлагдаж, шоронд хоригдох явдал гарч болзошгүй. Нөхцөл байдал ямар ч байсан, удирдагч, ажилчид үүнийг мэдсэн даруйдаа хуяг дотроо нуугдсан яст мэлхий шиг авирлах ёсгүй; тэд ах, эгч нарын аюулгүй байдлыг хангаж, муу хүмүүсийн гарт оруулахгүй байх эцсийн зорилготойгоор энэ асуудлыг нэн даруй шийдвэрлэх ёстой. Хэрвээ удирдагч, ажилчид чуулганы ажлыг зохицуулахад л санаа тавьж, ах, эгч нарын хууль ёсны статусыг боловсруулах асуудлыг анхаарахгүй байснаас болж ах, эгч нар хууль ёсны статусгүй гэдэг шалтгаанаар баривчлагдах юм уу албадан гаргагдахад хүрвэл энэ нь ямар үр дагавар вэ? Ийм удирдагч, ажилчид ах, эгч нарын үүргээ гүйцэтгэх боломжийг үгүй хийсэн хэрэг биш үү? Энэ нь чуулганы ажилд шууд нөлөөлөхгүй гэж үү? Тэгэхээр энэ асуудлын шинж чанар нэлээд ноцтой юм. Удирдагч, ажилчид урьд нь энэ асуудлыг шийдвэрлэж байгаагүй бол ах, эгч нарын дундаас гадаад хэрэг зохицуулахдаа чадамгай хэн нэгнийг олж, хуульчаас зөвлөгөө аван энэ асуудлыг шийдвэрлүүлж, ах, эгч нар болон чухал ажлын боловсон хүчний аюулгүй байдлыг хамгаалах зорилгод хүрэхийн төлөө чармайж болно. Энэ нь бас удирдагч, ажилчдын хилийн чанадад гүйцэтгэх ёстой нэг чухал ажил юм; орон нутгийн удирдагч, ажилчид энэ асуудалд идэвх санаачилгатай хандах ёстой. Тэд орон нутгийн ах, эгч нарын аюулгүй байдлыг хамгаалахаас гадна гадаадын харьяат ах, эгч нарын аюулгүй байдлыг бүр ч илүү хамгаалах ёстой; ингэж байж л чуулганы ажил баталгаатай болно. Энэ бол улс орон бүрийн удирдагч, ажилчдын орон нутгийн ах, эгч нар болон гадаадын харьяат чухал ажлын боловсон хүчний өмнө хүлээх ёстой үүрэг хариуцлага юм; тэд гар хумхин суух ёсгүй. Зарим удирдагч, ажилчин “Тэд гадаадаас ирсэн ах, эгч нар, бид тэдэнтэй танил дотно биш; бидний хооронд хувийн харилцаа байхгүй. Тэднийг энд сайн мэдээ номлуулахаар Бурханы гэр илгээсэн—бидэнд ямар хамаатай юм бэ? Энэ хэргийг тэд өөрсдөө тарьсан; ирэхээсээ өмнө нөхцөл байдлыг тодорхой асууж судлаагүй, энэ асуудлыг сайн зохицуулаагүй. Бид энэ хэрэгт оролцох аргагүй; засгийн газар тэднийг яахыг хэн мэдлээ” гэдэг. Тэд энэ асуудлаас бултаж, зайлсхийхийн тулд янз бүрийн шалтаг тоочдог бөгөөд гарч ирж үүнийг шийдвэрлэх арга зам олохыг хичээдэггүй. Ингэж авирлах нь зөв үү? (Буруу.) Яагаад буруу вэ? (Хэрвээ удирдагч, ажилчид гарч ирж энэ асуудлыг шийдвэрлэхгүй, харин ах, эгч нарт асуудлыг шийдвэрлэх арга зам байхгүй бол хүндрэл бэрхшээл гарах нь гарцаагүй. Удирдагч, ажилчид ах, эгч нарыг хамгаалах хариуцлагаа биелүүлээгүй—энэ бол хариуцлага алдсан хэрэг.) Удирдагч, ажилчдын үүрэг бол Бурханы гэрт удирдагч, ажилчдын биелүүлэх ёстой үүрэг хариуцлага бүрийг биелүүлэх явдал юм. Бурханы гэрийн цар хүрээ зөвхөн орон нутаг, тухайн бүс нутаг, эсвэл тодорхой улс орноор хязгаарлагддаггүй; Бурханы гэрт улс орны хил хязгаар, бүс нутгийн хязгаар гэж үгүй. Бурхан хүмүүсийг сонгож, аврахад арьс өнгөний хязгаар байдаг уу? (Байхгүй.) Иргэншил юм уу бүс нутгийн хязгаар байдаг уу? (Бас байхгүй.) Байхгүй. Бурхан ажлаа хийдэг зарчим; иймээс энэ зарчим бол үнэн юм! Ах, эгч нар аль улсынх байх нь хамаагүй, бүгд нэг Бурханд итгэж, нэг Бурханыг дагадаг бөгөөд мөн нэг Бурханы нөхөрлөж, хангадаг үнэнийг идэж, уудаг. Тэд нэг Бурханы хийдэг ажлыг туулж, нэг Бурханд шүтэн мөргөдөг. Арьсны өнгө, яс үндэс ямар байх нь хамаагүй, Бурханы гэрт болон Бурханы өмнө тэд нэг—тэд нэг гэр бүл. Нэгэнт нэг гэр бүл тул нэг нэгнээ ялгаварлах ёсгүй; арьс өнгө, бүс нутгийн хязгаар байх ёсгүй; “чи ази, би европ”, эсвэл “чи цагаан арьстан, би өнгөт арьстан” гэж хуваагдах ёсгүй—ийм ялгаа байх ёсгүй. Хэрвээ чи Бурханы гэрт ийм ялгаа гаргасаар байвал Бурханы гэрийг Бурханы гэр гэж үзэхгүй, өөрийгөө Бурханы гэрийн гишүүн гэж тооцохгүй байгаа нь тодорхой байна. Тиймээс гадаадын харьяат ах, эгч нарт албадан гаргагдах, хууль бусаар баривчлагдах зэрэг асуудал тулгарах үед хаанаас ирсэн, ямар иргэншилтэй, ямар арьсны өнгөтэй байх нь хамаагүй, тэд бол ах, эгч нар—тэд ах, эгч нар тул тэдэнд асуудал тулгарах үед орон нутгийн удирдагч, ажилчид үүргээ ухамсарлан урагш алхаж, энэ асуудлыг шийдвэрлэх ёстой бөгөөд хүмүүсийг ялгах ёсгүй. Энэ нь зарчимд нийцдэг, Бурханы санаа зорилгод бүрэн нийцдэг бөгөөд хүмүүсийн хэрэгжүүлэх ёстой үнэн юм.

Одоо Бурханы сонгосон олон хүн Хятадаас хилийн чанад дахь янз бүрийн улс орнууд руу сайн мэдээ номлож, Бурханд гэрчлэл хийхээр явж байна. Тэд эдгээр улс оронд ирснийхээ дараа хамгийн түрүүнд хийх ёстой зүйл бол сэтгэл амар ажиллахын тулд хууль ёсны статусаа боловсруулах явдал юм. Хууль ёсны статус боловсруулах нь энгийн хэрэг биш; үүнд орон нутгийн чуулганы хүмүүсийн хамтын ажиллагаа шаардлагатай. Улс орон бүрийн чуулганыг хариуцсан хүмүүс Хятадаас ирсэн Бурханы сонгосон хүмүүст хууль ёсны статусын асуудлаа шийдвэрлэхэд нь туслах, улс орныхоо бодлогыг ойлгодог, хуулийг нь мэддэг ах, эгч нарыг хайж олох хэрэгтэй. Энэ асуудлыг шийдвэрлэх нь туйлын чухал. Улс орон бүрийн чуулганы удирдагч, ажилчид энэ асуудал дээр ажиллахын тулд боломжит бүх аргыг хэрэглэх ёстой, хүмүүсийн хууль ёсны статусын асуудлыг бүрэн шийдвэрлэж байж л чуулганы ажил хэвийн явагдаж чадна; эс бөгөөс чуулганы ажилд нөлөөлнө. Улс орон бүрийн чуулганыг хариуцсан хүмүүс ийм асуудлыг зохицуулах чадвартай хүмүүсийг бэлтгэсэн байх ёстой. Ингэх нь чуулганы ажилд ашиг тустай бөгөөд мөн Бурханы санаа зорилгыг харгалзан үзэж буйн илрэл юм. Зарим удирдагч, ажилчид “Бид ийм хэрэг явдлыг хэзээ ч зохицуулж байгаагүй, юу хийхээ ч мэдэхгүй байна” гэж хэлж магадгүй. Ийм нөхцөлд тэд энэ төрлийн хэрэг явдлыг ойлгодог хүмүүсийг хайж олох ёстой. Улс орон бүр дэх Бурханы сонгосон хүмүүсийн дунд боловсрол, мэдлэгтэй хүмүүс байдаг, үндэсний хууль, бодлогыг ойлгодог хүмүүс ч бий. Тэдний хувьд ийм хэргийг зохицуулах зам олохын тулд жаахан зөвлөлдөх л шаардлагатай—тийм биш гэж үү? Ийм төрлийн хэргийг зохицуулахдаа идэвхгүй, хойрго байж болохгүй; хэрвээ ямар нэг зүйлийг ойлгохгүй байвал хуульч олж зөвлөлдөх хэрэгтэй. Холбогдох хуульчийг олсон цагт аяндаа зам олдоно. Бид энэ хэргийг ойлгохгүй байж магадгүй ч хуульч ойлгоно. Эрж хайдаг зүрх сэтгэлтэй байх нь зөв хандлага; эрж хайдаг зүрх сэтгэлтэй байх нь хариуцлагын мэдрэмжтэйн илрэл юм. Зарим нэг бэрхшээл тулгарвал та нар нэг зүрх сэтгэл, нэг санаагаар хамтдаа залбирч, эрж хайж, нөхөрлөж, асуудлыг шийдвэрлэх зарчим, замыг олсныхоо дараа бүрэн шийдвэрлэх ёстой. Тэгж байж л чуулганы ажил саадгүй явагдаж чадна. Удирдагч, ажилчид асуудал олж илрүүлмэгцээ даруйхан тэр талаар олж мэдэж, хянан дагаж, шийдвэрлэж чадвал тэд хариуцлагатай удирдагч, ажилчид биш гэж үү? (Мөн.) Ийм удирдагч, ажилчид хариуцлагын мэдрэмжтэй байгаад зогсохгүй асуудлыг цаг тухайд нь шийдвэрлэж чаддаг, энэ нь тэдэнд стандартад нийцсэн удирдагч, ажилчид болох найдвар байна гэсэн үг. Үнэнийг хэр гүнзгий ойлгодгоос үл хамааран, асуудлыг шийдвэрлэхэд анхаарлаа хандуулбал тэд бодитой ажил хийж чадна. Ядаж л тэд цөөн алдаа гаргах юм уу алдаа гаргахгүй байж чадна; зарим нэг алдаа гаргалаа ч гэсэн алдаагаа даруй залруулж, зарим хохирлыг нөхөж, эцэст нь Бурханы гэрийн ажлыг хамгаалах зорилгод хүрч чадна. Энэ хариуцлагыг биелүүлэх хэцүү гэж та нар бодож байна уу? (Үгүй.) Үнэндээ энэ нь хэцүү биш; хүмүүс үүргээ гүйцэтгэхдээ үнэнч байх эсэх, ажилдаа хариуцлагаа биелүүлж чадах эсэхээс л шалтгаална. Чи ердөө л жаахан санаа тавьж, бага зэрэг цаг зарцуулж, жаахан хүч гаргах хэрэгтэй; чи мөнгө зарцуулах, ямар нэг эрсдэл үүрэх шаардлагагүй. Чи зүгээр л гарч ирээд асуудлыг шийдвэрлэж, хэрэг явдлыг сайн зохицуулахад туслах хэрэгтэй, ийм маягаар чи стандартад нийцэж чадна. Тиймээс энэ нь хэцүү хэрэг биш бөгөөд удирдагч, ажилчдын хувьд үүнийг хийхэд амархан байх ёстой. Гэхдээ ийм амархан зүйлийг ч хийж чаддаггүй зарим хүн байдаг бөгөөд энэ нь хэв чанар юм уу чадвар дутмаг, эсвэл нөхцөл байдал, орчин нөхцөл болохгүй байгаагаас биш, харин хийх хүсэлгүй байгаагаас нь болдог гэдэг нь маш тодорхой байдаг. Чухал ажлын боловсон хүчний хууль ёсны статус юм уу оршин суух зөвшөөрөл, эсвэл тэднийг байршуулахтай холбоотой онцгой нөхцөл байдал үүсэх үед удирдагч, ажилчид энэ ажлыг хариуцах үүрэгтэй. Чи хэнийг байршуулж байгаа, тэдний иргэний харьяалал, арьс өнгө ямар байх нь хамаагүй; чи үүнийг Бурханаас л хүлээн авах хэрэгтэй. Энэ ажлыг Бурхан чамд даалгасан; энэ бол чиний хариуцлага, үүрэг, бас чамд өгсөн даалгавар юм. Чиний хүлээн авч байгаа энэ ажил хэн нэг хүнээс биш, Бурханаас ирдэг тул чиний байршуулж байгаа энэ хүмүүс хэн болох нь чамд хамаагүй. Зарим хүн “Орон нутгийн ах, эгч нарыг хамгаалах нь байж болох л зүйл, харин гадаад ах, эгч нар энд ирэх нь бидэнд хамаагүй” гэж хэлж магадгүй. Ингэж хэлдэг хүмүүст хариуцлагын мэдрэмж, хүн чанар байна уу? (Байхгүй.) Тэд орон нутгийн ах, эгч нарыг ах, эгч нар гэж үздэг мөртөө гадаад ах, эгч нарыг ах, эгч нар гэж үздэггүй—энэ үндэслэлтэй юу? (Үгүй.) Энэ үнэнд нийцэх үү? (Нийцэхгүй.) Яагаад үнэнд нийцэхгүй вэ? (Хуурамч удирдагчид Бурханы санаа зорилгыг харгалзан үздэггүй; тэд гадаад ах, эгч нарыг үл тоож, асуудал гарах үед гарч ирж зохицуулдаггүй—тэд Бурханы гэрийн ажлыг хамгаалдаггүй.) Хуурамч удирдагчид янз бүрийн шалтаг тоочин хариуцлагаас зайлсхийж, бодитой ажил хийдэггүй. Тэд Бурханы төлөө өөрсдийгөө зарлагадахад бэлэн, үнэнийг хэрэгжүүлэхэд бэлэн гэж хэлдэг ч чуулганы ажлын эгзэгтэй асуудал тулгарах үед нуугддаг. Энэ бол хариуцлагагүй явдал юм. Хилийн чанад дахь ах, эгч нарын аюулгүй байдлыг хамгаалахтай холбоотой бүх асуудлыг удирдагч, ажилчид цаг тухайд нь шийдвэрлэж, үүнийг биелүүлэх ёстой хариуцлага, даалгавар гэж үзэх ёстой. Тэд үүнээс зайлсхийхийн тулд шалтаг тоочих ёсгүй, мөн энэ ажилд хайхрамжгүй хандсанаас болж Бурханы гэрийн янз бүрийн ажлын ахиц дэвшилд нөлөөлөх ёсгүй.

Б. Бүх ах, эгч нарт хуулийн анхан шатны мэдлэг олгох

Хилийн чанад дахь ах, эгч нарын аюулгүй байдалтай холбоотой ажлын өөр ямар талуудыг та нар бодож олж чадах вэ? (Хилийн чанад дахь улс орнуудад удирдагч, ажилчид бас бүх ах, эгч нарт хуулийн зарим анхан шатны мэдлэгийг олгох ёстой, ингэснээр тэд хууль эрх зүйн мэдлэгтэй болж, хууль зөрчсөн үйл ажиллагаанд оролцохоос зайлсхийнэ.) Удирдагч, ажилчид бүх ах, эгч нарт хуулийн анхан шатны мэдлэг олгож, засгийн газрын янз бүрийн дүрэм журмын талаар ойлгуулах ёстой. Тэд байгаа улс орныхоо нутгийн ах, эгч нараас цагаачлалын бодлого, өдөр тутмын амьдралтай холбоотой бодлого гэх мэт энэ чиглэлээр илүү ихийг мэдэж авах ёстой, дараа нь ах, эгч нарыг зохион байгуулж эдгээрийг судлуулах ёстой, ингэснээр тэд үндэсний засгийн газрын журмыг чанд мөрдөж, хууль зөрчсөн аливаа зүйл хийхээс түдгэлзэнэ. Ялангуяа Хятадаас ирсэн Бурханы сонгосон хүмүүс олон жилийн турш дарангуйлал дор байсан учраас хуулийн мэдлэг дутмаг, хуулийн ач холбогдлыг ойлгодоггүй. Үүний улмаас тэд зэрлэг хүмүүс шиг хааш яаш, хайхрамжгүй авирладаг. Тэд хилийн чанадад амьдрахаар ирэхдээ маш мэдлэггүй харагддаг бөгөөд дүрэм журам ойлгохгүй байгаагаа харуулсан зүйлсийг байнга хийдэг. Жишээлбэл, барууны зарим ардчилсан оронд нийгмийн дэг журмыг маш сайн зохицуулдаг бөгөөд оройн 10 цагаас өглөөний 8 цаг хүртэл дуу чимээ гаргахыг хориглосон журамтай байдаг—нохой хуцах юм уу барилгын машин механизмын нүргээн гэх мэт ямар ч чимээ гаргахыг зөвшөөрдөггүй. Хэрвээ хэн нэгэн эдгээр журмыг зөрчиж, мэдээлэгдвэл цагдаа нар арга хэмжээ авна. Эх газрын Хятадад хэн ч эдгээр асуудлыг зохицуулдаггүй; хүмүүс оршин суудаг газар хаа сайгүй дураараа шуугилдаж, чанга хөгжим тавьж, бүжиглэж, архидаж, наргиж цэнгэдэг бөгөөд хэн ч хөндлөнгөөс оролцдоггүй. Хэрвээ хэн нэгэн ямар нэг зүйл хийхийг оролдвол өш хонзонтой нүүр тулж магадгүй тул хятад хүмүүс үүнийг тэвчихээс өөр аргагүй болдог. Барууны орнуудад өөр; хүн бүр хуулиар хамгаалагддаг. Хэрвээ нохой чинь шөнө дунд байнга хуцаж, хөршүүдийн чинь амгалан тайван байдлыг алдагдуулбал тэд чиний эсрэг гомдол гаргана. Чиний хийж байгаа зүйл бусдын хэвийн амьдралд нөлөөлж, чи хууль журам зөрчсөн—тэд хуулийг зэвсэг болгон ашиглаж, чиний эсрэг гомдол гаргах нь зүй ёсны хэрэг. Бас шөнийн 11, 12 цаг хүртэл барилгын ажлаа үргэлжлүүлж, хөршүүдийнхээ амгалан тайван байдалд нөлөөлж, гомдол гаргахад хүргэдэг хүмүүс байдаг. Тэгэхэд нь цагдаа нар ирж торгууль ногдуулаад, тогтоосон цагаар дуу чимээ гаргахгүй байхыг сануулдаг. Зарим хүн бүр орчны цэвэр байдлын талаар ямар ч ойлголтгүй, хог тарьж, гудамжаар нэг хог хаядаг. Барууны ардчилсан орнууд онцгой эмх цэгцтэй байдаг. Оршин суугчид хогоо хаях тогтсон цагтай байдаг бөгөөд хогны машинууд хуваарьт өдрүүдэд ирж хогийг нь ачдаг. Ачсаны дараа гудамж цэвэрхэн үлддэг. Үүнийг ойлгодоггүй хүмүүс хог тарьдаг бөгөөд энэ нь бас журам зөрчсөнд тооцогддог. Энэ нь нийгмийн ариун цэвэр, хотын өнгө үзэмжид нөлөөлдөг тул тэдний эсрэг гомдол гаргаж магадгүй. Хятад хүмүүс дүрэм журмыг дагадаггүй учраас хилийн чанадад амьдрахдаа гомдол гаргуулах нь элбэг байдаг. Олон удаа мэдээлэгдсэнийхээ дараа тэд барууныхны талаар нэг бодолтой болж, “Барууныхан зүгээр л гомдол гаргах дуртай; тэд жижиг сажиг зүйл болгон дээр гомдол гаргадаг” гэдэг, харин Би “Тэд маш олон асуудлаар чиний эсрэг гомдол гаргасан байхад чи өөрийгөө эргэцүүлэхийн оронд гомдол гаргалаа гэж тэднийг буруутгаж байна. Тэгвэл гомдол гаргасан нь тэдний зөв байсан уу? Чиний хийсэн зүйл зөв байсан уу, үгүй юу?” гэж хэлнэ. Тэдгээр гомдлыг гаргасан нь тэдний бүрэн зөв байсан; чи тэдний ашиг сонирхлыг хохироож, амьдралд нь нөлөөлсөн тул тэд яагаад чиний эсрэг гомдол гаргаж болохгүй гэж? Үүнийг нийгмийн дэг журмыг хамгаалахын тулд хийдэг бөгөөд энэ улс оронд хууль засагладаг гэдгийг харуулдаг; хүн бүр хуулиар хамгаалагддаг, энэ улсад хууль үзүүлэн төдий биш—хүн бүр өөрсдийн эрх, ашиг сонирхлыг хамгаалахын тулд хуулийг зэвсэг болгон ашиглаж болно. Чи хуулийг ойлгохгүй, орон нутгийн журмыг зөрчсөн учраас тэд чиний эсрэг гомдол гаргаж байгаа юм. Чи эхлээд орон нутгийн журмыг мэдэж авч, хууль журмын дагуу үйлдэх ёстой—тэгвэл тэд чиний эсрэг гомдол гаргасаар байна гэж чи бодож байна уу? (Тэд дахиж гомдол гаргахгүй.) Тэгэхээр хятад хүмүүс асуудал хэчнээн ноцтой байсан ч яагаад хэзээ ч гомдол гаргадаггүй вэ? (Тэд засгийн газарт хэтэрхий удаан дарлуулсан. Тэд гомдол гаргаж зүрхэлдэггүй. Хятад хүмүүст бас эрхээ хамгаалах ямар ч ойлголт байдаггүй.) Хятад бол хуулиар засагладаг улс биш. Тэнд хуулийн дагуу засагладаггүй. Хятадын хууль зүгээр л үзүүлэн төдий бөгөөд тэнд гомдол гаргаад нэмэргүй. Хэрвээ чи гомдол гаргавал нөгөө тал чинь эрх мэдэл, нөлөөтэй бол чамаас хариугаа авч магадгүй. Хэрвээ чамд нөлөө байхгүй бол чи гомдол гаргаж ч зүрхлэхгүй; гомдол гаргах нь чамд өлхөн гай тарьж мэднэ. Тиймээс хятад хүмүүс хавчлагатай тулгарах үедээ—ялангуяа хүн алагдсан тохиолдолд—хэчнээн шударга бус үхэл байсан ч гэмт хэрэгтэн жаахан мөнгө төлбөл хэргийг зүгээр л хувиараа шийдвэрлэдэг. Хохирогчийн гэр бүлийнхэн яагаад зарга мэдүүлдэггүй вэ? Тэд хэзээ ч ялахгүй гэдгээ мэддэг; их мөнгө шаардагдах ч шударга ёсыг олж авахгүй, гэмт хэрэгтэн ч хуулийн хариуцлага хүлээхгүй тул тэд хуулийн дагуу хөөцөлдөхгүй байхаар шийдэж, харин хувиараа шийдвэрлэдэг. Хятадын хууль зүгээр л үзүүлэн төдий; Хятад бол хуулийн засаглалтай улс биш, шударга ёсыг эрж хайх талбар байхгүй. Зарга мэдүүлээд нэмэргүй. Тиймээс хятад хүмүүс ямар ч хууль бус нөхцөл байдалтай тулгарсан, гомдол гаргаж зүрхэлдэггүй. Учир нь Коммунист нам муу үйл хийхээс өөр юу ч хийдэггүй, учир зүйгүй, хуулийн дагуу засагладаггүй. Хятадад жирийн л хүн бол тулгарсан асуудал нь хэчнээн ноцтой байх нь хамаагүй, Коммунист намын нүдэнд анхаарал татах асуудалд тооцогддоггүй—хэн ч үүнийг авч хэлэлцэхгүй. Бусдын амгалан тайван байдалд нөлөөлөх, тэр ч бүү хэл хулгай, дээрэм, орон байрны хулгайн хэрэг зэрэг зүйлсийг Коммунист нам ердөө асуудал гэж үздэггүй. Барууны орнуудад харин өөр. Баруунд ардчилсан тогтолцоотой, хуульт нийгэм байдаг; хэн нэгний амгалан тайван байдалд нөлөөлөх л юм бол гомдол гаргадаг бөгөөд цагдаа нар ирж, асуудлыг шалгаж, шийдвэрлэдэг. Барууныханд ийм хууль эрх зүйн мэдлэг байдаг учраас ийм мунхаг зүйл хийдэггүй; зөвхөн хилийн чанадаас ирсэн, дүрмийг ойлгодоггүй хүмүүс л ийм мунхаг зүйл хийдэг. Хятад хүмүүс хилийн чанадад дөнгөж амьдарч эхлэх үедээ гомдол гаргуулах нь элбэг байдаг. Цаг хугацаа өнгөрөхөд тэд орон нутгийн хууль журмын талаар мэдэж авдаг бөгөөд хууль зөрчсөн, бусдыг үймүүлсэн зүйл хийж зүрхлэхээ больдог. Тиймээс удирдагч, ажилчид ах, эгч нарыг зохион байгуулж, байгаа улс орных нь янз бүрийн хууль журмын талаар судлуулах хэрэгтэй. Тэд юу хийх санаатай байгаа нь хамаагүй, эхлээд хуулийг лавлаж мэдэх ёстой—өөрийнхөө хашаанд тахиа, гахай тэжээх байсан ч гэсэн эхлээд засгийн газрын журмыг шалгах хэрэгтэй. Тэд цахимаар мэдээлэл хайх юм уу орон нутгийн ах, эгч нартай зөвлөлдөж болох бөгөөд ингэснээр үнэн зөв хариултыг олж чадна. Барууны янз бүрийн улс оронд бүх асуудал дээр засгийн газарт тодорхой журам байдаг. Жишээлбэл, барилгын ажилд цахилгааны залгуур шалнаас хэр өндөрт байх, залгуур бүр хоорондоо хэр зайтай байх талаар журам байдаг. Мөн шатны бариулын зузаан, шатны хашлаганы өргөнд зориулсан тодорхой стандарт байдаг. Барилгын ажлын алхам бүрийг засгийн газрын ажилтнууд шалгадаг тул барилгын дүрэм журам зөрчсөн барилга юм уу зөвшөөрөлгүй барилгын тохиолдол ховор байдаг. Хэрвээ оршин суугчид хашаандаа байшин, багажны саравч, жижиг агуулах барихыг хүсвэл засгийн газраас зөвшөөрөл авах ёстой. Хэрвээ тэд тахиа, нугас тэжээхийг хүсвэл хашаа хороо нь хөршийнх нь эзэмшил газраас хэр хол байх ёстой талаар журам байдаг. Удирдагч, ажилчид эдгээр хууль журмыг ойлгохгүй байсан ч хэрвээ эдгээр асуудал чуулганы ажилтай хамаатай байвал удирдагч, ажилчид тэдгээрт анхаарал хандуулах ёстой. Тэд эхлээд орон нутгийн хууль, засгийн газрын журмыг лавлаж мэдэх ёстой; эдгээр асуудлыг тодорхой мэдэж авах нь үүргээ гүйцэтгэхэд ашиг тустай. Хууль эрх зүйн асуудал нь чуулганы дотоод ажилтай шууд холбоогүй ч гэлээ хүн бүрд хуулийн анхан шатны мэдлэг олгох нь ашиг тустай. Ядаж л тэд бага сага мэдлэгтэй болж, зарим дүрмийг ойлгож, зөв амьдарч сурч, хүний төрхтэй болж чадна. Үүнээс гадна, удирдагч, ажилчид гадаад хэрэг хариуцсан хүмүүстэй нөхөрлөж, хууль эрх зүйн мэдлэгтэй болоход нь туслах хэрэгтэй. Жижиг асуудал дээр хуульчаас зөвлөгөө авах шаардлагагүй—зөвхөн орон нутгийн журмыг ойлгож, тэдгээрийг чанд мөрдөхөд л болно. Харин томоохон асуудал дээр орон нутгийн хуулийг ойлгож авахын тулд хуульчаас зөвлөгөө авах ёстой. Дүгнэж хэлэхэд, юу хийхээс үл хамааран бүх үйлдэл хууль журамд нийцэх ёстой. Хүмүүс хэсэг хугацаанд ийм маягаар хэрэгжүүлснээр хууль журмыг дагаж мөрдөхийн чухлыг мэдэрч, аливааг хийхдээ дүрэм журмыг дагадаг болно. Энэ нь чуулганы ажилд ч бас ашиг тустай.

В. Сайн мэдээ номлуулахаар хүмүүсийг илгээхдээ мөрдөх зарчмууд

Чухал үүрэг гүйцэтгэж байгаа хүмүүсийн аюулгүй байдлыг хамгаалах тал дээр удирдагч, ажилчдын анхаарах ёстой өөр нэг ажил бол үүрэг гүйцэтгэхээр гадагшаа явж байгаа хүмүүсийн аюулгүй байдлыг хамгаалах явдал юм. Хүмүүсийг гадагш үүрэг гүйцэтгүүлэхээр илгээхдээ ямар зарчмыг баримтлах ёстой вэ? Эхлээд хүмүүсийн нас, хүйс, мөн хэрсүү ухаан, амьдралын туршлагыг нь харгалзан үзэх хэрэгтэй—удирдагч, ажилчид энэ тал дээр мунгинаж, хааш яаш хандаж болохгүй. Жишээ нь, хэрвээ чи сайн мэдээний ажилчдыг танихгүй газар руу сайн мэдээ номлуулахаар илгээж байгаа бол ямар хүмүүсийг илгээх нь тохиромжтой вэ? (Бага зэрэг хэрсүү ухаан, мэргэн ухаантай хүмүүс.) Хэрвээ тухайн чуулганд тохирох хүн олон байхгүй, ихэнх нь залуучууд болохоор нөхцөл байдалтай—ялангуяа ухаан сорьсон асуудалтай тулгараад яаж зохицуулахаа мэддэггүй, амьдралын туршлага, хэрсүү ухаан дутмаг, зарчимгүй ярьдаг, бас мэргэн ухаан дутмаг бол тэд ажлыг хийж чадахгүй. Тийм хүмүүсийг илгээвэл тэд асуудлыг шийдвэрлэж чадахгүйгээр үл барам ажилд нөлөөлж, саатуулах магадлалтай. Тиймээс хүмүүсийг гадагш үүрэг гүйцэтгүүлэхээр илгээхдээ хүн чанар нь төлөвшсөн, мэргэн ухаантай хүмүүсийг сонгох шаардлагатай—зөвхөн тийм хүмүүс л тохиромжтой. Хэрвээ тохирох хүн хангалттай байхгүй бол залуу хүмүүсийг нас тогтсон хүмүүстэй хамтран ажиллуулж, үүрэг гүйцэтгүүлэхээр явуул. Жишээ нь, Бурханд итгээд нэлээд удаж байгаа, итгэлтэй, биеийн хэмжээтэй, үүргээ удаан хугацаанд гүйцэтгэсэн 25, 26 орчим настай залуу эгч байлаа гэж бодъё; түүнийг танихгүй газар үүрэг гүйцэтгүүлэхээр явуулбал тэр өөрийгөө яаж аюулгүй байлгахаа мэдэхгүй—ийм тохиолдолд түүнтэй хамт нийгмийн туршлагатай орон нутгийн ах юм уу эгчийг олж үүрэг гүйцэтгүүлэхээр хамтруулах шаардлагатай. Мэдээж хэрэг, үүрэг гүйцэтгэх газар нь танил бүс нутаг, эсвэл чуулган байдаг газар бол залуу ах, эгч нар явж болно. Харин хүмүүс танихгүй газар, ялангуяа нийгмийн аюулгүй байдал муутай газар руу сайн мэдээ номлох юм уу өөр ажил хийхээр явж байгаа бол тэдний хувийн аюулгүй байдлыг бодолцох ёстой. Удирдагч, ажилчдын хувьд, ажил хийлгэхээр хэнийг илгээж байгаа нь хамаагүй, аюулгүй байдал бол хамгийн түрүүнд бодолцох зүйл юм. Хэрвээ сайн мэдээ хүлээж авах хүмүүс нь ямар хүмүүс болох, эсвэл энэ хүмүүс зохисгүй зүйл хийх эсэх нь тодорхойгүй байвал сайн мэдээ номлуулахаар хүмүүсийг илгээхдээ болгоомжтой байх хэрэгтэй. Өмнө нь зарим удирдагч, ажилчид 18, 19 орчим настай, эсвэл 20 гарч яваа залуу эгч нарыг танихгүй газар руу сайн мэдээ номлуулахаар олонтаа илгээж, тэгээд зарим нэг золгүй хэрэг явдал гарсан гэж Би сонссон. Яг юу болсноос үл хамааран, эцсийн дүндээ энэ нь удирдагч, ажилчид ажлаа хийхдээ нарийн нягт бодолцож үзээгүйтэй холбоотой байсан. Удирдагч, ажилчид ажилдаа эдгээр хүчин зүйлийг бодолцож үзэх ёстой бөгөөд хэт залуу эгч, ах нарыг танихгүй, аюултай газар үүрэг гүйцэтгүүлэхээр хамаагүй томилж болохгүй. Нэг удаа нэг удирдагч 18, 19 настай хоёр эгчийг сайн мэдээ номлуулахаар зохицуулсан байв. Тэднийг хэтэрхий залуу, үүнд тохирохгүй гэж хэн нэгнийг хэлэхэд удирдагч оронд нь явуулахаар 21 настай эгчийг олж, “Чи 19-тэйг хэтэрхий залуу гэсэн болохоор би 21-тэй хүн оллоо. Энэ арай эгч, тийм үү?” гэж бодсон. Энэ удирдагчийн хэв чанар ямархуу байсан бэ? Гажуудсан байгаа биз дээ? (Тийм.) 19-тэйгээс хоёрхон насаар эгч байлаа гээд түүнд амьдралын туршлага байж чадах уу? Түүнд нийгмийн туршлага байж чадах уу? Бэрхшээл юм уу аюултай нөхцөл байдалтай тулгараад тэр уйлж дуусах байсан юм биш үү? Хэдийгээр тэр хоёр насаар эгч байсан ч насны хувьд хэтэрхий залуу, энэ ажлыг авч явах чадваргүй байсан. Ядаж л 30, 40-өөд насны, эсвэл 50, 60-аад насны ах юм уу эгчийг олох шаардлагатай—тэд нас тогтсон, нийгмийн туршлагатай; нөхцөл байдалтай тулгарахад тэдгээрийг зохицуулах мэргэн ухаантай, ямар нэг аюултай нөхцөл байдал үүсэхээс сэргийлдэг. Залуу хүмүүс олон зүйлийг үзэж хараагүй, туулж үзээгүй бөгөөд яаж зохицуулахаа мэддэггүй; аюултай тулгарах үедээ үүнийгээ ухаардаггүй, үүнээс болж хэрэг явдал амархан гардаг. Нас тогтсон хүмүүс энэ нийгэм, энэ хүн төрөлхтний хорон мууг илүү ихийг үзсэн тул хүмүүсээс илүү сэрэмжилдэг. Нийгмийн туршлага, бодит амьдралаас авсан мэдлэгтээ үндэслэн тэд тодорхой нөхцөл байдалд ямар аюул үүсэж болзошгүй, аюулын түвшин хэр өндөр байх, ямар хүмүүс нь ёрын муу хүмүүс болох, тодорхой хүмүүс ямар зүйл хийж магадгүй талаар үндэслэлтэй дүгнэлт хийж чаддаг. Аюултай нөхцөл байдалтай тулгарах үедээ тэд бас аюулаас мултрах мэргэн ухаантай байдаг. Харин залуу хүмүүс туршлага дутмаг байдаг. Нөхцөл байдалтай тулгарах үедээ тэд болзошгүй аюултай үр дагаврыг олж харж чаддаггүй. Тиймээс аюулгүй байдлын асуудлын тухайд нас тогтсон хүмүүс залуучуудыг бодвол илүү нарийн нягт бодож үздэг. Удирдагч, ажилчид хүмүүсийг гадагш үүрэг гүйцэтгүүлэхээр зохицуулахдаа орон нутгийн нөхцөл байдлыг харгалзан үзэж, залуу хүмүүстэй хамтран үүрэг гүйцэтгүүлэхээр бага зэрэг мэргэн ухаан, туршлагатай, харьцангуй нас тогтсон хүмүүсийг зохицуулах хэрэгтэй. Удирдагч, ажилчид эдгээр асуудлыг нарийн нягт бодолцох ёстой.

Аль ч улсад чуулганы ажил хийж байсан, үүргээ гүйцэтгэж буй хүмүүсийн аюулгүй байдлыг хангах нь удирдагч, ажилчдын анхаарал хандуулах ёстой нэг ажил юм. Хэнийг ямар ажил хийлгэхээр илгээх нь хамаагүй, тэр хүн ажилдаа чадамгай байхын тулд тодорхой хэв чанартай, зарим нэг чадвартай байх ёстой, ийм байвал тэдний аюулгүй байдлыг хангах боломжтой; ялангуяа нийгмийн аюулгүй байдал муутай газар нутаг, улс оронд энэ нь бүр ч чухал. Удирдагч, ажилчид үүргээ гүйцэтгэж буй хүмүүсийн аюулгүй байдлыг эн тэргүүнд авч үзэх асуудал гэж үзэх ёстой бөгөөд хааш яаш хандаж, үл тоомсорлож болохгүй. Зарим хүн “Зүгээр ээ. Бид Бурханы гэрт үүргээ гүйцэтгэж байгаа—Бурхан биднийг хамгаалж байгаа болохоор хэн ч үхэхгүй. Юу л болов гэж?” гэж хэлдэг. Тэдний ингэж хэлэх зөв үү? (Үгүй.) Яагаад үгүй вэ? (Ингэж хэлэх нь хариуцлагагүй, бас ийм үзэл бодол бодит байдлаас маш тасарсан байна.) Хүмүүс биелүүлж чадах хариуцлагаа биелүүлж, тооцоолж чадах зүйлдээ анхаарал хандуулахын тулд чадах бүхнээ хийх ёстой; тэд Бурханыг сорих ёсгүй, ах, эгч нарын аюулгүй байдлаар дэнчин тавих ёсгүй. Бурхан хүмүүсийг хамгаалж чадна, гэхдээ хэрвээ чи тооцоолж чадах асуудлаа тооцоолохгүй, ах, эгч нарын аюулгүй байдлыг дэнчин тавьж Бурханыг сорих юм бол Бурхан чамайг илчилнэ—хэн чамайг ийм тэнэг зүйл хийдэг, туйлын мунхаг нэгэн болгов оо! Тиймээс удирдагч, ажилчид ийм яриаг шалтаг болгон ашиглаж хариуцлагагүй зүйл хийх ёсгүй; үүргээ гүйцэтгэж буй хүмүүсийн аюулгүй байдлыг хангах нь чиний хариуцлага бөгөөд чи өөрийн хариуцлагыг биелүүлэх ёстой. Өөрийн тооцоолж чадах, хийж чадах бүхнийг хийсэн байхад тооцоолоогүй зүйлийн тухайд, тэр талаар Бурхан хэрхэн үйлдэх нь Бурханы хэрэг бөгөөд чамд ямар ч хамаагүй. Зарим хүн наана цааныг бодолгүйгээр хамаг хариуцлагыг Бурхан руу түлхэж “Бурхан хүмүүсийн аюулгүй байдлыг хариуцдаг, бид айх хэрэггүй; бид хүссэнээрээ номлож болно. Бурхан байхад бүх зүйл эрх чөлөөтэй, чөлөөлөгдсөн байдаг; бид тийм зүйлд санаа зовох хэрэггүй!” гэж хэлдэг. Ийм үг яриа зөв үү? (Буруу.) Ийм үг яриагаар бол аливаа зүйл тохиолдоход хүмүүс зарчмыг эрж хайх шаардлагагүй юм байна; хэрвээ тийм байсан бол Бурханы илэрхийлсэн үнэн ямар хэрэгтэй байх билээ? Хэрэггүй байх байсан. Энэ олон жилүүдэд Бурхан хүмүүсийг сургах гэж маш их үгийг тэвчээртэйгээр, хичээнгүйлэн хэлсэн нь Бурханы сонгосон хүмүүст энэ ёрын муу ертөнцөд, энэ ёрын муу хүн төрөлхтний дунд яаж амьд үлдэх, үнэнийг яаж эрэлхийлэх, биеэ яаж авч явахыг мэдүүлж, Бурханы санаа зорилгод нийцүүлэх зорилготой юм. Чамайг Бурханыг сорь гэж байгаа хэрэг биш, бичиг үсэг, хоосон сургаалд үндэслэн зарчимгүйгээр, хүссэнээрээ үйлд гэж байгаа ч биш. Удирдагч, ажилчид сайн мэдээ номлох ажлыг сайн хийхийн тулд юуны түрүүнд хүмүүсийн аюулгүй байдлыг хангах ёстой. Ингэхийн тулд тэд эхлээд үүргээ гүйцэтгэж буй хүмүүсийн тодорхой нөхцөл байдлыг олж мэдэх, ойлгох, тохирох хүмүүсийг илгээх, мөн хүмүүсийн аюулгүй байдлыг хангахын тулд янз бүрийн нөхцөл байдалд юу хийхээ ойлгох ёстой. Хэрвээ тухайн газар онцгой замбараагүй, хэнд ч тэнд танил хүн байхгүй, тийшээ сайн мэдээ номлохоор очсон хэний ч аюулгүй байдлыг хангах боломжгүй бол одоохондоо тийш нь хүн бүү илгээ; ийм эрсдэл бүү үүр, шаардлагагүй золиос бүү гарга. Ямар ч үүрэг гүйцэтгэж, ямар ч ажил хариуцсан байсан, ертөнцөд азаа үзэж, амиа золиослохыг чамаас шаарддаггүй, мөн аюулгүй байдал, амиа эрсдэлд оруулахыг ч шаарддаггүй. Мэдээж Хятадын орчин нөхцөлд эрсдэл үүрч үүргээ гүйцэтгэх нь гарцаагүй. Засгийн газар Бурханд итгэдэг хүмүүсийг хавчдаг бөгөөд аюултай гэдгийг маш сайн мэдэж байсан ч чи Бурханд итгэж, Бурханыг дагаж, үүргээ гүйцэтгэх ёстой; чи үүргээ орхиж болохгүй, ямар ч ажлыг зогсоож болохгүй. Хилийн чанад дахь улс орнуудын нөхцөл байдал бүгд өөр өөр байдаг—зарим нь Хятадтай төстэй авторитар дэглэмтэй улс байхад зарим нь ардчилсан тогтолцоотой байдаг. Ардчилсан тогтолцоотой улс оронд сайн мэдээ номлох ажил саадгүй явагдаж, янз бүрийн ажлыг ч бас илүү саадгүй хэрэгжүүлэх боломжтой. Гэвч авторитар дэглэмийн онцлогтой зарим улс оронд хүмүүс нь зэрлэг, хоцрогдсон байдаг бөгөөд үнэн замыг хүлээн авах тэдэнд амаргүй байдаг. Тэдэнд сайн мэдээ номлох үед тэд судалж мэдэхгүйгээр үл барам сохроор яллаж, нөхцөл байдлыг цагдаад ч мэдэгдэж магадгүй. Ийм тохиолдолд тийшээ сайн мэдээ номлох хүмүүсийг бүү илгээ; харин аюулгүй байдлыг хангах боломжтой газруудыг сонгож ажлаа явуул. Энэ бүхэн нь удирдагч, ажилчдын нухацтай бодолцох ёстой зүйлс юм. Жишээ нь, Малайз, Индонез, Энэтхэг зэрэг шашны нөхцөл байдал нь маш ээдрээтэй улс орнуудад шашны тодорхой урсгалууд асар их нөлөөтэй, нийгмийг бүхэлд нь хяналтдаа байлгадаг бөгөөд засгийн газар нь хүртэл эдгээр шашны нөлөөнд буулт хийдэг. Ийм улс орнууд руу сайн мэдээ номлуулахаар нэмж хүн бүү илгээ; зөвхөн орон нутгийн чуулган сайн мэдээ номлоход л хангалттай. Зарим улсад муж, орон нутаг бүрийн нөхцөл байдал өөр өөр байдаг бөгөөд орон нутгийн хууль дүрэм нь улсын хууль дүрмээс ялгаатай байдаг. Жишээ нь, зарим бүс нутаг шашны онцгой нөхцөл байдалтай байдаг ба тэнд төр шашин хосолсон байдаг. Зарим тохиолдолд шашны тэргүүнүүд нь орон нутгийн засгийн газрын албан тушаалтнуудаас ч илүү эрх мэдэлтэй, улсын зарим бодлогыг ил тод зөрчиж чаддаг. Хэрвээ чи ийм бүс нутагт сайн мэдээ номловол аюулгүй байдлын эрсдэл гарч болзошгүй. Энэ болзошгүй эрсдэл нь чамайг гүтгэх, хөөж явуулахаар хязгаарлагдахгүй—тэд чамайг баривчилж, ямар ч ял зэмгүйгээр шоронд хорьж, тэр ч бүү хэл эрүүдэн шүүж, тахир дутуу болгож, эсвэл алж ч магадгүй бөгөөд засгийн газар үүнд оролцохгүй. Үнэндээ ихэнх шашны урсгалын тэргүүнүүд гаднын шашныг үзэн яддаг. Тэдний нөлөө хэтэрхий их, хуульд огт захирагддаггүй учраас сайн мэдээний ажилчдыг хэчнээн харгисаар хавчлаа ч хэн ч тэдэнд хариуцлага үүрүүлж зүрхэлдэггүй, орон нутгийн төрийн албан тушаалтнууд ч тэдэнд халдахыг хүсдэггүй. Чи нэгэнт тэдний газар нутагт сайн мэдээ номлож эхэлбэл тэд чамайг хүссэнээрээ тарчлааж чадна. Тиймээс удирдагч, ажилчид хаа нэгтээ сайн мэдээ номлуулахаар хүн илгээхдээ онцгой болгоомжтой байх ёстой. Эхлээд тэд тухайн газрын нөхцөл байдлыг судалж мэдэх ёстой—шашин шүтэх эрх чөлөөтэй эсэх, шашны хүчнүүд хэр хүчирхэг болох, тэнд сайн мэдээ номлож байгаа хүмүүс матуулбал ямар үр дагавар гарч болохыг мэдэх ёстой. Тийшээ хүн илгээх эсэхээ шийдэхээсээ өмнө эдгээр асуудлыг маш сайн ойлгож авах ёстой. Хэрвээ ямар нэг газрын талаар судалж мэдсэний дараа сайн мэдээ номлоход тохиромжгүй гэж тогтоогдвол тийшээ сайн мэдээ номлуулахаар хүн илгээхийг хэнд ч зөвшөөрөхгүй. Энэ нь бас сайн мэдээний ажилтнуудыг аюулгүй байлгахын тулд хийх ёстой ажлын нэг хэсэг юм. Зарим удирдагч, ажилчин гажууд ойлголттой байдаг бөгөөд “Зүгээр ээ, Бурхан биднийг хамгаална. Бэрхшээл хэдий чинээ их байна, бид төдий чинээ нүүр тулах ёстой. Тэр газар Эзэнд итгэдэг маш олон хүн байхад бид яагаад тийшээ очиж сайн мэдээ номлож болохгүй гэж?” гэж хэлдэг. Хэн нэгэн тэдэнд “Тэнд хувийн шоронгууд байдаг. Хэрвээ бид тийшээ сайн мэдээ номлохоор очвол саатуулагдаад зогсохгүй тэндээ үхэж ч мэднэ. Бид явж болохгүй!” гэж хэлдэг. Тэр мунхаг хуурамч удирдагчид үүнийг тунгаан бодоод “Агуу улаан луунд маш олон шорон байдаг ч бид түүнээс айдаггүй—тэгэхээр бид яагаад тэндхийн хэдэн хувийн шоронгоос айх ёстой гэж? Шорон бидний биеийг хорьж чадах ч зүрх сэтгэлийг маань хорьж чадахгүй! Бүү ай—зүгээр л яв!” гэдэг. Тэгээд тэд хүмүүсийг ээлж дараалан илгээдэг ч эцэст нь хэн ч буцаж ирдэггүй; бүгд саатуулагддаг. Хуурамч удирдагчид мэл гайхдаг. Энд ямар асуудал байна вэ? (Ийм хуурамч удирдагчид бол мунхаг хүмүүс.) Ийм хуурамч удирдагчид бол өөдгүй амьтад; тэд хариуцлагагүй бөгөөд хүмүүсийг барын ам руу илгээдэг. Тэд яагаад өөрсдөө явдаггүй юм бэ? Тэд аюулаас айхгүй байгаа юм чинь өөрсдөө эхлээд явах хэрэгтэй. Хэрвээ тэд яваад, эсэн мэнд буцаж ирээд, хүмүүсийг олж авбал бусад нь тэдний араас явж болно. Юу ч болж байсан, сайн мэдээ номлохдоо хүмүүсийн аюулгүй байдлыг хангах ёстой. Аюултай, сайн мэдээ номлоход тохиромжгүй бүс нутагт хэзээ ч бүү эрсдэл гарга. Эх газрын Хятадаас гадагшаа ямар ч газар аюулгүй гэж бүү бод; энэ бол төөрөгдөл, гажууд ойлголт юм. Зөвхөн юм мэддэггүй хүмүүс л ингэж боддог—ийм хүмүүс энэ ертөнцийн талаар дэндүү багыг ойлгодог! Барууны ихэнх улс орон шашин шүтэх эрх чөлөөтэй, Эзэнд итгэдэг хүн харьцангуй олон байдаг болохоор чи ил тодоор сайн мэдээ номлож, шашны ертөнц хэчнээн харанхуй, ёрын муу болохыг илчилсэн янз бүрийн үг яриаг ил тод илэрхийлж болно гэж бүү бод; хэрвээ чи ингэвэл үр дагавар нь төсөөлшгүй байх болно. Шашны хүмүүст ч бай, шүтлэггүй хүмүүст ч бай, сайн мэдээ номлохдоо чи завхарсан хүн төрөлхтөнтэй, Бурханыг эсэргүүцдэг хүн төрөлхтөнтэй нүүр тулж байгаа гэдгээ ойлгох ёстой. Энэ асуудлыг хэтэрхий энгийнээр бүү бод.

Удирдагч, ажилчид сайн мэдээний ажилтнуудын аюулгүй байдлыг хангахыг хүсвэл асуудлын бүх талыг нэгд нэгэнгүй бодолцох ёстой бөгөөд ямар нэг асуудал гарсан тохиолдолд даруй шийдвэрлэж, дараа нь туршлага, сургамжийг нэгтгэн дүгнэж, хэрэгжүүлэлтийн зарчим болон замыг олж, цаашид хэрхэн хэрэгжүүлэхээ тодорхойлох ёстой—энэ нь бас хийх ёстой чухал ажил юм. Удирдагч, ажилчдын урьд нь бодолцож үзээгүй, эсвэл тулгарч байгаагүй зарим асуудал байдаг; асуудал гарсны дараа тэд: “Бид тийм газар руу явах хэрэгтэй юу? Хүн илгээх энэ арга барил зөв үү? Сайн мэдээ номлох дараагийн алхам юм уу өөр ямар нэг чухал ажил хийхдээ төлөвлөгөө, стратеги, чиглэлээ өөрчлөх ёстой юу?” гэж нэгтгэн дүгнэх хэрэгтэй. Тасралтгүй нэгтгэн дүгнэх явцдаа удирдагч, ажилчид ажлын арга барил, зарчмыг аажмаар тодорхойлох ёстой, ингэснээр ажлаа хийх тусам улам тодорхой болж, улам стандартыг хангаж, гэнэтийн асуудал гарах нь багасаж, эсвэл огт гарахгүй болж, тэр ч бүү хэл чухал ажилтнуудад ямар ч эрсдэл үүрүүлэхгүй байх болно. Энэ үр дүнд хүрэхийн тулд удирдагч, ажилчид туршлагаа байнга нэгтгэн дүгнэж, янз бүрийн бүс нутагт сайн мэдээ номлоход тулгардаг төрөл бүрийн орчин нөхцөл, нөхцөл байдлыг ойлгож авах хэрэгтэй. Тэд хэдий чинээ их, хэдий чинээ үнэн зөв мэдээлэл олж авна, асуудлыг шийдвэрлэх зарчим, төлөвлөгөө төдий чинээ оновчтой байж, эцэст нь хүмүүсийн аюулгүй байдлыг хангах үр дүнд хүрнэ. Ингэснээр сайн мэдээ номлох ажил эмх цэгцтэй явагдах баталгаа болж чадна.

III. Аюулгүй байдлыг хангах ажилд анхаарал хандуулдаггүй удирдагч, ажилчидтай хэрхэн харьцах вэ

Зарим удирдагч, ажилчин хэв чанар муутай, хариуцлагаа ухамсарладаггүй; тэд бодит ажил хийж чаддаггүй, бас бодит ажил хийхээс залхуурдаг. Тэдний хариуцсан бүс нутагт чухал үүрэг гүйцэтгэж буй хүмүүст аюулгүй байдлын эрсдэл байнга тулгарч, нүүх юм уу байршлаа солих шаардлага гардаг тул сэтгэл амар үүргээ гүйцэтгэж чаддаггүй. Тэр ч бүү хэл гарах ёсгүй асуудлууд байнга гардаг. Жишээ нь, нэг удирдагч юм уу ажилчин нам дор газар байрлалтай зочин хүлээн авах гэр олжээ. Аадар бороо орж, үер буух төлөвтэй болох үед байшин усанд автахаас айсандаа тэнд байрлаж байсан ах, эгч нар урьдаас нүүх хэрэгтэй болж—ажлын тоног төхөөрөмж, тогоо шанага гээд бүх юмаа аваад хоёр өдөр дараалан нүүдэг. Энэ нь хүн бүрийг ядрааж туйлдуулж, бүгд цөхрөнгөө барж, толгой гудайн “Бид хэд хоноод л нүүж, үргэлж зугтаж байдаг. Энэ хэзээ дуусах юм бэ? Бид хэвийн үүргээ гүйцэтгэж болох аюулгүй, найдвартай гэр олж болохгүй гэж үү?” гэцгээдэг. Ийм удирдагч, ажилчид энэ зэрэгтэй ажлыг ч дааж чаддаггүй; тэдний дор ажиллаж байгаа ах, эгч нар олигтой идэж, унтаж чаддаггүй, ая тухтай байр сууцгүй байдаг. Амьдрах орчин нь үргэлж түр зуурынх байдаг бөгөөд хүн бүр хэдийд ч дүрвэхэд бэлэн байдаг. Тэд ахуйн хэрэглээний зүйлсээ хэрэглэж дуусмагцаа буцааж далд хийдэг, учир нь хэдийд ч өрхийн бүртгэлийн шалгалт хийнэ гэсэн нөхцөл байдал үүсэж мэднэ. Үнэндээ энэ нь Бурханд итгэдэг хүмүүсийг шалгаж байгаа хэрэг гэдгийг хүн бүр мэддэг учраас тэд хэдийд ч нүүхэд бэлэн байх ёстой. Үр дүнд нь, үүргээ гүйцэтгэж буй хүмүүс үргэлж айдас түгшүүртэй байдаг, аюулгүй байна гэсэн мэдрэмж огт төрдөггүй. Энэ нь үүргийн үр дүнд нөлөөлөхгүй гэж үү? Энэ нь удирдагч, ажилчдын хийж буй ажилтай холбоотой биш үү? (Тийм ээ.) Тэд энэ ажлыг ямархуу хийж байна вэ? (Тэд муу хийж байна, хариуцлагаа биелүүлэхгүй байна.) Зарим удирдагч, ажилчин хариуцлагагүй, ажилдаа сэтгэл гаргадаггүй. Тэд өөрсдөө амьдрах орчиндоо өндөр шаардлага тавьдаггүй; салхи, борооноос халхлах газар байхад л хангалттай байдаг. Тиймээс тэд ах, эгч нарт амьдрах аюулгүй, найдвартай газар олж өгөхийн төлөө бүх чадлаа дайчилдаггүй. Зарим удирдагч, ажилчин хэв чанар муутай; тэд ямар орчин чимээгүй, хүн амьдрахад тохиромжтой, ах, эгч нарын үүрэг гүйцэтгэхэд тохиромжтойг мэддэггүй. Тэд хэний ч түрээслэхийг хүсдэггүй нам дор газрын байшин түрээсэлж, ах, эгч нар нүүж орсны дараа хэдхэн хоноод экзем гарч, бүх бие нь загатнадаг. Энэ юу болоод байна вэ? Байшин хэт чийгтэй, шалнаас нь ус шүүрдэг. Ийм газар хүн амьдарч чадах уу? Ийм удирдагч, ажилчид энэ асуудлыг ч шийдэж чадахгүй, үүрэг гүйцэтгэхэд тохиромжтой байшин олж чадахгүй байна—энэ ямар хэв чанар вэ? Зарим удирдагч, ажилчин байнга бороо дусдаг, салхи сийгдэг, дуу тусгаарлагчгүй, эсвэл интернэт, ус, цахилгаангүй байшин түрээсэлдэг—тэнд хүн яаж амьдрах юм бэ? Тэд сайн байшинг тоохгүй, ийм дутуу дулимаг байшинг түрээслэх гэж зүтгэдэг—энэ нь хэрэг явдалд саад болохгүй гэж үү? Хэдийгээр ах, эгч нар хээр гадаа хоноглоогүй ч гэсэн байшинд наад захын хэрэгсэл олон зүйл дутуу байна; майханд амьдарсан нь дээр байх. Ихэнх ах, эгч нар зовлон бэрхшээлд дассан, энэ зэргийн зовлонг туулах нь юу ч биш гэж бодож, тэвчиж чадах байлаа ч хэд хоноод л ингэж тарчлах нь үүргийн гүйцэтгэлд нөлөөлөхгүй гэж үү? Тиймээс хэрвээ удирдагч, ажилчид хэв чанар муутай, дээр нь хариуцлагаа ухамсарладаггүй бол энэ ажлыг үүрч чадахгүй; ихэнх чухал ажлын боловсон хүчний амьдрал болон үүргийн гүйцэтгэлд нөлөөлөхгүйн тулд тэд даруй огцорч, энэ ажлыг сайн хийж чадах хүнийг орондоо ажиллуулахаар санал болгох ёстой. Чухал үүрэг гүйцэтгэж буй хүмүүсийг байршуулахдаа бүх талыг бодолцох шаардлагагүй ч наад захын амьдрах орчныг ядаж хангах ёстой. Энэ талыг хангаж байж л чуулганы ажилд нөлөөлөхгүй. Энэ ажлыг хийхэд амархан уу? (Тийм.) Хийхэд амархан гэж хэлэхэд хялбар боловч хэрвээ удирдагч, ажилчид нь хэв чанар муутай мунгинуу хүмүүс бөгөөд хариуцлагаа огт ухамсарладаггүй бол ердөө л үүнийг хийж чадахгүй. Удирдагч, ажилчид энэ ажлыг хийж чадахгүй юм уу сайн хийж чадахгүй бол маш олон хүн үр дагаврыг нь амсаж, өдөр бүр өлсгөлөнгөөс дүрвэж байгаа мэт амьдардаг—тэд яаж ийм байдлаар үүргээ гүйцэтгэх юм бэ? Зарим хуурамч удирдагч үнэн-зарчмыг ойлгодоггүй мөртөө олны нүдэнд өртөх дуртай байдаг. Тэд ажлаа сайн хийж чаддаггүй ч огцрохоос татгалзаж, байр суурьтайгаа зууралдаад салдаггүй. Ийм удирдагчдад яаж хандах ёстой вэ? (Тэднийг чөлөөлөх хэрэгтэй.) Тэднийг чөлөөлөх амархан; асуудал нь ажлыг нь хүлээж авах илүү дээр хүн байгаа эсэхэд л оршино. Хэрвээ байхгүй бол та нар энэ ажлыг үүрч чадах уу? Чухал ажлын боловсон хүчнийг тогтвортой амьдрах орчноор та нар хангаж чадах уу? Хэрвээ нэг хүн дийлэхгүй бол та нар гурав, таваараа хамтран ажиллаж энэ ажлыг үүрч чадах уу? Хэрвээ та нар ч бас энэ ажлыг хийж чадахгүй бол—ийм энгийн даалгаврыг ч биелүүлж чадахгүй, наад захын амьдрах орчноор ч хангаж чадахгүй бол—та нар түр зуур жаахан илүү зовлон бэрхшээл туулах ёстой. Хэрвээ та нар үүргээ тууштай үргэлжлүүлэн гүйцэтгэж чадвал, мөн зовлон бэрхшээл туулах шийдвэр чинь хангалттай бат бөх байгааг Бурхан хараад, аливааг найдвартай зохицуулж чадах, асуудлыг шийдвэрлэж, ажил хийж чадах хүнийг илгээвэл та нарын зовлонтой өдрүүд дуусаж, сайхан цаг ирнэ. Хэрвээ эдгээр асуудлыг шийдвэрлэх ийм хүн ирэхгүй бол та нар хувь заяатайгаа эвлэрэх ёстой—та нар зовлон бэрхшээл туулах хувьтай, үүнийг туулах л ёстой; та нар сэтгэлээ тогтоож, үүнийг тэвчих ёстой. Үнэндээ ийм хэмжээний зовлон бэрхшээл туулах нь үнэ цэнтэй; шоронд орж, эрүүдэн шүүлгэснээс хавьгүй дээр. Ядаж л та нар эрүүдэн шүүлгэж, байцаагдахгүй; та нар Бурханы үгийг уншиж, үүргээ гүйцэтгэж, ах, эгч нартай хамт чуулганы амьдралаар амьдарч чадна. Хэдийгээр зарим нэг айж цочих зүйл, саад бэрхшээл, бартаа байдаг, мөн байнга нүүх хэрэгтэй болдог ч энэ нь амьдралд чинь тохиолдох ер бусын туршлага болох бөгөөд үүнээс та нар сургамж авч, ямар нэг зүйл олж авч чадна. Энэ тун сайхан хэрэг биш гэж үү? (Тийм ээ.) Хүмүүс зовлон бэрхшээл туулах шийдвэртэй байж, Бурханы ямар ч зохион байгуулалтад захирагдах ёстой. Хэрвээ та нар энэ зовлон бэрхшээлийг үнэхээр тэвчиж чадахгүй бол зүрх сэтгэлдээ Бурханд чин сэтгэлээсээ ингэж залбирч болно: “Бурхан минь, зовж зүдэрч буй биднийг хараач гэж Танаас гуйя—бид ямар өрөвдөлтэй юм бэ! Бид Таныг ямар ч гомдол, харуусалгүйгээр дагадаг! Танд хувиршгүй үнэнч байдгийг минь бодолцон үзэж, энэ зовлонт амьдралыг эцэс болгож өгөөч гэж Танаас гуйя! Бидэнд тохиромжтой газар олж өгөх таарсан удирдагч юм уу ажилчныг илгээж өгөөч гэж Танаас гуйя! Бид байнга хээр гадаа хоноглож, өдөр бүр нэг газраас нөгөө рүү нүүж байна, энэ байдал хэр удаан үргэлжлэхийг бид мэдэхгүй байна. Бид цаашид орон гэргүй тэнүүчлэхийг хүсэхгүй байна—бидэнд тогтвортой орон байр олж өгөөч!” Ингэж залбирах нь зүй зохистой юу? Та нар ингэж залбирч болно; орчин нөхцөлийн хэрэгцээ шаардлагад үндэслэн ингэж залбирах ёстой.

Зовлон бэрхшээл туулахыг өөр өнцгөөс харвал тийм ч муу зүйл биш; жаахан зовлон бэрхшээл туулах нь чиний хүсэл зоригийг хурцалж чадна. Чиний хүсэл зоригийг хурцална гэж юу гэсэн үг вэ? Энэ нь чи байнга ийм зовлон бэрхшээл туулснаар дөжирч, үүнийг зовлон гэж бодохоо больж, хэчнээн их зовлон туулсан ч шаналахаа болино гэсэн үг. Гэхдээ нөхцөл байдал тулгарах үед чи зарим нэг сургамж авч, нүд тайлж, хүмүүсийг ялган таньж сурах ёстой. Удирдагч, ажилчин хэтэрхий муу хэв чанартай, байршуулах ажлыг ч олигтой хийж чадахгүй байхад яаж Бурханы сонгосон хүмүүсийг хангаж, удирдаж чадах юм бэ? Ийм хүмүүс удирдагч, ажилчин байхад тохирохгүй. Бурханы гэрт байшин түрээслэх мөнгө байхгүй биш, мөн ах, эгч нарыг үргэлж тогтсон орон гэргүй байхыг харахыг хүсдэггүй. Бурханы гэр хүмүүсийг үргэлж зовлон бэрхшээл туулж, өдөр бүр хэцүү амьдралаар амьдрахыг дэмждэггүй ч, мэдээж хүмүүс аливаа зовлон бэрхшээл туулахаас нь ч бас зайлсхийдэггүй. Гэвч хэрвээ удирдагч, ажилчид байршуулах ажлыг ч хийж чадахгүй, ямар нэг олигтой ажил хийх нь тэдний хувьд үнэхээр хэцүү байдаг бол тэдэнд сайрхах юу үлдэх вэ? Тэд нэг бүрчлэн аятайхан харагддаг, дипломтой, нэр хүндтэй хүмүүс атлаа ийм жижигхэн асуудлыг шийдвэрлэх нь тэдэнд маш хэцүү байдаг. Ийм бол хийх зүйл алга—чи үүнийг зөвхөн Бурханаас гэж хүлээн авч болно. Энэ бол хүмүүсийн туулах ёстой зовлон; чи Бурханы ямар ч зохион байгуулалтад захирагдах ёстой. Энэ нь зөв юм. Магадгүй нэг л өдөр зовлон дуусаж сайхан цаг ирэхэд ийм амьдрал цаашид үргэлжлэхгүй байх. Чи ямар ч орчинд байсан, дуулгавартай хандлагатай байж, гомдоллохоос зайлсхийх ёстой. Хэрвээ аль нэг удирдагч, ажилчин найдваргүй, ажлаа сайн хийхгүй байвал энэ нь чиний Бурханд хандах чин сэтгэл, үнэнч байдалд бүү нөлөөлөг, мөн Бурханд дуулгавартай байхад чинь, Бурханд дуулгавартай хандах хандлагад чинь бүү нөлөөлөг. Ингэвэл чи энэ асуудал дээр бат зогссон байх болно. Удирдагч, ажилчид бол зүгээр л жирийн хүмүүс. Хэрвээ тэд хэв чанар муутай, ажлаа хийж чадахгүй бол, эсвэл хариуцлагаа биелүүлдэггүй хуурамч удирдагчид бол тэр нь тэдний хувийн асуудал бөгөөд Бурханы гэрт ямар ч хамаагүй. Бурханы гэр тэдэнд ингэж ажилла гэж зааварлаагүй; зүгээр л тэд хариуцлагагүй байдлаасаа болж илчлэгдсэн хэрэг. Тэд Бурханы гэрээс даалгасан ажлыг гүйцэтгэж чадахгүй учраас чөлөөлөгдөж, таягдан хаягдахаас өөр аргагүй. Ийм нөхцөл байдалд Бурханы сонгосон хүмүүс энэ зовлонг туулахдаа үүнийг Бурханаас гэж хүлээн авч, Бурханы ямар ч зохион байгуулалтад захирагдах ёстой. Удирдагч, ажилчид ажлаа сайн хийгээгүй, эсвэл тэдэнд ямар нэг асуудал байсан ч Бурхан бол үнэн, зам, амь гэдэг баримт хэзээ ч өөрчлөгдөхгүй. Бурханыг дагах, Бурханд дуулгавартай байх, Бурханы үгийг хүлээн авах чинь хэзээ ч өөрчлөгдөх ёсгүй. Эдгээр нь мөнхийн үнэн юм. Үүргээ гүйцэтгэж байхдаа ямар ч таагүй асуудал гарсан бай, чи тэдгээрийг Бурханаас гэж хүлээн авч, дотроос нь сургамж авах ёстой. Чи Бурханы өмнө сэтгэлээ тогтоож, Түүнд залбирч, гаднах орчны нөлөөнд автахгүй байх ёстой. Чи янз бүрийн орчинд дасан зохицож сурах ёстой бөгөөд бүх төрлийн орчинд Бурханы ажлыг туулж сурах ёстой. Ингэж байж л чи амь-оролттой болж чадна. Зарим хүн биеийн хэмжээ багатай; зовлон бэрхшээл тулгарахад гомдоллож, санаа зовж, сэтгэлээр унаж, Бурханд итгэх итгэлээ алддаг—энэ бол туйлын мунхаг, мэдлэггүй хэрэг! Бодит ажил хийдэггүй удирдагч, ажилчид илчлэгдэж, таягдан хаягдсан ч энэ нь чамд ямар хамаатай юм бэ? Тэд зохисгүй зохицуулалт хийснээс болж чи яагаад сөрөг болж, Бурханаас холдох ёстой гэж? Энэ нь туйлын тэрслүү хэрэг биш үү? (Мөн.) Хүмүүс буруу зүйл хийх үед чи тэднийг ялган таньж, голж болох ч Бурханыг бүү гол, үнэнийг бүү гол. Үнэний буруу биш, Бурханы буруу биш. Бурхан анхнаасаа хүмүүсээр ийм зовлон туулуулах санаа зорилготой байгаагүй; гэхдээ завхарсан хүн төрөлхтний хувьд жаахан зовлон туулах нь үнэхээр шаардлагатай. Жаахан зовлон туулах нь чамд ашиг тустай; ашиг тус нь гэвэл чи сургамж авч, асуудлыг шийдвэрлэхийн тулд үнэнийг эрж хайж сурдаг. Хэрвээ чи янз бүрийн зовлонг тэвчиж чадвал бага зэрэг тэсвэртэй болж, бүх төрлийн орчинд гэрчлэлдээ бат зогсож чаддаг болно. Зовлон туулж чаддаг байх нь Бурханд дуулгавартай байх шийдвэрийг чинь хурцалдаг. Энэ бол Бурханы анхны санаа зорилго бөгөөд чамаас Бурханы харахыг хүсдэг үр дүн юм. Хэрвээ чи Бурханы санаа зорилгыг ойлгож, Бурханы санаа зорилгын дагуу үйлдэж, хэрэгжүүлж чадвал; хэрвээ чи ямар ч хүн, ямар ч орчинтой тулгарсан Бурханыг орхихгүй байж чадвал; мөн махан бие чинь хэчнээн их зовлон шаналал туулахаас үл хамааран, үнэнийг хэрэгжүүлж сурч, Бурханд дуулгавартай байж, зөв ойлголт, хандлагатай байж, Бурханд итгэх хувиршгүй итгэлээ хадгалж, зүрх сэтгэлдээ Бурханы талаар гомдоллохгүй, Түүнээс холдохгүй байж чадвал чамд биеийн хэмжээ байна.

Удирдагч, ажилчид чухал үүрэг гүйцэтгэж буй хүмүүсийн аюулгүй байдлыг хамгаалж, гадаад ертөнцийн хөндлөнгийн нөлөөнөөс халхавчлах ёстой. Энэ ажилд олон нарийн ширийн зүйл бий. Нэг талаар, удирдагч, ажилчид эдгээр нарийн ширийн ажлыг яг яаж хэрэгжүүлэхийг ойлгох ёстой. Түүнчлэн, зарим онцгой нөхцөл байдалтай тулгарах үедээ тэд оновчтой дүгнэлт хийж, дараа нь тохирох зарчмыг олж, нөхцөл байдлыг шийдвэрлэх тодорхой төлөвлөгөө гаргах ёстой. Эцсийн зорилго нь бүх төрлийн чухал ажлын боловсон хүчний аюулгүй байдлыг хангах явдал юм. Ингэж байж л сайн мэдээ номлох ажил эмх цэгцтэй явагдах баталгаа болж чадна. Энэ зарчмыг баримтлах нь зөв; энэ бол удирдагч, ажилчдын энэ ажлыг хийх зорилго, зарчим юм. Хэрвээ удирдагч, ажилчид энэ зорилго, зарчмыг оновчтой баримталбал энэ ажлыг хийх стандартад үндсэндээ нийцэж байна. Энэ ажилд өөр ямар асуудал хамаатай вэ? Зарим хүн “Би өмнө нь удирдагч, ажилчин байж үзээгүй, иймэрхүү асуудалтай тулгарч ч байгаагүй. Энэ ажил дээр би юу хийх ёстойгоо мэдэхгүй, яаж хийхээ ч мэдэхгүй байна. Тиймээс би хийх шаардлагагүй—та нар аюулгүй байна уу, үгүй юу хэнд хамаатай юм бэ? Та нар өөрсдөө учраа ол” гэж хэлдэг. Тэд асуудлыг зүгээр л зөнгөөр нь хаяж болох уу? (Үгүй, болохгүй.) Ийм удирдагч, ажилчдыг огцруулах хэрэгтэй. Хэрвээ чи бодит ажил хийхгүй юм бол ямар хэрэгтэй юм бэ? Сайхан харагддаг болохоор чинь бид чамайг чимэглэл болгож байлгах уу? Иймэрхүү удирдагч, ажилчдыг чөлөөлж, таягдан хаях ёстой; тэднийг ямар ч ажил хийхгүйгээр байр суурь эзлэхийг зөвшөөрч болохгүй. Хуурамч удирдагчид бодит ажил хийдэггүй—тэдэнд мөс чанар, эрүүл ухаан байхгүй биз дээ? Хэрвээ тэдэнд үнэхээр мөс чанар, эрүүл ухаан байсан бол асуудал гарах үед шийдвэрлэхийн тулд яагаад үнэнийг эрж хайхгүй байна вэ? Хэн ч бүхнийг мэддэг болж төрдөггүй; хүн бүр хийх явцдаа суралцдаг. Хэрвээ чи үнэнийг эрж хайж чадвал ажлаа сайн хийх арга замыг олно. Хэрвээ чи хариуцлагаа ухамсарладаг бол ажлаа сайн хийх арга замыг бодож олно. Удирдагчийн ажил хийх нь үнэндээ хэцүү биш; хүн үнэнийг эрж хайж чадаж л байвал ажлаа сайн хийхэд амархан. Түүнчлэн удирдагч, ажилчдад хамтрагч байдаг; хоёр, гурван хүн санаа сэтгэл нэгтэй байхад ямар ч ажлыг гүйцэтгэхэд амархан. Одоогоор олон удирдагч, ажилчин суралцаж байгаа; тэд асуудлыг шийдвэрлэхийн тулд бүх зүйл дээр үнэнийг эрж хайхад суралцаж байна. Одоо ядаж зарим удирдагч, ажилчин удирдагчийн ажилд чадварлаг болсон бөгөөд сайн мэдээ түгээх ажлыг сайн хийх бүрэн чадвартай, тийм үү? (Тийм.) Тэгэхээр өнөөдөр ингээд нөхөрлөлөө өндөрлөе. Баяртай!

